
Jenesis 

Jenesis 1 

1Ragi ni naatulakeana Supe e dawona ki nakoroatelagi go maramana 

2Go maramana e pinovinoi go e p̃alo go namaligo e doko narae ni epua go Naata 
ni Sup̃e e darakovakovagoro narae ni noai maga 

3Go Sup̃e e noa Namarama ega vakilina go namarama e pakilina 

4Go Sup̃e e punusi namarama naga e p̃ia go Sup̃e e dapotae namarama padua ki 
namaligo 

5Go Supe e soso namarama ki Aleati, go namaligo e soso e ki P̃ogi. Go ragi melu 
e doko go malip̃ogi e doko, naaleatia sikai. 

6Go Sup̃e e noa, Namalopa sikai ega toko m̃aleoputo ni noai maga, go ega tap̃otae 
noai maga padua ki noai maga. 

7Go Sup̃e e mari namalopa, po dap̃otae noai maga waina eu doko etano ni 
namalopa padua ki noai maga waina eu doko elagi ni namalopa go e dapala 
nogoe. 

8Go Sup̃e e soso namalopa ki Nakoroatelagi. Go ragi melu e doko go malip̃ogi e 
doko, naaleatia kerua. 

9Go Sup̃e e noa, Noai maga ni etano ni nakoroatelagi euga vei tea saisaikiana paki 
tokora sikai maau, go tea garagara ega vakilina go e dapala nogoe. 

10Go Sup̃e e soso tea garagara ki Navanua, go nasaisaikiana ki noai maga e soso 
e ki Natasi maga. Go Sup̃e e punusi naga e p̃ia. 

11Go Sup̃e e noa, Navanua ega sai ki nam̃enau, nataputea waina e pitua ki 
napatina, go nakau ni nawa waina e dau ki nawana visarasara, waina napatina e 
doko nap̃alauna, elagi ni navanua, go e dapala nogoe. 

12Go navanua e sai ki nam̃enau, nataputea waina e pitua ki napatina visarasara, 
go nakau waina e dau ki nawana, waina napatina e doko nap̃alauna, e pisarasara. 
Go Sup̃e e punusi naga e p̃ia. 

13Go ragi melu e doko go malip̃ogi e doko, naaleatia ketolu. 

14Go Sup̃e e noa, Nasulu maga euga toko namalopa ni nakoroatelagi naga euga 
tap̃otae aleati padua ki p̃ogi, go euga vei navaivaiana maga, go ragi maga, go 
naaleatia maga, go natau maga. 

15Go euga vei nasulu maga namalopa ni nakoroatelagi naga euga maramalagati 
maramana, go e dapala nogoe. 

16Go Sup̃e e mari nasulu warua dua nasulu waina e p̃arua liu naga ega maraki 
aleati, go nasulu waina e p̃arua rua naga ega maraki p̃ogi go e mari m̃asoe maga. 

17Go Sup̃e e lawo ki da namalopa ni nakoroatelagi naga euga maramalagati 
maramana, 

18Go naga euga maramara dap̃au aleati go p̃ogi, go naga euga tap̃otae namarama 
padua ki namaligo, go Sup̃e e punusi naga e p̃ia. 

19Go ragi melu e doko go malip̃ogi e doko, naaleatia kevati. 

20Go Sup̃e e noa, Noai maga euga vura ki navata ni nalo varivari maga waina eu 
mauri, go manu maga euga tiri elagi ni maramana narae ni namalopa ni 
nakoroatelagi. 

21Go Sup̃e e dawona ki nalo warua maga ni natasi, go sara nalo mauri visarasara 
waina eu kakaravi, waina noai maga eu dape ra eu laapa, go sara manu 
visarasara waina eu pilake nalivaruda, go Sup̃e e punusi naga e p̃ia. 

22Go Sup̃e e pasa m̃ata ki da, po naga, Kuga vavakawora, po laapa, po mari noai 
maga ni natasi euga vura, go manu euga laapa navanua. 

23Go ragi melu e doko go malip̃ogi e doko, naaleatia kelima. 

24Go Sup̃e e noa, Navanua ega tape nalo mauri visarasara maga, katel maga, go 
tea kakaravi maga, go nalo mila visarasara maga ni navanua, go e dapala nogoe. 

25Go Sup̃e e mari nalo mila visarasara maga ni navanua, go katel visarasara 
maga, go sara nalo visarasara waina eu kakaravi natano, go Sup̃e e punusi naga 
e p̃ia. 

26Go Sup̃e e noa, Tuga mari naatam̃oli euga vei nunugida, euga takiusi gida, go 
euga maramara dap̃au naika maga ni natasi, go manu maga ni namalopa, go katel 
maga, go navanua mamau, go sara nalo kakaravi waina eu kakaravi navanua. 

27Go Sup̃e e dawona ki naatam̃oli e pei nununa, e dawona ki nia e pei nunu ni 
Sup̃e e dawona ki da ero pei naanoai go nagoroi. 

28Go Sup̃e e pasa mata ki da, go Sup̃e e noa ki da, e naga, Koroga vavakawora, po 
laapa, po mari navanua ega vura, po marimatua ki nia. Go koroga maramara 
dap̃au naika maga ni natasi, go manu maga ni namalopa, go sara nalo mauri 
waina eu kakaravi navanua. 

29Go Sup̃e e noa, P̃a leo, a po dua mu sara nataputea waina e pitua ki napatina, 
waina e doko narae ni navanua mamau, go sara nakau waina nawa ni nakau e 
doko asa waina e pitua ki napatina ega vei navinaga animu 

30Go sara nalo tuavati ni navanua, go sara manu ni namalopa, go sara nalo waina 
eu kakaravi navanua, waina naatana mauri e doko ara, a po dua ra sara 
nataputea malakesa ega vei navinaga adeada, go e dapala nogoe. 

31Go Sup̃e e punusi sara naleo waina e mari sua ra, go p̃a leo, eu p̃ia lua. Go ragi 
melu e doko go malip̃ogi e doko, naaleatia kelatesa. 

Jenesis 2 

1Go nakoroatelagi go maramana ero pei tea marisuaana, go tagona mamau puti 
kakada. 

2Go naaleatia kelarua Sup̃e e mari sua nawosiana aneana waina e mari a go e 
maromaro naaleatia kelarua ki nawosiana aneana mamau puti waina e mari a. 

3Go Sup̃e e pasa m̃ata ki naaleatia kelarua, po dapugoro e nalakena e maromaro 
asa ki nawosiana aneana mamau puti waina e dawona ki da po mari ra. 

4Tea maga waia eu pei navakilinaana maga ni nakoroatelagi go maramana ragi 
waina ero pei tea tawonakiana, naaleatia waina Yehovah Sup̃e e mari maramana 
go nakoroatelagi. 

5Go te nakau seara ni namalasi e ko da doko navanua mau, go te nataputea seara 
ni namalasi e ko da pisou mau nalakena Yehovah Sup̃e e ko da mari usa e p̃owo 
navanua mau, go naatam̃oli sikai waina ega kili natano e ko da doko mau. 

6Ma namavu sikai e sake m̃elu dua ki maramana pano, po pue narae ni natano 
mamau. 

7Go Yehovah Sup̃e e mari dawona ki nam̃otam̃ota seara ni natano e pei 
naatam̃oli, po marodua nagisuna namerona ni namauriana go naatam̃oli e po pei 
naatana mauri. 

8Go Yehovah Sup̃e e lawo roara sikai Eden taleva ni elo sake kakana go, tokora 
wanogoe e doropusi naatam̃oli asa waina e mari a. 

9Go sara nakau waina eu pei tea lom̃atakiana, go waina eu p̃ia ki navinaga, 
Yehovah Sup̃e e mari ra eu ulua pae natano nakau ni namauriana ma m̃aleoputo 
ni roara, go nakau ni naataeana ni nawiaana go ni nasaana. 

10Go noaisara sikai e sara pae Eden naga ega vue roara go e pei tea wasiana pae 
tokora wanogoe, po pei arana pati. 

11Nagisa ni tea vea Pishon, nae e pei tea waina e dalivirigoro navanua mamau ni 
Havilah, tokora waina kold e doko asa. 

12Go kold ni navanua wanogoe e p̃ia bedelium e doko asa go vatu natap̃alakisi. 

13Go nagisa ni noai kerua Cihon nae e pei tea waina e dalivirigoro navanua 
mamau ni Kush. 

14Go nagisa ni noaisara ketolu Hiddekel nae e pei tea waina e pae narae ni Assiria 
pano. Go noaisara kevati e pei Eufrates. 

15Go Yehovah Sup̃e e piragi naatam̃oli po doropusi a roara ni Eden, naga ega 
wosiwosi asa po pavaigoro e. 

16Go Yehovah Sup̃e e dip̃aki naatam̃oli, po naga, Sara nakau ni roara, p̃a to gani 
a. 

17Ma nakau ni naataeana ni nawiaana go ni nasaana, p̃a ta gani a mau nalakena 
naaleatia waina ku pe kani a ku pe wo mate lomau. 

18Go Yehovah Sup̃e e noa, E da p̃ia mau naga naatam̃oli ega sikina doko aga wo 
maneana mari tea silae sikai, waina ega wo patakana. 

19Go Yehovah Sup̃e e mari dawona ki natano seara kakana e pei sara nalo tuavati 
ni namalasi, go sara manu ni namalopa po piragi ra umai punusi naatam̃oli, naga 
ega vunusi tea waina nae ega soso ra asa go tea waina naatam̃oli e soso sara nalo 
mauri asa, tea wanogoe e pei nagisada. 

20Go naatam̃oli e salagisa ni sara katel, go ni sara manu ni namalopa, go ni sara 
nalo mila ni namalasi ma tea silae agi naatam̃oli waina e patakana e da pei tea 
vap̃aiana mau. 

21Go Yehovah Sup̃e e mari namaturuana warua sikai e dowo naatam̃oli go e 
maturu, go e dape vidina sikai kakada, po mari p̃onoti nap̃okasina e doko oli a. 

22Go vidina waina Yehovah Sup̃e e dape a m̃elu naatam̃oli, e davagi a e pei 
nagoroi sikai, po piragi a umai punusi naatam̃oli. 

23Go naatam̃oli e noa, Sala waia tea waia e pei navatu ni navatugu maga, go 
nap̃okasi ni nap̃okasigu. Ega wo pei tea sosoana ki Nagoroi, nalakena e pei tea 
tapeana m̃elu Naanoai. 

24Nalakena tea wanogoe naanoai ega toropusi tamana go p̃ilana, go ega vuluti 
anagoroi, go eroga wo pei nap̃okasi sikai maau. 

25Go ero dua m̃alam̃ala, naatam̃oli go anagoroi, go ero da m̃aliere mau. 

Jenesis 3 

1Go m̃aata e mari manumatua liu sara nalo mila ni namalasi waina Yehovah Sup̃e 
e mari ra. Go e noa ki nagoroi, e naga, Sup̃e e po noa naga, Koroga ta gani sara 
nakau ni roara kite? 

2Go nagoroi e noa ki m̃aata, e naga, Nawa ni nakau maga ni roara aroga kani a. 

3Ma nawa ni nakau waina e doko m̃aleoputo ni roara, Sup̃e e po noa, Koroga ta 
gani a mau, go koroga ta kisidogo e mau, koro pe mate. 

4Go m̃aata e noa ki nagoroi, e naga, Koroga wo da mate lomau mau: 

5Nalakena Sup̃e e atae naga naaleatia waina koro pe kani a, namatamu ero pe 
wo pei tea wolagatiana, go koro pe wo dakiusi Sup̃e, koro pe wo atae nawiaana 
go nasaana. 

6Go ragi waina nagoroi e punusi naga nakau wanogoe e p̃ia ki navinaga, go naga 
e pei tea lom̃atakiana, go naga e pei nakau masauana raki namanumatuaana, e 
dape nawana seara, po ganikani; go e dua anawota waina e sikoti a, go nae e 
ganikani. 

7Go namata ni nara dua ero pei tea wolagatiana, go ero atae naga ero m̃alam̃ala; 
go ero duri saisai ki naulu ni napuliva, po dum̃ada madeada mari nam̃asere 
maga. 

8Go ero dogo nadaleo ni Yehovah Sup̃e e surata roara nasau ni naaleatia: go 
naatam̃oli go anagoroi ero dokoloku padua ki narae ni Yehovah Sup̃e m̃aleoputo 
ni nakau maga ni roara. 

9Go Yehovah Sup̃e e pioso paki naatam̃oli, po noa ki nia, e naga, Nigo wai? 

10Go e naga, A dogo nadaleom̃a roara, go a mataku, nalakena a m̃alam̃ala; go a 
dokoloku. 

11Go e naga, Sei e noakisai ko naga ku m̃alam̃ala? Nigo ku po gani nakau waina a 
dip̃agoro ko asa, naga p̃a ta gani a mau kite? 

12Go naatam̃oli e noa, Nagoroi waina ku pitua ki nia naga ega sikoti au doko, nae 
e dua au nakau wanogoe, go a ganikani. 

13Go Yehovah Sup̃e e noa ki nagoroi, e naga, Nasava waia ku po mari a? Go 
nagoroi e noa, M̃aata e surue au, go a ganikani. 

14Go Yehovah Sup̃e e noa ki m̃aata, e naga, Nalakena ku po mari tea waia, ku pei 
tea vasasakiana warua liu sara katel, go sara nalo mila ni namalasi; p̃a wo soka 
ki nap̃elem̃a, go p̃a wo gani nam̃otam̃ota sara naaleatia ni namauriana anigo: 

15Go aga wo lawo ki navivilosiana namawota kakamu ma nagoroi, go namawota 
ni naworam̃a go ni naworana: nae ega wo papua nap̃aum̃a go nigo p̃a wo kati 
nam̃ago ni natuana. 

16E noa ki nagoroi, e naga, Aga wo mari narogokitesaana anigo go natienaana 
anigo eroga wo laapa; p̃a wo dape piakiki maga pilake narogokitesaana; go 
namasauana anigo ega wo paki am̃awota, go nae ega wo maramara dap̃au ko. 

17Go e noa ki Adam, e naga, Nalakena ku po dogo parati ki nadaleo ni am̃agoroi, 
po gani nakau waina a dip̃agoro ko asa, po noa, P̃a ta gani a mau: natano e pei 
tea vasasakiana nalakena nigo; p̃a wo p̃osiwosi asa raki nakaniana sara naaleatia 
ni namauriana anigo; 

18Go ega wo manigo dape tea vivitip̃a maga go tea makalikali maga; go p̃a wo 
gani nataputea ni namalasi; 

19P̃a wo gani navinaga pilake natorotoroana ni naraem̃a, pa pa p̃a wo liliu paki 
natano; waina ku pei tea tapeana m̃elu asa umai: nalakena ku pei nam̃otam̃ota, 
go p̃a wo liliu paki nam̃otam̃ota. 

20Go naatam̃oli e soso nagisa ni anagoroi ki Havah; nalakena e pei p̃ila ni tea 
mauri mamau puti. 

21Go Yehovah Sup̃e e magi Adam go anagoroi mari sugoro maga ni nawili, po 
sugoro ra asa. 

22Go Yehovah Sup̃e e noa, P̃a leo, naatam̃oli e po dakiusi gida sikai, e atae 
nawiaana go nasaana; go ragi waia, e pe sai ki nam̃elearuna po moro dape nakau 
ni namauriana, po ganikani, po mauri pa pa e pe tu du po du mau du: 

23Go Yehovah Sup̃e e dip̃aki lua e m̃elu dua ki roara ni Eden, naga ega kili natano 
waina e pei tea tapeana m̃elu asa umai. 

24Go e kopasi naatam̃oli paki etaku; go e mari Kerub maga eu doko taleva ni elo 
sake ni roara ni Eden, go lova sikai ni mena ni nakapu, waina e do dum̃ana doa 
e naga ega vavaigoro napua ni nakau ni namauriana. 

Jenesis 4 

1Go naatam̃oli e atae anagoroi Havah; go e diena, po dape Kain, po noa, A po 
dalua naatam̃oli naanoai sikai, Yehovah e silae au asa. 

2Go e moro dape taina Hebel. Go Hebel e pei tea leoparati ki shiip maga, ma Kain 
e pei tea kili natano. 

3Go ragi waina naaleatia maga eu nopu, Kain e dape nawa ni natano seara umai 
e pei navituaana paki Yehovah. 

4Go Hebel, nae ma e dape tea takalapa seara ni navata aneana, go tea 
m̃anopunopu kakada. Go Yehovah e leo punusi Hebel go navituaana aneana: 

5Ma e da leo punusi Kain go navituaana aneana mau. Go Kain e maeto p̃arua, go 
naraena e datanako. 

6Go Yehovah e noa ki Kain, e naga, Ekasana ku maeto? Go ekasana naraem̃a e 
datanako? 

7Ku pe mari p̃ia, p̃a wo da pei tea viragiana kite? Go ku pe ta mari p̃ia mau, 
namarinaleosaana e pe one pisari namata: go namasauana aneana ega wo paki‐
go, go p̃a wo maramara dap̃au asa. 

8Go Kain e noa ki taina Hebel asa. Go ragi waina ero doko namalasi, Kain e 
duleana dip̃a taina Hebel, po maripunue a. 

9Go Yehovah e noa ki Kain, e naga, Taim̃a Hebel wai? Go e naga, A da atae a mau: 
kinau a pei tea leoparati ki taigu kite? 

10Go e naga, Ku po mari nasava? Nadaleo ni nada ni taim̃a e do kuapioso pae 
natano paki nau. 

11Go ragi waia nigo ku pei tea vasasakiana pae natano, waina e po p̃olagati 
nawokana naga ega tape nada ni taim̃a pae nam̃elearum̃a. 

12Ragi waina p̃a wo kili natano, ega wo da moro pitua ki nakasuaana aneana 
paki‐go mau; p̃a wo pei tea sava pano go tea vanovano maramana. 

13Go Kain e noa ki Yehovah, e naga, Navaratiau‐ana e p̃arua liu tea waina a 
mariatae dapetape a. 

14P̃a leo, ku po kopasi au masoso m̃elu dua ki narae ni natano; go aga wo pei tea 
tokoloku m̃elu dua ki naraem̃a; go aga wo pei tea sava pano go tea vanovano 
maramana; go ega wo pakilina, naga tea maga waina euga wo pap̃ai au euga wo 
maripunue au. 

15Go Yehovah e noa ki nia, e naga, Nalakena tea wanogoe, tea maga waina eu pe 
wo maripunue Kain, eu pe wo pei tea sikoana paka larua. Go Yehovah e magi 
Kain mari navaivaiana sikai, naga te naata e pe vap̃ai a, e pe ta atugi a mau. 

16Go Kain e m̃elu dua ki narae ni Yehovah pano, po doko navanua ni Nod, taleva 
ni elo sake ni Eden. 

17Go Kain e atae anagoroi; go e diena, po dape Hanok: go e davagi natokoana 
sikai, po soso nagisa ni natokoana wanogoe pae nagisa ni natuna, Enok. 

18Go Irad e magi Enok pakilina: go Irad e pesi Mehuyael: go Mehuyael e pesi 
Methushael: go Methushael e pesi Lamek. 

19Go Lamek e piragi nagoroi dua: nagisa ni tea sikai Adah, go nagisa ni kerua 
Sillah. 

20Go Adah e dape Yabal: nae e pei tama ni tea maga waina eu doko tap̃aup̃au 
maga po peani katel maga. 

21Go nagisa ni taina e pei Yubal: nae e pei tama ni tea maga waina eu puati harp 
go lokore. 

22Go Sillah nae ma e dape Tubal‐kain, tea mari sara naleo totova ni brass go ni 
airon: go gore ni Tubal‐kain e pei Naamah. 

23Go Lamek e noa ki anagoroi maga, e naga: Adah go Sillah koroga rogo 
nadaleogu; Nagoroi maga ki Lamek, koroga taki dorogo nanoaana aginau: 
Nalakena a po maripunue naatam̃oli sikai nalakena e mari au a pei wotu, Go 
natureai sikai nalakena e mari au a maratirati: 

24E pe magi Kain pei tea sikoana paka larua, E pe magi Lamek paka rualima larua 
tamate larua. 

25Go Adam e moro atae anagoroi, go e dape natuna naanoai sikai, po soso 
nagisana ki Seth; Nalakena, e noa, Sup̃e e po maginau mari natugu naanoai p̃ota 
sikai e du oli Hebel: waina Kain e maripunue a. 

26Go magi Seth, natuna naanoai sikai e maneana ma pakilina; go e soso nagisana 
ki Enosh: ragi wanogoe naatam̃oli maga eu atulake soso nagisa ni Yehovah. 

Jenesis 5 

1Tea waia e pei tusi ni navakilinaana maga ni Adam. Naaleatia waina Sup̃e e 
dawona ki naatam̃oli asa, e mari a e dakiusi Sup̃e; 

2E dawona ki da ero pei naanoai go nagoroi; go e pasa m̃ata ki da, po soso 
nagisada ki Adam, naaleatia waina ero pei tea tawonakiana asa. 

3Go Adam e mauri natau p̃onotia sikai rualima takuna dolu, po pesi natuna 
naanoai sikai waina e dakiusi a, e pei nununa; go e soso nagisana ki Seth: 

4Go naaleatia maga ki Adam edaku ki e pesi Seth, eu pei natau p̃onotia latolu: go 
e pesi natuna naanoai maga go natuna nagoroi maga. 

5Go naaleatia mamau puti waina Adam e mauri asa eu pei natau p̃onotia loveti 
rualima takuna dolu: go e mate. 

6Go Seth e mauri natau p̃onotia sikai tamate lima, po pesi Enosh: 

7Go Seth e mauri edaku ki e pesi Enosh natau p̃onotia latolu tamate larua, po 
pesi natuna naanoai maga go natuna nagoroi maga: 

8Go naaleatia mamau puti ki Seth eu pei natau p̃onotia loveti rualima takuna 
sikai tamate dua: go e mate. 

9Go Enosh e mauri natau rualima loveti, po pesi Kenan: 

10Go Enosh e mauri edaku ki e pesi Kenan natau p̃onotia latolu rualima takuna 
sikai tamate lima, po pesi natuna naanoai maga go natuna nagoroi maga: 

11Go naaleatia mamau puti ki Enosh eu pei natau p̃onotia loveti tamate lima: go 
e mate. 

12Go Kenan e mauri natau rualima larua, po pesi Mahalalel: 

13Go Kenan e mauri edaku ki e pesi Mahalalel natau p̃onotia latolu rualima 
takuna pati, po pesi natuna naanoai maga go natuna nagoroi maga: 

14Go naaleatia mamau puti ki Kenan eu pei natau p̃onotia loveti rualima takuna 
sikai: go e mate. 

15Go Mahalalel e mauri natau rualima latesa tamate lima, po pesi Yared: 

16Go Mahalalel e mauri edaku ki e pesi Yared natau p̃onotia latolu rualima 
takuna dolu, po pesi natuna naanoai maga go natuna nagoroi maga: 

17Go naaleatia mamau puti ki Mahalalel eu pei natau p̃onotia latolu rualima 
takuna loveti tamate lima: go e mate. 

18Go Yared e mauri natau p̃onotia sikai rualima takuna latesa tamate dua, po 
pesi Enok: 

19Go Yared e mauri edaku ki e pesi Enok natau p̃onotia latolu, po pesi natuna 
naanoai maga go natuna nagoroi maga: 

20Go naaleatia mamau puti ki Yared eu pei natau p̃onotia loveti rualima takuna 
latesa tamate dua: go e mate. 

21Go Enok e mauri natau rualima latesa tamate lima, po pesi Methuselah: 

22Go Enok e surata sikoti Sup̃e edaku ki e pesi Methuselah natau p̃onotia dolu, 
po pesi natuna naanoai maga, go natuna nagoroi maga: 

23Go naaleatia mamau puti ki Enok eu pei natau p̃onotia dolu rualima takuna 
latesa tamate lima: 

24Go Enok e surata sikoti Sup̃e: go e da doko mau; nalakena Sup̃e e dape a. 

25Go Methuselah e mauri natau p̃onotia sikai rualima takuna latolu tamate larua, 
po pesi Lamek: 

26Go Methuselah e mauri edaku ki e pesi Lamek natau p̃onotia larua rualima 
takuna latolu tamate dua, po pesi natuna naanoai maga go natuna nagoroi maga: 

27Go naaleatia mamau puti ki Methuselah eu pei natau p̃onotia loveti rualima 
takuna latesa tamate loveti: go e mate. 

28Go Lamek e mauri natau p̃onotia sikai rualima takuna latolu tamate dua, po 
pesi natuna naanoai sikai: 

29Go e soso nagisana ki Noah, e naga, Tea waia ega wo pasapakavakale gida 
nalakena nawosiana anigida go nalakena namawosaana ni nam̃elearugida, 
nalakena natano waina Yehovah e pasa sa ki nia. 

30Go Lamek e mauri edaku ki e pesi Noah natau p̃onotia lima rualima takuna 
loveti tamate lima, po pesi natuna naanoai maga go natuna nagoroi maga: 

31Go naaleatia mamau puti ki Lamek eu pei natau p̃onotia larua rualima takuna 
larua tamate larua: go e mate. 

32Go Noah e pei tea ni natau p̃onotia lima: go Noah e pesi Shem, Ham, go Yafeth. 

Jenesis 6 

1Go e pakilina, ragi waina naatam̃oli eu atulake nalaapaana narae ni natano, go 
natuda nagoroi maga eu madeada pakilina, 

2Naga Sup̃e natuna naanoai maga eu punusi naatam̃oli natuda nagoroi maga 
naga eu pei raewia; go eu piragi nagoroi maga kaka ni tea mamau puti waina eu 
matadoa ra. 

3Go Yehovah e noa, Naatagu ega wo da pululu ki naatam̃oli pa pa ega tu du po du 
mau du mau, nalakena nae ma e pei nap̃okasi: ma naaleatia aneana maga euga 
wo pei natau p̃onotia sikai rualima takuna dua. 

4Go pule maga eu doko maramana naaleatia maga wanogoe, go ragi edaku, ragi 
waina Sup̃e natuna naanoai maga eu rumai punusi naatam̃oli natuda nagoroi 
maga, go eu madeada dape natuda maga: nara eu pei tea marimatua maga waina 
eu doko tuai, naatam̃oli maga ni narogoana. 

5Go Yehovah e punusi naga nasigisigileoana ki naatam̃oli e p̃arua maramana, go 
naga sara naleo ni namidodoaana ni nap̃op̃oda eu sa mau sa sara naaleatia. 

6Go Yehovah e midoakipiri naga e mari naatam̃oli doko maramana, go nap̃op̃ona 
e dogokitesa asa. 

7Go Yehovah e noa, Aga wo kasi lua naatam̃oli maga waina a dawona ki da, m̃elu 
dua ki narae ni natano; naatam̃oli maga, go nalo tuavati maga, go tea kakaravi 
maga, go manu maga ni namalopa; nalakena a midoakipiri naga a mari ra. 

8Ma Noah e pap̃ai nasaup̃iaana namata maga ni Yehovah. 

9Tea maga waia eu pei navakilinaana maga ni Noah. Noah e pei naatam̃oli leana, 
tea wia lua tagona aneana maga: Noah e surata sikoti Sup̃e. 

10Go Noah e pesi natuna naanoai dolu, Shem, Ham, go Yafeth. 

11Go maramana e p̃oa narae ni Sup̃e, go maramana e pura ki 
namaripavakotoana. 

12Go Sup̃e e punusi maramana, go p̃a leo, e p̃oa; nalakena sara nap̃okasi eu mari 
sa ki napua adeada maramana. 

13Go Sup̃e e noa ki Noah, e naga, Nanopuana ni sara nap̃okasi e po umai paki 
naraegu; nalakena maramana e pura ki namaripavakotoana nalakena nara; go 
p̃a leo, aga wo mari sa ki da, nara ma maramana. 

14P̃a manigo mari areka sikai ni nakau kofer; p̃a mari em̃ago maga areka, go p̃a 
vuluti a ekopu go katama ki napulu. 

15Go p̃a mari a ega tapala waia: navarauana ni areka kubit p̃onotia dolu, 
naweleweleana kakana kubit rualima lima, go navakilagiana kakana kubit 
rualima dolu. 

16P̃a mari namata leoduru sikai areka, go p̃a mari nasu ega vakilagi kubit sikai; 
go namata ni areka p̃a lawo ki nia taleva kakana; p̃a mari a ega vei tagona ni 
etano, go kerua, go ketolu. 

17Go kinau, p̃a leo, kinau aga viragi natave ni noai maga umai paki maramana, 
naga ega maripunuvunue sara nap̃okasi, waina namero ni namauriana e doko 
ara, m̃elu dua ki etano ni nakoroatelagi; sara naleo waina eu doko navanua euga 
wo mate. 

18Ma aga wo mari navasasokiana aginau ega toko ako; go p̃a wo umai paki ekopu 
ni areka, nimu ma natum̃a naanoai maga, go am̃agoroi, go sulim̃a maga, kuga 
mamau puti. 

19Go sara nalo mauri ni sara nap̃okasi, p̃a viragi tea ruarua kakada paki ekopu ni 
areka, naga p̃a mauti ra euga mauri sikoti ko; euga vei tea anoai go tea goroi. 

20Manu visarasara, go nalo tuavati visarasara, sara nalo kakaravi visarasara ni 
natano, tea ruarua kakada euga umai punusi ko, naga p̃a mauti ra euga mauri. 

21Go p̃a tape sara navinaga seara waina e pei tea kaniana, go p̃a saisai ki nia paki 
ekopu; go ega wo pei navinaga anigo, go adeada. 

22Noah e mari dapala nogoe; e mari pataka ni tea mamau puti waina Sup̃e e 
dip̃aki nia asa. 

Jenesis 7 

1Go Yehovah e noa ki Noah, e naga, Nimu ma tea mamau puti ni nasum̃a anigo 
kuga umai paki ekopu ni areka; nalakena a punusi ko ku leana naraegu tagona 
waia. 

2Sara nalo tuavati waina eu dautau, p̃a viragi tea larularua kakada, tea anoai go 
anagoroi; go nalo tuavati maga waina eu da daurau mau, tea rua kakada, tea 
anoai go anagoroi; 

3Go manu ma ni namalopa, tea larularua kakada, tea anoai go tea goroi: naga p̃a 
mauti tea vavakawora euga mauri narae ni maramana mamau. 

4Nalakena naaleatia larua eu ko puoli, go kinau aga wo mari usa ega wowo 
maramana naaleatia rualima pati go nap̃ogiana rualima pati; go sara nalo mauri 
waina a mari ra, aga wo kasi lua ra m̃elu dua ki narae ni natano. 

5Go Noah e mari pataka ni tea mamau puti waina Yehovah e dip̃aki nia asa. 

6Go Noah e pei tea ni natau p̃onotia latesa ragi waina natave ni noai maga e doko 
maramana. 

7Go Noah e paki ekopu, nara ma natuna naanoai maga, go anagoroi, go sulina 
maga, eu mamau puti paki ekopu ni areka, nalakena noai maga ni natave. 

8Nalo tuavati maga waina eu dautau, go nalo tuavati maga waina eu da dautau 
mau, go manu maga, go sara nalo waina eu kakaravi natano, 

9Tea ruarua kakada, eu paki ekopu ni areka punisi Noah, tea anoai go tea goroi, 
dakiusi waina Sup̃e e dip̃aki Noah asa. 

10Go ragi waina naaleatia larua eu nopu, noai maga ni natave eu doko maramana. 

11Natau p̃onotia kelatesa ni narauriana ki Noah, atelagi kerua, naaleatia 
kerualima tamate kelarua ni atelagi, naaleatia wanogoe namata noai maga ni 
epua warua eu mamau puti masai, go namata leo maga ni nakoroatelagi eu pei 
tea wolagatina. 

12Go usa e p̃owo p̃arua maramana naaleatia rualima pati fo nap̃ogiana rualima 
pati. 

13Naaleatia sikai maau wanogoe Noah, go Shem, go Ham, go Yafeth, Noah natuna 
naanoai maga, go Noah anagoroi, go natuna naanoai maga adagoroi dolu, eu 
mamau puti paki ekopu ni areka; 

14Nara ma sara nalo mila visarasara, go sara katel visarasara, go sara nalo 
kakaravi visarasara waina eu kakaravi natano, go sara manu visarasara, sara 
manu ni sara nalivaru. 

15Go eu paki ekopu ni areka punsi Noah, tea ruarua ni dara nap̃okasi waina 
namero ni namauriana e doko ara. 

16Go tea maga waina eu paki ekopu, eu paki ekopu tea anoai go tea goroi ni sara 
nap̃okasi, dakiusi waina Sup̃e e dip̃aki nia asa: go Yehovah e kokoro e paki 
ekopu. 

17Go natave e doko maramana naaleatia rualima pati; go noai maga eu po p̃arua, 
po salea ki areka, go e pei tea tapeana sake elagi ni navanua, 

18Go noai maga eu marimatua, po disu p̃arua navanua; go areka e sale pano 
narae ni noai maga. 

19Go noai maga eu po marimatua p̃arua navanua; go tava mamau puti waina eu 
pakilagi etano ni nakoroatelagi mamau eu pei tea muagoroana. 

20Kubit rualima sikai tamate lima pakilagi noai maga eu marimatua asa; go tava 
warua maga eu pei tea muagoroana. 

21Go sara nap̃okasi waina eu parivari navanua eu mate, manu maga, go katel 
maga, go nalo mila maga, go sara nalo kakaravi waina eu kakaravi navanua, go 
sara naatam̃oli; 

22Tea mamau puti waina namero ni naatana ni namauriana e doko nagisuda, ni 
tea mamau puti waina eu doko navanua garagara, eu mate. 

23Go sara nalo mauri waina eu doko narae ni natano eu pei tea kasiluaana, 
naatam̃oli mag, go nalo tuavati maga, go tea kakaravi maga, go manu maga ni 
nakoroatelagi; go eu pei tea kasiluaana m̃elu dua ki maramana; go Noah e sikina 
doko, nara ma tea maga waina eu sikoti a doko ekopu ni areka. 

24Go noai maga eu marimatua maramana naaleatia p̃onotia sikai rualima takuna 
lima. 

Jenesis 8 

1Go Sup̃e e midoa ki Noah, go sara nalo mila, go katel mamau puti waina eu sikoti 
a doko ekopu ni areka; go Sup̃e e mari nalagi e sau pae maramana, go noai maga 
eu dosa; 

2Go namata noai maga ni epua go namata leo maga ni nakoroatelagi eu p̃ono, go 
usa waina e pae nakoroatelagi umai e sina; 

3Go noai maga eu do liliu m̃elu dua ki navanua pano: go ragi waina naaleatia 
p̃onotia sikai rualima takuna lima eu nopu, noai maga eu po kiki. 

4Go atelagi kelarua, naaleatia kerualima tamate kelarua ni atelagi, areka e gona 
tava maga ni Ararat. 

5Go noai maga eu do pano po kiki pa pa atelagi kerualima: atelagi kerualima, 
naaleatia vea ni atelagi, nap̃au ni tava maga eu pakilina. 

6Go ragi waina naaleatia rualima pati eu nopu, Noah e p̃olagati namata leo ni 
areka waina e mari a: 

7Go e dip̃aki lua reven sikai paki katama, go e dave pano po do liliu doa, pa pa 
noai maga eu dap̃a m̃elu dua ki navanua. 

8Go e dip̃aki lua tokopea sikai paki katama m̃elu dua ki nia pano, naga ega vunusi 
noai maga eu po masalesale m̃elu dua ki narae ni natano kite? 

9Ma tokopea e da pap̃ai te tokora waina nam̃elena ega lawo asa mau, go e liliu 
umai punusi a paki ekopu ni areka, nalakena noai maga eu doko narae ni 

navanua mamau: go e sai ki nam̃elearuna paki katama, po puati a, po piragi a 
umai punusi a paki ekopu ni areka. 

10Go e ko doko naaleatia larua p̃ota sikai; go e moro dip̃aki lua tokopea paki 
katama m̃elu dua ki areka pano; 

11Go tokopea e umai paki ekopu punusi a ragi melu; go p̃a leo, naulu ni oliva sikai 
waina e dae lua e, e doko nagolena: go Noah e atae naga noai maga eu po 
masalesale m̃elu dua ki navanua. 

12Go e ko moro doko naaleatia larua p̃ota sikai; po dip̃aki lua tokopea paki 
katama; go e da moro liliu umai punusi a mau. 

13Go e pakilina natau p̃onotia kelatesa tamate sikai, atelagi vea, naaleatia vea ni 
atelagi, noai maga eu dap̃a m̃elu dua ki navanua: go Noah e dape lua wogoro ni 
areka, po leo punusi, go p̃a leo, narae ni natano e garagara. 

14Go atelagi kerua, naaleatia rualima kerua tamate kelarua ni atelagi, navanua e 
lologara. 

15Go Sup̃e e pasa ki Noah, e naga, 

16P̃a tave m̃elu dua ki areka, nimu ma am̃agoroi, go natum̃a naanoai maga, go 
sulim̃a maga, kuga mamau puti. 

17P̃a viragi paki katama sara nalo mauri ni sara nap̃okasi, waina eu sikoti ko 
doko, manu maga, go katel maga, go sara nalo kakaravi waina eu kakaravi 
navanua; naga euga visola p̃arua navanua; naga euga vavakawora po laapa 
navanua. 

18Go Noah e paki katama, nara ma natuna naanoai maga, go anagoroi, go sulina 
maga, eu mamau: 

19Sara nalo tuavati, sara nalo kakaravi, go sara manu, tea mamau puti waina eu 
parivari navanua, pae naworada maga, eu dave m̃elu dua ki areka. 

20Go Noah e magi Yehovah davagi wede ni naviriana sikai; po dape seara ni sara 
nalo tuavati tautau, go seara ni sara manu tautau, po pitua ki naviriana 
tap̃arakiana maga wede ni naviriana. 

21Go Yehovah e sidogo nap̃ona wia; go Yehovah e noa nap̃op̃ona, e naga, Aga wo 
da moro pasasa ki natano nalakena naatam̃oli mau, nalakena namidodoaana ni 
nap̃op̃o ni naatam̃oli e pei tea sa pae ragi waina e pei piakiki pa pa pa; go aga wo 
da moro atugi sara nalo mauri mau, dakiusi waina a po mari a. 

22Ragi waina navanua ega wo doko, ragi ni nalalawoana go ragi ni nalolovaeana, 
go namaladiana go navivitinuana, go naaleatia go nap̃ogiana euga wo da makoto 
mau. 

Jenesis 9 

1Go Sup̃e e pasa m̃ata ki Noah go natuna naanoai maga, po noa ki da, e naga, Kuga 
vavakawora, po laapa, po moro pakavuro navanua. 

2Go namatau‐ki‐mu‐ana go namatakilakila‐ki‐mu‐ana ega wo doko sara nalo 
tuavati ni navanua, go sara manu ni namalopa; go tea mamau puti waina eu 
kakaravi natano, go naika mamau puti ni natasi, eu pei tea vituakiana paki 
nam̃elearumu. 

3Sara nalo varivari waina eu mauri euga wo pei navinaga animu; dakiusi 
nataputea malakesa a po pitua ki puti ra paki mu. 

4Ma nap̃okasi waina e pilake namauriana kakana, nadana, kuga ta gani a mau. 

5Go lomau nadamu, nada ni namauriana animu, aga wo datago asa; aga wo 
datago asa paki nam̃elearu ni sara nalo mauri: go aga wo datago namauriana ki 
naatam̃oli paki nam̃elearu ni naatam̃oli, paki nam̃elearu ni tai ni sara 
naam̃eleatam̃oli. 

6Naata waina e mari nada ni naatam̃oli e doroa, naatam̃oli euga mari nada ni 
naata wanogoe ega moro doroa: nalakena e mari naatam̃oli e pei, nunu ni Sup̃e. 

7Go nimu, kuga vavakawora, po laapa; kuga visola p̃arua navanua, po laapa asa. 

8Go Sup̃e e pasa ki Noah, go natuna naanoai maga waina eu sikoti a doko, 

9e naga, Go kinau, p̃a leo, kinau a lawosoki navasasokiana aginau paki mu, go 
paki naworaworamu waina euga wo edaku ki mu; 

10Go paki sara nalo mauri waina eu sikoti mu doko, manu maga, katel maga, go 
sara nalo mila ni navanua waina eu sikoti mu doko; pae tea mamau puti waina 
eu dave m̃elu dua ki areka, pa pa paki sara nalo mila ni navanua. 

11Go aga wo lawosoki navasasokiana aginau paki mu; go sara nap̃okasi euga wo 
da moro pei tea taeluaana ki noai maga ni natave mau; go natave ega wo da moro 
pakilina naga ega mari sa ki navanua mau. 

12Go Sup̃e e noa, Tea waia e pei navaivaiana ni navasasokiana waina a mari a 
namawota kakagu go nimu go ni sara nalo mauri waina eu sikoti mu doko, sara 
tagona go sara tagona: 

13A po lawo ki asoara aginau napopouru, go ega wo pei navaivaiana ni 
navasasokiana namawota kakagu go ni navanua. 

14Go ega wo pakilina, ragi waina aga wo piragi napopouru sikai umai elagi ni 
navanua, naga asoara ega wo pei tea vunusiana napopouru, 

15Go aga wo midoa ki navasasokiana aginau, waina e doko namawota kakagu go 
nimu go ni sara nalo mauri ni sara nap̃okasi; go noai maga euga wo da moro pei 
natave naga ega mari sa ki sara nap̃okasi mau. 

16Go asoara ega wo doko napopouru; go aga wo leo punusi a, naga aga midoa ki 
navasasokiana waina e du du po du mau du namawota kaka ni Sup̃e go ni sara 
nalo mauri ni sara nap̃okasi waina eu doko navanua. 

17Go Sup̃e e noa ki Noah, e naga, Tea waia e pei navaivaiana ni navasasokiana 
waina a po lawosoki a namawota kakagu go ni sara nap̃okasi waina eu doko 
navanua. 

18Go Noah natuna naanoai maga, waina eu dave m̃elu dua ki areka, eu pei Shem, 
go Ham, go Yafeth: go Ham e pei tama ni Kanaan. 

19Nara dolu eu pei Noah natuna naanoai maga: go nara naworaworada eu 
sokapule maramana mamau. 

20Go Noah e atulake pei naatam̃oli kili natano, po lawo roara ni vaine sikai: 

21Go e munu waine seara, po matamaloku; go e m̃alam̃ala ekopu ni tap̃aup̃au 
aneana. 

22Go Ham, tama ni Kanaan, e punusi nam̃alam̃alaana ni tamana, po noa ki taina 
dua asa katama. 

23Go Shem go Yafeth ero dape sugoro sikai, po doropusi a napauda, po sukasuka 
pano, po kulugoro nam̃alam̃alaana ni tamada; go namatada ero leo kitaku, go 
ero da punusi nam̃alam̃alaana ni tamada mau. 

24Go Noah e darapa marua ki waine aneana, po atae tea waina natuna takariki e 
mari a paki nia. 

25Go e naga, Kanaan ega vei tea vasasakiana; Ega wo magi taina maga pei tea 
suasua ki tea suasua maga. 

26Go e naga, Yehovah, Sup̃e ki Shem, ega vei tea vasam̃atakiana; Go Kanaan ega 
vei tea suasua aneana. 

27Sup̃e ega mari Yafeth ega vei tea welewelea, Go ega toko tap̃aup̃au maga ki 
Shem; Go Kanaan ega vei tea suasua aneana. 

28Go Noah e mauri edaku ki natave natau p̃onotia dolu rualima takuna lima. 

29Go naaleatia mamau puti ki Noah eu pei natau p̃onotia loveti rualima takuna 
lima: go e mate. 

Jenesis 10 

1Go tea maga waia eu pei navakilinaana maga ni Noah natuna naanoai maga, 
Shem, Ham, go Yafeth: go natuda naanoai maga eu madeada pakilina edaku ki 
natave. 

2Yafeth natuna naanoai maga; Comer, go Makok, go Madai, go Yavan, go Tubal, 
go Meshek, go Tiras. 

3Go Comer natuna naanoai maga; Ashkenas, go Rifath, go Tokarmah. 

4Go Yavan natuna naanoai maga; Elishah, go Tarshish, Kittim, go Dodanim. 

5Nara naure maga ni nalauna maga eu pei tea tap̃otawotaeana ara navanua 
adeada maga, sara naatam̃oli pae namenada maga; pae naworada maga, nalauna 
adeada maga. 

6Go Ham natuna naanoai maga; Kush, go Misraim, go Put, go Kanaan. 

7Go Kush natuna naanoai maga; Seba, go Havilah, go Sabtah, go Raamah, go 
Sabteka: go Raamah natuna naanoai maga; Sheba go Dedan. 

8Go Kush e pesi Nimrod: nae e atulake pei tea marimatua navanua. 

9E pei tea valako marimatua narae ni Yehovah: nalakena tea wanogoe eu noa, 
Dakiusi Nimrod tea valako marimatua narae ni Yehovah. 

10Go naatulakeana ni namarakiana aneana e pei Babel, go Erek, go Akad, go 
Kalneh, navanua ni Shinar. 

11E m̃elu dua ki navanua wanogoe paki Ashur pano, po davagi Nineveh, go 
Rehoboth‐Ir, 

12go Kalah, go Resen namawota ni Nineveh go ni Kalah (tea wanogoe e pei 
natokoana warua). 

13Go Misraim e pesi Ludim, go Ananim, go Lehabim, go Naftuhim, 

14Go Pathrusim, go Kasluhim (waina Filistine maga eu m̃elu ara pano), go 
Kaftorim. 

15Go Kanaan e pesi Sidon tea takalapa aneana, go Heth; 

16Go naworawora ni Yebus, go naworawora ni Amor, go naworawora ni Cirkash; 

17Go naworawora ni Hivah, go naworawora ni Arka, go naworawora ni Sina; 

18Go naworawora ni Arvad, go naworawora ni Semara, go naworawora ni 
Hamath; go ragi edaku naworawora maga ni Kanaan eu sokapule. 

19Go kokoi ki naworawora ni Kanaan e pae Sidon pano, waina ku paki Cerar, pa 
pa pa po paki Casa; waina ku paki Sodom go Comorrah go Admah go Seboim, pa 
pa pa po paki Lasha. 

20Tea maga wanogoe eu pei Ham natuna naanoai maga, pae naworaworada 
maga, pae namenada maga, navanua adeada maga, nalauna adeada maga. 

21Go magi Shem, tama ni Eber natuna maga mamau puti, tai takalapa ni Yafeth, 
natuna maga eu maneana ma pakilina. 

22Shem natuna naanoai maga; Elam, go Ashur, go Arpakshad, go Lud, go Aram. 

23Go Aram natuna naanoai maga; Us, go Hul, go Cether, go Mash. 

24Go Arpakshad e pesi Shelah; go Shelah e pesi Eber. 

25Go natuna naanoai dua ero magi Eber pakilina: nagisa ni tea sikai Pelek; 
nalakena naaleatia aneana maga, maramana e pei tea tap̃otawotaeana; go nagisa 
ni taina e pei Yoktan. 

26Go Yoktan e pesi Almodad, go Shelef, go Hasarmaveth, go Yerah; 

27Go Hadoram, go Usal, go Diklah; 

28Go Obal, go Abimael, go Sheba; 

29Go Ofir, go Havilah, go Yobab: tea mamau puti wanogoe eu pei Yoktan natuna 
naanoai maga. 

30Go natokoana adeada e pae Mesha pano, waina ku paki Sefar, tava ni taleva ni 
elo sake. 

31Tea maga wanogoe eu pei Shem natuna naanoai maga, pae naworaworada 
maga, pae namenada maga, navanua adeada maga, pae nalauna adeada maga. 

32Tea maga wanogoe eu pei Noah natuna naanoai maga naworaworada maga, 
pae navakilinaana adeada maga, nalauna adeada maga: go nara nalauna maga 
eu pei tea tap̃otawotaeana ara maramana edaku ki natave. 

Jenesis 11 

1Go maramana mamau e pei nagole sikai maau go navasaana sikai maau. 

2Go e pakilina, ragi waina eu do surata paki taleva ni elo sake, naga eu pap̃ai malo 
matemate sikai navanua ni Shinar; go eu doko tokora wanogoe doko. 

3Go eu dum̃ada noa ki da, eu naga, Ita, tuga mari brik maga, go tuga tao ni m̃ata 
ki nia. Go eu peani brik e pei vatu adeada, go eu peani bitumen e pei laime 
adeada. 

4Go eu naga, Ita, tuga tum̃agida davagi natokoana sikai, go nasum̃a varau 
pakilagi sikai, go nap̃auna ega toko nakoroatelagi, go tuga tum̃agida manigida 
mari nagisa sikai; naga tuga ta pei tea taperaverakiana paki narae ni maramana 
mamau mau. 

5Go Yehovah e siwo umai naga ega vunusi natokoana go nasum̃a varau pakilagi, 
waina naatam̃oli natuda maga eu davagi a. 

6Go Yehovah e noa, P̃a leo, eu pei narei sikai maau, go eu mamau puti peani 
nagole sikai maau; go tea waia e pei tea waina eu atulake asa naga euga mari a: 
go ragi waia te navatuna sikai waina eu midoa ki nia naga euga mari a, ega wo 
da pei tea taeluaana ki ara mau. 

7Ita, tuga siwo pano, po mari nagoleda ega vinovinoi tokora wanana, naga euga 
ta dum̃ada dogoatae nagoleda mau. 

8Go Yehovah e daperavera ki da m̃elu dua ki tokora wanogoe paki narae ni 
maramana mamau: go eu makoto ki natavagiana ni natokoana. 

9Nalakena tea wanogoe nagisana e pei tea sosoana ki Babel; nalakena Yehovah 
e mari nagole ni maramana mamau e pinovinoi tokora wanogoe: go Yehovah e 
daperavera ki da m̃elu dua ki tokora wanogoe paki narae ni maramana mamau. 

10Tea maga waia eu pei navakilinaana maga ni Shem. Shem e pei tea ni natau 
p̃onotia sikai, po pesi Arpakshad edaku ki natave natau dua: 

11Go Shem e mauri edaku ki e pesi Arpakshad natau p̃onotia lima, po pesi natuna 
naanoai maga, go natuna nagoroi maga. 

12Go Arpakshad e mauri natau rualima dolu tamate lima, po pesi Shelah: 

13Go Arpakshad e mauri edaku ki e pesi Shelah natau p̃onotia pati tamate dolu, 
po pesi natuna naanoai maga, go natuna nagoroi maga. 

14Go Shelah e mauri natau rualima dolu, po pesi Eber: 

15Go Shelah e mauri edaku ki e pesi Eber natau p̃onotia pati tamate dolu, po pesi 
natuna naanoai maga go natuna nagoroi maga. 

16Go Eber e mauri natau rualima dolu tamate pati, po pesi Pelek: 

17Go Eber e mauri edaku ki e pesi Pelek natau p̃onotia pati rualima takuna dolu, 
po pesi natuna naanoai maga go natuna nagoroi maga. 

18Go Pelek e mauri natau rualima dolu, po pesi Reu: 

19Go Pelek e mauri edaku ki e pesi Reu natau p̃onotia dua tamate loveti, po pesi 
natuna naanoai maga go natuna nagoroi maga. 

20Go Reu e mauri natau rualima dolu tamate dua, po pesi Seruk: 

21Go Reu e mauri edaku ki e pesi Seruk natau p̃onotia dua tamate larua, po pesi 
natuna naanoai maga go natuna nagoroi maga. 

22Go Seruk e mauri natau rualima dolu, po pesi Nahor: 

23Go Seruk e mauri edaku ki e pesi Nahor natau p̃onotia dua, po pesi natuna 
naanoai maga go natuna nagoroi maga. 

24Go Nahor e mauri natau rualima dua tamate loveti, po pesi Terah: 

25Go Nahor e mauri edaku ki e pesi Terah natau p̃onotia sikai rualima takuna 
sikai tamate loveti, po pesi natuna naanoai maga go natuna nagoroi maga. 

26Go Terah e mauri natau rualima larua, po pesi Abram, Nahor, go Haran. 

27Go tea maga waia eu pei navakilinaana maga ni Terah. Terah e pesi Abram, 
Nahor, go Haran; go Haran e pesi Lot. 

28Go Haran e mate narae ni tamana Terah navanua waina e pakilina asa, Ur ki 
tea ni Kaldea maga. 

29Go Abram go Nahor ero piragi nagoroi: nagisa ni nagoroi ki Abram e pei Sarai; 
go nagisa ni nagoroi ki Nahor, Milkah, natu ni Haran, tama ni Milkah, go tama ni 
Iskah. 

30Go Sarai e dim̃o; e dika natuna. 

31Go Terah e piragi lua natuna Abram, go Lot natu ni Haran, natu ni natuna, go 
sulina Sarai, nagoroi ki natuna Abram; go ero sikoti ra pano m̃elu dua ki Ur ki 
tea ni Kaldea maga, naga euga vaki navanua ki Kanaan; go eu rumai paki Haran, 
po doko tokora wanogoe. 

32Go naaleatia maga ki Terah eu pei natau p̃onotia dua tamate lima: go Terah e 
mate Haran. 

Jenesis 12 

1Go Yehovah e noa ki Abram, e naga, P̃a m̃elu dua ki navanua anigo, go ki 
namatarau anigo, go ki nasum̃a ki tamam̃a, po paki navanua waina aga wo pisei 
ki‐go asa: 

2Go aga wo mari ko p̃a wo pei nalauna warua, go aga wo pasa m̃ata ki‐go, po mari 
nagisam̃a ega wo p̃arua; go p̃a vei nalakena ni navasam̃atakiana: 

3Go aga wo pasa m̃ata ki tea maga waina eu pasa m̃ata ki‐go, go naata waina e 
pasasa ki‐go aga wo pasasa ki nia: go naworawora mamau puti ni maramana 
euga wo pei tea vasam̃atakiana ako. 

4Go Abram e pano, dapala waina Yehovah e pasa ki nia asa; go Lot e sikoti a pano; 
go Abram e pei tea ni natau rualima larua tamate lima ragi waina e m̃elu dua ki 
Haran pano. 

5Go Abram e piragi lua anagoroi Sarai, go Lot natu ni taina, go naloriki adeada 
mamau puti waina eu dalua e, go naatam̃oli maga waina eu piragi soki ra Haran: 

go eu m̃elu pano naga euga vaki navanua ni Kanaan; go eu rumai paki navanua 
ni Kanaan. 

6Go Abram e surata duaduru navanua pa pa paki tokora ki Shekem, pa pa paki 
oak ki Moreh. Go ragi wanogoe naworawora ni Kanaan eu doko navanua. 

7Go Yehovah e pakilina ki Abram, po noa, Aga wo dua naworaworam̃a navanua 
waia: go e magi Yehovah waina e pakilina ki nia, e maneana davagi wede ni 
naviriana sikai tokora wanogoe. 

8Go e m̃elu dua ki tokora wanogoe po paki tava ni taleva ni elo sake ni Beth‐el, 
po sike tap̃aup̃au aneana asa, Beth‐el e doko taleva ni elo musu, go Ai e doko 
taleva ni elo sake: go e magi Yehovah davagi wede ni naviriana sikai tokora 
wanogoe, po soso nagisa ni Yehovah. 

9Go Abram e dakai po surata, e do disurisu paki Sauth. 

10Go navitoloana sikai e doko navanua: go Abram e siwo paki Ityipt pano naga 
ega m̃enaki asa; nalakena navitoloana e p̃arua navanua. 

11Go e pakilina ragi waina e po umai paki m̃aladigi naga ega sili Ityipt, naga e noa 
ki anagoroi Sarai, e naga, P̃a leo, a pavara ni ko, a atae naga nigo ku pei nagoroi 
raewia ni navunusiana: 

12Go ega wo pakilina, ragi waina naka ni Ityipt euga wo punusi ko, naga euga wo 
noa, Tea waia e pei anagoroi: go euga wo maripunue au, ma euga wo mauti ko 
p̃a wo mauri. 

13P̃a noa naga ku pei goregu, a pavara ni ko asa: naga ega wia ki nau nalakena 
nigo, go naga naatagu ega mauri nalakena nigo. 

14Go e pakilina, ragi waina Abram e umai paki Ityipt, naga naka ni Ityipt eu 
punusi nagoroi wanogoe naga nae e pei raewia liu. 

15Go tea maraki maga ki Faraoh eu punusi a, po pasa samasamani a paki Faraoh: 
go nagoroi wanogoe e pei tea viragiluaana paki ekopu ni nasum̃a ki Faraoh. 

16Go e mari m̃ata ki Abram nalakena nae: go e peani shiip maga, go kau maga, go 
ass anoai maga, go tea suasua naanoai maga, go tea suasua nagoroi maga, go ass 
goroi maga, go kamel maga. 

17Go Yehovah e atugi Faraoh go nasum̃a aneana ki naatugiana warua maga 
nalakena Sarai Abram anagoroi. 

18Go Faraoh e soso Abram, po noa, Nasava waia ku po mari a paki nau? Ekasana 
ku da noa ki nau naga e pei am̃agoroi? 

19Ekasana ku noa, Nae e pei goregu? E pei nalakena a piragi lua e naga ega vei 
agugoroi: go ragi waia p̃a leo am̃agoroi, p̃a viragi lua e, go p̃a vano. 

20Go Faraoh e dip̃aki naatam̃oli seara asa: go eu pitana ki nia pano, go anagoroi, 
go tea mamau puti waina e peani ra. 

Jenesis 13 

1Go Abram e sake m̃elu dua ki Ityipt pano, nae, go anagoroi, go tea mamau puti 
waina e peani ra, go Lot e sikoti a, eu mamau paki Sauth pano. 

2Go Abram e pei sogolapa warua ni katel maga, go ni silver, go ni kold. 

3Go e pano, pae nasurataana aneana maga, pae Sauth pa pa pa po paki Beth‐el, 
paki tokora waina tap̃aup̃au aneana e doko asa sala vea, namawota ni Beth‐el go 
ni Ai; 

4Paki tokora ni wede ni naviriana, waina e mari a tokora wanogoe sala vea: go 
Abram e soso nagisa ni Yehovah tokora wanogoe. 

5Go Lot, waina e sikoti Abram pano, nae ma e peani navata maga ni shiip go ni 
naninani, go navata maga ni kau, go tap̃aup̃au maga. 

6Go navanua e mari sa ova ra, naga eroga dum̃ada sikoti ra doko: nalakena 
naloriki adeada e p̃arua, dapala ero mari sa dum̃ada sikoti ra doko. 

7Go navululuana sikai e doko namawota ni tea leoparatiki maga ni katel ki 
Abram, go ni tea leoparatiki maga ni katel ki Lot. Go naworawora ni Kanaan go 
naworawora ni Peris eu doko navanua ragi wanogoe. 

8Go Abram e noa ki Lot, e naga, Navululuana seara, a pavara ni ko asa ega ta doko 
namawota kakagida go namawota ni tea leoparatiki aginau maga go tea 
leoparatiki anigo maga mau, nalakena toro pei tamataida. 

9Navanua mamau e da doko naraem̃a kite? P̃a va dua ki nau pano, a pavara ni ko 
asa: ku pe vaki taleva ni mawiri, a pe wo paki taleva ni matua; kite ku pe vaki 
taleva ni matua, a pe wo paki taleva ni mawiri. 

10Go Lot e sike namatana po punusi Malo Matemate mamau ni Yordan, naga e 
pei noai sara mau, e pea ki Yehovah e mari sa ki Sodom go Comorrah, e dakiusi 
roara ki Yehovah, e dakiusi navanua ni Ityipt, waina ku paki Soar. 

11Go Lot e matadoa Malo Matemate mamau ni Yordan; go Lot e surata paki ist 
pano: go ero dum̃ada padua ki da pano. 

12Abram e doko navanua ni Kanaan, go Lot e doko natokoana maga ni Malo 
Matemate, po disurisugi tap̃aup̃au aneana pa pa paki Sodom. 

13Go naatam̃oli maga ni Sodom eu sigisigileo po pei tea marinaleosa warua liu 
paki Yehovah. 



25 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

14Go Yehovah e noa ki Abram, edaku ki Lot e padua ki nia pano, e naga, P̃a sike 
namatam̃a, po leo pae tokora waina ku du asa, po leo paki north, go paki sauth 
go paki ist go paki west: 

15Nalakena navanua mamau waina ku punusi a, aga wo dua mu ma 
naworaworam̃a asa, pa pa ega tu du po du mau du. 

16Go aga wo mari naworaworam̃a euga wo dakiusi nam̃otam̃ota ni navanua: 
waina te naata e pe veve atae nam̃otam̃ota ni navanua, naworaworam̃a ma eu 
pe wo pei tea veveana. 

17P̃a tuleana, p̃a surata duaduru navarauana kakana go naweleweleana kakana; 
nalakena aga wo dua ko asa. 

18Go Abram e disugi tap̃aup̃au aneana, po umai doko nalake ni oak maga ni 
Mamre, waina eu doko Hebron, go e magi Yehovah davagi wede ni naviriana 
sikai tokora wanogoe. 

Jenesis 14 

1Go e pakilina naaleatia maga ki Amrafel nawota ni Shinar, Ariok nawota ni 
Ellasar, Kedorlaomer nawota ni Elam, go Tidal nawota ni Koim, 

2Naga eu mari navakalo paki Bera nawota ni Sodom, go paki Birsha nawota ni 
Comorrah, Shinab nawota ni Admah, go Shemeber nawota ni Seboim, go nawota 
ni (Bela waina e pei Soar.) 

3Tea mamau puti wanogoe eu saisai dum̃ada p̃alugoro ra nap̃aloa ni Siddim 
(waina e pei Natasi ni Natasimena). 

4Natau rualima sikai tamate dua eu magi Kedorlaomer suasua, go natau tamate 
ketolu eu dip̃aki lua e asa. 

5Go natau tamate kevati Kedorlaomer, go nawota maga waina eu sikoti a doko 
eu rumai, po atugi naworawora ni Refaim waina eu doko Ashteroth‐karnaim, go 
naworawora ni Susim waina eu doko Ham, go naworawora ni Emim waina eu 
doko Shaveh‐kiriathaim, 

6Go naworawora ni Hor waina eu doko tava adeada Seir, pa pa paki El‐paran, 
waina e doko pisari masop̃alo. 

7Go eu liliu, po umai paki En‐mishpat (waina e pei Kadesh), po atugi navanua 
mamau ki naworawora ni Amalek, go eu moro atugi naworawora ni Amor, waina 
eu doko Hasason‐tamar. 

8Go nawota ni Sodom e pano, nara ma nawota ni Comorrah, go nawota ni 
Admah, go nawota ni Seboim, go nawota ni Bela (waina e pei Soar) eu mamau; 
go eu mari ovara ni navakalo dip̃a ra nap̃aloa ni Siddim; 

9Dip̃a Kedorlaomer nawota ni Elam, go Tidal nawota ni Koim, go Amrafel nawota 
ni Shinar, go Ariok nawota ni Ellasar; nawota pati eu dip̃a elima. 

10Go nap̃aloa ni Siddim e pei m̃oru ni bitumen; go nawota ni Sodom go ni 
Comorrah ero sava pano, go ero dowo tokora wanogoe, go tea maga waina eu 
mauri doko eu sava paki tava pano. 

11Go eu dape puti naloriki ni Sodom go ni Comorrah, go navinaga mamau puti 
adeada, po pano. 

12Go eu puati Lot, natu ni tai ni Abram, waina e doko Sodom, go naloriki aneana 
maga, po pano. 

13Go tea sava pano sikai e umai, po noakisai Abram nawora ni Heberu asa: go 
nae e doko nalake ni oak maga ki Mamre nawora ni Amor, tai ni Eshkol, go tai ni 
Aner; go nara ma Abram eu dum̃ada silae ra. 

14Go ragi waina Abram e dogo naga taina e pei tea vuatiana pano, e maraki lua 
tea vasapiseikiana naanoai aneana maga, waina eu pakilina nasum̃a aneana, 
p̃onotia dolu rualima takuna sikai tamate latolu, po sava dausi ra pa pa paki Dan. 

15Go e dum̃ana dap̃otae a dip̃a ra p̃ogi, nae go tea suasua aneana maga, po atu ra, 
po kopasi ra pa pa paki Hobah, waina e doko taleva ni mawiri ni Damaseko. 

16Go e piragi puti naloriki liliu, go e piragi taina Lot, go naloriki aneana maga 
liliu, go nagoroi maga ma, go narei. 

17Go nawota ni Sodom e pano naga ega sua e, edaku ki e liliu pae naatugiana ni 
Kedorlaomer go nawota maga waina eu sikoti a doko, nap̃aloa ni Shaveh (waina 
e pei Nap̃aloa ki Nawota). 

18Go Melkisedek nawota ni Salem e dape bred go waine dave umai: go nae e pei 
tea viri ki Sup̃e Vakilagi Mau. 

19Go e pasa m̃ata ki nia, po noa, Abram ega vei tea vasam̃atakiana ki Sup̃e 
Vakilagi Mau, talakea ni nakoroatelagi go maramana: 

20Go Sup̃e Vakilagi Mau ega vei tea vasam̃atakiana, waina e po pitua ki tea 
kokona ki‐go maga paki nam̃elearum̃a. Go e dua e kerualima sikai ni sara naleo. 

21Go nawota ni Sodom e noa ki Abram, e naga, P̃a tua au naatam̃oli maga, go p̃a 
tum̃am̃a dape naloriki maga. 

22Go Abram e noa ki nawota ni Sodom, e naga, A po sike nam̃elearugu paki 
Yehovah, Sup̃e Vakilagi Mau, talakea ni nakoroatelagi go maramana, 

23Naga aga wo da dape te nalolo kite te natali ni nam̃elevasiana kite te navatuna 
seara waina e pei tea anigo mau, ku pe noa, A po mari Abram e pei sogolapa: 

24Kinau aga tika, ma tea waina natureai maga eu po gani a ega sikina pei aginau, 
go namagovai agi naatam̃oli maga waina eu sikoti au pano; Aner, Eshkol, go 
Mamre, nara euga tape namagovai adeada. 

Jenesis 15 

1Ragi edaku ki naleo maga wanogoe navasaana ki Yehovah e umai paki Abram 
navunusiana sikai, po noa, P̃a ta mataku mau, Abram; kinau a pei nakokoro 
anigo, go namoriana warua liu anigo. 

2Go Abram e noa, Talakeagu Yehovah O, p̃a wo dua au nasava? Go kinau a pano 
a dika natugu, go tea waina ega wo pei talakea ni nasum̃a aginau e pei Damaseko 
Elieser. 

3Go Abram e noa, P̃a leo, ku da dua au te natugu mau: go p̃a leo, tea waina e 
pakilina nasum̃a aginau e peani p̃aumaso aginau. 

4Go p̃a leo, navasaana ki Yehovah e umai paki nia, po noa, Naatam̃oli wanogoe 
ega wo da peani p̃aumaso anigo mau; ma tea waina ega wo dave m̃elu dua ki 
namaritam̃a nae ega wo peani p̃aumaso anigo. 

5Go e piragi a paki katama, po noa, P̃a leo paki nakoroatelagi, po peve m̃asoe 
maga, ku pe veve atae ra: go e noa ki nia, e naga, naworaworam̃a euga wo 
dapalana. 

6Go e saralomau Yehovah; go e midoa ki nia naga ega maneana pei 
namarinaleoleanaana. 

7Go e noa ki nia, e naga, Kinau a pei Yehovah waina e piragi lua ko m̃elu dua ki 
Ur ki Kaldea maga umai, naga aga tua ko navanua waia naga p̃a veani a. 

8Go e noa, Talakeagu Yehovah O, aga atae dapale sava naga aga wo peani a? 

9Go e noa ki nia, e naga, P̃a maginau puati kau goroi sikai ni natau dolu, go 
naninani goroi sikai ni natau dolu, go shiip anoai sikai ni natau dolu, go turi sikai, 
go tokopea vusavusa sikai. 

10Go e maneana puati tea mamau puti wanogoe, po dap̃orae ra m̃aleoputo, po 
doropusi sara matele eu doko pisari matele kerua kakada: ma e da dap̃orae 
manu mau. 

11Go manu seresere eu siwo umai paki nalo mate maga wanogoe, go Abram e 
suipuro ra pano. 

12Go ragi waina elo e m̃aladigi musu, namaturuana warua sikai e dowo Abram; 
go p̃a leo, namatakuana warua sikai ni namaligo warua e dowo asa. 

13Go e noa ki Abram, e naga, P̃a atae m̃ata ki nia naga naworaworam̃a euga wo 
pei nam̃enaki atatoko navanua sikai waina e da pei tea adeada mau, po madeada 
suasua; go euga wo mari ra euga wo dogokitesa natau p̃onotia pati; 

14Go nalauna wanogoe ma, waina euga wo maneana suasua, aga wo pasap̃otae 
a: go euga wo edaku m̃elu dua ki nia umai po dape naloriki laapa umai. 

15Ma nigo p̃a wo pa punusi tamam̃a maga natam̃ateana; p̃a wo pei tea ovakiana 
ragi waina p̃a wo kapuara p̃ia. 

16Go tagona kevati euga wo liliu umai paki nea: nalakena namarinaleotageleana 
ki naworawora ni Amor e ko da pura ragi waia mau. 

17Go e pakilina, naga, ragi waina elo e musu, go e maligo, p̃a leo, m̃oru ni upu 
asua sikai, go nasulu soro sikai waina e duaduru namawota ni matele maga 
wanogoe pano. 

18Naaleatia wanogoe Yehovah e mari navasasokiana sikai paki Abram, po noa, A 
po dua naworaworam̃a navanua waia, pae noaisara ni Ityipt pa pa paki noaisara 
warua, noaisara Eufrates: 

19Naworawora ni Kain, go naworawora ni Kenis, go naworawora ni Kadmon, 

20Go naworawora ni Heth, go naworawora ni Peris, 

21go naworawora ni Refaim, Go naworawora ni Amor, go naworawora ni 
Kanaan, go naworawora ni Cirkash, go naworawora ni Yebus. 

Jenesis 16 

1Go Sarai Abram anagoroi e da maneana dape piakiki seara mau: go e peani tea 
suasua nagoroi sikai, nagoroi ni Ityipt, waina nagisana e pei Hakar. 

2Go Sarai e noa ki Abram, e naga, P̃a leo, Yehovah e p̃ogoro au naga aga ta dape 
te pipia mau; p̃a va punusi tea suasua nagoroi aginau, a pavara ni ko asa, mase a 
pe vei tea tavagiana pae asa. Go Abram e dogo parati ki nadaleo ni Sarai. 

3Go Sarai Abram anagoroi e piragi Hakar nagoroi ni Ityipt, tea suasua nagoroi 
aneana, edaku ki Abram e doko navanua ni Kanaan natau rualima sikai, po dua 
anawota Abram asa naga ega vei anagoroi. 

4Go e pa punusi Hakar, go e diena: go ragi waina e punusi naga e diena, nawota 
nagoroi aneana e pei tea midoakip̃alokiana namatana. 

5Go Sarai e noa ki Abram, e naga, Namari‐sa‐kinau‐ana ega toko ako: kinau a 
pitua ki tea suasua nagoroi aginau paki narum̃am̃a; go ragi waina e punusi naga 
e diena, a pei tea midoakip̃alokiana namatana: Yehovah ega vasap̃otae 
namawota kakagida. 

6Ma Abram e noa ki Sarai, e naga, P̃a leo, tea suasua nagoroi anigo e doko 
nam̃elearum̃a; p̃a mari paki nia tea waina e p̃ia namatam̃a. Go Sarai e mari a e 
dogokitesa, go e sava m̃elu dua ki naraena pano. 

7Go agelo ki Yehovah e pap̃ai a pisari namata noai sikai masop̃alo, namata noai 
ni napua ni Shur. 

8Go e noa, Hakar, tea suasua nagoroi ki Sarai, ku pae esava umai? Go ku paki 
esava pano? Go e noa, Kinau a sava pano m̃elu dua ki narae ni Sarai nawota 
nagoroi aginau. 

9Go agelo ki Yehovah e noa ki nia, e naga, P̃a liliu pano punusi nawota nagoroi 
anigo, go p̃a tum̃am̃a doro ko pakitano etano ni nam̃elearuna. 

10Go agelo ki Yehovah e noa ki nia, e naga, Aga wo mari naworaworam̃a euga wo 
laapa sa, dapala euga wo da pei tea veveana mau nalakena nalaapaana. 

11Go agelo ki Yehovah e noa ki nia, e naga, P̃a leo, nigo ku diena, go p̃a wo dape 
piakiki naanoai sikai; go p̃a wo soso nagisana ki Ishmael, nalakena Yehovah e po 
dogo narogokitesaana anigo. 

12Go nae ega wo dakiusi ass mila sikai m̃aleoputo ni naatam̃oli maga; 
nam̃elearuna ega wo dip̃a sara naatam̃oli, go nam̃elearu ni sara naatam̃oli euga 
wo dip̃a e; go ega wo doko narae ni taina mamau puti. 

13Go e soso nagisa ni Yehovah waina e pasa ki nia, ki Nigo ku pei Sup̃e waina ku 
punusi: nalakena e noa, A po leousi nea ma tea waina e punusi au kite? 

14Nalakena tea wanogoe m̃oru ni noai wanogoe e pei tea sosoana ki Beer‐lahai‐
roi; p̃a leo, e doko namawota ni Kadesh go ni Bered. 

15Go Hakar e magi Abram dape natuna naanoai sikai: go Abram e soso nagisa ni 
natuna naanoai, waina Hakar e dape a, ki Ishmael. 

16Go Abram e pei tea ni natau rualima latolu tamate latesa, ragi waina Hakar e 
magi Abram dape Ishmael. 

Jenesis 17 

1Go ragi waina Abram e pei tea ni natau rualima loveti tamate loveti, Yehovah e 
pakilina ki Abram, po noa ki nia, e naga, Kinau a pei Sup̃e Kasua Mau; p̃a surata 
naraegu, go p̃a wia lua. 

2Go aga wo mari navasasokiana aginau namawota kakagida, go aga wo mari ko 
p̃a wo laapa sa. 

3Go Abram e dowo dap̃olosiwo: go Sup̃e e pasa ki nia, po naga, 

4Kinau, p̃a leo, navasasokiana aginau e sikoti ko doko, go p̃a wo pei tama ni 
nalauna laapa. 

5Go nagisam̃a ega ta moro pei tea sosoana ki Abram mau, ma nagisam̃a ega vei 
Abraham; nalakena a po mari ko ku pei tama ni nalauna laapa. 

6Go aga wo mari ko p̃a wo pavakawora p̃arua sa, go aga wo mari ko p̃a wo pei 
nalauna maga, go nawota maga euga wo m̃elu ako umai. 

7Go aga wo lawosoki navasasokiana aginau namawota kakagida go namawota 
kakagu ma naworaworam̃a waina euga wo edaku ki‐go sara tagona adeada, ega 
wo pei navasasokiana waina ega wo du du po du mau du, naga aga vei Sup̃e anigo 
go agi naworaworam̃a waina euga wo edaku ki‐go. 

8Go aga wo dua mu ma naworaworam̃a waina euga wo edaku ki‐go, navanua ni 
nam̃enaki‐atatokoana anigo maga, navanua mamau ni Kanaan, ega wo pei 
naveaniana waina ega wo du du po du mau du; go aga wo pei Sup̃e adeada. 

9Go Sup̃e e noa ki Abraham, e naga, Go nigo, navasasokiana aginau p̃a vavaigoro 
e nimu ma naworaworam̃a, waina euga wo edaku ki‐go sara tagona adeada. 

10Tea waia e pei navasasokiana aginau, waina kuga vavaigoro e, namawota 
kakagida go namawota kakagu ma naworaworam̃a waina euga wo edaku ki‐go; 
sara naanoai kakamu euga vei tea tovadaviviana. 

11Go kuga vei tea tovadaviviana nawili vea ni nap̃okasimu; go ega wo pei 
navaivaiana ni navasasokiana namawota kakagu ma nimu. 

12Go tea ni naaleatia latolu ega vei tea tovadaviviana kakamu, sara naanoai ni 
sara tagona animu, tea waina e pakilina nasum̃a, go tea waina e pei tea 
vakotoviana ki m̃ane paki te naata p̃ota, waina e da pei tea ni naworaworam̃a 
mau. 

13Tea waina e pakilina nasum̃a anigo, go tea waina e pei tea vakotoviana ki m̃ane 
anigo, e one ara one naga euga vei tea tovadaviviana: go navasasokiana aginau 
ega wo doko nap̃okasimu ega wo pei navasasokiana waina ega wo du du po du 
mau du. 

14Go naanoai waina e da pei tea tovadaviviana mau waina e da pei tea 
tovadaviviana nawili vea ni nap̃okasina mau, naata wanogoe ega vei tea 
taeluaana m̃elu dua ki namatarau aneana maga: e po dapiri navasasokiana 
aginau. 

15Go Sup̃e e noa ki Abraham, e naga, Am̃agoroi Sarai, p̃a ta soso nagisana ki Sarai 
mau, ma nagisana ega vei Sarah. 

16Go aga wo pasa m̃ata ki nia, go aga wo dua ko natum̃a naanoai sikai asa: io, aga 
wo pasa m̃ata ki nia, go ega wo pei p̃ila ni nalauna maga; nawota maga ni nalauna 
maga euga wo m̃elu asa. 

17Go Abraham e dowo dap̃olosiwo, po muru, po noa nap̃op̃ona, e naga, Piakiki 
sikai ega wo magi tea ni natau p̃onotia sikai pakilina kite? Go Sarah, waina e pei 
tea ni natau rualima loveti, ega wo dape piakiki kite? 

18Go Abraham e noa ki Sup̃e, e naga, A masauna naga Ishmael ega mauri doko 
naraem̃a! 

19Go Sup̃e e noa, Io, ma am̃agoroi Sarah ega wo manigo dape natum̃a naanoai 
sikai; go p̃a soso nagisana ki Isaak: go aga wo lawosoki navasasokiana aginau 
paki nia ega wo pei navasasokiana waina ega wo du du po du mau du agi 
naworaworana waina euga wo edaku ki nia. 

20Go nalo ni Ishmael, a po dogo ko asa: p̃a leo, a po pasa m̃ata ki nia, go aga wo 
mari a ega wo pavakawora, aga wo mari a ega wo laapa sa; ega wo pesi tea 
maraki rualima sikai tamate dua, go aga wo mari a ega wo pei nalauna warua. 

21Ma navasasokiana aginau aga wo lawosoki a paki Isaak, waina Sarah ega wo 
manigo dape a ragi waia ni natau waina e ko puoli. 

22Go e makoto ki navasaana paki nia, go Sup̃e e padua ki Abraham sake pano. 

23Go Abraham e puati natuna Ishmael, go tea mamau puti waina eu pakilina 
nasum̃a aneana, go tea mamau puti waina eu pei tea vakotoviana ki m̃ane 
aneana, sara naanoai kaka ni naatam̃oli maga ni nasum̃a ki Abraham, po 
dovadavivi nawili vea ni nap̃okasida naaleatia sikai maau wanogoe, dakiusi 
waina Sup̃e e noa ki nia asa. 

24Go Abraham e pei tea ni natau rualima loveti tamate loveti, ragi waina e pei tea 
tovadaviviana nawili vea ni nap̃okasina. 

25Go natuna Ishmael e pei tea ni natau rualima sikai tamate dolu, ragi waina e 
pei tea tovadaviviana nawili vea ni nap̃okasina. 

26Naaleatia sikai maau wanogoe Abraham ma natuna Ishmael ero pei tea 
tovadaviviana. 

27Go naanoai mamau puti ni nasum̃a aneana, tea maga waina eu pakilina 
nasum̃a, go tea maga waina eu pei tea vakotoviana ki m̃ane paki te naata p̃ota, 
eu pei tea tovadaviviana sikoti a. 

Jenesis 18 

1Go Yehovah e pakilina ki nia nalake ni oak maga ki Mamre, go nae e do natano 
namata ni tap̃aup̃au ragi ni sui ni aleati; 

2Go e sike namatana po leo, go p̃a leo, naatam̃oli dolu eu lawodu naraena: go ragi 
waina e punusi ra, e sava dua ki namata ni tap̃aup̃au pano naga ega sua ra, go e 
kolo suai natano, Po noa, 

3Nawota aginau, a pe vap̃ai nasaup̃iaana namatam̃a, p̃a ta liu dua ki tea suasua 
anigo mau, a pavara ni ko asa: 

4P̃a suasua naga noai kiki ega vei tea tapeana umai, go kuga sarue natuamu, po 
kere one etano ni nakau. 

5Go aga wo dape matele navinaga kiki umai, go kuga silae nap̃op̃omu; kuga wo 
edaku surata pano nalakena ku po umai punusi tea suasua animu. Go eu noa. P̃a 
mari dapala waina ku po noa e. 

6Go Abraham e paki ekopu m̃araverave punusi Sarah, po noa, P̃a m̃araverave p̃a 
tape totowo ni flaur wia ega tolu, p̃a m̃oli a, ega vei keke seara, go p̃a tao ni a. 

7Go Abraham e sava paki navata ni kau maga, po puati kau natuna vusavusa sikai 
waina e manainai go e p̃ia, go e dua tea suasua asa; go e mari m̃araverave mari 
usi peni a. 

8Go e dape batar, go milk, go kau natuna vusavusa waina e mari usi peni sua e, 
po doropusi a naraeda; go e lawodu pisari ra etano ni nakau, go eu ganikani. 

9Go eu noa ki nia, eu naga, Am̃agoroi Sarah wai? Go e noa, P̃a leo. E doko ekopu 
ni tap̃aup̃au. 

10Go e noa, Aga wo liliu umai lomau punusi ko ragi vusavusa ni natau vau; go p̃a 
leo, am̃agoroi Sarah ega wo dape natuna naanoai sikai. Go Sarah e dogo e namata 
ni tap̃aup̃au, waina e doko natakuna. 

11Go Abraham go Sarah ero pei tea matua, naaleatia adeada eu laapa; Sarah e 
makoto ki navunusiana adeada nagoroi. 

12Go Sarah e muru nap̃alauna, po noa, Ragi waina a po pei tea tuai aga wo peani 
namaroana kite? Go nawota aginau ma e pei tea matua. 

13Go Yehovah e noa ki Abraham, e naga, Ekasana Sarah e muru, po noa, Kinau, 
waina a po pei tea matua, aga wo dape piakiki sikai lomau kite? 

14Te navatuna e pei tea ni namagaana dapala Yehovah e marisa mari a kite? Ragi 
tatutakiana aga wo liliu umai asa punusi ko, ragi vusavusa ni natau vau, go Sarah 
ega wo dape natuna naanoai sikai. 

15Go Sarah e pasagoro e, po noa, A da muru mau; nalakena a mataku. Go e noa, 
Ee; ma ku muru. 

16Go naatam̃oli maga wanogoe eu duleana m̃elu dua ki tokora wanogoe, po leo 
paki narae ni Sodom: go Abraham e sikoti ra pano naga ega vitana ki da. 

17Go Yehovah e noa, Kinau aga tasuru ki Abraham tea waina kinau a naga aga 
mari a kite? 

18Go Abraham ega wo pei nalauna warua go kasua lomau, go nalauna mamau 
puti ni maramana euga wo pei tea vasam̃atakiana asa. 

19Nalakena a po atae a, naga ega tip̃aki natuna maga go tea ni nasum̃a aneana 
maga waina euga wo edaku ki nia, naga euga vavaigoro napua ki Yehovah, naga 
euga mari namarinaleoleanaana go navasap̃otaeana; naga Yehovah ega viragi 
umai paki Abraham tea waina e po noa e asa. 

20Go Yehovah e noa, Nalakena nakuapiosoana ni Sodom go Comorrah e p̃arua, 
go nalakena namarinaleosaana adeada e madaga sa; 

21Aga wo siwo pano, po punusi eu po mari dapala nakuapiosoana kakana, waina 
e po umai paki nau kite? 

22Go e pe tika, a pe wo atae. Go naatam̃oli maga wanogoe ero dum̃ada doa ra 
m̃elu dua ki tokora wanogoe, po surata paki Sodom pano: ma Abraham e ko 
lawodu narae ni Yehovah. 

23Go Abraham e umai paki m̃aladigi, po noa, P̃a wo mari puoli ki tea leana maga 
sikoti tea sigisigileo maga kite? 

24Mase tea leana rualima lima eu pe toko natokoana wanogoe: p̃a wo mari puoli 
ki nia po da p̃op̃osoki tokora wanogoe nalakena tea leana rualima lima waina eu 
doko asa kite? 

25Tea wanogoe ega madu uvea ki‐go naga p̃a mari dapala naleo wanogoe, naga 
p̃a maripunue tea leana maga sikoti tea sigisigileo maga, go naga tea leana maga 
euga takiusi tea sigisigileo maga; tea wanogoe ega madu uvea ki‐go: Tea 
Vasap̃otae ni maramana mamau ega wo da mari leana kite? 

26Go Yehovah e noa, A pe vap̃ai tea leana rualima lima Sodom eu pe toko 
natokoana wanogoe, a pe wo p̃op̃osoki tokora wanogoe mamau nalakena nara. 

27Go Abraham e pasadara po noa, P̃a leo, a piviari pasa ki Talakeagu, go kinau a 
pei nam̃otam̃ota go natanoapu: 

28mase elima ni tea leana rualima lima eu pe vuoli: p̃a wo mari sa ki natokoana 
mamau nalakena elima kite? Go e noa, A pe vap̃ai rualima pati tamate lima asa, 
a pe wo da mari sa ki nia mau: 

29Go e moro sokari navasaana paki nia, po noa, Mase rualima pati eu pe vei tea 
vap̃aiana asa. Go e noa, A pe wo da mari a mau nalakena rualima pati wanogoe. 

30Go e noa, Talakeagu ega ta maeto mau, go aga wo pasa: mase rualima dolu eu 
pe vei tea vap̃aiana asa. Go e noa, A pe vap̃ai rualima dolu a pe wo da mari a mau. 

31Go e noa, P̃a leo, a po piviari pasa ki Talakeagu: mase rualima dua eu pe vei tea 
vap̃aiana asa. Go e noa, A pe wo da mari sa ki nia mau nalakena rualima dua 
wanogoe. 

32Go e noa, Talakeagu ega ta maeto mau, go aga wo moro pasa paka sikai maau 
waia: mase rualima sikai eu pe vei tea vap̃aiana asa. Go e noa, A pe wo da mari 
sa ki nia mau nalakena rualima sikai wanogoe. 

33Go Yehovah e pano, ragi waina e makoto ki navasaana paki Abraham: go 
Abraham e liliu paki tokora aneana. 

Jenesis 19 

1Go agelo dua wanogoe ero umai paki Sodom ragi melu; go Lot e do natano 
namata‐pua ni Sodom: go Lot e punusi ra, po duleana naga ega sua ra; go e kolo 
suai natano; Go e noa, 

2Pa leo, nawota aginau maga, koroga tawasi paki ekopu ni nasum̃a ki tea suasua 
animu, po m̃enaki, po sarue natuamu, go koroga wo duleana malip̃ogi sa, po 
surata pano. Go ero noa, Ee; ma aroga wo m̃enaki napua. 

3Go e pasadie p̃arua ki da; go ero dawasi punusi a, po paki ekopu ni nasum̃a 
aneana. Go e madeada mari nakaniana sikai, po dao ni bred waina leven e dika 
asa, go ero ganikani. 

4Ma ragi waina eu ko da one natano mau, naanoai maga ni natokoana, naanoai 
maga ni Sodom, eu dalivirigoro nasum̃a, natureai maga go tea matua maga, 
naatam̃oli mamau puti ni sara tokora. 

5Go eu pioso paki Lot, po noa ki nia, eu naga, Naatam̃oli dua waina ero umai paki 
ekopu punusi ko p̃ogi waia wai? P̃a viragi ra paki katama punusi gami, naga auga 
atae ra. 

6Go Lot e dave pae namata punusi ra, po kokoro namata natakuna. 

7Go e noa, A pavara ni mu, taigu maga, kuga ta mari naleo sa dapalana mau. 

8Kuga leo, a peani natugu nagoroi dua waina ero ko da atae naanoai mau; aga 
viragi ra paki katama punusi mu, a pavara ni mu asa, go kuga mari paki da dapala 
waina e p̃ia namatamu: ma kuga ta mari te navatuna paki naatam̃oli dua 
wanogoe mau; nalakena ero po umai sili melu ni nasum̃a aginau. 

9Go eu noa, P̃a suka. Go eu noa, Kanao waia e umai naga ega m̃enaki‐atatoko, go 
e naga ega vei tea vasap̃otae: ragi waia auga wo mari sa ki kiki ki da, ma auga wo 
mari sa ki p̃arua ki‐go. Go eu diesoki p̃arua ki naatam̃oli wanogoe, Lot nogo, po 
umai paki m̃aladigi naga euga marip̃orae nakokoro. 

10Ma naatam̃oli dua wanogoe ero sai ki nam̃elearuda, po puati Lot paki ekopu 
punusi ra, po kokoro namata. 

11Go ero atugi naatam̃oli maga waina eu dokogoro namata ni nasum̃a ki 
nakesaana, tea kiki go tea warua maga: dapala eu marisa pap̃ai namata. 

12Go naatam̃oli dua wanogoe ero noa ki Lot, ero naga, Ku peani tea p̃ota seara 
nea kite? M̃om̃a, go natum̃a naanoai maga, go natum̃a nagoroi maga, go tea maga 
waina ku peani ra natokoana; p̃a viragi ra dave m̃elu dua ki tokora waia: 

13Nalakena kinami aroga wo mari sa ki tokora waia, nalakena nakuapiosoana 
kakada e po p̃arua narae ni Yehovah: go Yehovah e po dip̃aki lua gami umai, naga 
aroga mari sa ki nia. 

14Go Lot e dave pano, po pasa ki m̃ona maga, waina eu dawiri natuna nagoroi 
maga, po noa, Kuga tuleana, kuga m̃elu dua ki tokora waia pano; nalakena 
Yehovah ega wo mari sa ki natokoana. Ma m̃ona maga eu midoa ki nia naga e 
alagoro pasa kalakala. 

15Go ragi namakotokotoana, agelo ero pasa suatoro ki Lot, ero noa, P̃a tuleana, 
p̃a viragi lua am̃agoroi, go natum̃a nagoroi dua waina ero pei tea vap̃aiana; naga 
p̃a ta mate nasigisigileoana ni natokoana mau. 

16Ma e mari daliali; go naatam̃oli dua wanogoe ero puati nam̃elearuna, go 
nam̃elearu ni anagoroi, go nam̃elearu ni natuna nagoroi dua; Yehovah e dodomi 
a: go ero piragi lua e, po doropusi a etaku ni natokoana. 

17Go e pakilina, ragi waina ero piragi lua sua ra paki etaku, naga e noa, P̃a sava 
pano raki namauriana anigo; p̃a ta leo kitaku mau, go p̃a ta doko te tokora sikai 
ni Malo Matemate mau; p̃a sava paki tava pano, naga p̃a ta mate mau. 

18Go Lot e noa ki da, e naga, Ee nawota aginau, ega ta dapala nogoe mau: 

19P̃a leo, tea suasua anigo e po pap̃ai nasaup̃iaana namatam̃a, go ku po mari 
nadodomiana anigo e p̃arua, waina ku po pisei ki nau asa, ku po mauti 
namauriana aginau; go kinau a marisa sava paki tava, nasaana e pe va parati ki 
nau, go a pe mate: P̃a leo, 

20natokoana waia e pei m̃aladigi naga aga sava paki asa, go nae e pei tea kiki: p̃a 
suasua naga aga sava paki asa pano (nae e da pei tea kiki kite), go naatagu ega 
wo mauri. 

21Go e noa ki nia, e naga, P̃a leo, a po moro dogo parati ki tea waina ku po noa e, 
naga aga ta dap̃olosiwo ki natokoana waina ku po noa e. 

22P̃a m̃araverave, p̃a sava paki asa pano; nalakena a marisa mari te navatuna pa 
pa p̃a wo umai paki asa. Nalakena tea wanogoe nagisa ni natokoana wanogoe e 
pei tea sosoana ki Soar. 

23Elo e sake elagi ni navanua ragi waina Lot e umai paki Soar. 

24Go Yehovah e mari brimstone go nakapu vavaga e p̃owo Sodom go Comorrah 
e m̃elu Yehovah pae nakoroatelagi umai; 

25Go e dap̃olosiwo ki natokoana maga wanogoe, go Malo Matemate mamau, go 
tea mamau puti waina eu doko natokoana maga, go tea waina e ulua natano. 

26Ma nagoroi aneana e leo kitaku natakuna, go e po pei vatu ni natasimena waina 
e lawodu. 

27Go Abraham e duleana malip̃ogi sa, po paki tokora waina e lawodu asa narae 
ni Yehovah: 

28Go e leo paki Sodom go Comorrah, go paki navanua mamau ni Malo Matemate, 
po leo punusi, go p̃a leo, naasua ni navanua e sake dakiusi naasua ni upu ni 
nakapu. 

29Go ragi waina Sup̃e e mari sa ki natokoana maga ni Malo Matemate, Sup̃e e 
midoa ki Abraham, po dip̃aki lua Lot e m̃elu dua ki natap̃olosiwokiana, ragi 
waina e dap̃olosiwo ki natokoana maga waina Lot e doko ara doko. 

30Go Lot e sake m̃elu dua ki Soar pano, po doko tava, nara ma natuna nagoroi 
dua eu mamau; nalakena e mataku doko Soar: go e doko valea sikai, nara ma 
natuna nagoroi dua. 

31Go tea takalapa e noa ki tea takariki, e naga, Tamagida e pei tea matua, go 
naanoai sikai e da doko navanua mau waina ega wo umai punusi gida, dapala 
namariana ni maramana mamau: 

32P̃a umai, toroga mari tamagida ega munu waine, go toroga wo one sikoti a, 
naga toroga magi tamagida dape naatam̃oli. 

33Go ero mari tamada e munu waine nap̃ogiana wanogoe: go tea takalapa e pano, 
po one sikoti tamana; go e da atae ragi waina e o natano asa, kite ragi waina e 
duleana asa mau. 

34Go matamai ki nia, tea takalapa e noa ki tea takariki, e naga, P̃a leo, kinau a one 
sikoti mama p̃ogi ni nanova. Toroga mari a ega moro munu waine p̃ogi waia; go 
nigo p̃a vano, po one sikoti a, naga toroga magi tamagida dape naatam̃oli. 

35Go ero mari tamada e moro munu waine nap̃ogiana wanogoe: go tea takariki 
e duleana, po one sikoti a; go e da atae ragi waina e one natano asa, kite ragi 
waina e duleana asa mau. 

36Dapala nogoe Lot natuna nagoroi dua ero magi tamada diena. 

37Go tea takalapa e dape natuna naanoai sikai, po soso nagisana ki Moab: nae e 
pei tama ni naworawora ni Moab pa pa paki naaleatia waia. 

38Go tea takariki, nae ma e dape natuna naanoai sikai, po soso nagisana ki Ben‐
ammi: nae e pei tama ni Ammon natuna maga pa pa paki naaleatia waia. 

Jenesis 20 

1Go Abraham e dakai po surata m̃elu dua ki tokora wanogoe paki navanua ni 
Sauth pano, po doko namawota ni Kadesh go ni Shur; go e m̃enaki atatoko Cerar. 

2Go Abraham e noa anagoroi Sarah, e naga, E pei goregu: go Abimelek nawota ni 
Cerar e dip̃aki lua, po piragi lua Sarah. 

3Ma Sup̃e e umai punusi Abimelek nap̃erea sikai ni p̃ogi, po noa ki nia, e naga, P̃a 
leo, ku pei tea mate, nalakena nagoroi waina ku po piragi lua e; nalakena e laki 
anawota. 

4Go Abimelek e da umai paki m̃aladigi ki nia mau: go e noa, Talakeagu, p̃a wo 
maripunue nalauna leana kite? 

5Nae e da dum̃ana noa ki nau, Nae e pei goregu, kite? Go nagoroi, nae ma e 
dum̃ana noa, Nae e pei goregu: namarinaleoleanaana ni nap̃op̃ogu go 
natautauana ni nam̃elearugu a po mari tea waia asa. 

6Go Sup̃e e noa ki nia nap̃erea wanogoe, e naga, Io, kinau a atae naga ku po mari 
tea waia namarinaleoleanaana ni nap̃op̃om̃a, go kinau ma a mauti ko ku da mari 
naleo sa dip̃a au asa mau: nalakena tea wanogoe a da suasua ki‐go naga p̃a 
kisidogo e mau. 

7Go ragi waia p̃a tua naatam̃oli wanogoe anagoroi ega liliu; nalakena e pei 
profeta sikai, go ega wo manigo dapasavasa, go p̃a wo mauri: go ku pe ta pitua 
ki nia liliu mau, p̃a atae naga p̃a wo mate lomau, nimu ma tea anigo mamau puti. 

8Go Abimelek e duleana malip̃ogi sa, po soso tea suasua aneana mamau puti, po 
dogorogo ki naleo mamau puti wanogoe paki nadaligada: go naatam̃oli maga 
wanogoe eu mataku p̃arua. 

9Go Abimelek e soso Abraham, po noa ki nia, e naga, Ku po mari nasava paki 
gami? Go a mari naleo sa nasava paki‐go, e pei nalakena ku po piragi 
namarinaleosaana warua sikai umai paki gami ma nalauna aginau? Ku po mari 
namariana maga paki nau waina e da p̃ia naga euga vei tea mariana mau. 

10Go Abimelek e noa ki Abraham, e naga, Ku punusi nasava, e pei nalakena ku po 
mari naleo waia? 

11Go Abraham e noa, nalakena a midoa ki nia, naga namatauki‐Sup̃e‐ana e 
alagoro da doko tokora waia mau; go naga euga wo maripunue au nalakena 
agugoroi. 

12Ma e pei goregu lomau, e pei natu ni mama, ma e da pei natu ni teete mau; go 
e po pei agugoroi. 

13Go ragi waina Sup̃e e mari au a surata m̃elu dua ki nasum̃a ki mama pano, a 
noa ki nia, a naga, Tea waia ega vei nadodomiana anigo waina p̃a mari a paki 
nau; sara tokora waina toroga wo umai paki asa, p̃a noa au, p̃a naga, Nae e pei 
goregu. 

14Go Abimelek e puati shiip maga go kau maga, go tea suasua naanoai maga go 
tea suasua nagoroi maga, po dua Abraham ara, po dua e anagoroi Sarah e liliu. 

15Go Abimelek e noa, P̃a leo, navanua aginau e doko naraem̃a: p̃a toko tokora 
waina e p̃ia namatam̃a. 

16Go e noa ki Sarah, e naga, P̃a leo, a po dua gorem̃a matele ni silver manu sikai: 
p̃a leo, nae e manigo pei tea kovagoro ni namatam̃a paki tea mamau puti waina 
eu sikoti ko; go ku pei tea marim̃atakiana paki tea mamau puti. 

17Go Abraham e dapasavasa ki Sup̃e: go Sup̃e e mauripauri Abimelek, go 
anagoroi, go tea suasua nagoroi aneana maga; go eu dape piakiki maga. 

18Nalakena Yehovah e p̃ogoro soki nap̃ele ni nagoroi mamau puti ni nasum̃a ki 
Abimelek, nalakena Sarah Abraham anagoroi. 

Jenesis 21 

1Go Yehovah e umai punusi Sarah dakiusi waina e noa e, go Yehovah e mari paki 
Sarah dakiusi waina e pasa asa. 

2Go Sarah e diena, po magi Abraham ragi waina e pei tea matua e maneana dape 
natuna naanoai sikai ragi tatutakiana waina Sup̃e e noa ki nia asa. 

3Go Abraham e soso nagisa ni natuna naanoai waina e maneana pakilina, waina 
Sarah e maneana dape a, ki Isaak. 

4Go Abraham e dovadavivi natuna naanoai Isaak ragi waina e pei tea ni naaleatia 
latolu, dakiusi waina Sup̃e e dip̃aki nia asa. 

5Go Abraham e pei tea ni natau p̃onotia sikai, ragi waina natuna naanoai Isaak e 
maneana pakilina. 

6Go Sarah e noa, Sup̃e e po mari au a muru; tea mamau puti waina eu dogo e 
euga wo muru sikoti au. 

7Go e noa, Sei e noa ki Abraham naga Sarah ega wo pakasusu ki natuna maga? 
Nalakena a po maneana dape natuna naanoai sikai ragi waina e pei tea matua. 

8Go piakiki wanogoe e atum̃aki, po pei tea vasue‐susu‐ana: go Abraham e mari 
nakaniana warua sikai naaleatia waina Isaak e pei tea vasuesusu‐ana. 

9Go Sarah e punusi natu ni Hakar nagoroi ni Ityipt, waina e magi Abraham dape 
a, e mari saudoa. 

10Go e noa ki Abraham, e naga, P̃a tip̃aki lua tea suasua nagoroi waia go natuna: 
nalakena natu ni tea suasua nagoroi waia ega ta peani p̃aumaso sikoti natugu 
Isaak mau. 

11Go naleo wanogoe e sa p̃arua namata ni Abraham nalakena natuna. 

12Go Sup̃e e noa ki Abraham, e naga, Ega ta sa namatam̃a mau nalakena natureai, 
go nalakena tea suasua nagoroi anigo; tea mamau puti waina Sarah e noa ki‐go 
asa, p̃a rogo parati ki nadaleona asa; nalakena naworaworam̃a euga vei tea 
sosoana pae Isaak. 

13Go aga wo mari tea suasua nagoroi natuna naanoai ega wo pei nalauna, 
nalakena e pei natum̃a. 

14Go Abraham e duleana malip̃ogi sa, po dape bred go nawili sikai ni noai, po dua 
Hakar asa, e doropusi a napauna, go piakiki, po dip̃aki lua e: go e pano, po surata 
pasap̃o masop̃alo ni Beer‐sheba. 

15Go noai waina e doko nawili e nopu, go e doropusi piakiki nalake nakau kiki 
maga sikai kakada. 

16Go e pano, po do natano kivea ki nia e madu uvea ki nia, e dapala natipe‐ki‐
nalua‐ana sikai: nalakena e noa, Aga ta punusi namateana ki piakiki mau. Go e 
do natano kivea ki nia, po sike nadaleona, po dagi. 

17Go Sup̃e e dogo nadaleo ni natureai; go agelo ki Yehovah e pioso pae 
nakoroatelagi paki Hakar, po noa ki nia, e naga, Nasava e mari ko, Hakar? P̃a ta 
mataku mau; nalakena Sup̃e e po dogo nadaleo ni natureai tokora waina e doko 
asa. 

18P̃a tuleana, po sike natureai, po silae a ki nam̃elearum̃a; nalakena aga wo mari 
a ega wo pei nalauna warua sikai. 

19Go Sup̃e e p̃olagati namatana, go e punusi m̃oru noai sikai; go e pano, po 
pakavuro nawili ki noai, po dua natureai e munu. 

20Go Sup̃e e doko sikoti natureai, go e atum̃aki; go e doko masop̃alo doko, po pei 
tea tape naasu. 

21Go e doko masop̃alo ni Paran doko: go p̃ilana e maneana piragi nagoroi sikai 
pae navanua ni Ityipt. 

22Go e pakilina ragi wanogoe, naga Abimelek go Fikol tea maraki taua ni 
naatam̃oli aneana maga ero pasa ki Abraham, po noa, Sup̃e e sikoti ko doko tea 
mamau puti waina nigo ku do mari a: 

23Go ragi waia p̃a vivisa paki nau pae Sup̃e tokora waia naga p̃a wo da soro au 
mau, go natugu mau, go natu ni natugu mau: ma dakiusi nadodomiana waina a 
po mari a paki‐go, p̃a mari a paki nau, go paki navanua waina ku po m̃enaki 
atatoko asa. 

24Go Abraham e noa, Kinau aga wo pivisa. 

25Go Abraham e pasa kasua ki Abimelek nalakena m̃oru noai, waina tea suasua 
maga ki Abimelek eu dape lua pavakoto asa. 

26Go Abimelek e noa, A da atae naata waina e po mari naleo wanogoe mau: go 
nigo ku da noakisai au asa mau, go kinau a da dogo e mau pa pa masoso. 

27Go Abraham e puati shiip maga go kau maga, po dua Abimelek ara; go nara dua 
ero mari navasasokiana sikai. 

28Go Abraham e lawo ki shiip natuda goroi larua ni navata eu doko mamau. 

29Go Abimelek e noa ki Abraham, e naga, Shiip natuda goroi larua wanae waina 
ku po lawo ki da eu doko mamau eu pei nasava? 

30Go e noa, Shiip natuda goroi larua wanae p̃a tape lua ra ki nam̃elearugu, naga 
ega maginau pei nanoasokisokiana sikai, naga a kili m̃oru noai waia. 

31Nalakena tea wanogoe e soso tokora wanogoe ki Beer‐sheba; nalakena nara 
dua ero pivisa tokora wanogoe. 

32Go ero mari navasasokiana sikai Beer‐sheba: go Abimelek e duleana, nara ma 
Fikol tea maraki taua ni naatam̃oli navakalo aneana maga, go ero liliu paki 
navanua ki Filistine maga. 

33Go e lawo nakau tamarisk sikai Beer‐sheba, po soso nagisa ni Yehovah, Sup̃e 
waina e du du po du mau du, tokora wanogoe. 

34Go Abraham e m̃enaki atatoko navanua ki Filistine maga naaleatia laapa. 

Jenesis 22 

1Go e pakilina edaku ki naleo maga wanogoe, naga Sup̃e e maridogo Abraham. 
Po noa ki nia, e naga, Abraham; go e noa, Kinau nea. 

2Go e noa, P̃a viragi lua natum̃a, natum̃a sikedau, waina ku dodomi a, Isaak nogo, 
go p̃a vano paki navanua ni Moriah; po pitua ki nia tokora wanogoe, ega vei 
naviriana tap̃arakiana sikai tava maga sikai kakada waina aga wo noa ki‐go asa. 

3Go Abraham e duleana malip̃ogi sa, po sawa ki tea sawagoro nam̃adu ni ass 
aneana, po piragi lua natureai aneana maga tea rua kakada ero sikoti a pano, 
nara ma natuna Isaak; go e dap̃orae nakau kokolo ni naviriana tap̃arakiana, po 
duleana, po pano paki tokora waina Sup̃e e noa ki nia asa. 

4Naaleatia ketolu Abraham e sike namatana, po punusi tokora wanogoe e madu 
uvea. 

5Go Abraham e noa ki natureai aneana dua, e naga, Koroga toko tokora waia 
nimu ma ass, go kinami ma natureai aroga vano pa pa paki tokora wanana; go 
aroga wo lotu, po liliu umai punusi mu. 

6Go Abraham e dape nakau kokolo ni naviriana tap̃arakiana, po doropusi a 
natuna Isaak; go e dape nakapu vavaga go masimasi ero doko nam̃elearuna; go 
nara dua ero surata pano. 

7Go Isaak e pasa paki tamana Abraham, po noa, Mama. Go e noa, Kinau nea, 
natugu. Go e noa, P̃a leo, nakapu vavagu go nakau kokolo nea: ma shiip natuna 
waina ega wo pei naviriana tap̃arakiana wai.? 

8Go Abraham e noa, Sup̃e ega wo dum̃ana punusi shiip natuna waina ega wo pei 
naviriana tap̃arakiana sikai, natugu: go nara dua ero surata pano. 

9Go ero umai paki tokora waina Sup̃e e noa ki nia asa; go Abraham e davagi wede 
ni naviriana tokora wanogoe, po daua ki nakau kokolo, po soli natuna Isaak, po 
doropusi a e one wede ni naviriana elagi ni nakau kokolo. 

10Go Abraham e sai ki nam̃elearuna, po puati masimasi naga ega maripunue 
natuna. 

11Go agelo ki Yehovah e pioso pae nakoroatelagi paki nia, po noa, Abraham, 
Abraham: go e noa, Kinau nea. 

12Go e noa, P̃a ta sai ki nam̃elearum̃a paki natureai mau, go p̃a ta mari te 
navatuna paki nia. Nalakena ragi waia a atae naga nigo ku matau ki Sup̃e, go ku 
da mauti au natum̃a, natum̃a sikedau mau. 

13Go Abraham e sike namatana, po punusi, go p̃a leo, shiip anoai sikai natakuna 
e pei tea vuasokiana namalasi wono ki napati ni nap̃auna: go Abraham e pano 
po puati shiip anoai wanogoe, po pitua ki nia e pei naviriana tap̃arakiana e 
suruoli natuna. 

14Go Abraham e soso nagisa ni tokora wanogoe ki Yehovah Yireh. Waina e pei 
tea noaana pa pa paki naaleatia waia, eu naga, Ega wo pei tea vunusiana tava ki 
Yehovah e pitua . 

15Go agelo ki Yehovah e pioso pae nakoroatelagi paki Abraham sala kerua, 

16Po noa, A po dum̃agu pivisa pae au, Yehovah e noa e, nalakena ku po mari naleo 
waia, po da mauti natum̃a, natum̃a sikedau mau: 

17Naga aga wo pasa m̃ata ki, pasa m̃ata ki p̃arua ki‐go, po mari naworaworam̃a 
euga wo laapa, euga wo laapa dapala m̃asoe maga ni nakoroatelagi, go dapala 
naworaone waina e one nagole ni natasi; go naworaworam̃a euga wo peani 
namata‐pua ki tea maga waina eu kokona ki da; 

18Go naworaworam̃a nalauna mamau puti ni maramana euga wo pei tea 
vasam̃atakiana asa; nalakena ku po dogo parati ki nadaleogu. 

19Go Abraham e liliu umai punusi natureai aneana dua, go ero duleana po 
mamau surata paki Beer‐sheba pano; go Abraham e doko Beer‐sheba doko. 

20Go e pakilina edaku ki naleo maga wanogoe, naga e pei tea noasaiana paki 
Abraham, e naga, P̃a leo, Milkah, nae ma e magi taim̃a Nahor dape natuna maga; 

21Tea takalapa Us, go taina Bus, go Kemuel tama ni Aram; 

22Go Kesed, go Haso, go Pildash, go Yidlaf, go Bethuel. 

23Go Bethuel e pesi Rebekah: nara latolu Milkah e magi Nahor, Abraham taina, 
dape ra. 

24Go narup̃a aneana, waina nagisana e pei Reumah, nae ma e dape Tebah, go 
Caham, go Tahash, go Maakah. 

Jenesis 23 

1Go namauriana ki Sarah e pei natau p̃onotia sikai rualima takuna dua tamate 
larua tea maga wanogoe eu pei natau maga ni namauriana ki Sarah. 

2Go Sarah e mate Kiriath‐arba (waina e pei Hebron), navanua ni Kanaan: go 
Abraham e umai naga ega susue Sarah, po dagisi a. 

3Go Abraham e duleana m̃elu dua ki narae ni tea mate aneana, po pasa paki Heth 
natuna maga, po noa, 

4Kinau a pei nam̃enaki go atatoko sikoti mu. Kuga tua au naveaniana ni matigo 
sikai sikoti mu, naga aga ova ki tea mate aginau ega vuoli ki naraegu. 

5Go Heth natuna maga eu pasadara Abraham, po noa ki nia, eu naga, 

6P̃a rogo gami, nawota aginau: nigo ku pei tea maraki sikai ki Sup̃e m̃aleoputo 
kakagami: matigo matadoaana aginami p̃a ova ki tea mate anigo asa; te naata 
kakagami ega wo da mauti ko matigo aneana mau, naga p̃a ta ova ki tea mate 
anigo asa mau. 

7Go Abraham e duleana, po kolo suai natano paki naatam̃oli maga ni navanua, 
paki Heth natuna maga. 

8Go e pasa paki da, po naga, E pe vei namidodoana animu naga aga ova ki tea 
mate aginau ega vuoli ki naraegu, kuga rogo au, po maginau pavara ni Efron natu 
ni Sohar, 

9Naga ega tua au valea ni Makpelah, waina e peani a, waina e doko namatap̃ago 
ni vanua aneana; ega tua au asa m̃aleoputo kakamu raki silver waina e patakana 
naga aga veani a ega vei matigo. 

10Go Efron e do natano m̃aleoputo ni Heth natuna maga: go Efron nawora ni 
Heth e pasadara Abraham nadaliga ni Heth natuna maga, nadaliga ni tea mamau 
puti waina eu pae namata‐pua paki natokoana aneana, 

11e naga, Ee nawota aginau, p̃a rogo au: vanua wanogoe a dua ko asa, go valea 
waina e doko asa, a dua ko asa; namata ni naatam̃oli aginau maga natuda maga 
a dua ko asa: p̃a ova ki tea mate anigo. 

12Go Abraham e kolo suai natano narae ni naatam̃oli maga ni navanua. 

13Go e pasa paki Efron nadaliga ni naatam̃oli maga ni navanua, po naga, Ma ku 
pe suasua, p̃a rogo au, a pavara ni ko asa: aga wo pitua ki m̃ane raki vanua 
wanogoe; p̃a tape a kiagu, go aga wo ova ki tea mate aginau asa. 

14Go Efron e pasadara Abraham, po noa ki nia, e naga, Nawota aginau, p̃a rogo 
au: matele 

15ni navanua ni shekel ni silver p̃onotia pati, tea wanogoe e pei nasava 
namawota kakagida? E p̃ia p̃a ova ki tea mate anigo. 

16Go Abraham e dogo parati ki Efron; go Abraham e magi Efron dowogi silver, 
waina e noa e nadaliga ni Heth natuna maga, shekel ni silver p̃onotia pati, tea 
vituatuakiana ki tea vakokoto. 

17Go vanua ki Efron, waina e doko Makpelah, waina e doko narae ni Mamre, 
vanua wanogoe, go valea waina e doko asa, go nakau mamau puti waina eu doko 
vanua wanogoe, waina eu doko nadigina mamau daliviri, 

18Eu magi Abraham du pei aneana naveaniana namata ni Heth natuna maga, 
narae ni tea mamau puti waina eu pae namata‐pua paki natokoana aneana. 

19Go edaku ki tea wanogoe, Abraham e ova ki anagoroi Sarah valea ni vanua ni 
Makpelah narae ni Mamre (waina e pei Hebron), navanua ni Kanaan. 

20Go vanua wanogoe, go valea waina e doko asa, ero magi Abraham du pei 
aneana naveaniana ni matigo pae Heth natuna maga. 

Jenesis 24 

1Go Abraham e pei tea matua, tea ni naaleatia laapa: go Yehovah e pasa m̃ata ki 
Abraham sara naleo. 

2Go Abraham e noa ki tea suasua aneana, tea matua ni nasum̃a aneana, tea 
maraki tea mamau puti waina e peani ra, e naga, P̃a toropusi nam̃elearum̃a etano 
ni namaogu, a pavara ni ko asa: 

3Go aga wo mari ko p̃a vivisa pae Yehovah, Sup̃e ni nakoroatelagi, go Sup̃e ni 
maramana, naga p̃a wo da magi natugu piragi nagoroi sikai ni naworawora ni 
Kanaan natuda nagoroi maga, waina kinau a doko m̃aleoputo kakada. 

4Ma p̃a vano paki navanua aginau, po pa punusi namatarau aginau, po magi 
natugu Isaak piragi nagoroi sikai. 

5Go tea suasua wanogoe e noa ki nia, e naga, Mase nagoroi wanogoe e pe wo da 
masauna naga ega rausi au umai paki navanua waia mau: e pe one au one naga 
aga viragi natum̃a ega liliu paki navanua waina ku pae asa umai kite? 

6Go Abraham e noa ki nia, e naga, P̃a vavaigoro naga p̃a ta piragi natugu ega liliu 
paki tokora wanogoe mau. 

7Yehovah, Sup̃e ni nakoroatelagi, waina e piragi lua au m̃elu dua ki nasum̃a ki 
mama, go navanua waina a pakilina asa, go waina e pasa ki nau, go waina e pivisa 
paki nau, po noa, Aga wo dua naworaworam̃a navanua waia; nae ega wo dip̃aki 
lua agelo aneana ega wo pea ki‐go, go p̃a wo magi natugu piragi nagoroi sikai 
pae tokora wanogoe. 

8Go nagoroi wanogoe e pe wo da masauna naga ega rausi ko mau, ragi wanogoe 
navivisaana aginau waia e pe wo da soko ki‐go mau; ma p̃a ta piragi natugu ega 
liliu paki tokora wanogoe mau. 

9Go tea suasua wanogoe e doropusi nam̃elearuna etano ni namao ni nawota 
aneana Abraham, po pivisa paki nia naleo wanogoe. 

10Go tea suasua wanogoe e puati kamel rualima sikai, ni kamel maga ki nawota 
aneana, po pano; go sara naleo wia ki nawota aneana e doko nam̃elearuna: go e 
duleana, po pano paki Mesopotamia, paki natokoana ki Nahor. 

11Go e mari kamel maga eu ditip̃atua etaku ni natokoana wanogoe pisari m̃oru 
noai ragi melu, ragi waina nagoroi maga eu dave pano naga euga vautu. 

12Go e noa, Yehovah, Sup̃e ki nawota aginau Abraham, p̃a mari a ega vakilina ki 
nau masoso, go p̃a mari nadodomiana paki nawota aginau Abraham. 

13P̃a leo, kinau a lawodu pisari namata noai; go naatam̃oli maga ni natokoana 
natuda nagoroi maga eu dave umai naga euga vautu noai: 

14Go ega vakilina, naga nagoroi atara waina aga wo noa ki nia, P̃a toro napura 
noai anigo, a pavara ni ko asa, naga aga munu; go nae ega wo noa, P̃a munu, go 
aga wo dua kamel anigo maga nara ma euga munu: nae ega vei tea waina ku po 
magi tea suasua anigo Isaak noap̃otae a; go aga wo atae ki tea wanogoe naga ku 
po mari nadodomiana paki nawota aginau. 

15Go e pakilina, ragi waina nae e ko da pasa sua mau, naga, p̃a leo, Rebekah e 
dave umai, waina e magi Bethuel pakilina natu ni Milkah, nagoroi ki Nahor, tai 
ni Abraham, go napura noai aneana e doko napauna. 

16Go naatara wanogoe e pei tea lom̃atakiana warua liu, e da laki mau, go te 
naanoai e da atae a mau: go e siwo paki namata noai pano, po pakavuro napura 
noai aneana, po sake umai. 

17Go tea suasua wanogoe e sava naga ega sua e, go e noa, P̃a tua au aga munu, a 
pavara ni ko asa, noai kiki ni napura noai anigo. 

18Go e noa, P̃a munu, nawota aginau: go e mari m̃araverave, po doro napura noai 
aneana e doko nam̃elearuna, po duae e munu. 

19Go ragi waina e duae e munu sua, e noa, Aga magi kamel anigo maga pautu, pa 
pa pa nara ma euga munu sua. 

20Go e mari m̃araverave, po daki noai ni napura noai aneana paki siloa, po moro 
sava paki m̃oru noai naga ega vautu, go e magi kamel aneana mamau puti pautu. 

21Go naatam̃oli wanogoe e leo soki a; e punuta doko, naga ega atae Yehovah e po 
mari napua aneana e disu p̃ia kite? 

22Go e pakilina, ragi waina kamel maga eu munu sua, naga naatam̃oli wanogoe e 
dape rig ni kold sikai ni narowogiana ni shekel namagovai, go lela dua agi naruna 
dua ki narowogiana ni kold shekel rualima sikai; 

23Po noa, Nigo ku pei natu ni sei? P̃a noakisai au asa, a pavara ni ko asa. Nasum̃a 
ki tamam̃a e pei tokora waina kinami auga m̃enaki asa kite? 

24Go e noa ki nia, e naga, Kinau a pei natu ni Bethuel natu ni Milkah, waina e magi 
Nahor dape a. 

25Go e moro noa ki nia, e naga, Au peani nam̃enau go napura laapa, go tokora 
waina kuga m̃enaki asa. 

26Go naatam̃oli wanogoe e kolo, po suai natano paki Yehovah. 

27Go e noa, Yehovah, Sup̃e ki nawota aginau Abraham, ega vei tea 
vasam̃atakiana, waina e da dape lua nadodomiana go nalomauana aneana ki 
nawota aginau mau Kinau a doko napua. Yehovah e po piragi au paki nasum̃a ki 
nawota aginau taina maga. 

28Go naatara wanogoe e sava, po noakisai tea ni nasum̃a ki p̃ilana dapala 
navasaana maga wanogoe. 

29Go Rebekah e peani gorena sikai, go nagisana Laban: go Laban e sava pano 
punusi naatam̃oli wanogoe, paki namata noai pano. 

30Go e pakilina, ragi waina e punusi rig, go lela dua doko naru ni gorena, go ragi 
waina e dogo navasaana maga ki gorena Rebekah, waina e noa, Naatam̃oli 
wanogoe e pasa paki nau dapala nogoe; naga e umai punusi naatam̃oli wanogoe; 
go p̃a leo, e lawodu pisari kamel maga pisari namata noai. 

31Go e noa, P̃a umai paki ekopu, tea vasam̃atakiana ki Yehovah; ekasana ku 
lawodu katama? Go kinau a po mari m̃ata ki nasum̃a, go tokora sikai agi kamel 
maga. 

32Go naatam̃oli wanogoe e umai paki ekopu, go e peresi natali tasoki ni kamel 
maga; go e pitua ki nam̃enau go napura agi kamel maga, go noai naga ega sarue 
natuana go natua ni naatam̃oli maga waina eu sikoti a doko. 

33Go navinaga e pei tea toropusiana naraena naga ega kanikani: ma e noa, Aga 
ta ganikani mau, pa pa aga vasa sua navasaana aginau maga. 

34Go e naga, P̃a vasa. Go e noa, Kinau a pei tea suasua ki Abraham. 

35Go Yehovah e po pasa m̃ata ki p̃arua ki nawota aginau; go e po p̃arua: go e po 
dua e navata maga ni shiip go naninani go navata maga ni kau maga, go silver go 
kold, go tea suasua naanoai maga go tea suasua nagoroi maga, go kamel maga 
go ass maga. 

36Go Sarah nawota aginau anagoroi e magi nawota aginau dape natuna naanoai 
sikai edaku ki navei‐tea‐matua‐ana aneana: go e po dua e tea mamau puti waina 
e peani ra. 

37Go nawota aginau e mari au a pivisa, e noa, P̃a ta magi natugu piragi nagoroi 
sikai ni naworawora ni Kanaan natuda nagoroi maga mau, waina kinau a doko 
navanua adeada doko: 

38Ma p̃a vano paki nasum̃a ki mama, po pa punusi namatarau aginau, po magi 
natugu piragi nagoroi sikai. 

39Go a noa ki nawota aginau, a naga, Mase nagoroi wanogoe e pe wo da dausi au 
mau. 

40Go e noa ki nau, e naga, Yehovah, waina a surata naraena, ega wo dip̃aki lua 
agelo aneana sikoti ko pano, po mari napua anigo ega wo disu p̃ia; go p̃a wo magi 
natugu piragi nagoroi sikai ni namatarau aginau, go ni nasum̃a ki mama: 

41Ragi wanogoe navivisaana aginau ega wo da soko ki‐go mau, ragi waina p̃a wo 
umai punusi namatarau aginau; go eu pe ta dua ko asa mau, navivisaana aginau 
e pe wo da soko ki‐go mau. 

42Go a umai masoso paki namata noai, po noa, Yehovah, Sup̃e ki nawota aginau 
Abraham, ku pe mari napua aginau waina a pae asa e pe risu p̃ia: 

43P̃a leo, kinau a lawodu pisari namata noai; go ega vakilina, naga nagoroi atara 
waina ega wo dave umai naga ega vautu, waina aga wo noa ki nia, P̃a tua au aga 
munu, a pavara ni ko asa, noai kiki ni napura noai anigo; 

44Go ega wo noa ki nau, Nigo p̃a munu, go aga wo magi kamel anigo maga pautu: 
nae ega vei nagoroi waina Yehovah e po magi nawota aginau natuna noap̃otae 
a. 

45Go ragi waina a ko da pasa sua nap̃op̃ogu mau, p̃a leo, Rebekah e dave umai go 
napura noai aneana e doko napauna; go e siwo paki namata noai, po pautu: go a 
noa ki nia, a naga, P̃a tua au aga munu, a pavara ni ko asa. 

46Go e mari m̃araverave, po doro napura noai aneana pae napauna, po noa, P̃a 
munu, go aga wo dua kamel anigo maga nara ma euga munu: go a munu, go e 
dua kamel maga eu munu. 

47Go a pusuusu paki nia, po noa, Nigo ku pei natu ni sei? Go e noa, Natu ni 
Bethuel, natu ni Nahor, waina Milkah e maneana dape a: go a sai ki rig nadigi ni 
nagisuna, po sara ki lela dua naruna dua. 

48Go a kolo, po suai natano paki Yehovah, po pasa m̃ata ki Yehovah, Sup̃e ki 
nawota aginau Abraham, waina e piragi au a pae napua ni nalomauana naga aga 
magi nawota aginau natuna naanoai piragi taina natuna nagoroi. 

49Go ragi waia ku pe mari nadodomiana go nalomauana paki nawota aginau, 
kuga noa ki nau asa: go e pe tika, kuga noa ki nau asa; naga aga tawasi paki taleva 
ni matua, kite paki taleva ni mawiri. 

50Go Laban go Bethuel ero pasadara po noa, Naleo waia e pae Yehovah umai: au 
marisa noa ki‐go tea sa kite tea wia. 

51P̃a leo, Rebekah e doko naraem̃a, p̃a viragi a, po pano, go ega vei nawota anigo 
natuna anagoroi, ega takiusi waina Yehovah e po noa e. 

52Go e pakilina, naga, ragi waina tea suasua ki Abraham e dogo navasaana 
adeada, e kolo suai natano paki Yehovah. 

53Go tea suasua wanogoe e dape lua naloriki wia maga ni silver, go naloriki wia 
maga ni kold, go sugoro maga, po dua Rebekah ara: go e dua gorena go p̃ilana 
naloriki wia maga ni naulu laapa. 

54Go eu ganikani po munu, nara ma naatam̃oli maga waina eu sikoti a doko, po 
m̃enaki. Go eu duleana malip̃ogi, go e noa, Kuga tip̃aki lua au pano punusi nawota 
aginau. 

55Go gorena go p̃ilana ero noa, Naatara wanogoe ega toko sikoti gami doko 
naaleatia seara, mase rualima sikai, go ega wo edaku pano. 

56Go e noa ki da, e naga, Kuga ta mari au aga edaku pano mau, nalakena Yehovah 
e po mari napua aginau, e disu p̃ia kuga tip̃aki lua au naga aga va punusi nawota 
aginau. 

57Go eu noa, Auga soso naatara wanogoe, po pusuusu paki nawokana. 

58Go eu soso Rebekah, po noa ki nia, eu naga, P̃a wo pano sikoti naatam̃oli waia 
kite? 

59Go e noa, Aga wo pano. Go eu dip̃aki lua goreda Rebekah, go tea vakale a, go 
tea suasua ki Abraham, go naatam̃oli aneana maga. 

60Go eu pasa m̃ata ki Rebekah, po noa ki nia, eu naga, Goregami, p̃a vei p̃ila ni 
tivilia manu maga, go naworaworam̃a euga veani namata‐pua ki tea maga waina 
eu pilosi ra. 

61Go Rebekah e duleana, nara ma nagoroi atara aneana maga eu mamau, go eu 
sakesaake kamel maga, po dausi naatam̃oli wanogoe go tea suasua wanogoe e 
piragi lua Rebekah po pano. 

62Go Isaak e pae napua ni Beer‐lahai‐roi umai; nalakena e doko navanua ni Sauth. 

63Go Isaak e dave pano naga ega midodoa namalasi ragi melu: go e sike 
namatana, po punusi, go p̃a leo, kamel maga eu rumai. 

64Go Rebekah e sike namatana, go ragi waina e punusi Isaak, e dowo siwo 
nam̃adu ni kamel. 

65Go e noa ki tea suasua, e naga, Naatam̃oli wanae waina e surata namalasi naga 
ega sua gida e pei sei? Go tea suasua e noa, Nae e pei nawota aginau: go e dape 
nakulukulu taugororae aneana, po dum̃ana kulugoro e asa. 

66Go tea suasua e dogorogo paki Isaak naleo mamau puti waina e mari ra. 

67Go Isaak e piragi a paki ekopu ni tap̃aup̃au ki p̃ilana Sarah, po piragi Rebekah, 
go e po pei anagoroi; go e dodomi a: go Isaak e makoto ki nasusueana edaku ki 
p̃ilana. 

Jenesis 25 

1Go Abraham e piragi nagoroi p̃ota sikai, go nagisana e pei Keturah. 

2Go e maneana dape Simran, go Yokshan, go Medan, go Midian, go Ishbak, go 
Shuah. 

3Go Yokshan e pesi Sheba, go Dedan. Go Dedan natuna naanoai maga eu pei 
Ashurim, go Letushim, go Leummim. 

4Go Midian natuna naanoai maga; Efah, go Efer, go Hanok, go Abida go Eldaah. 
Tea mamau puti wanogoe eu pei Keturah natuna maga. 

5Go Abraham e dua Isaak tea mamau puti waina e peani ra. 

6Ma natu maga ni narup̃a dua, waina Abraham e peani ra, Abraham e dua ra 
navituaana maga; go e dip̃aki lua ra m̃elu dua ki natuna Isaak pano, ragi waina e 
ko mauri doko, paki ist, paki navanua ni ist pano. 

7Go tea maga waia eu pei naaleatia maga ni natau maga ni namauriana ki 
Abraham waina e mauri asa, natau p̃onotia sikai rualima takuna larua tamate 
lima. 

8Go Abraham e marodua ki namerona, po mate ragi waina e kapuara p̃ia, tea 
matua, po pura ki natau maga; po pei tea saisaikiana paki namatarau aneana 
maga. 

9Go natuna dua Isaak go Ishmael ero ova ki nia valea ni Makpelah, vanua ki Efron 
natu ni Sohar nawora ni Heth, waina e doko narae ni Mamre; 

10Vanua waina Abraham e pakotovi a paki Heth natuna maga: tokora wanogoe 
Abraham e pei tea ovakiana asa, nara ma anagoroi Sarah. 

11Go e pakilina edaku ki namateana ki Abraham, naga Sup̃e e pasa m̃ata ki 
natuna Isaak; go Isaak e doko pisari Beer‐lahai‐roi doko. 

12Go tea maga waia eu pei navakilinaana maga ni Ishmael, Abraham natuna 
naanoai, waina Hakar nagoroi ni Ityipt, tea suasua nagoroi ki Sarah, e magi 
Abraham dape a: 

13Go tea maga waia eu pei nagisa ni Ishmael natuna naanoai maga, nagisada 
maga, pae navakilinaana adeada maga: tea takalapa ni Ishmael, Nebaioth; go 
Kedar, go Adbeel, go Mibsam, 

14Go Mishma, go Dumah, go Massa; 

15Hadad, go Tema, Yetur, Nafish, go Kedemah: 

16Tea maga wanogoe eu pei Ishmael natuna naanoai maga, go tea maga wanogoe 
eu pei nagisada maga, pae natokoana adeada maga, go nasum̃a ni p̃aaka adeada 
maga; tea maraki rualima sikai tamate dua pae nalauna adeada maga. 

17Go tea maga waia eu pei natau ni namauriana ki Ishmael, natau p̃onotia sikai 
rualima takuna dolu tamate larua: go e marodua ki namerona po mate; po pei 
tea saisaikiana paki namatarau aneana maga. 

18Go eu doko pae Havilah pa pa paki Assiria waina e doko narae ni Ityipt, napua 
waina ku pae asa paki Assiria: e doko narae ni taina mamau puti. 

19Go tea maga waia eu pei navakilinaana maga ni Isaak, Abraham natuna: 
Abraham e pesi Isaak. 

20Go Isaak e pei tea ni natau rualima pati ragi waina e piragi Rebekah, natu ni 
Bethuel nawora ni Aram ni Padan‐aram, gore ni Laban nawora ni Aram, naga 
ega vei anagoroi. 

21Go Isaak e magi anagoroi pavara ni Yehovah, nalakena e dim̃o: go Yehovah e 
dogo navavaraniana aneana, go anagoroi Rebekah e diena. 

22Go natuna dua ero dum̃ada pau ra nap̃alauna; go e noa, E pe tapala nogoe, 
ekasana a dapala waia? Go e pano naga ega vusuusu paki Yehovah. 

23Go Yehovah e noa ki nia, e naga, Nalauna dua ero doko nap̃elem̃a, Go narei dua 
eroga wo pei tea tap̃otaeana pae namaritam̃a: Go narei sikai ega wo kasua liu 
narei kerua; Go tea takalapa ega wo magi tea takariki suasua. 

24Go ragi waina naaleatia aneana maga eu nopu naga ega visola, p̃a leo, nedue 
ero doko nap̃elena. 

25Go tea vea e pakilina e miala, e mamau dakiusi sugoro kovagoro sikai ni 
nam̃au; go eu soso nagisana ki Esau. 

26Go edaku ki tea wanogoe taina e pakilina, go nam̃elearuna e puati nam̃ago 
natua ni Esau; go nagisana e pei tea sosoana ki Yakob: go Isaak e pei tea ni natau 
rualima latesa ragi waina e dape ra. 

27Go piakiki naanoai wanogoe ero atum̃aki: go Esau e pei naatam̃oli atae 
navalakoana, naatam̃oli ni namalasi: go Yakob e pei naatam̃oli matemate, e doko 
tap̃aup̃au maga. 

28Go Isaak e dodomi Esau, nalakena e gani tea valakokiana aneana: go Rebekah 
e dodomi Yakob; 

29Go Yakob e peni tea veniana ni pan: go Esau e pae namalasi umai go e 
manainai: 

30Go Esau e noa ki Yakob, e naga, P̃a tua au aga kani seara ni tea miala, tea miala 
waia, a pavara ni ko asa; nalakena a manainai: nalakena tea wanogoe nagisana 
e pei tea sosoana ki Edom. 

31Go Yakob e noa, P̃a sori paki nau masoso tea ni navei‐takalapa‐ana anigo. 

32Go Esau e noa, P̃a leo, kinau a m̃aladigi mate: go aga kasa ki tea ni navei‐
takalapa‐ana waia? 

33Go Yakob e noa, P̃a vivisa paki nau masoso; go e pivisa paki nia: go e sori paki 
Yakob tea ni naveitakalapa‐ana aneana. 

34Go Yakob e dua Esau bred go lentil veniana ni pan; go e ganikani po munu, po 
duleana, po pano: go Esau e midoaki p̃alo ki tea ni navei‐takalapa‐ana aneana. 

Jenesis 26 

1Go navitoloana sikai e doko navanua, e edaku ki navitoloana vea waina e doko 
naaleatia maga ki Abraham. Go Isaak e pano punusi Abimelek nawota ki Filistine 
maga paki Cerar. 

2Go Yehovah e pakilina ki nia, po noa, P̃a ta siwo paki Ityipt pano mau; p̃a toko 
navanua waina aga wo noa ki‐go asa: 

3P̃a m̃enaki atatoko navanua waia, go aga wo sikoti ko doko, po pasa m̃ata ki‐go; 
nalakena aga wo dua mu, ma naworaworam̃a, navanua mamau puti waia, go aga 
wo lawosoki navivisaana waina a pivivisa paki tamam̃a Abraham asa; 

4Go aga wo mari naworaworam̃a euga wo laapa dakiusi m̃asoe maga ni 
nakoroatelagi, go aga wo dua naworaworam̃a navanua mamau puti waia; go 
naworaworam̃a nalauna mamau puti ni maramana euga wo pei tea 
vasam̃atakiana asa; 

5Nalakena waia Abraham e dogo parati ki nadaleogu, po pavaigoro 
navavaigoroana aginau, natip̃akiana aginau maga, natawonakiana aginau maga, 
go nawotaeana aginau maga. 

6Go Isaak e doko Cerar doko: 

7Go naatam̃oli maga ni tokora wanogoe eu pusuusu ki anagoroi; go e noa, Nae e 
pei goregu: nalakena e mataku noa, Agugoroi, e naga, Naatam̃oli maga ni tokora 
waia eu pe maripunue au nalakena Rebekah: nalakena nae e pei tea lom̃atakiana. 

8Go e pakilina, ragi waina e doko sua tuai tokora wanogoe, naga Abimelek 
nawota ki Filistine maga e leoduru namata leo, po punusi, go p̃a leo, Isaak e p̃aro 
ki anagoroi Rebekah. 

9Go Abimelek e soso Isaak, po noa, P̃a leo, nae e pei am̃agoroi lomau: go ekasana 
ku noa, Nae e pei goregu? Go Isaak e noa ki nia, e naga, Nalakena a noa, A pe mate 
nalakena nae. 

10Go Abimelek e noa, Nasava waia ku po mari a paki gami? E pei m̃aladigi sikai 
ni narei e pe one sikoti am̃agoroi, go nigo ku pe viragi namarinaleosaana umai 
paki gami. 

11Go Abimelek e dip̃aki narei mamau puti, e naga, Te naata e pe kisidogo 
naatam̃oli waia kite anagoroi e pe wo pei tea maripunueana lomau. 

12Go Isaak e sapura ki navanua wanogoe, po pap̃ai natau sikai maau wanogoe 
paka p̃onotia sikai: go Yehovah e pasa m̃ata ki nia. 

13Go naatam̃oli wanogoe e po p̃arua, po do disu po p̃arua pa pa e po p̃arua liu: 

14Go e peani naveaniana ni navata maga ni shiip go ni naninani, go naveaniana 
ni navata maga ni katel warua, go tea suasua laapa: go Filistine maga eu doitoi a. 

15Go m̃oru noai mamau puti waina tea suasua maga ki tamana eu kili ra naaleatia 
maga ki tamana Abraham, Filistine maga eu mari p̃onoti ra, po doni ra ki natano. 

16Go Abimelek e noa ki Isaak, e naga, P̃a m̃elu dua ki gami pano; nalakena ku 
kasua liu p̃arua ki gami. 

17Go Isaak e m̃elu dua ki tokora wanogoe pano, po sike tap̃aup̃au aneana ñapaloa 
ni Cerar, po doko tokora wanogoe doko. 

18Go Isaak e moro kili m̃oru noai maga, waina eu kili ra naaleatia maga ki tamana 
Abraham; nalakena Filistine maga eu mari p̃onoti ra edaku ki namateana ki 
Abraham: go e soso nagisada pae nagisada waina tamana e soso ra asa. 

19Go tea suasua maga ki Isaak eu kilikili nap̃aloa wanogoe, po pap̃ai m̃oru ni noai 
mauri sikai asa. 

20Go tea leoparatiki maga ni katel ni Cerar eu pululu ki tea leoparatiki maga ni 
katel ki Isaak, eu noa, Noai wanae e pei aginami: go e soso nagisa ni m̃oru noai 
wanogoe ki Esek; nalakena eu pululu ki nia asa. 

21Go eu kili m̃oru noai p̃ota sikai, go eu moro pululu asa: go e soso nagisana ki 
Sitnah. 

22Go e m̃elu dua ki tokora wanogoe pano, po kili m̃oru noai p̃ota sikai; go eu da 
pululu asa mau: go e soso nagisana ki Rehoboth; go e noa, Nalakena Yehovah e 
po manigida mari tokora welewelea sikai ragi waia, go tuga wo pavakawora 
navanua. 

23Go e m̃elu dua ki tokora wanogoe sake paki Beer‐sheba pano. 

24Go Yehovah e pakilina ki nia nap̃ogiana wanogoe, po noa, Kinau a pei Sup̃e ki 
tamam̃a Abraham: p̃a ta mataku mau, nalakena kinau a sikoti ko doko, go aga 
wo pasa m̃ata ki‐go, po mari naworaworam̃a euga wo laapa nalakena tea suasua 
aginau Abraham. 

25Go e davagi wede ni naviriana sikai tokora wanogoe, po soso nagisa ni 
Yehovah, po sike tap̃aup̃au aneana tokora wanogoe; go tea suasua ki Isaak eu 
kili m̃oru noai sikai tokora wanogoe. 

26Go Abimelek e pae Cerar pano punusi a, nara ma tana ri Ahusath, go Fikol tea 
maraki taua ni naatam̃oli ni navakalo aneana. 

27Go Isaak e noa ki da, e naga, Ekasana ku po umai punusi au, go nimu ku pilosi 
au, po dip̃aki lua au m̃elu dua ki mu pano? 

28Go eu noa, Au punusi po atae naga Yehovah e sikoti ko doko: go au noa, 
Navivisaana sikai ega toko namawota kakagami go nigo, go auga mari 
navasasokiana sikai paki‐go; 

29Naga p̃a ta mari tea sa paki gami mau, ega takiusi waina au da kisidogo ko mau, 
go ega takiusi waina au mari tea wia mau paki‐go, po dip̃aki lua ko natam̃ateana: 
ragi waia nigo ku pei tea vasam̃atakiana ki Yehovah. 

30Go e madeada mari nakaniana sikai, go eu ganikani po munu. 

31Go eu duleana m̃araverave malip̃ogi, po pivisa dum̃ada paki da: go Isaak e 
dip̃aki lua ra, go eu m̃elu dua ki nia pano natam̃ateana. 

32Go e pakilina naaleatia sikai maau wanogoe, naga tea suasua maga ki Isaak eu 
rumai, po noakisai a nalo ni m̃oru noai waina eu kili a, po noa ki nia, eu naga, Au 
po pap̃ai noai. 

33Go e soso e ki Shibah: nalakena tea wanogoe nagisa ni natokoana wanogoe e 
pei Beer‐sheba pa pa paki naaleatia waia. 

34Go ragi waina Esau e pei tea ni natau rualima pati e piragi Yehudith natu ni 
Beeri nawora ni Heth, go Basemath natu ni Elon nawora ni Heth, naga eroga vei 
anagoroi: 

35Go ero pei p̃op̃o susue ki Isaak go ki Rebekah. 

Jenesis 27 

1Go e pakilina, ragi waina Isaak e pei tea matua, go namatana e kesa, dapala e 
marisa punusi, naga e soso natuna takalapa Esau, po noa ki nia, e naga, Natugu: 
go e noa ki nia, e naga, Kinau nea. 

2Go e noa, P̃a leo, a pei tea matua, a da atae naaleatia ni namateana aginau mau. 

3Go ragi waia p̃a tape, a pavara ni ko, nalikau anigo maga, p̃olaga anigo go naasu 
anigo, go p̃a tave paki namalasi pano, po maginau palako ki tea valakokiana; 

4Po maginau mari navinaga lolo, ega tapala waina a masauna, po maginau dape 
a umai, naga aga kanikani; naga naatagu ega vasa m̃ata ki‐go ragi waina a ko da 
mate mau. 

5Go Rebekah e dogo ragi waina Isaak e pasa ki natuna Esau. Go Esau e paki 
namalasi naga ega valako ki tea valakokiana, naga ega tape a umai. 

6Go Rebekah e pasa ki natuna Yakob, po naga, P̃a leo, a dogo tamam̃a e pasa ki 
taim̃a Esau, po naga, 

7P̃a maginau dape tea valakokiana, po maginau mari navinaga lolo, naga aga 
kanikani, po pasa m̃ata ki‐go narae ni Yehovah ega vea ki namateana aginau. 

8Go ragi waia, natugu, p̃a rogo parati ki nadaleogu ega tapala waina kinau a 
dip̃aki‐go asa. 

9P̃a vaki navata pano, po maginau dape naninani natuda wia ega rua kakada 
umai; go aga wo magi tamam̃a mari navinaga lolo, ega tapala waina e masauna: 

10Go p̃a wo dape a umai dua tamam̃a asa, go ega wo ganikani, naga ega vasa m̃ata 
ki‐go ega vea ki namateana aneana. 

11Go Yakob e noa ki p̃ilana Rebekah, e naga, P̃a leo, taigu Esau e pei naatam̃oli 
uluulua, go kinau a pei naatam̃oli m̃om̃oa. 

12Mase mama e pe wo dovidogo au, go a pe wo dakiusi tea mari saudoa 
namatana; go a pe wo piragi navasasakiana sikai paki nau, go a pe wo da piragi 
navasam̃atakiana sikai mau. 

13Go p̃ilana e noa ki nia, e naga, Navasasaki‐go‐ana ega toko au doko, natugu: ma 
p̃a rogo parati ki nadaleogu, go p̃a vano po maginau dape ra umai. 

14Go e pano, po puati ra, po dape ra umai dua p̃ilana ara: go p̃ilana e mari 
navinaga lolo, dapala waina tamana e masauna. 

15Go Rebekah e dape sugoro wia maga ki natuna takalapa Esau, waina e doko 
pisari a ekopu ni nasum̃a, po sugoro natuna takariki Yakob ara: 

16Go e soki nawili ni naninani natuna dua wanogoe doko naruna maga, go tea 
m̃om̃oa ni nanoana: 

17Go e pitua ki navinaga lolo go bred, waina e mari a, paki nam̃elearu ni natuna 
Yakob. 

18Go e umai punusi tamana po noa, Mama: go e noa, Kinau nea; nigo ku pei sei, 
natugu? 

19Go Yakob e noa ki tamana, e naga, Kinau a pei Esau tea takalapa anigo; a po 
mari dapala waina ku noa kinau asa: p̃a toko leana, a pavara ni ko asa, p̃a toko 
p̃ia po gani tea valakokiana aginau seara, naga naatam̃a ega vasa m̃ata ki nau. 

20Go Isaak e noa ki natuna, e naga, Ku po pap̃ai a m̃araverave dapale sava, 
natugu? Go e noa, Nalakena Yehovah Sup̃e anigo e mari a e pakilina ki nau. 

21Go Isaak e noa ki Yakob, e naga, P̃a umai paki m̃aladigi, a pavara ni ko asa, naga 
aga tovidogo ko, natugu, nigo ku pe vei natugu Esau lomau kite ku pe vei tea 
p̃ota. 

22Go Yakob e paki m̃aladigi ki tamana Isaak; go e dovidogo e, po noa, Nadaleona 
e pei nadaleo ni Yakob, ma naruna ero pei naru ni Esau. 

23Go e da midoaki p̃otae a mau, nalakena naruna ero uluulua, dakiusi naru ni 
taina Esau: go e pasa m̃ata ki nia. 

24Ma e moro pususu naga, nigo kupei natugu Esau lomau kite? Go e noa, Kinau 
nea . 

25Go e noa, P̃a tape a umai paki m̃aladigi ki nau, go aga wo gani tea valakokiana 
seara ki natugu, naga naatagu ega vasa m̃ata ki‐go. Go e dape a umai paki 
m̃aladigi ki nia, go e ganikani: go e maneana dape waine umai, go e munu. 

26Go tamana Isaak e noa ki nia, e naga, P̃a umai paki m̃aladigi, a pavara ni ko, po 
dum̃ili au, natugu. 

27Go e umai paki m̃aladigi, po dum̃ili a: go e sidogo nap̃o ni sugoro aneana maga, 
po pasa m̃ata ki nia, po noa, P̃a vunusi, nap̃o ni natugu E dakiusi nap̃o ni vanua 
sikai waina Yehovah e po pasa m̃ata ki nia; 

28Go Sup̃e ega tua ko nasovaki ni nakoroatelagi, Go nam̃anopunopuana ni 
maramana, Go korn go waine ega laapa: 

29Narei maga euga manigo suasua, Go nalauna maga euga suai natano paki‐go: 
P̃a vei nawota dap̃au taim̃a maga, Go p̃ilam̃a natuna maga euga suai natano paki‐

go: Tea mamau puti waina eu pasasa ki‐go, euga vei tea vasasakiana, Go tea 
mamau puti waina eu pasa m̃ata ki‐go, euga vei tea vasam̃atakiana. 

30Go e pakilina, ragi waina Isaak e pasa m̃ata ki sua Yakob, go Yakob e po dave 
m̃elu dua ki narae ni tamana Isaak pano, naga taina Esau e pae navalakoana 
aneana umai paki ekopu. 

31Go nae ma e mari navinaga lolo, po dape a umai dua tamana asa; go e noa ki 
tamana, e naga, Mama ega toko leana, po gani tea valakokiana ki natuna, naga 
naatam̃a ega vasa m̃ata ki nau. 

32Go tamana Isaak e noa ki nia, e naga, Nigo ku pei sei? Go e noa, Kinau a pei 
natum̃a, tea takalapa anigo, Esau. 

33Go Isaak e durururu ki namatakuana warua sa, po noa, Go sei e po palako ki 
tea valakokiana, po dape a umai dua au asa, go a po gani kovai puti a ragi waina 
ku ko da umai mau, go a po pasa m̃ata ki nia? Io, go ega wo pei tea 
vasam̃atakiana. 

34Ragi waina Esau e dogo navasaana maga ki tamana, e kua ki nakuaana warua 
sa go ni nasusueana warua sa, po noa ki tamana, e naga, P̃a vasa m̃ata ki nau, p̃a 
moro pasa m̃ata ki nau, mama O. 

35Go e noa, Taim̃a e umai pilake nasorosoroana, po dape lua navasam̃atakiana 
anigo. 

36Go e noa, Nagisana e da pei tea soso‐gara‐ana ki Yakob kite? Nalakena e po 
sielua au paka rua waia: e dape lua tea ni naveitakalapa‐ana aginau; go p̃a leo, 
ragi waia e po dape lua navasam̃atakiana aginau. Go e noa, Ku da maginau mauti 
navasam̃atakiana sikai kite? 

37Go Isaak e pasadara po noa ki Esau, e naga, P̃a leo, a po mari a e pei nawota 
anigo, go a po dua e taina mamau puti naga euga maneana suasua; go a po silae 
a ki korn go waine: go aga wo moro manigo mari nasava, natugu? 

38Go Esau e noa ki tamana, e naga, Ku peani navasam̃atakiana sikai maau, mama, 
kite? P̃a vasa m̃ata ki nau, p̃a moro pasa m̃ata ki nau, mama O. Go Esau e sike 
nadaleona, po dagi. 

39Go tamana Isaak e pasadara po noa ki nia, e naga, P̃a leo, natokoana anigo ega 
wo doko nam̃anopunopuana ni maramana, Go nasovaki ni nakoroatelagi waina 
e pae elagi umai; 

40Go p̃a wo mauri ki lova anigo, go p̃a wo magi taim̃a suasua; Go ragi waina p̃a 
wo pilakoto, P̃a wo marip̃ori nakau ni nanoa aneana ega m̃elu dua ki nanoam̃a. 

41Go Esau e pilosi Yakob nalakena navasam̃atakiana waina tamana e pasa m̃ata 
ki nia asa: go Esau e noa nap̃op̃ona, e naga, Naaleatia maga ni nasusue‐mama‐
ana eu pei m̃aladigi; ragi wanogoe aga wo maripunue taigu Yakob asa. 

42Go navasaana maga ki natuna takalapa Esau e pei tea rogorogokiana paki 
Rebekah; go e dip̃aki lua po soso natuna takariki Yakob, po noa ki nia, e naga, P̃a 
leo, taim̃a Esau e dum̃ana pasapakavakale a ako, naga ega maripunue ko. 

43Go ragi waia, natugu, p̃a rogo parati ki nadaleogu; go p̃a tuleana, p̃a sava paki 
Haran pano punusi goregu Laban; 

44Go p̃a toko sikoti a doko naaleatia seara, pa pa namaritausuana ki taim̃a ega 
liliu; 

45Pa pa namaetoana ki taim̃a ega liliu m̃elu dua ki‐go pano, go ega malio ki tea 
waina ku po mari a paki nia: ragi wanogoe aga wo dip̃aki lua, po piragi ko pae 
tokora wanogoe umai: ekasana koroga wo dua puoli ki nau ki namateana 
naaleatia sikai maau? 

46Go Rebekah e noa ki Isaak, e naga, A mamale ki namauriana aginau nalakena 
Heth natuna nagoroi maga: Yakob e pe viragi nagoroi sikai ni Heth natuna 
nagoroi maga, dakiusi tea maga waia, ni nagoroi maga ni navanua, namauriana 
aginau e pe mari au a pe wia dapale sava? 

Jenesis 28 

1Go Isaak e soso Yakob, po pasa m̃ata ki nia, po dip̃aki nia, po noa ki nia, e naga, 
P̃a ta piragi nagoroi sikai ni nagoroi maga ni Kanaan mau. 

2P̃a tuleana, p̃a vaki Padan‐aram pano, paki nasum̃a ki Bethuel p̃ilam̃a tamana; 
po manigo piragi nagoroi sikai pae tokora wanogoe ni Laban natuna nagoroi 
maga p̃ilam̃a gorena. 

3Go Sup̃e Kasua Mau ega vasa m̃ata ki‐go, po mari ko p̃a wo pavakawora, po mari 
ko p̃a wo laapa, naga p̃a wo pei taua sikai ni narei maga; 

4Go ega tua ko navasam̃atakiana ki Abraham, ega vei anigo go agi 
naworaworam̃a sikoti ko; naga p̃a veani navanua ni nam̃enaki‐atatokoana anigo 
maga, waina Sup̃e e dua Abraham asa. 

5Go Isaak e dip̃aki lua Yakob: go e paki Padan‐aram pano punusi Laban, natu ni 
Bethuel nawora ni Aram, gore ni Rebekah, Yakob go Esau p̃ilada. 

6Go Esau e punusi naga Isaak e pasa m̃ata ki Yakob po dip̃aki lua e paki Padan‐
aram, naga ega viragi nagoroi sikai pae tokora wanogoe; go naga ragi waina e 
pasa m̃ata ki nia e dip̃aki nia, po noa, P̃a ta piragi nagoroi sikai ni nagoroi maga 
ni Kanaan mau; 

7Go naga Yakob e dogo parati ki tamana go p̃ilana, po paki Padan‐aram pano: 

8Go Esau e punusi naga nagoroi maga ni Kanaan eu sa namata ni tamana Isaak; 

9Go Esau e pano punusi Ishmael, po piragi sokari nagoroi dua waina e peani sua 
ra Mahalath natu ni Ishmael natu ni Abraham, gore ni Nebaioth, naga ega vei 
anagoroi. 

10Go Yakob e m̃elu dua ki Beer‐sheba, po surata pano naga ega vaki Haran. 

11Go e pa parati ki tokora sikai, po m̃enaki asa nap̃ogiana mamau, nalakena elo 
e musu; go e dape vatu maga sikai kakada ni tokora wanogoe, po p̃aua asa, po 
one natano tokora wanogoe naga ega maturu. 

12Go e p̃erea, go p̃a leo napua vavadu sikai e lawodu natano, go nap̃auna e paki 
nakoroatelagi: go p̃a leo agelo maga ki Sup̃e eu do sake po do siwo asa. 

13Go p̃a leo, Yehovah e lawodu elagi ki nia, po noa, Kinau a pei Yehovah, Sup̃e ki 
tamam̃a Abraham, go Sup̃e ki Isaak: navanua waina ku one asa, aga wo dua mu 
ma naworaworam̃a asa; 

14Go naworaworam̃a euga wo dakiusi nam̃otam̃ota ni natano, go p̃a wo peravera 
paki west, go paki ist, go paki north, go paki sauth: go nimu ma naworaworam̃a 
naworawora mamau puti ni maramana euga wo pei tea vasam̃atakiana mu. 

15Go p̃a leo, kinau a sikoti ko doko, go aga wo pavaigoro ko nasurataana anigo 
mamau puti, go aga wo moro piragi ko liliu umai paki navanua waia; nalakena 
aga wo da doropusi ko mau, pa pa aga wo mari tea waina a po pasa ki‐go asa. 

16Go Yakob e darapa m̃elu dua ki namaturuana aneana, go e noa, Yehovah e doko 
tokora waia lomau; go kinau a da atae a mau. 

17Go e mataku, po noa, Tokora waia e pei tokora mataukiana pa! Tokora waia e 
pei nasum̃a ki Sup̃e e da pei tea p̃ota mau, go tokora waia e pei namata‐pua ni 
nakoroatelagi. 

18Go Yakob e duleana malip̃ogi sa, po dape vatu waina e p̃aua asa, po sike a naga 
ega vei tea lawodu, po daki naroro nap̃auna. 

19Go e soso nagisa ni tokora wanogoe ki Beth‐el: ma nagisa ni natokoana 
wanogoe sala vea e pei Lus. 

20Go Yakob e sai nasaiana sikai, po noa, Sup̃e e pe wo sikoti au doko, po 
pavaigoro au napua waia waina a pae asa pano, po dua au navinaga waina aga 
kani a, go sugoro waina aga suni a, 

21Dapala a pe wo moro liliu umai paki nasum̃a ki mama natam̃ateana, go 
Yehovah e pe wo pei Sup̃e aginau, 

22Go vatu waia, waina a po sike a naga ega vei tea lawodu, e pe wo pei nasum̃a 
ki Sup̃e: go tea mamau puti waina p̃a wo dua au ara, a pe wo dua ko kerualima 
kakada lomau. 

Jenesis 29 

1Go Yakob e surata pano, po umai paki navanua ki naka ni ist. 

2Go e leo punusi, po p̃a leo m̃oru noai sikai e doko namalasi, go p̃a leo, navata 
dolu ni shiip eu one pisari a tokora wanogoe; nalakena eu dua navata maga eu 
munu noai ni m̃oru noai wanogoe: go vatu waina e one nawoka ni m̃oru noai e 
p̃arua. 

3Go navata mamau puti eu pei tea saisaikiana paki tokora wanogoe: go eu 
malulua ki vatu m̃elu dua ki nawoka ni m̃oru noai, po dua shiip maga eu munu, 
po moro doropusi vatu naliana nawoka ni m̃oru noai. 

4Go Yakob e noa ki da, e naga, Taigu maga, nimu ku pei tea ni esava? Go eu noa, 
Kinami au pei tea ni Haran. 

5Go e noa ki da, e naga, Ku atae Laban natu ni Nahor kite? Go eu noa, Au atae a. 

6Go e noa ki da, e naga, Nae e p̃ia kite? Go eu noa, E p̃ia: go p̃a leo, natuna Rahel 
e puati shiip maga umai. 

7Go e noa, P̃a leo, naaleatia e ko parau doko, go e ko da pei ragi waina katel maga 
euga vei tea saisaikiana mau: kuga tua shiip maga euga munu, go kuga vano po 
dua ra euga kanikani. 

8Go eu noa, Au marisa mari a, pa pa navata mamau puti eu pei tea saisaikiana, 
go eu malulua ki vatu m̃elu dua ki nawoka ni m̃oru noai; ragi wanogoe au dua 
shiip maga eu munu. 

9Ragi waina e ko do pasa ki da, Rahel e umai e puati shiip maga ki tamana; 
nalakena nae e leo parati ki da. 

10Go e pakilina, ragi waina Yakob e punusi Rahel natu ni Laban gore ni p̃ilana, go 
shiip maga ki Laban gore ni p̃ilana, naga Yakob e paki m̃aladigi, po malulua ki 
vatu m̃elu dua ki nawoka ni m̃oru noai, po dua navata ki Laban gore ni p̃ilana eu 
munu. 

11Go Yakob e dum̃ili Rahel, po sike nadaleona, po dagi. 

12Go Yakob e noakisai Rahel naga nae e pei tai ni tamana, go naga nae e pei natu 
ni Rebekah: go e sava po noakisai tamana asa. 

13Go e pakilina, ragi waina Laban e dogo narogorogoana ni Yakob natu ni gorena, 
naga e sava naga ega sua e, po doti a, po dum̃ili a, po piragi a umai paki nasum̃a 
aneana. Go e dogorogo paki Laban ki naleo mamau puti wanogoe. 

14Go Laban e noa ki nia, e naga, Ku pei navatugu go nap̃okasigu lomau. Go e doko 
sikoti a doko atelagi sikai. 

15Go Laban e noa ki Yakob, e naga, Nalakena ku pei taigu, p̃a wo maginau suasua 
m̃oli kite? P̃a noakisai au, namoriana anigo ega vei nasava? 

16Go Laban e peani natuna nagoroi dua: nagisa ni tea takalapa Leah, go nagisa ni 
tea takariki Rahel. 

17Go namata ni Leah e manainai; ma Rahel e pei tea lom̃atakiana nap̃atokona go 
naraena. 

18Go Yakob e dodomi Rahel; go e noa, Aga wo manigo suasua natau larua raki 
Rahel natum̃a takariki. 

19Go Laban e noa, A pe tua naatam̃oli p̃ota asa e pe wia kiki, a pe tua ko asa e pe 
wia p̃arua: p̃a toko sikoti au doko. 

20Go Yakob e suasua natau larua raki Rahel; go eu dakiusi naaleatia visa maau 
namatana, nalakena nadodomiana aneana paki nia. 

21Go Yakob e noa ki Laban, e naga, P̃a tua au nagoroi aginau, nalakena naaleatia 
aginau maga eu nopu, naga aga va punusi a. 

22Go Laban e piragi saisai ki puti naatam̃oli maga ni tokora wanogoe, po mari 
nakaniana sikai. 

23Go e pakilina ragi waina e maligo, naga e puati natuna Leah po piragi a umai 
punusi a; go e pa punusi a. 

24Go Laban e pitua ki tea suasua nagoroi aneana Silpah paki natuna Leah naga 
ega vei tea suasua nagoroi aneana. 

25Go e pakilina malip̃ogi naga, p̃a leo, nae e pei Leah: go e noa ki Laban, e naga, 
Nasava waia ku po mari a paki nau? A da manigo suasua raki Rahel kite? Go 
ekasana ku po soro au? 

26Go Laban e noa, Eu da mari dapala nogoe tokora aginami mau, naga euga vitua 
ki tea takariki ega vea ki tea takalapa. 

27P̃a vakavuro wiik ki tea waia, go auga wo moro dua ko kerua nalakena 
nasuasuaana waina p̃a wo moro maginau suasua asa natau larua kerua. 

28Go Yakob e mari dapala nogoe, po pakavuro wiik aneana: go e dua e natuna 
Rahel naga ega vei anagoroi. 

29Go Laban e dua natuna Rahel tea suasua nagoroi aneana Bilhah naga ega vei 
tea suasua nagoroi aneana. 

30Go e moro pa punusi Rahel, go e dodomi p̃arua ki Rahel, e dodomi kiki ki Leah, 
go e ko maneana suasua natau larua kerua. 

31Go Yehovah e punusi naga Leah e pei tea vilosiana, go e p̃olagati nap̃elena: ma 
Rahel e dim̃o. 

32Go Leah e diena, po dape natuna naanoai sikai, go e soso nagisana ki Reuben: 
nalakena e noa, Nalakena Yehovah e po punusi narogokitesaana aginau; 
nalakena ragi waia naanoai aginau ega wo dodomi au. 

33Go e moro diena, po dape natuna naanoai sikai; po noa, Nalakena Yehovah e 
dogo naga a pei tea vilosiana, go e po moro dua au tea waia; go e soso nagisana 
ki Simeon. 

34Go e moro diena, po dape natuna naanoai sikai; po noa, Sala waia naanoai 
aginau ega wo puluti au, nalakena a po maneana dape natuna naanoai dolu: 
nalakena tea wanogoe nagisana e pei tea sosoana ki Levi. 

35Go e moro diena, po dape natuna naanoai sikai: go e noa, Sala waia aga wo 
samasamani Yehovah: nalakena tea wanogoe e soso nagisana ki Yudah; go e 
makoto ki natapeana. 

Jenesis 30 

1Go ragi waina Rahel e punusi naga e da magi Yakob dapetape mau, Rahel e 
doitoi taina; go e noa ki Yakob, e naga, P̃a tua au piakiki maga, kite ku pe ta dua 
au mau kinau a pe mate. 

2Go namaetoana ki Yakob e pavaga dip̃a Rahel: go e noa, Kinau a doko oli Sup̃e, 
waina e po mauti ko nawa ni nap̃elem̃a kite? 

3Go e noa, P̃a leo tea suasua nagoroi aginau Bilhah, p̃a va punusi a; go ega wo 
dapetape nap̃atuagu, go kinau ma aga wo pei tea tavagiana pae asa. 

4Go e dua e tea suasua nagoroi aneana Bilhah naga ega vei anagoroi: go Yakob e 
pa punusi a. 

5Go Bilhah e diena, po magi Yakob dape natuna naanoai sikai. 

6Go Rahel e noa, Sup̃e e po pasap̃otae au, go e po dogo nadaleogu, po dua au 
natugu naanoai sikai: nalakena tea wanogoe e soso nagisana ki Dan. 

7Go Bilhah tea suasua nagoroi ki Rahel e moro diena, po magi Yakob dape natuna 
naanoai kerua. 

8Go Rahel e noa, Kinami ma taigu aro dum̃agami pau gami napauana kasua maga 
ki Sup̃e, go a po marimatua: go e soso nagisana ki Naftali. 

9Ragi waina Leah e punusi naga e makoto ki natapeana, e puati Silpah tea suasua 
nagoroi aneana, po dua Yakob asa, naga ega vei anagoroi. 

10Go Silpah tea suasua nagoroi ki Leah e magi Yakob dape natuna naanoai sikai. 

11Go Leah e noa, Taua sikai e umai! 

12Go e soso nagisana ki Cad. Go Silpah tea suasua nagoroi ki Leah e magi Yakob 
dape natuna naanoai kerua. 

13Go Leah e noa, A maropa! Nalakena natuda nagoroi maga euga wo soso au ki 
tea maropa: go e soso nagisana ki Asher. 

14Go Reuben e pano naaleatia maga ni natagaukotoviana ni whiit, po pap̃ai nawa 
ni dudai maga namalasi, po dape a umai dua p̃ilana Leah asa. Go Rahel e noa ki 
Leah, e naga, P̃a tua au dudai seara ki natum̃a, a pavara ni ko asa. 

15Go e noa ki nia, e naga, Ku po dape lua naanoai aginau, tea wanogoe e kiki kite? 
Go ku naga p̃a moro dape lua dudai maga ki natugu kite? Go Rahel e noa, 
Nalakena tea wanogoe ega wo one sikoti ko p̃ogi waia raki dudai maga ki 
natum̃a. 

16Go Yakob e pae namalasi umai ragi melu, go Leah e dave pano naga ega sua e, 
go e noa, E one ako one naga p̃a umai punusi au; nalakena a po pakotovi ko 
lomau ki dudai maga ki natugu. Go e one sikoti a nap̃ogiana wanogoe. 

17Go Sup̃e e daki dorogo Leah, go e diena, po magi Yakob dape natuna naanoai 
kelima. 

18Go Leah e noa, Sup̃e e po dua au namoriana aginau, nalakena a dua naanoai 
aginau tea suasua nagoroi aginau: go e soso nagisana ki Issakar. 

19Go Leah e moro diena, po magi Yakob dape natuna naanoai kelatesa. 

20Go Leah e noa, Sup̃e e po dua au navituaana wia sikai; ragi waia naanoai aginau 
ega wo doko sikoti au doko, nalakena a po maneana dape natuna naanoai latesa: 
go e soso nagisana ki Sebulun. 

21Go e edaku dape natuna nagoroi sikai, po soso nagisana ki Dinah. 

22Go Sup̃e e midoa ki Rahel, go Sup̃e e dogo parati ki nia, po p̃olagati nap̃elena. 

23Go e diena, po dape natuna naanoai sikai: po noa, Sup̃e e po dape lua 
namidoakidao‐au‐ana: 

24Go e soso nagisana ki Yosef, e naga, Yehovah ega sokari au ki natugu naanoai 
p̃ota sikai. 

25Go e pakilina, ragi waina Rahel e dape sua Yosef, naga Yakob e noa ki Laban, e 
naga, P̃a tip̃aki lua au naga aga vaki tokora aginau, go navanua aginau pano. 

26P̃a tua au nagoroi aginau maga go natugu maga waina a po manigo suasua raki 
da, go aga vano: nalakena nigo ku atae nasuasuaana aginau waina a manigo 
suasua asa. 

27Go Laban e noa ki nia, e naga, A pe wo pap̃ai nasaup̃iaana namatam̃a, p̃a ko du: 
nalakena a midoa ki nia naga Yehovah e po pasa m̃ata ki nau nalakena nigo. 

28Go e noa, P̃a noap̃otae namoriana anigo waina e one au one, go aga wo pitua ki 
nia. 

29Go e noa ki nia, e naga, Nigo ku atae dapala waina a manigo suasua, go dapala 
waina katel anigo maga eu doko ragi waina a leo parati ki da. 

30Nalakena ku peani tea kiki e pea ki a umai, go e po p̃arua pa pa e po laapa sa; 
go Yehovah e po pasa m̃ata ki‐go edaku ki a umai: go ragi waia kinau aga wo 
magi nasum̃a aginau p̃osiwosi seve ragi? 

31Go e noa, Aga tua ko nasava? Go Yakob e noa, P̃a ta dua au te navatuna mau: 
ku pe wo maginau mari naleo waia, a pe wo moro pakale navata anigo po leo 
parati ki da. 

32Aga wo pa duaduru navata mamau anigo masoso, po piragi lua tea mamau puti 
waina eu pei karakaratia go waina eu pei wotuwotu kiada, go tea loa mamau 
puti ni shiip, go tea wotuwotu maga go tea karakaratia maga ni naninani: go tea 
tapala nogoe euga vei namoriana aginau. 

33Go namarinaleoleanaana aginau ega wo maginau pasadara ragi edaku, waina 
p̃a wo umai asa nalo ni namoriana aginau waina e doko naraem̃a: tea mamau 
puti ni naninani waina eu da pei karakaratia go waina eu da pei wotuwotu mau, 
go tea mamau puti ni shiip waina eu da loa mau, eu pe sikoti au doko eu pe vei 
tea midoakiana naga eu pei tea vanakoana. 

34Go Laban e noa, P̃a leo, a masauna naga ega tapala waina ku po noa e. 

35Go e piragi lua naaleatia wanogoe naninani anoai maga waina eu pei napuapua 
go wotuwotu, go naninani goroi mamau puti waina eu pei karakaratia go 
wotuwotu, tea mamau puti waina tea tare seara e doko ara, go tea loa maga ni 
shiip, po pitua ki da paki nam̃elearu ni natuna naanoai maga; 

36Go e mari nasurataana ni naaleatia dolu e doko namawota kakada ma Yakob: 
go Yakob e pakale navata p̃ota maga ki Laban. 

37Go Yakob e dape nakau kiki maga ni poplar, go ni lus go ni armon: po soe napua 
tare maga ara, po mari tea tare waina e doko nakau kiki maga eu dokolina. 

38Go e lawo ki nakau kiki maga waina e soe ra eu doko narae ni navata maga 
nap̃ap̃a maga go siloa maga waina navata maga eu rumai paki asa naga euga 
munu; go eu atulake natienaana ragi waina eu rumai naga euga munu. 

39Go navata maga eu atulake natienaana narae ni nakau kiki maga, go navata 
maga eu dape tea waina eu pei napuapua, go karakaratia, go wotuwotu. 

40Go Yakob e piragi lua natuda maga, po mari narae ni navata maga eu doko p̃ai 
tea waina eu pei napuapua go tea loa mamau puti ni navata ki Laban; go e mari 
navata aneana maga eu doko mamau, e da mari ra eu pilake navata ki Laban 
mau. 

41Go e pakilina, ragi waina tea kasua maga ni navata eu atulake natienaana, naga 
Yakob e doropusi nakau kiki maga narae ni namata maga ni navata nap̃ap̃a 
maga, naga euga atulake natienaana m̃aleoputo ni nakau kiki maga; 

42Ma ragi waina navata eu manainai, e da doropusi ra mau: go tea manainai 
maga eu pei tea ki Laban, go tea kasua maga eu pei tea ki Yakob. 

43Go naatam̃oli wanogoe e p̃ora po p̃arua sa, po peani navata warua maga, go tea 
suasua nagoroi maga go tea suasua naanoai maga, go katel maga go ass maga. 

Jenesis 31 

1Go e dogo navasaana maga ki Laban natuna naanoai maga, eu noa, Yakob e po 
dape lua tea mamau puti waina eu pei tea ki tamagida; go e po mari 
nasamasamaana mamau waia ki tea waina e pei tea ki tamagida. 

2Go Yakob e punusi narae ni Laban, go p̃a leo, e da dakiusi sala vea paki nia mau. 

3Go Yehovah e noa ki Yakob, e naga, P̃a liliu paki navanua ki tamam̃a maga, po 
pa punusi namatarau anigo maga: go aga wo sikoti ko doko. 

4Go Yakob e dip̃aki lua po soso Rahel go Leah ero umai paki namalasi paki navata 
aneana, 

5Go e noa ki da, e naga, Kinau a punusi narae ni tamamu, naga e da dakiusi sala 
vea paki nau mau; ma Sup̃e ki mama e po sikoti au doko. 

6Go nimu koro atae naga a magi tamamu suasua ki nakasuaana aginau mamau, 

7Go tamamu e soro au, po mari namoriana aginau e pano p̃ota paka rualima 
sikai; ma Sup̃e e da suasua ki nia naga ega mari sa ki nau mau. 

8E pe noa dapala waia, e pe naga, Tea karakaratia maga euga vei namoriana 
anigo; go navata mamau eu pe tape tea karakaratia: go e pe noa dapala waia, e 
pe naga, Tea napuapua maga euga vei namoriana anigo; go navata mamau eu pe 
tape tea napuapua. 

9Go Sup̃e e po dape lua katel maga ki tamamu, po dua au ara. 

10Go e pakilina ragi waina navata eu atulake natienaana, naga a sike namatagu, 
po punusi pae nap̃erea sikai, go p̃a leo, naninani anoai maga waina eu darup̃a 
navata eu pei napuapua, go karakaratia, go kapukapu. 

11Go agelo ki Sup̃e e noa ki nau pae nap̃erea wanogoe, e naga, Yakob: go a naga, 
Kinau nea. 

12Go e noa, P̃a sike namatam̃a, po punusi, naninani anoai mamau puti waina eu 
darup̃a navata eu pei napuapua, go karakaratia, go kapukapu: nalakena a punusi 
tea mamau puti waina Laban e mari a paki‐go. 

13Kinau a pei Sup̃e ni Beth‐el, tokora waina ku puvurai ki vatu lawodu sikai asa, 
tokora waina ku sai nasaiana sikai paki nau asa: tea wanogoe, p̃a tuleana, p̃a 
m̃elu dua ki navanua waia pano, po liliu paki navanua waina ku pakilina asa. 

14Go Rahel go Leah ero pasadara po noa ki nia, ero naga, Te matele sikai kite tea 
veanipiolikiana sikai e ko maginami doko nasum̃a ki tamagami kite? 

15E da midoa ki nia naga aro pei nam̃enaki kite? Nalakena e sori gami, go e moro 
gani puti m̃ane aginami. 

16Nalakena nasogolapaana mamau puti waina Sup̃e e po dape lua e ki tamagami, 
e pei tea anigida go agi natugida maga: go tea wanogoe, tea mamau puti waina 
Sup̃e e po noa ki‐go asa, p̃a mari a. 

17Go Yakob e duleana, po pusake natuna maga go anagoroi maga eu doko kamel 
maga; 

18Go e piragi lua puti katel aneana, go naloriki aneana mamau puti waina e dalua 
ra, katel maga waina e pakotovi ra, waina e dalua ra Padan‐aram, naga ega va 
punusi tamana Isaak paki navanua ni Kanaan pano. 

19Go Laban e pano naga ega alati shiip aneana maga: go Rahel e panako terafim 
waina eu pei tea ki tamana. 

20Go Yakob e pano panako ki Laban nawora ni Aram pano, e da noakisai a mau 
naga ega sava pano. 

21Go e sava pano nara ma tea mamau puti waina e peani ra; go e duleana, po 
duagoto Noaisara, po leo pa raki tava ni Kilead. 

22Go e pei tea noasaiana paki Laban naaleatia ketolu naga Yakob e sava pano. 

23Go e piragi taina maga eu sikoti a, po sava dausi a nasurataana ni naaleatia 
larua; go e pa parati ki nia tava ni Kilead. 

24Go Sup̃e e umai punusi Laban nawora ni Aram nap̃erea sikai ni p̃ogi, po noa ki 
nia, e naga, P̃a tum̃am̃a pavaigoro ko naga p̃a ta noa ki Yakob te navatuna sa mau. 

25Go Laban e pa parati ki Yakob. Go Yakob e lawo ki tap̃aup̃au aneana tava: go 
Laban go taina maga eu lawo ki tap̃aup̃au adeada tava ni Kilead. 

26Go Laban e noa ki Yakob, e naga, Ku po mari nasava, waina ku po pano panako 
ki nau pano, po piragi lua natugu nagoroi maga eu dakiusi tea viragi‐lua‐
pavakotoana maga ki lova? 

27Ekasana ku sava panako pano, po pano panako ki nau pano; po da noakisai au 
asa mau, naga a pe tip̃aki lua ko ki nalaelaeaana go ki nalegaana maga, ki tabret 
go ki harp; 

28Go ku da suasua ki nau naga aga tum̃ili natugu naanoai maga go natugu nagoroi 
maga mau? Ku po mari manumatavusa ragi waia. 

29Nam̃elearugu e kasua naga ega mari sa ki mu: ma Sup̃e ki tamamu e pasa ki 
nau p̃ogi ni nanova, po naga, P̃a tum̃am̃a pavaigoro ko naga p̃a ta noa ki Yakob 
te navatuna sa mau. 

30Go ragi waia, ku po pano, nalakena ku masau p̃arua ki nasum̃a ki tamam̃a, ma 
ekasana ku po panako sup̃e aginau maga? 

31Go Yakob e pasadara po noa ki Laban, e naga, Nalakena a mataku: nalakena a 
noa, Ku pe vuati lua pavakoto natum̃a nagoroi maga kiagu. 

32Naata waina ku pe vap̃ai sup̃e anigo maga eu pe sikoti a doko, ega ta mauri 
mau: narae ni taigida maga p̃a leop̃otae tea waina e pei tea anigo waina e sikoti 
au doko, go p̃a tape lua e. Ma Yakob e da atae mau naga Rahel e panako ra. 

33Go Laban e paki ekopu ni tap̃aup̃au ki Yakob, go ni tap̃aup̃au ki Leah, go ni 
tap̃aup̃au ki tea suasua nagoroi dua; ma e da pap̃ai ra mau. Go e dave tap̃aup̃au 
ki Leah, po paki ekopu ni tap̃aup̃au ki Rahel. 

34Go Rahel e dape terafim, po doropusi ra eu sili naloriki maga ni kamel, po 
dasake ara. Go Laban e dovidogo usuraki tap̃aup̃au mamau, ma e da pap̃ai ra 
mau. 

35Go e noa ki tamana, e naga, Nawota aginau ega ta maeto mau nalakena a pe ta 
duleana naraem̃a mau, nalakena a sua naleo ki nagoroi maga. Go e laaga ma e da 
pap̃ai terafim mau. 

36Go Yakob e maeto, po pasa kasua ki Laban: go Yakob e pasadara po noa ki 
Laban, e naga, Nasava e pei natapiriana aginau? Nasava e pei namarinaleosaana 
aginau, naga ku po sava dausi au? 

37Nalakena ku po dovidogo sara naleo aginau, ku po pap̃ai nasava ni naleo maga 
ni nasum̃a anigo? P̃a toropusi a nea narae ni taigida maga, naga euga vasap̃otae 
namawota kakagida toro dua. 

38Natau rualima dua waia a sikoti ko doko; shiip goroi anigo maga go naninani 
goroi anigo maga eu da pisola sa mau, go tea anoai maga ni navata anigo maga a 
da gani ra mau. 

39Tea katip̃oraeana ki nalo mila maga a da dape a umai dua ko asa mau; kinau a 
dua oli dua ko asa; e pe vei tea vanakoana aleati kite e pe vei tea vanakoana p̃ogi, 
ku pe tatago asa paki nam̃elearugu. 

40A dapala waia doko; navivitinuana e gani au aleati, go namaladiana e gani au 
p̃ogi; go namaturuana aginau e sava dua ki namatagu pano. 

41Natau rualima dua waia a doko nasum̃a anigo; a manigo suasua natau rualima 
sikai tamate pati raki natum̃a nagoroi dua, go natau latesa raki navata anigo: go 
ku mari namoriana aginau e pano p̃ota paka rualima sikai. 

42Sup̃e ki mama, Sup̃e ki Abraham, go Tea Mataukiana ki Isaak, e pe ta sikoti au 
doko mau, ku pe alagoro dip̃aki lua au a pe p̃alo pano. Sup̃e e punusi 
narogokitesaana aginau go nawosiana ni nam̃elearugu, po pasa kasua ki‐go p̃ogi 
ni nanova. 

43Go Laban e pasadara po noa ki Yakob, e naga, Nagoroi maga waia eu pei natugu 
nagoroi maga, go piakiki naanoai maga waia eu pei piakiki naanoai aginau maga, 
go navata maga waia eu pei navata aginau maga, go tea mamau puti waina nigo 
ku punusi ra eu pei tea aginau maga: go natugu nagoroi maga waia aga mari 
nasava paki da masoso, kite paki natuda maga waina eu po dape ra? 

44Go ragi waia p̃a umai, toroga mari navasasokiana sikai, kinau go nigo; go ega 
vei tea noasokisoki namawota kakagida. 

45Go Yakob e dape vatu sikai, po sike a e pei tea lawodu. 

46Go Yakob e noa ki taina maga, e naga, Kuga vilae saisai ki vatu maga; go eu 
dape vatu maga, po mari taua sikai: go eu ganikani tokora wanogoe pisari taua. 

47Go Laban e soso e ki Yekar‐sahudutha: ma Yakob e soso e ki Caleed. 

48Go Laban e noa, Taua waia e pei tea noasokisoki namawota kakagida masoso. 
Nalakena tea wanogoe nagisana e pei tea sosoana ki Caleed: 

49Go Mispah, nalakena e noa, Yehovah ega vavai namawota kakagida, ragi waina 
toroga wo dum̃agida puoli ki gida. 

50Ku pe mari natugu nagoroi dua ero pe rogokitesa, go ku pe viragi nagoroi seara 
sokari natugu nagoroi dua, te naata e da sikoti gida doko mau; p̃a vunusi, Sup̃e e 
pei tea noasokisoki namawota kakagida. 

51Go Laban e noa ki Yakob, e naga, P̃a leo taua waia, go p̃a leo vatu lawodu, waina 
a po lawo ki nia namawota kakagida. 

52Taua waia ega vei tea noasokisoki, go vatu lawodu ega vei tea noasokisoki, 
naga kinau aga wo da liu taua waia punusi ko, go naga nigo p̃a wo da liu taua 
waia go vatu lawodu waia punusi au, naga toroga tum̃agida mari sa ki gida mau. 

53Sup̃e ki Abraham, go Sup̃e ki Nahor, Sup̃e ki tamada, ega vasap̃otae namawota 
kakagida. Go Yakob e pivisa pae Tea Mataukiana ki tamana Isaak. 

54Go Yakob e pitua ki naviriana sikai tava wanogoe, po soso taina maga naga 
euga kani navinaga: go eu gani navinaga, po m̃enaki tava wanogoe. 

55Go Laban e duleana malip̃ogi sa, po dum̃ili natuna naanoai maga go natuna 
nagoroi maga, po pasa m̃ata ki da: go Laban e pano, po liliu paki tokora aneana 
pano. 

Jenesis 32 

1Go Yakob e pae napua aneana pano, go agelo maga ki Sup̃e eu sua e. 

2Go ragi waina Yakob e punusi ra e noa, Tea waia eu pei taua ki Sup̃e: go e soso 
nagisa ni tokora wanogoe ki Mahanaim. 

3Go Yakob e dip̃aki lua tea tautauana seara eu pea ki nia eu pa punusi taina Esau 
paki navanua ni Seir, navanua ki Edom. 

4Go e dip̃aki da, po naga, Kuga noa ki nawota aginau Esau ega tapala waia; kuga 
naga, Tea suasua anigo Yakob, e noa dapala waia, e naga, A po m̃enaki‐atatoko 
Laban, po doko pa pa paki ragi waia: 

5Go a peani kau maga, go ass maga go navata maga ni shiip go ni naninani, go tea 
suasua naanoai maga go tea suasua nagoroi maga: go a po dip̃aki lua naga aga 
noakisai nawota aginau asa, naga aga vap̃ai nasaup̃iaana namatam̃a. 

6Go tea tautauana maga eu liliu umai punusi Yakob, po noa, Au pa punusi taim̃a 
Esau, go nae e umai naga ega sua ko, go naatam̃oli p̃onotia pati eu sikoti a umai. 

7Go Yakob e mataku p̃arua go e pei tea riesokiana: go e dap̃otae naatam̃oli maga 
waina eu sikoti a doko, go navata maga ni shiip go ni naninani, go navata maga 
ni kau, go kamel maga, eu pei taua dua; 

8Go e noa, Esau e pe umai punusi taua sikai, po atu ra, go taua sikai waina eu ko 
doko eu pe wo sava pano. 

9Go Yakob e noa, Sup̃e ki mama Abraham, go Sup̃e ki mama Isaak, Yehovah O, 
waina ku noa ki nau, ku naga, P̃a liliu paki navanua anigo, po pa punusi 
namatarau anigo maga, go aga wo mari m̃ata ki‐go: 

10Kinau a da p̃ia ki tea kiki sa ni nadodomiana maga, go ni nalomauana maga, 
waina ku po pisei ki tea suasua anigo asa; nalakena a puati tiko aginau duagoto 
Yordan waia; go ragi waia a po pei taua dua. 

11P̃a vualua au, a pavara ni ko asa, padua ki nam̃elearu ni taigu, padua ki 
nam̃elearu ni Esau: nalakena kinau a matau ki nia, e pe umai po atu gami, ma 
tama p̃ilada maga. 

12Go nigo ku noa, Aga wo mari m̃ata ki‐go lomau, po mari naworaworam̃a euga 
takiusi naworaone ni elau, waina e da pei tea veveana mau nalakena nalaapaana. 

13Go e m̃enaki tokora wanogoe nap̃ogiana wanogoe; po puati seara ni tea maga 
waina e peani ra e pei nadodomiana sikai paki taina Esau; 

14Naninani goroi p̃onotia dua go naninani anoai rualima dua, shiip goroi p̃onotia 
dua go shiip anoai rualima dua, 

15Kamel waina eu pakasusu rualima dolu go natuda maga, kau goroi rualima pati 
go kau anoai rualima sikai, ass goroi rualima dua go ass natuda rualima sikai. 

16Go e pitua ki da paki nam̃elearu ni tea suasua aneana maga, sara navata eu 
doko mamau; go e noa ki tea suasua aneana maga, e naga, Kuga tuagoto pea ki 
nau pano, go kuga mari namalopa sikai ega toko namawota ni navata go ni 
navata. 

17Go e dip̃aki tea vea, e naga, Ragi waina taigu Esau ega wo sua ko, po pusuusu 
paki‐go, po noa, Ku pei tea ki sei? Go ku paki esava? Go tea maga waina eu pea 
ki‐go eu pei tea ki sei? 

18Ragi wanogoe p̃a noa, Eu pei tea ki tea suasua anigo Yakob; e pei nadodomiana 
sikai waina e pei tea tip̃akiluaana umai paki nawota aginau Esau: go p̃a leo, nae 
me edaku ki gami. 

19Go e moro dip̃aki kerua, go ketolu, go tea mamau puti waina eu dausi navata 
maga, po naga, Kuga vasa ki Esau ega tapala waia, ragi waina kuga wo pap̃ai a; 

20Go kuga noa, Go p̃a leo, tea suasua anigo Yakob e edaku ki gami. Nalakena e 
noa, Aga wo mari nap̃op̃ona ega wia paki nau ki nadodomiana waina e pea ki 
nau pano, go aga wo edaku punusi naraena; mase ega wo piragi au. 

21Go nadodomiana wanogoe e duagoto e pea ki nia pano: go nae e m̃enaki 
nap̃ogiana wanogoe m̃aleoputo ni tea laapa. 

22Go e duleana nap̃ogiana wanogoe, po puati anagoroi dua, go tea suasua 
nagoroi dua, go natuna naanoai rualima sikai tamate sikai, po duagoto tokora ni 
natuagotoana ni Yabbok. 

23Go e puati ra, po mari ra eu duagoto noaisara wanogoe, po mari tea maga 
waina e peani ra eu duagoto. 

24Go Yakob e pei tea toropusiana e sikina doko; go naatam̃oli sikai go nae ero 
dum̃ada pau ra pa pa paki ragi ni namakotokotoana. 

25Go ragi waina e punusi naga e da marimatua ki nia mau, e kisidogo navilana; 
go navila ni Yakob e maroe, ragi waina ero dum̃ada pau ra. 

26Go e noa, P̃a suasua ki nau naga aga vano, nalakena e po pei ragi ni 
namakotokotoana. Go e noa, Ku pe ta pasa m̃ata ki nau mau, a pe wo da suasua 
ki‐go naga p̃a vano mau. 

27Go e noa ki nia, e naga, Nagisam̃a sei? 

28Go e naga, Yakob. Go e noa, Nagisam̃a ega wo da moro pei tea sosoana ki Yakob 
mau, ma ega wo pei tea sosoana ki Israel: nalakena ku po mari Sup̃e go naatam̃oli 
maga, po marimatua. 

29Go Yakob e pusuusu paki nia, po naga, P̃a noasai nagisam̃a, a pavara ni ko asa. 
Go e noa, Ekasana ku pusuusu ki nagisagu? Go e pasa m̃ata ki nia tokora 
wanogoe. 

30Go Yakob e soso nagisa ni tokora wanogoe ki Penuel: nalakena, e noa, A po 
punusi Sup̃e naraegu paki naraena, go namauriana aginau e pei tea mautiana. 

31Go elo e sake p̃ai a ragi waina e surata duagoto Penuel, go e nika ki namaona. 

32Nalakena tea wanogoe Israel natuna maga eu da gani natali ni nap̃ele ni namao 
waina e doko navila, pa pa paki naaleatia waia mau; nalakena e kisidogo navila 
ni Yakob natali ni nap̃ele ni namaona. 

Jenesis 33 

1Go Yakob e sike namatana, po leopunusi, go p̃a leo, Esau e umai, go naatam̃oli 
p̃onotia pati eu sikoti a umai. Go e dap̃otae piakiki maga paki Leah, go paki Rahel, 
go paki tea suasua nagoroi dua. 

2Go e lawo ki tea suasua nagoroi go piakiki adeada maga eu pea, go Leah go 
piakiki aneana maga eu dausi ra, go Rahel go Yosef ero edaku mau. 

3Go nae e surata duagoto e pea ki da, po kolo suai natano paka larua, pa pa e 
umai paki m̃aladigi ki taina. 

4Go Esau e sava naga ega sua e, go e doti a, po dowo nanoana, po dum̃ili a: go ero 
dum̃ada dagisi ra. 

5Go e sike namatana, po punusi nagoroi maga go piakiki maga; go e noa, Tea 
maga wanana anigo eu pei sei maga? Go e noa, Piakiki maga waina Sup̃e e po 
saup̃ia ki tea suasua anigo ara. 

6Go tea suasua nagoroi ero umai paki m̃aladigi, nara ma piakiki adeada maga, po 
kolo suai natano. 

7Go Leah ma go piakiki aneana maga eu rumai paki m̃aladigi, po kolo suai 
natano: go Yosef e po edaku umai paki m̃aladigi nara ma Rahel, go ero kolo suai 
natano. 

8Go e noa, P̃a kasa ki taua mamau waia waina a sua ra? Go e noa, Naga aga vap̃ai 
nasaup̃iaana namata ni nawota aginau. 

9Go Esau e noa, A peani tea laapa; taigu, tea waina ku peani a ega vei tea anigo. 

10Go Yakob e noa, Ee, a pe wo pap̃ai nasaup̃iaana namatam̃a, p̃a tape, a pavara 
ni ko asa, nadodomiana aginau ki nam̃elearugu: nalakena waia, a po punusi 
naraem̃a, dakiusi a pe vunusi narae ni Sup̃e, go ku po maro au. 

11P̃a tape, a pavara ni ko asa, navasam̃atakiana aginau waina e manigo pei tea 
viragiana umai; nalakena Sup̃e e po saup̃ia ki nau, go nalakena a peani sara 
naleo. Go e pasadie a asa, go e dape a. 

12Go e noa, Tuga rakai, go tuga vano, go aga wo do pea ki‐go pano. 

13Go e noa ki nia, e naga, Nawota aginau e atae naga piakiki maga eu manainai, 
go naga navata maga ni shiip go ni naninani go navata maga ni kau waina a piragi 
ra eu pakasusu: go eu pe kopasi kasua ki da naaleatia sikai navata mamau eu pe 
mate. 

14Nawota aginau ega surata duaduru pano ega vea ki tea suasua aneana, a 
pavara ni ko asa: go kinau aga wo purasa surata, ega vataka ni natua ni katel 
maga waina eu pea kinau, go ega vataka ni natua ni piakiki maga, pa pa aga wo 
paloti punusi ko Seir. 

15Go Esau e noa, Aga manigo doropusi naatam̃oli seara waina eu sikoti au. Go e 
noa, Ekasana? Aga vap̃ai nasaup̃iaana namata ni nawota aginau. 

16Go Esau e liliu naaleatia wanogoe naga ega vaki Seir pano. 

17Go Yakob e surata paki Sukkoth, po davagi nasum̃a aneana sikai, go e magi 
katel aneana maga mari tap̃aup̃au maga: nalakena tea wanogoe nagisa ni tokora 
wanogoe e pei tea sosoana ki Sukkoth. 

18Go Yakob e umai natam̃ateana paki natokoana ki Shekem, waina e doko 
navanua ni Kanaan, ragi waina e pae Padan‐aram umai; go e sike tap̃aup̃au 
aneana narae ni natokoana. 

19Go e pakotovi matele ni natano waina e pukesi tap̃aup̃au aneana asa, paki 
nam̃elearu ni Hamor natuna maga, Shekem tamana, ki matele ni m̃ane p̃onotia 
sikai. 

20Go e lawo ki wede ni naviriana sikai tokora wanogoe, po soso e ki El‐elohe‐
Israel. 

Jenesis 34 

1Go Dinah, Leah natuna nagoroi, waina e magi Yakob dape a, e pano naga ega 
vunusi nagoroi maga ni navanua. 

2Go Shekem, natu ni Hamor nawora ni Hivah, nawota ni navanua, e punusi a; go 
e puati a, po one sikoti a, po mari sa ki nia. 

3Go naatana e puluti Dinah, Yakob natuna nagoroi, go e dodomi naatara 
wanogoe, po pasa m̃om̃oa ni naatara wanogoe. 

4Go Shekem e pasa ki tamana Hamor, po noa, P̃a maginau piragi naatara waia 
ega vei nagoroi aginau. 

5Go Yakob e dogo naga e mari natuna nagoroi Dinah e loa; go natuna naanoai 
maga eu doko raki katel aneana maga namalasi: go Yakob e punuta doko pa pa 
eu rumai. 

6Go Hamor, Shekem tamana, e pano punusi Yakob naga ega vusum̃aki paki nia. 

7Go Yakob natuna naanoai maga eu pae namalasi umai ragi waina eu dogo e: go 
naatam̃oli maga wanogoe nap̃op̃oda e dogokitesa asa, go eu maeto p̃arua, 
nalakena e mari navei‐lala‐ana doko Israel, nalo ni e one sikoti Yakob natuna 
nagoroi; waina e da pei tea waina ega mari a mau. 

8Go Hamor e pasa paki da, po noa, Naata ni natugu naanoai e puluti natumu 
nagoroi: kuga tua e asa ega vei anagoroi, a pavara ni mu asa. 

9Go kuga vitua paki gami euga laki; kuga tua gami natumu nagoroi maga, go kuga 
tum̃amu manimu piragi natugami nagoroi maga. 

10Go kuga wo doko sikoti gami doko: go navanua ega wo doko narae mu; kuga 
toko asa doko po pakokoto asa, go kuga tape tea veaniana maga asa. 

11Go Shekem e noa ki tamana go gorena maga, e naga, Aga vap̃ai nasaup̃iaana 
namatamu, go aga wo pitua ki tea waina kuga wo noa ki nau asa. 

12Kuga tatagovi au ki navakokotoana warua go ki navituaana warua, go aga wo 
pitua ega tapala waina kuga wo noa ki nau asa: ma kuga tua au naatara wanogoe 
ega vei nagoroi aginau. 

13Go Yakob natuna naanoai maga eu pasadara Shekem go tamana Hamor ki 
nasorosoroana, po pasa, nalakena e mari goreda Dinah e loa, po noa ki da, 

14Eu naga, Au mari sa mari naleo wanogoe, waina auga vitua ki goregami paki 
naata waina e da pei tea tovadaviviana mau; nalakena tea wanogoe e pei tea 
waina au pe vei tea dododaoana asa: 

15Naleo sikai maau e doko waina ku pe mari a au pe suasua ki tea waina ku 
masauna: ku pe wo dakiusi gami po pei tea tovadaviviana sara naanoai kakamu; 

16Kinami ma au pe wo dua mu natugami nagoroi maga, go au pe wo piragi 
natumu nagoroi maga, go au pe wo doko sikoti mu doko, go tu pe wo pei narei 
sikai maau. 

17Ma ku pe wo da dogo parati ki gami mau, naga kuga vei tea tovadaviviana; au 
pe wo puati natugami nagoroi, go au pe wo pano. 

18Go navasaana adeada e p̃ia namata ni Hamor, go namata ni Shekem, Hamor 
natuna. 

19Go natureai wanogoe e da mari daliali mau naga ega mari naleo wanogoe, 
nalakena e dodomi Yakob natuna nagoroi: go e pei tea dodomadaganiana warua 
liu tea mamau puti ni nasum̃a ki tamana. 

20Go Hamor go natuna Shekem ero umai paki namata‐pua ni natokoana adeada, 
po pasa paki naatam̃oli maga ni natokoana adeada, 

21po noa, Naatam̃oli maga waia eu datam̃ate paki gami; go euga wo doko 
navanua, po pakokoto asa; go p̃a leo, navanua e p̃arua narae da; tuga viragi 
natuda nagoroi maga euga vei nagoroi anigida maga, go tuga tua ra natugida 
nagoroi maga. 

22Naleo sikai maau e doko waina tu pe mari a naatam̃oli maga wanogoe eu pe 
suasua naga euga toko sikoti gida doko, naga euga vei narei sikai maau, sara 
naanoai kakagida eu pe vei tea tovadaviviana, dakiusi waina nara eu pei tea 
tovadaviviana. 

23Katel adeada maga go naleo veaniana adeada maga go nalo tuavati warua 
adeada mamau puti euga wo da pei tea anigida kite? Tuga suasua ki nia, go euga 
wo doko sikoti gida doko. 

24Go tea mamau puti waina eu pae namata‐pua ni natokoana aneana paki etaku 
eu dogo parati ki Hamor go ki natuna Shekem; go sara naanoai eu pei tea 
tovadaviviana, tea mamau puti waina eu pae namata‐pua ni natokoana aneana 
paki etaku. 

25Go naaleatia ketolu, ragi waina eu pitinu, Yakob natuna maga tea rua kakada, 
Simeon go Levi, Dinah gorena maga, ero puati lova adeada, po piviari umai paki 
natokoana, po maripunue puti naanoai maga. 

26Go ero maripunue Hamor go natuna Shekem ki nawoka ni lova, po piragi lua 
Dinah m̃elu dua ki nasum̃a ki Shekem, po pano. 

27Yakob natuna maga eu rumai paki tea maripunueana maga, po dapepavakoto 
natokoana, nalakena eu mari goreda e loa. 

28Eu dape navata maga ni shiip go ni naninani adeada go navata maga ni kau 
adeada go ass adeada maga, go tea maga waina e doko natokoana, go tea maga 
waina e doko namalasi; 

29Go eu dape lua pavakoto naleo veaniana adeada mamau puti, go piakirikiri 
adeada mamau puti go nagoroi adeada maga, po dape pavakoto tea mamau puti 
waina e doko nasum̃a. 

30Go Yakob e noa ki Simeon go Levi, e naga, Koro po mari duletulea ki nau, po 
mari au aga vei tea p̃oa m̃aleoputo ni naatatoko maga ni navanua, m̃aleoputo ni 

naworawora ni Kanaan go m̃aleoputo ni naworawora ni Peris: go kinau, a pei 
tea visa maau, go euga wo saisai po atugi au; go aga wo pei tea maripuolikiana, 
kinau go nasum̃a aginau. 

31Go eu naga, Ega mari goregami ega takiusi nagoroi masausara kite? 

Jenesis 35 

1Go Sup̃e e noa ki Yakob, e naga, P̃a tuleana, p̃a sake paki Beth‐el pano, po doko 
asa doko: go p̃a magi Sup̃e mari wede ni naviriana sikai asa, waina e pakilina ki‐
go ragi waina ku sava dua ki narae ni taim̃a Esau pano. 

2Go Yakob e noa ki tea ni nasum̃a aneana maga, go ki tea mamau puti waina eu 
sikoti a doko, e naga, Kuga mari puoli ki sup̃e p̃ota maga waina eu doko 
m̃aleoputo kakamu, go kuga tum̃amu mari mu kuga tautau, go kuga suni oli 
sugoro animu maga: 

3Go tuga tuleana, po sake paki Beth‐el pano; go aga wo magi Sup̃e mari wede ni 
naviriana sikai asa, waina e pasadara au naaleatia ni nariesokiau‐ana, po sikoti 
au napua waina a pae asa pano. 

4Go eu dua Yakob sup̃e p̃ota maga mamau puti waina eu doko nam̃elearuda, go 
vakadaliga maga waina eu doko nadaligada; go Yakob e dasuru ki da nalake ni 
oak waina e doko pisari Shekem. 

5Go eu surata pano: go namatakuana warua sikai e doko natokoana maga waina 
eu doko dalivirigoro ra, go eu da sava dausi Yakob natuna maga mau. 

6Go Yakob e umai paki Lus, waina e doko navanua ni Kanaan (nae e pei Beth‐el), 
nara ma naatam̃oli mamau puti waina eu sikoti a doko. 

7Go e davagi wede ni naviriana sikai asa, po soso tokora wanogoe ki El‐beth‐el: 
nalakena Sup̃e e pakilina ki nia asa, ragi waina e sava dua ki narae ni taina pano. 

8Go Deborah nagoroi waina e pakale Rebekah e mate, go e pei tea ovakiana etano 
ni Beth‐el nalake ni oak: go nagisa ni oak wanogoe e pei tea sosoana ki Allon‐
bakuth. 

9Go Sup̃e e moro pakilina ki Yakob, ragi waina e pae Padan‐aram umai sua, go e 
pasa m̃ata ki nia, e naga, Nagisam̃a e pei Yakob: 

10Nagisam̃a ega ta moro pei tea sosoana ki Yakob mau, ma Israel ega vei 
nagisam̃a: go e soso nagisana ki Israel. 

11Go Sup̃e e noa ki nia, e naga, Kinau a pei Sup̃e Kasua Mau: p̃a vavakawora po 
laapa; p̃a wo pei nalake ni nalauna sikai go ni taua sikai ni nalauna maga, go 
nawota maga euga wo m̃elu nawarem̃a umai; 

12Go navanua waina a dua Abraham go Isaak asa, aga wo dua ko asa, go 
naworaworam̃a waina euga wo edaku ki‐go aga wo dua ra navanua wanogoe. 

13Go Sup̃e e sake m̃elu dua ki nia pano tokora waina e pasa ki nia asa. 

14Go Yakob e lawo ki tea lawodu sikai tokora waina e pasa ki nia asa, tea lawodu 
ni vatu: go e daki navituaana sikai ni namunuana asa, go e daki naroro asa. 

15Go Yakob e soso nagisa ni tokora waina Sup̃e e pasa ki nia asa, ki Beth‐el. 

16Go eu surata pae Beth‐el pano; go namalopa kiki e ko doko namawota kakada 
go ni Efrath; go Rahel e dogo navisolaana, go e pitinu p̃arua asa. 

17Go ragi waina e pitinu p̃arua, nagoroi waina e maneana pisola e noa ki nia, e 
naga, P̃a ta mataku mau; nalakena p̃a wo moro peani natum̃a naanoai waia. 

18Go ragi waina naatana e do m̃elu (nalakena e mate), e soso nagisana ki Ben‐
oni: ma tamana e soso e ki Benyamin. 

19Go Rahel e mate, po pei tea ovakiana napua ni Efrath (nae e pei Bethlehem). 

20Go Yakob e lawo ki tea lawodu sikai matigo aneana: nae e pei tea lawodu ni 
matigo ki Rahel pa pa paki masoso. 

21Go Israel e surata pano, po pukesi tap̃aup̃au aneana taleva kerua ni nasum̃a 
varau pakilagi ni Eder. 

22Go ragi waina Israel e doko navanua wanogoe, Reuben e pano po one sikoti 
Bilhah narup̃a ki tamana: go Israel e dogo e. 

23Go Yakob natuna naanoai maga eu pei rualima sikai tamate dua: Leah natuna 
naanoai maga; Reuben, Yakob natuna takalapa, go Simeon, go Levi, go Yudah, go 
Issakar, go Sebulun: 

24Rahel natuna naanoai maga; Yosef go Benyamin: 

25Go Bilhah natuna naanoai maga, tea suasua nagoroi ki Rahel; Dan go Naftali: 

26Go Silpah natuna naanoai maga, tea suasua nagoroi ki Leah; Cad go Asher: tea 
maga wanogoe eu pei Yakob natuna naanoai maga, waina eu maneana pakilina 
Padan‐aram. 

27Go Yakob e umai paki Mamre punusi tamana Isaak, paki Kiriath‐arba (nae e 
pei Hebron), tokora waina Abraham go Isaak ero m̃enaki‐atatoko asa. 

28Go naaleatia maga ki Isaak eu pei natau p̃onotia sikai rualima takuna latolu. 

29Go Isaak e marodua ki namerona, po mate, po pei tea saisaikiana paki 
namatarau aneana maga, e pei tea matua po pura ki naaleatia maga: go natuna 
naanoai dua Esau go Yakob ero ova ki nia. 

Jenesis 36 

1Go tea maga waia eu pei navakilinaana maga ni Esau (nae e pei Edom). 

2Esau e piragi nagoroi aneana maga eu pei tea ni Kanaan; Adah natu ni Elon 
nawora ni Heth, go Oholibamah natu ni Anah, natu ni Sibeon nawora ni Hivah; 

3Go Basemath natu ni Ishmael, Nebaioth gorena. 

4Go Adah e magi Esau dape Elifas; go Basemath e dape Reuel; 

5Go Oholibamah e dape Yeush, go Yalam, go Korah; tea maga wanogoe eu pei 
Esau natuna naanoai maga, waina eu maneana pakilina navanua ni Kanaan. 

6Go Esau e puati nagoroi aneana maga, go natuna naanoai maga, go natuna 
nagoroi maga, go naatam̃oli mamau puti ni nasum̃a aneana, go katel aneana 
maga, go nalo tuavati warua aneana mamau puti, go naleo mamau puti waina e 
peani ra, waina e dalua ra navanua ni Kanaan; po paki navanua sikai padua ki 
taina Yakob pano. 

7Nalakena naloriki adeada e p̃arua dapala ero pe ta dua doko tokora sikai maau 
mau; go navanua ni nam̃enakiatatokoana adeada maga e marisa silae ra 
nalakena katel adeada maga. 

8Go Esau e doko tava ni Seir doko: Esau e pei Edom. 

9Go tea maga waia eu pei navakilinaana maga ni Esau tama ni naworawora ni 
Edom waina eu doko tava ni Seir: 

10Tea maga waia eu pei nagisa ni Esau natuna naanoai maga; Elifas natu ni Adah 
Esau anagoroi, Reuel natu ni Basemath Esau anagoroi. 

11Go Elifas natuna naanoai maga eu pei Teman, Omar, Sefo, go Catam, go Kenas. 

12Go Timna e pei narup̃a ki Elifas Esau natuna; go e magi Elifas dape Amalek: tea 
maga wanogoe eu pei Adah natuna naanoai maga Esau anagoroi. 

13Go tea maga waia eu pei Reuel natuna naanoai maga; Nahath, go Serah, 
Shammah, go Missah: tea maga wanogoe eu pei Basemath natuna naanoai maga 
Esau anagoroi. 

14Go tea maga waia eu pei Oholibamah natuna naanoai maga Anah natuna 
nagoroi, Sibeon natuna nagoroi, Esau anagoroi, go e magi Esau dape Yeush, go 
Yalam, go Korah. 

15Tea maga waia eu pei tea maraki maga ni Esau natuna naanoai maga: Elifas 
natuna naanoai maga Esau natuna takalapa; Teman tea maraki, Omar tea 
maraki, Sefo tea maraki, 



76 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

16Kenas tea maraki, Korah tea maraki, Catam tea maraki, Amalek tea maraki: tea 
maga wanogoe eu pei tea maraki maga waina eu pei natu ni Elifas navanua ni 
Edom; tea maga wanogoe eu pei Adah natuna naanoai maga. 

17Go tea maga waia eu pei Reuel natuna naanoai maga Esau natuna naanoai; 
Nahath tea maraki, Serah tea maraki, Shammah tea maraki, Missah tea maraki; 
tea maga wanogoe eu pei tea maraki maga waina eu pei natu ni Reuel navanua 
ni Edom; tea maga wanogoe eu pei Basemath natuna naanoai maga Esau 
anagoroi. 

18Go tea maga waia eu pei Oholibamah natuna naanoai maga Esau anagoroi; 
Yeush tea maraki, Yalam tea maraki, Korah tea maraki: tea maga wanogoe eu pei 
tea maraki maga waina eu pei natu ni Oholibamah, Anah natuna nagoroi, Esau 
anagoroi. 

19Tea maga wanogoe eu pei Esau natuna naanoai maga, go tea maga wanogoe 
eu pei tea maraki adeada maga: nae e pei Edom. 

20Tea maga waia eu pei Seir natuna naanoai maga nawora ni Hor, naatatoko 
maga ni navanua; Lotan go Shobal go Sibeon go Anah, 

21Go Dishon go Eser go Dishan: tea maga wanogoe eu pei tea maraki maga ni 
naworawora ni Hor, Seir natuna maga waina eu doko navanua ni Edom. 

22Go Lotan natuna maga eu pei Hori go Hemam; go Lotan gorena e pei Timna. 

23Go tea maga waia eu pei Shobal natuna maga Alvan go Manahath go Ebal, Shefo 
go Onam. 

24Go tea maga waia eu pei Sibeon natuna maga; Aiah go Anah: nae e pei Anah 
waina e pap̃ai namata noai vivitinu maga masop̃alo, ragi waina e leo parati ki ass 
maga ki tamana Sibeon. 

25Go tea maga waia eu pei Anah natuna maga; Dishon go Oholibamah Anah 
natuna nagoroi. 

26Go tea maga waia eu pei Dishon natuna maga; Hemdan go Eshban go Ithran go 
Keran. 

27Tea maga waia eu pei Eser natuna maga; Bilhan go Saavan go Akan. 

28Tea maga waia eu pei Dishan natuna maga; Us go Aran. 

29Tea maga waia eu pei tea maraki maga ni naworawora ni Hor; Lotan tea 
maraki, Shobal tea maraki, Sibeon tea maraki, 

30Anah tea maraki, Dishon tea maraki, Eser tea maraki, Dishan tea maraki: tea 
maga wanogoe eu pei tea maraki maga ni naworawora ni Hor, pae tea maraki 
adeada maga navanua ni Seir. 

31Go tea maga waia eu pei nawota maga waina eu maramara navanua ni Edom, 
ragi waina te nawota e ko da maramara dap̃au Israel natuna maga mau. 

32Go Bela natu ni Beor e maramara Edom; go nagisa ni natokoana aneana e pei 
Dinhabah. 

33Go Bela e mate, go Yobab natu ni Serah ni Bosrah e maramara oli a. 

34Go Yobab e mate, go Husham ni navanua ni naworawora ni Teman e maramara 
oli a. 

35Go Husham e mate, go Hadad natu ni Bedad, waina e atu Midian navanua ni 
Moab, e maramara oli a: go nagisa ni natokoana aneana e pei Avith. 

36Go Hadad e mate, go Samlah ni Masrekah e maramara oli a. 

37Go Samlah e mate, go Shaul ni Rehoboth waina e doko pisari Noaisara e 
maramara oli a. 

38Go Shaul e mate, go Baal‐hanan natu ni Akbor e maramara oli a. 

39Go Baal‐hanan natu ni Akbor e mate, go Hadar e maramara oli a: go nagisa ni 
natokoana aneana e pei Pau; go nagisa ni anagoroi e pei Mehetabel, Matred 
natuna nagoroi, Me‐sahab natuna nagoroi. 

40Go tea maga waia eu pei nagisa ni tea maraki maga ni naworawora ni Esau, 
pae naworaworada maga, pae tokora adeada maga, nagisada maga; Timnah tea 
maraki, Alvah tea maraki, Yetheth tea maraki; 

41Oholibamah tea maraki, Elah tea maraki, 

42Pinon tea maraki; Kenas tea maraki, Teman tea maraki, Mibsar tea maraki; 

43Makdiel tea maraki, Iram tea maraki: tea maga wanogoe eu pei tea maraki 
maga ni Edom, pae natokoana adeada maga ni navanua ni naveaniana adeada. 
Nae e pei Esau tama ni naworawora ni Edom. 

Jenesis 37 

1Go Yakob e doko navanua ni nam̃enaki‐atatokoana maga ki tamana, navanua ni 
Kanaan. 

2Tea maga waia eu pei navakilinaana maga ni Yakob. Yosef, waina e pei tea ni 
natau rualima sikai tamate larua, e leo parati ki navata sikoti taina maga; go e 
pei natureai sikoti Bilhah natuna naanoai dua, go Silpah natuna naanoai dua, 
tamana anagoroi dua: go Yosef e dape narogorogoana sa adeada umai paki 
tamada. 

3Go Israel e dodomi Yosef, p̃arua liu natuna p̃ota mamau puti, nalakena e pei 
natu ni navei‐tea‐matuaana aneana: go e maneana mari sugoro oraorana sikai. 

4Go taina maga eu punusi naga tamada e dodomi a p̃arua liu taina mamau puti; 
go eu pilosi a, po marisa pasa dam̃ate ki nia. 

5Go Yosef e p̃erea ki nap̃erea sikai, go e noakisai taina maga asa: go eu moro 
sokari navilosiana adeada paki nia. 

6Go e noa ki da, e naga, Kuga rogo, a pavara ni mu asa, nap̃erea waia waina a po 
p̃erea ki nia: 

7Go p̃a leo, nigida tu otisoki napu maga m̃aleoputo ni vanua, go p̃a leo, napu 
aginau e duleana, go e lawodu; go p̃a leo, napu animu maga eu rumai daliviri, po 
kolo suai natano paki napu aginau. 

8Go taina maga eu noa ki nia, eu naga, P̃a wo pei nawota dap̃au gami kite? P̃a wo 
maraki gami lomau kite? Go eu moro sokari navilosiana adeada paki nia 
nalakena nap̃erea aneana maga, go nalakena navasaana aneana maga. 

9Go e moro p̃erea ki nap̃erea p̃ota sikai, po noakisai taina maga asa, po naga, P̃a 
leo, a po moro p̃erea ki nap̃erea sikai; go p̃a leo, elo go atelagi go m̃asoe rualima 
sikai tamate sikai eu kolo suai natano paki nau. 

10Go e noakisai tamana, go taina maga asa; go tamana e pasa kasua ki nia, po noa 
ki nia, e naga, Nap̃erea wanogoe waina ku po p̃erea ki nia e pei nasava? Kinami 
ma p̃ilam̃a go taim̃a maga auga wo paloti lomau po suai natano paki‐go kite? 

11Go taina maga eu doitoi a; ma tamana e midoakisoki navasaana wanogoe. 

12Go taina maga eu pano naga euga leo parati ki navata ki tamada Shekem. 

13Go Israel e noa ki Yosef, e naga, Taim̃a maga eu da leo parati ki navata Shekem 
kite? P̃a umai, go aga wo dip̃aki lua ko pano punusi ra. Go e noa ki nia, e naga, 
Kinau nea. 

14Go e noa ki nia, e naga, P̃a vano, a pavara ni ko asa, po punusi taim̃a maga eu 
p̃ia doko kite? Go navata eu p̃ia doko kite? Go p̃a moro dape navasaana liliu umai 
paki nau. Go e dip̃aki lua e m̃elu dua ki nap̃aloa ni Hebron, go e umai paki 
Shekem. 

15Go naatam̃oli sikai e pap̃ai a, go p̃a leo, e do surata sasap̃o namalasi: go 
naatam̃oli wanogoe e pusuusu paki nia, e naga, Ku laaga nasava? 

16Go e noa, Kinau a laaga taigu maga: p̃a noakisai au, a pavara ni ko asa, eu leo 
parati ki navata esava? 

17Go naatam̃oli wanogoe e noa, Eu po m̃elu dua ki tokora waia pano: nalakena a 
dogo ra eu noa, Tuga vaki Dothan pano. Go Yosef e dausi taina maga pano, po 
pap̃ai ra Dothan. 

18Go eu punusi a uvea, go ragi waina e ko da umai paki m̃aladigi ki da mau, eu 
seke dip̃a e naga euga mari punue a. 

19Go eu dum̃ada noa ki da, eu naga, Kuga leo, tea p̃erea waia e umai. 

20Go tea wanogoe kuga umai, go tuga mari punue a, po nadi ki nia paki m̃orutano 
sikai kakada, go tuga wo noa, Nalo mila sa sikai e po gani a: go tuga wo punusi 
nap̃erea aneana maga euga wo dapale sava. 

21Go Reuben e dogo e, po pualua e m̃elu dua ki nam̃elearuda; po noa, Tuga ta 
mari punue a mau. 

22Go Reuben e noa ki da, e naga, Kuga ta daki nada mau; kuga nadi ki nia paki 
m̃orutano waia waina e doko masop̃alo, ma kuga ta nadi ki nam̃elearumu asa 
mau: naga ega vualua e m̃elu dua ki nam̃elearuda, naga ega viragi a liliu umai 
punusi tamana. 

23Go e pakilina ragi waina Yosef e po umai punusi taina maga, naga eu sawolua 
sugoro ki Yosef, sugoro oraorana waina e suni a; 

24Go eu puati a, po nadi ki nia paki m̃orutano wanogoe: go m̃orutano wanogoe e 
dap̃a, noai e dika asa. 

25Go eu do natano naga euga kani navinaga: go eu sike namatada po leo punusi, 
go p̃a leo, taua surata sikai ni naworawora ni Ishmael eu pae Cilead umai, nara 
ma kamel adeada maga eu ovaova tea ni nap̃o wia go naroro lolo go napulu lolo, 
eu do pano naga euga tape a siwo paki Ityipt pano. 

26Go Yudah e noa ki taina maga, e naga, Tu pe mari punue taigida po dasuru ki 
nadana tu pe veani nasava asa? 

27Kuga umai, go tuga sori a paki naworawora ni Ishmael, go nam̃elearugida ega 
ta doko asa mau; nalakena nae e pei taigida, nap̃okasigida. Go taina maga eu 
dogo parati ki nia. 

28Go naatam̃oli seara ni naworawora ni Midian, tea vakokoto maga, eu liu ra 
pano; go eu puati lua Yosef po dape a sake m̃elu dua ki m̃orutano, po sori Yosef 
paki naworawora ni Ishmael raki matele ni silver rualima dua. Go eu piragi Yosef 
paki Ityipt pano. 

29Go Reuben e liliu umai paki m̃orutano; go p̃a leo, Yosef e da doko m̃orutano 
mau; go e puap̃orae sugoro aneana maga. 

30Go e liliu umai punusi taina maga, po noa, Piakiki e puoli; go kinau, aga vae 
esava pano? 

31Go eu dape sugoro ki Yosef, po mari punue naninani anoai sikai, po pupugi 
sugoro ki nadana; 

32Go eu dip̃aki lua sugoro oraorana wanogoe, go eu dape e umai dua tamada asa; 
po noa, Au po pap̃ai tea waia: p̃a leo atae a, e pei sugoro ki natum̃a, kite tea p̃ota? 

33Go e leo atae a, po noa, E pei sugoro ki natugu; nalo mila sa sikai e po gani a; 
Yosef e pei tea katip̃oraworaeana lomau. 

34Go Yakob e puap̃orae sugoro aneana maga, po pilake nakulukulu ni sak, po 
susue natuna naaleatia laapa. 

35Go natuna naanoai mamau puti go natuna nagoroi mamau puti eu duleana 
naga euga vasakorokoro e; ma e karai naga ega vei tea vasakorokoroana; go e 
noa, Nalakena aga wo susue siwo paki Sheol pano punusi natugu. Go tamana e 
do dagisi a. 

36Go naworawora ni Midian eu sori a paki Ityipt paki Potifar, tasiga sikai ki 
Faraoh, nap̃au ni tea viviatu maga. 

Jenesis 38 

1Go e pakilina ragi wanogoe, naga Yudah e siwo pano m̃elu dua ki taina maga, po 
dawasi punusi naatam̃oli sikai ni Adullam, nagisana Hirah. 

2Go tokora wanogoe Yudah e punusi nagoroi sikai natu ni naatam̃oli sikai ni 
naworawora ni Kanaan waina nagisana e pei Shua; go e piragi a, po pa punusi a. 

3Go e diena, po dape piakiki naanoai sikai; go tamana e soso nagisana ki Er. 

4Go e moro diena, po dape piakiki naanoai sikai; go p̃ilana e soso nagisana ki 
Onan. 

5Go e moro sokari a po dape piakiki naanoai sikai, po soso nagisana ki Shelah: 
go tamana e doko Kesib ragi waina p̃ilana e dape a. 

6Go Yudah e magi natuna takalapa Er piragi nagoroi sikai, go nagisana e pei 
Tamar. 

7Go Er, Yudah natuna takalapa, e sigisigileo namata ni Yehovah; go Yehovah e 
mari punue a. 

8Go Yudah e noa ki Onan, e naga, P̃a va punusi taim̃a anagoroi, po maneana mari 
tea waina e one naanoai aneana taina one naga ega mari a, po magi taim̃a mari 
natuna ega vakilina. 

9Go Onan e atae naga natuna wanogoe ega ta pei tea aneana mau; go ragi waina 
e pa punusi taina anagoroi, e daki nia paki natano, naga ega ta dua taina natuna 
mau. 

10Go tea waina e mari a e sa namata ni Yehovah: go e moro mari punue a. 

11Go Yudah e noa ki sulina Tamar, e naga, P̃a ko pei malepu doko po doko 
nasum̃a ki tamam̃a doko, pa pa natugu Shelah ega wo p̃arua; nalakena e noa, Nae 
e pe moro mate, dakiusi taina maga. Go Tamar e pano po doko nasum̃a ki tamana 
doko. 

12Go te ragi Shua natuna nagoroi, Yudah anagoroi, e mate; go Yudah e pei tea 
vasakorokoroana sua, po sake pano punusi tea maga waina eu maneana alati 
shiip aneana maga Timnah, nara ma tana ri Hirah ni Adullam ero dua. 

13Go eu noa ki Tamar, eu naga, P̃a leo, atiam̃a e sake paki Timnah pano naga ega 
alati shiip aneana maga. 

14Go e sawolua sugoro ni navei‐malepu‐ana maga kiana, po dum̃ana kulugoro e 
ki nakulukulu taugororae aneana, po dum̃ana kulugoro e, po do natano namata‐
pua ni Enaim, waina e doko pisari napua waina e paki Timnah; nalakena e 
punusi naga Shelah e po p̃arua, go e da pei tea vituakiana paki nia naga ega vei 
anagoroi mau. 

15Go Yudah e punusi a, go e midoa ki nia naga e pei nagoroi masausara sikai; 
nalakena e kulugoro naraena. 

16Go e dawasi punusi a e doko pisari napua, po noa, Ita, aga valoti punusi ko, a 
pavara ni ko asa: nalakena e da atae naga e pei sulina mau. Go e noa, P̃a wo dua 
au nasava naga p̃a umai punusi au? 

17Go e noa, Aga wo manigo dip̃aki lua naninani natuna sikai ni navata ni naninani 
paloti. Go e noa, P̃a wo dua au nanadisokiana sikai pa pa p̃a wo dip̃aki lua e umai 
kite? 

18Go e noa, Aga tua ko nasava ega vei nanadisokiana? Go e noa, Tea vulusoki 
anigo go natali anigo, go tiko anigo waina e doko nam̃elearum̃a. Go e dua e ara, 
po pa punusi a, go e diena pae asa. 

19Go e duleana, po pano, po sawolua nakulukulu taugororae kiana, po suni 
sugoro maga ni navei‐malepu‐ana aneana. 

20Go Yudah e dip̃aki lua naninani natuna sikai ni naninani maga pano pae 
nam̃elearu ni tana ri ni Adullam, naga ega tape nanadisokiana aneana ki 
nam̃elearu ni nagoroi wanogoe: ma e da pap̃ai a mau. 

21Go e pusuusu paki naatam̃oli maga ni tokora aneana, e naga, Nagoroi 
masausara wai waina e doko Enaim doko pisari napua? Go eu noa, Te nagoroi 
masausara e da doko nea mau. 

22Go e liliu umai punusi Yudah, po noa, A da pap̃ai a mau; go naatam̃oli maga ni 
tokora waina eu noa, Te nagoroi masausara e da doko nea mau. 

23Go Yudah e noa, Ega mauti a, naga tuga ta pei tea dododaoana mau: p̃a leo, a 
dip̃aki lua naninani natuna waia pano, go ku da pap̃ai a mau. 

24Go e pakilina ragi waina atelagi dolu e nopu, naga e pei tea noasaiana paki 
Yudah, eu naga, Sulim̃a Tamar e po maripele; go p̃a leo, e diena pae 
namaripeleana. Go Yudah e noa, Kuga viragi a dave, go ega vei tea tap̃arakiana. 

25Ragi waina e pei tea viragiana dave, e dip̃aki lua pa punusi atiana, po noa, 
Kinau a magi naata waina e peani tea maga waia diena: go e noa, P̃a leo atae tea 
maga waia, a pavara ni ko asa, tea vulusoki, go natali maga, go tiko, eu pei tea ki 
sei? 

26Go Yudah e leo atae ra, po noakisai ra, e naga, E leana liu au; nalakena waia a 
da pitua ki nia paki natugu Shelah mau. Go e da moro atae a mau te naaleatia. 

27Go e pakilina ragi ni navisolaana aneana, naga p̃a leo, nedue ero doko 
nap̃elena. 

28Go e pakilina, ragi waina e pisola, naga sikai e sai ki nam̃elearuna: go nagoroi 
waina e maneana pisola, e dape nalolu miala sikai po likoti a nam̃elearuna, po 
noa, Tea waia e pea pakilina. 

29Go e pakilina, ragi waina e dosalua nam̃elearuna, naga p̃a leo, taina e pakilina: 
go e noa, Ekasana ku po dum̃am̃a manigo mari sai? Nalakena tea wanogoe 
nagisana e pei tea sosoana ki Peres. 

30Go taina e edaku pakilina, waina nalolu miala e doko nam̃elearuna: go 
nagisana e pei tea sosoana ki Serah. 

Jenesis 39 

1Go Yosef e pei tea viragiana siwo paki Ityipt pano; go Potifar, tasiga sikai ki 
Faraoh, nap̃au ni tea viviatu maga, naatam̃oli ni Ityipt sikai, e pakotovi a paki 
nam̃elearu ni naworawora ni Ishmael, waina eu piragi a siwo paki tokora 
wanogoe pano. 

2Go Yehovah e sikoti Yosef doko, go e pei naatam̃oli waina e disu p̃ia; go e doko 
nasum̃a ki nawota aneana, naatam̃oli ni Ityipt wanogoe. 

3Go nawota aneana e punusi naga Yehovah e sikoti a doko, go naga Yehovah e 
mari sara naleo waina e mari a e disu p̃ia. 

4Go Yosef e pap̃ai nasaup̃iaana namatana, go e maneana suasua: go e mari a e 
pei tea leo parati ki dap̃au nasum̃a aneana, go sara naleo waina e peani ra e pitua 
ki da paki nam̃elearuna. 

5Go e pakilina naga Yehovah e pasa m̃ata ki nasum̃a ki naatam̃oli ni Ityipt 
wanogoe nalakena Yosef, e pae ragi waina e mari a e pei tea leo parati ki ekopu 
ni nasum̃a aneana, go dap̃au tea mamau puti waina e peani ra; go 
navasam̃atakiana ki Yehovah e doko tea mamau puti waina e peani ra, nasum̃a 
go vanua. 

6Go e doropusi tea mamau puti waina e peani ra eu doko nam̃elearu ni Yosef; go 
e da atae te navatuna waina e sikoti a doko mau, e atae navinaga waina e gani a 
sikai mau. Go Yosef e pei tea lom̃atakiana nap̃atokona go naraena. 

7Go e pakilina edaku ki naleo maga wanogoe, naga nawota aneana anagoroi e 
leo punusi Yosef; go e noa, P̃a one sikoti au. 

8Ma e karai, po noa ki nawota aneana anagoroi, e naga, P̃a leo, nawota aginau e 
da atae sikoti au tea waina e doko ekopu ni nasum̃a mau, go tea mamau puti 
waina e peani ra e po pitua ki da paki nam̃elearugu; 

9Te naata e da dap̃au au nasum̃a waia mau; go e da mauti au te navatuna mau, 
ma e mauti au ako sikai mau, nalakena ku pei anagoroi: go aga mari 
nasigisigileoana warua wanogoe, po mari naleo sa paki Sup̃e dapale sava? 

10Go e pakilina, ragi waina e do pasa ki Yosef sara naaleatia, naga e da dogo 
parati ki nia, naga ega one pisari a, kite naga ega toko sikoti a mau. 

11Go e pakilina naaleatia sikai ni ragi wanogoe, naga e paki ekopu ni nasum̃a 
naga ega mari nawosiana aneana; go naatam̃oli maga ni nasum̃a sikai kakada e 
da doko ekopu mau. 

12Go e puati a ki sugoro aneana, po noa, P̃a one sikoti au: go e doropusi sugoro 
aneana e doko nam̃elearuna, po sava pano, po paki katama. 

13Go e pakilina, ragi waina e punusi naga e po doropusi sugoro aneana e doko 
nam̃elearuna, po sava paki katama pano, 

14Naga e kuapioso paki naatam̃oli maga ni nasum̃a aneana, po pasa ki da, po 
naga, Kuga vunusi, e po piragi naatam̃oli sikai nawora ni Heberu umai paki 
ekopu punusi gida naga ega mari saudoa ki gida; e umai paki ekopu punusi au 
naga ega one sikoti au, go a kuapioso ki nadaleogu warua: 

15Go e pakilina, ragi waina e dogo naga a sike nadaleogu po kuapioso, naga e 
doropusi sugoro aneana e doko pisari au, po sava pano, po paki katama. 

16Go e doropusi sugoro aneana e doko pisari au, pa pa nawota aneana e umai 
paki nasum̃a aneana. 

17Go e pasa ki nia dapala navasaana maga waia, e naga, Tea suasua nawora ni 
Heberu, waina ku piragi a umai punusi gami, e umai paki ekopu punusi au naga 
ega mari saudoa ki nau: 

18Go e pakilina, ragi waina a sike nadaleogu po kuapioso, naga e doropusi sugoro 
aneana e doko pisari au, po sava paki katama pano. 

19Go e pakilina, ragi waina nawota aneana e dogo navasaana maga ki anagoroi, 
waina e noa ki nia asa, po naga, Tea suasua anigo e mari dapala nogoe paki nau; 
naga namaetoana aneana e pavaga. 

20Go nawota ki Yosef e puati a, po pitua ki nia paki nasum̃a ni nasolisoliana, 
tokora waina tea soliana maga ki nawota eu pei tea soliana asa: go e doko tokora 
wanogoe nasum̃a ni nasolisoliana. 

21Ma Yehovah e sikoti Yosef doko, po sai ki nadodomiana paki nia, po dua e 
nasaup̃iaana namata ni nawota ni nasum̃a ni nasolisoliana. 

22Go nawota ni nasum̃a ni nasolisoliana e pitua ki tea soliana mamau puti waina 
eu doko nasum̃a ni nasolisoliana paki nam̃elearu ni Yosef; go sara naleo waina 
eu mari a tokora wanogoe, nae e pei tea waina e mari a. 

23Nawota ni nasum̃a ni nasolisoliana e da leo punusi te navatuna waina e doko 
nam̃elearuna mau, nalakena waia Yehovah e sikoti a doko; go tea waina nae e 
mari a, Yehovah e mari a e disu p̃ia. 

Jenesis 40 

1Go e pakilina edaku ki naleo maga wanogoe, naga tea suasua ki nawota ni Ityipt 
waina e maneana dape lasa munu, go tea suasua waina e maneana dao, ero mari 
nawota adeada nawota ni Ityipt e maeto ki da. 

2Go Faraoh e maeto p̃arua ki tasiga dua aneana, nap̃au ni tea maga waina eu 
maneana dape lasa munu, go nap̃au ni tea maga waina eu maneana dao. 

3Go e pitua ki da paki navavaigoroana nasum̃a ki nap̃au ni tea viviatu maga, paki 
nasum̃a ni p̃aaka, tokora waina Yosef e pei tea soliana asa. 

4Go nap̃au ni tea viviatu maga e pasa parati ki Yosef ara, go e madeada suasua: 
go ero doko navavaigoroana naaleatia seara. 

5Go ero p̃erea ki nap̃erea sikai ero dua, sikai e p̃erea ki nap̃erea aneana go kerua 
e p̃erea ki nap̃erea aneana, nap̃ogiana sikai maau, ero dua p̃erea pataka ni 
nanoap̃otaeana ni nap̃erea adeada, nap̃au ni tea tape lasa munu maga, go nap̃au 
ni tea tao maga ki nawota ni Ityipt, waina ero pei tea soliana nasum̃a ni p̃aaka. 

6Go Yosef e sili umai punusi ra malip̃ogi, po leo punusi ra, go p̃a leo, ero susue. 

7Go e pusuusu paki tasiga dua ki Faraoh waina ero sikoti a doko navavaigoroana 
nasum̃a ki nawota aneana, e noa, Ekasana naraemu ero sa masoso? 

8Go ero noa ki nia, ero naga, Aro po p̃erea ki nap̃erea sikai, go tea noa p̃otae atae 
a e dika. Go Yosef e noa ki da, e naga, Nanoap̃otaeana maga e da pei tea ki Sup̃e 
kite? Koroga rogorogo ki nia paki nau, a pavara ni mu asa. 

9Go nap̃au ni tea tape lasa munu maga e dogorogo ki nap̃erea aneana paki Yosef, 
po noa ki nia, e naga, Nap̃erea aginau, p̃a leo, vaine sikai e doko naraegu asa; 

10Go vaine wanogoe arana dolu eu doko asa: go e dapala e siria, po pum̃a; go 
m̃okai maga kakana eu dau ki nawana mami maga: 

11Go lasa munu ki Faraoh e doko nam̃elearugu; go a dape nawana maga, po m̃oli 
a paki lasa munu ki Faraoh, go a pitua ki lasa munu paki nam̃elearu ni Faraoh. 

12Go Yosef e noa ki nia, e naga, Tea waia e pei nanoap̃otaeana kakana: arana dolu 
eu pei naaleatia dolu; 

13M̃ogi dolu Faraoh ega wo sike nap̃aum̃a, po piragi ko liliu paki naliam̃a: go p̃a 
wo pitua ki lasa munu ki Faraoh paki nam̃elearuna, dapala waina ku mari a sala 
vea waina ku pei tea maneana dape lasa munu asa. 

14Ma p̃a midoa ki nau ragi waina p̃a wo doko p̃ia, go p̃a mari nadodomiana paki 
nau, a pavara ni ko asa, po dogorogo ki nau paki Faraoh, po piragi lua au m̃elu 
dua ki nasum̃a waia: 

15Nalakena a pei tea vanakoana lomau m̃elu dua ki navanua ki naworawora ni 
Heberu: go tokora waia a da mari te navatuna mau waina e pei nalakena eu 
doropusi au a doko m̃oru. 

16Ragi waina nap̃au ni tea tao maga e punusi naga nanoap̃otaeana e p̃ia, e noa ki 
Yosef, e naga, Kinau ma a p̃erea, go p̃a leo, nala dolu ni nakoau tare e doko 
nap̃augu: 

17Go nala ni elagi mau sara navinaga taoniana agi Faraoh eu doko asa; go manu 
eu gani a m̃elu dua ki nala waina e doko nap̃augu. 

18Go Yosef e pasadara, po naga, Tea waia e pei nanoap̃otaeana kakana: nala dolu 
eu pei naaleatia dolu; 

19M̃ogi dolu Faraoh ega wo sike nap̃aum̃a m̃elu dua ki‐go pano, po sara ki‐go 
nakau; go manu euga wo gani nap̃okasim̃a m̃elu dua ki‐go pano. 

20Go e pakilina m̃ogi dolu ki nia, waina e pei naaleatia ni navakilinaana ki Faraoh, 
naga e magi tea suasua aneana mamau puti mari nakaniana sikai: go e sike 
nap̃au ni nap̃au ni tea maneana dape lasa munu maga, go nap̃au ni nap̃au ni tea 
maneana dao maga, m̃aleoputo ni tea suasua aneana maga. 

21Go e piragi nap̃au ni tea maneana dape lasa munu maga liliu paki nawosiana 
aneana; go e pitua ki lasa munu paki nam̃elearu ni Faraoh; 

22Ma e sara ki nap̃au ni tea maneana dao maga: dakiusi waina Yosef e madeada 
noa p̃otae. 

23Ma nap̃au ni tea tape lasa munu maga e da midoa ki Yosef mau, ma e malio ki 
nia. 

Jenesis 41 

1Go e pakilina ragi waina natau dua e nopu, naga Faraoh e p̃erea: go p̃a leo, e 
lawodu pisari noai sara. 

2Go p̃a leo, kau larua eu pae noai sara sake umai, waina eu pei tea leom̃atakiana 
go waina eu m̃anopunopu; go eu ganikani malo vuravura. 

3Go p̃a leo, kau larua p̃ota eu pae noai sara sake umai edakugoro ra, waina eu pei 
tea leosakiana po m̃agura; go eu lawodu pisari kau p̃ota maga wanogoe nadigi 
ni noai sara. 

4Go kau maga waina eu pei tea leosakiana po m̃agura eu gani kau larua waina eu 
pei tea leom̃atakiana po m̃anopunopu. Go Faraoh e darapa. 

5Go e maturu po p̃erea sala kerua: go p̃a leo, m̃okai larua ni korn eu p̃otu sake 
namalona sikai maau, waina eu p̃arua po p̃ia. 

6Go p̃a leo, m̃okai larua, waina eu p̃ola go waina eu pei tea lagaiana ki nalagi 
ruatu, eu p̃otu sake edakugoro ra. 

7Go m̃okai wola maga eu dinomi m̃okai larua waina eu p̃arua po puka. Go Faraoh 
e darapa, go p̃a leo, e pei nap̃erea sikai. 

8Go e pakilina malip̃ogi naga naatana e pari; go e dip̃aki lua po soso tea midiri 
tapu mamau puti ni Ityipt, go naatam̃oli manumatua mamau puti kakana: go 
Faraoh e dogorogo paki da nap̃erea aneana; ma tea magi Faraoh noa p̃otae atae 
ra e dika. 

9Go nap̃au ni tea maga waina eu maneana dape lasa munu e pasa ki Faraoh, po 
naga, Kinau a midoa ki namarinaleosaana aginau maga masoso: 

10Faraoh e maeto ki tea suasua aneana maga, po pitua ki nau paki 
navavaigoroana nasum̃a ki nap̃au ni tea viviatu maga, kinami ma nap̃au ni tea 
tao maga: 

11Go aro p̃erea ki nap̃erea sikai nap̃ogiana sikai maau, kinau go nae; aro dua 
p̃erea ki tea waina e pataka ni nanoap̃otaeana ni nap̃erea aginami. 

12Go natureai sikai e doko sikoti gami doko tokora wanogoe, waina e pei nawora 
ni Heberu, tea suasua ki nap̃au ni tea viviatu maga; go aro dogorogo paki nia, go 
nae e maginami noa p̃otae nap̃erea aginami; e maginau go e maneana noa p̃otae 
pataka ni nap̃erea aginami. 

13Go e pakilina, dapala waina e maginami noa p̃otae, e dapala nogoe doko; e 
piragi au liliu paki naliagu, go nae, e sara ki nia. 

14Go Faraoh e dip̃aki lua po soso Yosef, go eu piragi a m̃araverave pae m̃oru 
umai: go e dum̃ana masi a, po suni oli sugoro aneana maga, po umai paki ekopu 
punusi Faraoh. 

15Go Faraoh e noa ki Yosef, e naga, A po p̃erea ki nap̃erea sikai, go tea noa p̃otae 
atae a e dika: go a po dogo ko, eu noa naga ku dogo nap̃erea naga p̃a noa p̃otae 
a. 

16Go Yosef e pasadara Faraoh, po naga, E da pei kinau mau: Sup̃e ega wo 
pasadara natam̃ateana ki Faraoh. 

17Go Faraoh e pasa paki Yosef, e naga, Nap̃erea aginau, p̃a leo, a lawodu nadigi 
ni noai sara asa: 

18Go p̃a leo, kau larua waina eu m̃anopunopu po pei tea leom̃atakiana eu pae 
noai sara sake umai; go eu ganikani malo vuravura: 

19Go p̃a leo, kau larua p̃ota eu sake umai edakugoro ra, waina eu manainai po 
pei tea leosakiana warua po m̃agura, dapala a da punusi seara waina eu sa 
dakiusi ra navanua mamau ni Ityipt mau: 

20Go kau maga waina eu m̃agura po pei tea leosakiana eu gani kau larua vea 
waina eu m̃anopunopu: 

21Eu paki nap̃alauda, go e da pei tea ataeana naga eu paki nap̃alauda mau; ma eu 
ko pei tea leosakiana doko, dakiusi sala vea. 

22Go a darapa. Go a punusi pae nap̃erea aginau, go p̃a leo, m̃okai larua eu p̃otu 
sake namalona sikai maau, waina eu puka po p̃ia: 

23Go p̃a leo, m̃okai larua, waina eu kokolo, po p̃ola, po pei tea lagaiana ki nalagi 
ruatu, eu p̃otu sake edakugoro ra: 

24Go m̃okai wola maga eu dinomi m̃okai larua waina eu p̃ia: go a noa ki tea midiri 
tapu maga asa; ma tea noakisai au nanoap̃otaeana kakana e dika. 

25Go Yosef e noa ki Faraoh, e naga, Nap̃erea ki Faraoh e pei tea sikai maau: tea 
waina Sup̃e e naga ega mari a, e po noakisai Faraoh asa. 

26Kau larua wia eu pei natau larua; go m̃okai larua wia eu pei natau larua: 
nap̃erea e pei tea sikai maau. 

27Go kau larua waina eu m̃agura po pei tea leosakiana waina eu sake umai 
edakugoro ra eu pei natau larua, go m̃okai larua ma waina eu p̃alo po pei tea 
lagaiana ki nalagi ruatu; nara euga wo pei natau larua ni navitoloana. 

28Tea wanogoe e pei tea waina a noa ki sai Faraoh asa: tea waina Sup̃e e naga 
ega mari a, e po pisei ki Faraoh asa. 

29P̃a leo, natau larua ni navukaana warua euga wo umai usuraki navanua mamau 
ni Ityipt: 

30Go natau larua ni navitoloana euga wo pakilina edakugoro ra; go navukaana 
mamau ega wo pei tea maliokiana navanua ni Ityipt; go navitoloana ega wo mari 
sa ki navanua; 

31Go navukaana ega wo da pei tea ataeana navanua mau nalakena navitoloana 
wanogoe waina ega wo dausi a; nalakena nae ega wo p̃arua sa. 

32Go Faraoh e paka rua punusi nap̃erea wanogoe, nalakena naleo wanogoe e pei 
tea lawosokiana ki Sup̃e, go Sup̃e ega wo mari a ega vakilina m̃araverave. 

33Go tea wanogoe Faraoh ega laaga naatam̃oli sikai waina e midodoa go waina e 
manumatua, go ega lawo ki nia ega tap̃au navanua ni Ityipt. 

34Faraoh ega mari tea wanogoe, go ega tawona ki tea leo parati ki maga dap̃au 
navanua, go ega tape namagovai kelima ni navanua ni Ityipt natau larua ni 
navukaana. 

35Go euga vila daua ki navinaga mamau puti ni natau wia maga wanogoe waina 
euga wo umai, po daua ki korn etano ni nam̃elearu ni Faraoh ega vei navinaga 
natokoana maga, go euga veani a ega tu. 

36Go navinaga wanogoe ega magi navanua pei tea toropusiana doko raki natau 
larua ni navitoloana, waina euga wo pakilina navanua ni Ityipt; naga navanua 
ega ta pei tea taeluaana ki navitoloana mau. 

37Go tea wanogoe e p̃ia namata ni Faraoh, go namata ni tea suasua aneana 
mamau puti. 

38Go Faraoh e noa ki tea suasua aneana maga, e naga, Tuga wo pap̃ai naata waina 
e dakiusi tea waia kite? Naatam̃oli waina Naata ni Sup̃e e doko asa. 

39Go Faraoh e noa ki Yosef, e naga, Edaku ki Sup̃e e po pisei ki‐go tea mamau puti 
wanogoe, te naata p̃ota sikai e da doko mau waina e midodoa go waina e 
manumatua dakiusi ko: 

40Nigo p̃a wo dap̃au nasum̃a aginau, go narei aginau mamau puti euga mari ega 
tapala waina p̃a wo noa e: aga wo p̃arua liu ko malo tasake sikai mau. 

41Go Faraoh e noa ki Yosef, e naga, P̃a leo, a po lawo ki‐go ku dap̃au navanua 
mamau ni Ityipt. 

42Go Faraoh e sawolua rig vulusoki aneana m̃elu dua ki nakinina, po sara ki nia 
nakini ni Yosef, po sugoro e ki sugoro maga ni linen wia, po sara ki namori sikai 
ni kold nanoana; 

43Go e mari a e dasake kariot kerua waina e peani a; go eu pioso pea ki nia, eu 
naga, Kuga titip̃atua: go e lawo ki nia e dap̃au navanua mamau ni Ityipt. 

44Go Faraoh e noa ki Yosef, e naga, Kinau a pei Faraoh, go masale ki‐go te naata 
sikai ega ta sike nam̃elearuna kite natuana navanua mamau ni Ityipt mau. 

45Go Faraoh e soso nagisa ni Yosef ki Safenath‐paneah; go e dua e Asenath natu 
ni Poti‐fera tea viri ni On ega vei anagoroi. Go Yosef e dave pano pa usuraki 
navanua ni Ityipt. 

46Go Yosef e pei tea ni natau rualima dolu ragi waina e lawodu narae ni Faraoh 
nawota ni Ityipt. Go Yosef e dave m̃elu dua ki narae ni Faraoh, po surata papule 
navanua mamau ni Ityipt. 

47Go natau larua ni navukaana, natano e dau ki nam̃elearuda pura maga. 

48Go e pila daua ki navinaga mamau puti ni natau larua waina eu doko navanua 
ni Ityipt, po doropusi navinaga wanogoe natokoana maga: navinaga ni navanua, 
waina e doko dalivirigoro sara natokoana, e doropusi a natokoana maga 
wanogoe. 

49Go Yosef e daua ki korn dakiusi naworaone ni natasi, e p̃arua sa, pa pa e 
makoto ki naveveana; nalakena e pei tea vevesap̃oana. 

50Go natuna naanoai dua ero magi Yosef pakilina e pea ki natau ni navitoloana e 
umai, waina Asenath natu ni Poti‐fera tea viri ni On e maneana dape ra. 

51Go Yosef e soso nagisa ni tea takalapa ki Manasseh: Nalakena, e noa, Sup̃e e po 
mari au a malio ki namawosaana mamau puti aginau, go ki tea mamau puti ni 
nasum̃a ki mama. 

52Go nagisa ni kerua e soso e ki Efraim: Nalakena Sup̃e e po mari au a 
pavakawora navanua ni narogokitesaana aginau. 

53Go natau larua ni navukaana, waina e doko navanua ni Ityipt, eu nopu. 

54Go natau larua ni navitoloana eu atulake umai, dakiusi waina Yosef e pea noa 
sua e: go navitoloana e doko sara navanua; ma navanua mamau ni Ityipt 
navinaga e doko asa. 

55Go ragi waina navanua mamau ni Ityipt eu pitolo, narei eu kuapioso paki 
Faraoh raki navinaga: go Faraoh e noa ki naka ni Ityipt mamau puti, e naga, Kuga 
va punusi Yosef; tea waina ega wo noa ki mu asa, kuga mari a. 

56Go navitoloana e doko usuraki narae ni maramana mamau: go Yosef e p̃olagati 
nasum̃a ni natauakiana mamau puti, po sori paki naka ni Ityipt; go navitoloana 
e p̃arua navanua ni Ityipt. 

57Go tea ni navanua mamau puti eu rumai paki Ityipt punusi Yosef naga euga 
vakotovi korn; nalakena navitoloana e p̃arua maramana mamau. 

Jenesis 42 

1Go Yakob e punusi naga korn e doko Ityipt doko, go Yakob e noa ki natuna 
naanoai maga, e naga, Ekasana ku dum̃amu leo punusi mu? 

2Go e naga, P̃a leo, a po dogo naga korn e doko Ityipt doko: kuga siwo paki asa 
pano, po manigida pakotovi seara pae tokora wanogoe; naga tuga mauri, po da 
mate mau. 

3Go Yosef taina rualima sikai eu siwo pano naga euga vakotovi korn pae Ityipt. 

4Ma Benyamin, Yosef taina, Yakob e da dip̃aki lua e sikoti taina maga mau; 
nalakena e noa, Namarisakiana e pe vakilina ki nia. 

5Go Israel natuna maga eu rumai naga euga vakokoto m̃aleoputo ni tea maga 
waina eu rumai: nalakena navitoloana e doko navanua ni Kanaan. 

6Go Yosef e pei tea maramara dap̃au navanua; nae e pei tea waina e sori paki 
narei mamau puti ni navanua: go Yosef taina maga eu rumai, po kolo suai natano 
paki nia. 

7Go Yosef e punusi taina maga, go e leo atae ra, ma e dum̃ana mari a e pei tea 
p̃ota paki da, go e pasa ki da tea kasua maga; go e noa ki da, e naga, Ku pae esava 
umai? Go eu noa, Au pae navanua ni Kanaan umai naga auga vakotovi navinaga. 

8Go Yosef e leo atae taina maga, ma nara eu da leo atae a mau. 

9Go Yosef e midoa ki nap̃erea maga waina e p̃erea ki da ara, go e noa ki da, e 
naga, Nimu ku pei tea leo pavaraka maga; ku po umai naga kuga vunusi 
nam̃alam̃alaana ni navanua. 

10Go eu noa ki nia, eu naga, Ee, nawota aginau, ma tea suasua anigo maga eu po 
umai naga euga vakotovi navinaga. 

11Au mamau puti pei naatam̃oli sikai maau natuna maga; au pei tea lomau maga, 
tea suasua anigo maga eu da pei tea leo pavaraka maga mau. 

12Go e noa ki da, e naga, Ee, ma ku po umai naga kuga vunusi nam̃alam̃alaana ni 
navanua. 

13Go eu noa, Kinami tea suasua anigo maga au pei tamataida rualima sikai 
tamate dua, naatam̃oli sikai maau natuna maga ni navanua ni Kanaan; go p̃a leo, 
tea takariki e sikoti tamagami doko masoso, go sikai e puoli. 

14Go Yosef e noa ki da, e naga, Tea wanogoe e pei tea waina a noa ki sua mu asa, 
a naga, Ku pei tea leo pavaraka maga: 

15Kuga wo pei tea maridogoana tea waia: namauriana ki Faraoh taimu takariki 
e pe ta umai mau, ku pe wo da dave m̃elu dua ki tokora waia mau. 

16Kuga tip̃aki lua sikai kakamu, go ega viragi taimu umai, go nimu kuga wo pei 
tea soliana, naga navasaana animu maga ega vei tea maridogoana, nalomauana 
e doko mu kite? Go e pe tika, namauriana ki Faraoh ku pe vei tea leo pavaraka. 

17Go e saisai ki da paki navavaigoroana naaleatia dolu. 

18Go Yosef e noa ki da naaleatia ketolu, e naga, Kuga mari tea waia, po mauri; 
kinau a matau ki Sup̃e: 

19Ku pe vei tea lomau maga, taimu maga sikai kakada ega vei tea soliana nasum̃a 
ni navavaigoroana animu; go nimu kuga vano, kuga tape korn agi navitoloana ni 
nasum̃a animu maga pano: 

20Go kuga viragi taimu takariki umai punusi au; go navasaana animu ega wo pei 
lomau, go kuga wo da mate mau. Go eu mari dapala nogoe. 

21Go eu dum̃ada noa ki da, eu naga, Nigida tu pei tea mari naleo sa lomau nalo ni 
taigida, tu punusi nariesokiana ni naatana, ragi waina e pavara ni gida, go tu da 
dogo parati ki nia mau; nalakena tea wanogoe nariesokiana waia e po pakilina 
ki gida. 

22Go Reuben e pasadara ra, po naga, A da noa ki mu naga, Kuga ta mari naleo sa 
paki piakiki kite? Go ku da dogo parati ki nau mau; go ragi waia kuga leo, nadana 
e pei tea tatagoana. 

23Go eu da atae mau naga Yosef e dogo atae ra; nalakena tea vasa doa sikai e 
doko namawota kakada. 

24Go e dum̃ana doa e m̃elu dua ki da pano, po dagi; go e moro liliu umai punusi 
ra, po pasa ki da, po pualua Simeon m̃elu dua ki da pano, po soli a narae ni 
namatada. 

25Go Yosef e pitip̃aki naga euga vakavuro lasa adeada maga ni korn, go naga euga 
vitua ki liliua ki m̃ane ki sara naatam̃oli ega vaki sak adeada sarasara ra, go naga 
euga tua ra navinaga ni napua; go e pei tea mariana dapala nogoe paki da. 

26Go eu doropusi korn adeada nam̃adu ni ass adeada maga, po m̃elu dua ki 
tokora wanogoe pano. 

27Go sikai kakada e peresi sak aneana naga ega tua ass aneana nakaniana tokora 
ni nam̃enakiana, go e punusi m̃ane aneana; go p̃a leo, e doko nawoka ni sak 
aneana. 

28Go e noa ki taina maga, e naga, M̃ane aginau e pei tea vituakiana liliu; go kuga 
leo, e doko sak aginau: go nap̃op̃oda e pano, go eu m̃anaunau dum̃ada doa ra 
dum̃ada punusi ra, po noa, Tea waia e pei nasava waina Sup̃e e po mari a paki 
gida? 

29Go eu rumai paki navanua ni Kanaan punusi tamada Yakob, po noakisai a tea 
mamau puti waina eu pakilina ki da; 

30po naga, Naatam̃oli waina, nawota ni navanua, e pasa tea kasua maga paki 
gami, po mari gami au pei tea leo pavaraka navanua. 

31Go au noa ki nia, au naga, Kinami au pei tea lomau maga; au da pei tea leo 
pavaraka maga mau: 

32Kinami au pei tamataida rualima sikai tamate dua, tamagami natuna maga; 
sikai e puoli, go tea takariki e sikoti tamagami doko masoso navanua ni Kanaan. 

33Go naatam̃oli waina, nawota ni navanua, e noa ki gami, e naga, Tea waia aga 
wo atae asa naga ku pei tea lomau maga; kuga toropusi sikai ni taimu maga ega 

toko nea sikoti au doko, go kuga tape korn agi navitoloana ni nasum̃a animu 
maga, go kuga vano: 

34Go kuga viragi taimu takariki umai punusi au: go aga wo atae naga ku da pei 
tea leo pavaraka maga mau, ma naga ku pei tea lomau maga: go aga wo pitua ki 
taimu paki mu, go kuga wo pakokoto navanua. 

35Go ragi waina eu daki sak adeada maga, p̃a leo, tum̃ana ni m̃ane ki sara 
naatam̃oli e doko sak adeada sarasara ra: go ragi waina nara ma tamada eu 
punusi tum̃ana maga ni m̃ane, eu mataku. 

36Go tamada Yakob e noa ki da, e naga, Ku po mari natugu maga eu puoli ki nau 
ki namateana: Yosef e puoli, go Simeon e puoli, go kuga wo dape lua Benyamin: 
tea mamau puti wanogoe eu doko au. 

37Go Reuben e noa ki tamana, e naga, A pe ta piragi a umai punusi ko mau, p̃a 
mari punue natugu naanoai dua: p̃a vitua ki nia paki nam̃elearugu, go aga wo 
piragi a liliu umai punusi ko. 

38Go e noa, Natugu ega wo da siwo sikoti mu pano mau; nalakena taina e mate, 
go nae e sikina doko: go namarisakiana e pe vakilina ki nia napua waina ku pe 
vae asa pano, ku pe viragi nalolugu tare e pe siwo ki nasusueana paki Sheol pano. 

Jenesis 43 

1Go navitoloana e p̃arua navanua. 

2Go ragi waina eu gani puti sua korn waina eu dape a pae Ityipt umai, tamada e 
noa ki da, e naga, Kuga moro pano, po manigida pakotovi navinaga kiki seara. 

3Go Yudah e pasa ki nia, po naga, Naatam̃oli waina e noasokisoki paki gami, po 
naga, Taimu e pe ta sikoti mu doko mau, ku pe ta punusi naraegu mau. 

4Ku pe tip̃aki lua taigami e pe sikoti gami pano, au pe wo siwo pano po manigo 
pakotovi navinaga: 

5Ma ku pe ta dip̃aki lua e mau, au pe ta siwo pano mau: nalakena naatam̃oli 
waina e noa ki gami, e naga, Taimu e pe ta sikoti mu doko mau, ku pe wo da 
punusi naraegu mau. 

6Go Israel e noa, Ekasana ku mari sa ki nau dapala ku noakisai naatam̃oli waina 
naga ku peani taimu sikai e ko doko? 

7Go eu noa, Naatam̃oli waina e pusuusu ki parati ki gami, go ki namatarau 
aginami, po noa, Tamamu e ko mauri doko kite? Ku peani taimu sikai kite? Go au 
noakisai a dapala navasaana maga wanogoe: au pe mariatae atae dapale sava 
naga e pe wo noa, Kuga viragi taimu ega siwo umai? 

8Go Yudah e noa ki tamana Israel, e naga, P̃a tip̃aki lua natureai ega sikoti au 
pano, go auga wo duleana po pano, naga tuga mauri, po da mate mau, kinami go 
nigo go piakirikiri aginami maga. 

9Kinau aga wo maneana pei tea tapegoro; p̃a wo datago asa paki nam̃elearugu: 
a pe ta piragi a umai punusi ko mau, po da lawo ki nia naraem̃a mau, a pe vei tea 
marinaleosa paki‐go asa naaleatia mamau puti: 

10Nalakena au pe ta mari daliali mau, au pe liliu sua umai sala kerua ragi waia 
lomau. 

11Go tamada Israel e noa ki da, e naga, E pe tapala nogoe lomau, kuga mari tea 
waia; kuga tape tea samasamaniana seara ni navanua ega toko lasa animu maga, 
go kuga magi naatam̃oli waina dape nadodomiana sikai siwo pano, naroro lolo 
kiki, go honi kiki, tea ni nap̃o wia go napulu lolo, nagae, go amond: 

12Go kuga tape m̃ane ega ruarua ega toko nam̃elearumu pano; go m̃ane waina e 
pei tea vituakiana liliu nawoka ni sak animu maga, kuga moro dape a liliu ega 
toko nam̃elearumu pano; mase e pei namarisap̃oana: 

13Kuga viragi taimu ma, go kuga tuleana, po moro pano punusi naatam̃oli waina: 

14Go Sup̃e Kasua Mau ega tua mu nadodomiana narae ni naatam̃oli waina naga 
ega manimu dip̃aki lua taimu p̃ota go Benyamin. Go kinau natugu maga eu pe 
vuoli ki nau ki namateana, eu pe vuoli. 

15Go naatam̃oli maga wanogoe eu dape nadodomiana wanogoe, go eu dape 
m̃ane duarua e doko nam̃elearuda, go Benyamin; po duleana, po siwo paki Ityipt 
pano, po lawodu narae ni Yosef. 

16Go ragi waina Yosef e punusi Benyamin e sikoti ra doko, e noa ki naatam̃oli 
waina e dap̃au nasum̃a aneana, e naga, P̃a viragi naatam̃oli maga waia paki 
ekopu ni nasum̃a, go p̃a mari punue, po mariusi daoni; nalakena naatam̃oli maga 
waia euga wo ganikani sikoti au aleati matua. 

17Go naatam̃oli wanogoe e mari dapala waina Yosef e noa e; go naatam̃oli 
wanogoe e piragi naatam̃oli maga wanogoe paki ekopu ni nasum̃a ki Yosef. 

18Go naatam̃oli maga wanogoe eu mataku, nalakena eu pei tea viragiana paki 
ekopu ni nasum̃a ki Yosef, go eu noa, Tu pei tea viragiana paki ekopu nalakena 
m̃ane waina e pei tea vituakiana liliu nawoka ni sak anigida maga sala vea; naga 
ega tum̃ana malulua ki nia paki gida, po dowo gida, po puasoki gida naga tuga 
vei naviti aneana maga, go ass anigida maga. 

19Go eu rumai paki m̃aladigi ki naatam̃oli waina e dap̃au nasum̃a ki Yosef, go eu 
pasa ki nia namata ni nasum̃a, 

20Po noa, Au pavara, nawota O, au siwo umai lomau sala vea naga auga vakotovi 
navinaga: 

21Go e pakilina, ragi waina au rumai paki tokora ni nam̃enakiana, naga au peresi 
sak aginami maga, go p̃a leo, m̃ane ki sara naatam̃oli e doko nawoka ni sak 
adeada sarasara ra, m̃ane mamau aginami: 

22Go au po dape m̃ane p̃ota sikai e doko nam̃elearugami siwo umai naga auga 
vakotovi navinaga: au da atae sei e doropusi m̃ane aginami sak aginami maga 
mau. 

23Go e noa, Kuga veani natam̃ateana, kuga ta mataku mau: Sup̃e animu, go Sup̃e 
ki tamamu, e dua mu naleo tauakiana e doko sak animu maga: m̃ane animu e 
umai paki nau. Go e piragi Simeon dave umai punusi ra. 

24Go naatam̃oli wanogoe e piragi naatam̃oli maga wanogoe paki ekopu ni 
nasum̃a ki Yosef, po dua ra noai, go eu sarue natuada; go e dua ass adeada maga 
nakaniana. 

25Go eu mari m̃ata ki nadodomiana wanogoe e doko raki naumaiana ki Yosef 
aleati matua: nalakena eu dogo naga euga wo gani navinaga tokora wanogoe. 

26Go ragi waina Yosef e umai paki nasum̃a, eu maneana dape nadodomiana 
waina e doko nam̃elearuda umai paki ekopu ni nasum̃a, po kolo suai natano paki 
nia. 

27Go e pusuusu paki da ki natam̃ateana adeada, po noa, Tamamu e peani 
natam̃ateana, tea matua waina ku noa ki nau asa kite? E ko mauri doko kite? 

28Go eu noa, Tea suasua anigo tamagami e peani natam̃ateana, e ko mauri doko. 
Go eu kolo suai natano. 

29Go e sike namatana, po punusi taina Benyamin p̃ilana natuna, po noa, Tea waia 
e pei taimu takariki, waina ku noa ki nau asa kite? Go e noa, Sup̃e ega saup̃ia ki‐
go koto. 

30Go Yosef e mari m̃araverave; nalakena namaritana e m̃aem̃ae paki taina: go e 
laaga tokora waina ega tagi asa; go e sili em̃ago aneana, po dagi asa. 

31Go e sarue namatana, po dave umai; go e dum̃ana soki a, po noa, Kuga toropusi 
navinaga. 

32Go eu maneana doropusi a doko mamau, po madeada doropusi eu doko 
mamau, po magi naka ni Ityipt, waina eu mamau ganikani, doropusi eu doko 
mamau: nalakena naka ni Ityipt eu pe ta gani navinaga sikoti naworawora ni 
Heberu mau; nalakena tea wanogoe e pei tea mamaragokiana ki naka ni Ityipt. 

33Go eu dasake naraena, tea takalapa e doko dakiusi navei‐takalapa‐ana aneana, 
go tea takariki e doko dakiusi navei‐takariki‐ana aneana: go naatam̃oli maga 
wanogoe eu maga dum̃ada paki da. 

34Go e dape po madeada dip̃aki lua nawata maga pae naraena: ma nawata ki 
Benyamin e p̃arua liu tea adeada maga paka lima. Go eu munu, po laelaea sikoti 
a. 

Jenesis 44 

1Go e dip̃aki tea waina e dap̃au nasum̃a aneana, po noa, P̃a vakavuro sak maga 
ki naatam̃oli maga waina ki navinaga, ega tapala waina eu mariatae dape a, go 
p̃a toropusi m̃ane ki sara naatam̃oli nawoka ni sak adeada sarasara ra. 

2Go p̃a toropusi lasa munu aginau, lasa munu ni silver, nawoka ni sak ki tea 
takariki, go m̃ane ni korn aneana. Go e mari dapala navasaana waina Yosef e noa 
e. 

3Ragi waina e po marama malip̃ogi, naatam̃oli maga wanogoe eu pei tea 
tip̃akiluaana, nara ma ass adeada maga. 

4Nara eu m̃elu dua ki natokoana pano, eu ko da paki uvea mau, go Yosef e noa ki 
tea waina e dap̃au nasum̃a aneana, e naga, P̃a tuleana, p̃a rausi naatam̃oli maga 
waina pano; go ragi waina p̃a wo pa parati ki da, p̃a noa ki da, Ekasana ku po 
pitua ki tea sa dip̃a tea wia? 

5Tea waia e da pei tea waina nawota aginau e munu asa, go waina e kikita lomau 
asa kite? Ku po mari tea sa tea waina ku po mari a. 

6Go e pa parati ki da, go e pasa ki da navasaana maga wanogoe. 

7Go eu noa ki nia, eu naga, Ekasana nawota aginau e pasa navasaana maga 
dapala nogoe? E madu uvea ki tea suasua anigo maga naga euga mari naleo 
dapala nogoe. 

8P̃a leo, m̃ane waina au pap̃ai a nawoka ni sak aginami maga, au dape a liliu pae 
navanua ni Kanaan umai punusi ko: go auga vanako silver kite kold m̃elu dua ki 
nasum̃a ki nawota anigo dapale sava? 

9Naata ni tea suasua anigo maga waina tea wanogoe e pe vei tea vap̃aiana sikoti 
a, ega mate, go kinami ma auga vei naviti maga ki nawota aginau. 

10Go e noa, Ega moro dapala navasaana animu ragi waia: naata waina tea 
wanogoe e pe vei tea vap̃aiana sikoti a, nae ega vei naviti aginau; go nimu kuga 
wo dautau asa. 

11Go eu mari m̃araverave, po mamau puti dape sak adeada maga paki natano, po 
mamau puti peresi sak adeada maga. 

12Go e laaga, e atulake asa ki takalapa, po makoto ki nia ki takariki; go lasa munu 
e pei tea vap̃aiana sak ki Benyamin. 

13Go eu puap̃orae sugoro adeada maga, po mamau puti duatua ass adeada 
sarasara ra, po liliu paki natokoana pano. 

14Go Yudah go taina maga eu rumai paki nasum̃a ki Yosef; go e ko doko asa doko: 
go eu dowo paki natano naraena. 

15Go Yosef e noa ki da, e naga, Seve namariana waia waina ku po mari a? Ku da 
atae naga naatam̃oli waina e dapala au, e mariatae kikita lomau kite? 

16Go Yudah e noa, Auga noa ki nawota aginau nasava? Auga vasa nasava? Auga 
tum̃agami pasa leana ki gami dapale sava? Sup̃e e po pap̃ai 
namarinaleotageleana ki tea suasua anigo maga: p̃a leo, au pei naviti ki nawota 
aginau, kinami go tea waina lasa munu e pei tea vap̃aiana nam̃elearuna. 

17Go e noa, Ega madu uvea ki nau naga aga mari dapala nogoe: naatam̃oli waina 
lasa munu e pei tea vap̃aiana nam̃elearuna, nae ega vei naviti aginau; go nimu 
kuga sake natam̃ateana pano punusi tamamu. 

18Go Yudah e umai paki m̃aladigi ki nia, po noa, A pavara, nawota aginau O, tea 
suasua anigo, a pavara ni ko asa, ega vasa navasaana sikai nadaliga ni nawota 
aginau, go namaetoana anigo ega ta pavaga dip̃a tea suasua anigo mau: nalakena 
nigo ku dakiusi Faraoh. 

19Nawota aginau e pusuusu paki tea suasua aneana maga, po noa, Ku peani 
tamamu sikai, kite taimu sikai kite? 

20Go au noa ki nawota aginau, au naga, Au peani tamagami sikai, tea matua, go 
natu ni navei‐tea‐matua‐ana aneana, tea kiki; go taina e mate, go nae e sikina 
doko natu ni p̃ilana, go tamana e dodomi a. 

21Go ku noa ki tea suasua anigo maga, ku naga, Kuga viragi a siwo umai punusi 
au, naga aga leo punusi a. 

22Go au noa ki nawota aginau, au naga, Natureai wanogoe e marisa doropusi 
tamana: nalakena e pe toropusi tamana, tamana e pe mate. 

23Go ku noa ki tea suasua anigo maga, ku naga, Taimu takariki e pe ta siwo sikoti 
mu umai mau, ku pe ta moro punusi naraegu mau. 

24Go ragi waina au sake pano punusi tea suasua anigo tamagu, au noakisai a 
navasaana maga ki nawota aginau. 

25Go tamagami e noa, Kuga moro pano, po manigida pakotovi navinaga kiki 
seara. 

26Go au noa, Au marisa siwo pano: taigami takariki e pe sikoti gami doko, au pe 
wo siwo pano: nalakena taigami takariki e pe ta sikoti gami doko mau, au pe 
marisa punusi narae ni naatam̃oli waina. 

27Go tea suasua anigo tamagu e noa ki gami, e naga, Nimu ku atae naga nagoroi 
aginau e maginau dape natugu dua: 

28Go sikai e dave m̃elu dua ki nau pano, go a noa, E pei tea katip̃oraworaeana 
lomau; go a da moro punusi a mau: 

29Go ku pe moro dape lua tea waia kiagu, go namarisakiana e pe vakilina ki nia, 
ku pe wo piragi nalolugu tare e pe siwo ki nasusueana paki Sheol pano. 

30Go tea wanogoe ragi waina a pe wo umai punusi tea suasua anigo tamagu, go 
natureai e pe ta sikoti gami doko mau; go naatana e pei tea otisokiana doko 
naatana; 

31Go ragi waina e pe wo punusi naga natureai e puoli, e pe wo mate: go tea 
suasua anigo maga eu pe wo piragi nalolu tare ni tea suasua anigo tamagami e 
pe wo siwo ki nasusueana paki Sheol pano. 

32Nalakena tea suasua anigo e magi natureai pei tea tapegoro paki tamagu, po 
noa, A pe ta piragi a umai punusi ko mau, a pe vei tea marinaleosa paki tamagu 
asa naaleatia mamau puti. 

33Go tea wanogoe, tea suasua anigo, a pavara ni ko asa, ega toko oli natureai ega 
vei naviti ki nawota aginau; go natureai ega sake sikoti taina maga pano. 

34Nalakena natureai e pe ta sikoti au doko mau, a pe wo sake pano punusi 
tamagu dapale sava? A pe wo punusi nasaana waina e pe wo pakilina ki tamagu. 

Jenesis 45 

1Go Yosef e marisa dum̃ana soki a narae ni tea mamau puti waina eu lawodu 
pisari a; go e pioso, e naga, Kuga mari sara naatam̃oli euga tave m̃elu dua ki nau 
pano. Go te naatam̃oli sikai e da lawodu sikoti a mau, ragi waina e dum̃ana mari 
a e pei tea ataeana ki taina maga. 

2Go e dagi kasua: go naka ni Ityipt eu dogo e, go nasum̃a ki Faraoh eu dogo e. 

3Go Yosef e noa ki taina maga, e naga, Kinau a pei Yosef; mama e ko mauri doko 
kite? Go taina maga eu marisa pasadara e; nalakena eu m̃anaunau naraena. 

4Go Yosef e noa ki taina maga, e naga, Kuga umai paki m̃aladigi ki nau, a pavara 
ni mu asa. Go eu rumai paki m̃aladigi. Go e noa, Kinau a pei taimu Yosef, waina 
ku sori a paki Ityipt. 

5Go ragi waia kuga ta dogokitesa mau, go kuga ta dum̃amu maeto ki mu mau, 
nalakena ku sori au paki tokora waia: nalakena Sup̃e e dip̃aki lua au a pea ki mu 
raki namauti‐namauriana‐ana. 

6Nalakena navitoloana e po doko navanua natau dua waia: go natau lima eu ko 
puoli, waina nasisi‐natano‐ana go natagaukotoviana eroga wo da doko ara mau. 

7Go Sup̃e e dip̃aki lua au a pea ki mu naga ega mari mu kuga vei namagovai mauri 
ni tea mate maga maramana, go naga ega mauti mu kuga mauri doko ki 
navualuaana warua sikai. 

8Go tea wanogoe e da pei nimu mau waina ku dip̃aki lua au umai, ma e pei Sup̃e: 
go e po mari au a magi Faraoh pei tamana sikai, go nawota ni nasum̃a mamau 
aneana, go tea maramara dap̃au navanua mamau ni Ityipt. 

9Kuga mari m̃araverave, po sake pano punusi mama, po noa ki nia naga, Natum̃a 
Yosef e noa dapala waia, e naga, Sup̃e e po mari au a pei nawota ni Ityipt mamau: 
p̃a siwo umai punusi au, p̃a ta mari daliali mau: 

10Go p̃a wo doko navanua ni Coshen, go p̃a wo pei m̃aladigi ki nau, nigo go 
natum̃a maga, go natum̃a maga natuda maga, go navata ni shiip go ni naninani 
anigo maga, go navata ni kau anigo maga, go tea mamau puti waina ku peani ra: 

11Go aga wo pakale ko tokora wanogoe; nalakena natau lima ni navitoloana eu 
ko puoli; naga p̃a ta dika sara naleo mau, nigo go tea ni nasum̃a anigo, go tea 
mamau puti waina ku peani ra. 

12Go kuga leo, namatamu eu punusi, go namata ni taigu Benyamin, naga e pei 
nawokagu waina e pasa ki mu. 

13Go kuga noakisai mama nasamasamaana aginau mamau puti Ityipt, go tea 
mamau puti waina ku po punusi a; go kuga mari m̃araverave po piragi mama 
ega siwo umai paki nea. 

14Go e dowo nanoa ni taina Benyamin, po dagi: go Benyamin e dagi nanoana. 

15Go e dum̃ili taina maga mamau puti, po dagi ara: go edaku ki tea wanogoe taina 
maga eu pasa ki nia. 

16Go narogorogoana kakana e pei tea rogoana nasum̃a ki Faraoh, eu noa, Yosef 
taina maga eu po umai: go e pei tea wia namata ni Faraoh, go namata ni tea 
suasua aneana maga. 

17Go Faraoh e noa ki Yosef, e naga, P̃a noa ki taim̃a maga, p̃a naga, Kuga mari tea 
waia; kuga tuatua nalo tuavati animu maga, po pano, kuga vaki navanua ni 
Kanaan pano; 

18Go kuga viragi tamamu go tea ni nasum̃a animu maga, go kuga umai punusi au: 
go aga wo dua mu nawiaana ni navanua ni Ityipt, go kuga wo gani nam̃aladua ni 
navanua. 

19Go nigo ku pei tea tip̃akiana, kuga mari tea waia; kuga tape kart maga pae 
navanua ni Ityipt agi piakirikiri animu maga, go agi nagoroi animu maga, go kuga 
viragi tamamu, go kuga umai. 

20Go namatamu euga ta susue naleo veaniana animu maga mau; nalakena 
nawiaana ni navanua mamau ni Ityipt e pei tea animu. 

21Go Israel natuna maga eu mari dapala nogoe: go Yosef e dua ra kart maga, 
dakiusi waina Faraoh e noa e, go e dua ra navinaga ni napua. 

22E dua puti ra sugoro ni na‐suni‐oli‐ana maga sarasara ra; ma e dua Benyamin 
silver p̃onotia dolu, go sugoro ni na‐suni‐oli‐ana elima. 

23Go e magi tamana dip̃aki lua tea tapala waia; ass rualima sikai waina eu ovaova 
naloriki wia maga ni Ityipt, go ass goroi rualima sikai waina eu ovaova korn go 
nakoau go navinaga agi tamana raki napua. 

24Go e dip̃aki lua taina maga, go eu pano: go e noa ki da, e naga, Kuga ta pile 
napua mau. 

25Go eu sake m̃elu dua ki Ityipt pano, po umai paki navanua ni Kanaan punusi 
tamada Yakob. 

26Go eu noakisai a, eu naga, Yosef e ko mauri doko, go e pei tea maramara dap̃au 
navanua mamau ni Ityipt. Ma nap̃op̃ona e maladi, nalakena e da saralomau 
navasaana adeada mau. 

27Go eu noa ki nia navasaana mamau puti ki Yosef, waina e noa ki da asa: go ragi 
waina e punusi kart maga waina Yosef e dip̃aki lua ra naga euga musagi a ara, 
naata ni tamada Yakob e mauri: 

28Go Israel e noa, Te lapa; natugu Yosef e ko mauri doko: aga wo pano punusi a 
ega vea ki aga wo mate. 

Jenesis 46 

1Go Israel e dakai po surata pano nara ma tea mamau puti waina e peani ra, po 
umai paki Beer‐sheba, po pitua ki naviriana maga paki Sup̃e ki tamana Isaak. 

2Go Sup̃e e pasa ki Israel navunusiana maga ni p̃ogi, po noa, Yakob, Yakob. 

3Go e noa, Kinau nea. Go e noa, Kinau a pei Sup̃e, Sup̃e ki tamam̃a: p̃a ta mataku 
siwo paki Ityipt pano mau; nalakena aga wo mari ko p̃a wo pei nalauna warua 
tokora wanogoe: 

4Kinau aga wo siwo sikoti ko paki Ityipt pano; go kinau aga wo moro piragi ko 
sake umai lomau: go Yosef ega wo doropusi nam̃elearuna namatam̃a. 

5Go Yakob e duleana m̃elu dua ki Beer‐sheba pano: go Israel natuna naanoai 
maga eu musagi tamada Yakob, go piakirikiri adeada maga, go nagoroi adeada 
maga, kart maga waina Faraoh e dip̃aki lua ra naga euga musagi a ara. 

6Go eu piragi katel adeada maga, go naloriki adeada maga, waina eu dalua ra 
navanua ni Kanaan, po umai paki Ityipt, Yakob go naworaworana mamau puti 
eu mamau pano: 

7Natuna naanoai maga, nara ma natuda naanoai maga eu mamau pano, natuna 
nagoroi maga, go natuna naanoai maga natuda nagoroi maga, go naworaworana 
mamau puti e piragi ra eu sikoti a umai paki Ityipt pano. 

8Go tea maga waia eu pei nagisa maga ni Israel natuna maga, waina eu rumai 
paki Ityipt, Yakob go natuna naanoai maga: Reuben, Yakob natuna takalapa. 

9Go Reuben natuna naanoai maga; Hanok, go Pallu, go Hesron, go Karmi. 

10Go Simeon natuna naanoai maga; Yemuel, go Yamin, go Ohad, go Yakin, go 
Sohar, go Shaul natu ni nagoroi sikai ni naworawora ni Kanaan. 

11Go Levi natuna naanoai maga; Cershom, Kohath, go Merari. 

12Go Yudah natuna naanoai maga; Er, go Onan, go Shelah, go Peres, go Serah: ma 
Er go Onan ero mate navanua ni Kanaan. Go Peres natuna naanoai maga ero pei 
Hesron go Hamul. 

13Go Issakar natuna naanoai maga; Tola, go Puvah, go Iob, go Shimron. 

14Go Sebulun natuna naanoai maga; Sered, go Elon, go Yahleel. 

15Tea maga wanogoe eu pei Leah natuna naanoai maga, waina e magi Yakob 
dape ra Padan‐aram, nara ma natuna nagoroi Dinah: natuna naanoai maga go 
natuna nagoroi maga eu mamau puti pei naatam̃oli rualima dolu tamate dolu. 

16Go Cad natuna naanoai maga; Sifion, go Hakki, Shuni, go Esbon, Eri, go Arodi, 
go Areli. 

17Go Asher natuna naanoai maga; Imnah, go Ishvah, go Ishvi, go Beriah, go 
goreda Serah: go Beriah natuna naanoai maga; Heber, go Malkiel. 

18Tea maga wanogoe eu pei Silpah natuna naanoai maga, waina Laban e dua 
natuna nagoroi Leah asa, go e magi Yakob dape tea maga wanogoe, naatam̃oli 
rualima sikai tamate latesa. 

19Rahel natuna naanoai maga Yakob anagoroi; Yosef go Benyamin. 

20Go Manasseh go Efraim ero magi Yosef pakilina navanua ni Ityipt, waina 
Asenath natu ni Poti‐fera tea viri ni On e maneana dape ra. 

21Go Benyamin natuna naanoai maga; Bela, go Beker, go Ashbel, Cera, go 
Naaman, Ehi, go Rosh, Muppim, go Huppim, go Ard. 

22Tea maga wanogoe eu pei Rahel natuna naanoai maga, waina eu magi Yakob 
pakilina: eu mamau puti pei naatam̃oli rualima sikai tamate pati. 

23Go Dan natuna naanoai maga; Hushim. 

24Go Naftali natuna naanoai maga; Yahseel, go Cuni, go Yeser, go Shillem. 

25Tea maga wanogoe eu pei Bilhah natuna naanoai maga, waina Laban e dua 
natuna nagoroi Rahel asa, go e magi Yakob dape tea maga wanogoe: eu mamau 
puti pei naatam̃oli larua. 

26Naatam̃oli mamau puti waina eu sikoti Yakob umai paki Ityipt, waina eu dave 
m̃elu dua ki nawarena, eu mamau puti pei naatam̃oli rualima latesa tamate 
latesa, go Yakob natuna naanoai maga adagoroi maga eu sokari ra; 

27Go Yosef natuna naanoai maga, waina ero maneana pakilina Ityipt, ero pei 
naatam̃oli dua: naatam̃oli mamau puti ni nasum̃a ki Yakob, waina eu rumai paki 
Ityipt, eu rualima larua. 

28Go e dip̃aki lua Yudah e pea ki nia pa punusi Yosef, naga ega rigi pisei ki pea ki 
nia paki Coshen; go eu rumai paki navanua ni Coshen. 

29Go Yosef e mari m̃ata ki kariot aneana, po sake paki Coshen pano, naga ega sua 
tamana Israel; go e pakilina ki nia, po dowo nanoana, po dagi parau nanoana. 

30Go Israel e noa ki Yosef, e naga, Aga mate sala waia, edaku ki a po punusi 
naraem̃a, naga ku ko mauri doko. 

31Go Yosef e noa ki taina maga, go ki nasum̃a ki tamana, e naga, Aga wo sake 
pano, po noakisai Faraoh, go aga wo noa ki nia naga, Taigu maga, go nasum̃a ki 
mama, waina eu doko navanua ni Kanaan, eu po umai punusi au; 

32Go naatam̃oli maga wanogoe eu pei tea leo parati ki shiip, nalakena eu pei 
naatam̃oli ni katel; go navata ni shiip go ni naninani adeada maga, go navata ni 
kau adeada maga, go tea mamau puti waina eu peani ra, eu po piragi ra umai. 

33Go ragi waina Faraoh ega wo soso mu, po noa, Nawosiana animu e pei nasava? 

34Kuga noa, Tea suasua anigo maga au pei naatam̃oli ni katel pae ragi waina au 
pei natureai pa pa paki ragi waia, kinami go tamagami maga: naga kuga toko 
navanua ni Coshen; nalakena naka ni Ityipt eu mamarago ki tea mamau puti 
waina eu pei tea leo parati ki shiip. 

Jenesis 47 

1Go Yosef e paki ekopu po noakisai Faraoh, po naga, Tamagu go taigu maga, go 
navata ni shiip go ni naninani adeada maga, go navata ni kau adeada maga, go 
tea mamau puti waina eu peani ra, eu po pae navanua ni Kanaan umai: go p̃a leo, 
eu doko navanua ni Coshen. 

2Go e pila lua naatam̃oli lima ni taina maga, po lawo ki da narae ni Faraoh. 

3Go Faraoh e noa ki taina maga, e naga, Nawosiana animu e pei nasava? Go eu 
noa ki Faraoh, eu naga, Tea suasua anigo maga au pei tea leoparati ki shiip, 
kinami go tamagami maga. 

4Go eu noa ki Faraoh, eu naga, Au po umai naga auga m̃enaki‐atatoko navanua; 
nalakena nam̃enau agi navata ni shiip go ni naninani maga ki tea suasua anigo 
maga e dika; nalakena navitoloana e p̃arua navanua ni Kanaan: go tea wanogoe, 
p̃a suasua, au pavara ni ko asa, naga tea suasua anigo maga auga toko navanua 
ni Coshen doko. 

5Go Faraoh e pasa ki Yosef, po naga, Tamam̃a go taim̃a maga eu po umai punusi 
ko: 

6Navanua ni Ityipt e doko naraem̃a; p̃a mari tamam̃a go taim̃a maga euga toko 
tokora ni navanua waina e p̃ia liu; euga toko navanua ni Coshen: go ku pe atae, 
go seara kakada eu pe vei naatam̃oli ni namarimatuaana, p̃a mari ra euga vei tea 
maramara dap̃au katel aginau maga. 

7Go Yosef e piragi tamana Yakob paki ekopu, po lawo ki nia narae ni Faraoh: go 
Yakob e pasa m̃ata ki Faraoh. 

8Go Faraoh e noa ki Yakob, e naga, Naaleatia maga ni natau maga ni namauriana 
anigo eu pisa? 

9Go Yakob e noa ki Faraoh, e naga, Naaleatia maga ni natau maga ni nam̃enaki‐
atatokoana aginau maga eu pei natau p̃onotia sikai rualima takuna dolu: 
naaleatia maga ni natau maga ni namauriana aginau eu pisa maau go eu sa, go 
eu ko da pa parati ki naaleatia maga ni natau maga ki tamagu maga naaleatia 
maga ni nam̃enaki‐atatokoana adeada maga. 

10Go Yakob e pasa m̃ata ki Faraoh, po dave m̃elu dua ki narae ni Faraoh pano. 

11Go Yosef e lawo ki tamana go taina maga, po dua ra naveaniana sikai navanua 
ni Ityipt, tokora ni navanua waina e p̃ia liu, navanua ni Rameses, dakiusi waina 
Faraoh e dip̃aki nia asa. 

12Go Yosef e pakale tamana, go taina maga, go tea mamau puti ni nasum̃a ki 
tamana, ki navinaga waina e pataka ni nawoka ni piakirikiri maga. 

13Go navinaga e dika navanua mamau; nalakena navitoloana e p̃arua sa, dapala 
navanua ni Ityipt go navanua ni Kanaan eu pa mate nalakena navitoloana. 

14Go Yosef e pila daua ki m̃ane mamau puti waina e pei tea vap̃aiana navanua ni 
Ityipt, go navanua ni Kanaan, raki korn waina eu pakotovi a: go Yosef e dape 
m̃ane paki ekopu ni nasum̃a ki Faraoh. 

15Go m̃ane e nopu navanua ni Ityipt, go navanua ni Kanaan, go naka ni Ityipt eu 
pano puti umai punusi Yosef, po noa, P̃a tua gami navinaga: go ekasana auga 
mate naraem̃a? Nalakena m̃ane e nopu. 

16Go Yosef e noa, Kuga vitua ki katel animu maga; go m̃ane e pe nopu, a pe wo 
dua mu raki katel animu. 

17Go eu piragi katel adeada maga umai punusi Yosef: go Yosef e dua ra navinaga 
raki horse maga, go raki navata ni shiip go ni naninani maga, go raki katel ni 
navata ni kau maga, go raki ass maga: go e pakale ra ki navinaga raki katel 
mamau puti adeada natau wanogoe. 

18Go ragi waina natau wanogoe e nopu, eu rumai punusi a natau kerua, po noa 
ki nia, eu naga, Auga wo da pasagoro e paki nawota aginau mau naga m̃ane 
aginami e nopu puti; go navata ni katel maga eu pei tea ki nawota aginau; te 
navatuna sikai e da doko narae ni nawota aginau, ma nap̃atokogami go natano 
aginami maga sikai maau e doko: 

19Ekasana auga mate narae ni namatam̃a, kinami go natano aginami? P̃a 
vakotovi gami go natano aginami ki navinaga, go kinami go natano aginami auga 
wo pei tea suasua ki Faraoh: go p̃a tua gami navinaga lawoana, naga auga mauri, 
po da mate mau, go naga natano ega ta maladi mau. 

20Go Yosef e magi Faraoh pakotovi natano mamau puti ni Ityipt; nalakena naka 
ni Ityipt sara naatam̃oli eu sori vanua adeada sarasara ra, nalakena navitoloana 
e p̃arua ara: go navanua e po pei tea ki Faraoh. 

21Go narei, e piragi lua ra paki natokoana maga pae namatap̃agona sikai ni 
navanua ni Ityipt pa pa paki namatap̃agona kerua kakana. 

22Ma natano ki tea viri maga sikai maau e da pakotovi a mau: nalakena tea viri 
maga eu peani namagovai ni navinaga ki Faraoh, po gani namagovai waina 
Faraoh e dua ra asa; nalakena tea wanogoe eu da sori natano adeada mau. 

23Go Yosef e noa ki narei, e naga, Kuga leo, a po magi Faraoh pakotovi mu ma 
natano animu masoso: kuga leo, navinaga lawoana animu nea, go kuga wo 
lalawo natano. 

24Go ragi ni nalolovaeana maga, kuga wo dua Faraoh kelima kakana, go 
namagovai pati euga wo pei tea animu, ega vei tea lawoana ni vanua, go ega vei 
navinaga kaniana animu, go ega vei navinaga kaniana agi piakirikiri animu 
maga. 

25Go eu noa, Ku po mauti gami au mauri doko: auga vap̃ai nasaup̃iaana namata 
ni nawota aginau, go auga wo pei tea suasua ki Faraoh. 

26Go Yosef e mari a e pei natawonakiana sikai nalo ni natano ni Ityipt pa pa paki 
naaleatia waia, naga Faraoh ega veani kelima kakana; ma natano ki tea viri maga 
sikai maau e da pei tea ki Faraoh mau. 

27Go Israel e doko navanua ni Ityipt, navanua ni Coshen; go eu dalua naveaniana 
maga asa, po pavakawora, po laapa p̃arua sa. 

28Go Yakob e mauri doko navanua ni Ityipt natau rualima sikai tamate larua: go 
naaleatia maga ki Yakob, natau ni namauriana aneana maga, eu pei natau 
p̃onotia sikai rualima takuna pati tamate larua. 

29Go naaleatia ki Israel naga ega mate e po pei m̃aladigi: go e soso natuna Yosef, 
po noa ki nia, e naga, A pe wo pap̃ai nasaup̃iaana namatam̃a, p̃a toropusi 
nam̃elearum̃a etano ni namaogu, a pavara ni ko asa, po mari nadodomiana go 
nalomauana paki nau; p̃a ta ova ki nau Ityipt mau, a pavara ni ko asa: 

30Ma ragi waina aga wo maturu sikoti tamagu maga, p̃a wo dape au m̃elu dua ki 
Ityipt pano po ova ki nau taikesa adeada. Go e noa, Aga wo mari ega tapala 
navasaana anigo. 

31Go e noa, P̃a vivisa paki nau: go e pivisa paki nia. Go Israel e kolo nap̃au ni 
nawewele aneana. 

Jenesis 48 

1Go e pakilina edaku ki naleo maga wanogoe, naga te naata e noa ki Yosef, e naga, 
P̃a leo, tamam̃a e sasana: go e piragi natuna naanoai dua, Manasseh go Efraim, 
ero sikoti a pano. 

2Go te naata e noakisai Yakob, po naga, P̃a leo, natum̃a Yosef e umai punusi ko: 
go Israel e dum̃ana mari a e kasua, po doko leana nawewele. 

3Go Yakob e noa ki Yosef, e naga, Sup̃e Kasua Mau e pakilina ki nau Lus navanua 
ni Kanaan, 

4po pasa m̃ata ki nau, Po noa ki nau, e naga, P̃a leo, aga wo mari ko p̃a wo 
pavakawora, aga wo mari ko p̃a wo laapa, go aga wo mari ko p̃a wo pei taua sikai 
ni narei maga; go aga wo pitua ki navanua waia paki naworaworam̃a waina euga 
wo edaku ki‐go ega wo pei tea veaniana waina ega wo du du po du mau du. 

5Go ragi waia natum̃a dua, waina ero manigo pakilina navanua ni Ityipt, e pea ki 
a umai punusi ko Ityipt, ero pei tea aginau; Efraim go Manasseh, eroga wo pei 
tea aginau, dakiusi Reuben go Simeon. 

6Go natum̃a maga, waina ku edaku ki da pesi ra, euga wo pei tea anigo; go euga 
wo pei tea sosoana pae nagisa ni taida maga, tokora waina euga wo peani a. 

7Go kinau, ragi waina a pae Paddan umai, Rahel e mate pisari au navanua ni 
Kanaan napua, ragi waina tu ko madu uvea kiki ki Efrath: go a ova ki nia tokora 
wanogoe napua ni Efrath (nae e pei Bethlehem). 

8Go Israel e punusi Yosef natuna naanoai dua, po noa, Sei maga waia? 

9Go Yosef e noa ki tamana, e naga, Ero pei natugu naanoai dua, waina Sup̃e e dua 
au ara tokora waia. Go e noa, P̃a viragi ra umai punusi au, a pavara ni ko asa, go 
aga wo pasa m̃ata ki da. 

10Go namata ni Israel e p̃irogorogo nalakena namatuaana, e marisa punusi. Go e 
piragi ra umai paki m̃aladigi ki nia; go e dum̃ili ra, po doti ra. 

11Go Israel e noa ki Yosef, e naga, A da midoa ki nia naga aga vunusi naraem̃a 
mau: go p̃a leo, Sup̃e e po pisei ki nau naworaworam̃a ma. 

12Go Yosef e piragi lua ra m̃elu dua ki namawota ni nap̃atuana; go e kolo suai 
natano. 

13Go Yosef e puati sokata ki da, Efraim e doko nam̃elearuna ni matua po dokop̃ai 
nam̃elearu ni mawiri ni Israel, go Manasseh e doko nam̃elearuna ni mawiri po 
dokop̃ai nam̃elearu ni matua ni Israel, go e piragi ra umai paki m̃aladigi ki nia. 

14Go Israel e sai ki nam̃elearuna ni matua, po doropusi a nap̃au ni Efraim, waina 
e pei tea takariki, go e doropusi nam̃elearuna ni mawiri nap̃au ni Manasseh, e 
atae naga ega sai ki nam̃elearuna dua dapala nogoe; nalakena Manasseh e pei 
tea takalapa. 

15Go e pasa m̃ata ki Yosef, po noa, Sup̃e waina tamagu maga Abraham go Isaak 
ero surata naraena, Sup̃e waina e leo parati ki nau sara naaleatia ni namauriana 
aginau pa pa paki naaleatia waia, 

16Agelo waina e daulua au ki sara nasaana, ega vasa m̃ata ki natureai dua waia; 
go nagisagu ega vei tea sosoana ara, go nagisa ni tamagu maga Abraham go 
Isaak; go eroga pavakawora po pei taua ni naatam̃oli maga m̃aleoputo ni 
maramana. 

17Go Yosef e punusi naga tamana e doropusi nam̃elearuna ni matua nap̃au ni 
Efraim, go e sa namatana: go e puati nam̃elearu ni tamana, naga ega tape lua e 
ega m̃elu dua ki nap̃au ni Efraim po paki nap̃au ni Manasseh. 

18Go Yosef e noa ki tamana, e naga, Ega ta dapalana, mama: nalakena tea waia e 
pei tea takalapa; p̃a toropusi nam̃elearum̃a ni matua nap̃auna. 

19Go tamana e karai, po noa, A atae a, natugu, a atae a: nae ma ega wo pei narei 
sikai, go nae ma ega wo p̃arua: ma taina takariki ega wo p̃arua liu sa, go 
naworaworana euga wo pei taua sikai ni nalauna maga. 

20Go e pasa m̃ata ki da naaleatia wanogoe, po noa, Israel ega wo pasa m̃ata ki 
pae ako, po noa, Sup̃e ega mari ko p̃a takiusi Efraim go Manasseh: go e lawo ki 
Efraim e pea ki Manasseh. 

21Go Israel e noa ki Yosef, e naga, P̃a leo, kinau aga mate: ma Sup̃e ega wo sikoti 
mu doko, po piragi mu liliu paki navanua ki tamamu maga. 

22Go kinau a dua ko tava sula sikai dap̃au taim̃a maga, waina a dape lua e m̃elu 
dua ki nam̃elearu ni naworawora ni Amor ki lova aginau go ki naasu aginau. 

Jenesis 49 

1Go Yakob e soso natuna naanoai maga, po noa: Kuga saisai, go aga wo noakisai 
mu tea waina ega wo pakilina ki mu naaleatia edaku maga. 

2Kuga saisai, po dogo, Yakob natuna maga; Kuga rogo parati ki tamamu Israel. 

3Reuben, nigo ku pei natugu takalapa, nakasuaana aginau, Go naatulakeana ni 
nakasuaana aginau; Navakilagi‐liu‐ana go nakasua‐liuana. 

4Tea lotalota lip̃a dakiusi noai, p̃a wo da peani navakilagi‐liuana mau; Nalakena 
ku sake paki nawewele ki tamam̃a: Ragi wanogoe ku mari a e loa: e sake paki 
nawewele aginau. 

5Simeon go Levi ero pei tamataida: Lova adeada ero pei nalikau ni namari‐
pavakotoana. 

6Naatagu, p̃a ta umai paki navusum̃akiana adeada mau; Nasamasamaana aginau, 
p̃a ta sikoti nasaisaiana adeada mau; Nalakena ero maeto po mari punue 
naatam̃oli, Go ero mari namasauana adeada po dakotovi nawaliu ni nakolovae 
ni oks. 

7Namaetoana adeada ega vei tea vasasakiana, nalakena e p̃arua; Go 
namaritausuana adeada, nalakena e kasua: Aga wo dap̃otae ra Yakob, po 
daperavera ki da Israel. 

8Yudah, taim̃a maga euga wo samasamani ko: Nam̃elearum̃a ega wo doko nanoa 
ni tea kokona ki‐go maga: Tamam̃a natuna naanoai maga euga wo kolo suai 
natano paki‐go. 

9Yudah e pei laion natuna; Natugu, ku po pae tea katipunueana sake pano: E 
kusu, e one natano dakiusi laion, Go dakiusi laion goroi; sei ega wo pulevule a? 

10Naap̃e ki nawota ega wo da m̃elu dua ki Yudah mau, Go tiko ki tea 
vasadawonaki ega wo da m̃elu dua ki namawota ni natuana mau, Pa pa pa Shiloh 
ega wo umai; Go narei maga euga wo dogo parati ki nadaleona. 

11E likoti ass vusa aneana vaine, Go ass natuna aneana vaine wia; E sarue sugoro 
aneana maga waine, Go tea suniana aneana nada ni nawa ni vaine: 

12Namatana eroga wo miala ki waine, Go napatina maga euga wo dare ki milk. 

13Sebulun ega wo doko elau ni natasi: Go ega wo pei nawora ni rarua maga; Go 
kokoi aneana ega wo liliu Sidon. 

14Issakar e pei ass kasua, E o natano namawota ni loga ni shiip: 

15Go e punusi tokora ni namaromaroana naga e p̃ia, Go navanua naga e pei tea 
masauniana; Go e kusu ki napauna naga ega ovaova, Po pei tea suasua naga ega 
vitua ki nawosiana ni nasautoga. 

16Dan ega wo pasa p̃otae narei aneana, Dapala naworawora ni Israel sikai 
kakada. 

17Dan ega wo pei m̃aata sikai napua, adder sikai doko napua, Waina e kati 
nam̃ago natua ni horse, Go tea waina e sakesaake asa e dowo kitaku. 

18A leogoro namautiana anigo, Yehovah O. 

19Cad, taua sikai euga wo diesoki a: Ma nae ega wo diesoki nam̃ago natuada. 

20Tea ni Asher navinaga aneana ega wo davarevare. Go nae ega wo pitua ki 
navinaga wia ki nawota. 

21Naftali e pei diir goroi waina e pei tea kakaroana: E pitua ki navasaana wia. 

22Yosef e pei ara nakau waina e dau, Ara waina e dau pisari namata noai; Arana 
maga eu sai kalau nakoro ni vatu. 

23Tea tipe maga eu mari a e dogokitesa p̃arua, Eu dipe a, po kopalele asa: 

24Ma naasu aneana e kasua doko, Go nakasuaana ni nam̃elearuna maga e 
masalesale doko. Pae nam̃elearu ni Tea Kasua ki Yakob, Pae tea waina e pei Tea 
Leoparati ki Israel, go Vatu ki Israel, 

25Pae Sup̃e ki tamam̃a, waina ega wo silae ko, Go pae Tea Kasua Mau, waina ega 
wo pasa m̃ata ki‐go, Ki navasam̃atakiana maga ni nakoroatelagi ni elagi, 
Navasam̃atakiana maga ni epua waina e one etano, Navasam̃atakiana maga ni 
susu maga, go ni nap̃ele. 

26Navasam̃atakiana maga ki tamam̃a Eu po marimatua dap̃au navasam̃atakiana 
maga ki tamagu maga Pa pa paki tea masauana maga ni tava maga waina eu du 
du po du mau du: Euga wo doko nap̃au ni Yosef, Go nam̃asua ni nap̃au ni tea 
waina e pei tea maraki ni taina maga. 

27Benyamin e pei wulf sikai waina e pivikati: Malip̃ogi ega wo gani tea 
katipunueana, Go ragi melu ega wo dap̃otae tea tape‐pavakotoana. 

28Tea mamau puti wanogoe eu pei naworawora ni Israel rualima sikai tamate 
dua: go tea wanogoe e pei tea waina tamada e noa ki da asa po pasa m̃ata ki da; 
e pasa m̃ata ki puti ra e pataka ni navasam̃atakiana adeada sarasara ra. 

29Go e dip̃aki da, po noa ki da, e naga, Kinau aga vei tea saisaikiana paki 
namatarau aginau maga: kuga ova ki nau sikoti tamagu maga valea waina e doko 
vanua ki Efron nawora ni Heth, 

30Valea waina e doko vanua ni Makpelah, waina e doko narae ni Mamre, navanua 
ni Kanaan, waina Abraham e pakotovi a e pilake vanua wanogoe paki Efron 
nawora ni Heth naga ega vei naveaniana ni taikesa sikai: 

31Tokora wanogoe eu ova ki Abraham go anagoroi Sarah asa; tokora wanogoe 
eu ova ki Isaak go anagoroi Rebekah asa; go tokora wanogoe a ova ki Leah asa: 

32Vanua wanogoe go valea waina e doko asa, waina e pei tea vakotoviana paki 
Heth natuna maga. 

33Go ragi waina Yakob e dip̃aki sua natuna maga, e dakai natuana paki 
nawewele, po maro dua ki namerona, po pei tea saisaikiana paki namatarau 
aneana maga pano. 

Jenesis 50 

1Go Yosef e dowo paki narae ni tamana, po dagi asa, po dum̃ili a. 

2Go Yosef e dip̃aki tea suasua aneana maga, tea maripauri maga, naga euga mari 
tamana ega vei kola: go tea maripauri maga eu mari Israel e pei kola. 

3Go naaleatia rualima pati eu maneana pei tea vakavuroana; nalakena naaleatia 
maga ni namari‐naveikolaana eu pei tea vakavuroana dapala nogoe; go naka ni 
Ityipt eu dagisi a naaleatia rualima larua. 

4Go ragi waina naaleatia maga ni natagisi‐a‐ana eu nopu, Yosef e pasa ki tea ni 
nasum̃a ki Faraoh, po noa, A pe wo pap̃ai nasaup̃iaana namatamu, kuga vasa 
nadaliga ni Faraoh, a pavara ni mu asa, 

5po noa, Tamagu e mari au a pivisa, e noa, P̃a leo, kinau aga mate; matigo aginau 
waina a maginau kili a navanua ni Kanaan, tokora wanogoe p̃a ova ki nau asa. 
Go tea wanogoe p̃a suasua, a pavara ni ko asa, naga aga sake pano po ova ki 
tamagu, go aga wo liliu umai. 

6Go Faraoh e noa, P̃a sake pano, po ova ki tamam̃a, ega tapala waina e mari ko 
ku pivisa asa. 

7Go Yosef e sake pano naga ega ova ki tamana: go tea suasua mamau puti ki 
Faraoh eu sake sikoti a pano, tea matua maga ni nasum̃a aneana, nara ma tea 
matua mamau puti ni navanua ni Ityipt, 

8Go tea mamau puti ni nasum̃a ki Yosef, go taina maga, go tea maga ni nasum̃a 
ki tamana eu mamau pano: ma piakirikiri adeada, go navata ni shiip go ni 
naninani adeada maga, go navata ni kau adeada maga, eu doropusi ra eu sikida 
doko navanua ni Coshen. 

9Go kariot maga go naatam̃oli ni horse maga eu sake sikoti a pano: go eu pei taua 
warua sa. 

10Go eu rumai paki malo wokalesue ni Atad, waina e doko taleva kerua ni 
Yordan, go tokora wanogoe eu lalagaarova asa ki nalalagaarovaana warua liu go 
e madaga liu: go e magi tamana mari nasusueana sikai naaleatia larua. 

11Go ragi waina naatatoko maga ni navanua, naworawora ni Kanaan, eu punusi 
nasusueana malo wokalesue ni Atad, eu noa, Tea waia e pei nasusueana madaga 
sikai ki naka ni Ityipt: nalakena tea wanogoe nagisana e pei tea sosoana ki Abel 
misraim, waina e doko taleva kerua ni Yordan. 

12Go natuna maga eu maneana mari dakiusi waina e dip̃aki da asa: 

13Go natuna maga eu dapetape a paki navanua ni Kanaan, po ova ki nia valea ni 
vanua ni Makpelah, waina Abraham e pakotovi a e pilake vanua wanogoe, naga 
ega vei naveaniana ni taikesa sikai, paki Efron nawora ni Heth, narae ni Mamre. 

14Go Yosef e liliu paki Ityipt pano, nara ma taina maga, go tea mamau puti waina 
eu sake sikoti a pano naga euga ova ki tamana, e edaku ki e ova ki sua tamana. 

15Go ragi waina Yosef taina maga eu punusi naga tamada e mate, eu noa, Yosef e 
pe wo pilosi gida, po mari nasaana mamau puti waina tu mari a asa e pe wo liliu 
paki gida. 

16Go eu dip̃aki lua pa punusi Yosef, po noa, Tamam̃a e pitip̃aki, e pea ki e mate, 
po noa, 

17Kuga noa ki Yosef ega tapala waia, P̃a midoakikorokoro, a pavara ni ko asa, 
natapiriana ki taim̃a maga, go namarinaleosaana adeada, nalakena eu mari sa ki‐
go: go ragi waia, au pavara ni ko asa, p̃a midoakikorokoro natapiriana ki tea 
suasua maga ki Sup̃e ki tamam̃a. Go Yosef e kai ragi waina eu pasa ki nia. 

18Go taina maga eu pano po dowo dap̃olosiwo naraena: go eu noa, P̃a leo, au pei 
tea suasua anigo maga. 

19Go Yosef e noa ki da, e naga, Kuga ta mataku mau: nalakena kinau a doko oli 
Sup̃e kite? 

20Go nimu, ku midoaki tea sa paki nau; ma Sup̃e e midoa ki nia naga ega vei tea 
wia, naga ega mari a ega takiusi waina e doko naaleatia waia, naga ega mauti 
naatam̃oli laapa euga mauri doko. 

21Go tea wanogoe kuga ta mataku mau: kinau aga wo pakale mu, go piakirikiri 
animu maga. Go e pasakorokoro ra, po pasa dodomi ra. 

22Go Yosef e doko Ityipt doko, nara ma tea ni nasum̃a ki tamana eu mamau: go 
Yosef e mauri doko natau p̃onotia sikai rualima takuna sikai. 

23Go Yosef e punusi Efraim natuna maga ni tagona ketolu: go Makir natuna maga 
Manasseh natuna eu pakilina nap̃atua ni Yosef. 

24Go Yosef e noa ki taina maga, e naga, Kinau aga mate: ma Sup̃e ega wo umai 
punusi mu lomau, po piragi lua mu m̃elu dua ki navanua waia sake pano paki 
navanua waina e pivisa paki Abraham, paki Isaak, go paki Yakob asa. 

25Go Yosef e dape navivisaana sikai ki Israel natuna maga, po noa, Sup̃e ega wo 
umai punusi mu lomau, go kuga wo dape navatugu maga pae tokora waia sake 
pano. 

26Go Yosef e mate, e pei tea ni natau p̃onotia sikai rualima takuna sikai: go eu 
mari a e pei kola, go e pei tea toropusiana koffin sikai Ityipt. 

Eksodas 

Eksodas 1 

1Go tea maga waia eu pei nagisa ni Israel natuna naanoai maga, waina eu rumai 
paki Ityipt; sara naatam̃oli go tea ni nasum̃a adeada maga sarasara ra eu sikoti 
Yakob umai. 

2Reuben, Simeon, Levi, go Yudah; 

3Issakar, Sebulun, go Benyamin; 

4Dan go Naftali, Cad go Asher. 

5Go naatam̃oli mamau puti waina eu dave m̃elu dua ki naware ni Yakob eu pei 
naatam̃oli rualima larua: go Yosef e doko sua Ityipt. 

6Go Yosef e mate, nara ma taina maga mamau puti, go tagona wanogoe mamau. 

7Go Israel natuna maga eu pavakawora, po pisola p̃arua, po laapa, po pei tea 
kasua liu; go navanua e pura ki da. 

8Go nawota vau sikai e pakilina dap̃au Ityipt, waina e da atae Yosef mau. 

9Go e noa ki narei aneana, e naga, P̃a leo, narei ni Israel natuna maga eu laapa liu 
gida po kasua liu gida: 

10Ita, tuga mari manumatua paki da; eu pe wo laapa, go e pe wo doko naga ragi 
waina te navakalo sikai e pe wo pakilina, nara ma eu pe wo sokari tea kokona ki 
gida maga, po marimari dip̃a gida, po sake m̃elu dua ki navanua pano. 

11Go eu lawo ki nawota maga ni nawosiana ni nasautoga dap̃au ra naga euga 
mari ra euga rogokitesa ki natapetapeana adeada maga. Go eu magi Faraoh 
davagi natokoana ni natauakiana maga, Pithom go Raamses. 

12Ma dapala waina eu mari ra eu dogokitesa, dapala nogoe eu po laapa po 
peravera. Go eu mataku‐karaikita Israel natuna maga. 

13Go naka ni Ityipt eu mari Israel natuna maga eu p̃osiwosi po mari kasua ki da: 

14Go eu mari namauriana adeada e kokona nalakena nawosiana kasua, ni naruku 
go ni brik, go ni sara nawosiana ni vanua, sara nawosiana adeada maga, waina 
eu mari ra eu p̃osiwosi asa po mari kasua ki da asa. 

15Go nawota ni Ityipt e pasa ki nagoroi maga ni naworawora ni Heberu, waina 
eu madeada pisola, waina nagisa ni tea sikai e pei Shifrah, go nagisa ni tea p̃ota 
sikai e pei Puah: 

16Go e naga, Ragi waina ku magi nagoroi ni naworawora ni Heberu maga mari 
nawosiana ni tea madeada pisola, po punusi ra eu doko nakau tasake ni 

navisolaana: e pe vei natuna naanoai sikai kuga mari punue a; ma e pe vei natuna 
nagoroi sikai, ega mauri. 

17Ma tea madeada pisola maga eu matau ki Sup̃e, po da mari dapala waina 
nawota ni Ityipt e noa ki da asa mau, ma eu mauti piakiki naanoai maga eu mauri 
doko. 

18Go nawota ni Ityipt e soso tea madeada pisola maga, po noa ki da, e naga, 
Ekasana ku po mari naleo waia, po mauti piakiki naanoai maga eu mauri doko? 

19Go tea madeada pisola maga eu noa ki Faraoh, eu naga, Nalakena nagoroi maga 
ni naworawora ni Heberu eu da dakiusi nagoroi maga ni Ityipt mau; nalakena 
eu mari m̃araverave, po pisola sua ragi waina tea madeada pisola e ko da umai 
punusi ra mau. 

20Go Sup̃e e mari m̃ata ki tea madeada pisola maga: go narei eu po laapa, go eu 
po kasua liu. 

21Go nalakena tea madeada pisola maga eu matau ki Sup̃e, e madeada mari 
nasum̃a maga. 

22Go Faraoh e dip̃aki puti narei aneana, po naga, Sara natuda naanoai waina euga 
wo pakilina, kuga nadi ki da paki noai sara, go sara natuda nagoroi kuga mauti 
ra euga mauri doko. 

Eksodas 2 

1Go naatam̃oli sikai ni nasum̃a ni Levi e pano, po piragi nagoroi sikai waina e pei 
Levi natuna nagoroi sikai. 

2Go nagoroi wanogoe e diena, po dape natuna naanoai sikai: go ragi waina e 
punusi a naga e pei piakiki wia, e dasuru ki nia atelagi dolu. 

3Go ragi waina e mari sa moro dasuru ki nia, e maneana dape areka ni papuro 
sikai, po puluti a ki bitumen go ki napulu; go e doropusi piakiki wanogoe asa, po 
doropusi a m̃aleoputo ni suf ni nadigi ni noai sara. 

4Go gorena e lawodu uvea, naga ega atae tea waina ega wo pakilina ki nia. 

5Go Faraoh natuna nagoroi e siwo umai naga ega loloso noai sara; go nagoroi 
atara aneana maga eu surata pae nadigi ni noai sara; go e punusi areka wanogoe 
e doko m̃aleoputo ni suf, go e dip̃aki lua nagoroi suasua aneana naga ega tape a 
umai. 

6Go e lagai a, po punusi piakiki wanogoe: go p̃a leo, piakiki naanoai sikai e do kai. 
Go e dodomi a, po naga, Tea waia e pei sikai kaka ni piakiki maga ni naworawora 
ni Heberu. 

7Go gorena e noa ki Faraoh natuna nagoroi, e naga, Aga va manigo soso nagoroi 
vakasusu sikai ni nagoroi maga ni naworawora ni Heberu, naga ega manigo 
pakasusu ki piakiki waia, kite? 

8Go Faraoh natuna nagoroi e noa ki nia, e naga, P̃a vano. Go naatara wanogoe e 
pano po soso piakiki wanogoe p̃ilana. 

9Go Faraoh natuna nagoroi e noa ki nia, e naga, P̃a tape lua piakiki waia, po 
maginau pakasusu ki nia, go kinau aga wo dua ko namoriana anigo. Go nagoroi 
wanogoe e dape piakiki wanogoe, po pakasusu ki nia. 

10Go piakiki wanogoe e atum̃aki, go e piragi a umai punusi Faraoh natuna 
nagoroi, go e po pei natuna. Go e soso nagisana ki Moses, po naga, Nalakena a 
puati lua e m̃elu dua ki noai. 

11Go e pakilina te ragi ni naaleatia maga wanogoe, ragi waina Moses e p̃arua sua, 
naga e dave pano punusi taina maga, po leo punusi natapetapeana adeada maga: 
go e punusi naatam̃oli sikai ni Ityipt e atugi naatam̃oli sikai ni naworawora ni 
Heberu, tea sikai kaka ni taina maga. 

12Go e leo piliali, go e punusi naga naatam̃oli p̃ota e dika, go e atugi naatam̃oli ni 
Ityipt wanogoe, po dasuru ki nia naworaone. 

13Go e dave pano naaleatia kerua, go p̃a leo, naatam̃oli dua ni naworawora ni 
Heberu ero dum̃ada mari ra: go e noa ki tea marisaki, e naga, Ekasana ku atu 
tam̃a ri? 

14Go e noa ki nia, e naga, Sei e mari ko ku pei tea maraki go tea vasap̃otae dap̃au 
gami? Ku midoa ki nia naga p̃a mari punue au, dakiusi waina ku mari punue 
naatam̃oli ni Ityipt, kite? Go Moses e mataku, po naga, Naleo wanogoe e pei tea 
ataeana lomau. 

15Go Faraoh e dogo naleo wanogoe, po laaga naga ega mari punue Moses. Go 
Moses e sava dua ki narae ni Faraoh pano, po doko navanua ni Midian doko: go 
e do natano pisari m̃oru noai sikai. 

16Go tea viri ni Midian e peani natuna nagoroi larua; go eu rumai po pautu noai, 
po pakavuro siloa maga naga euga tua navata ni shiip go ni naninani ki tamada 
euga munu. 

17Go tea leo‐parati‐ki maga eu rumai po kopasi lua ra: ma Moses e duleana po 
silae ra, po dua navata ni shiip go ni naninani adeada eu munu. 

18Go eu rumai punusi tamada Reuel, go e naga, Ekasana ku po umai m̃araverave 
masoso? 

19Go eu naga, Naatam̃oli ni Ityipt sikai e pualua gami m̃elu dua ki nam̃elearu ni 
tea leo‐parati‐ki maga, go e maginami pautu noai, po dua navata ni shiip go ni 
naninani eu munu. 

20Go e noa ki natuna nagoroi maga, e naga, Go nae wai? Ekasana ku doropusi 
naatam̃oli wanogoe e madoko? Kuga soso e, naga ega kani navinaga. 

21Go Moses e suasua naga ega toko sikoti naatam̃oli wanogoe doko: go e dua 
Moses natuna nagoroi Sipporah. 

22Go e dape natuna naanoai sikai, go tamana e soso nagisana ki Kershom: 
nalakena e naga, A po pei nam̃enaki‐atatoko sikai navanua p̃ota. 

23Go e pakilina te ragi ni naaleatia laapa wanogoe, naga nawota ni Ityipt e mate: 
go Israel natuna maga eu marousu nalakena nawosiana, go eu kua pioso, go 
nakuapioso‐ana adeada e sake umai paki Sup̃e nalakena nawosiana. 

24Go Sup̃e e dogo nagigiana adeada, go Sup̃e e midoa ki navasasokiana aneana 
paki Abraham, paki Isaak, go paki Yakob. 

25Go Sup̃e e punusi Israel natuna maga, go Sup̃e e dodomi atae ra. 

Eksodas 3 

1Go Moses e do leo parati ki navata ni shiip go ni naninani ki m̃ona Yethro, tea 
viri ni Midian: go e piragi navata paki nataku ni masop̃alo, po umai paki tava ki 
Sup̃e paki Horeb. 

2Go agelo ki Yehovah e pakilina ki nia mena ni nakapu pae m̃aleoputo ni nakau 
makalikali sikai: go e leo punusi, go p̃a leo, nakau makalikali wanogoe e pavaga 
ki nakapu, go nakau makalikali wanogoe e da pei tea kaniana mau. 

3Go Moses e naga, Aga tawasi, po punusi navunusiana warua waia, ekasana 
nakau makalikali e da aso mau? 

4Go Yehovah e punusi naga e dawasi naga ega vunusi, go Sup̃e e pioso paki nia 
pae m̃aleoputo ni nakau makalikali, po naga, Moses, Moses. 

5Go e naga, Kinau nea. Go e naga, P̃a ta umai paki m̃aladigi mau: p̃a sawo lua 
nam̃elevasiana anigo maga ki nam̃elem̃a maga, nalakena tokora waina ku 
lawodu asa e pei natano tapu. 

6(Go e naga,) Kinau a pei Sup̃e ki tam̃am̃a, Sup̃e ki Abraham, Sup̃e ki Isaak, go 
Sup̃e ki Yakob. Go Moses e kulugoro naraena, nalakena e mataku leo punusi 
Sup̃e. 

7Go Yehovah e naga, A punusi lomau ki narogokitesaana ki narei aginau waina 
eu doko Ityipt doko, go a dogo nakuapioso‐ana adeada nalakena tea suatoro ki 
da maga; nalakena a atae nasusueana adeada maga; 

8Go a po siwo umai naga aga vualua ra m̃elu dua ki nam̃elearu ni naka ni Ityipt, 
go naga aga viragi lua ra m̃elu dua ki navanua wanogoe sake umai paki navanua 
wia go warua, paki navanua waina e sara ki milk go honi; paki tokora ki 

naworawora ni Kanaan, go ki naworawora ni Heth, go ki naworawora ni Amor, 
go ki naworawora ni Peris, go ki naworawora ni Hivah, go ki naworawora ni 
Yebus. 

9Go ragi waia, p̃a leo, nakua‐pioso‐ana ki Israel natuna maga e po umai paki nau: 
go a punusi nariesokiana waina naka ni Ityipt eu do diesoki ra asa. 

10Go ragi waia, p̃a umai go aga wo dip̃aki lua ko pa punusi Faraoh, naga p̃a viragi 
lua narei aginau Israel natuna maga euga m̃elu dua ki Ityipt umai. 

11Go Moses e noa ki Sup̃e e naga, Kinau a pei sei, naga aga va punusi Faraoh, go 
naga aga viragi lua Israel natuna maga m̃elu dua ki Ityipt umai? 

12Go e naga, Nalakena aga wo sikoti ko doko; go tea waia ega wo manigo pei 
navaivaiana, naga kinau a po dip̃aki lua ko: ragi waina p̃a wo piragi lua sua narei 
m̃elu dua ki Ityipt umai, kuga wo magi Sup̃e suasua tava waia. 

13Go Moses e noa ki Sup̃e, e naga, P̃a leo, ragi waina kinau aga wo umai punusi 
Israel natuna maga, po noa ki da naga, Sup̃e ki tamamu maga e po dip̃aki lua au 
umai punusi mu; go euga wo noa ki nau naga, Nagisana sei? Aga wo noa ki da 
nasava? 

14Go Sup̃e e noa ki Moses, e naga, A DOKO WAINA A DOKO: go e naga, P̃a wo noa 
ki Israel natuna maga ega tapala waia, p̃a naga, A DOKO e po dip̃aki lua au umai 
punusi mu. 

15Go Sup̃e e moro noa ki Moses, e naga, P̃a wo noa ki Israel natuna maga ega 
tapala waia, p̃a naga, Yehovah, Sup̃e ki tamamu maga, Sup̃e ki Abraham, Sup̃e ki 
Isaak, go Sup̃e ki Yakob, e po dip̃aki lua au umai punusi mu: tea wanogoe e pei 
nagisagu pa pa ega tu du po du mau du, go tea wanogoe e pei tea waina aga wo 
pei tea midoakiana asa pa pa paki sara tagona. 

16P̃a vano, po piragi saisai ki tea matua maga ni Israel, po noa ki da naga, 
Yehovah, Sup̃e ki tamamu maga e po pakilina ki nau, Sup̃e ki Abraham, Sup̃e ki 
Isaak, go ki Yakob, e naga, A po umai punusi mu lomau, po punusi tea waina e 
pei tea mariana paki mu Ityipt: 

17Go a po naga, Aga wo piragi lua mu m̃elu dua ki narogokitesaana ni Ityipt sake 
umai paki navanua ki naworawora ni Kanaan, go ki naworawora ni Heth, go ki 
naworawora ni Amor, go ki naworawora ni Peris, go ki naworawora ni Hivah, go 
ki naworawora ni Yebus, paki navanua sikai waina e sara ki milk go honi. 

18Go euga wo dogo parati ki nadaleom̃a: go p̃a wo umai, nimu ma tea matua 
maga ni Israel, punusi nawota ni Ityipt, go kuga wo noa ki nia naga, Yehovah, 
Sup̃e ki naworawora ni Heberu, e po sua gami: go ragi waia p̃a suasua, au pavara 
ni ko asa, naga auga vano nasurataana ni naaleatia dolu paki masop̃alo, naga 
auga mari naviriana paki Yehovah Sup̃e aginami. 

19Go kinau a atae naga nawota ni Ityipt ega wo da suasua ki mu naga kuga vano 
mau, go nam̃elearugu e pe kasua asa e pe wo da suasua mau. 

20Go aga wo sai ki nam̃elearugu, po atugi Ityipt ki tea ni namagaana mamau puti 
aginau waina aga wo mari a m̃aleoputo kakana: go edaku ki tea wanogoe ega wo 
dip̃aki lua mu. 

21Go aga wo dua narei waia nasaup̃iaana namata ni naka ni Ityipt: go ega wo 
pakilina naga, ragi waina kuga wo pano, kuga wo da p̃alo pano mau: 

22Ma sara nagoroi euga wo datagovi nagoroi waina eu doko m̃aladigi ki da, go 
nagoroi waina eu m̃enaki‐atatoko nasum̃a adeada, ki naloriki wia ni silver maga, 
go ki naloriki wia ni kold maga, go ki tea suniana maga: go kuga wo doropusi ra 
doko natumu naanoai maga, go natumu nagoroi maga; go kuga wo puti lua ki 
naka ni Ityipt. 

Eksodas 4 

1Go Moses e pasadara po naga, Ma p̃a leo, euga wo da saralomau navasaana 
aginau mau, go euga wo da dogo parati ki nadaleogu mau: nalakena euga wo 
naga, Yehovah e da pakilina ki‐go mau. 

2Go Yehovah e noa ki nia, e naga, Nasava wanae doko nam̃elearum̃a? Go e naga, 
Tiko sikai. 

3Go e naga, P̃a nadi ki nia paki natano. Go e nadi ki nia paki natano, go e po pei 
m̃aata sikai; go Moses e sava dua ki naraena. 

4Go Yehovah e noa ki Moses, e naga, P̃a sai ki nam̃elearum̃a, po puati napuena: 
(go e sai ki nam̃elearuna, po puasoki a, go e po pei tiko sikai e doko 
nam̃elearuna:) 

5Naga euga saralomau naga Yehovah, Sup̃e ki tamada maga, Sup̃e ki Abraham, 
Sup̃e ki Isaak, go Sup̃e ki Yakob, e po pakilina ki‐go. 

6Go Yehovah e moro noa ki nia, e naga, P̃a sai ki nam̃elearum̃a paki narum̃am̃a. 
Go e sai ki nam̃elearuna paki narum̃ana: go ragi waina e sai lua e, p̃a leo, 
nam̃elearuna e po pei lepero, dakiusi sno. 

7Go e naga, P̃a moro sai ki nam̃elearum̃a paki narum̃am̃a. (Go e moro sai ki 
nam̃elearuna paki narum̃ana; go ragi waina e sai lua e m̃elu dua ki narum̃ana, p̃a 
leo, e moro liliu po dakiusi nap̃okasina p̃ota.) 

8Go eu pe wo da saralomau navasaana anigo mau, po da dogo parati ki nadaleo 
ni navaivaiana vea mau, eu pe wo saralomau nadaleo ni navaivaiana edaku. 

9Go ega wo pakilina, eu pe wo da saralomau navaivaiana dua wanogoe mau, po 
da dogo parati ki nadaleom̃a mau, naga p̃a wo dape noai seara ni noai sara, po 

daki nia natano garagara: go noai waina p̃a wo dape a m̃elu dua ki noai sara, ega 
wo pei nada doko natano garagara. 

10Go Moses e noa ki Yehovah, e naga, A pavara, Nawota O, kinau a da pei 
naatam̃oli ni navasaana, sala vea mau, go ragi waina ku po pasa ki sua tea suasua 
anigo mau: nalakena nawokagu e madaga, go namenagu e madaga. 

11Go Yehovah e noa ki nia, e naga, Sei e mari nawoka ni naatam̃oli? Kite sei e 
mari a e pusa, kite e p̃aro, kite e punusi, kite e kesa? E da pei kinau, Yehovah mau, 
kite? 

12Go tea wanogoe p̃a vano, go kinau aga wo sikoti nawokam̃a doko, po pisei ki‐
go tea waina p̃a wo noa e. 

13Go e naga, A pavara, Nawota O, p̃a tip̃aki lua pae nam̃elearu ni tea waina p̃a wo 
dip̃aki lua e. 

14Go namaetoana ki Yehovah e pavaga dip̃a Moses, go e naga, Taim̃a Aaron 
nawora ni Levi e da doko mau, kite? A atae naga nae e pasa p̃ia. Go p̃a leo, nae e 
dave umai naga ega sua ko: go ragi waina ega wo punusi ko, nap̃op̃ona ega wo 
laelaea. 

15Go p̃a wo pasa ki nia, po doropusi navasaana maga nawokana: go kinau aga wo 
sikoti nawokam̃a go nawokana doko, po pisei ki mu tea waina koroga wo mari 
a. 

16Go nae ega wo manigo pasa paki narei: go nae ega wo manigo pei nawokam̃a, 
go nigo p̃a wo maneana pei Sup̃e. 

17Go p̃a wo puati tiko waia ega toko nam̃elearum̃a, waina p̃a wo mari 
navaivaiana maga asa. 

18Go Moses e pano po liliu pano punusi m̃ona Yethro, po noa ki nia, e naga, P̃a 
suasua, a pavara ni ko asa, naga aga vano, go naga aga liliu pano punusi taigu 
maga waina eu doko Ityipt doko, go naga aga vunusi eu ko mauri doko kite; Go 
Yethro e noa ki Moses, e naga, P̃a vaki natam̃ateana pano. 

19Go Yehovah e noa ki Moses Midian, e naga, P̃a vano, p̃a liliu paki Ityipt pano: 
nalakena naatam̃oli maga waina eu laaga namauriana anigo eu mate puti. 

20Go Moses e puati anagoroi go natuna naanoai dua, po mari ra eu doko ass sikai, 
go e liliu paki navanua ni Ityipt pano: go Moses e puati tiko ki Sup̃e e doko 
nam̃elearuna. 

21Go Yehovah e noa ki Moses, e naga, Ragi waina p̃a wo liliu paki Ityipt pano, p̃a 
vunusi naga p̃a mari tea ni namagaana mamau puti narae ni Faraoh waina a po 
doropusi ra eu doko nam̃elearum̃a: ma kinau aga wo mari nap̃op̃ona ega wo 
kasua, go ega wo da suasua ki narei maga naga euga vano mau. 

22Go p̃a wo noa ki Faraoh, p̃a naga, Yehovah e noa dapala waia, e naga, Israel e 
pei natugu naanoai, natugu takalapa: 

23Go a po noa ki‐go, a naga, P̃a suasua ki natugu naanoai naga ega vano, naga ega 
maginau suasua; go ku karai suasua ki nia naga ega vano: p̃a leo, kinau aga wo 
mari punue natum̃a naanoai, natum̃a takalapa. 

24Go e pakilina ragi waina e doko napua tokora ni nam̃enakiana, naga Yehovah 
e sua e, po laaga naga ega mari punue a. 

25Go Sipporah e dape vatu makali sikai, po dovae lua nawili vea ni natuna, po 
nadi natuana asa; go e naga, Nalakena nigo ku pei tea vitawiri aginau ni nada. 

26Go e doropusi a e doko. Ragi wanogoe e naga, Tea vitawiri ni nada, nalakena 
natovadaviviana. 

27Go Yehovah e noa ki Aaron, e naga, P̃a vaki masop̃alo pano, naga p̃a sua Moses. 
Go e pano, po sua e tava ki Sup̃e, po dum̃ili a. 

28Go Moses e noa ki Aaron navasaana mamau puti ki Yehovah waina e dip̃aki lua 
e asa, go navaivaiana mamau puti waina e dip̃aki nia asa. 

29Go Moses go Aaron ero pano po piragi saisai ki tea matua mamau puti ni Israel 
natuna maga: 

30Go Aaron e noa navasaana mamau puti waina Yehovah e noa ki Moses asa, po 
mari navaivaiana maga namata ni narei. 

31Go narei eu saralomau: go ragi waina eu dogo naga Yehovah e umai punusi 
Israel natuna maga, go naga e punusi narogokitesaana adeada, eu kolo po lotu. 

Eksodas 5 

1Go Moses go Aaron ero edaku umai, po noa ki Faraoh, ero naga, Yehovah, Sup̃e 
ki Israel, e noa dapala waia, e naga, P̃a suasua ki narei aginau naga euga vano, 
naga euga maginau mari nasaisaiana sikai masop̃alo. 

2Go Faraoh e naga, Yehovah e pei sei, waina aga rogo parati ki nadaleona naga 
aga suasua ki Israel naga euga vano? A da atae Yehovah mau, go aga wo da 
suasua ki Israel naga euga vano mau. 

3Go ero naga, Sup̃e ki naworawora ni Heberu, e po sua gami: p̃a suasua ki gami, 
au pavara ni ko asa, naga auga vano nasurataana ni naaleatia dolu paki 
masop̃alo, po mari naviriana paki Yehovah Sup̃e aginami; naga ega ta mari gami 
ki nasasanaana, kite ki lova mau. 

4Go nawota ni Ityipt e noa ki da, e naga, Ekasana nimu, Moses go Aaron, koro 
kakaro narei eu m̃elu dua ki nawosiana adeada maga? Kuga vaki natapetapeana 
animu maga pano. 

5Go Faraoh e naga, P̃a leo, narei ni navanua eu po laapa ragi waia, go koro mari 
ra eu maromaro m̃elu dua ki natapetapeana adeada maga. 

6Go naaleatia wanogoe Faraoh e dip̃aki tea suatoro maga m̃aleoputo ni narei, go 
tea maraki adeada maga, po naga, 

7Kuga ta moro dua narei stro waina euga mari brik maga asa, dakiusi sala vea 
mau: nara euga vano po dum̃ada madeada pila daua ki stro. 

8Go totowo ni brik maga waina eu mari a sala vea, kuga tua ra asa; kuga ta 
doropusi seara kakana mau: nalakena nara eu doko m̃oli; nalakena tea wanogoe 
nara eu do kua pioso, po naga, Tuga vano po mari naviriana paki Sup̃e anigida. 

9Nawosiana ega madaga ega one naatam̃oli maga wanogoe, go euga wosiwosi 
asa; go euga ta saralomau navasaana maga ni nasorosoroana mau. 

10Go tea suatoro maga ki narei, go tea maraki adeada maga, eu dave pano, go eu 
pasa ki narei, po naga, Faraoh e noa dapala waia, e naga, Aga wo da dua mu stro 
mau. 

11Nimu kuga vano, kuga tum̃amu manimu dape stro tokora waina ku mariatae 
pap̃ai a: ma te navatuna ni nawosiana animu ega wo da pei tea tape‐lua‐ana 
kiana mau. 

12Go narei eu pei daperavera usuraki navanua ni Ityipt mamau naga euga vila 
daua ki nalake maga ega vei stro. 

13Go tea suatoro maga eu suatoro ki da, po naga, Kuga mari sua nawosiana 
animu maga, tea ni naaleatia sikai ega nopu naaleatia kakana, ega takiusi ragi 
waina stro e doko. 

14Go tea maraki maga ni Israel natuna maga, waina tea suatoro maga ki Faraoh 
eu lawo ki da dap̃au ra, eu pei tea wokatiana, eu naga, Ekasana ku da mari sua 
nawosiana waina e manimu pei tea tawonakiana ni namari‐brikana nanova go 
masoso mau, dakiusi sala vea? 

15Go tea maraki maga ni Israel natuna maga eu rumai po pioso paki Faraoh, po 
naga, Ekasana ku mari dapala waia paki tea suasua anigo maga? 

16Stro seara e da pei tea vituakiana paki tea suasua anigo maga mau, go eu do 
noa ki gami, eu naga, Kuga mari brik maga: go p̃a leo, tea suasua anigo maga eu 
pei tea wokatiana; ma narei anigo eu pei nalakena. 

17Ma e naga, Nimu ku doko m̃oli, ku doko m̃oli: nalakena tea wanogoe nimu ku 
do noa naga, Tuga vano po mari naviriana paki Yehovah. 

18Go tea wanogoe kuga vano, po p̃osiwosi; go stro seara ega wo da pei tea 
vituakiana paki mu mau, ma kuga wo pitua ki totowo ni brik maga. 

19Go tea maraki maga ni Israel natuna maga eu punusi naga eu doko sa, ragi 
waina eu noa naga, Kuga ta doropusi seara ni brik animu maga mau, tea ni 
naaleatia sikai naaleatia kakana. 

20Go eu sua Moses go Aaron, waina ero lawodu naga eroga sua ra, ragi waina eu 
dave m̃elu dua ki Faraoh: 

21Go eu noa ki da, eu naga, Yehovah ega leo punusi mu, po pasa p̃otae; nalakena 
koro po mari nap̃op̃ogami e p̃oa namata ni Faraoh, go namata ni tea suasua 
aneana maga, naga koroga vitua ki lova sikai paki nam̃elearuda naga euga mari 
punue gami. 

22Go Moses e liliu pano punusi Yehovah, po naga, Nawota, ekasana ku mari sa ki 
narei waia? Ekasana ku dip̃aki lua au umai? 

23Nalakena pae ragi waina a umai punusi Faraoh naga aga vasa pae nagisam̃a, e 
do mari sa ki narei waia; go ku da pualua narei anigo ku da pualua kiki ki da mau. 

Eksodas 6 

1Go Yehovah e noa ki Moses, e naga, Ragi waia p̃a wo punusi tea waina aga wo 
mari a paki Faraoh: nalakena ega wo suasua ki da ki nam̃elearu kasua sikai naga 
euga vano, go ega wo kopasi lua ra ki nam̃elearu kasua sikai m̃elu dua ki navanua 
aneana pano. 

2Go Sup̃e e pasa paki Moses, po noa ki nia, e naga, Kinau a pei YEHOVAH: 

3Go a pakilina ki Abraham, ki Isaak, go ki Yakob, po naga, A pei Sup̃e Kasua Mau, 
ma a da pei tea ataeana paki da pae nagisagu YEHOVAH mau. 

4Go a lawo soki navasasokiana aginau paki da, naga aga tua ra navanua ni 
Kanaan, navanua ni nam̃enaki‐atatokoana adeada maga, waina eu m̃enaki 
atatoko asa. 

5Go kinau a dogo nagigiana ki Israel natuna maga, waina naka ni Ityipt eu mari 
ra eu p̃osiwosi; go a midoa ki navasasokiana aginau. 

6Nalakena tea wanogoe, p̃a noa ki Israel natuna maga, p̃a naga, Kinau a pei 
Yehovah, go aga wo piragi lua mu m̃elu dua ki etano ni natapetapeana maga ki 
naka ni Ityipt, go aga wo pualua mu m̃elu dua ki nawosiana adeada, go aga wo 
daulua mu ki aru saikiana sikai, go ki navasap̃otaeana warua maga: 

7Go aga wo piragi mu kuga wo pei narei aginau, go aga wo pei Sup̃e animu: go 
kuga wo atae naga kinau a pei Yehovah Sup̃e animu, waina a piragi lua mu m̃elu 
dua ki etano ni natapetapeana maga ki naka ni Ityipt. 

8Go aga wo piragi mu umai paki navanua, waina a sike nam̃elearugu naga aga 
tua Abraham, Isaak, go Yakob asa; go aga wo dua mu asa ega wo pei naveaniana 
animu: kinau a pei Yehovah. 



121 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

9Go Moses e pasa dapala nogoe paki Israel natuna maga: ma eu da dogo parati 
ki Moses mau nalakena narogokitesaana ni nap̃op̃oda, go nalakena nawosiana 
kasua. 

10Go Yehovah e pasa paki Moses, po naga, 

11P̃a vaki ekopu, po pasa ki Faraoh nawota ni Ityipt, naga ega suasua ki Israel 
natuna maga naga euga m̃elu dua ki navanua aneana pano. 

12Go Moses e pasa narae ni Yehovah, po naga, Pa leo, Israel natuna maga eu da 
dogo parati ki nau mau; go Faraoh ega wo dogo au dapale sava, waina kinau a 
da pei tea vasa m̃asoko mau? 

13Go Yehovah e pasa paki Moses go paki Aaron, po dua ra natip̃akiana sikai paki 
Israel natuna maga, go paki Faraoh nawota ni Ityipt, naga eroga viragi lua Israel 
natuna maga euga m̃elu dua ki navanua ni Ityipt umai. 

14Tea maga waia eu pei nap̃au ni nasum̃a maga ni tamada maga: Reuben natuna 
naanoai maga Israel natuna takalapa; Hanok, go Pallu, Hesron, go Karmi: tea 
maga wanogoe eu pei Reuben naworana maga. 

15Go Simeon natuna naanoai maga; Yemuel, go Yamin, go Ohad, go Yakin, go 
Sohar, go Shaul natu ni nagoroi sikai ni naworawora ni Kanaan: tea maga 
wanogoe eu pei Simeon naworana maga. 

16Go tea maga waia eu pei nagisa maga ni Levi natuna naanoai maga pae 
navakilinaana adeada maga; Cershon, go Kohath, go Merari: go natau maga ni 
namauriana ki Levi eu pei natau p̃onotia sikai rualima takuna dolu tamate larua. 

17Cershon natuna naanoai maga; Libni go Shimei, pae naworada maga. 

18Go Kohath natuna naanoai maga; Amram, go Ishar, go Hebron, go Ussiel: go 
natau maga ni namauriana ki Kohath eu pei natau p̃onotia sikai rualima takuna 
dolu tamate dolu. 

19Go Merari natuna naanoai maga; Mahli go Mushi. Tea maga wanogoe eu pei 
Levi naworana maga naworada maga pae navakilinaana adeada maga. 

20Go Amram e piragi Yokebed, gore ni tamana, e pei anagoroi; go e maneana 
dape Aaron go Moses: go natau maga ni namauriana ki Amram eu pei natau 
p̃onotia sikai rualima takuna dolu tamate larua. 

21Go Ishar natuna naanoai maga; Korah, go Nefek, go Sikri. 

22Go Ussiel natuna naanoai maga; Mishael, go Elsafan, go Sithri. 

23Go Aaron e piragi Elisheba, natu ni Amminadab, gore ni Nahshon, e pei 
anagoroi; go e maneana dape Nadab go Abihu, Eleasar go Ithamar. 

24Go Korah natuna naanoai maga; Assir, go Elkanah, go Abiasaf; tea maga 
wanogoe eu pei Korah naworana maga naworada maga. 

25Go Eleasar Aaron natuna e piragi Putiel natuna nagoroi maga sikai kakada e 
pei anagoroi; go e maneana dape Finehas. Tea maga wanogoe eu pei nap̃au ni 
nasum̃a maga ni tamada maga ni naworawora ni Levi pae naworada maga. 

26Nara ero pei Aaron go Moses, waina Yehovah e noa ki da, e naga, Koroga viragi 
lua Israel natuna maga euga m̃elu dua ki navanua ni Ityipt umai pae taua adeada 
maga. 

27Nara ero pei tea waina ero pasa ki Faraoh nawota ni Ityipt, naga eroga viragi 
lua Israel natuna maga euga m̃elu dua ki Ityipt umai: nara ero pei Moses go 
Aaron wanogoe. 

28Go e pakilina naaleatia waina Yehovah e pasa paki Moses navanua ni Ityipt, 

29Naga Yehovah e pasa paki Moses, po naga, Kinau a pei Yehovah: p̃a vasa paki 
Faraoh nawota ni Ityipt tea mamau puti waina kinau aga wo do pasa paki‐go asa. 

30Go Moses e noa narae ni Yehovah, e naga, P̃a leo, kinau a da pei tea 
tovadaviviana ki nagolegu mau, go Faraoh ega wo dogo parati ki nau dapale 
sava? 

Eksodas 7 

1Go Yehovah e noa ki Moses, e naga, P̃a vunusi, a po mari ko ku magi Faraoh pei 
sup̃e sikai: go taim̃a Aaron ega wo pei profeta anigo. 

2Nigo p̃a wo pasa tea mamau puti waina aga wo dip̃aki‐go asa: go taim̃a Aaron 
ega wo pasa ki Faraoh, naga ega suasua ki Israel natuna maga naga euga m̃elu 
dua ki navanua aneana pano. 

3Go kinau aga wo mari nap̃op̃o ni Faraoh ega wo kasua, go aga wo mari 
navaivaiana aginau maga go tea ni namagaana aginau maga euga wo laapa 
navanua ni Ityipt. 

4Ma Faraoh ega wo da dogo parati ki mu mau, go aga wo lawo ki nam̃elearugu 
Ityipt, po piragi lua taua aginau maga, narei aginau Israel natuna maga, m̃elu dua 
ki navanua ni Ityipt umai ki navasap̃otaeana warua maga. 

5Go naka ni Ityipt euga wo atae naga kinau a pei Yehovah, ragi waina aga wo sai 
ki nam̃elearugu paki Ityipt, po piragi lua Israel natuna maga m̃elu dua ki 
m̃aleoputo kakada umai. 

6Go Moses go Aaron ero mari dapala waina Yehovah e dip̃aki da asa, ero mari 
dapala nogoe. 

7Go Moses e pei tea ni natau rualima latolu, go Aaron e pei tea ni natau rualima 
latolu tamate dolu, ragi waina ero pasa ki Faraoh. 

8Go Yehovah e noa ki Moses go ki Aaron, 

9e naga, Ragi waina Faraoh ega wo pasa ki mu, po naga, Koroga manimu pitua ki 
tea ni namagaana sikai: ragi wanogoe p̃a noa ki Aaron, p̃a naga, P̃a vuati tiko 
anigo, po nadi ki nia paki natano narae ni Faraoh, naga ega vei m̃aata sikai. 

10Go Moses go Aaron ero paki ekopu punusi Faraoh, go ero mari dapala waina 
Yehovah e dip̃aki da asa: go Aaron e nadi ki tiko aneana paki natano narae ni 
Faraoh go narae ni tea suasua aneana maga, go e po pei m̃aata sikai. 

11Go Faraoh e pioso raki naatam̃oli manumatua maga go tea wosidoa maga: go 
nara ma, tea midiri tapu maga ni Ityipt, eu mari dapala nogoe ki nakikita adeada 
maga. 

12Go eu nadi ki tiko adeada sikasikai sarasara puti ra paki natano, go eu po pei 
m̃aata maga: ma tiko ki Aaron e dinomi tiko adeada maga. 

13Go nap̃op̃o ni Faraoh e kasua, go e da dogo parati ki da mau; dakiusi waina 
Yehovah e noa e. 

14Go Yehovah e noa ki Moses, e naga, Nap̃op̃o ni Faraoh e madaga, e karai suasua 
ki narei naga euga vano. 

15P̃a va punusi Faraoh malip̃ogi; p̃a leo, e dave paki noai pano; go p̃a lawodu 
nadigi ni noai sara naga p̃a sua e; go tiko waina e panop̃ota po pei m̃aata sikai, 
p̃a vuati a ega toko nam̃elearum̃a. 

16Go p̃a noa ki nia, p̃a naga, Yehovah, Sup̃e ki naworawora ni Heberu, e po dip̃aki 
lua au umai punusi ko, e naga, P̃a suasua ki narei aginau naga euga vano, naga 
euga maginau suasua masop̃alo: go p̃a leo, ku ko da dogo parati ki mau. 

17Yehovah noa dapala waia, e naga, Tea waia p̃a wo atae asa naga kinau a pei 
Yehovah: p̃a leo, kinau aga wo p̃okati noai maga waina eu doko noaisara ki tiko 
waina e doko nam̃elearugu, go euga wo pano p̃ota po pei nada. 

18Go naika waina eu doko noaisara euga wo mate, go noaisara ega wo p̃oa; go 
naka ni Ityipt euga wo karai naga euga munu noai ni noaisara. 

19Go Yehovah e noa ki Moses, e naga, P̃a noa ki Aaron, p̃a naga, P̃a vuati tiko 
anigo, po sai ki nam̃elearum̃a elagi ni noai maga ni Ityipt, elagi ni noaisara 
adeada maga, elagi ni nasalenoai adeada maga, go elagi ni namarourou adeada 
maga, go elagi ni lukunoai mamau puti adeada, naga euga vei nada; go nada ega 
wo doko usuraki navanua mamau ni Ityipt, ega wo doko lasa ni nakau maga, go 
lasa ni vatu maga. 

20Go Moses go Aaron ero mari dapala nogoe, dakiusi waina Yehovah e pitip̃aki; 
go e sila ki tiko, po p̃okati noai maga waina eu doko noaisara, namata ni Faraoh, 

go namata ni tea suasua aneana maga; go noai mamau puti waina eu doko 
noaisara eu panop̃ota po pei nada. 

21Go naika maga waina eu doko noaisara eu mate; go noaisara e p̃oa, go naka ni 
Ityipt eu mari sa munu noai ni noaisara; go nada wanogoe e doko usuraki 
navanua mamau ni Ityipt. 

22Go tea midiri tapu ni Ityipt maga eu mari dapala nogoe ki nakikita adeada 
maga: go nap̃op̃o ni Faraoh e kasua, go e da dogo parati ki da mau; dakiusi waina 
Yehovah e noa e. 

23Go Faraoh e dum̃ana doa e po paki ekopu ni nasum̃a aneana, go e da lawo ki 
nap̃op̃ona tea wanogoe mau. 

24Go naka ni Ityipt eu mamau puti kilikili daliviri noaisara raki noai naga euga 
munu; nalakena eu mari sa munu noai ni noaisara. 

25Go naaleatia larua eu nopu, edaku ki Yehovah e p̃okati noaisara. 

Eksodas 8 

1Go Yehovah e noa ki Moses, e naga, P̃a vaki ekopu punusi Faraoh, po noa ki nia, 
p̃a naga, Yehovah e noa dapala waia, e naga, P̃a suasua ki narei aginau naga euga 
vano, naga euga maginau suasua. 

2Go nigo ku pe karai suasua ki da naga euga vano, p̃a leo, kinau a pe wo atugi 
navanua mamau anigo ki frok maga: 

3Go noaisara ega wo pura ki frok maga, waina euga wo sake pano po umai paki 
ekopu ni nasum̃a anigo, go em̃ago ni nawewele anigo, go elagi ni nawewele 
anigo, go paki ekopu ni nasum̃a ki tea suasua anigo maga, po pagi narei anigo, 
po paki upu anigo maga, go siloa anigo maga: 

4Go frok maga euga wo sake umai pagi ako, go narei anigo, go tea suasua anigo 
mamau puti. 

5Go Yehovah e noa ki Moses, e naga, P̃a noa ki Aaron, p̃a naga, P̃a sai ki 
nam̃elearum̃a go tiko anigo elagi ni noaisara maga, elagi ni nasalenoai maga, go 
elagi ni namarourou maga, po mari frok maga euga sake umai paki navanua ni 
Ityipt. 

6Go Aaron e sai ki nam̃elearuna elagi ni noai maga ni Ityipt; go frok maga eu sake 
umai, po pakanoe navanua ni Ityipt. 

7Go tea midiri tapu maga eu mari dapala nogoe ki nakikita adeada maga, po 
piragi frok maga eu sake umai paki navanua ni Ityipt. 

8Go Faraoh e pioso raki Moses go Aaron, po naga, Koroga vavara ni Yehovah, 
naga ega tape lua frok maga euga m̃elu dua ki nau go ki narei aginau pano; go 
aga wo suasua ki narei naga euga vano, naga euga mari naviriana paki Yehovah. 

9Go Moses e noa ki Faraoh, e naga, P̃a veani nasamasamaana waia dap̃au au: aga 
manimu, ma tea suasua anigo maga, go narei anigo, pavara ni naga frok maga 
euga vei tea taeluaana m̃elu dua ki‐go go ki nasum̃a anigo maga pano, po doko 
noaisara sikai mau seve ragi? 

10Go e naga, Matamai. Go e naga, Ega tapala navasaana anigo: naga p̃a atae naga 
tea takiusi Yehovah Sup̃e aginami e da doko mau. 

11Go frok maga euga wo m̃elu dua ki‐go, go ki nasum̃a anigo maga, go ki tea 
suasua anigo maga, go ki narei anigo pano; euga wo doko noaisara sikai mau. 

12Go Moses go Aaron ero dave m̃elu dua ki Faraoh pano: go Moses e pioso paki 
Yehovah nalo ni frok maga waina e piragi ra umai paki Faraoh. 

13Go Yehovah e mari dapala navasaana ki Moses; go frok maga eu mate m̃elu dua 
ki nasum̃a maga, go ki roara maga, go ki vanua maga pano. 

14Go eu daua ki da eu pei tauataua maga: go navanua e p̃oa. 

15Ma ragi waina Faraoh e punusi naga ragi namaromaroana e doko, e dum̃ana 
mari nap̃op̃ona e madaga, po da dogo parati ki da mau; dakiusi waina Yehovah 
e noa e. 

16Go Yehovah e noa ki Moses, e naga, P̃a noa ki Aaron, p̃a naga, P̃a sai ki tiko 
anigo, po p̃okati nam̃otam̃ota ni natano, go ega wo pei kutu maga usuraki 
navanua mamau ni Ityipt. 

17Go ero mari dapala nogoe; go Aaron e sai ki nam̃elearuna go tiko aneana, po 
p̃okati nam̃otam̃ota ni natano, go kutu maga eu doko naatam̃oli, go nalo tuavati 
maga; nam̃otam̃ota mamau puti ni natano e po pei kutu usuraki navanua mamau 
ni Ityipt. 

18Go tea midiri tapu maga eu mari dapala nogoe ki nakikita adeada maga naga 
euga mari kutu maga euga vakilina, ma eu mari sap̃ona: go kutu maga eu doko 
naatam̃oli, go nalo tuavati maga. 

19Go tea midiri tapu maga eu noa ki Faraoh, eu naga, Tea waia e pei nakini ni 
Sup̃e: go nap̃op̃o ni Faraoh e kasua, go e da dogo parati ki da mau; dakiusi waina 
Yehovah e noa e. 

20Go Yehovah e noa ki Moses, e naga, P̃a tuleana malip̃ogi loaloa, po lawodu 
narae ni Faraoh; p̃a leo, e dave umai paki noai; go p̃a noa ki nia, p̃a naga, Yehovah 
e noa dapala waia, e naga, P̃a suasua ki narei aginau naga euga vano, naga euga 
maginau suasua. 

21Nalakena, ku pe ta suasua ki narei aginau mau naga euga vano, p̃a leo, a pe wo 
dip̃aki lua lago e pe wo umai paki mu, ma tea suasua anigo maga, go narei anigo, 
go paki ekopu ni nasum̃a anigo maga: go nasum̃a ki naka ni Ityipt maga euga wo 
pura ki lago, go natano maga waina nara eu doko asa. 

22Go naaleatia wanogoe aga wo p̃otae lua navanua ni Coshen, waina narei aginau 
eu doko asa, dapala lago seara euga wo da doko asa mau; naga p̃a atae naga 
kinau a pei Yehovah m̃aleoputo ni maramana. 

23Go aga wo mari namawota sikai ega wo doko namawota ni narei aginau go ni 
narei anigo: navaivaiana wanogoe ega wo pakilina matamai. 

24Go Yehovah e mari dapala nogoe; go lago laapa sa eu rumai paki ekopu ni 
nasum̃a ki Faraoh, go ni nasum̃a ki tea suasua aneana maga: go navanua e pei 
tea marisakiana usuraki navanua mamau ni Ityipt nalakena lago maga. 

25Go Faraoh e pioso raki Moses go Aaron, po naga, Kuga vano, kuga mari 
naviriana paki Sup̃e animu navanua. 

26Go Moses e naga, E da p̃ia mau naga auga mari dapala nogoe; nalakena auga 
wo mari tea mamaragokiana ki naka ni Ityipt ega vei naviriana paki Yehovah 
Sup̃e aginami: p̃a leo, auga wo mari tea mamaragokiana ki naka ni Ityipt ega vei 
naviriana narae ni namatada, go euga wo nadi gami ki vatu, kite? 

27Auga wo pano nasurataana ni naaleatia dolu paki masop̃alo, po mari naviriana 
paki Yehovah Sup̃e aginami, ega takiusi waina ega wo noa ki gami asa. 

28Go Faraoh e naga, Kinau aga wo suasua ki mu naga kuga vano, naga kuga mari 
naviriana paki Yehovah Sup̃e animu masop̃alo; ma kuga ta paki uvea sa mau: 
koroga maginau pavara ni. 

29Go Moses e naga, P̃a leo, kinau aga tave m̃elu dua ki‐go pano, go aga wo pavara 
ni Yehovah naga lago maga euga m̃elu dua ki Faraoh, ki tea suasua aneana maga, 
go ki narei aneana pano, matamai: ma Faraoh ega ta moro mari a ega vei 
nasorosoroana mau dapala ega ta suasua ki narei mau naga euga vano naga euga 
mari naviriana paki Yehovah. 

30Go Moses e dave m̃elu dua ki Faraoh, po pavara ni Yehovah. 

31Go Yehovah e mari dapala navasaana ki Moses; go e mari lago maga eu m̃elu 
dua ki Faraoh, go ki tea suasua aneana maga, go ki narei aneana pano; tea sikai 
maau e da doko mau. 

32Go Faraoh e dum̃ana mari nap̃op̃ona e moro madaga sala wanogoe, go e da 
suasua ki narei naga euga vano mau. 

Eksodas 9 

1Go Yehovah e noa ki Moses, e naga, P̃a vaki ekopu punusi Faraoh, po noa ki nia, 
p̃a naga, Yehovah Sup̃e ki naworawora ni Heberu e noa dapala waia, e naga, P̃a 
suasua ki narei aginau naga euga vano, naga euga maginau suasua. 

2Nalakena ku pe ta suasua ki da mau naga euga vano, go ku pe moro mauti ra 
doko, 

3P̃a leo, nam̃elearu ni Yehovah e pe toko katel anigo waina eu doko namalasi 
doko, horse maga, go ass maga, go kamel maga, go navata ni kau maga, go navata 
ni shiip go ni naninani maga: e pe vei nasasanaana ni namateana warua sa. 

4Go Yehovah ega wo dap̃otae namawota ni katel ki Israel go ni katel ni Ityipt: go 
te navatuna sikai ni tea maga waina Israel natuna maga eu peani ra ega wo da 
mate mau. 

5Go Yehovah e datuta ragi sikai, e naga, Matamai Yehovah ega wo mari naleo 
wanogoe navanua. 

6Go Yehovah e mari naleo wanogoe matamai ki nia, go katel mamau puti ni Ityipt 
eu mate: ma tea sikai maau ni katel ki Israel natuna maga e da mate mau. 

7Go Faraoh e dip̃aki lua, go p̃a leo, katel ki naworawora ni Israel tea sikai maau 
sa kakada e da mate mau. Ma nap̃op̃o ni Faraoh e madaga, go e da suasua ki narei 
naga euga vano mau. 

8Go Yehovah e noa ki Moses go ki Aaron, e naga, Koroga tape natano‐apu ni upu 
ni nakapu, nam̃elearumu dua eroga vura ki nia, go Moses ega sapusapura ki nia 
paki nakoroatelagi namata ni Faraoh. 

9Go ega wo pei nam̃otam̃ota kirikiri usuraki navanua mamau ni Ityipt, go ega wo 
pei dopu waina ega wo masai ki namatana laapa doko naatam̃oli go nalo tuavati 
maga, usuraki navanua mamau ni Ityipt. 

10Go ero dape natano‐apu ni upu ni nakapu, po lawodu narae ni Faraoh; go 
Moses e sapusapura ki nia sake paki nakoroatelagi; go e pei dopu waina e masai 
ki namatana laapa e doko naatam̃oli go nalo tuavati maga. 

11Go tea midiri tapu maga eu mari sa lawodu narae ni Moses nalakena dopu 
maga wanogoe; nalakena dopu maga wanogoe eu doko tea midiri tapu maga, go 
naka ni Ityipt mamau puti. 

12Go Yehovah e mari nap̃op̃o ni Faraoh e kasua, go e da dogo parati ki da mau; 
dakiusi waina Yehovah e noa ki Moses asa. 

13Go Yehovah e noa ki Moses, e naga, P̃a tuleana malip̃ogi loaloa, po lawodu 
narae ni Faraoh, po noa ki nia, p̃a naga, Yehovah Sup̃e ki naworawora ni Heberu 
e noa dapala waia, e naga, P̃a suasua ki narei aginau naga euga vano, naga euga 
maginau suasua. 

14Nalakena sala waia kinau aga wo dip̃aki lua naatugiana aginau mamau puti 
paki nap̃op̃om̃a, go paki tea suasua anigo maga, go paki narei anigo; naga p̃a atae 
naga tea takiusi au e da doko maramana mamau mau. 

15Nalakena a pe sai ki sua nam̃elearugu, po atugi ko go narei anigo ki 
nasasanaana ni namateana, ku pe vei tea taelua‐sua‐ana m̃elu dua ki maramana: 

16Ma a po mari ko ku du nalakena tea waia lomau, naga aga visei ki‐go 
nakasuaana aginau, go naga nagisagu ega vei tea rogorogokiana usuraki 
maramana mamau. 

17Ku ko dugoro narei aginau, dapala ku ko da suasua ki da mau naga euga vano, 
kite? 

18P̃a leo, matamai ragi waia kakana aga wo mari usa ni vatu madaga sa ega wo 
p̃owo, dapala waina e ko da pakilina Ityipt mau pae naaleatia waina e pei tea 
tawonakiana asa pa pa paki ragi waia. 

19Go ragi waia p̃a tip̃aki lua, p̃a suatoro ki katel anigo go ki tea mamau puti waina 
ku peani ra namalasi euga vaki ekopu m̃araverave; nalakena sara naatam̃oli go 
sara nalo tuavati waina euga wo pei tea vap̃aiana namalasi, go waina euga wo da 
pei tea saisaikiana paki nasum̃a mau, usa ni vatu ega wo p̃owo ara, go euga wo 
mate. 

20Naata waina e matau ki navasaana ki Yehovah ni tea suasua maga ki Faraoh, e 
mari tea suasua aneana maga go katel aneana maga eu sava paki ekopu ni 
nasum̃a maga: 

21Go naata waina e sara‐teap̃alo navasaana ki Yehovah, e doropusi tea suasua 
aneana maga go katel aneana eu doko namalasi doko. 

22Go Yehovah e noa ki Moses, e naga, P̃a sai ki nam̃elearum̃a paki nakoroatelagi, 
naga usa ni vatu ega p̃owo navanua mamau ni Ityipt, ega p̃owo naatam̃oli, go 
nalo tuavati maga, go nataputea visarasara, usuraki navanua ni Ityipt. 

23Go Moses e sai ki tiko aneana paki nakoroatelagi: go Yehovah e pitua ki tovae 
go usa ni vatu, go nakapu e sava siwo paki natano; go Yehovah e mari usa ni vatu 
e p̃owo navanua ni Ityipt. 

24Go usa ni vatu e p̃owo, go nakapu waina e dum̃ana puati a m̃aleoputo ni usa ni 
vatu, e madaga sa, dapala waina e da pakilina navanua mamau ni Ityipt sala vea 
mau pae ragi waina e pei nalauna. 

25Go usa ni vatu wanogoe e atugi tea mamau puti waina eu doko namalasi 
usuraki navanua mamau ni Ityipt, naatam̃oli go nalo tuavati maga; go usa ni vatu 
wanogoe e atugi sara nataputea ni namalasi, po atup̃ori sara nakau ni namalasi. 

26Navanua ni Coshen sikai maau, waina naworawora ni Israel eu doko asa, usa 
ni vatu e dika asa. 

27Go Faraoh e dip̃aki lua, po pioso raki Moses go Aaron, po noa ki da, e naga, A 
po mari naleo sa sala waia: Yehovah e leana, go kinau go narei aginau au 
sigisigileo. 

28Koroga vavara ni Yehovah, naga nadaleo maga ni Sup̃e, go ni usa ni vatu, ega 
vei te lapa; go aga wo suasua ki mu naga kuga vano, go kuga wo da moro doko 
mau. 

29Go Moses e noa ki nia, e naga, Ragi waina aga wo paki etaku ni natokoana, aga 
wo darasike nam̃elearugu dua paki Yehovah; tovae maga euga wo makoto, go 
usa ni vatu ega wo moro dika; naga p̃a atae naga maramana e pei tea ki Yehovah. 

30Ma nigo go tea suasua anigo maga, a atae naga kuga wo ko da matau ki Yehovah 
Sup̃e mau. 

31Go flaks go barle ero pei tea atugiana: nalakena barle e p̃otu ki m̃okai, go flaks 
e pum̃a. 

32Ma whiit go spelt ero da pei tea atugiana mau: nalakena ero ko da ulua sake 
mau. 

33Go Moses e dave m̃elu dua ki Faraoh paki etaku ni natokoana, po darasike 
nam̃elearuna dua paki Yehovah: go tovae maga go usa ni vatu ero makoto, go 
usa e da pei tea takiana paki maramana mau. 

34Go ragi waina Faraoh e punusi naga usa go usa ni vatu go tovae maga eu 
makoto, e moro sokari namarinaleosaana, po mari nap̃op̃ona e madaga, nara ma 
tea suasua aneana maga eu mamau. 

35Go nap̃op̃o ni Faraoh e kasua, go e da suasua ki Israel natuna maga naga euga 
vano mau; dakiusi waina Yehovah e pasa sua asa pae Moses. 

Eksodas 10 

1Go Yehovah e noa ki Moses, e naga, P̃a vaki ekopu punusi Faraoh: nalakena 
kinau a po mari nap̃op̃ona, go nap̃op̃o ni tea suasua aneana maga eu madaga, 
naga aga mari navaivaiana aginau maga waia m̃aleoputo kakada: 

2Go naga p̃a rogorogo paki nadaliga ni natum̃a, go ni natu ni natum̃a, ki dapala 
waina a po mari paki naka ni Ityipt, go ki navaivaiana aginau maga waina a po 
mari ra m̃aleoputo kakada; naga kuga atae naga kinau a pei Yehovah. 

3Go Moses go Aaron ero paki ekopu punusi Faraoh, po noa ki nia, ero naga, 
Yehovah, Sup̃e ki naworawora ni Heberu e noa dapala waia, e naga, P̃a wo karai 
naga p̃a tum̃am̃a doro ko pakitano naraegu pa pa paki seve ragi? P̃a suasua ki 
narei aginau naga euga vano, naga euga maginau suasua. 

4Nalakena ku pe karai suasua ki narei aginau maga naga euga vano, p̃a leo, 
matamai a pe wo piragi midiri maga umai paki navanua anigo: 

5Go euga wo pakanoe narae ni navanua, dapala te naata ega wo da mariatae 
punusi navanua mau: go euga wo gani tea waina e ko doko, waina e manimu pei 
tea toropusiana ki usa ni vatu, go euga wo gani sara nakau waina e manimu ulua 
pae vanua: 

6Go nasum̃a anigo maga euga wo pura, go nasum̃a maga ki tea suasua anigo 
mamau puti, go nasum̃a maga ki naka ni Ityipt mamau puti; dapala waina 
tamamu maga go tamamu tamada maga eu da punusi a mau, pae naaleatia waina 
eu doko navanua pa pa paki naaleatia waia. Go e dum̃ana doa e, po dave m̃elu 
dua ki Faraoh pano. 

7Go tea suasua maga ki Faraoh eu noa ki nia, eu naga, Naatam̃oli waia ega wo pei 
nasasa sikai paki gida pa pa paki seve ragi? P̃a suasua ki naatam̃oli maga 
wanogoe naga euga vano, naga euga magi Yehovah Sup̃e adeada suasua: ku ko 
da atae naga Ityipt e pei tea marisakiana, kite? 

8Go Moses go Aaron ero pei tea viragiana liliu umai punusi Faraoh: go e noa ki 
da, e naga, Kuga vano, kuga magi Yehovah Sup̃e animu suasua: ma sei mau euga 
wo pano? 

9Go Moses e naga, Auga wo pano kinami ma tea vusavusa aginami maga go tea 
matua aginami maga, natugami naanoai maga go natugami nagoroi maga, navata 
ni shiip go ni naninani aginami maga go navata ni kau aginami maga auga wo 
mamau puti pano; nalakena e one gami one naga auga mari nasaisaiana ki 
Yehovah sikai. 

10Go e noa ki da, e naga, Yehovah ega sikoti mu doko, ega tapala waina aga wo 
suasua ki mu, go piakirikiri animu maga, naga kuga vano: koroga vunusi a; 
nalakena nasaana e doko narae mu. 

11Ega ta dapala nogoe mau: kuga vano nimu naanoai maga, po magi Yehovah 
suasua; nalakena tea wanogoe e pei tea waina nimu koro datago asa. Go ero pei 
tea kopasi‐lua‐ana dave m̃elu dua ki narae ni Faraoh pano. 

12Go Yehovah e noa ki Moses, e naga, P̃a sai ki nam̃elearum̃a elagi ni navanua ni 
Ityipt raki midiri maga, naga euga sake umai paki navanua ni Ityipt, po gani sara 
nataputea ni navanua, tea mamau puti waina usa ni vatu e doropusi ra eu doko. 

13Go Moses e sai ki tiko aneana elagi ni navanua ni Ityipt, go Yehovah e piragi 
nalagi ruatu sikai umai paki navanua naaleatia wanogoe mamau, go nap̃ogiana 
mamau; e po pei malip̃ogi, go nalagi ruatu e dape midiri maga umai. 

14Go midiri maga eu sake pano usuraki navanua mamau ni Ityipt, po lawodu sara 
tokora ni Ityipt; eu madaga p̃arua sa; sala vea midiri seara waina eu dakiusi ra 
eu da pakilina mau, go seara waina euga wo dakiusi ra euga wo da pakilina sala 
edaku mau. 

15Go eu pakanoe narae ni navanua mamau, dapala navanua e maligo ara; go eu 
gani sara nataputea ni navanua, go sara nawa ni nakau maga waina usa ni vatu 
e doropusi ra eu doko: go te navatuna malakesa seara ni nakau go ni nataputea 
ni vanua, usuraki navanua mamau ni Ityipt, e da moro doko mau. 

16Go Faraoh e pioso raki Moses go Aaron m̃araverave; go e naga, A po mari naleo 
sa paki Yehovah Sup̃e animu, go paki mu. 

17Go ragi waia koroga maginau midoakikorokoro namarinaleosaana aginau paki 
sikai maau waia, a pavara ni mu asa, go p̃a vavara ni Yehovah Sup̃e animu, naga 
ega tape lua namateana sikai maau waia kiagu. 

18Go e dave m̃elu dua ki Faraoh, po pavara ni Yehovah. 

19Go Yehovah e doa nalagi tokotano sikai waina e sau kasua sa, waina e dape 
midiri maga sake, po sui lua ra paki Natasi ni Nam̃om̃o; midiri sikai e da moro 
doko navanua mamau ni Ityipt mau. 

20Ma Yehovah e mari nap̃op̃o ni Faraoh e kasua, go e da suasua ki Israel natuna 
maga naga euga vano mau. 

21Go Yehovah e noa ki Moses, e naga, P̃a sai ki nam̃elearum̃a paki nakoroatelagi, 
naga namaligo ega toko usuraki navanua ni Ityipt, namaligo waina ega vei tea 
tovidogo‐ana. 

22Go Moses e sai ki nam̃elearuna paki nakoroatelagi; go namaligo wono sikai e 
doko navanua mamau ni Ityipt naaleatia dolu; 

23Eu da dum̃ada punusi ra mau, go te naata e da duleana m̃elu dua ki naliana 
naaleatia dolu mau: ma Israel natuna maga eu mamau puti peani namarama 
natokoana adeada maga. 

24Go Faraoh e pioso paki Moses, po naga, Kuga vano, kuga magi Yehovah suasua; 
navata ni shiip go ni naninani animu maga go navata ni kau animu maga euga 
sikida doko: piakirikiri animu maga ma euga sikoti mu pano. 

25Go Moses e naga, Nigo p̃a wo moro pitua ki naviriana maga go ki naviriana 
tap̃arakiana maga paki nam̃elearugami, naga auga mari dua Yehovah Sup̃e 
aginami ara. 

26Katel aginami maga ma euga sikoti gami pano; nam̃ele sikai ega ta pei tea 
toropusiana doko mau; nalakena auga wo dape seara kakada naga auga magi 
Yehovah Sup̃e aginami suasua ara; go kinami au da atae tea waina auga wo magi 
Yehovah suasua asa, pa pa auga wo paki tokora wanogoe sua. 

27Ma Yehovah e mari nap̃op̃o ni Faraoh e kasua, go e karai suasua ki da naga 
euga vano. 

28Go Faraoh e noa ki nia, e naga, P̃a m̃elu dua kinau pano, p̃a tum̃am̃a pavaigoro 
ko, p̃a ta moro punusi naraegu mau; nalakena naaleatia waina p̃a wo punusi 
naraegu asa p̃a wo mate. 

29Go Moses e naga, Ku po pasa p̃ia; aga wo da moro punusi naraem̃a mau. 

Eksodas 11 

1Go Yehovah e noa ki Moses, e naga, Aga wo moro piragi naatugiana sikai maau 
umai paki Faraoh, go paki Ityipt; ega wo edaku suasua ki mu naga kuga vano 
m̃elu dua ki tokora waia pano: ragi waina ega wo suasua ki sua mu naga kuga 
vano, ega wo kopasi lua mu m̃elu dua ki tokora waia pano lomau. 

2P̃a vasa nadaliga maga ni narei, go euga tatago, naanoai ega tatagovi naanoai ni 
m̃aladigi ki nia, go nagoroi ega tatagovi nagoroi ni m̃aladigi ki nia, ki naloriki 
maga ni silver, go ki naloriki maga ni kold. 

3Go Yehovah e dua narei nasaup̃iaana namata maga ni naka ni Ityipt. Go 
naatam̃oli wanogoe Moses e p̃arua liu navanua ni Ityipt, namata maga ni tea 
suasua maga ki Faraoh, go namata maga ni narei. 

4Go Moses e naga, Yehovah e noa dapala waia, e naga, P̃ogi matua kinau aga wo 
dave paki m̃aleoputo ni Ityipt pano: 

5Go tea takalapa mamau puti ni Ityipt euga wo mate, pae tea takalapa ni Faraoh 
waina e doko malo tasake aneana, pa pa paki tea takalapa ni tea suasua nagoroi 
waina e doko nataku ni vatumaa; go tea takalapa mamau puti ni katel maga. 

6Go nakua‐piosoana warua ega wo doko usuraki navanua mamau ni Ityipt, 
dapala waina e da doko sala vea mau, go waina ega wo da moro doko mau. 

7Ma koria sikai ega wo da arom̃a ki Israel natuna maga sikai kakada mau, pae 
naatam̃oli pa pa paki nalo tuavati: naga kuga atae naga Yehovah e mari 
namawota sikai e doko namawota ni naka ni Ityipt go ni Israel. 

8Go tea suasua anigo maga waia euga wo siwo umai punusi au, po kolo suai 
natano paki nau, po naga, P̃a m̃elu pano, nimu ma narei mamau waina eu dausi 
ko, kuga mamau: go aga wo edaku m̃elu pano. Go e dave m̃elu dua ki Faraoh e 
maeto p̃arua pano. 

9Go Yehovah e noa ki Moses, e naga, Faraoh ega wo da dogo parati ki mu mau: 
naga tea ni namagaana aginau maga euga wo laapa navanua ni Ityipt. 

10Go Moses go Aaron ero mari tea ni namagaana mamau puti wanogoe narae ni 
Faraoh: go Yehovah e mari nap̃op̃o ni Faraoh e kasua, go e da suasua ki Israel 
natuna maga naga euga vano m̃elu dua ki navanua aneana mau. 

Eksodas 12 

1Go Yehovah e pasa paki Moses go Aaron navanua ni Ityipt, po naga, 

2Atelagi waia ega vei atelagi vea animu: ega vei atelagi vea ni natau animu. 

3Koroga vasa paki navata mamau ni Israel, po naga, Naaleatia kerualima ni 
atelagi waia sara naatam̃oli euga tape shiip natuna ega sikasikai sarasara ra, ega 
vae nasum̃a ki tamada maga, shiip natuna ega sikai agi nasum̃a sikai: 

4Go nasum̃a e pe kiki ki shiip natuna sikai, nae go tea waina e doko m̃aladigi ki 
nasum̃a aneana eroga rua dape sikai ega vae naveveana ni naatam̃oli maga; kuga 
midoaki p̃otae shiip natuna wanogoe ega vae nakaniana ki sara naatam̃oli. 

5Shiip natuna animu ega mamaau p̃ia, ega vei tea anoai ni natau sikai: kuga tape 
a ega vei shiip sikai kakada, kite naninani sikai kakada: 

6Go ega vei tea vavaigoroana animu pa pa paki naaleatia kerualima sikai tamate 
pati ni atelagi wanogoe: go nasaisaiana mamau ni navata ni Israel euga mari 
punue a ragi melu. 

7Go euga tape nadana seara, po mari a ega toko nakau tu dua ni namata go nakau 
valadagoto kakana ni nasum̃a maga waina euga wo gani a ekopu kakada. 

8Go euga kani nap̃okasina nap̃ogiana wanogoe, ega vei tea veniana ki nakapu, go 
bred waina leven e dika asa; go euga kani a ega vilake naulu ni nakau kokona 
maga. 

9Kuga ta gani tea mata mau, go ega ta pei tea veniana ki noai mau, ma ega vei tea 
veniana ki nakapu; nap̃auna go natuana maga go tea ni nap̃alauna maga. 

10Go kuga ta doropusi seara kakana ega ta doko pa pa paki malip̃ogi mau; ma tea 
kakana waina e doko pa pa paki malip̃ogi kuga tap̃ara ki nia ki nakapu. 

11Go kuga kani a ega tapala waia; namalomu ega vei tea tasokiana, 
nam̃elevasiana animu eroga toko nam̃elemu, go tiko animu ega toko 
nam̃elearumu: go kuga kani a m̃araverave: e pei navakalauana ki Yehovah. 

12Nalakena aga wo pa duaduru navanua ni Ityipt nap̃ogiana wanogoe, go aga wo 
atugi tea takalapa mamau puti ni navanua ni Ityipt, tea ni naatam̃oli go tea ni 
nalo tuavati maga; go aga wo mari navasap̃otaeana maga dip̃a sup̃e ni Ityipt 
mamau puti: kinau a pei Yehovah. 

13Go nada wanogoe ega wo manimu pei navaivaiana sikai doko nasum̃a maga 
waina nimu ku doko ara: go aga wo punusis nada, po pakalau mu, go te 
naatugiana sikai ega wo da doko mu mau naga ega mari sa ki mu, ragi waina aga 
wo atugi navanua ni Ityipt. 

14Go naaleatia waia ega manimu pei namidoaki‐lagati‐ana sikai, go kuga mari 
nasaisaiana asa nasaisaiana ki Yehovah: kuga mari nasaisaiana asa usuraki 

tagona animu maga, ega vei natawonakiana sikai waina ega wo du du po du mau 
du. 

15Naaleatia larua kuga kani bred waina leven e dika asa; naaleatia vea kuga mari 
leven ega vuoli ki nasum̃a animu maga; nalakena naata waina ega wo gani bred 
waina leven e doko asa pae naaleatia vea pa pa paki naaleatia kelarua, naatam̃oli 
wanogoe ega vei tea taeluaana m̃elu dua ki Israel. 

16Go naaleatia vea kuga veani nasososaisai‐kiana tapu sikai, go naaleatia kelarua 
nasoso‐saisai‐kiana tapu sikai; te nawosiana seara euga ta pei tea mariana ara 
mau, ma tea waina sara naatam̃oli euga kani a, tea wanogoe sikai maau kuga 
mari a. 

17Go kuga vavaigoro nasaisaiana ni bred waina leven e dika asa; nalakena 
naaleatia sikai maau waia a po piragi taua animu maga m̃elu dua ki navanua ni 
Ityipt umai: go kuga vavaigoro naaleatia waia usuraki tagona animu maga ega 
vei natawonakiana sikai waina ega wo du du po du mau du. 

18Atelagi vea, naaleatia kerualima sikai tamate pati ni atelagi ragi melu kakana, 
kuga kani bred waina leven e dika asa, pa pa paki naaleatia kerualima dua 
tamate sikai ni atelagi ragi melu kakana. 

19Naaleatia larua leven seara ega ta pei tea vap̃aiana nasum̃a animu maga mau: 
nalakena naata waina ega wo gani tea waina e pei leven, naatam̃oli wanogoe ega 
vei tea taeluaana m̃elu dua ki nasaisaiana ki Israel, tea waina e pei nam̃enaki‐
atatoko, go tea waina e pei naatatoko ni navanua. 

20Kuga ta gani te navatuna waina e pei leven mau; natokoana animu mamau puti 
kuga kani bred waina leven e dika asa. 

21Go Moses e pioso raki tea matua mamau puti ni Israel, po noa ki da, e naga, 
Kuga vuati lua, po manimu dape shiip natuda maga ega vae naworamu maga, go 
kuga mari punue navakalauana. 

22Go kuga tape napu ni hussop sikai, po pupugi a nada waina e doko besin, po 
p̃okati nakau valadagoto ni namata go nakautu dua kakana ki nada waina e doko 
besin; go nimu te naata kakamu ega ta dave pae namata ni nasum̃a aneana pa pa 
paki malip̃ogi mau. 

23Nalakena Yehovah ega wo pa duaduru naga ega atugi naka ni Ityipt; go ega wo 
punusi nada nakau valadagoto ni namata, go nakautu dua kakana, go Yehovah 
ega wo pakalau namata, go ega wo da suasua ki tea marisaki mau naga ega umai 
paki ekopu ni nasum̃a animu maga naga ega atugi mu. 

24Go kuga vavaigoro naleo waia ega manimu ma natum̃a maga pei 
natawonakiana sikai pa pa ega tu du po du mau du. 

25Go ega wo pakilina, ragi waina kuga wo umai paki navanua waina Yehovah ega 
wo dua mu asa, dakiusi waina e noa e, naga kuga wo pavaigoro nawosiana waia. 

26Go ega wo pakilina, ragi waina natumu maga euga wo noa ki mu, po naga, 
Nawosiana waia e manimu pei nasava? 

27Naga kuga wo noa naga, E pei naviriana ni navakalauana ki Yehovah, waina e 
pakalau nasum̃a maga ki Israel natuna maga Ityipt, ragi waina e atugi naka ni 
Ityipt, po pualua nasum̃a anigida maga. Go narei eu kolo po lotu. 

28Go Israel natuna maga eu pano po mari a; dakiusi waina Yehovah e dip̃aki 
Moses go Aaron asa, eu mari dapala nogoe. 

29Go e pakilina p̃ogi matua, naga Yehovah e atugi tea takalapa mamau puti ni 
navanua ni Ityipt, e pae tea takalapa ni Faraoh waina e doko malo tasake aneana 
pa pa paki tea takalapa ni tea viragi‐luapavakotoana waina e doko nasum̃a ni 
m̃oru; go tea takalapa mamau puti ni katel maga. 

30Go Faraoh e duleana p̃ogi, nara ma tea suasua aneana mamau puti, go naka ni 
Ityipt mamau puti; go nakua‐pioso‐ana warua e doko Ityipt; nalakena nasum̃a 
sikai e da doko mau waina tea mate sikai e da doko asa mau. 

31Go e pioso raki Moses go Aaron p̃ogi, po naga, Koroga tuleana, koroga tave 
m̃elu dua ki m̃aleoputo ni narei aginau, nimu ma Israel natuna maga; go kuga 
vano, kuga magi Yehovah suasua, ega takiusi waina koro po noa e. 

32Kuga viragi navata ni shiip go ni naninani animu maga go navata ni kau animu 
maga, ega takiusi waina koro po noa e, go kuga vano; go kuga vasa m̃ata kinau 
ma. 

33Go naka ni Ityipt eu suatoro ki narei, naga euga tip̃aki lua ra m̃elu dua ki 
navanua m̃araverave; nalakena eu naga, Tu mate puti. 

34Go narei eu dape flaur memeu adeada, ragi waina e ko da pei leven mau, siloa 
adeada maga eu pei tea kalutiana ki sugoro adeada maga eu doko napauda. 

35Go Israel natuna maga eu mari pataka ni navasaana ki Moses; go eu datagovi 
naka ni Ityipt ki naloriki wia maga ni silver, go ki naloriki wia maga ni kold, go 
ki tea suniana maga: 

36Go Yehovah e dua narei nasaup̃iaana namata maga ni naka ni Ityipt, go eu 
suasua paki da ki naleo maga waina eu datago ara. Go eu puti lua ki naka ni Ityipt. 

37Go Israel natuna maga eu surata pae Rameses paki Sukkoth, eu elagoro pei 
manu p̃onotia latesa waina eu surata ki natuada, waina eu pei naanoai, go 
piakirikiri maga eu sokari ra. 

38Go taua sikai ni naatam̃oli sarisari eu mamau sake sikoti ra pano; go navata ni 
shiip go ni naninani maga, go navata ni kau maga, katel laapa p̃arua sa. 



136 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

39Go eu daoni flaur memeu waina eu dape e pae Ityipt, e pei bred waina leven e 
dika asa, nalakena eu da mari a e pei leven mau; nalakena eu pei tea kopasi‐lua‐
ana m̃elu dua ki Ityipt pano, po mari sa mari daliali, go eu da dum̃ada madeada 
mari m̃ata ki navinaga seara mau. 

40Go nam̃enaki‐atatokoana ki Israel natuna maga, waina eu m̃enaki atatoko 
Ityipt, e pei natau p̃onotia pati rualima takuna dolu. 

41Go e pakilina ragi waina natau p̃onotia pati rualima takuna dolu eu nopu, e 
pakilina naaleatia sikai maau wanogoe, naga taua mamau puti ki Yehovah eu 
m̃elu dua ki navanua ni Ityipt pano. 

42E pei nap̃ogiana ni navavaigoroana ki Yehovah nalakena e piragi lua ra m̃elu 
dua ki navanua ni Ityipt umai: nap̃ogiana wanogoe e pei nap̃ogiana ni 
navavaigoroana ki Yehovah agi Israel natuna mamau puti usuraki tagona adeada 
maga. 

43Go Yehovah e noa ki Moses go Aaron, e naga, Tea waia e pei natawonakiana ni 
navakalauana: tea ni nalauna p̃ota sikai ega ta gani a mau: 

44Ma tea suasua ki sara naatam̃oli waina e pei tea vakotoviana ki m̃ane, go waina 
ku po dovadavivi asa, nae ega kani a. 

45Nam̃enaki‐atatoko go tea suasua raki namoriana eroga ta gani a mau. 

46Ega vei tea kaniana nasum̃a sikai maau; p̃a ta dape nap̃okasina seara pae 
ekopu paki katama mau; go kuga ta marip̃ori te navatuna sikai mau. 

47Navata mamau ni Israel euga mari a. 

48Go ragi waina nam̃enaki sikai ega wo m̃enaki atatoko sikoti ko, po mari 
navakalauana paki Yehovah, naanoai aneana maga euga vei tea tovadaviviana 
puti ega vea, go ega edaku umai paki m̃aladigi po mari a; go ega wo dakiusi 
naatatoko sikai ni navanua: ma te naata sikai waina e da pei tea tovadaviviana 
mau ega ta gani a mau. 

49Nawotaeana sikai maau ega vei agi naatatoko, go agi nam̃enaki waina e m̃enaki 
atatoko m̃aleoputo kakamu. 

50Go Israel natuna mamau puti eu mari dapala nogoe; dakiusi waina Yehovah e 
dip̃aki Moses go Aaron asa, eu mari a. 

51Go e pakilina naaleatia sikai maau wanogoe, naga Yehovah e piragi lua Israel 
natuna maga m̃elu dua ki navanua ni Ityipt umai pae taua adeada maga. 

Eksodas 13 

1Go Yehovah e pasa paki Moses po naga, 

2P̃a maginau dapugoro tea takalapa mamau puti, tea maga waina eu pea pakilina 
m̃aleoputo ni Israel natuna maga, naatam̃oli go nalo tuavati maga: eu pei tea 
aginau. 

3Go Moses e noa ki narei, e naga, Kuga midoa ki naaleatia waia, waina ku m̃elu 
dua ki Ityipt, nasum̃a ni naviti maga umai asa; nalakena Yehovah e piragi lua mu 
m̃elu dua ki tokora waia ki nakasuaana ni nam̃elearuna: bred waina leven e doko 
asa ega ta pei tea kaniana mau. 

4Naaleatia waia nimu ku m̃elu pano asa atelagi Abib. 

5Go ragi waina Yehovah ega wo piragi ko umai paki navanua ki naworawora ni 
Kanaan, go ki naworawora ni Heth, go ki naworawora ni Amor, go ki 
naworawora ni Hivah, go ki naworawora ni Yebus, waina e pivisa paki tamam̃a 
maga naga ega tua ko asa, navanua waina e sara ki milk go honi, p̃a wo mari 
nawosiana waia atelagi waia. 

6Naaleatia larua p̃a kani bred waina leven e dika asa, go naaleatia kelarua 
nasaisaiana sikai ki Yehovah ega toko asa. 

7Bred waina leven e dika asa ega vei tea kaniana naaleatia larua wanogoe; go 
bred waina leven e doko asa ega ta pei tea vunusiana veaniana anigo mau, go 
leven ega ta pei tea vunusiana veaniana anigo, navanua mamau anigo mau. 

8Go p̃a wo noakisai natum̃a naaleatia wanogoe, po naga, Nalakena tea waina 
Yehovah e maginau mari a ragi waina a m̃elu dua ki Ityipt umai. 

9Go ega wo manigo pei navaivaiana sikai doko nam̃elearum̃a, go namidoakiana 
sikai namawota ni namatam̃a, naga nawotaeana ki Yehovah ega toko 
nawokam̃a: nalakena Yehovah e po piragi lua ko nam̃elearu kasua sikai m̃elu 
dua ki Ityipt umai. 

10Nalakena tea wanogoe p̃a vavaigoro natawonakiana waia ragi kakana sara 
natau. 

11Go ega wo doko ragi waina Yehovah ega wo piragi ko paki navanua ki 
naworawora ni Kanaan, dakiusi waina e pivisa paki‐go go paki tamam̃a maga, go 
ragi waina ega wo dua ko asa, 

12Naga p̃a magi Yehovah doropusi tea mamau puti waina eu pea pakilina, go tea 
vea mamau puti ni nalo tuavati waina ku peani ra; tea anoai maga kakada euga 
vei tea ki Yehovah. 

13Go tea vea mamau puti ni ass p̃a taulua ra ki shiip natuna sikai; go ku pe ta 
daulua e mau, p̃a marip̃ori nanoana: go p̃a taulua tea takalapa mamau puti ni 
naatam̃oli m̃aleoputo ni natum̃a naanoai maga. 

14Go ega wo doko ragi waina natum̃a naanoai ega wo pusuusu paki‐go ragi 
edaku, po naga, Tea waia e pei nasava? Naga p̃a noa ki nia, p̃a naga, Yehovah e 

piragi lua gida ki nakasuaana ni nam̃elearuna tu m̃elu dua ki Ityipt, nasum̃a ni 
naviti maga umai: 

15Go e pakilina, ragi waina Faraoh e mari nap̃op̃ona kasua naga ega ta suasua ki 
gida naga tuga vano mau, naga Yehovah e mari punue tea takalapa mamau puti 
ni navanua ni Ityipt, tea takalapa ni naatam̃oli, go tea takalapa ni nalo tuavati 
maga: nalakena tea wanogoe kinau a do mari tea mamau puti waina eu pea 
pakilina, waina eu pei tea anoai, eu pei naviriana paki Yehovah; ma tea takalapa 
mamau puti ni natugu naanoai maga a do daulua ra. 

16Go ega wo pei navaivaiana sikai doko nam̃elearum̃a, go tea tokorae maga 
namawota ni namatam̃a: nalakena Yehovah e piragi lua gida ki nakasuaana ni 
nam̃elearuna tu m̃elu dua ki Ityipt umai. 

17Go e pakilina, ragi waina Faraoh e suasua ki narei naga euga vano, naga Sup̃e 
e da maraki ra pae napua ni navanua ki Filistine maga mau, nalakena nae e pei 
m̃aladigi; nalakena Sup̃e e naga, Mase narei eu pe midoakidoa ragi waina eu pe 
vunusi navakalo, go eu pe liliu paki Ityipt pano: 

18Ma Sup̃e e maraki doa narei pae napua ni masop̃alo pae Natasi ni Nam̃om̃o: go 
Israel natuna maga eu puati nalikau sake pano m̃elu dua ki navanua ni Ityipt. 

19Go Moses e dape navatu maga ni Yosef eu sikoti a pano: nalakena e mari Israel 
natuna maga eu pivisa kasua, e naga, Sup̃e ega wo umai punusi mu lomau; go 
kuga tape navatugu maga euga sake sikoti mu m̃elu dua ki tokora waia pano. 

20Go eu dakai po surata pae Sukkoth pano, po m̃enaki Etham, nadigi ni masop̃alo. 

21Go Yehovah e pea ki da pano aleati e doko napopouru lawodu, naga ega maraki 
ra napua; go p̃ogi e doko nakapu lawodu, naga ega maramalagati ra; naga euga 
surata aleati go p̃ogi: 

22Napopouru lawodu aleati, go nakapu lawodu p̃ogi, ero da m̃elu dua ki narae ni 
narei pano mau. 

Eksodas 14 

1Go Yehovah e pasa paki Moses, po naga, 

2P̃a vasa paki Israel natuna maga, naga euga liliu po m̃enaki narae ni Pi‐hahiroth, 
namawota ni Mikdol go ni natasi, narae ni Baal sefon: kuga m̃enaki doko p̃ai a 
m̃aladigi ki natasi. 

3Go Faraoh ega wo noa nalo ni Israel natuna maga, ega wo naga, Nara eu sasap̃o 
navanua, masop̃alo e po kokoro ra. 

4Go aga wo mari nap̃op̃o ni Faraoh ega wo kasua, go ega wo dausi ra; go aga wo 
pei tea dodomadaganiana nalo ni Faraoh, go nalo ni taua mamau ni naatam̃oli 

navakalo aneana maga; go naka ni Ityipt euga wo atae naga kinau a pei Yehovah. 
Go eu mari dapala nogoe. 

5Go e pei tea noasaiana paki nawota ni Ityipt naga narei eu sava pano: go nap̃op̃o 
ni Faraoh go ni tea suasua aneana maga eu po panop̃ota paki narei, go eu naga, 
Nasa sei tu po mari a, waina tu po suasua ki Israel naga euga vano naga euga ta 
manigida suasua mau? 

6Go e likoti kariot aneana, po piragi narei aneana eu sikoti a pano: 

7Go e piragi kariot matadoaana p̃onotia latesa, go kariot mamau puti ni Ityipt, go 
m̃aau maga eu doko puti ara. 

8Go Yehovah e mari nap̃op̃o ni Faraoh nawota ni Ityipt e kasua, go e sava dausi 
Israel natuna maga: go Israel natuna maga eu m̃elu pano ki m̃elearu sikeana 
sikai. 

9Go naka ni Ityipt eu sava dausi ra, horse ni kariot ki Faraoh mamau puti, go 
naatam̃oli ni horse aneana maga, go taua ni naatam̃oli navakalo aneana maga, 
po pa parati ki da eu m̃enaki m̃aladigi ki natasi, doko pisari Pi‐hahiroth, narae ni 
Baal sefon. 

10Go Faraoh e umai paki m̃aladigi, go Israel natuna maga eu sike namatada, go 
p̃a leo, naka ni Ityipt eu surata dausi ra; go eu mataku p̃arua: go Israel natuna 
maga eu pioso paki Yehovah. 

11Go eu noa ki Moses, eu naga, Matigo seara eu da doko Ityipt, waina e pei 
nalakena ku po piragi lua gami naga auga mate masop̃alo kite? Nasa sei ku po 
mari a paki gami, waina ku po piragi lua gami m̃elu dua ki Ityipt? 

12Tea waia e da pei navasaana waina au noa ki‐go asa Ityipt kite? Au naga, P̃a 
toropusi gami auga toko naga auga magi naka ni Ityipt suasua. Nalakena e p̃ia ki 
gami naga auga magi naka ni Ityipt suasua, ma e sa ki gami naga auga mate 
masop̃alo. 

13Go Moses e noa ki narei, e naga, Kuga ta mataku mau, kuga tu dorogo, po 
punusi namautiana ki Yehovah, waina ega wo manimu mari a masoso: nalakena 
naka ni Ityipt waina ku po punusi ra masoso, kuga wo da moro punusi ra mau 
pa pa ega tu du po du mau du. 

14Yehovah ega wo manimu marimari, go nimu kuga vunuta. 

15Go Yehovah e noa ki Moses, e naga, Ekasana ku pioso paki nau? P̃a vasa paki 
Israel natuna maga, naga euga surata pano. 

16Go nigo, p̃a sike tiko anigo, po sai ki nam̃elearum̃a elagi ni natasi, po dap̃otae 
a: go Israel natuna maga euga wo paki m̃aleoputo ni natasi natano garagara. 

17Go kinau, p̃a leo, aga wo mari nap̃op̃o ni naka ni Ityipt euga wo kasua, go euga 
wo dausi ra pano: go aga wo pei tea dodomadaganiana nalo ni Faraoh, go nalo 

ni taua mamau ni naatam̃oli navakalo aneana maga, kariot aneana maga, go 
naatam̃oli ni horse aneana maga. 

18Go naka ni Ityipt euga wo atae naga kinau a pei Yehovah, ragi waina aga wo 
pei tea dodomadaganiana Faraoh, kariot aneana maga, go naatam̃oli ni horse 
aneana maga. 

19Go agelo ki Sup̃e, waina e pea ki taua ni Israel, e m̃elu pano po edakugoro ra; 
go napopouru lawodu e m̃elu dua ki naraeda pano, po lawodu natakuda: 

20Go e umai paki namawota ni taua ni Ityipt go ni taua ni Israel; go napopouru 
go namaligo ero doko, ma e pitua ki namarama p̃ogi: go sikai e da umai paki 
m̃aladigi ki sikai nap̃ogiana wanogoe mamau mau. 

21Go Moses e sai ki nam̃elearuna elagi ni natasi; go Yehovah e mari natasi e pano 
ki nalagi ruatu kasua sikai nap̃ogiana wanogoe mamau, po mari natasi e pei 
natano garagara, go noai maga eu pei tea tap̃otaeana. 

22Go Israel natuna maga eu paki m̃aleoputo ni natasi natano garagara: go noai 
maga eu madeada pei nakoro sikai taleva ni matua kakada go taleva ni mawiri 
kakada. 

23Go naka ni Ityipt eu sava dausi ra, po edakugoro ra paki m̃aleoputo ni natasi 
pano, horse mamau puti ki Faraoh, kariot aneana maga, go naatam̃oli ni horse 
aneana maga. 

24Go e pakilina ragi ni navavaigoroana ni malip̃ogi, naga Yehovah e leoduru dave 
nakapu go napopouru lawodu punusi taua ni naka ni Ityipt, po kopasi taua ni 
naka ni Ityipt. 

25Go e dape lua tea taliepu ni kariot adeada maga, go eu mari ra eu pano kite sa 
go naka ni Ityipt eu naga, Tuga sava dua ki narae ni Israel pano; nalakena 
Yehovah e madeada marimari dip̃a naka ni Ityipt. 

26Go Yehovah e noa ki Moses, e naga, P̃a sai ki nam̃elearum̃a elagi ni natasi, naga 
noai maga euga liliu paki naka ni Ityipt, paki kariot adeada maga, go paki 
naatam̃oli ni horse adeada maga. 

27Go Moses e sai ki nam̃elearuna elagi ni natasi, go natasi e liliu paki namuaana 
tuai kakana malip̃ogi; go naka ni Ityipt eu sava sua e; go Yehovah e paruvaru lua 
naka ni Ityipt m̃aleoputo ni natasi. 

28Go noai maga eu liliu, po dap̃augoro kariot maga, go naatam̃oli ni horse maga, 
go taua mamau ni naatam̃oli navakalo maga ki Faraoh waina eu dausi ra paki 
natasi pano; sikai maau kakada e da doko mau. 

29Ma Israel natuna maga eu surata natano garagara m̃aleoputo ni natasi; go noai 
maga eu madeada pei nakoro sikai taleva ni matua kakada go taleva ni mawiri 
kakada. 

30Go Yehovah e mauti Israel m̃elu dua ki nam̃elearu ni naka ni Ityipt naaleatia 
wanogoe; go Israel e punusi naka ni Ityipt eu mate one nadigi ni natasi. 

31Go Israel e punusi nawosiana warua wanogoe waina Yehovah e mari a paki 
naka ni Ityipt, go narei eu matau ki Yehovah: go eu saralomau Yehovah, go tea 
suasua aneana Moses. 

Eksodas 15 

1Ragi wanogoe Moses go Israel natuna maga eu lega ki Yehovah nalegaana waia, 
po pasa, eu naga, Aga wo lega ki Yehovah, nalakena e pakilagi p̃arua liu: Horse 
go naatam̃oli kakana e po nadi ki da paki natasi. 

2Yah e pei nakasuaana go nalegaana aginau, Go e po maginau pei namautiana: 
Nae e pei Sup̃e aginau, go aga wo samasama ni a; Sup̃e ki tamagu, go aga wo pasa 
pakilagi ki nia. 

3Yehovah e pei naatam̃oli sikai ni navakalo: Nagisana e pei Yehovah. 

4Kariot maga ki Faraoh go taua ni naatam̃oli navakalo aneana maga e po nadi ki 
da paki natasi: Go m̃aau matadoaana aneana maga eu po diro Natasi ni Nam̃om̃o. 

5Epua maga eu dap̃augoro ra: Eu siwo paki epua maga dakiusi vatu. 

6Nam̃elearum̃a ni matua, Yehovah O, e pei tea rogoana ki nakasuaana, 
Nam̃elearum̃a ni matua, Yehovah O, e duki p̃oraworae tea kokona maga. 

7Go ki nawaruaana ni navakilagiana anigo ku mari matua ki tea maga waina eu 
duleana dip̃a ko: Ku dip̃aki lua namaetoana anigo, e gani ra dakiusi stro. 

8Go noai maga eu pei tea tauakiana ki namero ni nagisum̃a, Noaisara maga eu 
lawodu dakiusi taua; Epua maga eu gagataki nap̃alau ni natasi. 

9Tea kokona e naga, Aga wo sava dausi, aga wo pa parati ki, aga wo dap̃otae tea 
tape‐pavakotoana: Naatagu ega wo puka ara; Aga wo sai ki lova aginau, 
nam̃elearugu ega wo mari sa ki da. 

10Ku sui ki nalagi anigo, natasi e dap̃augoro ra: Eu pei tea maluluakiana siwo 
dakiusi led noai kasua maga. 

11Sei e dakiusi ko, Yehovah O, m̃aleoputo ni sup̃e maga? Sei e dakiusi ko, tea 
rogoana ki natapuana, Tea mataukiana ki nasamasamaniana, tea mari tea ni 
namagaana maga? 

12Ku sai ki nam̃elearum̃a ni matua, Maramana e dinomi ra. 

13Narei waina ku po daulua ra ku po maraki ra ki nadodomiana anigo: Ku po 
pitana ki da ki nakasuaana anigo paki natokoana tapu anigo. 

14Nalauna maga eu po dogo, eu duruuru: Navitinuana e po puati tea maga waina 
eu doko Filistia. 

15Ragi wanogoe tea maraki maga ni Edom eu saram̃akoto; Tea marimatua maga 
ni Moab, naruruuruana e do puati ra: Tea mamau puti waina eu doko Kanaan eu 
po sara. 

16Namatakuana go nam̃anaunauana ero do dowo ara; Eu matadorogo doko 
dakiusi vatu ki nawaruaana ni narum̃a; Pa pa narei anigo euga wo surata 
duaduru, Yehovah O. Pa pa narei waina ku pakotovi ra euga wo surata duaduru. 

17P̃a wo piragi ra umai, po lawo ki da tava ni naveaniana anigo, Tokora waina ku 
po manigo mari a naga p̃a toko asa doko, Yehovah O, Nasum̃a tapu, Nawota O, 
waina nam̃elearum̃a ero po lawo‐kilaketoko asa. 

18Yehovah ega wo maramara pa pa ega wo du du po du mau du. 

19Nalakena horse maga ki Faraoh go kariot aneana maga go naatam̃oli ni horse 
aneana maga eu siwo paki natasi, go Yehovah e piragi noai maga ni natasi eu 
moro liliu paki da; ma Israel natuna maga eu surata natano garagara m̃aleoputo 
ni natasi. 

20Go Miriam profeta nagoroi, Aaron gorena, e dape timbrel sikai e doko 
nam̃elearuna; go nagoroi mamau puti eu dausi a pano eu puati timbrel maga po 
sale ki nasaleana maga. 

21Go Miriam e pasadara ra, e naga, Kuga lega ki Yehovah, nalakena e pakilagi 
p̃arua liu; Horse go naatam̃oli kakana e po nadi ki da paki natasi. 

22Go Moses e piragi lua Israel m̃elu dua ki Natasi ni Nam̃om̃o pano, go eu paki 
masop̃alo ni Shur pano; go eu surata masop̃alo naaleatia dolu, go eu da pap̃ai te 
noai mau. 

23Go eu rumai paki Marah, go eu mari sa munu noai ni Marah, nalakena nara eu 
kokona: nalakena tea wanogoe nagisana e pei tea sosoana ki Marah. 

24Go narei eu daururu dip̃a Moses, po naga, Tuga wo munu nasava? 

25Go e pioso paki Yehovah; go Yehovah e pisei ki nia nakau sikai, go e nadi ki nia 
paki noai maga, go noai maga eu po mami. Tokora wanogoe e madeada mari 
natawonakiana sikai go navasap̃otaeana sikai asa, go tokora wanogoe e 
maridogo ra asa; 

26Go e naga, Ku pe wo dogo parati ki nadaleo ni Yehovah Sup̃e anigo, po mari tea 
waina e leana namatana, po dakidorogo natip̃akiana aneana maga, po pavaigoro 
natawonakiana mamau puti aneana, nasasanaana maga waina a doropusi ra 
naka ni Ityipt, a pe wo da doropusi ra ako mau: nalakena kinau a pei Yehovah 
waina a maripauri ko. 

27Go eu rumai paki Elim, waina namata noai rualima sikai tamate dua, go paama 
rualima larua eu doko asa: go eu m̃enaki tokora wanogoe doko pisari noai maga. 

Eksodas 16 

1Go eu surata m̃elu dua ki Elim pano, go navata mamau ni Israel natuna maga eu 
rumai paki masop̃alo ni Sin, waina e doko namawota ni Elim go ni Sinai, 
naaleatia kerualima sikai tamate kelima ni atelagi kerua edaku ki nam̃elu‐dua‐
ki‐navanua‐ni Ityipt‐ana adeada. 

2Go navata mamau ni Israel natuna maga eu daururu dip̃a Moses go Aaron 
masop̃alo: 

3Go Israel natuna maga eu noa ki da, eu naga, Ko, au pe mate ki nam̃elearu ni 
Yehovah navanua ni Ityipt e pe wia, ragi waina au doko pisari pot ni nap̃okasi 
maga, ragi waina au gani navinaga pa pa au puka; nalakena koro po piragi lua 
gami umai paki masop̃alo waia, naga koroga mari punue puti nasaisaiana 
mamau waia ki navitoloana. 

4Go Yehovah e noa ki Moses, e naga, P̃a leo, aga wo manimu mari navinaga ega 
wo p̃owo pae nakoroatelagi umai; go narei euga tave pano po pila daua ki tea ni 
naaleatia sikai sara naaleatia, naga aga maridogo ra, euga wo surata pae 
nawotaeana aginau, kite e pe tika. 

5Go ega wo pakilina naaleatia kelatesa, naga euga mari m̃ata ki tea waina eu po 
dape a umai asa, go ega vaka rua pataka ni tea waina eu pila daua ki nia sara 
naaleatia. 

6Go Moses go Aaron ero noa ki Israel natuna mamau puti, ero naga, Ragi melu, 
kuga wo atae asa naga Yehovah e po piragi lua mu m̃elu dua ki navanua ni Ityipt 
umai: 

7Go malip̃ogi, kuga wo punusi nasamasamaana ki Yehovah asa; nalakena e dogo 
nataururuana animu maga dip̃a Yehovah: go kinami aro pei nasava, naga ku 
daururu dip̃a gami? 

8Go Moses e naga, Ega wo dapala nogoe, ragi waina Yehovah ega wo dua mu 
nap̃okasi ragi melu naga kuga kani a, go navinaga malip̃ogi pa pa kuga wo puka; 
nalakena Yehovah e dogo nataururuana animu maga waina nimu ku do daururu 
dip̃a e asa: go kinami aro pei nasava? Nataururuana animu maga eu da dip̃a gami 
mau, ma eu dip̃a Yehovah. 

9Go Moses e noa ki Aaron, e naga, P̃a noa ki navata mamau ni Israel natuna maga, 
p̃a naga, Kuga umai paki m̃aladigi ki narae ni Yehovah: nalakena e po dogo 
nataururuana animu maga. 

10Go e pakilina, ragi waina Aaron e do pasa paki navata mamau ni Israel natuna 
maga, naga eu leo daki paki masop̃alo, go p̃a leo, nasamasamaana ki Yehovah e 
pakilina napopouru. 

11Go Yehovah e pasa paki Moses, po naga, 

12A po dogo nataururuana maga ki Israel natuna maga: p̃a vasa paki da, po naga, 
Ragi melu kuga wo gani nap̃okasi, go malip̃ogi kuga wo puka ki navinaga; go 
kuga wo atae naga kinau a pei Yehovah Sup̃e animu. 

13Go e pakilina ragi melu, naga kuel maga eu sake umai, po dap̃augoro tokora ni 
nam̃enakiana: go malip̃ogi nasovaki e one dalivirigoro tokora ni nam̃enakiana. 

14Go ragi waina nasovaki waina e one e sake pano, p̃a leo, naleo kiki malaveave 
e one narae ni masop̃alo, e kiki dakiusi frost tare waina e one natano. 

15Go ragi waina Israel natuna maga eu punusi a, eu dum̃ada noa ki da, eu naga, 
E pei nasava? Nalakena e pei tea waina eu da atae a mau. Go Moses e noa ki da, 
e naga, E pei navinaga waina Yehovah e po dua mu asa naga kuga kani a. 

16Tea waia e pei naleo waina Yehovah e po dip̃aki nia, e naga, Kuga vila daua ki 
seara kakana, sara naatam̃oli euga vila daua ki tea waina e pataka ni nakaniana 
adeada; kuga tape omer sikai agi naatam̃oli sikai ega sarasara naatam̃oli animu 
maga, sara naatam̃oli euga magi tea maga waina eu doko tap̃aup̃au adeada dape 
a. 

17Go Israel natuna maga eu mari dapala nogoe, po pila daua ki, seara eu pila daua 
ki tea warua, go seara eu pila daua ki tea kiki. 

18Go ragi waina eu dowogi a ki omer sikai, tea waina e pila daua ki tea warua e 
dika tea tupele, go tea waina e pila daua ki tea kiki e da dika mau; sara naatam̃oli 
eu pila daua ki tea waina e pataka ni nakaniana adeada. 

19Go Moses e noa ki da, e naga, Te naata ega ta doropusi seara kakana ega ta 
doko pa pa paki malip̃ogi mau. 

20Ma eu da dogo parati ki Moses mau; ma naatam̃oli seara eu doropusi seara 
kakana e doko pa pa paki malip̃ogi, go e dape ula maga, po p̃oa: go Moses e maeto 
ki da. 

21Go eu pila daua ki nia sara malip̃ogi, sara naatam̃oli eu pila daua ki tea waina 
e pataka ni nakaniana adeada: go ragi waina elo e po suisui, e sara. 

22Go e pakilina, naga naaleatia kelatesa eu pila daua ki navinaga waina e paka 
rua patakana, omer eduarua agi naatam̃oli sikasikai, go tea maraki mamau puti 
ni navata naatam̃oli eu rumai po noakisai Moses asa. 

23Go e noa ki da, e naga, Tea waia e pei tea waina Yehovah e po noa e, e naga, 
Matamai e pei naaleatia ni namaromaroana warua, sabbath tapu sikai ki 
Yehovah: tea waina kuga wo daoni a kuga taoni a, go tea waina kuga wo peni a 

ki noai kuga veni a ki noai; go tea mamau puti waina e dupele kuga manimu 
doropusi a naga ega vei tea mautiana pa pa paki malip̃ogi. 

24Go eu doropusi a e doko pa pa paki malip̃ogi, dakiusi waina Moses e pitip̃aki: 
go e da p̃oa mau, go ula seara e da doko asa mau. 

25Go Moses e naga, Kuga kani a masoso; nalakena masoso e pei sabbath sikai ki 
Yehovah: masoso kuga wo da pap̃ai a namalasi mau. 

26Naaleatia latesa kuga vila daua ki nia; ma naaleatia kelarua e pei sabbath, ega 
wo dika asa. 

27Go e pakilina naaleatia kelarua, naga naatam̃oli seara eu dave pano naga euga 
vila daua ki nia, go eu da pap̃ai seara mau. 

28Go Yehovah e noa ki Moses, e naga, Kuga karai pa pa paki seve ragi naga kuga 
vavaigoro natip̃akiana aginau maga go nawotaeana aginau maga? 

29Kuga vunusi, nalakena Yehovah e dua mu sabbath, nalakena tea wanogoe nae 
e do dua mu naaleatia kelatesa navinaga ni naaleatia dua; kuga toko naliamu 
doko, te naata sikai ega ta m̃elu dua ki tokora aneana pano naaleatia kelarua 
mau. 

30Go narei eu maromaro naaleatia kelarua. 

31Go nasum̃a ni Israel eu soso nagisana ki Manna: go e dakiusi napati ni 
koriander, e dare; go nakatidogoana kakana e dakiusi keke waina honi e doko 
asa. 

32Go Moses e naga, Tea waia e pei naleo waina Yehovah e po dip̃aki nia, e naga, 
Navakavuroana ni omer sikai kakana ega magi tagona animu maga pei tea 
vavaigoroana; naga euga vunusi navinaga waina a pakale mu asa masop̃alo, ragi 
waina a piragi lua mu m̃elu dua ki navanua ni Ityipt umai. 

33Go Moses e noa ki Aaron, e naga, P̃a tape lasa sikai, po doropusi navakavuroana 
ni omer sikai ni manna asa, po doropusi a narae ni Yehovah, naga ega magi 
tagona animu maga pei tea vavaigoroana. 

34Dakiusi waina Yehovah e dip̃aki Moses asa, dapala nogoe Aaron e doropusi a 
narae ni Nanoasokisokiana, naga ega vei tea vavaigoroana. 

35Go Israel natuna maga eu gani manna natau rualima pati, pa pa eu rumai paki 
navanua ni natokoana; eu gani manna, pa pa eu rumai paki namatap̃ago ni 
navanua ni Kanaan. 

36Go omer sikai e pei namagovai kerualima ni efah sikai. 

Eksodas 17 

1Go navata mamau ni Israel natuna maga eu surata m̃elu dua ki masop̃alo ni Sin 
pano, pae nasurataana adeada maga, dakiusi waina Yehovah e dip̃aki da asa, po 
m̃enaki Refidim: go noai waina narei euga munugi a e dika. 

2Go narei eu pululu ki Moses, po naga, Kuga tua gami noai naga auga munu. Go 
Moses e noa ki da, e naga, Ekasana ku pululu ki nau? Ekasana ku maridogo 
Yehovah? 

3Go narei eu madou ki noai tokora wanogoe; go narei eu daururu dip̃a Moses, po 
naga, Ekasana ku po piragi lua gami m̃elu dua ki Ityipt sake umai, naga p̃a mari 
punue gami ma natugami maga go katel aginami maga ki namadouana? 

4Go Moses e pioso paki Yehovah, po naga, Aga mari nasava paki narei waia? Eu 
m̃aladigi naga euga nadi au ki vatu. 

5Go Yehovah e noa ki Moses, e naga, P̃a valoti pea ki narei pano, go p̃a vila lua 
seara ni tea matua maga ni Israel euga sikoti ko pano; go tiko anigo, waina ku 
p̃okati noaisara asa, p̃a vuati a ega toko nam̃elearum̃a, go p̃a vano. 

6P̃a leo, aga wo lawodu naraem̃a tokora wanana vatu laketoko waina e doko 
Horeb; go p̃a wokati vatu laketoko wanogoe, go noai ega wo dave m̃elu dua ki 
nia umai, naga narei euga munu. Go Moses e mari dapala nogoe namata ni tea 
matua maga ni Israel. 

7Go e soso nagisa ni tokora wanogoe ki Massah, go ki Meribah, nalakena 
navululuana ki Israel natuna maga, go nalakena eu maridogo Yehovah, doko do 
naga, Yehovah e doko m̃aleoputo kakagida, kite e dika? 

8Go Amalek e umai, po mari navakalo paki Israel Refidim. 

9Go Moses e noa ki Yoshua, e naga, P̃a manigida matadoa naatam̃oli maga, go p̃a 
vano, p̃a mari navakalo paki Amalek: matamai kinau aga wo lawodu nap̃au ni 
tava go tiko ki Sup̃e ega wo doko nam̃elearugu. 

10Go Yoshua e mari dapala waina Moses e noa ki nia asa, po mari navakalo paki 
Amalek: go Moses, Aaron, go Hur eu sake paki nap̃au ni tava. 

11Go e pakilina, ragi waina Moses e sike nam̃elearuna, naga Israel e marimatua: 
go ragi waina e doro nam̃elearuna pakitano, Amalek e marimatua. 

12Ma nam̃elearu ni Moses ero madaga; go ero dape vatu sikai, po doropusi a 
etano ni nam̃agona, go e dasake asa; go Aaron go Hur ero silae nam̃elearuna dua, 
sikai e du taleva sikai, go kerua e du taleva kerua; go nam̃elearuna ero lelete pa 
pa elo e musu. 

13Go Yoshua e dap̃olosiwo ki Amalek go narei aneana ki nawoka ni lova. 

14Go Yehovah e noa ki Moses, e naga, P̃a midiri tea waia tusi sikai ega vei 
namidoakilagatiana sikai, go p̃a noa e nadaliga ni Yoshua: naga aga wo kasi lua 
namidoaki‐Amalekana m̃elu dua ki etano ni nakoroatelagi. 

15Go Moses e davagi wede ni naviriana sikai, po soso nagisana ki Yehovah‐nissi: 

16Go e naga, Nalakena nam̃elearuna sikai e doko malo tasake ki Yah, Yehovah 
ega wo peani navakalo paki Amalek pae tagona paki tagona. 

Eksodas 18 

1Go Yethro, tea viri ni Midian, Moses m̃ona, e dogo tea mamau puti waina Sup̃e 
e magi Moses, go waina e magi Israel narei aneana mari a, naga Yehovah e piragi 
lua Israel m̃elu dua ki Ityipt umai. 

2Go Yethro, Moses m̃ona, e piragi Sipporah umai, Moses anagoroi, edaku ki e 
dip̃aki lua e, nara ma natuna naanoai dua; 

3Waina nagisa ni sikai e pei Cershom; nalakena e naga, A po pei nam̃enaki‐
atatoko sikai navanua p̃ota: 

4Go nagisa ni kerua e pei Elieser; nalakena e naga, Sup̃e ki mama e silae au, po 
pualua au pa dua ki lova ki Faraoh: 

5Go Yethro, Moses m̃ona, e umai nara ma natuna naanoai dua go anagoroi eu 
mamau umai punusi Moses masop̃alo tokora waina nae e m̃enaki asa, tava ki 
Sup̃e: 

6Go e noa ki Moses, e naga, Kinau m̃om̃a Yethro a po umai punusi ko, kinami ma 
am̃agoroi, go natuna naanoai dua ero sikoti a umai. 

7Go Moses e dave pano naga ega sua m̃ona, go e kolo suai natano, po dum̃ili a; go 
ero dum̃ada pusuusu paki da ki nawiaana adeada; go eu rumai paki ekopu ni 
tap̃aup̃au. 

8Go Moses e dogorogo paki m̃ona ki tea mamau puti waina Yehovah e mari a 
paki Faraoh go paki naka ni Ityipt nalakena Israel, namawosaana mamau puti 
waina e pakilina ki da napua, go naga Yehovah e pualua ra. 

9Go Yethro e laelaea nalakena nawiaana mamau puti waina Yehovah e mari a 
paki Israel, waina e pualua ra m̃elu dua ki nam̃elearu ni naka ni Ityipt. 

10Go Yethro e naga, Yehovah ega vei tea vasam̃atakiana, waina e po pualua mu 
m̃elu dua ki nam̃elearu ni naka ni Ityipt, go ki nam̃elearu ni Faraoh; waina e po 
pualua narei m̃elu dua ki etano ni nam̃elearu ni naka ni Ityipt. 

11Ragi waia a atae naga Yehovah e p̃arua liu sup̃e mamau puti: nalakena naleo 
waina eu mari madaga paki da asa nae e dap̃au ra. 

12Go Yethro, Moses m̃ona, e magi Sup̃e dape naviriana tap̃arakiana sikai go 
naviriana p̃ota maga: go Aaron e umai, nara ma tea matua mamau puti ni Israel, 
naga euga kani navinaga sikoti Moses m̃ona narae ni Sup̃e. 

13Go matamai ki nia, Moses e doko naga ega vasap̃otae narei: go narei eu lawodu 
pisari Moses pae malip̃ogi pa pa paki ragi melu. 

14Go Moses m̃ona e punusi tea mamau puti waina nae e do mari a paki narei, go 
e naga, Naleo waia waina nigo ku do mari a paki narei e pei nasava? Ekasana 
nigo ku masikim̃a doko, go narei mamau eu lawodu pisari ko pae malip̃ogi pa pa 
paki ragi m̃elu? 

15Go Moses e noa ki m̃ona, e naga, Nalakena narei eu rumai punusi au naga euga 
vusuusu paki Sup̃e: 

16Ragi waina eu peani naleo sikai, eu rumai punusi au; go a pasap̃otae namawota 
ni naatam̃oli sikai go ni tana ri, go a mari ra eu atae natawonakiana maga ki Sup̃e, 
go nawotaeana aneana maga. 

17Go Moses m̃ona e noa ki nia, e naga, Naleo waina nigo ku do mari a e da p̃ia 
mau. 

18P̃a wo pamate lomau, nimu ma narei waia waina eu sikoti ko doko; nalakena 
naleo waia e madaga ki‐go; ku mari sa masikim̃a mari a. 

19Ragi waia p̃a rogo parati ki nadaleogu, aga vusum̃aki paki‐go, go Sup̃e ega 
sikoti ko doko: nigo p̃a magi narei doko namawota kakada ma Sup̃e, go nigo p̃a 
viragi naleo maga umai punusi Sup̃e; 

20Go p̃a vasa pisei ki da natawonakiana maga go nawotaeana maga, po mari ra 
euga atae napua waina euga surata asa, go nawosiana waina euga mari a. 

21Go nigo p̃a matadoa m̃elu dua ki narei mamau naatam̃oli maga ni 
namarimatuaana, waina eu matau ki Sup̃e, naatam̃oli maga ni nalomauana, 
waina eu pilosi natapepavakotoana; go p̃a lawo ki da dap̃au ra, naga euga vei tea 
maraki manu maga, tea maraki p̃onotia maga, tea maraki rualima lima maga, go 
tea maraki rualima sikai maga: 

22Go euga vasap̃otae narei sara ragi: go ega wo dapala waia, sara naleo warua 
euga wo piragi a umai punusi ko, ma sara naleo kiki euga wo dum̃ada pasap̃otae 
a: p̃a mari a ega manainai ki‐go ega tapala nogoe, go euga tapetape sikoti ko. 

23Ku pe mari naleo wanogoe, go Sup̃e e pe tip̃aki‐go asa, ku pe wo mariatae du, 
go narei mamau waia eu pe wo paki tokora adeada natam̃ateana. 

24Go Moses e dogo parati ki nadaleo ni m̃ona, po mari tea mamau puti waina e 
noa e. 

25Go Moses e matadoa naatam̃oli maga ni namarimatuaana m̃elu dua ki Israel 
mamau, po mari ra eu pei nap̃au ni narei, tea maraki manu maga, tea maraki 
p̃onotia maga, tea maraki rualima lima maga, go tea maraki rualima sikai maga. 

26Go eu pasap̃otae narei sara ragi: naleo kasua maga eu piragi a umai punusi 
Moses, ma sara naleo kiki eu dum̃ada pasap̃otae a. 

27Go Moses e suasua ki m̃ona naga ega vano; go e paki navanua aneana pano. 

Eksodas 19 

1Atelagi ketolu edaku ki Israel natuna maga eu m̃elu dua ki navanua ni Ityipt, 
naaleatia wanogoe eu rumai paki masop̃alo ni Sinai asa. 

2Go eu surata m̃elu dua ki Refidim, po umai paki masop̃alo ni Sinai, po m̃enaki 
masop̃alo; go tokora wanogoe Israel e m̃enaki asa kivea ki tava. 

3Go Moses e sake pano punusi Sup̃e, go Yehovah e pioso pae tava paki nia, po 
naga, P̃a noa dapala waia paki nasum̃a ni Yakob, po noakisai Israel natuna maga; 

4Nimu ku punusi tea waina a mari a paki naka ni Ityipt, go naga a dapetape mu 
ku doko nalivaru ni ikila maga, po piragi mu umai punusi au. 

5Go ragi waia, ku pe wo dogo parati ki lomau ki nadaleogu, po pavaigoro 
navasasokiana aginau, ku pe wo pei aginau naloriki wia liu nalauna p̃ota maga: 
nalakena maramana mamau e pei aginau: 

6Go nimu ku pe wo pei aginau namarakiana ni tea viri maga, go nalauna tapu. 
Navasaana maga wanogoe p̃a noa ki Israel natuna maga asa. 

7Go Moses e umai po soso tea matua maga ni narei, po doropusi naraeda 
navasaana mamau puti wanogoe waina Yehovah e dip̃aki nia asa. 

8Go narei eu mamau puti pasadara raka sikai, po naga, Tea mamau puti waina 
Yehovah e po noa e tuga wo mari a. Go Moses e dape navasaana ki narei liliu paki 
Yehovah. 

9Go Yehovah e noa ki Moses, e naga, Kinau aga valoti punusi ko aga toko 
namaligo ni napopouru sikai, naga narei euga rogo ragi waina aga wo pasa ki‐go, 
go naga euga saralomau ako pa pa ega tu du po du mau du. Go Moses e noa ki 
Yehovah navasaana maga ki narei. 

10Go Yehovah e noa ki Moses, e naga, P̃a va punusi narei, go p̃a tapugoro ra 
masoso go matamai, go euga sarue sugoro adeada maga, 

11Go euga vei tea marim̃atakiana sua raki naaleatia ketolu: nalakena naaleatia 
ketolu Yehovah ega wo siwo namata maga ni narei mamau puti paki tava ni 
Sinai. 



150 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

12Go p̃a kokoigoro narei daliviri, po naga, Kuga tum̃amu pavaigoro mu naga kuga 
ta sake paki tava mau, go naga kuga ta kisidogo namatap̃agona kakana mau: te 
naata e pe kisidogo tava e pe vei tea maripunueana lomau: 

13Nam̃elearu ni te naata ega ta kisidogo e mau, ma ega vei tea nadiana ki vatu, 
kite tea tipeana lomau; e pe vei nalo tuavati kite e pe vei naatam̃oli, e pe wo da 
mauri mau: ragi waina paiga ega tagi varau, nara euga sake umai paki tava. 

14Go Moses e siwo pae tava pakitano punusi narei, po dapugoro narei; go eu 
sarue sugoro adeada maga. 

15Go e noa ki narei, e naga, Kuga vei tea marim̃atakisuaana raki naaleatia ketolu: 
kuga ta paki m̃aladigi ki nagoroi mau. 

16Go naaleatia ketolu, ragi waina e po pei malip̃ogi, tovae maga go navila maga 
go napopouru madaga sikai eu doko tava, go nadaleo ni paiga sikai e kasua 
p̃arua; go narei mamau waina eu doko tokora ni nam̃enakiana eu durururu. 

17Go Moses e piragi lua narei m̃elu dua ki tokora ni nam̃enakiana naga euga sua 
Sup̃e; go eu lawodu pisari natua ni tava. 

18Go tava ni Sinai e asua puti, nalakena Yehovah e siwo paki asa e doko nakapu: 
go naasua kakana e sake dakiusi naasua ni upu ni nakapu, go tava mamau e 
durururu p̃arua. 

19Go ragi waina nadaleo ni paiga e po kasua p̃arua sa, Moses e pasa, go Sup̃e e 
pasadara e ki nadaleona sikai. 

20Go Yehovah e siwo umai paki tava ni Sinai, paki nap̃au ni tava; go Yehovah e 
soso Moses naga ega vaki nap̃au ni tava pano; go Moses e sake pano. 

21Go Yehovah e noa ki Moses, e naga, P̃a siwo pano, p̃a vasa parati ki narei, eu pe 
vap̃ora paki Yehovah naga euga leo punusi, go tea laapa kakada eu pe mate. 

22Go tea viri maga waina eu rumai paki m̃aladigi ki Yehovah, nara ma euga 
tum̃ada pakadarumi ra, Yehovah e pe tave duap̃ora paki da. 

23Go Moses e noa ki Yehovah, e naga, Narei eu mari sa sake umai paki tava ni 
Sinai: nalakena nigo ku pasa parati ki gami, po naga, P̃a kokoigoro tava, po 
dapugoro e. 

24Go Yehovah e noa ki nia, e naga, P̃a vano, p̃a siwo; go p̃a wo sake umai, nimu 
ma Aaron, koroga rua: ma tea viri maga go narei euga ta pap̃ora naga euga sake 
umai punusi Yehovah mau, e pe tave duap̃ora paki da. 

25Go Moses e siwo pano punusi narei, po noa ki da asa. 

Eksodas 20 

1Go Sup̃e e pasa navasaana mamau puti waia, e naga. 

2Kinau a pei Yehovah Sup̃e anigo, waina a piragi lua ko m̃elu dua ki navanua ni 
Ityipt, m̃elu dua ki nasum̃a ni naviti maga. 

3P̃a ta peani te sup̃e p̃ota sikai naraegu mau. 

4P̃a ta manigo mari te nasup̃e mau, go te nunu naleo mau, tea ni nakoroatelagi 
ni elagi, go tea ni maramana ni etano, go tea ni noai ni etano ni maramana: 

5P̃a ta kolo suai natano paki da mau, go p̃a ta madeada suasua mau: nalakena 
Kinau Yehovah Sup̃e anigo a pei Sup̃e totowo kasua, a parati natuda 
namarinaleotageleana ki tamada, pa pa paki tagona ketolu go kevati ni tea waina 
eu pilosi au; 

6Go a saup̃ia ki manu laapa waina eu dodomi au po dogo parati ki natip̃akiana 
aginau maga. 

7P̃a ta noa m̃oli ki nagisa ni Yehovah Sup̃e anigo mau: nalakena Yehovah ega wo 
da noa naga sogi e puoli ki naata waina e noa m̃oli ki nagisana. 

8P̃a midoaki naaleatia ni sabbath, naga p̃a tapugoro e. 

9Naaleatia latesa p̃a wosiwosi, po mari puti nawosiana anigo; 

10Ma naaleatia kelarua e pei sabbath ki Yehovah Sup̃e anigo: p̃a ta mari te 
nawosiana seara asa mau, nimu ma natum̃a naanoai, go natum̃a nagoroi, tea 
suasua naanoai anigo, go tea suasua nagoroi anigo, go katel anigo, go nam̃enaki 
anigo waina e doko roara ni namata‐pua anigo maga: 

11Nalakena naaleatia latesa Yehovah e mari nakoroatelagi go maramana, natasi, 
go tea mamau puti waina eu doko ara doko, po maromaro naaleatia kelarua: 
nalakena tea wanogoe Yehovah e pasa m̃ata ki naaleatia ni sabbath, po dapugoro 
e. 

12P̃a dodomadagani tamam̃a go p̃ilam̃a: naga naaleatia anigo maga euga toko 
parau doko navanua waina Yehovah Sup̃e anigo e dua ko asa. 

13P̃a ta mari punue mau. 

14P̃a ta maripele mau. 

15P̃a ta panako mau. 

16P̃a ta pasasokisoki sorosoro dip̃a tea ni m̃aladigi ki‐go mau. 

17P̃a ta matam̃agura ki nasum̃a ki tea ni m̃aladigi ki‐go mau, p̃a ta matam̃agura 
ki nagoroi ki tea ni m̃aladigi ki‐go mau, go tea suasua naanoai aneana, go tea 
suasua nagoroi aneana, go oks aneana, go ass aneana, go te navatuna sikai waina 
tea ni m̃aladigi ki‐go e peani a. 

18Go narei mamau puti eu punusi tovae maga, go navila maga, go nadaleo ni 
paiga, go tava e do asua: go ragi waina narei eu punusi a eu m̃anaunau, po pa 
lawodu uvea. 

19Go eu noa ki Moses, eu naga, Nigo p̃a vasa ki gami, go auga wo dogo: ma Sup̃e 
ega ta pasa ki gami mau, au pe mate. 

20Go Moses e noa ki narei, e naga, Kuga ta mataku mau: nalakena Sup̃e e po umai 
naga ega maridogo mu, go naga namatau‐kinia‐ana ega toko narae mu, naga 
kuga ta mari naleo sa mau. 

21Go narei eu lawodu uvea, go Moses e paki m̃aladigi paki namaligo ni 
napopouru waina Sup̃e e doko asa. 

22Go Yehovah e noa ki Moses, e naga, P̃a noa ki Israel natuna maga ega tapala 
waia, p̃a naga, Nimu ku po punusi naga a po pasa ki mu pae nakoroatelagi. 

23Kuga ta mari sup̃e p̃ota seara sikoti au mau; sup̃e maga ni silver, go sup̃e maga 
ni kold, kuga ta manimu mari ra mau. 

24Wede sikai ni naviriana ni natano p̃a maginau mari a, go p̃a mari punue 
naviriana tap̃arakiana anigo maga, go naviriana ni natam̃ateana anigo maga asa, 
shiip anigo maga, go oks anigo maga; sara tokora waina aga mari nagisagu ega 
vei tea midoakiana asa, aga wo umai punusi ko asa, po pasa m̃ata ki‐go. 

25Go ku pe maginau mari wede sikai ni naviriana ni vatu maga, p̃a ta davagi a ki 
vatu taeana maga mau: nalakena ku pe mari a ki p̃eseu anigo, ku pe mari a e pe 
vei tea m̃oli. 

26Go p̃a ta sake paki wede ni naviriana aginau pae tea vavadu maga mau, naga 
nam̃alam̃alaana anigo ega ta pei tea vunusiana asa mau. 

Eksodas 21 

1Go tea maga waia eu pei navasap̃otaeana maga waina p̃a wo lawo ki da naraeda. 

2Ragi waina ku pakotovi tea suasua Heberu sikai, ega suasua natau latesa: go 
natau kelarua ega m̃elu pano pei tea veresi‐m̃oli‐ki‐ana. 

3E pe sikina umai, ega sikina m̃elu pano: e pe veani nagoroi sikai, nagoroi aneana 
ega m̃elu sikoti a pano. 

4Nawota aneana e pe tua e nagoroi sikai, go e pe maneana dape natuna naanoai 
maga kite natuna nagoroi maga; nagoroi wanogoe go natuna maga euga vei tea 
ki nawota aneana, go nae ega sikina m̃elu pano. 

5Ma tea suasua wanogoe e pe naga, A dodomi nawota aginau, go nagoroi aginau, 
go natugu maga; aga ta m̃elu pano pei tea veresiana mau: 

6Go nawota aneana ega viragi a umai punusi tea vasap̃otae maga, po piragi a paki 
namata, kite paki nakautu ni namata; go nawota aneana ega turisai nadaligana 
ki tea turisai sikai; go ega maneana suasua ega tu du po du mau du. 

7Go ragi waina naatam̃oli sikai e sori natuna nagoroi naga ega vei tea suasua, ega 
ta m̃elu pano mau dakiusi waina tea suasua naanoai maga eu m̃elu pano. 

8E pe sa namata ni nawota aneana, waina e dum̃ana maneana pasasoki a, ega 
mari naga ega vei tea tauluaana: ega ta peani naveinawotaana mau naga ega sori 
a paki nalauna p̃ota pilake namarimalauwelukiana aneana paki nia. 

9Go e pe magi natuna naanoai pasasoki a, ega mari paki nia ega tapala waina eu 
mari paki natuda nagoroi maga. 

10E pe tum̃ana maneana piragi tea p̃ota sikai; navinaga aneana, go tea suniana 
aneana, go tea waina e peani a nalakena e pei anagoroi, ega ta tape lua seara 
kakana mau. 

11Go e pe ta mari tea tolu wanogoe paki nia mau, ega m̃elu m̃oli pano, m̃ane ega 
tika. 

12Tea waina e p̃okati naatam̃oli sikai, dapala e mate asa, ega vei tea 
maripunueana lomau. 

13Go tea waina e da kusugoro mau, ma Sup̃e e mari a e sua nam̃elearuna; aga wo 
manigo dawona ki tokora sikai waina ega sava paki asa pano. 

14Ma ragi waina naatam̃oli sikai e mari madaga paki tea ni m̃aladigi ki nia naga 
ega mari punue a ki nasurueana; p̃a viragi lua e ega m̃elu dua ki wede ni 
naviriana aginau naga ega mate. 

15Go tea waina e p̃okati tamana, kite p̃ilana, ega vei tea maripunueana lomau. 

16Go tea waina e panako naatam̃oli sikai, po sori a, kite e pe vei tea vap̃aiana 
doko nam̃elearuna, ega vei tea maripunueana lomau. 

17Go tea waina e pasa sa ki tamana, kite p̃ilana, ega vei tea maripunueana lomau. 

18Go ragi waina naatam̃oli maga eu pululu, go sikai e nadi sikai ki vatu sikai, kite 
e duki a ki nam̃elearuna weluakiana, go e da mate mau, ma e one nawewelena 
one: 

19E pe moro duleana po surata paki katama ki tiko aneana, sogi ega vuoli ki tea 
waina e p̃okati a ma ega lagati dua e ragi ni natokom̃oliana aneana, po mari naga 
ega apu p̃ia. 

20Go ragi waina naatam̃oli sikai e p̃okati tea suasua naanoai aneana, kite tea 
suasua nagoroi aneana, ki nakau varati, go e mate etano ni nam̃elearuna, ega vei 
tea sikoana lomau. 

21Ma e pe toko naaleatia sikai kite e pe rua ega ta pei tea sikoana mau: nalakena 
nae e pei m̃ane aneana. 

22Go ragi waina naatam̃oli maga eu dum̃ada mari ra, po diesiva ki nagoroi tiena 
sikai, go pipia aneana e m̃elu, go namarisakiana p̃ota e dika; euga mari tea waina 
e mari a ega vitua ki m̃ane, ega tapala waina nagoroi anawota ega wo doropusi 
a asa; go ega vitua ega tapala waina tea vasap̃otae maga euga wo noap̃otae a. 

23Ma namarisakiana e pe toko, p̃a vitua ki namauriana ega tip̃a namauriana, 

24Namatana ega tip̃a namatana, napatina ega tip̃a napatina, nam̃elearuna ega 
tip̃a nam̃elearuna, natuana ega tip̃a natuana, 

25Naasoana ega tip̃a naasoana, wotu ega tip̃a wotu, navaratiana ega tip̃a 
navaratiana. 

26Go ragi waina naatam̃oli sikai e duki namata ni tea suasua naanoai aneana, kite 
namata ni tea suasua nagoroi aneana, po mari sa ki nia; ega suasua ki nia naga 
ega m̃elu pei tea veresiana pano ega tip̃a namatana. 

27Go e pe tuki lesue napati sikai ni tea suasua naanoai aneana, kite napati sikai 
ni tea suasua nagoroi aneana; ega suasua ki nia naga ega m̃elu pei tea veresiana 
pano ega tip̃a napatina. 

28Go ragi waina oks sikai e dip̃a naatam̃oli sikai naanoai kite nagoroi, go e mate, 
oks wanogoe ega vei tea nadiana lomau ki vatu, go nap̃okasina ega ta pei tea 
kaniana mau; ma talakea ni oks ega ta pei tea vasatip̃aana mau. 

29Ma oks wanogoe e pe vivitip̃a sala vea, go e pe vei tea noasokisokiana paki 
talakeana, go e pe ta pavaigoro e mau, go e mari punue naatam̃oli sikai naanoai 
kite nagoroi; oks wanogoe ega vei tea nadiana ki vatu, go talakeana ma ega vei 
tea maripunueana. 

30Naulu ni natap̃augoroana e pe vei tea toropusiana asa, ega vitua ki naulu ni 
natauluaana ni namauriana aneana ega tapala tea mamau puti waina euga wo 
pei tea toropusiana asa. 

31E pe tip̃a piakiki naanoai, kite e pe tip̃a piakiki nagoroi, euga mari paki nia ega 
tapala navasap̃otaeana wanogoe. 

32Oks wanogoe e pe tip̃a tea suasua naanoai kite tea suasua nagoroi; ega tua 
nawota adeada shekel ni silver rualima dolu, go oks wanogoe ega vei tea nadiana 
ki vatu. 

33Go ragi waina naatam̃oli sikai e lagai m̃orutano sikai, kite ragi waina naatam̃oli 
sikai e kili m̃orutano sikai po da p̃ogoro e mau, go oks sikai kite ass sikai e dowo 
paki asa, talakea ni m̃orutano ega lagati a; 

34Ega vitua ki m̃ane liliu paki talakeana, go tea mate ega vei tea aneana. 

35Go ragi waina oks ki naatam̃oli sikai e mari sa ki oks ki tea p̃ota sikai, go e mate; 
eroga sori tea mauri, po dap̃otae m̃ane kakana; go eroga moro dap̃otae tea mate. 

36Kite e pe vei tea ataeana naga oks wanogoe e pivitip̃a sala vea, go talakeana e 
da pavaigoro e mau; ega lagati lomau ki oks sikai ega tip̃a oks wanogoe, go tea 
mate ega vei tea aneana. 

Eksodas 22 

1Ragi waina naatam̃oli sikai e panako oks sikai, kite shiip sikai, po mari punue a, 
kite sori a; ega lagati oks ega lima ega tip̃a oks wanogoe, go shiip ega vati ega 
tip̃a shiip wanogoe. 

2Tea vanako e pe vei tea vap̃aiana ragi waina e kili darave, po pei tea wokatiana 
po mate, nadana ega ta pei tea sikoana mau. 

3Elo e pe sake sua asa, nadana ega vei tea sikoana; e pei tea waina ega lagati a; e 
pe ta peani te navatuna mau, ega vei tea soriana nalakena navanakoana aneana. 

4Tea waina e panako epe vei tea vap̃aiana e pe mauri doko nam̃elearuna, e pe 
vei oks sikai, kite ass sikai, kite shiip sikai; ega lagati a ega rua. 

5Ragi waina naatam̃oli sikai e mari vanua sikai kite roara ni vaine sikai e pei tea 
kaniana, go e kakaro tea kanikani aneana, go e ganikani vanua ki naata p̃ota 
sikai; ega lagati dua e tea wia liu ni vanua aneana, go tea wia liu ni roara ni vaine 
aneana. 

6Ragi waina nakapu e soro pano, po pap̃ai tea makalikali maga, go taua maga ni 
napu ni korn, kite korn lawodu, kite namalasi e pei tea kaniana; tea waina e 
dokoni nasinu wanogoe ega lagati a lomau. 

7Ragi waina naatam̃oli sikai e dua tea ni m̃aladigi ki nia m̃ane seara kite naloriki 
seara naga ega vavaigoro e, go e pei tea vanakoana m̃elu dua ki nasum̃a ki naata 
wanogoe; tea vanako e pe vei tea vap̃aiana, ega lagati a ega rua. 

8Tea vanako e pe ta pei tea vap̃aiana mau, talakea ni nasum̃a ega umai paki 
m̃aladigi ki tea vasap̃otae maga, po pivisa e pe ta nadi ki nam̃elearuna paki 
naloriki ki tea ni m̃aladigi ki nia mau. 

9Nalo ni sara naleo ni natapiriana, nalo ni oks, nalo ni ass, nalo ni shiip, nalo ni 
sugoro, nalo ni sara naleo waina eu puoli, waina te naata e noa naga, Tea waia e 
pei nae, naleo ki nara dua ega umai punusi tea vasap̃otae maga; go naata waina 
tea vasap̃otae maga euga wo dip̃akotovi a ega lagati a ega ruarua tea ni m̃aladigi 
ki nia asa. 

10Ragi waina naatam̃oli sikai e pitua paki tea ni m̃aladigi ki nia ass sikai, kite oks 
sikai, kite shiip sikai, kite te nalo tuavati p̃ota sikai, naga ega vavaigoro e; go e 

mate, kite e pei tea marisakiana, kite e pei tea vuatiluaana, go te naata e da 
punusi a mau: 

11Navivisaana ki Yehovah ega toko namawota kaka ni nara dua, e pe ta nadi ki 
nam̃elearuna paki naloriki ki tea ni m̃aladigi ki nia mau; go talakeana ega tape a, 
go ega ta lagati a mau. 

12Ma e pe vei tea vanakoana kiana, ega lagati dua talakeana. 

13E pe vei tea katip̃oraworaeana, ega tape a umai ega vei tea noasokisoki; ega ta 
lagati tea waina e pei tea katip̃oraeana mau. 

14Go ragi waina naatam̃oli sikai e datagovi tea ni m̃aladigi ki nia ki te navatuna, 
go e pei tea marisakiana, kite e mate, talakeana e da sikoti a doko mau, ega lagati 
a lomau. 

15Talakeana e pe sikoti a doko ega ta lagati a mau: nae e pe vei tea ni namoriana, 
e pe umai nalakena namoriana kakana. 

16Go ragi waina naatam̃oli sikai e surue nagoroi atara sikai waina e da pei tea 
vasasokiana mau, po one sikoti a, ega vakotovi a lomau naga ega vei anagoroi. 

17Tamana e pe karai lomau naga ega tua e asa, ega rowogi silver ega vataka ni 
naulu ni navakotoviana ni nagoroi atara maga. 

18P̃a ta suasua ki nagoroi wosidoa naga ega mauri doko mau. 

19Tea mamau puti waina eu one sikoti nalo tuavati euga vei tea maripunueana 
lomau. 

20Tea waina e mari naviriana paki te sup̃e sikai masale ki Yehovah sikina, ega 
vei tea maripuolikiana. 

21Go p̃a ta soro nam̃enaki‐atatoko mau, go p̃a ta diesoki a mau nalakena ku pei 
nam̃enaki‐atatoko maga navanua ni Ityipt. 

22Kuga ta mari sa ki te nagoroi malepu sikai mau, go te namalepu sikai mau. 

23Ku pe mari sa ki da, go eu kuapioso paki nau, a pe wo dogo nakuapiosoana 
adeada; 

24Go namaetoana aginau e pe wo pavaga, go a pe wo mari punue mu ki lova; go 
nagoroi animu maga eu pe wo pei malepu, go natumu maga eu pe wo pei 
namalepu. 

25Ku pe suasua ki m̃ane paki narei aginau, paki tea tika sikai sikoti ko, p̃a ta 
dapala tea suasua ki m̃ane paki nia mau; p̃a ta doropusi narogoviana asa mau. 

26Ku pe tape sugoro warua ki tea ni m̃aladigi ki‐go e pe vei nanadisokiana, p̃a 
moro dua e asa ega liliu ragi waina elo ega ko da musu mau: 

27Nalakena nae e sikina pei nakulu aneana, e pei aneana sugoro agi nawilina: ega 
wo maturu nasava? Go ega wo pakilina ragi waina ega wo kuapioso paki nau, 
naga aga wo dogo; nalakena kinau a saup̃ia. 

28P̃a ta pasa p̃alo ki Sup̃e mau, go p̃a ta pasa sa ki tea maraki sikai ni narei anigo 
mau. 

29P̃a ta mari daliali pitua ki seara ni navuraana ni nawa nakau anigo maga, go ni 
tea munuana visarasara anigo mau. Tea takalapa ni natumu naanoai maga p̃a 
tua au asa. 

30Dapala nogoe p̃a mari paki oks anigo maga, go shiip anigo maga: ega sikoti 
p̃ilana naaleatia ega larua; naaleatia kelatolu p̃a tua au asa. 

31Go kuga vei naatam̃oli tapu aginau maga: go nap̃okasi waina e pei tea 
katip̃oraeana namalasi kuga ta gani a mau; kuga nadi ki nia paki koria maga. 

Eksodas 23 

1P̃a ta dape dakati narogorogoana sorosoro mau: p̃a ta doropusi nam̃elearum̃a 
sikoti tea sigisigileo naga p̃a vei tea noasokisoki tagele mau. 

2P̃a ta dausi tea laapa naga p̃a mari tea sa mau; go p̃a ta pasadara navululuana 
naga p̃a tawasi dausi tea laapa naga p̃a welukidoa navasap̃otaeana mau: 

3Go p̃a ta dodomadagani tea tika navululuana aneana mau. 

4Ragi waina ku pa parati ki oks ki tea kokona ki‐go kite ass aneana e sasap̃o, p̃a 
viragi a ega moro liliu umai punusi a lomau. 

5Ragi waina ku punusi ass ki tea waina e pilosi ko e one etano ni tea ovaana 
aneana, go ku pe karai naga p̃a maneana veresi a, p̃a veresi sikoti a lomau. 

6P̃a ta p̃elukidoa navasap̃otaeana ki tea tika anigo navululuana aneana mau. 

7P̃a madu uvea ki naleo sorosoro; go tea waina sogi e dika asa go tea leana p̃a ta 
mari punue ra mau: nalakena aga wo da mari leana ki tea sigisigileo mau. 

8Go p̃a ta dape te ruku sikai mau: nalakena ruku e mari tea vunusi eu kesa, go e 
doa navasaana maga ki tea leana maga. 

9Go p̃a ta diesoki nam̃enaki‐atatoko mau: nalakena nimu ku atae nap̃op̃o ni 
nam̃enaki‐atatoko, nalakena ku pei nam̃enaki‐atatoko maga navanua ni Ityipt. 

10Go natau latesa p̃a sapura ki natano anigo ara, po pila saisai ki nataluaana 
kakana: 

11Ma natau kelarua p̃a toropusi a ega toko m̃oli asa; naga tea tika maga ni narei 
anigo euga kanikani: go tea toropusiana adeada nalo mila ni namalasi ega wo 

gani a. P̃a mari ega tapala nogoe paki roara ni vaine anigo, go paki roara ni oliva 
anigo. 

12Naaleatia latesa p̃a mari nawosiana anigo maga ara, go naaleatia kelarua p̃a 
toko dorogo asa: naga oks anigo go ass anigo eroga maromaro, go naga natu ni 
tea suasua nagoroi anigo, go nam̃enaki‐atatoko eroga maromaro. 

13Go nalo ni sara naleo waina a noa ki mu ara kuga to pavaigoro ra: go kuga ta 
pasa lagati nagisa ni sup̃e p̃ota maga mau, ega ta pei tea rogoana m̃elu 
nawokam̃a mau. 

14P̃a maginau mari nasaisaiana paka tolu natau sikai. Nasaisaiana ni bred waina 
leven e dika asa p̃a vavaigoro e: 

15Naaleatia larua p̃a kani bred waina leven e dika asa, ega tapala waina a dip̃aki‐
go asa, ragi tatutakiana kakana atelagi Abib (nalakena ku m̃elu dua ki Ityipt umai 
atelagi wanogoe); go te naata seara euga ta m̃alam̃alaaru pakilina naraegu mau. 

16Go nasaisaiana ni natagaukotoviana, taka vea maga ni nawosiana anigo maga, 
waina ku sapura ki da vanua: go nasaisaiana ni nalolovaeana ragi edaku ki natau, 
ragi waina ku pila saisai ki nawosiana anigo maga pae vanua umai. 

17Naanoai anigo mamau puti euga vaka tolu pakilina narae ni Nawota Yehovah 
natau sikai. 

18P̃a ta pitua ki nada ni naviriana aginau pilake bred waina leven e doko asa mau; 
go nap̃eletia ni nasaisaiana aginau ega ta doko raki malip̃ogi mau. 

19Tea vea ni taka vea maga ni natano anigo p̃a tape a paki nasum̃a ki Yehovah 
Sup̃e anigo. P̃a ta peni naninani natuna sikai milk ni p̃ilana mau. 

20P̃a leo, kinau a dip̃aki lua agelo sikai e pea ki‐go naga ega vavaigoro ko pae 
napua, go naga ega viragi ko paki tokora waina e mari m̃ata ki nia. 

21P̃a tum̃am̃a pavaigoro ko paki nia, go p̃a rogo parati ki nadaleona; p̃a ta mari 
p̃aululu paki nia mau: nalakena ega wo da midoakikorokoro natapiriana animu 
mau; nalakena nagisagu e doko asa. 

22Ma ku pe rogo parati ki nadaleona lomau, po mari tea mamau puti waina a 
pasa asa; go a pe wo pei tea kokona ki tea maga waina eu kokona ki‐go, go tea 
mari sa ki tea maga waina eu mari sa ki‐go. 

23Nalakena agelo aginau ega wo pea ki‐go, po piragi ko umai punusi naworawora 
ni Amor; go naworawora ni Heth, go naworawora ni Peris, go naworawora ni 
Kanaan, go naworawora ni Hivah, go naworawora ni Yebus: go aga wo daelua 
ra. 

24P̃a ta suai natano paki sup̃e adeada maga mau, go p̃a ta madeada suasua mau, 
go p̃a ta mari dapala nawosiana adeada maga mau: ma p̃a mari sa sa ki da, po 
mari p̃oraworae tea lawodu adeada maga. 

25Go kuga magi Yehovah Sup̃e animu suasua, go ega wo pasa m̃ata ki navinaga 
anigo, go noai anigo; go aga wo mari nasasanaana ega marua ki m̃aleoputo 
kakam̃a. 

26Te navatuna sikai ega wo da pisola sa mau, go ega wo da dim̃o mau, navanua 
anigo: aga wo pakavuro naveveana ni naaleatia anigo maga. 

27Aga wo dip̃aki lua namatakuana aginau ega wo pea ki‐go, go aga wo marimatua 
ki narei mamau puti waina p̃a wo umai punusi ra, go aga wo mari tea kokona ki‐
go mamau puti euga wo atutaku ki‐go. 

28Go aga wo dip̃aki lua lida ega wo pea ki‐go, waina ega wo kopasi lua 
naworawora ni Hivah, go naworawora ni Kanaan, go naworawora ni Heth, euga 
va dua ki naraem̃a. 

29Aga wo da kopasi lua ra pa dua ki naraem̃a natau sikai maau mau; navanua e 
pe vei maso maladi, go nalo mila ni namalasi eu pe laapa dip̃a ko. 

30Aga wo kopasi lua kiki ki da go kiki ki da pa dua ki naraem̃a, pa pa p̃a wo 
pavakawora, po peanipioli ki navanua. 

31Go aga wo dawona ki kokoi anigo ega vae Natasi ni Nam̃om̃o pa pa paki natasi 
ki Filistine maga, go pae masop̃alo pa pa paki Noai Sara: nalakena aga wo pitua 
ki tea maga waina eu doko navanua paki nam̃elearum̃a; go p̃a wo kopasi lua ra 
pa dua ki naraem̃a. 

32P̃a ta mari navasasokiana sikai paki da go paki sup̃e adeada maga mau. 

33Euga ta doko navanua anigo mau, eu pe mari ko p̃a wo mari naleo sa paki nau: 
nalakena ku pe magi sup̃e adeada maga suasua, e pe wo manigo pei nasasa sikai 
lomau. 

Eksodas 24 

1Go e noa ki Moses, e naga, P̃a sake umai punusi Yehovah, nimu ma Aaron, 
Nadab, go Abihu, go rualima larua ni tea matua maga ni Israel; 

2Go kuga lotu uvea; go Moses ega masikina umai paki m̃aladigi ki Yehovah; ma 
nara euga ta umai paki m̃aladigi mau; go narei euga ta sake sikoti a mau. 

3Go Moses e umai po dogorogo paki narei ki navasaana mamau puti ki Yehovah, 
go ki navasap̃otaeana mamau puti; go narei mamau eu pasadara ki nadaleo sikai 
maau, po naga, Navasaana mamau puti waina Yehovah e pasa asa tuga wo mari 
a. 

4Go Moses e midiri navasaana mamau puti ki Yehovah, po duleana malip̃ogi sa, 
po davagi wede ni naviriana sikai etano ni tava, go tea lawodu rualima sikai 
tamate dua, pae naworawora ni Israel rualima sikai tamate dua. 

5Go e dip̃aki lua natureai seara ni Israel natuna maga, waina eu pitua ki naviriana 
tap̃arakiana maga, po mari punue naviriana maga ni natam̃ateana paki Yehovah, 
kau natuda naanoai maga. 

6Go Moses e dape namagovai ni nada, po doropusi a besin maga; go namagovai 
ni nada e meseura ki nia paki wede ni naviriana. 

7Go e dape tusi ni navasasokiana, po peve a nadaliga maga ni narei; go eu naga, 
Tea mamau puti waina Yehovah e pasa asa tuga wo mari a, po dogo parati ki nia. 

8Go Moses e dape nada, po meseura ki nia paki narei, po naga, Kuga leo, nada ni 
navasasokiana, waina Yehovah e po mari a paki mu nalo ni navasaana mamau 
puti wanogoe. 

9Go Moses e sake pano, nara ma Aaron, Nadab, go Abihu, go rualima larua ni tea 
matua maga ni Israel eu mamau; 

10Go eu punusi Sup̃e ki Israel; go etano ni natuana e dakiusi nawosiana sikai ni 
natareana ni safir, go dakiusi nakoroatelagi ki nam̃aruana. 

11Go e da doropusi nam̃elearuna navarapule maga ni Israel natuna maga mau: 
go eu leo punusi Sup̃e, po ganikani po munu. 

12Go Yehovah e noa ki Moses, e naga, P̃a sake umai paki tava punusi au, go p̃a 
toko asa: go aga wo dua ko vatu welewelea dua, go nawotaeana go natip̃akiana, 
waina a po midiri a, naga p̃a vasa pisei ki da asa. 

13Go Moses e duleana, nara ma tea suasua aneana Yoshua: go Moses e sake pano 
paki tava ki Sup̃e. 

14Go e noa ki tea matua maga, e naga, Kuga toko raki gami tokora waia, pa pa 
aroga wo liliu umai punusi mu: go kuga leo, Aaron go Hur ero sikoti mu doko: 
naata waina e peani te naleo waina ega vei tea vasap̃otaeana, ega umai paki 
m̃aladigi ki da. 

15Go Moses e sake paki tava pano, go napopouru e dap̃augoro tava. 

16Go nasamasamaana ki Yehovah e doko tava Sinai, go napopouru e dap̃augoro 
e naaleatia latesa: go naaleatia kelarua e pioso paki Moses m̃elu m̃aleoputo ni 
napopouru. 

17Go navunusiana ni nasamasamaana ni Yehovah e dakiusi nakapu kanikani 
nap̃au ni tava namata ni Israel natuna maga. 

18Go Moses e sili paki m̃aleoputo ni napopouru, po sake paki tava pano: go Moses 
e doko tava naaleatia rualima pati go nap̃ogiana rualima pati. 

Eksodas 25 

1Go Yehovah e pasa paki Moses, po naga, 

2P̃a vasa paki Israel natuna maga naga euga maginau dape navituaana sikai 
umai: kuga tape navituaana aginau ki sara naatam̃oli waina nap̃op̃oda e sai ki da 
asa. 

3Go tea waia e pei navituaana waina kuga tape a kiada; kold, go silver, go brass; 

4Go tea kesakesa, go tea miala‐kesakesa, go tea miala‐kalakala, go linen wia, go 
nam̃au ni naninani; 

5Go nawili maga ni shiip anoai maga tea pupugiana miala, go nawili maga ni siil 
maga, go nakau akasia maga; 

6Naroro agi namarama, go tea ni nap̃o wia maga agi naroro ni navuvuraiana, go 
agi natap̃arakiana ni nasei lolo maga; 

7Vatu maga ni natap̃alakisi, go vatu maga ni navakavuroana agi efod, go agi tea 
taurum̃a. 

8Go euga maginau mari tokora tapu sikai naga aga toko m̃aleoputo kakada. 

9Ega tapala tea mamau puti waina kinau aga visei ki‐go ara, naleodawonakiana 
ni nasum̃atokoana, go naleodawonakiana ni sara naleo kakana mamau puti, go 
kuga mari a ega tapala nogoe. 

10Go euga mari areka sikai ni nakau akasia: kubit dua go namagovai ega vei 
navarauana kakana, go kubit sikai go namagovai naweleweleana kakana, go 
kubit sikai go namagovai navakilagiana kakana. 

11Go p̃a vulutigoro e ki kold tautau. P̃a vulutigoro nawokana go natakuna, go p̃a 
mari navivina sikai ni kold ega toko asa daliviri. 

12Go p̃a maneana da ki rig ni kold ega vati, po doropusi ra euga toko natuana 
pati; go rig dua eroga toko navidina sikai, go rig dua eroga toko navidina kerua. 

13Go p̃a mari tea vavau dua ni nakau akasia, po pulutigoro ra ki kold. 

14Go p̃a sai ki tea vavau dua wanogoe paki rig maga waina eu doko navidi dua ni 
areka, naga euga vausi areka ara. 

15Tea vavau dua wanogoe eroga toko rig maga ni areka: eroga ta pei tea 
sailuaana m̃elu dua ki nia mau. 

16Go p̃a toropusi ega toko nawoka ni areka nanoasokisokiana waina aga wo dua 
ko asa. 

17Go p̃a mari tea tap̃augoro sikai ni kold tautau: kubit dua go namagovai ega vei 
navarauana kakana, go kubit sikai go namagovai naweleweleana kakana. 

18Go p̃a mari kerub ega rua ni kold; p̃a mari ra eroga vei nawosiana malo wono, 
eroga tu namatap̃ago dua ni tea tap̃augoro. 

19Go p̃a mari kerub sikai ega tu namatap̃agona sikai, go kerub sikai ega tu 
namatap̃agona kerua: kuga mari kerub dua wanogoe eroga vei tea sikai maau 
ma tea tap̃augoro elagi ni namatap̃agona dua. 

20Go kerub dua wanogoe eroga to darasike nalivaruda dua pakilagi, po do 
kovagoro tea tap̃augoro ki nalivaruda maga, go naraeda eroga tum̃ada paki 
naraeda, narae ni kerub dua wanogoe eroga to leo paki tea tap̃augoro. 

21Go p̃a toropusi tea tap̃augoro ega toko elagi ni areka, go p̃a toropusi 
nanoasokisokiana waina aga wo dua ko asa ega toko nawoka ni areka. 

22Go toroga wo saisai tokora wanogoe, go aga wo pasa pusum̃aki paki‐go, pae 
elagi ni tea tap̃augoro, pae namawota ni kerub dua waina ero du elagi ni areka 
ni nanoasokisokiana, noa naleo mamau puti waina aga wo dip̃aki mu ma Israel 
natuna maga ara. 

23Go p̃a mari wede sikai ni nakau akasia: kubit dua ega vei navarauana kakana, 
go kubit sikai naweleweleana kakana, go kubit sikai go namagovai navakilagiana 
kakana. 

24Go p̃a vulutigoro e ki kold tautau, po maneana mari navivina sikai ni kold 
daliviri. 

25Go p̃a maneana mari kelu sikai ni naweleweleana ni nam̃elearu sikai daliviri, 
go p̃a magi kelu kakana mari navivina sikai ni kold daliviri. 

26Go p̃a maneana mari rig ni kold ega vati, go p̃a toropusi rig maga wanogoe euga 
toko naweluki pati waina eu doko natuana pati. 

27Rig maga wanogoe euga toko m̃aladigi ki kelu, euga vei nalia maga agi tea 
vavau dua naga euga vausi wede ara. 

28Go p̃a mari tea vavau dua ni nakau akasia, go p̃a vulutigoro ra ki kold, go wede 
ega vei tea vausiana ara. 

29Go p̃a mari dish kakana maga go spun kakana maga, go flakon kakana maga, 
go boul kakana maga, waina euga tataki ara: p̃a mari ra euga vei tea ni kold 
tautau. 

30Go p̃a toropusi ega toko wede bred tokorae ega toko naraegu sara ragi. 

31Go p̃a mari nakau ni nasulu sikai ni kold tautau: nawosiana malo wono nakau 
ni nasulu ega vei tea mariana asa, nalakena go nakauna; lasa kakana maga, 
kolopuna maga, go napum̃ana maga, euga vei tea sikai maau ma nae: 

32Go ara latesa euga vae taleva dua kakana; ara dolu ni nakau ni nasulu euga vae 
taleva sikai kakana, go ara dolu ni nakau ni nasulu euga vae taleva kerua kakana: 

33Lasa dolu tea mariana dakiusi napum̃a ni amond maga euga toko ara sikai, 
kolopu go napum̃a sikai; go lasa dolu tea mariana dakiusi napum̃a ni amond 
maga euga toko ara kerua, kolopu sikai go napum̃a sikai: ega tapala nogoe agi 
ara latesa waina eu pae nakau ni nasulu: 

34Go lasa pati tea mariana dakiusi napum̃a ni amond maga euga toko nakau ni 
nasulu, kolopuna maga go napum̃ana maga: 

35Go kolopu sikai ega toko etano ni ara dua ega vei tea sikai maau ma nae, go 
kolopu sikai ega toko etano ni ara dua ega vei tea sikai maau ma nae, go kolopu 
sikai ega toko etano ni ara dua ega vei tea sikai maau ma nae, agi ara latesa waina 
eu pae nakau ni nasulu. 

36Kolopuda maga go arada maga euga vei tea sikai maau ma nae: tea mamau 
kakana ega vei nawosiana malo wono sikai ni kold tautau. 

37Go p̃a mari nasulu kakana maga euga larua; go euga sawa ki tokoni nasulu 
kakana maga naga euga maramalaga paki kivea ni naraena. 

38Go odaki kakana maga, go siloa ni meru kakana maga, euga vei tea ni kold 
tautau. 

39Talenta sikai ni kold tautau ega vei tea mariana asa, nae go naloriki mamau 
puti wanogoe. 

40Go p̃a vunusi naga p̃a mari ra euga vae naleodawonakiana kakada waina e pei 
tea viseikiana paki‐go tava. 

Eksodas 26 

1Go p̃a mari nasum̃atokoana ki tea kovagoro rualima sikai; p̃a mari ra euga vei 
tea ni linen vilokiana wia, go tea kesakesa, go tea miala‐kesakesa, go tea miala‐
kalakala, euga vilake kerub maga nawosiana ki tea vau‐midiria mataisau. 

2Navarauana ki tea kovagoro sikai ega vei kubit rualima dua tamate latolu, go 
naweleweleana ni tea kovagoro sikai kubit ega vati: tea kovagoro mamau puti 
euga vei totowo sikai. 

3Tea kovagoro lima euga vei tea tasokatakiana dum̃ada likoliko ara; go tea 
kovagoro lima euga vei tea tasokatakiana dum̃ada likoliko ara. 

4Go p̃a mari tea sarasoki maga ni tea kesakesa euga toko nadigi ni tea kovagoro 
sikai euga vae tatakisi tokora ni natasokatakiana; go p̃a mari ega tapala nogoe 
euga toko nadigi ni tea kovagoro waina e doko etaku tokora ni natasokatakiana 
kerua. 

5P̃a mari tea sarasoki rualima lima euga toko tea kovagoro sikai, go tea sarasoki 
rualima lima euga toko nadigi ni tea kovagoro waina e doko tokora ni 
natasokatakiana kerua; tea sarasoki maga euga tum̃ada doko p̃ai ra. 

6Go p̃a mari tagau matap̃ago‐rua ni kold rualima lima, po dasokata ki tea 
kovagoro maga ki tagau matap̃ago‐rua maga, sikai ega liko sikai: go 
nasum̃atokoana ega vei tea sikai mau. 

7Go p̃a mari tea kovagoro maga ni nam̃au ni naninani euga vei tap̃aup̃au sikai 
dap̃augoro nasum̃atokoana: p̃a mari ra euga vei tea kovagoro rualima sikai 
tamate sikai. 

8Navarauana ni tea kovagoro sikai ega vei kubit rualima dolu, go naweleweleana 
ni tea kovagoro sikai kubit ega vati: tea kovagoro rualima sikai tamate sikai 
wanogoe euga vei totowo sikai. 

9Go p̃a tasokata ki tea kovagoro lima euga toko mamau, go tea kovagoro latesa 
euga toko mamau, go p̃a welua ki tea kovagoro kelatesa narae vea ni tap̃aup̃au. 

10Go p̃a mari tea sarasoki rualima lima euga toko nadigi ni tea kovagoro sikai 
waina e doko etaku tokora ni natasokatakiana, go tea sarasoki rualima lima euga 
toko nadigi ni tea kovagoro waina e doko etaku tokora ni natasokatakiana kerua. 

11Go p̃a mari tagau matap̃ago‐rua ni brass rualima lima, po sara ki tagau 
matap̃ago‐rua tea sarasoki maga, po tasokata ki tap̃aup̃au, naga ega vei tea sikai 
maau. 

12Go wora ni tea kovagoro maga ni tap̃aup̃au waina e dau sale waina e dau pele, 
namagovai ni tea kovagoro waina e dau pele, ega tau sale pae nataku ni 
nasum̃atokoana. 

13Go kubit waina e dau taleva sikai, go kubit waina e dau taleva kerua, ni tea 
waina e dau pele ni navarauana ni tea kovagoro maga ni tap̃aup̃au, ega vei tea 
tau sale pae nadigi maga ni nasum̃atokoana taleva waia go taleva wanana, naga 
ega kovagoro e. 

14Go p̃a magi tap̃aup̃au mari tea tap̃aukovagoro sikai ni nawili maga ni shiip 
anoai maga tea pupugiana miala, go tea tap̃aukovagoro sikai ni nawili maga ni 
siil maga elagi. 

15Go p̃a mari napapa matolu maga agi nasum̃atokoana ni nakau akasia, waina 
euga lawodu. 

16Kubit rualima sikai ega vei navarauana ni napapa sikai, go kubit sikai go 
namagovai ega vei naweleweleana ni napapa sikai. 

17Konakona dua eroga toko napapa sikai, eroga toko pitata: p̃a mari ega tapala 
nogoe agi napapa mamau puti ni nasum̃atokoana. 

18Go p̃a mari napapa maga wanogoe agi nasum̃atokoana, napapa rualima dua 
agi taleva ni sauth waina e paki sauth. 

19Go p̃a mari laketano ni silver rualima pati euga toko etano ni napapa rualima 
dua wanogoe; laketano dua etano ni napapa sikai agi konakona dua kakana, go 
laketano dua etano ni napapa sikai agi konakona dua kakana: 

20Go agi taleva kerua ni nasum̃atokoana, taleva ni north, napapa rualima dua: 

21Go laketano kakada ni silver rualima pati; laketano dua etano ni napapa sikai, 
go laketano dua etano ni napapa sikai. 

22Go agi nataku ni nasum̃atokoana waina e paki west, p̃a mari napapa latesa. 

23Go p̃a mari napapa dua agi naweluki dua ni nasum̃atokoana eroga toko 
natakuna. 

24Go eroga vataka ni tea rua etano, go dapala nogoe eroga vei tea mamau pa pa 
paki nap̃auna pa pa paki rig sikai: ega tapala nogoe agi sokata ki da; eroga vei 
agi naweluki dua. 

25Go euga vei napapa latolu, go laketano kakada maga ni silver, laketano rualima 
sikai tamate latesa; laketano dua etano ni napapa sikai, go laketano dua etano ni 
napapa sikai. 

26Go p̃a mari tea walagoto maga ni nakau akasia; elima agi napapa maga ni taleva 
sikai ni nasum̃atokoana, 

27Go tea walagoto lima agi napapa maga ni taleva kerua ni nasum̃atokoana, go 
tea walagoto lima agi napapa maga ni taleva ni nasum̃atokoana, agi natakuna 
waina e paki west. 

28Go tea walagoto ni m̃aleoputo, m̃aleoputo ni napapa maga, ega tuagoto pae 
namatap̃agona pa pa paki namatap̃agona. 

29Go p̃a vulutigoro napapa maga ki kold, go p̃a mari rig kakada maga ni kold euga 
vei nalia maga agi tea walagoto maga: go p̃a vulutigoro tea walagoto maga ki 
kold. 

30Go p̃a sike nasum̃atokoana ega tapala naleodawonakiana kakana waina e pei 
tea viseikiana paki‐go tava. 

31Go p̃a mari tea taugorop̃otae sikai ni tea kesakesa, go tea miala‐kesakesa, go 
tea miala‐kalakala, go linen vilokiana wia: ega vei tea mariana ega vilake kerub 
maga, nawosiana ki tea vau‐midiria mataisau: 

32Go p̃a sara ki nia tea lawodu pati ni akasia, tea vulutigoroana ki kold (tagau 
kakada maga euga vei tea ni kold), euga lawodu laketano maga ni silver. 

33Go p̃a sara ki tea taugorop̃otae etano ni tagau matap̃ago‐rua maga, go p̃a tape 
areka ni nanoasokisokiana paki ekopu ni tokora wanogoe, ekopu ni tea 
taugorop̃otae: go tea taugorop̃otae ega manimu dap̃otae namawota ni tokora 
tapu go ni tokora tapu p̃arua liu. 

34Go p̃a toropusi tea tap̃augoro elagi ni areka ni nanoasokisokiana ekopu ni 
tokora tapu p̃arua liu. 

35Go p̃a lawo ki wede etaku ni tea taugorop̃otae, go nakau ni nasulu kivea ni 
wede ega toko taleva ni nasum̃atokoana waina e paki sauth, go p̃a toropusi wede 
ega toko taleva ni north. 

36Go p̃a mari tea tausiliki sikai agi namata ni Tap̃aup̃au, ni tea kesakesa go tea 
miala‐kesakesa, go tea miala‐kalakala, go linen vilokiana wia, nawosiana ki tea 
turi‐midiria. 

37Go p̃a magi tea tausiliki mari tea lawodu lima ni akasia, go p̃a vulutigoro ra ki 
kold; tagau kakada maga euga vei tea ni kold: go p̃a madeada daki laketano lima 
ni brass. 

Eksodas 27 

1Go p̃a mari wede ni naviriana ni nakau akasia, kubit ega lima navarauana, go 
kubit ega lima naweleweleana; wede ni naviriana ega vei p̃alavati: go 
navakilagiana kakana ega vei kubit dolu. 

2Go p̃a mari napati kakana maga euga toko naweluki kakana pati: napati kakana 
maga euga vei tea sikai maau ma nae: go p̃a kalutigoro e ki brass. 

3Go p̃a mari pot kakana maga waina euga tape natano‐apu kakana, go savel 
kakana maga, go besin kakana maga, go tagau ni nap̃okasi kakana maga, go pan 
ni nakapu vavaga kakana maga: p̃a mari naloriki kakana mamau puti euga vei 
tea ni brass. 

4Go p̃a maneana mari koro sikai nawosiana ni kup̃ena ni brass; go p̃a mari rig 
pati ni brass euga toko kup̃ena euga toko naweluki pati kakana. 

5Go p̃a toropusi a etano ni malo matemate dalivirigoro wede ni naviriana etano, 
go kup̃ena ega vakilagi liliu namalo ni wede ni naviriana. 

6Go p̃a magi wede ni naviriana mari tea vavau dua, tea vavau dua ni nakau 
akasia, go p̃a kalutigoro ra ki brass. 

7Go tea vavau kakana dua eroga vei tea saikiana paki rig maga, go tea vavau dua 
eroga toko navidi dua ni wede ni naviriana ragi waina euga to pausi a. 

8P̃a mari a ega p̃aga ki napapa maga: dapala waina e pei tea viseikiana paki‐go 
tava, euga mari a ega tapala nogoe. 

9Go p̃a mari roara ni nasum̃atokoana: agi taleva ni sauth paki sauth tea taugoro 
maga agi roara ni linen vilokiana wia kubit p̃onotia sikai ni navarauana agi taleva 
sikai: 

10Go tea lawodu kakana maga euga vei rualima dua, go laketano kakada maga 
euga vei rualima dua, euga vei tea ni brass; tagau maga ni tea lawodu maga go 
tea tasokataki kakada maga euga vei tea ni silver. 

11Go dapala nogoe agi taleva ni north doko navarauana tea taugoro maga euga 
vei kubit p̃onotia sikai ni navarauana, go tea lawodu kakana maga euga vei 
rualima dua, go laketano kakada maga euga vei rualima dua, euga vei tea ni 
brass; tagau maga ni tea lawodu maga go tea tasokataki kakada maga euga vei 
tea ni silver. 

12Go agi naweleweleana ni roara ni taleva ni west tea taugoro maga euga vei 
kubit rualima lima: tea lawodu kakada maga euga vei rualima sikai, go laketano 
kakada maga euga vei rualima sikai. 

13Go naweleweleana ni roara ni taleva ni ist paki ist ega vei kubit rualima lima. 

14Tea taugoro maga agi taleva sikai ni namata‐pua euga vei kubit rualima sikai 
tamate lima: tea lawodu kakada maga euga tolu, go laketano kakada maga euga 
tolu. 

15Go agi taleva kerua tea taugoro maga euga vei kubit rualima sikai tamate lima: 
tea lawodu kakada maga euga tolu, go laketano kakada maga euga tolu. 

16Go agi namata‐pua ni roara tea tausiliki sikai ni kubit rualima dua, ni tea 
kesakesa, go tea miala‐kesakesa, go tea miala‐kalakala, go linen vilokiana wia, 
nawosiana ki tea turi midiria: tea lawodu kakada maga euga vati, go laketano 
kakada maga euga vati. 

17Tea lawodu mamau puti ni roara daliviri euga vei tea tasokatakiana ki silver; 
tagau kakada maga euga vei tea ni silver, go laketano kakada maga euga vei tea 
ni brass. 

18Navarauana ni roara ega vei kubit p̃onotia sikai, go naweleweleana ega vei 
rualima lima sara tokora, go navakilagiana ega vei kubit lima, ni linen vilokiana 
wia, go laketano kakada maga euga vei tea ni brass. 

19Naloriki mamau puti ni nasum̃atokoana doko sara nasuasuaana kakana, go pin 
kakana mamau puti, go pin mamau puti ni roara euga vei tea ni brass. 

20Go nigo p̃a tip̃aki Israel natuna maga naga euga tape umai paki‐go naroro 
tautau ni oliva tukiana, agi namarama, naga ega mari nasulu sikai ega soro sara 
ragi. 

21Ekopu ni tap̃aup̃au ni nasaisaiana, etaku ni tea taugorop̃otae waina e dau 
narae ni nanoasokisokiana, Aaron go natuna maga euga mari m̃ata ki nia pae 
ragi melu pa pa paki malip̃ogi narae ni Yehovah: ega vei natawonakiana sikai 
waina ega tu du po du mau du usuraki tagona adeada maga waina Israel natuna 
maga euga to mari a. 

Eksodas 28 

1Go nigo pa viragi umai paki m̃aladigi ki‐go taim̃a Aaron, go natuna maga euga 
sikoti a, m̃elu dua ki m̃aleoputo ni Israel natuna maga, naga ega maginau suasua 
nawosiana ki tea viri, Aaron, Nadab, go Abihu, Eleasar go Ithamar, Aaron natuna 
maga. 

2Go p̃a magi taim̃a Aaron mari sugoro tapu maga ni nasamasamaana go ni 
narekeikiana. 

3Go nigo p̃a vasa paki tea p̃op̃o manumatua mamau puti, waina a pakavuro ra ki 
naata ni namanumatuaana, naga euga mari sugoro maga ki Aaron naga ega 
tapugoro e, naga ega maginau suasua nawosiana ki tea viri. 

4Go tea maga waia eu pei sugoro maga waina euga mari ra; tea taurum̃a sikai, go 
efod sikai, go sugoro varau sikai, go sugoro tokop̃ai nawilina sikai ni namidiria 
tuakotokotoviana, go tap̃au vivisiana sikai, go tasoki sikai: go euga magi taim̃a 
Aaron go natuna maga mari sugoro tapu maga, naga ega maginau suasua 
nawosiana ki tea viri. 

5Go nara euga tape kold wanogoe go tea kesakesa wanogoe go tea miala‐
kesakesa wanogoe, go tea miala‐kalakala wanogoe, go linen wia wanogoe. 

6Go euga mari efod ega vei tea ni kold, ni tea kesakesa, go tea miala‐kesakesa, 
tea miala‐kalakala, go linen vilokiana wia, nawosiana ki tea vausi midiria 
mataisau. 

7Ega vilake napauna dua, waina eroga vei tea tasokatakiana paki namatap̃agona 
dua, naga ega vei tea tasokatakiana. 

8Go tasoki midiria vausiana ki mataisau, waina e doko asa, waina e dasoki a asa, 
ega tapala nawosiana kakana, go ega vei tea sikai maau ma nae; tea ni kold, tea 
ni tea kesakesa, go tea miala‐kesakesa, go tea miala‐kalakala, go linen vilokiana 
wia. 

9Go p̃a tape vatu ni natap̃alakisi dua, po dae midiri ara nagisa maga ni Israel 
natuna maga: 

10Elatesa ni nagisada maga euga toko vatu sikai, go nagisa maga ni elatesa waina 
eu ko doko euga toko vatu kerua, euga tapala navakilinaana adeada. 

11Nawosiana ki tea tae midiri vatu, dapala natae‐midiriana maga ni tea vulusoki 
sikai, p̃a tae midiri vatu dua wanogoe, pae nagisa maga ni Israel natuna maga: 
p̃a mari ra eroga vei tea taligoroana ki tea taligoro maga ni kold. 

12Go p̃a toropusi vatu dua wanogoe eroga toko napau maga ni efod, naga eroga 
magi Israel natuna maga pei vatu ni namidoakilagatiana: go Aaron ega tapetape 

nagisada maga narae ni Yehovah doko napauna dua naga ega vei 
namidoakilagatiana sikai. 

13Go p̃a mari tea taligoro ni kold: 

14Go namori dua ni kold tautau; p̃a mari ra eroga vei viria dua, nawosiana ni tea 
viriana: go p̃a toropusi namori viriana dua wanogoe eroga toko tea taligoro dua 
wanogoe. 

15Go p̃a mari tea taurum̃a sikai ni navasap̃otaeana, nawosiana ki tea vausi 
midiria mataisau; p̃a mari a ega tapala nawosiana ni efod; p̃a mari a ega vei tea 
ni kold, tea ni tea kesakesa, go tea miala‐kesakesa, go tea miala‐kalakala, go linen 
vilokiana wia. 

16Ega vei p̃alavati go tea vekeruakiana; nakisitotowoana sikai ega vei 
navarauana kakana, go nakisitotowoana sikai ega vei naweleweleana kakana. 

17Go p̃a vakavuro paki asa navakavuroana ni vatu, ovara pati ni vatu: ovara sikai 
ni sardius, topas, go karbunkel ega vei ovara vea; 

18Go ovara kerua ega vei emerald sikai, safir sikai, go daimond sikai; 

19Go ovara ketolu ega vei yasinth sikai, akate sikai, go amethust sikai; 

20Go ovara kevati ega vei berul sikai, go natap̃alakisi sikai, go yasper sikai: euga 
vei tea taligoroana ki kold doko navakavuroana kakada maga. 

21Go vatu maga wanogoe euga vae nagisa maga ni Israel natuna maga, rualima 
sikai tamate dua, euga vae nagisada; dapala natae‐midiriana maga ni tea 
vulusoki sikai, sara naatam̃oli euga vae nagisada sikasikai sarasara ra, euga vei 
agi naworaworana rualima sikai tamate dua. 

22Go p̃a mari eroga toko tea taurum̃a namori dua dapala viria dua, nawosiana ni 
tea viriana ni kold tautau. 

23Go p̃a mari eroga toko tea taurum̃a rig dua ni kold, go p̃a toropusi rig dua 
wanogoe eroga toko namatap̃ago dua ni tea taurum̃a. 

24Go p̃a toropusi namori viriana dua ni kold wanogoe eroga toko rig dua waina 
ero doko namatap̃ago dua ni tea taurum̃a. 

25Go namatap̃ago dua kerua ni namori viriana dua p̃a toropusi ra eroga toko tea 
taligoro dua wanogoe, go p̃a toropusi ra eroga toko napau dua ni efod, paki kivea 
kakana. 

26Go p̃a mari rig dua ni kold, go p̃a toropusi ra eroga toko namatap̃ago dua ni tea 
taurum̃a, doko nadigina waina e paki taleva ni efod waina e paki ekopu. 

27Go p̃a mari rig dua ni kold, po doropusi ra eroga toko napau dua ni efod etano, 
paki kivea kakana, m̃aladigi ki natasokatakiana kakana, elagi ni tasoki midiria 
vausiana ki mataisau ni efod. 

28Go euga tuti tea taurum̃a pae rig kakana dua paki rig dua ni efod ki natali sikai 
ni tea kesakesa, naga ega toko tasoki midiria vausiana ki mataisau ni efod, go 
naga tea taurum̃a ega ta pei tea veresiana m̃elu dua ki efod mau. 

29Go Aaron ega tapetape nagisa ni Israel natuna maga doko tea taurum̃a ni 
navasap̃otaeana doko nap̃op̃ona, ragi waina ega vaki ekopu ni tokora tapu, naga 
ega vei namidoakilagatiana sikai narae ni Yehovah sara ragi. 

30Go p̃a toropusi euga toko tea taurum̃a ni navasap̃otaeana Urim go Tummim; 
go euga toko nap̃op̃o ni Aaron ragi waina ega vaki ekopu narae ni Yehovah: go 
Aaron ega tapetape navasap̃otaeana ni Israel natuna maga doko nap̃op̃ona 
narae ni Yehovah sara ragi. 

31Go p̃a mari sugoro varau ni efod ni tea kesakesa mau. 

32Go malo masai sikai ni nap̃auna ega toko m̃aleoputo kakana: nadigi ni malo 
masai kakana ega vilake tea silae sikai daliviri, nawosiana ki tea vausi, ega tapala 
malo masai ni sugoro sikai ni navakalo naga ega ta mawora mau. 

33Go p̃a mari euga toko namatap̃agona maga pomekranet magi ni tea kesakesa, 
go ni tea miala‐kesakesa, go ni tea miala‐kalakala, doko namatap̃agona maga 
daliviri; go bell maga ni kold namawota kakada daliviri: 

34Bell sikai ni kold go pomekranet sikai, bell sikai ni kold go pomekranet sikai, 
doko namatap̃ago maga ni sugoro varau daliviri. 

35Go ega toko Aaron naga ega suasua: go nadaleona ega vei tea rogoana ragi 
waina ega vaki ekopu ni tokora tapu narae ni Yehovah, go ragi waina ega tave 
umai, naga ega ta mate mau. 

36Go p̃a mari tea welewelea sikai ni kold tautau, go p̃a tae midiri asa, dapala 
natae‐midiriana maga ni tea vulusoki sikai, TEA TAPU KI YEHOVAH. 

37Go p̃a toropusi a ega toko natali sikai ni tea kesakesa, go ega toko tap̃au 
vivisiana; ega toko kivea ni tap̃au vivisiana. 

38Go ega toko narae ni Aaron, go Aaron ega tapetape namarinaleotageleana ni 
tea tapu maga waina Israel natuna maga euga wo dapugoro e doko navituaana 
tapu adeada mamau puti; go ega toko naraena sara ragi, naga euga vei tea 
saup̃iakiana narae ni Yehovah. 

39Go p̃a vausi midiria duakotokotovi a sugoro tokop̃ai nawilina ni linen wia, go 
p̃a mari tap̃au vivisiana sikai ni linen wia, go p̃a mari tasoki sikai, nawosiana ki 
tea turi‐midiria. 

40Go p̃a magi Aaron natuna maga mari sugoro maga tokop̃ai nawilida, go p̃a 
madeada mari tasoki maga, go p̃a madeada mari tap̃au vivisiana varau ni 
nasamasamaana go ni narekeikiana. 

41Go p̃a sugoro taim̃a Aaron ara, go natuna maga sikoti a; go p̃a vuvurai ki da, po 
pakavuro nam̃elearuda, po dapugoro ra, naga euga maginau suasua nawosiana 
ki tea viri. 

42Go p̃a madeada mari vasiana vuru maga ni linen waina euga kovagoro 
nap̃okasi ni nam̃alam̃alaana adeada, euga vae nawareda pa pa paki namaoda: 

43Go euga toko Aaron go natuna maga, ragi waina euga vaki ekopu ni tap̃aup̃au 
ni nasaisaiana, kite ragi waina euga umai paki m̃aladigi ki wede ni naviriana 
naga euga suasua tokora tapu; naga euga ta dapetape namarinaleotageleana, po 
mate mau: ega vei natawonakiana sikai waina ega tu du po du mau du paki nia 
go paki naworaworana maga waina euga wo edakugoro e. 

Eksodas 29 

1Go tea waia e pei naleo waina p̃a mari a paki da naga p̃a tapugoro ra asa, naga 
euga maginau suasua nawosiana ki tea viri: p̃a vuati kau natuna anoai sikai go 
shiip anoai dua tea mamaau p̃ia, 

2Go bred waina leven e dika asa, go keke turuturua maga waina leven e dika ara 
waina eu pai tea sariana ki naroro, go keke manivenive maga waina leven e dika 
ara waina eu pei tea vuvuraikiana ki naroro: p̃a mari ra euga vei tea ni flaur wia 
ni whiit. 

3Go p̃a toropusi ra euga toko p̃olo sikai, do dape ra umai paki m̃aladigi doko p̃olo 
wanogoe, go kau anoai wanogoe go shiip anoai dua wanogoe. 

4Go p̃a viragi Aaron go natuna maga euga umai paki m̃aladigi ki namata ni 
tap̃aup̃au ni nasaisaiana, go p̃a sarue ra ki noai. 

5Go p̃a tape sugoro maga wanogoe, po sugoro Aaron ki sugoro tokop̃ai nawilina, 
go ki sugoro varau ni efod, go ki efod, go ki tea taurum̃a, go p̃a tasoki a ki tasoki 
midiria vausiana ki mataisau ni efod: 

6Go p̃a sawa ki tap̃au vivisiana ega toko nap̃auna, go p̃a doropusi diadem tapu 
ega toko tap̃au vivisiana. 

7Go p̃a tape naroro ni navuvuraiana, po da ki nia nap̃auna, po puvurai ki nia. 

8Go p̃a viragi natuna maga umai paki m̃aladigi, go p̃a sugoro ra ki sugoro tokop̃ai 
nawilida maga. 

9Go p̃a tasoki ra ki tasoki maga, Aaron go natuna maga, go p̃a vivisi tap̃au varau 
maga euga toko ara: go naveitea‐viri‐ana ega vei adeada, pae natawonakiana 

sikai waina ega tu do po du mau du: go p̃a vakavuro nam̃elearu ni Aaron go 
nam̃elearu ni natuna maga. 

10Go p̃a viragi kau anoai sikai umai paki m̃aladigi paki narae ni tap̃aup̃au ni 
nasaisaiana: go Aaron go natuna maga euga toropusi nam̃elearuda maga nap̃au 
ni kau anoai wanogoe. 

11Go p̃a mari punue kau anoai wanogoe narae ni Yehovah pisari namata ni 
tap̃aup̃au ni nasaiaiana. 

12Go p̃a tape kovia nada ni kau anoai wanogoe, po doropusi a ega toko napati 
maga ni wede ni naviriana ki nakinim̃a; go p̃a taki puti nadfa pisari nalake ni 
wede ni naviriana. 

13Go p̃a tape puti nap̃eletia waina e kovagoro namaritana maga, go nalaolaona 
waina e doko nadanikapuna, go nap̃elekevatuna dua, go nap̃eletia waina e doko 
ara, go p̃a tap̃ara ki do wede ni naviriana. 

14Ma nap̃okasi ni kau anoai wanogoe, go nawilina, go nataena, p̃a tap̃ara ki da ki 
nakapu etaku ni tokora ni nam̃wenakiana: nae e pei naviriana sikai ni 
namarinaleosaana. 

15Go p̃a vuati shiip anoai sikai; go Aaron go natuna maga euga toropusi 
nam̃elearuda nap̃au ni shiip anoai wanogoe. 

16Go p̃a mari punue shiip anoai wanogoe, go p̃a tape nadana, po meseura ki nia 
paki wede ni naviriana daliviri. 

17Go p̃a takotokotovi shiip anoai wanogoe, po sarue namaritana maga, go 
natuana maga, po doropusi ra euga visari namakotokoto kakana maga, go 
nap̃auna. 

18Go p̃a tap̃ara ki shiip anoai wanogoe mamau wede ni naviriana: nae e pei 
naviriana tap̃arakiana sikai paki Yehovah: e pei naõ lolo sikai naviriana sikai pae 
nakapu paki Yehovah. 

19Go p̃a vuati shiip anoai kerua; go Aaron go natuna maga euga toropusi 
nam̃elearuda maga nap̃au ni shiip anoai wanogoe. 

20Go p̃a mari punue shiip anoai wanogoe, po dape kovai nadana, po doropusi a 
ega toko namatap̃ago ni nadaliga ni matua ni Aaron, go namatap̃ago ni nadaliga 
ni matua maga ni natuna maga, go kini lapa ni nam̃elearuda ni matua maga, go 
kini lapa ni natuada ni matua maga, po meseura ki nada wanogaoe paki wede ni 
naviriana daliviri. 

21Go p̃a tape kovai nada waina e doko wede ni naviriana, go kovai ni naroro ni 
navuvuraiana, po meseura ki nia paki Aaron, go paki sugoro aneana maga, go 
paki natuna maga go paki sugoro maga ki natuna maga sikoti a: go nae ega tapu, 

go sugoro aneana maga, go natuna maga, go sugoro maga ki natuna maga sikoti 
a. 

22Go p̃a tape m̃elu dua ki shiip anoai wanogoe nap̃eletia, go napuena 
m̃anopunopu, go nap̃eletia waina e kovagoro namaritana maga, go nalaolao ni 
nadanikapuna, go nap̃elekevatuna dua, go nap̃eletia waina e doko ara, go 
natuana ni matua; nalakena nae e pei shiip anoai sikai ni navakavuroena: 

23Go m̃olim̃oli sikai ni bred, go keke turuturua sikai ni bred ni naroro, go keke 
manivenive sikai, m̃elu dua ki p̃olo ni bred waina leven e dika asa waina e doko 
narae ni Yehovah: 

24Go p̃a toropusi puti a euga toko nam̃elearu dua ni Aaron, go nam̃elearu maga 
ni natuna maga; go p̃a salesalea ki da euga vei navituaana salesaleakiana sikai 
narae ni Yehova. 

25Go p̃a tape ra m̃elu dua ki nam̃elearuda maga, po dap̃ara ki da wede ni 
naviriana euga sake nvairiana tap̃arakiana wanogoe, euga vei nap̃o lolo sikai 
narae ni Yehovah: nae e pei naviriana sikai pae nakapu paki Yehovah. 

26Go p̃a tape nagorogoro ni shiip anoai ni navakavuroana waina e pei agi Aaron, 
go p̃a salesalea ki nia ega vei navituaana salesaleakiana sikai narae ni Yehovah; 
go ega vei anigo matele. 

27Go p̃a tapugoro nagorogoro ni navituaana salesaleakiana go natua ni 
navituaana sikosikoviana, waina e pei tea salesaleakiana, go waina e pei tea 
sikosikoviana, ni shiip anoai ni navakavuroana, ni tea waina e pei agi Aaron, go 
ni tea waina e pei agi natuna maga: 

28Go ega magi Aaron go natuna maga pei natawonakiana sikai waina ega tu du 
po du mau du, waina Israel natuna maga euga to mari a: nalakena nae e pei 
navituaana sikosikoviana sikai: go ega vei navituaana sikosikoviana sikai waina 
Israel natuna maga euga to mari a m̃elu naviriana maga ni navituaana ni 
natam̃ateana adeada maga, navituaana sikosikoviana adeada paki Yehovah. 

29Go sugoro tapu maga waina eu pei agi Aaron euga vei agi natuna maga waina 
euga wo edakugoro e, naga euga vei tea vuvuraikiana ara go naga nam̃elearuda 
euga vei tea vakavuroana ara. 

30Naaleatia larua tea kaka ni natuna maga waina e pei tea viri doko oli a ega suni 
ra, ragi waina ega umai paki ekopu ni tap̃aup̃au ni nasaisaiana naga ega suasua 
ekopu ni tokora tapu. 

31Go p̃a vuati shiip anoai ni navakavuroana, po peni nap̃okasina tokora tapu 
sikai. 

32Go Aaron go natuna maga euga kani nap̃okasi ni shiip anoai wanogoe, go bred 
waina e doko p̃olo, pisari namata ni tap̃aup̃au ni nasaisaiana. 

33Go euga kani tea maga waina natap̃augoroana e pei tea mariana ara, naga 
nam̃elearuda euga vei tea vakavuroana asa go naga euga vei tea tapugoroana 
asa: ma naatam̃oli p̃ota sikai ega ta gani ra mau, nalakena eu dapu. 

34Go seara kaka ni nap̃okasi ni navakavuroana, kite seara kaka ni bred, e pe 
tupele pa pa paki malip̃ogi, go p̃a tap̃ara ki tea tupele ki nakapu: ega ta pei tea 
kaniana mau, nalakena nae e dapu. 

35Go p̃a mari tapala nogoe paki Aaron, go paki natuna maga, ega tapala tea 
mamau puti waina a dip̃aki‐go asa: p̃a vakavuro nam̃elearuda naaleatia larua. 

36Go sara naaleatia p̃a mari kau natuna anoai ni naviriana ni namarinaleosaana 
nalakena natap̃augoroana maga: go p̃a mari wede ni naviriana ega tautau ragi 
waina p̃a maneana mari natap̃augoroana; go p̃a vuvurai ki nia naga p̃a tapugoro 
e. 

37Naaleatia larua p̃a magi wede ni naviriana mari natap̃augoroana, po dapugoro 
e: go wede ni naviriana ega tapu p̃arua liu; sara naleo waina euga kisidogo wede 
ni naviriana euga tapu. 

38Go tea waia e pei tea waina p̃a mari a doko wede ni naviriana; shiip natuna dua 
ni natau sikai sara naaleatia sara ragi. 

39Shiip natuna sikai p̃a mari a malip̃ogi; go shiip natuna kerua p̃a mari a ragi 
melu: 

40Go namagovai kerualima sikai ni efah sikai ni flaur wia waina e pei tea sariana 
ki namagovai kevati ni hin sikai ni naroro tukiana; go namagovai kevati ni hin 
sikai ni waine, navituaana takiana sikai, eroga vilake shiip natuna sikai. 

41Go shiip natuna kerua p̃a mari a ragi m̃elu, go p̃a mari paki nia ega tapala 
navituaana ni flaur ni malip̃ogi, go ega tapala navituaana takiana kakana, ega vei 
nap̃o lolo sikai, naviriana sikai pae nakapu paki Yehovah. 

42Ega vei naviriana tap̃arakiana sikai ni sara ragi usuraki tagona animu maga 
pisari namata ni tap̃aup̃au ni nasaisaiana narae ni Yehovah: tokora waina tuga 
wo saisai asa, naga aga vasa paki‐go asa. 

43Go tokora wanogoe kinau go Israel natuna maga tuga wo saisai asa; go ega wo 
pei ytea tapugoroana ki nasamasamaana aginau. 

44Go aga wo dapugotro tap̃aup̃au ni nasaisaiana, go wede ni naviriana: go Aaron 
go natuna maga aga wo dapugoro ra, naga euga maginau suasua nawosiana ki 
tea viri. 

45Go aga wo doko m̃aleoputo ni Israel natuna maga, go aga wo pei Sup̃e adeada. 

46Go euga wo atae naga kinau a pei Yehovah Sup̃e adeada, waina a piragi lua ra 
m̃elu dua ki navanua ni Ityipt umai, naga aga toko m̃aleoputo kakada: Kinau a 
pei Yehovah Sup̃e adeada. 

Eksodas 30 

1Go p̃a mari wede sikai ni natap̃arakiana ni tea ni nap̃o wia: p̃a mari a ega vei tea 
ni nakau akasia. 

2Kubit sikai ega vei navarauana kakana, go kubit sikai naweleweleana kakana; 
ega vei p̃alavati: go kubit dua ega vei navakilagiana kakana: napati kakana maga 
euga vei tea sikai maau ma nae. 

3Go p̃a kalutigoro e ki kold tautau, elagi kakana, go nalakena maga daliviri, go 
napati kakana maga; go p̃a maneana mari navivina sikai ni kold daliviri. 

4Go p̃a maneana mari rig ni kold ega rua etano ni navivina, eroga toko vidina 
dua, p̃a mari ra eroga toko navidina dua; go eroga wo pei nalia maga ni tea vavau 
maga waina euga vausi a ara. 

5Go p̃a mari tea vavau maga eroga vei tea ni nakau akasia, go p̃a vulutigoro ra ki 
kold. 

6Go p̃a toropusi a ega toko narae ni tea taugorop̃otae waina e dau pisari areka ni 
nanoasokisokiana, narae ni tea tap̃augoro waina e dap̃augoro 
nanoasokisokiana, tokora waina toroga wo saisai asa. 

7Go Aaron ega tap̃ara ki tea ni nap̃o wia ni nasei lolo maga asa: ega tap̃ara ki nia 
sara malip̃ogi, ragi waina e mari m̃ata ki nasulu maga. 

8Go ragi waina Aaron e sawa ki dokoni nasulu maga ragi melu, ega tap̃ara ki nia, 
tea ni nap̃o wia sikai ni sara ragi narae ni Yehovah usuraki tagona animu maga. 

9Kuga ta pitua ki tea ni nap̃o wia p̃ota seara asa mau, go ki naviriana tap̃arakiana 
seara asa mau, go ki navituaana ni navinaga seara asa mau; go kuga ta daki 
navituaana takiana seara asa mau. 

10Go Aaron ega mari natap̃augoroana doko napati kakana maga ega vaka sikai 
natau sikai: ega maneana mari natap̃augoroana ki nada ni naviriana ni 
namarinaleosaana ni natap̃augoroana maga ega vaka sikai natau sikai usuraki 
tagona animu maga: nae e pei tea tapu p̃arua liu ki Yehovah. 

11Go Yehovah e pasa paki Moses, po naga, 

12Ragi waina ku dape naveveana ni Israel natuna maga, pae tea kakada maga 
waina eu pei tea veveana, ragi wanogoe sara naatam̃oli euga vitua ki naulu sikai 
ni natap̃augoro‐naatada‐ana paki Yehovah ragi waina ku peve ra; naga te 
naatugiana sikai ega ta doko m̃aleoputo kakada mau, ragi waina ku peve ra. 

13Euga vitua ki tea waia, tea mamau puti waina eu duagoto paki tea veveana 
maga, namagovai ni shekel sikai ega sikasikai sarasara ra, pae shekel ni tokora 
tapu: (Cerah rualima dua eu pei shekel sikai:) namagovai ni shekel sikai ega vei 
navituaana sikai paki Yehovah. 

14Tea mamau puti waina eu duagoto paki tea veveana maga, pae tea ni natau 
rualima dua go pakilagi, euga vitua ki navituaana ki Yehovah. 

15Tea vei sogolapa ega ta pitua ki tea warua liu sa mau, go tea tika ega ta pitua 
ki tea kiki liu namagovai ni shekel mau, ragi waina eu pitua ki navituaana ki 
Yehovah, naga ega magi naatamu maga mari natap̃augoroana. 

16Go p̃a tape silver ni natap̃augoroana maga ki Israel natuna maga, go p̃a vitua 
ki nia paki nasuasuaana ni tap̃aup̃au ni nasaisaiana; naga ega magi Israel natuna 
maga pei namidoakilagatiana sikai narae ni Yehovah, naga ega magi naatamu 
maga mari natap̃augoroana. 

17Go Yehovah e pasa paki Moses, po naga, 

18P̃a mari tea vavano sikai ni brass, go laketano kakana ni brass, naga euga 
vavano asa: go p̃a toropusi a namawota ni tap̃aup̃au ni nasaisaiana go ni wede 
ni naviriana, go p̃a toropusi noai asa. 

19Go Aaron go natuna maga euga vavano ki nam̃elearuda go ki natuada asa: 

20Ragi waina eu paki ekopu ni tap̃aup̃au ni nasaisaiana euga vavano ki noai, naga 
euga ta mate mau; kite ragi waina eu rumai paki m̃aladigi ki wede ni naviriana 
naga euga suasua, naga euga tap̃ara ki naviriana sikai pae nakapu paki Yehovah: 

21Go euga vavano ki nam̃elearuda go ki natuada, naga euga ta mate mau: go ega 
vei natawonakiana sikai paki da pa pa ega tu du po du mau du, paki nia go paki 
naworaworana usuraki tagona adeada maga. 

22Go Yehovah e pasa paki Moses, po naga, 

23Go nigo p̃a tape paloti paki‐go nap̃au ni tea ni nap̃o wia maga, ni murra sara 
shekel p̃onotia lima, go ni sinamon lolo namagovai ni tea wanogoe, p̃onotia dua 
go rualima lima, go ni kalamo lolo p̃onotia dua go rualima lima, 

24Go ni kassia p̃onotia lima, pae shekel ni tokora tapu, go ni naroro oliva hin 
sikai: 

25Go p̃a mari a ega vei naroro ni navuvuraiana tapu sikai, naroro lolo sariana 
sikai, nawosiana ki tea mari naroro lolo mataisau: ega vei naroro ni 
navuvuraiana tapu sikai. 

26Go p̃a vuvurai ki tap̃aup̃au ni nasaisaiana asa, go areka ni nanoasokisokiana, 

27Go wede ni naloriki kakana mamau puti, go nakau ni nasulu go naloriki kakana 
maga, go wede ni natap̃arakiana ni tea ni nap̃o wia, 

28Go wede ni naviriana tap̃arakiana go naloriki kakana mamau puti, go tea 
vavano go laketano kakana. 

29Go p̃a tapugoro ra, naga euga tapu p̃arua liu: sara naleo waina eu kisidogo ra 
euga tapu. 

30Go p̃a vuvurai ki Aaron go natuna maga, po dapugoro ra, naga euga maginau 
suasua nawosiana ki tea viri. 

31Go p̃a vasa paki Israel natuna maga, po naga, Tea wanogoe ega vei naroro ni 
navuvuraiana tapu aginau sikai usuraki tagona animu maga. 

32Ega ta pei tea takiana paki nap̃okasi ni naatam̃oli mau, go kuga ta mari tea 
takiusi a pae totowo kakana mau: nae e dapu, go ega vei tea tapu aginau. 

33Naata waina e sari seara dakiusi a, go naata waina e doropusi seara kakana te 
naatam̃oli p̃ota sikai, ega vei tea taeluaana m̃elu dua ki narei aneana. 

34Go Yehovah e noa ki Moses, e naga, P̃a tape paloti paki‐go nasei lolo maga, 
nataf, go onuha, go helebenah; nasei lolo maga go libano tautau: totowo sikai ega 
sarasara ra; 

35Go p̃a mari a ega vei tea ni nap̃o wia, naroro lolo sikai nawosiana ki tea mari 
naroro lolo mataisau, tea sapuriana ki natasimena, tea tautau, tea tapu: 

36Go p̃a tuki p̃oroworosi seara kakana ega vei nam̃otam̃ota, go p̃a toropusi seara 
kakana narae ni nanoasokisokiana ekopu ni tap̃aup̃au ni nasaisaiana, tokora 
waina toroga wo saisai asa: ega vei tea tapu p̃arua liu animu. 

37Go tea ni nap̃o wia wanogoe waina p̃a mari a, kuga ta dum̃amu manimu mari 
seara pae totowo kakana mau: ega vei tea tapu anigo agi Yehovah. 

38Naata waina ega wo mari tea takiusi a, naga ega sidogo e, ega vei tea taeluaana 
m̃elu dua ki narei aneana. 

Eksodas 31 

1Go Yehovah e pasa paki Moses, po naga, 

2P̃a vunusi, a soso pae nagisana Besalel natu ni Uri, natu ni Hur, ni naworawora 
ni Yudah. 

3Go a pakavuro e ki Naata ni Sup̃e, doko namanumatuaana, go doko 
namidoakiataeana, go doko naataeana, go doko sara nawosiana visarasara 
maga, 

4Naga ega midoaki nawosiana maga ni naveimataisauana, naga ega wosiwosi 
kold, go silver, go brass, 

5Go natae‐midiri‐vatu‐ana agi navakavuroana, go natae‐midirinakau‐ana naga 
ega wosiwosi sara nawosiana visarasara maga. 

6Go kinau, p̃a leo, a pitua ki sikoti a Oholiab, natu ni Ahisamah, ni naworawora 
ni Dan; go a doropusi namanumatuaana doko nap̃op̃o ni tea maga waina eu pei 
tea vei p̃op̃o manumatua, naga euga mari tea mamau puti waina a dip̃aki‐go asa: 

7Tap̃aup̃au ni nasaisaiana, go areka ni nanoasokisokiana, go tea tap̃augoro 
waina e doko elagi asa, go naleo mamau puti ni Tap̃aup̃au; 

8Go wede ni naloriki kakana maga, go nakau ni nasulu tautau go naloriki kakana 
mamau puti, go wede ni natap̃arakiana ni tea ni nap̃o wia; 

9Go wede ni naviriana tap̃arakiana go naloriki kakana mamau puti, go tea 
vavano go laketano kakana; 

10Go sugoro vausim̃atakiana maga, go sugoro tapu maga agi Aaron tea viri, go 
sugoro maga ki natuna maga, naga euga suasua nawosiana ki tea viri; 

11Go naroro ni navuvuraiana, go tea ni nap̃o wia ni nasei lolo maga agi tokora 
tapu: euga mari ega tapala tea mamau puti waina a dip̃aki‐go asa. 

12Go Yehovah e pasa paki Moses, po naga, 

13Go nigo p̃a vasa paki Israel natuna maga, po naga, Lomau kuga vavaigoro 
sabbath aginau maga: nalakena nae e pei navaivaiana sikai namawota kakagu go 
kakamu usuraki tagona animu maga; naga kuga atae naga kinau a pei Yehovah 
waina a do dapugoro mu. 

14Go kuga vavaigoro sabbath; nalakena nae e pei tea tapu animu: naata waina e 
mari a e pei tea m̃oli ega vei tea maripunueana lomau: nalakena tea maga waina 
eu mari nawosiana asa, naata maga wanogoe euga vei tea taeluaana m̃elu dua ki 
m̃aleoputo ni narei adeada. 

15Naaleatia latesa nawosiana ega vei tea mariana asa; ma naaleatia kelarua e pei 
sabbath ni namaromaroana warua, tea tapu ki Yehovah: tea maga waina eu mari 
nawosiana naaleatia ni sabbath, euga vei tea maripunueana lomau. 

16Go Israel natuna maga euga vavaigoro sabbath, naga euga mari sabbath 
usuraki tagona adeada maga, ega vei navasasokiana waina ega tu du po du mau 
du. 

17Nae e pei navaivaiana sikai namawota kakagu go ni Israel natuna maga pa pa 
ega tu du po du mau du: nalakena naaleatia latesa Yehovah e mari nakoroatelagi 
go maramana, go naaleatia kelarua e doko dorogo asa po maromaro. 

18Go e dua Moses, ragi waina e pasa pusum̃aki sua paki nia tava Sinai, tea 
welewelea dua wanogoe ni nanoasokisokiana, tea welewelea dua ni vatu, tea 
midiriana ki nakini ni Sup̃e. 

Eksodas 32 

1Go ragi waina narei eu punusi naga Moses e mari daliali siwo pae tava umai, 
narei eu saisai pa punusi Aaron, po noa ki nia, eu naga, P̃a tuleana, p̃a maginami 
mari sup̃e maga waina euga vea ki gami pano; nalakena Moses waia, naatam̃oli 
waina e piragi lua gami m̃elu dua ki navanua ni Ityipt sake umai, au da atae tea 
waina e mari a mau. 

2Go Aaron e noa ki da, e naga, Kuga kakaro lua vakadaliga maga ni kold, waina 
eu doko nadaliga maga ni amugoroi maga, go ni natumu naanoai maga, go ni 
natumu nagoroi maga, go kuga tape ra umai paki nau. 

3Go narei mamau eu kakaro lua vakadaliga maga ni kold waina eu doko 
nadaligada, po dape ra umai paki Aaron. 

4Go e dape a ki nam̃elearuda, po mari dawona ki nia ki p̃eseu sikai, po mari a e 
pei kau natuna anoai takiana sikai: go eu naga, Tea waia e pei sup̃e anigo, Israel 
O, waina e piragi lua ko m̃elu dua ki navanua ni Ityipt sake umai. 

5Go ragi waina Aaron e punusi tea wanogoe, e davagi wede ni naviriana sikai 
naraena; go Aaron e pioso dogorogo, po naga, Nasaisaiana sikai agi Yehovah 
matamai. 

6Go eu duleana malip̃ogi sa matamai ki nia, po pitua ki naviriana tap̃arakiana 
maga po piragi naviriana maga ni natam̃ateana umai paki m̃aladigi; go narei eu 
do natano naga euga kanikani po munu, go eu duleana naga euga p̃arowaro. 

7Go Yehovah e pasa paki Moses, e naga, P̃a vano, p̃a siwo pano, nalakena narei 
anigo, waina ku piragi lua ra m̃elu dua ki navanua ni Ityipt sake umai, eu p̃o 
dum̃ada mari sa ki da: 

8Eu po dawasi m̃araverave m̃elu dua ki napua waina a dip̃aki da asa: eu po 
dum̃ada madeada mari kau natuna anoai takiana sikai, po suai natano paki nia, 
po mari naviriana paki nia, po naga, Tea waia e pei sup̃e anigo Israel O, waina e 
piragi lua ko m̃elu dua ki navanua ni Ityipt sake umai. 

9Go Yehovah e noa ki Moses, e naga, A po punusi narei waia, go p̃a leo, eu pei 
narei ni noa kasua: 

10Go ragi waia p̃a toro au, naga namaetoana aginau ega vavaga dip̃a ra, go naga 
aga mari ra euga mavunuvunu: go aga wo mari ko p̃a wo pei nalauna warua sikai. 

11Go Moses e pavara ni Yehovah Sup̃e aneana, po naga, Yehovah, ekasana 
namaetoana anigo e pavaga dip̃a narei anigo, waina ku piragi lua ra m̃elu dua ki 
navanua ni Ityipt umai ki nakasuaana warua go ki nam̃elearu kasua sikai? 

12Ekasana naka ni Ityipt euga noa, po naga, E piragi lua ra paki nasaana, naga 
ega mari punue ra tava maga, go naga ega mari ra euga mavunuvunu m̃elu dua 

ki narae ni maramana? P̃a maradoa m̃elu dua ki navivitinuana ni namaetoana 
anigo, po midoaki piri nasaana waia dip̃a narei anigo. 

13P̃a midoaki Abraham, Isaak, go Israel, tea suasua anigo maga, waina ku pivisa 
pae ako paki da, po noa ki da, naga, Aga wo mari naworaworamu euga wo laapa 
dapala m̃asoe maga ni nakoroatelagi, go navanua mamau waia waina a noa e aga 
wo dua naworaworamu asa, go euga wo peanipioli ki nia pa pa ega tu du po du 
mau du. 

14Go Yehovah e midoaki piri nasaana waina e noa naga ega mari a paki narei 
aneana. 

15Go Moses e dum̃ana doa e po siwo pae tava pano, go tea welewelea dua ni 
nanoasokisokiana ero doko nam̃elearuna; tea welewelea waina ero pei tea 
midiriana taleva dua kakada; ero pei tea midiriana taleva sikai go taleva kerua. 

16Go tea welewelea wanogoe ero pei nawosiana ki Sup̃e, go namidiriana 
wanogoe e pei namidiriana ki Sup̃e, tea tae‐midiriana doko tea welewelea dua 
wanogoe. 

17Go Yoshua e dogo nadaleo ni narei doko namarip̃araiana adeada, go e noa ki 
Moses, e naga, Nadaleo ni navakalo e doko tokora ni nam̃enakiana. 

18Go e naga, E da pei nadaleo ni tea maga waina eu pioso nalakena eu marimatua 
mau, go e da pei nadaleo ni tea maga waina eu pioso nalakena eu pei tea 
marimatuakiana mau; ma e pei nadaleo ni tea maga waina eu lega waina kinau 
a dogo e. 

19Go e pakilina, ragi waina e umai paki m̃aladigi ki tokora ni nam̃enakiana, naga 
e punusi kau natuna anoai wanogoe go nasaleana: go namaetoana ki Moses e 
pavaga, go e nadi ki tea welewelea dua ero m̃elu dua ki nam̃elearuna dua, po 
mari p̃oraworae ra etano ni tava. 

20Go e dape kau natuna anoai waina eu mari a, po dap̃ara ki nia ki nakapu, po 
mari p̃oroworosi a pa pa e pei nam̃otam̃ota, po sapura ki nia paki noai, po mari 
Israel natuna maga eu munugi a. 

21Go Moses e noa ki Aaron, e naga, Narei waia eu mari nasava paki‐go, e pei 
nalakena ku piragi namarinaleosaana warua sikai umai paki da? 

22Go Aaron e naga, Namaetoana ki nawota aginau ega ta pavaga mau: nigo ku 
atae narei naga eu doko nasaana. 

23Go eu noa ki nau, eu naga, P̃a maginami mari sup̃e maga waina euga vea ki 
gami pano: nalakena Moses waia, naatam̃oli waina e piragi lua gami m̃elu dua ki 
navanua ni Ityipt sake umai, au da atae tea waina e mari a mau. 

24Go a noa ki da, a naga, Naata maga waina eu peani kold seara euga kakaro lua 
e; go eu dua au asa: go a nadi ki nia paki nakapu, go kau natuna anoai waia e 
dave umai. 

25Go Moses e punusi naga narei eu pakaro; nalakena Aaron e kakaro ra naga 
euga vei tea midoakidaoana m̃aleoputo ni tea kokona ki da maga. 

26Go Moses e lawodu namata‐pua ni tokora ni nam̃enakiana, po naga, Naata 
waina e pei agi Yehovah, ega umai punusi au. Go Levi natuna naanoai maga 
mamau puti eu saisai umai punusi a. 

27Go e noa ki da, e naga, Yehovah, Sup̃e ki Israel, e noa dapala waia, e naga, Kuga 
mamau puti doropusi lova animu ega tau namaomu, go kuga surata papiliu pae 
namata‐pua paki namata‐pua usuraki tokora ni nam̃enakiana, go kuga mari 
punue ra, naata ega mari taina, go naata ega mari tana ri, go naata ega mari tea 
ni m̃aladigi ki nia. 

28Go Levi natuna naanoai maga eu mari dapala navasaana ki Moses: go naaleatia 
wanogoe narei eu alagoro pei manu dolu kakada eu dowo. 

29Go Moses e naga, Kuga magi Yehovah dapetape ega vura masoso; nam̃elearu 
ni naata go ni naata ega vura ki natuna go ki taina, naga ega tua mu 
navasam̃atakiana sikai masoso. 

30Go e pakilina matamai ki nia, naga Moses e noa ki narei, e naga, Nimu ku po 
mari namarinaleosaana warua sikai; go ragi waia aga sake pa punusi Yehovah; 
mase a pe wo mari natap̃augoroana dip̃a namarinaleosaana animu. 

31Go Moses e liliu pa punusi Yehovah, po naga, Ai, narei waia eu po mari 
namarinaleosaana warua sikai, po dum̃ada madeada mari sup̃e ni kold sikai. 

32Go ragi waia ku pe tape lua namarinaleosaana adeada; go ku pe ta dape lua e 
mau, p̃a kasi lua au, a pavara ni ko asa, m̃elu dua ki tusi anigo waina ku midiri a. 

33Go Yehovah e noa ki Moses, e naga, Naata waina e mari naleo sa paki nau, aga 
wo kasi lua naata wanogoe m̃elu dua ki tusi aginau. 

34Go ragi waia p̃a vano, p̃a maraki narei paki tokora waina a pasa ki sua ko asa: 
p̃a leo, agelo aginau ega wo pea ki‐go pano: ma naaleatia ni navaratiana aginau 
aga wo parati ra namarinaleosaana adeada. 

35Go Yehovah e atugi narei nalakena eu mari kau natuna anoai waina Aaron e 
mari a. 

Eksodas 33 

1Go Yehovah e pasa paki Moses, e naga, P̃a vano, p̃a m̃elu dua ki tokora waia sake 
pano, nimu ma narei waina ku piragi lua ra m̃elu dua ki navanua ni Ityipt sake 

umai, kuga vaki navanua waina a pivisa paki Abraham, paki Isaak, go paki Yakob 
asa, po naga, Aga wo dua naworaworam̃a asa: 

2Go aga wo dip̃aki lua agelo sikai ega wo pea ki‐go; go aga wo kopasi lua 
naworawora ni Kanaan, go naworawora ni Amor, go naworawora ni Heth, go 
naworawora ni Peris, go naworawora ni Hivah, go naworawora ni Yebus: 

3Kuga vaki navanua sikai waina e sara ki milk go honi: nalakena aga wo da sake 
pano m̃aleoputo kakamu mau, nalakena ku pei narei ni noa kasua: a pe mari ko 
ku pe mavunuvunu napua. 

4Go ragi waina narei eu dogo narogorogoana sa wanogoe, eu susue: go te naata 
e da pilake nalo ni narekeiana aneana maga mau. 

5Go Yehovah e noa ki Moses, e naga, P̃a noa ki Israel natuna maga, p̃a naga, Nimu 
ku pei narei ni noa kasua; a pe sake pano m̃aleoputo kakam̃a ragi kiki sa, a pe 
mari ko ku pe mavunuvunu: go ragi waia p̃a mari nalo ni narekeiana anigo maga 
euga vei tea toroana m̃elu dua ki‐go pano, naga aga atae tea waina aga mari a 
paki‐go. 

6Go Israel natuna maga eu dum̃ada pualua nalo ni narekeiana adeada maga 
kiada pae tava Horeb pa pa pa. 

7Go Moses e dape tap̃aup̃au po sike a etaku ni tokora ni nam̃enakiana, e madu 
uvea ki tokora ni nam̃enakiana; go e soso e ki Tap̃aup̃au ni nasaisaiana. Go e 
pakilina, naga tea mamau puti waina eu laaga Yehovah eu dave paki tap̃aup̃au ni 
nasaisaiana, waina e doko etaku ni tokora ni nam̃enakiana. 

8Go e pakilina, ragi waina Moses e dave paki Tap̃aup̃au pano, naga narei mamau 
eu duleana, po lawodu, sara naatam̃oli eu lawodu pisari namata ni tap̃aup̃au 
adeada, po leousi Moses, pa pa e paki ekopu ni Tap̃aup̃au. 

9Go e pakilina, ragi waina Moses e paki ekopu ni Tap̃aup̃au, naga napopouru 
lawodu e siwo, po lawodu pisari namata ni Tap̃aup̃au: go Yehovah e pasa sikoti 
Moses. 

10Go narei mamau eu punusi napopouru lawodu e lawodu pisari namata ni 
Tap̃aup̃au: go narei mamau eu duleana po suai natano, sara naatam̃oli pisari 
namata ni tap̃aup̃au adeada. 

11Go Yehovah e pasa paki Moses naraena paki naraena, dapala waina naatam̃oli 
sikai e pasa paki tana ri. Go e moro liliu paki tokora ni nam̃enakiana: ma tea 
suasua aneana Yoshua, natu ni Nun, natureai sikai, e da dave m̃elu dua ki 
Tap̃aup̃au mau. 

12Go Moses e noa ki Yehovah, e naga, P̃a vunusi, nigo ku noa ki nau, ku naga, P̃a 
viragi narei waia sake pano: go nigo ku da mari au a atae naata waina p̃a wo 

dip̃aki lua e sikoti au mau. Go nigo ku naga, A atae ko pae nagisam̃a, go naga ku 
pap̃ai nasaup̃iaana namatagu. 

13Go tea wanogoe, a pavara ni ko asa, a pe vap̃ai nasaup̃iaana namatam̃a, p̃a mari 
au aga atae napua anigo maga, go aga wo atae ko, naga aga vap̃ai nasaup̃iaana 
namatam̃a: go p̃a midoa ki nia naga nalauna waia e pei narei anigo. 

14Go e naga, Naraegu ega wo pano sikoti ko, go aga wo dua ko namaromaroana. 

15Go e noa ki nia, e naga, Naraem̃a e pe ta pano sikoti au mau, p̃a ta piragi gami 
pae tokora waia sake pano mau. 

16Go ega wo pei tea ataeana dapale sava naga au pap̃ai nasaup̃iaana namatam̃a, 
kinami ma narei anigo? E da dapala waina ku do pano sikoti gami, go au pei tea 
wotaeluaana, kinami ma narei anigo, pa dua ki narei mamau puti waina eu doko 
narae ni maramana, kite? 

17Go Yehovah e noa ki Moses, e naga, Aga wo moro mari naleo wanogoe, waina 
ku po pasa asa: nalakena ku pap̃ai nasaup̃iaana namatagu, go a atae ko pae 
nagisam̃a. 

18Go e naga, P̃a visei ki nau nasamasamaana anigo, a pavara ni ko asa. 

19Go e naga, Kinau aga wo mari nawiaana aginau mamau ega wo liu naraem̃a, go 
aga wo dogorogo ki nagisa ni Yehovah naraem̃a; go aga wo saup̃ia ki tea waina 
aga wo saup̃ia ki nia, go aga wo maritadodomi tea waina aga wo maritadodomi 
a. 

20Go e naga, Ku mari sa punusi naraegu: nalakena naatam̃oli ega wo da punusi 
au po mauri mau. 

21Go Yehovah e naga, P̃a leo, tokora sikai e doko pisari au, go p̃a wo lawodu vatu 
laketoko; 

22Go ragi waina nasamasamaana aginau ega wo do liu, aga wo doropusi ko 
masap̃ala sikai ni vatu laketoko, go aga wo kovagoro ko ki nam̃elearugu, pa pa 
aga wo liu sua pano, go aga wo dape lua nam̃elearugu, go p̃a wo punusi 
nam̃adugu: 

23Ma naraegu ega wo da pei tea vunusiana mau. 

Eksodas 34 

1Go Yehovah e noa ki Moses, e naga, P̃a manigo dae tea welewelea dua ni vatu 
dakiusi tea vea, go aga wo midiri doko tea welewelea dua wanogoe navasaana 
maga waina eu doko tea welewelea dua vea waina ku mari p̃oraworae ra. 

2Go p̃a vei tea marim̃atakiana sua raki malip̃ogi, go p̃a sake umai malip̃ogi paki 
tava Sinai, go p̃a lawodu raki nau tokora wanogoe nap̃au ni tava. 

3Go te naata sikai ega ta sikoti ko sake umai mau, go te naata sikai ega ta pei tea 
vunusiana te tokora sikai ni tava mau; go navata maga ni shiip go ni naninani go 
navata maga ni kau euga ta ganikani narae ni tava wanogoe mau. 

4Go e dae tea welewelea dua ni vatu dakiusi tea vea; go Moses e duleana malip̃ogi 
loaloa, po sake paki tava Sinai pano, dapala waina Yehovah e dip̃aki sua e, go e 
dape tea welewelea dua ni vatu ero doko nam̃elearuna. 

5Go Yehovah e doko napopouru siwo, po lawodu sikoti a tokora wanogoe, po 
dogorogo ki nagisa ni Yehovah. 

6Go Yehovah e liu naraena, po dogorogo, e naga, Yehovah, Yehovah, Sup̃e 
maritadodomi go saup̃ia, e daliali namaetoana, go e lapalapa nadodomiana go 
nalomauana; 

7E do magi manu maga pavaigoro nadodomiana, e do dape lua 
namarinaleotageleana go natapiriana go namarinaleosaana: go waina ega wo da 
do noa naga sogi e puoli mau; e do parati natuda namarinaleotageleana ki 
tamada, go natuda natuda, tagona ketolu go kevati. 

8Go Moses e mari m̃araverave, po kolo pakitano po suai natano. 

9Go e naga, A pe vap̃ai nasaup̃iaana namatam̃a, Nawota O, Nawota ega vano 
m̃aleoputo kakagami, a pavara ni ko asa; nalakena eu pei narei ni noa kasua, go 
p̃a maginami midoakikorokoro namarinaleotageleana aginami go 
namarinaleosaana aginami, go p̃a viragi gami auga vei tea veanipiolikiana anigo. 

10Go e naga, P̃a leo, kinau aga mari navasasokiana sikai: aga wo mari tea ni 
namagaana maga narae ni narei anigo mamau, waina eu ko da pei tea mariana 
te tokora sikai ni maramana mau, go te nalauna sikai mau: go narei mamau 
waina nigo ku doko m̃aleoputo kakada euga wo punusi nawosiana ki Yehovah, 
nalakena tea waina kinau a naga aga mari a sikoti ko e pei tea mataukiana. 

11P̃a manigo pavaigoro tea waina kinau a dip̃aki‐go asa masoso: p̃a leo, aga 
kopasi lua pa dua ki naraem̃a naworawora ni Amor, go naworawora ni Kanaan, 
go naworawora ni Heth, go naworawora ni Peris, go naworawora ni Hivah, go 
naworawora ni Yebus. 

12P̃a tum̃am̃a pavaigoro ko, ku pe mari navasasokiana sikai paki naatatoko maga 
ni navanua waina nigo ku paki asa pano, e pe vei nasasa sikai m̃aleoputo 
kakam̃a: 

13Ma kuga rakai wede ni naviriana adeada maga, po p̃oka p̃oraworae nasup̃e ni 
vatu adeada maga, go kuga takotokotovi Asherah adeada maga: 

14Nalakena p̃a ta lotu ki te sup̃e p̃ota sikai mau: nalakena Yehovah, waina 
nagisana e pei Totowokasua, e pei Sup̃e totowo kasua: 

15Ku pe mari navasasokiana sikai paki naatatoko maga ni navanua, go eu pe 
maripele dausi sup̃e adeada maga, po mari naviriana paki sup̃e adeada maga, go 
te naata e pe vitautau ako go ku pe kani naviriana aneana seara kakana; 

16Go ku pe magi natum̃a naanoai maga piragi natuda nagoroi maga seara 
kakada, go natuda nagoroi maga eu pe maripele dausi sup̃e adeada maga, po 
mari natum̃a naanoai maga eu pe maripele dausi sup̃e adeada maga. 

17P̃a ta manigo mari te sup̃e takiana sikai mau. 

18P̃a to pavaigoro nasaisaiana ni bred waina leven e dika asa, ega tapala waina a 
dip̃aki‐go asa, ragi tatutakiana kakana atelagi Abib: nalakena atelagi Abib ku 
m̃elu dua ki Ityipt umai asa. 

19Tea mamau puti waina eu pea pakilina eu pei aginau; go katel mamau puti 
anigo waina eu pei tea anoai, tea vea ni kau go ni shiip. 

20Go tea vea ni ass p̃a taulua e ki shiip natuna sikai: go ku pe ta daulua e mau, p̃a 
marip̃ori nanoana. Tea takalapa mamau puti ni natum̃a naanoai maga p̃a taulua 
ra. Go euga ta m̃alam̃ala aru pakilina naraegu mau. 

21Naaleatia latesa p̃a to p̃osiwosi, ma naaleatia kelarua p̃a maromaro asa: ragi ni 
nasisinatano‐ana go ragi ni natagaukotoviana p̃a maromaro asa. 

22Go p̃a to manigo mari nasaisaiana ni wiik maga, tea ni takavea maga ni ragi ni 
natagaukotovi‐whiit‐ana, go nasaisaiana ni ragi ni nalolovaeana ragi edaku ni 
natau. 

23Naanoai mamau puti anigo euga vakilina paka tolu natau sikai narae ni Nawota 
Yehovah, Sup̃e ki Israel. 

24Nalakena aga wo kopasi lua nalauna maga pa dua ki naraem̃a, go aga wo mari 
kokoi anigo maga euga wo p̃arua: go te naata ega wo da masau navanua anigo 
mau, ragi waina p̃a wo sake pano naga p̃a vakilina narae ni Yehovah Sup̃e anigo 
paka tolu natau sikai. 

25P̃a ta pitua ki nada ni naviriana aginau pilake bred waina leven e doko asa mau; 
go naviriana ni nasaisaiana ni navakalauana ega ta doko raki malip̃ogi mau. 

26Tea vea ni takavea maga ni natano anigo p̃a to dape a umai paki nasum̃a ki 
Yehovah Sup̃e anigo. P̃a ta peni naninani natuna sikai milk ni p̃ilana mau. 

27Go Yehovah e noa ki Moses, e naga, P̃a manigo midiri navasaana maga 
wanogoe: nalakena a po mari pae nawoka ni navasaana maga wanogoe mari 
navasasokiana sikai paki‐go go paki Israel. 

28Go e doko tokora wanogoe sikoti Yehovah naaleatia rualima pati go nap̃ogiana 
rualima pati: e da gani navinaga mau, go e da munu noai mau. Go e midiri doko 



186 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

tea welewelea dua wanogoe navasaana maga ni navasasokiana, navasaana 
rualima sikai wanogoe. 

29Go e pakilina, ragi waina Moses e pae tava Sinai siwo umai, go tea welewelea 
dua ni navasasokiana ero doko nam̃elearu ni Moses, ragi waina e pae tava siwo 
umai, naga Moses e da atae mau naga nawili ni naraena e dawarawara nalakena 
e pasa pusum̃aki paki nia. 

30Go Aaron go Israel natuna mamau puti eu punusi Moses, go p̃a leo, nawili ni 
naraena e dawarawara; go eu mataku naga euga umai paki m̃aladigi ki nia. 

31Go Moses e pioso paki da; go Aaron go tea maraki mamau puti ni navata eu 
liliu umai punusi a: go Moses e pasa ki da. 

32Go edaku ki e dapala nogoe Israel natuna mamau puti eu rumai paki m̃aladigi: 
go e dip̃aki da tea mamau puti waina Yehovah e pasa pusum̃aki paki nia ara tava 
Sinai. 

33Go ragi waina Moses e pasa pusum̃aki sua paki da, e doropusi nakulukulu 
taugoro‐rae sikai naraena. 

34Ma ragi waina Moses e paki ekopu paki narae ni Yehovah naga ega vasa 
pusum̃aki paki nia, e dape lua nakulukulu taugoro‐rae, pa pa e paki katama; go 
e paki katama po pasa paki Israel natuna maga tea waina e pei tea tip̃akiana asa; 

35Go Israel natuna maga eu punusi narae ni Moses, naga nawili ni narae ni Moses 
e dawarawara: go Moses e moro doropusi nakulukulu taugoro‐rae naraena, pa 
pa e paki ekopu naga ega vasa pusum̃aki paki nia. 

Eksodas 35 

1Go Moses e soso saisai ki navata mamau ni Israel natuna maga, po noa ki da, e 
naga, Tea maga waia eu pei navasaana maga waina Yehovah e po pitip̃aki asa 
naga kuga mari a. 

2Naaleatia latesa nawosiana ega vei tea mariana asa, ma naaleatia kelarua ega 
manimu pei tea tapu, sabbath ni namaromaroana warua ki Yehovah: tea maga 
waina eu mari nawosiana asa euga vei tea maripunueana. 

3Kuga ta sui nakapu natokoana animu maga naaleatia ni sabbath mau. 

4Go Moses e noa ki navata mamau ni Israel natuna maga, 

5e naga, Tea waia e pei naleo waina Yehovah e pitip̃aki asa, e naga, Kuga tum̃amu 
dape kiamu navituaana sikai agi Yehovah: tea maga waina nap̃op̃oda e suasua, 
euga tape a umai, navituaana ki Yehovah; kold go silver, go brass: 

6Go tea kesakesa, go tea miala‐kesakesa, go tea miala‐kalakala, go linen wia, go 
nam̃au ni naninani maga; 

7Go nawili maga ni shiip anoai maga tea pupugiana miala, go nawili maga ni siil 
maga, go nakau akasia; 

8Go tea ni nap̃o wia maga agi naroro ni navuvuraiana, go agi natap̃arakiana ni 
nasei lolo maga; 

9Go vatu maga ni natap̃alakisi, go vatu maga ni navakavuroana, agi efod, go agi 
tea taurum̃a. 

10Go tea vei p̃op̃o manumatua mamau puti m̃aleoputo kakamu euga umai, po 
mari tea mamau puti waina Yehovah e po pitip̃aki asa; 

11Nasum̃atokoana, tap̃aup̃au kakana, go tea tap̃au‐kovagoro kakana, tagau 
matap̃ago‐rua kakana maga, go napapa kakana maga; tea walagoto kakana 
maga, tea lawodu kakana maga, go laketano kakana maga; 

12Areka, go tea vavau kakana maga, tea tap̃augoro, go tea taugorop̃otae ni tea 
tausiliki; 

13Wede, go tea vavau kakana maga, go naloriki kakana mamau puti, go bred 
tokorae; 

14Go nakau ni nasulu agi namarama, go naloriki kakana maga, go nasulu kakana 
maga, go naroro agi namarama; 

15Go wede ni natap̃arakiana ni tea ni nap̃o wia, go tea vavau kakana maga, go 
naroro ni navuvuraiana, go tea ni nap̃o wia ni nasei lolo maga, go tea tausiliki agi 
namata, waina e dau namata ni nasum̃atokoana; 

16Wede ni naviriana tap̃arakiana, go koro ni brass kakana, tea vavau kakana 
maga, go naloriki kakana mamau puti, tea vavano go laketano kakana; 

17Tea taugoro maga ni roara, tea lawodu kakana maga, go laketano kakada maga, 
go tea tausiliki agi namata‐pua ni roara; 

18Pin maga ni nasum̃atokoana, go pin maga ni roara, go namea kakada maga; 

19Sugoro vausi‐m̃atakiana maga agi nasuasuaana ekopu ni tokora tapu, sugoro 
tapu maga agi Aaron tea viri, go sugoro maga ki natuna maga, naga euga suasua 
nawosiana ki tea viri. 

20Go navata mamau ni Israel natuna maga eu m̃elu dua ki narae ni Moses pano. 

21Go eu rumai, sara naatam̃oli waina nap̃op̃oda e sike ra asa, go sara naatam̃oli 
waina naatada e sai ki da asa, eu dape navituaana ki Yehovah umai, agi 
nawosiana ni tap̃aup̃au ni nasaisaiana, go agi sara nasuasuaana kakana, go agi 
sugoro tapu maga. 

22Go eu rumai, naanoai maga go nagoroi maga, tea maga waina nap̃op̃oda e 
suasua asa, eu dape umai pin taku‐welea maga, go vakadaliga maga, go rig‐

vulusoki maga, go lela maga, eu mamau puti pei naleo maga ni kold; sara 
naatam̃oli waina eu pitua ki navituaana ni kold sikai paki Yehovah. 

23Go sara naatam̃oli, waina tea kesakesa, go tea miala‐kesakesa, go tea miala‐
kalakala, go linen wia, go nam̃au ni naninani maga, go nawili maga ni shiip anoai 
maga tea pupugiana miala, go nawili maga ni siil maga, eu pei tea vap̃aiana sikoti 
ra, eu dape a umai. 

24Tea maga waina eu pitua ki navituaana sikai ni silver go ni brass eu dape 
navituaana ki Yehovah umai; go sara naatam̃oli, waina nakau akasia e pei tea 
vap̃aiana sikoti ra agi te nawosiana seara ni nasuasuaana, eu dape a umai. 

25Go nagoroi mamau puti waina eu pei tea vei p̃op̃o manumatua eu loasi ki 
nam̃elearuda, po dape tea waina eu loasi a umai, tea kesakesa, go tea miala‐
kesakesa, tea miala‐kalakala, go linen wia. 

26Go nagoroi mamau puti waina nap̃op̃oda e sike ra namanumatuaana, eu loasi 
nam̃au ni naninani maga. 

27Go tea maraki maga eu dape umai vatu maga ni natap̃alakisi, go vatu maga ni 
navakavuroana, agi efod, go agi tea taurum̃a; 

28Go tea ni nap̃o wia, go naroro; agi namarama, go agi naroro ni navuvuraiana, 
go agi natap̃arakiana ni nasei lolo maga. 

29Sara naanoai go sara nagoroi, waina nap̃op̃oda e sai ki da naga euga tape umai 
agi nawosiana mamau, waina Yehovah e pitip̃aki asa naga ega vei tea mariana 
pae nam̃elearu ni Moses, Israel natuna maga eu dape umai navituaana 
suasuakiana sikai agi Yehovah. 

30Go Moses e noa ki Israel natuna maga, e naga, Kuga vunusi, Yehovah e soso pae 
nagisana Besalel natu ni Uri, natu ni Hur, ni naworawora ni Yudah; 

31Go e pakavuro e ki Naata ni Sup̃e doko namanumatuaana, doko 
namidoakiataeana, go doko naataeana, go doko sara nawosiana visarasara 
maga; 

32Go naga ega midoa ki nawosiana maga ni navei‐mataisau‐ana, naga ega 
wosiwosi kold, 

33go silver, go brass, Go natae‐midiri‐vatu‐ana agi navakavuroana, go natae‐
midiri‐nakau‐ana, naga ega wosiwosi sara nawosiana visarasara ni navei‐
mataisau‐ana. 

34Go e doropusi doko nap̃op̃ona naga ega vasapiseiki, nae, go Oholiab natu ni 
Ahisamak, ni naworawora ni Dan. 

35E pakavuro ra ki p̃op̃o‐manumatua, naga eroga wosiwosi sara nawosiana 
visarasara maga, ki tea tae‐midiria, go ki tea vau‐midiria mataisau, go ki tea turi‐
midiria, tea kesakesa, go tea miala‐kesakesa, tea miala‐kalakala, go linen wia, go 

ki tea vausi, ki tea maga waina eu mari te nawosiana seara, go ki tea maga waina 
eu midoa ki nawosiana ni navei‐mataisau‐ana maga. 

Eksodas 36 

1Go Besalel go Oholiab eroga wosiwosi, go sara naatam̃oli vei p̃op̃o manumatua, 
waina Yehovah e doropusi namanumatuaana go namidoakiataeana doko ara 
naga euga wosiwosi atae sara nawosiana ni nasuasuaana ni tokora tapu, ega 
tapala tea mamau puti waina Yehovah e po pitip̃aki asa. 

2Go Moses e soso Besalel go Oholiab, go sara naatam̃oli vei p̃op̃o manumatua, 
waina Yehovah e doropusi namanumatuaana doko nap̃op̃oda, tea mamau puti 
waina nap̃op̃oda e sike ra naga euga umai paki nawosiana naga euga mari a; 

3Go eu dape m̃elu dua ki narae ni Moses navituaana mamau, waina Israel natuna 
maga eu dape a umai agi nawosiana ni nasuasuaana ni tokora tapu, naga euga 
mari a asa. Go nara eu moro dape umai paki nia navituaana suasuakiana seara 
sara malip̃ogi. 

4Go tea manumatua mamau puti waina eu do p̃osiwosi sara nawosiana ni tokora 
tapu eu rumai, sara naatam̃oli eu pae nawosiana adeada waina nara eu do 
p̃osiwosi asa umai; 

5Go eu noa ki Moses, eu naga, Narei eu dape umai tea warua liu p̃arua ki tea 
waina e pataka ni nasuasuaana ni nawosiana waina Yehovah e pitip̃aki asa naga 
tuga mari a. 

6Go Moses e pitip̃aki, go eu mari a e pei tea rogorogokiana usuraki tokora ni 
nam̃enakiana, po naga, Te naanoai sikai go te nagoroi sikai ega ta moro mari te 
nawosiana sikai agi navituaana ni tokora tapu mau. Go narei eu pei tea 
tugoroana makoto ki natape‐umai‐ana. 

7Nalakena nasokoana waina e doko e patakada agi nawosiana mamau naga euga 
mari a asa, go naga seara ega tupele. 

8Go sara tea vei p̃op̃o manumatua m̃aleoputo ni tea maga waina eu do p̃osiwosi 
nawosiana eu mari nasum̃atokoana ki tea kovagoro rualima sikai; eu mari ra eu 
pei tea ni linen vilokiana wia, go tea kesakesa, go tea miala‐kesakesa, go tea 
miala‐kalakala, eu pilake kerub maga, nawosiana ki tea vau‐midiria mataisau. 

9Navarauana ni tea kovagoro sikai e pei kubit rualima dua tamate latolu, go 
naweleweleana ni tea kovagoro sikai kubit pati: tea kovagoro mamau puti eu pei 
totowo sikai. 

10Go e dasokata ki tea kovagoro lima eu dum̃ada likoliko ara: go tea kovagoro 
lima kerua e dasokata ki da eu dum̃ada likoliko ara. 

11Go e mari tea sarasoki maga ni tea kesakesa eu doko nadigi ni tea kovagoro 
sikai eu pae tatakisi tokora ni natasokatakiana: e mari dapala nogoe e doko 
nadigi ni tea kovagoro waina e doko etaku tokora ni natasokatakiana kerua. 

12E mari tea sarasoki rualima lima eu doko tea kovagoro sikai, go tea sarasoki 
rualima lima eu doko nadigi ni tea kovagoro waina e doko tokora ni 
natasokatakiana kerua: tea sarasoki maga eu dum̃ada doko p̃ai ra. 

13Go e mari tagau matap̃ago‐rua ni kold rualima lima, po dasokata ki tea 
kovagoro maga ki tagau matap̃ago‐rua maga, sikai e liko sikai: go 
nasum̃atokoana e pei tea sikai maau. 

14Go e mari tea kovagoro maga ni nam̃au ni naninani maga naga euga vei 
tap̃aup̃au sikai, dap̃augoro nasum̃atokoana: e mari ra eu pei tea kovagoro 
rualima sikai tamate sikai. 

15Navarauana ni tea kovagoro sikai e pei kubit rualima dolu, go kubit pati e pei 
naweleweleana ni tea kovagoro sikai: tea kovagoro rualima sikai tamate sikai 
wanogoe eu pei totowo sikai. 

16Go e dasokata ki tea kovagoro lima eu doko mamau, go tea kovagoro latesa eu 
doko mamau. 

17Go e mari tea sarasoki rualima lima eu doko nadigi ni tea kovagoro waina e 
doko etaku tokora ni natasokatakiana, go e mari tea sarasoki rualima lima eu 
doko nadigi ni tea kovagoro waina e doko etaku tokora ni natasokatakiana 
kerua. 

18Go e mari tagau matap̃ago‐rua ni brass rualima lima naga euga tasokata ki 
tap̃aup̃au, naga ega vei tea sikai maau. 

19Go e magi tap̃aup̃au mari tea tap̃au‐kovagoro sikai ni nawili maga ni shiip 
anoai maga tea pupugiana miala, go tea tap̃aukovagoro sikai ni nawili maga ni 
siil maga elagi. 

20Go e mari napapa matolu maga agi nasum̃atokoana ni nakau akasia, waina eu 
lawodu. 

21Kubit rualima sikai e pei navarauana ni napapa sikai, go kubit sikai go 
namagovai e pei naweleweleana ni napapa sikai. 

22Konakona dua ero doko napapa sikai, ero doko pitata: e mari dapala nogoe agi 
napapa mamau puti ni nasum̃atokoana. 

23Go e mari napapa maga wanogoe agi nasum̃atokoana; napapa rualima dua agi 
taleva ni sauth waina e paki sauth: 

24Go e mari laketano ni silver rualima pati eu doko etano ni napapa rualima dua 
wanogoe; laketano dua etano ni napapa sikai agi konakona dua kakana, go 
laketano dua etano ni napapa sikai agi konakona dua kakana. 

25Go agi taleva kerua ni nasum̃atokoana, taleva ni north, e mari napapa rualima 
dua, 

26Go laketano kakada ni silver rualima pati; laketano dua etano ni napapa sikai, 
go laketano dua etano ni napapa sikai. 

27Go agi etaku ni nasum̃atokoana waina e paki taleva ni elo musu, e mari napapa 
latesa. 

28Go e mari napapa dua agi naweluki dua ni nasum̃atokoana ero doko natakuna. 

29Go ero pataka ni tea rua etano, go dapala nogoe ero pei tea mamau pa pa paki 
nap̃auna pa pa paki rig sikai: e mari dapala nogoe magi sokata ki da, magi 
naweluki dua. 

30Go napapa latolu eu doko, go laketano kakada maga ni silver, laketano rualima 
sikai tamate latesa; laketano duarua etano ni napapa sikasikai sarasara ra. 

31Go e mari tea walagoto maga ni nakau akasia; elima agi napapa maga ni taleva 
sikai ni nasum̃atokoana, 

32Go tea walagoto lima agi napapa maga ni taleva kerua ni nasum̃atokoana, go 
tea walagoto lima agi napapa maga ni taleva ni nasum̃atokoana agi natakuna 
waina e paki taleva ni elo musu. 

33Go e mari tea walagoto ni m̃aleoputo e duagoto m̃aleoputo ni napapa maga pae 
namatap̃agona pa pa paki namatap̃agona. 

34Go e pulutigoro napapa maga ki kold, go e mari rig kakada maga ni kold eu pei 
nalia maga agi tea walagoto maga, go e pulutigoro tea walagoto maga ki kold. 

35Go e mari tea taugorop̃otae ni tea kesakesa, go tea miala‐kesakesa, go tea 
miala‐kalakala, go linen vilokiana wia: e mari a e pilake kerub maga, nawosiana 
ki tea vau‐midiria mataisau. 

36Go e maneana mari tea lawodu pati ni akasia, po pulutigoro ra ki kold: tagau 
kakada maga eu pei tea ni kold; go e madeada daki laketano pati ni silver. 

37Go e mari tea tausiliki sikai agi namata ni Tap̃aup̃au, ni tea kesakesa, go tea 
miala‐kesakesa, go tea miala‐kalakala, go linen vilokiana wia, nawosiana ki tea 
turi‐midiria; 

38Go tea lawodu lima kakana go tagau kakada maga: go e pulutigoro nap̃auda 
maga go tea tasokataki kakada maga ki kold: go laketano kakada lima eu pei tea 
ni brass. 

Eksodas 37 

1Go Besabel e mari areka ni nakau akasia: kubit dua go namagovai e pei 
navarauana kakana, go kubit sikai go namagovai naweleweleana kakana, go 
kubit sikai go namagovai navakilagiana kakana: 

2Go e pulutigoro e ki kold tautau nawokana go natakuna, po maneana mari 
navivina sikai daliviri. 

3Go e maneana daki rig ni kold eu pati, eu doko natuana pati; go rig dua ero doko 
navidina sikai, go rig dua ero doko navidina kerua. 

4Go e mari tea vavau dua ni nakau akasia, po pulutigoro ra ki kold. 

5Go e sai ki tea vavau dua wanogoe paki rig maga waina eu doko navidi dua ni 
areka, naga euga vausi areka ara. 

6Go e mari tea tap̃augoro sikai ni kold tautau: kubit dua go namagovai e pei 
navarauana kakana, go kubit sikai go namagovai naweleweleana kakana. 

7Go e mari kerub dua ni kold; e mari ra ero pei nawosiana malo wono, ero du 
namatap̃ago dua ni tea tap̃augoro; 

8Kerub sikai e du namatap̃agona sikai, go kerub sikai e du namatap̃agona kerua; 
e mari kerub dua wanogoe ero pei tea sikai maau ma tea tap̃augoro ero du 
namatap̃agona dua. 

9Go kerub dua wanogoe ero do darasike nalivaruda dua pakilagi, po do kovagoro 
tea tap̃augoro ki nalivaruda maga, go naraeda ero dum̃ada paki naraeda; narae 
ni kerub dua wanogoe ero do leo paki tea tap̃augoro. 

10Go e mari wede ni nakau akasia: kubit dua e pei navarauana kakana, go kubit 
sikai naweleweleana kakana, go kubit sikai go namagovai navakilagiana kakana: 

11Go e pulutigoro e ki kold tautau, po maneana mari navivina sikai ni kold 
daliviri. 

12Go e maneana mari kelu sikai ni naweleweleana ni nam̃elearu sikai daliviri, po 
magi kelu kakana mari navivina sikai ni kold daliviri. 

13Go e maneana daki rig ni kold eu pati, po doropusi rig maga wanogoe eu doko 
naweluki pati waina eu doko natuana pati. 

14Rig maga wanogoe eu doko m̃aladigi ki kelu, eu pei nalia maga agi tea vavau 
dua naga euga vausi wede ara. 

15Go e mari tea vavau dua ni nakau akasia, po pulutigoro ra ki kold, naga euga 
vausi wede ara. 

16Go e mari naloriki maga waina eu doko wede, dish kakana maga, go spun 
kakana maga, go boul kakana maga, go flakon kakana maga, waina euga tataki 
ara, eu pei tea ni kold tautau. 

17Go e mari nakau ni nasulu ni kold tautau: nawosiana malo wono e mari nakau 
ni nasulu asa, nalakena go nakauna; lasa kakana maga, kolopuna maga, go 
napum̃ana maga, eu pei tea sikai maau ma nae: 

18Go ara latesa eu pae taleva dua kakana; ara dolu ni nakau ni nasulu eu pae 
taleva sikai kakana, go ara dolu ni nakau ni nasulu eu pae taleva kerua kakana: 

19Lasa dolu tea mariana dakiusi napum̃a ni amond naga eu doko ara sikai, 
kolopu sikai go napum̃a sikai; go lasa dolu tea mariana dakiusi napum̃a ni amond 
maga eu doko ara kerua, kolopu sikai go napum̃a sikai: e dapala nogoe agi ara 
latesa waina eu pae nakau ni nasulu. 

20Go lasa pati tea mariana dakiusi napum̃a ni amond maga eu doko nakau ni 
nasulu, kolopuna maga, go napum̃ana maga: 

21Go kolopu sikai e doko etano ni ara dua e pei tea sikai maau ma nae, go kolopu 
sikai e doko etano ni ara dua e pei tea sikai maau ma nae, go kolopu sikai e doko 
etano ni ara dua e pei tea sikai maau ma nae, agi ara latesa waina eu pae nakau 
ni nasulu. 

22Kolopuda maga go arada maga eu pei tea sikai maau ma nae: tea mamau 
kakana e pei nawosiana malo wono sikai ni kold tautau. 

23Go e mari nasulu kakana maga, eu larua, go odaki kakana maga, go siloa ni 
meru kakana maga, eu pei tea ni kold tautau. 

24Talenta sikai ni kold tautau e mari a asa, go naloriki kakana mamau puti. 

25Go e mari wede ni natap̃arakiana ni tea ni nap̃o wia ni nakau akasia: kubit sikai 
e pei navarauana kakana, go kubit sikai naweleweleana kakana, e pei p̃alavati; 
go kubit dua e pei navakilagiana kakana; napati kakana maga eu pei tea sikai 
maau ma nae. 

26Go e kalutigoro e ki kold tautau, elagi kakana, go nalakena maga daliviri, go 
napati kakana maga; go e maneana mari navivina sikai ni kold daliviri. 

27Go e maneana mari rig ni kold edua etano ni navivina, ero doko vidina dua, ero 
doko navidina dua, ero pei nalia maga ni tea vavau dua naga euga vausi a ara. 

28Go e mari tea vavau dua ni nakau akasia, po pulutigoro ra ki kold. 

29Go e mari naroro ni navuvuraiana tapu, go tea ni nap̃o wia tautau ni nasei lolo 
maga, nawosiana ki tea mari naroro lolo mataisau. 

Eksodas 38 

1Go e mari wede ni naviriana tap̃arakiana ni nakau akasia: kubit lima e pei 
navarauana kakana, go kubit lima naweleweleana kakana, e pei p̃alavati; go 
kubit dolu navakilagiana kakana. 

2Go e mari napati kakana maga eu doko naweluki kakana pati: napati kakana 
maga eu pei tea sikai maau ma nae: go e kalutigoro e ki brass. 

3Go e mari naloriki mamau puti ni wede ni naviriana, pot maga, go savel maga, 
go besin maga, tagau ni nap̃okasi maga, go pan ni nakapu vavaga maga; e mari 
naloriki kakana mamau puti eu pei tea ni brass. 

4Go e magi wede ni naviriana mari koro sikai nawosiana ni kup̃ena ni brass, 
etano ni malo matemate dalivirigoro e etano, e pakilagi liliu namalona. 

5Go e daki rig pati agi naweluki pati ni koro ni brass, naga euga vei nalia maga 
agi tea vavau dua. 

6Go e mari tea vavau dua ni nakau akasia, po kalutigoro ra ki brass. 

7Go e sai ki tea vavau dua paki rig maga waina eu doko navidi dua ni wede ni 
naviriana, naga euga vausi a ara; e mari a e p̃aga ki napapa maga. 

8Go e mari tea vavano ni brass, go laketano kakana ni brass, ni titiro maga ki 
nagoroi maga waina eu saisai naga euga suasua pisari namata ni tap̃aup̃au ni 
nasaisaiana. 

9Go e mari roara: agi taleva ni sauth paki sauth, tea taugoro maga ni roara eu pei 
tea ni linen vilokiana wia, kubit p̃onotia sikai: 

10Tea lawodu kakada maga eu pei rualima dua, go laketano kakada maga 
rualima dua, tea ni brass; tagau maga ni tea lawodu maga go tea tasokataki 
kakada maga eu pei tea ni silver. 

11Go agi taleva ni north kubit p̃onotia sikai, tea lawodu kakada maga rualima 
dua, go laketano kakada maga rualima dua, tea ni brass; tagau maga ni tea 
lawodu maga go tea tasokataki kakada maga eu pei tea ni silver. 

12Go agi taleva ni west, tea taugoro maga ni kubit rualima lima, tea lawodu 
kakada maga eu pei rualima sikai, go laketano kakada maga rualima sikai; tagau 
maga ni tea lawodu maga go tea tasokataki kakada maga eu pei tea ni silver. 

13Go agi taleva ni ist paki ist kubit rualima lima. 

14Tea taugoro maga agi taleva sikai ni namata‐pua eu pei kubit rualima sikai 
tamate lima: tea lawodu kakada maga eu dolu, go laketano kakada maga eu dolu; 

15Go agi taleva kerua: taleva waia go taleva wanana pisari namata‐pua ni roara 
tea taugoro maga ni kubit rualima sikai tamate lima; tea lawodu kakada maga 
eu dolu, go laketano kakada maga eu dolu. 

16Tea taugoro mamau puti ni roara eu pei tea ni linen vilokiana wia. 

17Go laketano maga agi tea lawodu maga eu pei tea ni brass; tagau maga ni tea 
lawodu maga go tea tasokataki kakada maga eu pei tea ni silver; go 
navulutigoroana ni nap̃auda maga e pei tea ni silver; go tea lawodu mamau puti 
ni roara eu pei tea tasokatakiana ki silver. 

18Go tea tausiliki ni namata‐pua ni roara e pei nawosiana ki tea turi‐midiria, ni 
tea kesakesa, go tea miala‐kesakesa, go tea miala‐kalakala, go linen vilokiana 
wia: go kubit rualima dua e pei navarauana, go navakilagiana pae 
naweleweleana e pei kubit lima, e pataka ni tea taugoro maga ni roara. 

19Go tea lawodu kakada maga eu pati, go laketano kakada maga eu pati, tea ni 
brass; tagau kakada maga eu pei tea ni silver, go navulutigoroana ni nap̃auda 
maga go tea tasokataki kakada maga eu pei tea ni silver. 

20Go pin mamau puti ni nasum̃atokoana, go ni roara daliviri, eu pei tea ni brass. 

21Tea waia e pei naveveana ni naleo maga agi nasum̃atokoana, nasum̃atokoana 
ni nanoasokisokiana, waina eu pei tea veveana pae natip̃akiana ki Moses, 
nasuasuaana sikai ki naworawora ni Levi, doko nam̃elearu ni Ithamar, natu ni 
Aaron tea viri. 

22Go Besalel natu ni Uri, natu ni Hur, ni naworawora ni Yudah, e mari tea mamau 
puti waina Yehovah e dip̃aki Moses asa. 

23Go tea sikoti a Oholiab, natu ni Ahisamak, ni naworawora ni Dan, tea tae‐
midiria, go tea vau‐midiria mataisau, go tea turi‐midiria tea kesakesa, go tea 
miala‐kesakesa, go tea miala‐kalakala, go linen wia. 

24Kold mamau waina e pei tea marimariana agi nawosiana, nawosiana mamau 
ni tokora tapu, go e pei kold ni navituaana wanogoe, e pei talenta rualima dua 
tamate loveti, go shekel p̃onotia larua rualima takuna dolu, pae shekel ni tokora 
tapu. 

25Go silver ni tea maga waina eu pei tea veveana ni navata e pei talenta p̃onotia 
sikai, go shekel manu sikai p̃onotia larua rualima takuna larua tamate lima, pae 
shekel ni tokora tapu: 

26Beka sikasikai sarasara ra, tea wanogoe e pei namagovai ni shekel sikai, pae 
shekel ni tokora tapu, agi sara naata waina eu duagoto paki tea maga waina eu 
pei tea veveana, pae tea ni natau rualima dua go pakilagi, agi naatam̃oli manu 
p̃onotia latesa go manu dolu go p̃onotia lima go rualima takuna lima. 

27Go talenta p̃onotia sikai wanogoe ni silver e pei agi natakiana ni laketano maga 
ni tokora tapu, go laketano maga ni tea taugorop̃otae; laketano p̃onotia sikai agi 
talenta p̃onotia sikai wanogoe, talenta sikai agi laketano sikai. 

28Go shekel p̃onotia larua rualima takuna larua tamate lima wanogoe e mari 
tagau maga asa agi tea lawodu maga, po pulutigoro nap̃auda maga asa, po 
madeada mari tea sokataki maga asa. 

29Go brass ni navituaana wanogoe e pei talenta rualima larua, go shekel manu 
dua go p̃onotia pati. 

30Go e mari laketano maga ni namata ni tap̃aup̃au ni nasaisaiana asa, go wede ni 
naviriana ni brass, go koro ni brass waina e doko asa, go naloriki mamau puti ni 
wede ni naviriana, go laketano maga ni roara daliviri, 

31Go laketano maga ni namata‐pua ni roara, go pin mamau puti ni 
nasum̃atokoana, go pin mamau puti ni roara daliviri. 

Eksodas 39 

1Go eu mari sugoro vausim̃atakiana maga ni tea kesakesa, go tea miala‐kesakesa, 
go tea miala‐kalakala wanogoe, agi nasuasuaana ekopu ni tokora tapu, go eu 
mari sugoro tapu maga agi Aaron; dapala waina Yehovah e dip̃aki Moses asa. 

2Go e mari efod ni kold, ni tea kesakesa, go tea miala‐kesakesa, go tea miala‐
kalakala, go linen vilokiana wia. 

3Go eu duki kold e pei tea welewelea manivenive maga, po masip̃oraworae a e 
pei nalolu maga, naga euga wosiwosi a m̃aleoputo ni tea kesakesa, go m̃aleoputo 
ni tea miala‐kesakesa, go m̃aleoputo ni tea miala‐kalakala, go m̃aleoputo ni linen 
wia, nawosiana ki tea vau‐midiria mataisau. 

4Eu maneana mari napauna dua, tea tasokatakiana: e pei tea tasokatakiana doko 
namatap̃agona dua: 

5Go tasoki midiria vausiana ki mataisau, waina e doko asa, waina e dasoki a asa, 
e pei tea sikai maau ma nae, go e dapala nawosiana kakana; ni kold ni tea 
kesakesa, go tea miala‐kesakesa, go tea miala‐kalakala, go linen vilokiana wia; 
dapala waina Yehovah e dip̃aki Moses asa. 

6Go eu p̃osiwosi vatu ni natap̃alakisi dua, ero pei tea taligoroana ki tea taligoro 
maga ni kold, ero pei tea tae‐midiriana dapala natae‐midiriana maga ni tea 
vulusoki sikai, pae nagisa maga ni Israel natuna maga. 

7Go e doropusi ra ero doko napau dua ni efod, naga eroga magi Israel natuna 
maga pei vatu ni namidoakilagatiana; dapala waina Yehovah e dip̃aki Moses asa. 

8Go e mari tea taurum̃a, nawosiana ki tea vau‐midiria mataisau, e dapala 
nawosiana ni efod; e pei tea ni kold, tea ni tea kesakesa, go tea miala‐kesakesa, 
go tea miala‐kalakala, go linen vilokiana wia. 

9E pei p̃alavati; eu mari tea taurum̃a e pei tea vekeruakiana: nakisitotowoana 
sikai e pei navarauana kakana, go nakisitotowoana sikai naweleweleana kakana, 
e pei tea vekeruakiana. 

10Go eu pakavuro paki asa ovara pati ni vatu: ovara sikai ni sardius, topas, go 
karbunkel e pei ovara vea. 

11Go ovara kerua, emerald sikai, safir sikai, go daimond sikai. 

12Go ovara ketolu, yasinth sikai, akate sikai, go amethust sikai. 

13Go ovara kevati, berul sikai, go natap̃alakisi sikai, go yasper sikai: eu pei tea 
taligoroana ki tea taligoro maga ni kold doko navakavuroana kakada maga. 

14Go vatu maga wanogoe eu pae nagisa maga ni Israel natuna maga, rualima 
sikai tamate dua, pae nagisada maga; dapala natae‐midiriana maga ni tea 
vulusoki sikai, sara naatam̃oli pae nagisada sikasikai sarasara ra agi 
naworaworana rualima sikai tamate dua. 

15Go eu mari ero doko tea taurum̃a namori dua dapala viria dua, nawosiana ni 
tea viriana ni kold tautau. 

16Go eu mari tea taligoro dua ni kold, go rig dua ni kold; go eu doropusi rig dua 
wanogoe ero doko namatap̃ago dua ni tea taurum̃a. 

17Go eu doropusi namori viriana dua ni kold wanogoe ero doko rig dua waina 
ero doko namatap̃ago dua ni tea taurum̃a. 

18Go namatap̃ago dua kerua ni namori viriana dua eu doropusi ra ero doko tea 
taligoro dua wanogoe, go eu doropusi ra ero doko napau dua ni efod, paki kivea 
kakana. 

19Go eu mari rig dua ni kold, po doropusi ra ero doko namatap̃ago dua ni tea 
taurum̃a, doko nadigina waina e paki taleva ni efod waina e paki ekopu. 

20Go eu mari rig dua ni kold, po doropusi ra ero doko napau dua ni efod etano, 
paki kivea kakana, m̃aladigi ki natasokatakiana kakana, elagi ni tasoki midiria 
vausiana ki mataisau ni efod. 

21Go eu duti tea taurum̃a pae rig kakana dua paki rig dua ni efod ki natali sikai 
ni tea kesakesa, naga ega toko tasoki midiria vausiana ki mataisau ni efod, go 
naga tea taurum̃a ega ta pei tea veresiana m̃elu dua ki efod mau; dapala waina 
Yehovah e dip̃aki Moses asa. 

22Go e mari sugoro varau ni efod nawosiana ki tea vausi; e pei tea kesakesa mau; 

23Go malo masai ni sugoro e doko m̃aleoputo kakana, dapala malo masai ni 
sugoro sikai ni navakalo, nadigi ni malo masai e pilake tea silae sikai daliviri, 
naga ega ta mawora mau. 

24Go eu mari eu doko namatap̃ago maga ni sugoro pomekranet maga ni tea 
kesakesa, go tea miala‐kesakesa, go tea miala‐kalakala, go linen vilokiana. 

25Go eu mari bell maga ni kold tautau, po doropusi bell maga namawota ni 
pomekranet maga doko namatap̃ago maga ni sugoro daliviri, namawota ni 
pomekranet maga; 

26Bell sikai go pomekranet sikai, doko namatap̃ago maga ni sugoro daliviri, naga 
ega suasua asa; dapala waina Yehovah e dip̃aki Moses asa. 

27Go eu mari sugoro tokop̃ai nawilida maga ni linen wia nawosiana ki tea vausi 
agi Aaron, go agi natuna maga, go tap̃au vivisiana ni linen wia, 

28Go tap̃au vivisiana varau maga ni linen wia, go vasiana vuru maga ni linen, ni 
linen vilokiana wia, 

29Go tasoki ni linen vilokiana wia, go tea kesakesa, go tea miala‐kesakesa, go tea 
miala‐kalakala, nawosiana ki tea turi‐midiria; dapala waina Yehovah e dip̃aki 
Moses asa. 

30Go eu mari tea welewelea ni diadem tapu ni kold tautau, po midiri doko asa 
midiriana sikai, dapala natae‐midiriana maga ni tea vulusoki sikai, TEA TAPU KI 
YEHOVAH. 

31Go eu duti doko asa natali sikai ni tea kesakesa, naga ega oti a paki tap̃au 
vivisiana elagi; dapala waina Yehovah e dip̃aki Moses asa. 

32Go nawosiana mamau ni nasum̃atokoana ni tap̃aup̃au ni nasaisaiana e pei tea 
marisuaana: go Israel natuna maga eu mari dapala tea mamau puti waina 
Yehovah e dip̃aki Moses asa, eu mari dapala nogoe. 

33Go eu dape nasum̃atokoana umai paki Moses, Tap̃aup̃au, go naleo kakana 
mamau puti, tagau matap̃ago‐rua kakana maga, napapa kakana maga, tea 
walagoto kakana maga, tea lawodu kakana maga, go laketano kakana maga; 

34Go tea tap̃au‐kovagoro ni nawili maga ni shiip anoai maga tea pupugiana miala, 
go tea tap̃aukovagoro ni nawili maga ni siil maga, go tea taugoro‐p̃otae ni tea 
tausiliki; 

35Areka ni nanoasokisokiana, go tea vavau kakana dua, go tea tap̃augoro; 

36Wede, naloriki kakana mamau puti, go bred tokorae; 

37Nakau ni nasulu tautau, nasulu kakana maga, nasulu maga waina euga vei tea 
ovarakiana, go naloriki kakana mamau puti, go naroro ni namarama; 

38Go wede ni naviriana ni kold, go naroro ni navuvuraiana, go tea ni nap̃o wia, 
go tea tausiliki ni namata ni Tap̃aup̃au; 

39Wede ni naviriana ni brass, go koro ni brass kakana, tea vavau kakana dua, go 
naloriki kakana mamau puti, tea vavano go laketano kakana; 

40Tea taugoro maga ni roara, tea lawodu kakana maga, go laketano kakana maga, 
go tea tausiliki agi namata‐pua ni roara, namea kakana maga, go pin kakana 
maga, go naloriki mamau puti ni nasuasuaana ni nasum̃atokoana, agi tap̃aup̃au 
ni nasaisaiana; 

41Sugoro vausim̃atakiana maga agi nasuasuaana ekopu ni tokora tapu, go sugoro 
tapu maga agi Aaron tea viri, go sugoro maga ki natuna maga, naga euga suasua 
nawosiana ki tea viri. 

42Dapala tea mamau puti waina Yehovah e dip̃aki Moses asa, dapala nogoe Israel 
natuna maga eu mari nawosiana mamau. 

43Go Moses e punusi nawosiana mamau, go kuga leo, eu mari sua e; dapala waina 
Yehovah e pitip̃aki asa, dapala nogoe eu mari sua e: go Moses e pasa m̃ata ki da. 

Eksodas 40 

1Go Yehovah e pasa paki Moses, po naga, 

2Naaleatia vea ni atelagi vea p̃a sike nasum̃atokoana ni tap̃aup̃au ni nasaisaiana 
asa. 

3Go p̃a lawo ki areka ni nanoasokisokiana ega toko asa, go p̃a kovagoro areka ki 
tea taugoro‐p̃otae. 

4Go p̃a tape wede paki ekopu, po doropusi‐ovara ki naleo kakana maga; go p̃a 
tape nakau ni nasulu paki ekopu, po sawa ki dokoni nasulu kakana maga. 

5Go p̃a toropusi wede ni naviriana ni kold agi tea ni nap̃o wia narae ni areka ni 
nanoasokisokiana, po sara ki tea tausiliki ni namata paki nasum̃atokoana. 

6Go p̃a toropusi wede ni naviriana tap̃arakiana narae ni namata ni 
nasum̃atokoana ni tap̃aup̃au ni nasaisaiana. 

7Go p̃a toropusi tea vavano namawota ni tap̃aup̃au ni nasaisaiana go ni wede ni 
naviriana, go p̃a toropusi noai asa. 

8Go p̃a lawo ki roara daliviri, po sara ki tea tausiliki ni namata‐pua ni roara. 

9Go p̃a tape naroro ni navuvuraiana, po puvurai ki nasum̃atokoana, go naleo 
mamau puti waina eu doko asa, po dapugoro e, go naleo kakana mamau puti, go 
ega wo dapu. 

10Go p̃a vuvurai ki wede ni naviriana tap̃arakiana, go naloriki kakana mamau 
puti, po dapugoro wede ni naviriana: go wede ni naviriana ega wo dapu p̃arua 
liu. 

11Go p̃a vuvurai ki tea vavano go laketano kakana, po dapugoro e. 

12Go p̃a viragi Aaron go natuna maga paki m̃aladigi ki namata ni tap̃aup̃au ni 
nasaisaiana, go p̃a sarue ra ki noai. 

13Go p̃a sugoro Aaron ki sugoro tapu maga; go p̃a vuvurai ki nia, po dapugoro e, 
naga ega maginau suasua nawosiana ki tea viri. 

14Go p̃a viragi natuna maga paki m̃aladigi, po sugoro ra ki sugoro tokop̃ai 
nawilida maga: 

15Go p̃a vuvurai ki da, dapala waina ku puvurai ki tamada, naga euga maginau 
suasua nawosiana ki tea viri: go navuvurai‐ki‐da‐ana ega madeada pei navei‐tea‐
viri‐ana pa pa ega tu du po du mau du usuraki tagona adeada maga. 

16Moses e mari dapala nogoe: dapala tea mamau puti waina Yehovah e dip̃aki 
nia asa, e mari dapala nogoe. 

17Go e pakilina atelagi vea ni natau kerua, naaleatia vea ni atelagi, naga 
nasum̃atokoana e pei tea sikeana asa. 

18Go Moses e sike nasum̃atokoana, po doropusi laketano kakana maga, po lawo 
ki napapa kakana maga, po sai ki tea walagoto kakana maga, po sike tea lawodu 
kakana maga. 

19Go e p̃elesa ki tap̃aup̃au dap̃augoro nasum̃atokoana, po doropusi tea tap̃au‐
kovagoro e doko elagi asa; dapala waina Yehovah e dip̃aki Moses asa. 

20Go e dape nanoasokisokiana po doropusi a nawoka ni areka, po sai ki tea vavau 
dua ero doko areka, po doropusi tea tap̃augoro elagi ni areka: 

21Go e dape areka paki ekopu ni nasum̃atokoana, po sara ki tea taugoro‐p̃otae ni 
tea tausiliki, po kovagoro areka ni nanoasokisokiana; dapala waina Yehovah e 
dip̃aki Moses asa. 

22Go e doropusi wede ekopu ni tap̃aup̃au ni nasaisaiana, taleva ni 
nasum̃atokoana waina e paki north, etaku ni tea taugoro‐p̃otae. 

23Go e doropusi‐ovara ki bred asa narae ni Yehovah; dapala waina Yehovah e 
dip̃aki Moses asa. 

24Go e lawo ki nakau ni nasulu ekopu ni tap̃aup̃au ni nasaisaiana, kivea ki wede, 
taleva ni nasum̃atokoana waina e paki sauth. 

25Go e sawa ki dokoni nasulu maga narae ni Yehovah; dapala waina Yehovah e 
dip̃aki Moses asa. 

26Go e doropusi wede ni naviriana ni kold ekopu ni tap̃aup̃au ni nasaisaiana 
narae ni tea taugoro‐p̃otae: 



201 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

27Go e dap̃ara ki tea ni nap̃o wia ni nasei lolo maga asa; dapala waina Yehovah e 
dip̃aki Moses asa. 

28Go e sara ki tea tausiliki ni namata paki nasum̃atokoana. 

29Go e lawo ki wede ni naviriana tap̃arakiana pisari namata ni nasum̃atokoana 
ni tap̃aup̃au ni nasaisaiana, po pitua ki naviriana tap̃arakiana asa go navituaana 
ni navinaga asa; dapala waina Yehovah e dip̃aki Moses asa. 

30Go e lawo ki tea vavano namawota ni tap̃aup̃au ni nasaisaiana go ni wede ni 
naviriana, po doropusi noai asa, naga euga vavavano asa. 

31Go Moses go Aaron go natuna maga eu pavano ki nam̃elearuda go ki natuada 
asa; 

32Ragi waina eu paki ekopu ni tap̃aup̃au ni nasaisaiana, go ragi waina eu paki 
m̃aladigi ki wede ni naviriana, eu pavano: dapala waina Yehovah e dip̃aki Moses 
asa. 

33Go e sike roara dalivirigoro nasum̃atokoana go wede ni naviriana, po sara ki 
tea tausiliki ni namata‐pua ni roara. Go Moses e mari sua nawosiana. 

34Go napopouru e kovagoro tap̃aup̃au ni nasaisaiana, go nasamasamaana ni 
Yehovah e pakavuro nasum̃atokoana. 

35Go Moses e mari sa paki ekopu ni tap̃aup̃au ni nasaisaiana, nalakena 
napopouru e doko asa doko, go nasamasamaana ni Yehovah e pakavuro 
nasum̃atokoana. 

36Go ragi waina napopouru e pei tea tapeana sake m̃elu dua ki elagi ni 
nasum̃atokoana, Israel natuna maga eu surata pano, pae nasurataana adeada 
mamau puti: 

37Ma napopouru e pe ta pei tea tapeana sake mau, eu pe ta surata mau pa pa paki 
naaleatia waina e pei tea tapeana sake asa. 

38Nalakena napopouru ki Yehovah e doko elagi ni nasum̃atokoana aleati, go 
nakapu e doko asa p̃ogi, namata ni nasum̃a mamau ni Israel, pae nasurataana 
adeada mamau puti. 

Levitiko 

Levitiko 1 

1Go Yehovah e pioso paki Moses, po pasa paki nia m̃elu tap̃aup̃au ni nasaisaiana, 

2po naga, P̃a vasa paki Israel natuna maga, po noa ki da naga, Ragi waina te naata 
sikai kakamu e pe mari naviriana sikai ni navinaga paki Yehovah, kuga mari 
naviriana ni navinaga animu ni katel, ni navata ni katel, go ni navata ni shiip. 

3Waina naviriana ni navinaga aneana e pe vei naviriana tap̃arakiana ni katel, e 
pe wo pitua ki nia ega vei tea anoai, tea mamaau p̃ia: ega vitua ki nia doko 
namata ni tap̃aup̃au ni nasaisaiana, naga ega vei tea midoaki‐m̃atakiana narae 
ni Yehovah. 

4Go ega toropusi nam̃elearuna nap̃au ni naviriana tap̃arakiana wanogoe; go ega 
maneana pei tea midoakim̃atakiana naga ega maneana pei natap̃augoroana. 

5Go ega mari punue kau anoai wanogoe narae ni Yehovah: go Aaron natuna 
maga, tea viri maga, euga viragi nadana umai, po meseura ki nada wanogoe 
wede ni naviriana daliviri, waina e doko namata ni tap̃aup̃au ni nasaisaiana. 

6Go ega woka mulusi naviriana tap̃arakiana, po daekotokotovi a. 

7Go Aaron tea viri natuna maga euga tokoni nakapu wede ni naviriana, po daua 
ki nakau kokolo nakapu wanogoe: 

8Go Aaron natuna maga, tea viri maga, euga toropusi namakotokoto maga, 
nap̃auna, go nap̃eletia, euga toko nakau kokolo waina e one nakapu doko wede 
ni naviriana: 

9Ma namaritana maga go natuana maga, ega sarue ra ki noai: go tea viri ega 
tap̃ara ki puti a wede ni naviriana, ega vei naviriana tap̃arakiana sikai, naviriana 
tap̃arakiana pae nakapu, tea ni nap̃o lolo paki Yehovah. 

10Go waina naviriana ni navinaga aneana e pe vei tea ni navata ni shiip, kite ni 
naninani maga, naga ega vei naviriana tap̃arakiana sikai; ega vitua ki nia ega vei 
tea anoai, tea mamaau p̃ia. 

11Go ega mari punue a nadigina paki north ni wede ni naviriana narae ni 
Yehovah: go Aaron natuna maga, tea viri maga, euga meseura ki nadana wede ni 
naviriana daliviri. 

12Go ega taekotokotovi a ega vilake nap̃auna go nap̃eletiana: go tea viri ega 
toropusi ra euga toko nakau kokolo waina e one nakapu doko wede ni naviriana: 

13Ma namaritana maga go natuana maga, ega sarue ra ki noai: go tea viri ega 
vitua ki tea mamau puti, po dap̃ara ki da wede ni naviriana: e pei naviriana 
tap̃arakiana sikai, naviriana pae nakapu, tea ni nap̃o lolo paki Yehovah. 

14Go waina naviriana ni navinaga aneana paki Yehovah e pe vei naviriana 
tap̃arakiana ni manu maga, ragi wanogoe ega vitua ki naviriana ni navinaga 
aneana ega vei tea ni taroa maga kite tokopea vusavusa maga. 

15Go tea viri ega viragi a umai paki wede ni naviriana, po piloki kotovi nap̃auna, 
po dap̃ara ki nia wede ni naviriana; go nadana ega sara nadigi ni wede ni 
naviriana pa pa ega nopu: 

16Go ega vualua navagavagana pilake nam̃auna maga, po nadi ki nia nadigi ni 
wede ni naviriana paki taleva ni ist, tokora waina natanoapu e doko asa: 

17Go ega p̃ori lovai nalivaruna maga, ma ega ta dap̃oraworae a mau: go tea viri 
ega tap̃ara ki nia wede ni naviriana, doko nakapu kokolo waina e one nakapu: e 
pei naviriana tap̃arakiana sikai, naviriana pae nakapu, tea ni nap̃o lolo paki 
Yehovah. 

Levitiko 2 

1Go ragi waina te naata sikai e pe vitua ki naviriana ni navinaga sikai, ni 
navituaana ni flaur, paki Yehovah, naviriana ni navinaga aneana ega vei tea ni 
flaur wia; go ega taki naroro paki asa, po doropusi libano asa: 

2Go ega viragi a umai punusi Aaron natuna maga, tea viri maga: go ega tape lua 
kiana, nam̃elearuna ega vura ki flaur wia kakana, go ki naroro kakana, pilake 
libano kakana mamau puti; go tea viri ega tap̃ara ki nia wede ni naviriana, ega 
vei namidoaki‐paratikiana kakana, naviriana tap̃arakiana pae nakapu, tea ni 
nap̃o lolo paki Yehovah: 

3Go namagovai waina e doko ni navituaana ni flaur ega vei agi Aaron ma natuna 
maga: e pei tea tapu warua liu ni naviriana maga pae nakapu paki Yehovah. 

4Go ragi waina ku pe vitua ki naviriana ni navinaga sikai ni navituaana ni flaur 
waina e pei tea taoniana upu, ega vei keke maga waina leven e dika ara, ni flaur 
wia waina e pei tea mari‐sarisari‐kiana pilake naroro, kite keke manivenive 
maga waina leven e dika ara, waina eu pei tea vuvuraikiana ki naroro. 

5Go waina naviriana ni navinaga anigo e pe vei navituaana ni flaur waina eu 
daoni a ki vatu, ega vei tea ni flaur wia waina leven e dika asa, waina e pei tea 
mari‐sarisari‐kiana pilake naroro. 

6P̃a tap̃oraworae a, po daki naroro paki asa: e pei naviriana ni navinaga sikai. 

7Go waina naviriana ni navinaga anigo e pe vei navituaana ni flaur waina eu peni 
a ki lasa sikai, ega vei tea mariana ki flaur wia pilake naroro. 

8Go p̃a tape navituaana ni flaur waina e pei tea mariana ki naleo maga wanogoe 
umai paki Yehovah: go ega vei tea vituakiana paki tea viri, go nae ega tape a umai 
paki wede ni naviriana. 

9Go tea viri ega tape lua tea ni namidoaki‐parati‐kiana kakana m̃elu dua ki 
navituaana ni flaur, go ega tap̃ara ki nia wede ni naviriana: e pei naviriana pae 
nakapu, tea ni nap̃o lolo paki Yehovah. 

10Go namagovai waina e doko ni navituaana ni flaur, ega vei agi Aaron ma natuna 
maga: e pei tea tapu warua liu ni naviriana maga pae nakapu paki Yehovah. 

11Te naviriana ni navinaga sikai waina kuga vitua ki nia paki Yehovah, ega ta pei 
tea mariana pilake leven mau: nalakena kuga ta dap̃ara ki te leven mau, kite te 
honi, ega vei naviriana tap̃arakiana pae nakapu paki Yehovah. 

12Dapala naviriana ni navinaga ni nawa vea mau, kuga vitua ki da paki Yehovah: 
ma euga ta pei tea vituakiana doko wede ni naviriana mau, raki tea ni nap̃o lolo. 

13Go sara naviriana ni navinaga ni navituaana ni flaur anigo, p̃a tasimena ki da; 
go natasimena ni navasasokiana ki Sup̃e anigo ega ta dika ki navituaana ni flaur 
anigo mau: sara naviriana ni navinaga anigo maga euga vilake natasimena. 

14Go waina ku pe vitua ki navituaana ni flaur ni nawa vea maga paki Yehovah, 
p̃a vitua ki navituaana ni flaur ni nawa vea maga ni m̃okai ni korn waina e pei 
tea veniana ki nakapu, korn worosiana, tea ni m̃okai vau. 

15Go p̃a taki naroro asa, po doropusi libano asa: e pei navituaana ni flaur. 

16Go tea viri ega tap̃ara ki tea ni namidoaki‐paratikiana kakana, namagovai ni 
korn worosiana kakana, go namagovai ni naroro kakana, pilake libano mamau 
puti kakana: e pei naviriana tap̃arakiana pae nakapu paki Yehovah. 

Levitiko 3 

1Go waina naviriana ni navinaga aneana e pe vei naviriana ni navituaana maga 
ni natam̃ateana; waina e pe vitua ki tea ni navata ni katel, e pe vei tea anoai kite 
tea goroi, ega vitua ki nia ega vei tea mamaau p̃ia narae ni Yehovah. 

2Go ega toropusi nam̃elearuna nap̃au ni naviriana ni navinaga aneana, po mari 
punue a namata ni tap̃aup̃au ni nasaisaiana: go Aaron natuna maga, tea viri 
maga, euga meseura ki nadana wede ni naviriana daliviri. 

3Go ega vitua ki naviriana sikai ni navituaana maga ni natam̃ateana, tea mariana 
pae nakapu paki Yehovah; nap̃eletia waina e kovagoro namaritana maga, go 
nap̃eletia mamau puti waina e doko namaritana maga. 

4Go nap̃elekevatuna dua, go nap̃eletia waina e doko ara, waina e doko m̃aladigi 
ki nawarena maga, go nalaolao waina e doko elagi ki nadanikapuna, pilake 
nap̃elekevatuna maga, ega tape lua ra. 

5Go Aaron natuna maga euga tap̃ara ki nia wede ni naviriana, doko elagi ni 
naviriana tap̃arakiana, waina e doko nakau kokolo doko nakapu: e pei 
navituaana sikai pae nakapu, tea ni nap̃o lolo paki Yehovah. 

6Go waina naviriana ni navinaga aneana raki naviriana ni navituaana maga ni 
natam̃ateana paki Yehovah, e pe vei tea ni navata ni shiip; e pe vei tea anoai kite 
tea goroi, ega vitua ki nia ega vei tea mamaau p̃ia. 

7Waina e pe vitua ki shiip natuna sikai raki naviriana ni navinaga aneana, ega 
vitua ki nia narae ni Yehovah: 

8Go ega toropusi nam̃elearuna nap̃au ni naviriana ni navinaga aneana, po mari 
punue a kivea ki tap̃aup̃au ni nasaisaiana: go Aaron natuna maga euga meseura 
ki nadana wede ni naviriana daliviri. 

9Go ega vitua ki naviriana ni navituaana maga ni natam̃ateana, navituaana pae 
nakapu paki Yehovah; nap̃eletiana, napuena m̃anopunopu mamau, ega tape lua 
e m̃elu dua ki navatu ni nam̃aduna; go nap̃eletia waina e kovagoro namaritana 
maga, go nap̃eletia mamau puti waina e doko namaritana maga, 

10Go nap̃elekevatuna dua, go nap̃eletia waina e doko ara, waina e doko m̃aladigi 
ki nawarena, go nalaolao waina e doko elagi ki nadanikapuna, pilake 
nap̃elekevatuna maga, ega tape lua ra. 

11Go tea viri ega tap̃ara ki nia wede ni naviriana: e pei navinaga ni navituaana 
pae nakapu paki Yehovah. 

12Go waina naviriana ni navinaga aneana e pe vei naninani sikai, ega vitua ki nia 
narae ni Yehovah: 

13Go ega toropusi nam̃elearuna nap̃auna, po mari punue a kivea ki tap̃aup̃au ni 
nasaisaiana: go Aaron natuna maga euga meseura ki nadana wede ni naviriana 
daliviri. 

14Go ega vitua ki te seara kakana ega vei naviriana ni navinaga aneana, 
navituaana pae nakapu paki Yehovah; nap̃eletia waina e kovagoro namaritana 
maga, go nap̃eletia mamau puti waina e doko namaritana maga. 

15Go nap̃elekevatuna dua, go nap̃eletia waina e doko ara, waina e doko m̃aladigi 
ki nawarena maga, go nalaolao waina e doko elagi ki nadanikapuna, pilake 
nap̃elekevatuna maga, ega tape lua ra. 

16Go tea viri ega tap̃ara ki da wede ni naviriana: e pei navinaga ni navituaana pae 
nakapu, tea ni nap̃o lolo: nap̃eletia mamau puti e pei agi Yehovah. 

17Ega vei natawonakiana sikai waina ega tu du po du mau du usuraki tagona 
animu maga doko natokoana animu maga mamau puti, naga kuga ta gani 
nap̃eletia kite nada mau. 

Levitiko 4 

1Go Yehovah e pasa paki Moses, po naga, 

2P̃a vasa paki Israel natuna maga, po naga, Waina te naata sikai e pe mari naleo 
sa, pae nasalup̃eana, dip̃a te natip̃akiana maga ki Yehovah nalo ni naleo maga 
waina euga ta pei tea mariana mau, go e pe mari dip̃a te sikai kakada: 

3Waina e pe vei tea viri, tea vuvuraikiana, waina e pe mari naleo sa naga nae e 
pei nalakena sogi e liko narei; ragi wanogoe ega vitua ki, dip̃a namarinaleosaana 
aneana waina e mari naleo sa asa, kau anoai vusavusa sikai, tea mamaau p̃ia, ega 
vei navituaana ni namarinaleosaana paki Yehovah. 

4Go ega viragi kau anoai vusavusa wanogoe umai paki m̃aladigi ki namata ni 
tap̃aup̃au ni nasaisaiana narae ni Yehovah; go ega toropusi nam̃elearuna nap̃au 
ni kau anoai vusavusa wanogoe, po mari punue a narae ni Yehovah. 

5Go tea viri, tea vuvuraikiana, ega tape kovai nada ni kau anoai vusavusa 
wanogoe, po piragi a umai paki tap̃aup̃au ni nasaisaiana: 

6Go tea viri ega pupugi nakinina nadana, po meseura ki nada paka larua narae 
ni Yehovah, kivea ki nakulukulu taugoro‐p̃otae ni tokora tapu. 

7Go tea viri ega tape kovai nadana po doropusi a ega toko napati maga ni wede 
ni naviriana, tea ni nap̃o wia narae ni Yehovah, waina e doko ekopu ni tap̃aup̃au 
ni nasaisaiana; go ega taki puti nada ni kau anoai vusavusa nalake ni wede ni 
naviriana ni navituaana tap̃arakiana, waina e doko pisari namata ni tap̃aup̃au ni 
nasaisaiana. 

8Go ega tape lua nap̃eletia mamau puti m̃elu dua ki kau anoai ni navituaana ni 
namarinaleosaana; nap̃eletia waina e kovagoro namaritaana maga, go nap̃eletia 
mamau puti waina e doko namaritana. 

9Go nap̃elekevatuna dua, go nap̃eletia waina e doko ara, waina e doko m̃aladigi 
ki nawarena maga, go nalaolao waina e doko elagi ki nadanikapuna, pilake 
nap̃elekevatuna maga, 

10ega tape lua ra, Dapala tea maga waina eu pei tea tapeluaana m̃elu dua ki oks 
ni naviriana ni navituaana maga ni natam̃ateana: go tea viri ega tap̃ara ki da 
wede ni naviriana ni navituaana tap̃arakiana. 

11Go nawili ni kau anoai, go nap̃okasina mamau puti, pilake nap̃auna, go pilake 
natuana maga, go namaritaana maga, 

12go nataena, Ega tape lua kau anoai mamau paki etaku ni tokora ni 
nam̃enakiana, paki tokora tautau sikai, tokora waina natanoapu maga eu pei tea 
takiana asa, po dap̃ara ki nia doko nakau kokolo ni nakapu: tokora waina 
natanoapu maga eu pei tea takiana asa, tokora wanogoe ega vei tea tap̃arakiana 
asa. 

13Go waina nasaisaiana mamau ni Israel eu pe mari naleo sa pae nasalup̃eana, 
go naleo wanogoe e pe vei tea tasurukiana paki namata maga ni nasaisaiana, go 

eu pe mari naleo sikai waina Yehovah e pitip̃aki asa naga ega ta pei tea mariana 
mau, go sogi e pe liko ara; 

14Ragi waina namarinaleosaana waina eu mari naleo sa asa e pei tea ataeana, 
ragi wanogoe nasaisaiana mamau ega vitua ki kau anoai vusavusa sikai ega vei 
navituaana ni namarinaleosaana, po piragi a umai paki kivea ki tap̃aup̃au ni 
nasaisaiana. 

15Go tea matua maga ni nasaisaiana euga toropusi nam̃elearuda maga nap̃au ni 
kau anoai wanogoe narae ni Yehovah: go kau anoai wanogoe ega vei tea 
maripunueana narae ni Yehovah. 

16Go tea viri, tea vuvuraikiana, ega viragi nada ni kau anoai wanogoe umai paki 
tap̃aup̃au ni nasaisaiana: 

17Go tea viri ega pupugi nakinina nadana, po meseura ki nia paka larua narae ni 
Yehovah, kivea ki nakulukulu taugoro‐p̃otae. 

18Go ega tape kovai nadana po doropusi a ega toko napati ni wede ni naviriana 
waina e doko narae ni Yehovah, waina e doko ekopu ni tap̃aup̃au ni nasaisaiana, 
go ega taki lua nada mamau puti nalake ni wede ni naviriana ni navituaana 
tap̃arakiana, waina e doko pisari namata ni tap̃aup̃au ni nasaisaiana. 

19Go ega tape lua puti nap̃eletia m̃elu dua ki nia, po dap̃ara ki nia wede ni 
naviriana. 

20Ega mari dapala nogoe paki kau anoai wanogoe; dapala waina e mari a paki 
kau anoai ni navituaana ni namarinaleosaana, dapala nogoe ega moro mari a 
paki tea waia: go tea viri ega madeada mari natap̃augoroana, go ega madeada 
pei tea midoakikorokoroana. 

21Go ega tape lua kau anoai wanogoe paki etaku ni tokora ni nam̃enakiana, po 
dap̃ara ki nia dapala waina e dap̃ara ki kau anoai vea: e magi nasaisaiana pei 
navituaana ni namarinaleosaana. 

22Waina tea maraki sikai e pe mari naleo sa pae nasalup̃eana dip̃a naleo maga 
mamau puti sikai kakada, waina Yehovah Sup̃e aneana e pitip̃aki asa naga euga 
ta pei tea mariana mau, go sogi e pe liko asa; 

23Waina namarinaleosaana aneana waina e mari naleo sa asa, e pe vei tea 
noasaiana paki nia; ega viragi naninani sikai umai, tea anoai tea mamaau p̃ia, ega 
vei naviriana ni navinaga aneana; 

24Go ega toropusi nam̃elearuna nap̃au ni naninani wanogoe, po mari punue a 
tokora waina eu do mari punue navituaana tap̃arakiana asa narae ni Yehovah: e 
pei navituaana sikai ni namarinaleosaana. 

25Go tea viri ega tape kovai nada ni navituaana ni namarinaleosaana ki nakinina, 
po doropusi a ega toko napati maga ni wede ni naviriana ni navituaana 

tap̃arakiana, go ega taki lua puti nada nalake ni wede ni naviriana ni navituaana 
tap̃arakiana. 

26Go ega tap̃ara ki nap̃eletiana mamau puti wede ni naviriana, ega tapala 
nap̃eletia ni naviriana ni navituaana maga ni natam̃ateana: go tea viri ega 
maneana mari natap̃augoroana nalo ni namarinaleosaana aneana, go ega 
maneana pei tea midoakikorokoroana. 

27Go waina te naata sikai ni narei maga ni navanua e pe mari naleo sa pae 
nasalup̃eana dip̃a naleo maga mamau puti sikai kakada, waina Yehovah e 
pitip̃aki asa naga euga ta pei tea mariana mau; go sogi e pe liko asa; 

28Go waina namarinaleosaana aneana waina e mari naleo sa asa, e pe vei tea 
noasaiana paki nia, ragi wanogoe ega viragi naninani sikai umai, tea goroi tea 
mamaau p̃ia, ega vei naviriana ni navinaga aneana dip̃a namarinaleosaana 
aneana waina e mari naleo sa asa. 

29Go ega toropusi nam̃elearuna nap̃au ni navituaana ni namarinaleosaana, po 
mari punue navituaana ni namarinaleosaana wanogoe tokora ni navituaana 
tap̃arakiana. 

30Go tea viri ega tape kovai nadana ki nakinina, po doropusi a ega toko napati 
maga ni wede ni naviriana ni navituaana tap̃arakiana, go ega taki lua puti nadana 
nalake ni wede ni naviriana. 

31Go ega tape lua nap̃eletiana mamau puti ega tapala waina nap̃eletia e pei tea 
tapeluaana m̃elu dua ki naviriana ni navituaana maga ni natam̃ateana; go tea viri 
ega tap̃ara ki nia wede ni naviriana, ega vei nap̃o lolo paki Yehovah; go tea viri 
ega maneana mari natap̃augoroana, go ega maneana pei tea 
midoakikorokoroana. 

32Go waina e pe viragi shiip natuna sikai umai raki navituaana ni navinaga 
aneana ni navituaana ni namarinaleosaana, ega viragi a umai ega vei tea goroi, 
tea mamaau p̃ia. 

33Go ega toropusi nam̃elearuna nap̃au ni navituaana ni namarinaleosaana, po 
mari punue a raki navituaana ni namarinaleosaana, tokora waina eu do mari 
punue navituaana tap̃arakiana asa. 

34Go tea viri ega tape kovai nada ni navituaana ni namarinaleosaana ki nakinina, 
po doropusi a ega toko napati maga ni wede ni naviriana ni navituaana 
tap̃arakiana, go ega taki lua nadana mamau puti nalake ni wede ni naviriana: 

35Go ega tape lua nap̃eletiana mamau puti ega tapala waina nap̃eletia ni shiip 
natuna e pei tea tapeluaana m̃elu dua ki naviriana ni navituaana maga ni 
natam̃ateana; go tea viri ega tap̃ara ki da wede ni naviriana, euga toko 
navituaana maga paki Yehovah pae nakapu: go tea viri ega maneana mari 

natap̃augoroana nalo ni namarinaleosaana waina e mari naleo sa asa, go ega 
maneana pei tea midoakikorokoroana. 

Levitiko 5 

1Go waina te naata sikai e pe mari naleo sa, e pe rogo navasaana ni navivisaana, 
go e pei tea noasokisoki sikai waina ega noasai e pe vunusi a kite e pe atae a, go 
waina e pe ta noasai a mau, ragi wanogoe ega tapetape namarinaleotageleana 
aneana: 

2Kite waina sikai e pe kisidogo te navatuna waina e loa, e pe vei nap̃atoko mate 
sikai ni nalo mauri waina e loa, kite e pe vei nap̃atoko mate sikai ni katel waina 
eu loa, kite e pe vei nap̃atoko mate sikai ni nalo kakaravi maga waina eu loa, go 
e pe vei tea tasurukiana pae asa, go nae e pe loa, ragi wanogoe sogi ega liko asa: 

3Kite waina e pe kisidogo nap̃atoko ni naatam̃oli waina e loa pae te navatuna 
waina e loa asa, go e pe vei tea tasurukiana pae asa; ragi waina e po atae a, ragi 
wanogoe sogi ega liko asa: 

4Kite waina te naata sikai e pe vasa p̃aragoto ki nagolena maga, po pivisa naga 
ega mari tea sa, kite naga ega mari tea wia, ki te navatuna waina naata sikai e pe 
vasa p̃aragoto asa ki navivisaana sikai, go e pe vei tea tasurukiana pae asa; ragi 
waina e po atae a, ragi wanogoe sogi ega liko asa nalo ni naleo maga wanogoe 
sikai kakada: 

5Go ega wo doko, ragi waina sogi e pe liko asa doko tea sikai ni tea maga 
wanogoe, naga ega noasai namarinaleosaana waina e po mari naleo sa asa: 

6Go ega viragi navituaana ni natapiriana aneana umai paki Yehovah, nalakena 
namarinaleosaana aneana waina e po mari naleo sa asa, tea goroi sikai m̃elu 
navata, shiip natuna sikai kite naninani sikai, raki navituaana ni 
namarinaleosaana; go tea viri ega maneana mari natap̃augoroana nalo ni 
namarinaleosaana aneana. 

7Go waina naleo aneana e pe ta pataka naga ega viragi shiip natuna sikai umai, 
ragi wanogoe ega viragi navituaana ni natapiriana aneana umai paki Yehovah, 
nalo ni tea waina e mari naleo sa asa, ega vei taroa dua kite tokopea vusavusa 
dua; sikai raki navituaana ni namarinaleosaana, go kerua raki navituaana 
tap̃arakiana. 

8Go ega viragi ra umai punusi tea viri, go nae ega vitua ki tea vea raki navituaana 
ni namarinaleosaana, go ega viloki kotovi lua nap̃auna m̃elu dua ki nanoana, ma 
ega ta dap̃oraworae a mau: 

9Go ega meseura ki nada seara ni navituaana ni namarinaleosaana nadigi ni 
wede ni naviriana; go nada waina e doko, ega vei tea taki‐puti‐ana nalake ni 
wede ni naviriana: e pei navituaana sikai ni namarinaleosaana. 

10Go ega vitua ki kerua raki navituaana tap̃arakiana, pataka ni natawonakiana: 
go tea viri ega maneana mari natap̃augoroana nalo ni namarinaleosaana aneana 
waina e po mari naleo sa asa, go ega maneana pei tea midoakikorokoroana. 

11Ma waina naleo aneana e pe ta pataka ni taroa dua, kite tokopea vusavusa dua, 
ragi wanogoe ega viragi naviriana ni navinaga aneana umai dip̃a tea waina e 
mari naleo sa asa, ega vei kekerualima ni efah ni flaur wia, raki navituaana ni 
namarinaleosaana; ega ta daki naroro asa mau, go ega ta doropusi libano asa 
mau: nalakena e pei navituaana ni namarinaleosaana. 

12Go ega viragi a umai punusi tea viri, go tea viri ega tape te seara ki 
nam̃elearuna ega vura, ega vei namidoaki‐paratikiana kakana, po dap̃ara ki nia 
wede ni naviriana, doko navituaana maga ki Yehovah pae nakapu: e pei 
navituaana sikai ni namarinaleosaana. 

13Go tea viri ega maneana mari natap̃augoroana nalo ni namarinaleosaana 
aneana waina e mari naleo sa asa, doko te naleo sikai ni naleo maga wanogoe, 
go ega maneana pei tea midoakikorokoroana: go tea waina e doko ega vei agi 
tea viri, dapala navituaana ni flaur. 

14Go Yehovah e pasa paki Moses, po naga, 

15Waina te naata sikai e pe mari te natapiriana sikai po mari naleo sa pae 
nasalup̃eana nalo ni naleo tapu maga ki Yehovah; ragi wanogoe ega viragi 
navituaana ni natapiriana aneana umai paki Yehovah, shiip anoai sikai tea 
mamaau p̃ia m̃elu navata, waina p̃a noa p̃otae naulu kakana pae shekel ni silver, 
shekel ni tokora tapu, ega vei navituaana sikai ni natapiriana: 

16Go ega lagati tea waina e mari naleo sa asa nalo ni naleo tapu, go ega sokari a 
ki namagovai kelima kakana, po dua tea viri asa: go tea viri ega maneana mari 
natap̃augoroana ki shiip anoai ni navituaana ni natapiriana, go ega maneana pei 
tea midoakikorokoroana. 

17Go waina te naata sikai e pe mari naleo sa, po mari te navatuna sikai ni naleo 
maga waina Yehovah e pitip̃aki asa naga euga ta pei tea mariana mau; e pe ta 
atae a mau, ma sogi ega liko asa, go ega tapetape namarinaleotageleana aneana. 

18Go ega viragi shiip anoai sikai umai punusi tea viri, tea mamaau p̃ia m̃elu 
navata, pataka ni nanoap̃otaeana anigo, ega vei navituaana sikai ni natapiriana: 
go tea viri ega maneana mari natap̃augoroana dip̃a naleo waina e mari naleo sa 
asa pae nasalup̃eana, go ega maneana pei tea midoakikorokoroana. 

19E pei navituaana sikai ni natapiriana: sogi e liko asa lomau narae ni Yehovah. 

Levitiko 6 

1Go Yehovah e pasa paki Moses, po naga, 

2Waina te naata sikai e pe mari naleo sa, po mari natapiriana sikai dip̃a Yehovah, 
po mari malauweluki paki tea ni m̃aladigi ki nia nalo ni naleo sikai waina e 
maneana pavaigoro e, kite nalo ni nanadisokiana, kite nalo ni navanakoana, kite 
e pe riesoki tea ni m̃aladigi ki nia: 

3Kite e pe vap̃ai tea waina e puoli, po pasagoro e, po pivisa sorosoro; doko te 
navatuna ni naleo maga wanogoe waina naatam̃oli sikai e pe mari a, po mari 
naleo sa asa: 

4Ragi wanogoe ega wo doko, waina e pe mari naleo sa go sogi e liko asa, naga 
ega liliua ki tea waina e dape pavakoto asa, kite tea waina e dape a pae namari‐
kasua‐ki‐ana, kite tea waina e pei tea vituakiana paki nia naga ega vavaigoro e, 
kite naleo waina e puoli go e pap̃ai a, 

5Kite te naleo waina e pivisa sorosoro asa; ega liliua ki puti a, go ega sokari a ki 
namagovai kelima kakana: go ega vitua ki nia paki tea waina e pei talakeana, 
naaleatia wanogoe waina e pei tea ataeana naga sogi e liko asa. 

6Go ega viragi navituaana ni natapiriana aneana umai paki Yehovah, shiip anoai 
sikai m̃elu navata, tea mamaau p̃ia, pataka ni nanoap̃otaeana anigo, ega vei 
navituaana sikai ni natapiriana paki tea viri: 

7Go tea viri ega maneana mari natap̃augoroana narae ni Yehovah, go ega 
maneana pei tea midoakikorokoroana; nalo ni te naleo sikai waina e mari a go 
pae asa sogi e liko asa. 

8Go Yehovah e pasa paki Moses, po naga, 

9P̃a tip̃aki Aaron go natuna maga, po naga, Tea waia e pei nawotaeana ni 
navituaana tap̃arakiana: navituaana tap̃arakiana ega one nakapu doko wede ni 
naviriana p̃ogi mamau pa pa paki malip̃ogi; go nakapu ega to pavaga doko wede 
ni naviriana. 

10Go tea viri ega suni sugoro ni linen aneana, go ega kovagoro nawilina ki tea 
vasiana vuru ni linen aneana; go ega tape lua natanoapu maga ni nakapu waina 
e pei tea kani‐puoli‐kiana pilake navituaana tap̃arakiana doko wede ni 
naviriana, go ega toropusi ra nadigi ni wede ni naviriana. 

11Go ega sawo lua sugoro aneana maga, po suni oli ra ki sugoro p̃ota maga, po 
dape lua natanoapu maga pano paki etaku ni tokora ni nam̃enakiana, paki 
tokora tautau sikai. 

12Go nakapu waina e doko wede ni naviriana ega to pavaga asa, ega ta mate mau; 
go tea viri ega to dap̃ara ki nakau kokolo asa sara malip̃ogi: go ega toropusi 
navituaana tap̃arakiana asa, go ega tap̃ara ki nap̃eletia ni navituaana maga ni 
natam̃ateana asa. 

13Nakapu ega to pavaga wede ni naviriana pitip̃atip̃a; go ega ta mate mau. 

14Go tea waia e pei nawotaeana ni navituaana ni flaur: Aaron natuna maga euga 
vitua ki nia narae ni Yehovah, kivea ki wede ni naviriana. 

15Go ega tape lua aneana kiana nam̃elearuna ega vura, ki flaur wia ni navituaana 
ni flaur, pilake naroro kakana, go libano mamau puti waina e doko elagi ni 
navituaana ni flaur, go ega tap̃ara ki nia wede ni naviriana, tea ni nap̃o lolo, e pei 
namidoaki‐parati‐kiana kakana paki Yehovah. 

16Go tea tupele, Aaron ma natuna maga euga kani a: leven ega tika asa, go ega 
vei tea kaniana tokora tapu sikai; doko roara ni tap̃aup̃au ni nasaisaiana, euga 
kani a asa. 

17Ega vei tea taoniana leven ega tika asa. A po pitua ki nia e pei namagovai 
adeada ni navituaana aginau maga pae nakapu: e pei tea tapu warua liu, e 
dakiusi navituaana ni namarinaleosaana, go navituaana ni natapiriana. 

18Aaron natuna naanoai maga mamau puti euga kani a, ega vei natawonakiana 
sikai waina ega tu mau du usuraki tagona animu maga, m̃elu navituaana maga 
paki Yehovah pae nakapu: sara naata waina eu kisidogo ra, euga tapu. 

19Go Yehovah e pasa paki Moses, po naga, 

20Tea waia e pei naviriana ni navinaga ki Aaron go ki natuna maga, waina euga 
vitua ki nia paki Yehovah naaleatia waina ega vei tea vuvuraikiana; namagovai 
kerualima ni efah ni flaur wia ega vei navituaana ni flaur ni sara naaleatia, 
namagovai sikai malip̃ogi, go namagovai kerua ragi melu. 

21Ega vei tea veniana pilake naroro doko vatu; ragi waina ega maso, p̃a tape a 
umai: tea mateletele veniana maga p̃a vitua ki da euga vei navituaana ni 
navinaga, tea ni nap̃o lolo paki Yehovah. 

22Go tea viri natuna sikai waina e pei tea vuvuraikiana doko oli a, ega vitua ki 
nia: e pei natawonakiana doko mau doko paki Yehovah; ega vei tea tap̃ara‐ki‐
puti‐ana. 

23Go sara navituaana ni flaur ki tea viri ega vei tea tap̃ara‐ki‐puti‐ana: ega ta pei 
tea kaniana mau. 

24Go Yehovah e pasa paki Moses, po naga, 

25P̃a vasa paki Aaron go paki natuna maga, po naga, Tea waia e pei nawotaeana 
ni navituaana ni namarinaleosaana: tokora waina navituaana tap̃arakiana e pei 
tea maripunueana asa, tokora wanogoe navituaana ni namarinaleosaana ega vei 
tea maripunueana asa narae ni Yehovah: e pei tea tapu warua liu. 

26Tea viri waina ega vitua ki nia dip̃a namarinaleosaana, ega kani a: ega vei tea 
kaniana tokora tapu sikai, roara ni tap̃aup̃au ni nasaisaiana. 

27Tea mamau puti waina eu kisidogo nap̃okasina, euga tapu: go waina te nada e 
pe siri ki te sugoro, p̃a sarue lua tea waina e siri ki nia tokora tapu sikai. 

28Go lasa ni naruku waina e pei tea veniana asa, ega vei tea marip̃oraworaeana: 
go waina e pe vei tea veniana lasa ni brass, ega vei tea soro‐kasua‐kiana, po pei 
tea sarue‐lua‐ana ki noai. 

29Sara tea viri naanoai maga euga kani a: e pei tea tapu warua liu. 

30Go te navituaana ni namarinaleosaana sikai, waina nadana e pei tea viragiana 
umai paki ekopu ni tap̃aup̃au ni nasaisaiana, naga ega vei natap̃augoroana 
tokora tapu, ega ta pei tea kaniana mau: ega vei tea tap̃arakiana ki nakapu. 

Levitiko 7 

1Go tea waia e pei nawotaeana ni navituaana ni natapiriana: e pei tea tapu warua 
liu. 

2Tokora waina eu mari punue navituaana tap̃arakiana asa, tokora wanogoe euga 
mari punue navituaana ni natapiriana asa: go ega meseura ki nadana wede ni 
naviriana daliviri. 

3Go ega vitua ki nap̃eletiana mamau puti; napuena m̃anopunopu, go nap̃eletia 
waina e kovagoro namaritana maga, 

4Go nap̃elekevatuna dua, go nap̃eletia waina e doko ara, waina e doko pisari 
nawarena maga, go nalaolao ni nadanikapuna, pilake nap̃elekevatuna dua, ega 
tape lua ra: 

5Go tea viri ega tap̃ara ki da wede ni naviriana, ega vei navituaana pae nakapu 
paki Yehovah: e pei navituaana sikai ni natapiriana. 

6Sara tea viri naanoai maga euga kani a: ega vei tea kaniana tokora tapu: e pei 
tea tapu warua liu. 

7Navituaana ni namarinaleosaana e dapala navituaana ni natapiriana: ero peani 
nawotaeana sikai maau: tea viri waina e mari natap̃augoroana asa, ega veani a. 

8Go tea viri waina e pitua ki navituaana tap̃arakiana ki naatam̃oli sikai, tea viri 
wanogoe ega veani nawili ni navituaana tap̃arakiana waina e po pitua ki nia. 

9Go sara navituaana ni flaur waina eu pei tea taoniana upu, go tea mamau puti 
waina e pei tea veniana lasa sikai, go tea waina e pei tea taoniana ki vatu, euga 
vei agi tea viri waina e pitua ki nia. 

10Go sara navituaana ni flaur, tea mari‐sarisari‐kiana pilake naroro, go tea 
garagara, euga vei agi Aaron natuna maga mamau puti, euga sikasikai peani 
totowo sikai maau. 

11Go tea waia e pei nawotaeana ni naviriana ni navituaana ni natam̃ateana, 
waina ega vitua ki nia paki Yehovah. 

12Waina e pe vitua ki nia e pe vei navituaana sikai ni navasadodom̃atakiana, ega 
vitua ki naviriana ni navituaana ni navasadodom̃atakiana ega vilake keke maga 
waina leven e dika ara, tea mari‐sarisarikiana pilake naroro, go keke manivenive 
maga waina leven e dika ara, tea vuvuraikiana ki naroro, go keke maga waina eu 
pei tea mari‐sarisarikiana pilake naroro, tea marim̃atakiana ki flaur wia. 

13Ega vitua ki naviriana ni navinaga aneana ki keke maga ni bred waina leven e 
doko asa, pilake naviriana ni navituaana ni natam̃ateana aneana maga ni 
navasadodom̃atakiana. 

14Go ega vitua ki sikasikai m̃elu naviriana ni navinaga maga mamau puti ega vei 
navituaana sikosikoviana paki Yehovah; ega vei agi tea viri waina e meseura ki 
nada ni navituaana maga ni natam̃ateana. 

15Go nap̃okasi ni naviriana ni navituaana ni natam̃ateana aneana maga, ni 
navituaana ni navasadodom̃atakiana, ega vei tea kaniana naaleatia sikai maau 
wanogoe waina e pitua ki naviriana ni navinaga aneana asa; ega ta doropusi te 
seara kakana mau ega toko pa pa paki malip̃ogi. 

16Ma waina naviriana ni navinaga aneana waina e piri asa, e pe vei navituaana 
ni nasaiana sikai, kite e pe vei navituaana suasuakiana sikai, ega vei tea kaniana 
naaleatia waina e pitua ki naviriana aneana asa: go matamai ki nia namagovai 
waina e doko ega vei tea kaniana: 

17Ma namagovai ni nap̃okasi ni naviriana waina e doko pa pa paki naaleatia 
ketolu ega vei tea tap̃arakiana ki nakapu. 

18Go waina te nap̃okasi seara ni naviriana ni navituaana ni natam̃ateana aneana 
maga e pe vei tea kaniana naaleatia ketolu, ega ta pei tea tapeana mau, go ega ta 
magi naata waina e pitua ki nia pei tea midoaki‐m̃ata‐kiana mau: ega vei tea 
mamaragokiana sikai, go naata waina e pe kani a, ega tapetape 
namarinaleotageleana aneana. 

19Go nap̃okasi waina e kisidogo te navatuna waina e loa, ega ta pei tea kaniana 
mau; ega vei tea tap̃arakiana ki nakapu; go nap̃okasi ni naviriana, sara naata 
waina eu dautau euga kani a: 

20Ma naata waina e pe kani nap̃okasi ni naviriana ni navituaana maga ni 
natam̃ateana waina e pei tea ki Yehovah, ragi waina naloaana aneana e doko asa, 
naata wanogoe ega vei tea taeluaana m̃elu dua ki narei aneana. 

21Go waina te naata sikai e pe kisidogo te navatuna sikai waina e loa, e pe vei 
naloaana ni naatam̃oli, kite te nalo mauri sikai waina e loa, kite te naleo 
mamaragokiana sikai waina e loa, go e pe kani nap̃okasi ni naviriana ni 

navituaana maga ni natam̃ateana, waina e pei tea ki Yehovah, naata wanogoe 
ega vei tea taeluaana m̃elu dua ki narei aneana. 

22Go Yehovah e pasa paki Moses, 

23po naga, P̃a vasa paki Israel natuna maga, po naga, Kuga ta gani nap̃eletia mau, 
ni oks, kite ni shiip, kite ni naninani. 

24Go nap̃eletia ni te navatuna waina e dum̃ana mate, go nap̃eletia ni tea waina e 
pei tea kati‐p̃oraeana ki nalo mauri, ega vei tea toropusiana paki te navatuna 
p̃ota: ma kuga ta gani a mau. 

25Nalakena naata waina e pe kani nap̃eletia ni nalo tuavati waina naatam̃oli 
maga eu pitua ki nia e pei navituaana tap̃arakiana paki Yehovah, naata wanogoe 
waina e pe kani a ega vei tea taeluaana m̃elu dua ki narei aneana. 

26Go kuga ta gani nada mau, ni manu, kite ni nalo tuavati, doko te natokoana 
animu maga. 

27Naata waina e pe kani te nada, naata wanogoe ega vei tea taeluaana m̃elu dua 
ki narei aneana. 

28Go Yehovah e pasa paki Moses, po naga, 

29P̃a vasa paki Israel natuna maga, po naga, Naata waina e pitua ki naviriana ni 
navituaana maga ni natam̃ateana aneana paki Yehovah, ega viragi naviriana ni 
navinaga aneana umai paki Yehovah m̃elu naviriana ni navituaana maga ni 
natam̃ateana aneana: 

30Aneana nam̃elearuna maga eroga tape navituaana maga pae nakapu umai paki 
Yehovah; ega viragi nap̃eletia pilake nagorogoro umai, naga nagorogoro ega vei 
tea salesaleakiana ega vei navituaana salesaleakiana sikai narae ni Yehovah. 

31Go tea viri ega tap̃ara ki nap̃eletiana wede ni naviriana: ma nagorogoro ega vei 
agi Aaron go natuna maga, 

32Go namaona ni matua kuga vitua ki nia paki tea viri, ega vei navituaana 
sikosikoviana m̃elu naviriana maga ni navituaana maga ni natam̃ateana animu. 

33Aaron natuna maga, tea kakana waina e pitua ki nada ni navituaana maga ni 
natam̃ateana, go nap̃eletiana, nae ega veani namaona ni matua ega vei matele 
aneana. 

34Nalakena nagorogoro salesaleakiana, go namaona sikosikoviana, a po dape lua 
ra ki Israel natuna maga, m̃elu naviriana maga ni navituaana maga ni 
natam̃ateana adeada, go a po pitua ki da paki Aaron tea viri, go paki natuna 
maga, ega vei natawonakiana sikai waina ega tu du po du mau du, waina Israel 
natuna maga euga to mari a. 

35Tea waia e pei matele ki Aaron, go matele ki natuna maga, m̃elu navituaana 
maga pae nakapu paki Yehovah, naaleatia waina e pitua ki da naga euga magi 
Yehovah suasua nawosiana ki tea viri; 

36Waina Yehovah e pitip̃aki asa naga Israel natuna maga euga tua ra asa, 
naaleatia waina e puvurai ki da. E pei natawonakiana sikai waina ega tu du po 
du mau du usuraki tagona adeada maga. 

37Tea waia e pei nawotaeana ni navituaana tap̃arakiana ni navituaana ni flaur, 
go ni navituaana ni namarinaleosaana, go ni navituaana ni natapiriana, go ni 
navakavuroana, go ni naviriana ni navituaana maga ni natam̃ateana; 

38Waina Yehovah e dip̃aki Moses asa tava Sinai, naaleatia waina e dip̃aki Israel 
natuna maga naga euga vitua ki naviriana ni navinaga adeada maga paki 
Yehovah, doko masop̃alo ni Sinai. 

Levitiko 8 

1Go Yehovah e pasa paki Moses, po naga, 

2P̃a viragi Aaron umai go natuna maga sikoti a, go sugoro maga, go naroro ni 
navuvuraiana, go kau anoai ni navituaana ni namarinaleosaana, go shiip anoai 
dua, go nala ni bred waina leven e dika asa; 

3Go p̃a viragi saisai ki puti nasaisaiana mamau namata ni tap̃aup̃au ni 
nasaisaiana. 

4Go Moses e mari dapala waina Yehovah e dip̃aki nia asa; go nasaisaiana mamau 
eu saisai pisari namata ni tap̃aup̃au ni nasaisaiana. 

5Go Moses e noa ki nasaisaiana, e naga, Naleo waia Yehovah e pitip̃aki asa naga 
ega vei tea mariana. 

6Go Moses e piragi Aaron go natuna maga umai, po sarue ra ki noai. 

7Go e sugoro e ki sugoro tokop̃ai nawilina, po dasoki a ki tasoki, go e sugoro e ki 
sugoro kovagoro, po sugoro e ki efod, go e dasoki a ki tasoki midiria vausiana ki 
mataisau, po otisoki a. 

8Go e sugoro e ki tea taurum̃a: go e doropusi Urim go Tummim ero doko tea 
taurum̃a. 

9Go e sawa ki tap̃au vivisiana e doko nap̃auna; go e doropusi tea welewelea ni 
kold, diadem tapu, e doko tap̃au vivisiana, doko kivea; dapala waina Yehovah e 
dip̃aki Moses asa. 

10Go Moses e dape naroro ni navuvuraiana, po puvurai ki nasum̃atokoana go 
naleo maga mamau puti waina eu doko asa, po dapugoro ra. 

11Go e meseura ki seara kakana wede ni naviriana paka larua, po puvurai ki 
wede ni naviriana, go lasa maga mamau puti kakana, go tea vavano go laketano 
kakana, po dapugoro ra. 

12Go e daki naroro ni navuvuraiana nap̃au ni Aaron, po puvurai ki nia naga ega 
tapu. 

13Go Moses e piragi Aaron natuna maga umai, po sugoro ra ki sugoro tokop̃ai 
nawilida, po dasoki ra ki tasoki maga, po pivisi tap̃au varau maga eu doko ara; 
dapala waina Yehovah e dip̃aki Moses asa. 

14Go e piragi kau anoai ni navituaana ni namarinaleosaana umai: go Aaron ma 
natuna maga eu doropusi nam̃elearuda maga nap̃au ni kau anoai wanogoe ni 
navituaana ni namarinaleosaana. 

15Go e mari punue a; go Moses e dape kovai nadana, po doropusi a e doko napati 
maga ni wede ni naviriana daliviri ki nakinina, po mari dautau ki wede ni 
naviriana, go e daki lua nadana nalake ni wede ni naviriana, po dapugoro e, naga 
ega maneana mari natap̃augoroana. 

16Go e dape puti nap̃eletiana waina e doko namaritana maga, go nalaolao ni 
nadanikapuna, go nap̃elekevatuna dua, pilake nap̃eletiada, go Moses e dap̃ara ki 
nia wede ni naviriana. 

17Ma kau anoai pilake nawilina, go nap̃okasina, go nataena, e dap̃ara ki nia ki 
nakapu etaku ni tokora ni nam̃enakiana; dapala waina Yehovah e dip̃aki Moses 
asa. 

18Go e puati shiip anoai ni navituaana tap̃arakiana umai: go Aaron ma natuna 
maga eu doropusi nam̃elearuda maga nap̃au ni shiip anoai wanogoe. 

19Go e mari punue a: go Moses e meseura ki nadana wede ni naviriana daliviri. 

20Go e daekotokotovi shiip anoai wanogoe; go Moses e dap̃ara ki nap̃auna, go 
namakotokoto kakana maga, go nap̃eletiana. 

21Go e sarue namaritana maga go natuana maga ki noai; go Moses e dap̃ara ki 
puti shiip anoai wanogoe wede ni naviriana: e pei navituaana tap̃arakiana, tea 
ni nap̃o lolo: e pei navituaana tap̃arakiana sikai paki Yehovah; dapala waina 
Yehovah e dip̃aki Moses asa. 

22Go e moro puati shiip anoai kerua umai, shiip anoai ni navakavuroana: go 
Aaron ma natuna maga eu doropusi nam̃elearuda maga nap̃au ni shiip anoai 
wanogoe. 

23Go e mari punue a; go Moses e dape kovai nadana, po doropusi a e doko 
namatap̃ago ni nadaliga ni matua ni Aaron, go kini lapa ni nam̃elearuna ni 
matua, go kini lapa ni natuana ni matua. 

24Go e piragi Aaron natuna maga umai; go Moses e dape kovai nadana po 
doropusi a e doko namatap̃ago ni nadaligada ni matua, go kini lapa ni 
nam̃elearuda ni matua, go kini lapa ni natuada ni matua: go Moses e meseura ki 
nadana wede ni naviriana daliviri. 

25Go e dape nap̃eletiana, go napuena m̃anopunopu go nap̃eletia mamau puti 
waina e doko namaritana maga, go nalaolao ni nadanikapuna, go 
nap̃elekevatuna dua pilake nap̃eletiada, go namaona ni matua: 

26Go e dape lua m̃elu dua ki nala ni bred waina leven e dika asa, waina e doko 
narae ni Yehovah, e dape keke sikai waina leven e dika asa, go keke turuturua 
sikai ni bred ni naroro, go keke manivenive sikai, go e doropusi ra eu doko 
nap̃eletiana, go namaona ni matua: 

27Go e doropusi tea maga mamau puti wanogoe e doko nam̃elearu dua ni Aaron, 
go doko nam̃elearu maga ni natuna maga, go e salesalea ki da eu pei navituaana 
salesaleakiana sikai narae ni Yehovah. 

28Go Moses e dape lua ra m̃elu dua ki nam̃elearuda maga, po dap̃ara ki da wede 
ni naviriana pilake naviriana tap̃arakiana: e pei navakavuroana sikai, tea ni nap̃o 
lolo: e pei navituaana sikai pae nakapu paki Yehovah. 

29Go Moses e dape nagorogorona, po salesalea ki nia e pei navituaana 
salesaleakiana sikai narae ni Yehovah: e pei matele ki Moses, tea aneana ni shiip 
anoai ni navakavuroana; dapala waina Yehovah e dip̃aki Moses asa. 

30Go Moses e dape kovai naroro ni navuvuraiana, go kovai ni nada waina e doko 
wede ni naviriana, po meseura ki nia paki Aaron, go paki sugoro aneana maga, 
go paki natuna maga, go paki sugoro maga ki natuna maga sikoti a; go e 
dapugoro Aaron, go sugoro aneana maga, go natuna maga, go sugoro adeada 
maga sikoti a. 

31Go Moses e noa ki Aaron go natuna maga, e naga, Kuga veni nap̃okasina pisari 
namata ni tap̃aup̃au ni nasaisaiana: go tokora wanogoe kuga kani a asa, go bred 
waina e doko nala ni navakavuroana, dapala waina a pitip̃aki asa, po naga, Aaron 
ma natuna maga euga kani a. 

32Go namagovai waina e dupele ni nap̃okasi go ni bred, p̃a tap̃ara ki nia ki 
nakapu. 

33Go kuga ta dave mau m̃elu dua ki namata ni tap̃aup̃au ni nasaisaiana naaleatia 
larua, pa pa naaleatia maga ni natapugoro‐mu‐ana euga nopu: nalakena ega wo 
do dapugoro mu naaleatia larua. 

34Dapala waina e po pei tea mariana naaleatia waia, dapala nogoe Yehovah e 
pitip̃aki asa naga ega vei tea mariana, naga ega manimu mari natap̃augoroana. 

35Go kuga toko pisari namata ni tap̃aup̃au ni nasaisaiana doko naaleatia larua go 
nap̃ogiana larua, po do pavaigoro natip̃akiana ki Yehovah, naga kuga ta mate 
mau: nalakena kinau a pei tea tip̃akiana asa. 

36Go Aaron ma natuna maga eu mari pataka ni tea maga mamau puti waina 
Yehovah e pitip̃aki asa pae nam̃elearu ni Moses. 

Levitiko 9 

1Go e pakilina naaleatia kelatolu, naga Moses e soso saisai ki Aaron ma natuna 
maga, go tea matua maga ni Israel; 

2Go e pasa paki Aaron, po naga, P̃a vuati kau anoai vusavusa sikai ega vei 
navituaana ni namarinaleosaana, go shiip anoai sikai tea mamaau p̃ia, ega vei 
navituaana tap̃arakiana, po pitua ki da narae ni Yehovah. 

3Go p̃a vasa paki Israel natuna maga, po naga, Kuga vuati naninani anoai sikai 
ega vei navituaana ni namarinaleosaana; go kau natuna sikai go shiip natuna 
sikai, tea ni natau sikai maau, tea mamaau p̃ia, eroga vei navituaana tap̃arakiana 
sikai; 

4Go oks sikai go shiip anoai sikai eroga vei navituaana maga ni natam̃ateana, 
naga ega vei naviriana narae ni Yehovah; go navituaana sikai ni flaur, tea 
sarisariana pilake naroro: nalakena masoso Yehovah ega vakilina ki mu. 

5Go eu piragi umai tea waina Moses e pitip̃aki asa paki kivea ki tap̃aup̃au ni 
nasaisaiana: go taua mamau ni nasaisaiana eu disu paki m̃aladigi po lawodu 
narae ni Yehovah. 

6Go Moses e naga, Naleo waia Yehovah e pitip̃aki asa naga kuga mari a: go 
nasamasamaana ki Yehovah ega vakilina ki mu. 

7Go Moses e noa ki Aaron, e naga, P̃a risu paki m̃aladigi ki wede ni naviriana, po 
pitua ki navituaana ni namarinaleosaana anigo, go navituaana tap̃arakiana 
anigo, po dum̃am̃a manigo go magi narei anigo mari natap̃augoroana: go p̃a vitua 
ki naviriana ni navinaga ki narei, po madeada mari natap̃augoroana; dapala 
waina Yehovah e pitip̃aki asa. 

8Go dapala nogoe Aaron e disu paki m̃aladigi ki wede ni naviriana, po mari 
punue kau natuna ni navituaana ni namarinaleosaana, waina e pei tea aneana. 

9Go Aaron natuna maga eu dape nadana umai, po dua e asa: go e pupugi nakinina 
asa, po doropusi a e doko napati maga ni wede ni naviriana, go e daki puti nada 
nalake ni wede ni naviriana: 

10Ma nap̃eletia, go nap̃elekevatu maga, go nalaolao ni nadanikapu ni navituaana 
ni namarinaleosaana, e dap̃ara ki da wede ni naviriana; dapala waina Yehovah e 
dip̃aki Moses asa. 

11Go nap̃okasi go nawili, e dap̃ara ki da ki nakapu etaku ni tokora ni 
nam̃enakiana. 

12Go e mari punue navituaana tap̃arakiana; go Aaron natuna maga eu dape 
nadana umai po dua e asa, go e meseura ki nia wede ni naviriana daliviri. 

13Go eu dape navituaana tap̃arakiana umai dua e asa, matele go matele, go 
nap̃auna: go e dap̃ara ki da wede ni naviriana. 

14Go e sarue namaritana maga go natuana maga, po dap̃ara ki da pilake 
navituaana tap̃arakiana wede ni naviriana. 

15Go e piragi naviriana ni navinaga ki narei umai, go e puati naninani ni 
navituaana ni namarinaleosaana waina e pei agi narei, po mari punue a, po pitua 
ki nia dip̃a namarinaleosaana, dapala tea vea. 

16Go e piragi navituaana tap̃arakiana umai, po pitua ki nia pataka ni 
natawonakiana. 

17Go e piragi navituaana ni flaur umai, po pakavuro nam̃elearuna ki seara 
kakana, go e dap̃ara ki nia wede ni naviriana pilake navituaana tap̃arakiana ni 
malip̃ogi. 

18Go e moro mari punue oks go shiip anoai raki naviriana ni navituaana maga ni 
natam̃ateana waina e pei agi narei: go Aaron natuna maga eu dape nadana umai 
dua e asa, go e meseura ki nia wede ni naviriana daliviri. 

19Go nap̃eletia ni oks go ni shiip anoai, go napuena m̃anopunopu, go tea waina e 
kovagoro namaritana maga, go nap̃elekevatuna maga, go nalaolao ni 
nadanikapuna: 

20Go eu doropusi nap̃eletiana doko nagorogorona maga, go e dap̃ara ki 
nap̃eletiana wede ni naviriana: 

21Go nagorogorona, go namaona ni matua, Aaron e salesalea ki da e pei 
navituaana salesaleakiana sikai narae ni Yehovah; dapala waina Moses e pitip̃aki 
asa. 

22Go Aaron e sike nam̃elearuna maga narae ni narei po pasa p̃ia ki da; e mari sua 
naviriana ni navituaana ni namarinaleosaana, go ni navituaana tap̃arakiana, go 
ni navituaana maga ni natam̃ateana, po siwo umai. 

23Go Moses ma Aaron ero sili paki ekopu ni tap̃aup̃au ni nasaisaiana, go ero moro 
dave umai, po pasa p̃ia ki narei; go nasamasamaana ki Yehovah e pakilina ki 
narei mamau puti. 

24Go nakapu e dave umai m̃elu narae ni Yehovah, po gani puti navituaana 
tap̃arakiana go nap̃eletia waina e doko wede ni naviriana: go ragi waina narei 
mamau puti eu punusi a, eu darasa, po dowo dap̃olosiwo. 

Levitiko 10 

1Go Aaron natuna maga, Nadab go Abihu, ero dape lasa ni tea ni nap̃o wia adeada 
sarasara ra, po doropusi nakapu doko asa, go ero doropusi tea ni nap̃o wia paki 
asa, po pitua ki nakapu p̃ota narae ni Yehovah, waina e da dip̃aki da asa mau. 

2Go nakapu e dave umai m̃elu narae ni Yehovah, po gani ra, go ero mate narae ni 
Yehovah. 

3Go Moses e noa ki Aaron, e naga, Tea waia e pei tea waina Yehovah e pasa asa, 
e naga, Aga wo dum̃agu pisei ki natapuana kakagu m̃aleoputo ni tea maga waina 
eu doko m̃aladigi ki nau, go doko narae ni narei mamau puti aga wo pei tea 
samasamaniana. Go Aaron e punuta. 

4Go Moses e soso Mishael go Elsafan, Ussiel natuna maga, Aaron aloana, umai po 
noa ki da, e naga, Koroga umai paki m̃aladigi, po dape lua taimu maga m̃elu dua 
ki kivea ki tokora tapu pano paki etaku ni tokora ni nam̃enakiana. 

5Go ero disu paki m̃aladigi, po dape lua ra pano doko sugoro tokop̃ai nawilida, 
paki etaku ni tokora ni nam̃enakiana; dapala waina Moses e noa e. 

6Go Moses e noa ki Aaron, go ki natuna maga Eleaser go Ithamar, e naga, Nalolu 
ni nap̃aumu ega ta pei tea veresiana mau, go kuga ta puap̃orae sugoro animu 
maga mau; naga kuga ta mate mau, go naga ega ta maeto ki narei mamau: ma 
taimu maga, tea maga mamau puti ni nasum̃a ni Israel, euga lalagaarova 
navivitinuana ni namaritausuana waina Yehovah e mari a. 

7Go kuga ta dave m̃elu dua ki namata ni tap̃aup̃au ni nasaisaiana mau, mase ku 
pe mate: nalakena naroro ni navuvuraiana ki Yehovah e doko mu. Go eu mari 
pataka ni navasaana ki Moses. 

8Go Yehovah e pasa paki Aaron, po naga, 

9P̃a ta munu waine kite namunuana kasua mau, nimu ma natum̃a maga, ragi 
waina kuga sili paki ekopu ni tap̃aup̃au ni nasaisaiana, mase ku pe mate: ega vei 
natawonakiana sikai waina ega tu du po du mau du usuraki tagona animu maga: 

10Go naga kuga atae p̃otae tea tapu go tea m̃oli, go tea loa go tea tautau; 

11Go naga kuga vasa pisei ki Israel natuna maga natawonakiana maga mamau 
puti waina Yehovah e noa ki da asa pae nam̃elearu ni Moses. 

12Go Moses e noa ki Aaron go ki natuna maga waina ero doko, Eleaser go 
Ithamar, e naga, Kuga tape navituaana ni flaur waina e dupele ni navituaana 
maga pae nakapu paki Yehovah, go kuga kani a, leven ega tika asa, pisari wede 
ni naviriana: nalakena e pei tea tapu warua liu: 

13Go kuga kani a tokora tapu sikai, nalakena e pei tea anigo, go tea ki natum̃a 
maga, m̃elu navituaana maga pae nakapu paki Yehovah: nalakena kinau a pei tea 
tip̃akiana asa. 

14Go nagorogoro salesaleakiana go namao sikosikoviana, kuga kani ra tokora 
tautau sikai; nimu ma natum̃a naanoai maga, go natum̃a nagoroi maga: nalakena 
eu pei tea anigo, go eu pei tea ki natum̃a naanoai maga, waina e pei tea 
vituakiana m̃elu naviriana maga ni navituaana maga ni natam̃ateana waina 
Israel natuna maga euga to mari a. 

15Namao sikosikoviana go nagorogoro salesaleakiana, euga viragi ra umai pilake 
navituaana maga ni nap̃eletia pae nakapu, euga salesalea ki nia ega vei 
navituaana salesaleakiana narae ni Yehovah: go ega vei tea anigo, go tea ki 
natum̃a naanoai maga, ega manimu pei natawonakiana sikai waina ega tu du po 
du mau du; dapala waina Yehovah e pitip̃aki asa. 

16Go Moses e laaga parati ki naninani, tea ni navituaana ni namarinaleosaana, go 
kuga leo, e po pei tea tap̃arakiana: go e maeto ki Eleaser go ki Ithamar, Aaron 
natuna maga waina ero pei tea toropusiana ero doko, 

17go e naga, Ekasana nimu koro da gani navituaana ni namarinaleosaana tokora 
tapu, nalakena e pei tea tapu warua liu, go e dua mu asa naga koroga tapetape 
namarinaleotageleana ki taua ni nasaisaiana, naga koroga madeada mari 
natap̃augoroana narae ni Yehovah? 

18Kuga leo, nadana e da pei tea viragiana umai paki ekopu ni tokora tapu mau: 
go waina koro pe kani a ekopu ni tokora tapu, dapala waina kinau a pitip̃aki asa, 
e pe wia. 

19Go Aaron e noa ki Moses, e naga, P̃a leo, naaleatia waia ero po pitua ki 
navituaana ni namarinaleosaana adeada go navituaana tap̃arakiana adeada 
narae ni Yehovah; go naleo maga wanogoe eu po dowo au: go a pe kani 
navituaana ni namarinaleosaana naaleatia waia, e pe wo pei tea midoaki‐m̃ata‐
kiana namata ni Yehovah kite? 

20Go ragi waina Moses e dogo tea wanogoe, e midoaki m̃ata ki nia. 

Levitiko 11 

1Go Yehovah e pasa paki Moses go paki Aaron, po noa ki da, e naga, 

2Koroga vasa paki Israel natuna maga, po naga, Tea maga waia eu pei nalo mauri 
maga waina kuga kani ra ni nalo mauri maga waina eu doko maramana. 

3Tea waina nam̃eleda e sawara po pamawota, go waina eu do daruru po do 
sam̃adoa, tea maga wanogoe kuga kani ra. 

4Ma tea maga waia waina eu do daruru po do sam̃adoa, go ni tea waina nam̃eleda 
e sawara po pamawota, kuga ta gani ra mau: kuga ta gani kamel, nalakena nae e 
do daruru po do sam̃adoa, ma nam̃elena e da pamawota mau, go nae e loa paki 
mu. 

5Go koni nalakena e do daruru po do sam̃adoa ma nam̃elena e da pamawota 
mau, nae e loa paki mu. 

6Go hea nalakena e do daruru po do sam̃adoa ma nam̃elena e da pamawota mau, 
nae e loa paki mu. 

7Go wago nalakena nam̃elena e pamawota go e sawara, ma e da sam̃adoa mau, 
nae e loa paki mu. 

8Kuga ta gani nap̃okasida mau go kuga ta kisidogo nap̃atoko mate kakada mau; 
nara eu loa paki mu. 

9Tea maga waia kuga kani ra ni sara naleo waina eu doko noai maga: tea maga 
waina eu peani nasisida go namunada, doko noai maga, go doko natasi maga, go 
doko noaisara maga, tea maga wanogoe kuga kani ra. 

10Go tea maga waina eu dika ki nasisida go ki namunada, doko natasi maga, go 
doko noaisara maga, go ni sara nalo mauri waina eu doko noai maga, nara eu pei 
tea mamaragokiana paki mu. 

11Go euga vei tea mamaragokiana paki mu; kuga ta gani nap̃okasida mau, go 
nap̃atoko mate kakada maga kuga mamarago ki da. 

12Tea maga waina eu doko noai maga waina eu dika ki nasisida go ki namunada, 
nara eu pei tea mamaragokiana paki mu. 

13Go tea maga waia ni manu maga euga vei tea mamaragokiana paki mu; euga ta 
pei tea kaniana mau, eu pei tea mamaragokiana: eu pei ikila, go kia ikila, go 
ospre; 

14Go kaite, go falkon visarasara; 

15Go reven visarasara; 

16Go ostris, go maala ni p̃ogi, go manu ni natasi, go maala visarasara; 

17Go tipaga kiki, go kormorant, go tipaga warua; 

18Go tipaga waina e peani nam̃au varau doko nap̃auna, go pelekan, go voltur; 

19Go ova, go heron visarasara, go hupu, go m̃orupua. 

20Go nalo kakaravi maga waina eu peani nalivaruda go waina eu surata ki 
natuada pati, nara eu pei tea mamaragokiana paki mu. 

21Ma tea maga waia ku mariatae gani ra ni nalo kakaravi maga waina eu peani 
nalivaruda go waina eu surata ki natuada pati, waina eu peani natuada elagi ki 
nam̃eleda, waina eu do midimidi natano; 

22Tea maga waia seara kakada kuga kani ra; midiri visarasara, go midiri m̃om̃oa 
visarasara, go pum̃a visarasara, go tuau visarasara. 

23Ma nalo kakaravi maga waina eu peani nalivaruda, waina eu peani natuada 
pati, nara eu pei tea mamaragokiana paki mu. 

24Go kuga wo loa pae tea maga waia: tea maga waina eu kisidogo nap̃atoko mate 
kakada, nara euga wo loa pa pa paki ragi melu mau: 

25Go naata waina e pe tapetape nap̃atoko mate kakada, naata wanogoe ega wo 
sarue sugoro aneana, go ega wo loa pa pa paki ragi melu mau. 

26Sara nalo tuavati waina nam̃eleda eu sawara, ma eu da pamawota mau, go 
waina eu da daruru po da do sam̃adoa mau, nara eu loa paki mu: te naata e pe 
kisidogo ra, e pe wo loa. 

27Go tea maga waia ni nalo tuavati maga waina eu do surata ki nakinida, waina 
eu peani natuada pati, nara eu loa paki mu: te naata e pe kisidogo nap̃atoko mate 
kakada, e pe wo loa pa pa paki ragi melu mau. 

28Go tea waina ega tapetape nap̃atoko mate kakada, ega wo sarue sugoro 
aneana, go ega wo loa pa pa paki ragi melu mau: nara eu loa paki mu. 

29Go tea maga waia ni nalo kakaravi maga waina eu do kakaravi natano, eu pei 
tea maga waina eu loa paki mu; wisel, go kusue kiki, go sukai visarasara, 

30Go makovu, go p̃olomata loa, go p̃ilikaroa, go makovu ni naworaone, go 
kamileon. 

31Tea maga waia ni tea maga waina eu do kakaravi, eu loa paki mu: naata waina 
e pe kisidogo ra, waina eu mate, ega wo loa pa pa paki ragi melu mau. 

32Go te sikai kakada e pe mate, po dowo paki te navatuna sikai, navatuna 
wanogoe ega wo loa; e pe vei lasa ni nakau, kite sugoro, kite nawili, kite sak, kite 
te lasa p̃ota sikai waina eu do mari te nawosiana asa, e one asa one naga ega vei 
tea toropusiana paki noai, go ega wo loa pa pa paki ragi melu mau; go edaku ki 
nia ega wo dautau. 

33Go waina te sikai kakada e pe rowo paki lasa ni naruku sikai, tea waina e doko 
asa ega wo loa, go kuga mari p̃orae a. 

34Go navinaga kaniana waina e pe toko asa, waina noai e do paki asa, ega wo loa: 
go noai munuana waina euga munugi a, waina e pe toko lasa wanogoe sikai, ega 
wo loa. 

35Go sara naleo waina te matele ni nap̃atoko mate kakada e pe rowo paki asa, 
euga wo loa; e pe vei upu, kite e pe vei tokora ni naveniana, ma ega vei tea 
marip̃oraworaeana: nara eu loa, go euga wo loa paki mu. 

36Namata noai sikai kite luku noai sikai waina e pura ki noai, ega wo dautau: ma 
tea waina e pe kisidogo nap̃atoko mate kakada, tea wanogoe ega wo loa. 

37Go waina te matele ni nap̃atoko mate kakada e pe rowo paki napati lawoana 
maga waina euga vei tea sapurakiana, ma napati maga euga wo dautau. 

38Ma waina eu pe taki noai napati maga wanogoe, go te matele ni nap̃atoko mate 
kakada e pe rowo asa, go ega wo loa paki mu. 

39Go waina te nalo tuavati, tea kaniana, e pe mate; naata waina e pe kisidogo 
nap̃atoko mate kakana, naata wanogoe ega wo loa pa pa paki ragi melu mau. 

40Go naata waina e pe kani matele ni nap̃atoko mate kakana, naata wanogoe ega 
wo sarue sugoro aneana maga, go ega wo loa pa pa paki ragi melu mau: go naata 
waina e pe tapetape nap̃atoko mate kakana, naata wanogoe nae ma ega wo sarue 
sugoro aneana maga, go ega wo loa pa pa paki ragi melu mau. 

41Go sara nalo kakaravi waina eu do kakaravi natano, eu pei tea mamaragokiana; 
euga ta pei tea kaniana mau. 

42Tea waina e do soka ki nap̃elena, go tea waina e do surata natuana pati, go tea 
waina e peani nakinina laapa, go sara nalo kakaravi waina eu do kakaravi 
natano, tea maga wanogoe kuga ta gani ra mau; nalakena eu pei tea 
mamaragokiana. 

43Kuga ta dum̃amu mari mu kuga vei tea mamaragokiana ki te nalo kakaravi 
mau waina e do kakaravi, go kuga ta dum̃amu mari mu kuga loa pae ara mau, 
naga kuga loa. 

44Nalakena kinau a pei Yehovah Sup̃e animu: nalakena tea wanogoe kuga 
tum̃amu mari dautau ki mu, naga kuga tapu; nalakena kinau a dapu: go kuga ta 
dum̃amu mari mu kuga loa ki te nalo kakaravi mau waina e do parivari natano. 

45Nalakena kinau a pei Yehovah waina a piragi lua mu sake m̃elu dua ki Ityipt 
umai, naga aga vei Sup̃e animu: nalakena tea wanogoe kuga tapu, nalakena kinau 
a dapu. 

46Tea waia e pei nawotaeana nalo ni nalo tuavati, go nalo ni manu, go nalo ni 
nalo mauri maga mamau puti waina eu peani namauriana, waina eu do parivari 
noai maga, go nalo ni nalo mauri maga mamau puti waina eu do kakaravi natano: 

47Naga kuga atae p̃otae tea waina e loa go tea waina e dautau, po atae p̃otae nalo 
mauri waina ega vei tea kaniana go nalo mauri waina ega ta pei tea kaniana mau. 

Levitiko 12 

1Go Yehovah e pasa paki Moses, po naga, 

2P̃a vasa paki Israel natuna maga, po naga, Waina nagoroi sikai e pe tiena po 
dape piakiki naanoai sikai, nagoroi wanogoe ega wo loa nakup̃a larua; dakiusi 
nakup̃a maga ni tea mamaragokiana doko p̃aova aneana, dapala nogoe ega wo 
loa. 

3Go nakup̃a kelatolu nawili vea ni nap̃okasina ega vei tea tovadaviviana. 

4Go nae ega wo doko nada ni namari‐dautau‐ki‐nia‐ana nakup̃a rualima dolu 
tamate dolu; ega ta kisidogo te naleo waina e dapu kite sili paki tokora tapu mau, 
pa pa nakup̃a maga ni namari‐dautaukinia‐ana euga vei tea vakavuroana. 

5Ma waina e pe tape piakiki nagoroi sikai, go ega wo loa nakup̃a rualima sikai 
tamate pati, dakiusi nakup̃a maga ni namamaragokiana aneana: go ega wo doko 
nada ni namaridautaukinia‐ana nakup̃a rualima latesa tamate latesa. 

6Go ragi waina nakup̃a maga ni namari‐dautaukiniaana euga wo nopu, ki natuna 
naanoai kite ki natuna nagoroi, nae ega viragi shiip natuna sikai umai, tea ni 
natau sikai, ega vei navituaana tap̃arakiana sikai, go tokopea vusavusa sikai kite 
taroa sikai, ega vei navituaana ni namarinaleosaana, ega viragi ra umai paki 
namata ni tap̃aup̃au ni nasaisaiana, punusi tea viri: 

7Go nae ega wo pitua ki nia narae ni Yehovah, po maneana mari natap̃augoroana; 
go ega wo dautau m̃elu dua ki nadana. Tea waia e pei nawotaeana ki nagoroi 
waina e dape natuna, e pe vei naanoai kite e pe vei nagoroi. 

8Go waina naleo aneana e pe ta pataka naga ega viragi shiip natuna sikai umai, 
go ega tape taroa dua kite tokopea vusavusa dua; sikai ega vei navituaana 
tap̃arakiana, go kerua ega vei navituaana ni namarinaleosaana: go tea viri ega 
wo maneana mari natap̃augoroana, go ega wo dautau. 

Levitiko 13 

1Go Yehovah e pasa paki Moses go paki Aaron, po naga, 

2Waina naata sikai e pe veani te natopuana, kite te navakarago, kite wotu 
maranirani sikai e pe toko nawili ni nap̃atokona, go e po pei nasasanaana ni 
navei‐lepero‐ana doko nawili ni nap̃atokona, naata wanogoe ega vei tea 
viragiana umai punusi Aaron tea viri, kite punusi sikai ni tea viri natuna maga: 

3Go tea viri ega wo leousiusi nasasanaana ni nawili ni nap̃atokona: go waina 
nalolu waina e doko wotu e pe vanop̃ota po dare, go naleo‐punusi‐ana ni wotu e 
pe vakipua liu nawili ni nap̃atokona, go e pei nasasanaana ni navei‐leperoana: 
go tea viri ega wo leousiusi a, po noasai naga e loa. 

4Go waina wotu maranirani e pe tare doko nawili ni nap̃atokona, go 
naleopunusi‐ana kakana e pe ta pakipua liu nawilina, go nalolu kakana e pe ta 

dare panop̃ota mau, ragi wanogoe tea viri ega wo kokoro p̃onoti tea waina e 
peani nasasanaana wanogoe ega wo doko naaleatia larua: 

5Go naaleatia kelarua tea viri ega wo moro leousiusi a: go p̃a leo, waina e pe 
vunusi naga wotu e pe ta moro panop̃ota mau, go namanuka e da moro sokapule 
nawilina mau, ragi wanogoe tea viri ega wo moro kokoro p̃onoti a doko naaleatia 
larua p̃ota: 

6Go tea viri ega wo moro leousiusi a naaleatia kelarua: go p̃a leo, waina wotu e 
pe melumelu, po da moro sokapule nawilina mau, ragi wanogoe tea viri ega wo 
noasai naga e dautau: e pei navakarago sikai: go ega wo sarue sugoro aneana 
maga, go ega wo dautau. 

7Ma waina e pe tum̃ana pisei ki nia paki tea viri raki namari‐dautau‐ki‐nia‐ana, 
go edaku ki nia navakarago wanogoe e pe moro sokapule nawilina, ragi wanogoe 
ega wo moro dum̃ana pisei ki nia paki tea viri: 

8Go tea viri ega wo leousiusi a, go p̃a leo, waina navakarago e pe moro sokapule 
nawilina, ragi wanogoe tea viri ega wo noasai naga e loa: e pei nasasanaana ni 
navei‐lepero‐ana. 

9Waina nasasanaana ni navei‐leperoana e pe toko te naatam̃oli sikai, ragi 
wanogoe ega vei tea viragiana umai punusi tea viri; 

10Go tea viri ega wo leousiusi a, go p̃a leo, waina e pe vei topu tare doko nawilina, 
go nalolu kakana e po panop̃ota po dare, go e pe vei nap̃okasi mauri, 

11E pei nasasanaana ni navei‐lepero‐ana tuai doko nawili ni nap̃atokona, go tea 
viri ega wo noasai naga e loa: ega wo da kokoro p̃onoti a mau; nalakena e loa. 

12Go waina nasasanaana ni navei‐lepero‐ana e pe sokapule nawilina, po 
kovagoro e pae nam̃asua ni nap̃auna pa pa paki nam̃ele natuana, ki tokora 
mamau puti ni nawilina waina e dokolina ki tea viri; 

13Ragi wanogoe tea viri ega wo leousiusi a: go p̃a leo, waina nasasanaana ni 
navei‐lepero‐ana e pe kovagoro nap̃atokona mamau, go tea viri ega wo noasai 
naata waina e peani nasasanaana naga e dautau: e panop̃ota po dare usuraki: e 
dautau. 

14Ma waina nap̃okasi mauri e pe vakilina asa, nae e pe loa. 

15Go tea viri ega wo leousiusi nap̃okasi mauri wanogoe po noasai naga e loa: 
nap̃okasi mauri wanogoe e loa: e pei nasasanaana ni navei‐lepero‐ana. 

16Kite waina nap̃okasi mauri e pe moro panop̃ota po dare, go ega wo moro umai 
punusi tea viri, 

17Go tea viri ega wo leousiusi a: go p̃a leo, waina nasasanaana e pe vanop̃ota po 
dare, ragi wanogoe tea viri ega wo noasai tea waina e peani nasasanaana, naga 
e dautau: nae e dautau. 

18Go waina topu sikai e pe toko nawili ni nap̃atokona, go e pe apu, 

19Go topu tare sikai e pe vakilina naliana, kite wotu maranirani miala go dare, 
ragi wanogoe ega vei tea viseikiana paki tea viri; 

20Go tea viri ega wo leousiusi a, go p̃a leo, waina naleo‐punusi‐ana kakana e pe 
vakipua liu nawilina, go nalolu kakana e pe vanop̃ota po dare, ragi wanogoe tea 
viri ega wo noasai naga e loa: e pei nasasanaana ni navei‐lepero‐ana, e po 
pakilina m̃elu topu wanogoe. 

21Ma waina tea viri e pe leousiusi a, go p̃a leo, nalolu tare e pe tika asa, go e pe ta 
pakipua liu nawilina mau, ma e po do m̃osi, ragi wanogoe tea viri ega wo kokoro 
p̃onoti a naaleatia larua: 

22Go waina e pe sokapule nawilina, ragi wanogoe tea viri ega wo noasai naga e 
loa: e pei nasasanaana sa sikai. 

23Ma waina wotu maranirani wanogoe e pe toko dorogo naliana doko, po da 
moro pavaga disu mau, e pei navakarago ni topu; go tea viri ega wo noasai naga 
e dautau. 

24Kite waina te naata, nawili ni nap̃atokona e pe aso, go nap̃okasi mauri e pe aso 
e po pei wotu maranirani sikai, tea miala dare, kite dare; 

25Ragi wanogoe tea viri ega wo leousiusi a: go p̃a leo, nalolu waina e doko wotu 
maranirani e pe vanop̃ota po dare, go naleopunusi‐ana kakana e pe vakipua liu 
nawilina, e pei nasasanaana ni naveilepero‐ana, e po pakilina wotu ni naasoana: 
go tea viri ega wo noasai naga e loa: e pei nasasanaana ni navei‐lepero‐ana. 

26Ma waina tea viri e pe leousiusi a, go p̃a leo, nalolu tare e pe tika wotu 
maranirani wanogoe, go e pe ta pakipua liu nawilina mau, ma e po do m̃osi; ragi 
wanogoe tea viri ega wo kokoro p̃onoti a naaleatia larua: 

27Go tea viri ega wo moro leousiusi a naaleatia kelarua: waina e pe sokapule 
nawilina, ragi wanogoe tea viri ega wo noasai naga e loa: e pei nasasanaana ni 
navei‐lepero‐ana. 

28Go waina wotu maranirani wanogoe e pe toko dorogo doko, po da daperavera 
nawilina mau, ma e po do m̃osi; e pei topu ni naasoana, go tea viri ega wo noasai 
naga e dautau: nalakena e pei wotu ni naasoana. 

29Go waina naata sikai, te naanoai kite te nagoroi, e pe veani nasasanaana sa 
sikai e pe toko nap̃auna, kite e pe toko nalolu ni nasina, 

30Ragi wanogoe tea viri ega wo leousiusi nasasanaana sa wanogoe: go p̃a leo, 
waina naleo‐punusi‐ana kakana e pe vakipua liu nawilina, go nalolu m̃onom̃ono 

manivenive e pe toko asa, ragi wanogoe tea viri ega wo noasai naga e loa: e pei 
napukupukuraana, e pei nasasanaana ni navei‐lepero‐ana doko nap̃auna kite 
doko nalolu ni nasina. 

31Go waina tea viri e pe leousiusi nasasanaana ni napukupukuraana go p̃a leo, 
naleo‐punusi‐ana kakana e pe ta pakipua liu nawilina, go nalolu loa e pe tika asa, 
ragi wanogoe tea viri ega wo kokoro p̃onoti tea waina e peani nasasanaana ni 
napukupukuraana naaleatia larua: 

32Go naaleatia kelarua tea viri ega wo moro leousiusi nasasanaana sa wanogoe: 
go p̃a leo, waina nasasanaana ni napukupukuraana e pe ta moro disu peravera 
mau, go nalolu m̃onom̃ono e pe tika asa, go naleo‐punusi‐ana ni 
napukupukuraana e pe ta pakipua liu nawilina mau, 

33Ragi wanogoe ega wo pei tea karoana, ma ega wo da karo napukupukuraana 
mau; go tea viri ega wo moro kokoro p̃onoti tea waina e peani napukupukuraana 
naaleatia euga moro larua p̃ota: 

34Go naaleatia kelarua tea viri ega wo moro leousiusi napukupukuraana: go p̃a 
leo, waina napukupukuraana e pe ta moro disu peravera nawilina mau, go 
naleopunusi‐ana kakana e pe ta pakipua liu nawilina mau; ragi wanogoe tea viri 
ega wo noasai naga e dautau: go ega wo sarue sugoro aneana maga, go ega wo 
dautau. 

35Ma waina napukupukuraana e pe sokapule nawilina edaku ki namari‐
dautaukinia‐ana; 

36Ragi wanogoe tea viri ega wo moro leousiusi a: go p̃a leo, waina 
napukupukuraana e pe moro sokapule nawilina, tea viri ega wo da moro masau 
laaga nalolu m̃onom̃ono mau; nae e loa. 

37Ma waina e pe vunusi naga napukupukuraana e pe toko dorogo doko, go nalolu 
loa e pe vakilina asa; napukupukuraana e po apu, go nae e dautau: go tea viri ega 
wo noasai naga e dautau. 

38Go waina naata sikai, te naanoai kite te nagoroi, e pe veani wotu maranirani 
maga nawili ni nap̃atokona, wotu maranirani tare; 

39Ragi wanogoe tea viri ega wo leousiusi a: go p̃a leo, waina wotu maranirani 
maga ni nawili ni nap̃atokoda eu pe ta dare p̃ia; e pei nam̃asaru, e po pakilina 
nawilina; nae e dautau. 

40Go waina nalolu ni naatam̃oli e pe mavutivuti m̃elu dua ki nap̃auna, go e pe 
m̃asua; nae ma e dautau. 

41Go waina naloluna e pe mavutivuti m̃elu dua ki narae ni nap̃auna, e m̃asua ki 
rae; nae ma e dautau. 

42Ma waina nasasanaana sa miala‐dare e pe toko p̃au m̃asua kite rae m̃asua; e 
pei nasasanaana ni navei‐lepero‐ana waina e do pakilina p̃au m̃asua kite rae 
m̃asua. 

43Ragi wanogoe tea viri ega wo leousiusi a: go p̃a leo, waina topu ni nasasanaana 
wanogoe e pe miala‐dare doko p̃au m̃asua kite rae m̃asua, go naleo‐punusi‐ana 
kakana e pe takiusi nasasanaana ni naveilepero‐ana doko nawili ni nap̃atokona; 

44Nae e pei lepero sikai, e loa: go tea viri ega wo noasai lomau naga e loa; 
nasasanaana sa aneana e doko nap̃auna. 

45Go lepero wanogoe waina e sasana ki nasasanaana sa wanogoe, sugoro aneana 
maga euga vei tea vuap̃oraeana, go nalolu ni nap̃auna ega vei tea veresiana, go 
ega wo kovagoro nagolena ni elagi, po pioso po naga, A loa, a loa. 

46Naaleatia maga mamau puti waina nasasanaana wanogoe e doko asa doko, ega 
wo loa; nae e loa: ega wo sikina doko; tokora tokoana aneana ega wo doko etaku 
ni tokora ni nam̃enakiana. 

47Go sugoro ma waina nasasanaana ni navei‐lepero‐ana e doko asa, e pe vei 
sugoro ni wul, kite ni linen; 

48E pe vei tasoki leana kite tasoki vausiana ni linen kite ni wul; kite nawili, kite 
te navatuna waina e pei tea mariana ki nawili; 

49Waina wotu e pe visei ki namamalakesaana kite namimialaana e pe toko 
sugoro, kite e pe toko nawili, kite tasoki leana kite tasoki vausiana, kite te 
navatuna ni nawili; e pei nasasanaana ni navei‐lepero‐ana, go ega vei tea 
viseikiana paki tea viri: 

50Go tea viri ega leousiusi nasasanaana wanogoe, po kokoro p̃onoti tea waina 
nasasanaana e doko asa naaleatia larua: 

51Go ega moro leousiusi nasasanaana wanogoe nakup̃a kelarua: waina 
nasasanaana e pe risu peravera sugoro, kite tasoki leana kite tasoki vausiana, 
kite nawili, te nawosiana waina eu mari nawili asa; nasasanaana wanogoe e pei 
nasasanaana ni naveilepero‐ana waina e sa liu; e loa. 

52Go ega tap̃ara ki sugoro, kite tasoki leana kite tasoki vausiana ni wul kite ni 
linen, kite te navatuna ni nawili waina nasasanaana e doko asa: nalakena e pei 
nasasanaana ni navei‐lepero‐ana waina e sa liu; ega vei tea tap̃arakiana ki 
nakapu. 

53Go waina tea viri e pe leousiusi a, go p̃a leo, nasasanaana e pe ta disu peravera 
sugoro mau, kite tasoki leana kite tasoki vausiana, kite te naleo ni nawili; 

54Ragi wanogoe tea viri ega vitip̃aki naga euga sarue naleo waina nasasanaana e 
doko asa, go ega kokoro p̃onoti a doko naaleatia euga moro larua p̃ota: 

55Go tea viri ega moro leousiusi nasasanaana edaku ki tea waina e po pei tea 
sarueana: go p̃a leo, waina navunusiana ni wotu e pe ta panop̃ota mau, go 
nasasanaana e pe ta disu peravera mau, e pe loa; p̃a tap̃ara ki nia ki nakapu: e 
pei tea sa liu, e pe toko ekopu kite etaku. 

56Go waina tea viri e pe leousiusi a, go p̃a leo, wotu e pe to m̃elu edaku ki 
nasarueana, ragi wanogoe ega p̃orae lua nalia ni wotu m̃elu dua ki sugoro, kite 
m̃elu dua ki nawili, kite m̃elu dua ki tasoki leana, kite m̃elu dua ki tasoki 
vausiana: 

57Go waina e pe vunusi naga e ko doko sugoro doko, e pe toko tasoki leana, kite 
doko tasoki vausiana, kite doko te navatuna ni nawili, e pei nasasanaana sa sikai 
waina e do disu peravera: p̃a tap̃ara ki tea wanogoe waina e pei namanuka ki 
nakapu. 

58Go sugoro, kite tasoki leana, kite tasoki vausiana, kite te navatuna ni nawili, 
sugoro wanogoe waina p̃a sarue asa, waina nasasanaana sa e pe m̃elu asa, go ega 
vei tea sarueana sala kerua, go ega wo dautau. 

59Tea waia e pei nawotaeana nalo ni nasasanaana ni navei‐lepero‐ana waina e 
doko sugoro sikai, ni wul kite ni linen, kite doko tasoki leana, kite doko tasoki 
vausiana, kite doko te navatuna ni nawili, naga ega noap̃otae tea waina e dautau, 
kite ega noap̃otae tea waina e loa. 

Levitiko 14 

1Go Yehovah e pasa paki Moses, po naga, 

2Tea waia ega vei nawotaeana nalo ni tea vei lepero doko naaleatia ni namari‐
dautaukinia‐ana: ega vei tea viragiana umai punusi tea viri: 

3Go tea viri ega tave pano paki etaku ni tokora ni nam̃enakiana; go tea viri ega 
leousiusi a, go p̃a leo, waina nasasanaana ni navei‐lepero‐ana ki tea vei lepero e 
pe apu; 

4Ragi wanogoe tea viri ega vitip̃aki naga euga magi naata waina ega vei tea mari‐
dautau‐kiana dape umai manu mauri go dautau eroga rua, go nakau sidar, go tea 
miala, go hussop: 

5Go tea viri ega vitip̃aki naga euga mari punue manu dua wanogoe sikai kakada 
ega toko lasa ni naruku elagi ni noai tautau: 

6Go ega tape manu mauri pilake nakau sidar, go tea miala, go hussop, go ega 
pupugi ra ma manu mauri, nada ni manu waina e pei tea maripunueana sua, 
elagi ni noai tautau: 

7Go ega meseura ki nada paka larua paki naata waina ega vei tea mari‐
dautaukiana m̃elu dua ki nasasanaana ni navei‐leperoana, po noasai naga e 
dautau, go ega veresi manu mauri ega vano. 

8Go naata waina ega vei tea maridautaukiana ega sarue sugoro aneana maga, po 
karo lua naloluna, go ega loloso noai, go ega wo dautau: go edaku ki tea wanogoe 
ega umai paki tokora ni nam̃enakiana, ma ega ko madoko etaku ni tap̃aup̃au 
aneana doko naaleatia larua. 

9Go ega wo doko nakup̃a kelarua naga ega karo lua nalolu nap̃auna, go nalolu 
nasina, go navasumatana maga, naloluna mamau puti ega vei tea karoluaana: go 
ega sarue sugoro aneana maga, go ega sarue nap̃atokona ki noai, go ega wo 
dautau. 

10Go nakup̃a kelatolu ega tape shiip natuna tea anoai eroga rua, tea mamaau p̃ia, 
go shiip natuna tea goroi sikai ni natau sikai, tea mamaau p̃ia, go namagovai dolu 
m̃elu kekerualima ni flaur wia, ega vei navituaana ni flaur, tea sarisariana pilake 
naroro, go lasa sikai ni naroro. 

11Go tea viri waina ega mari dautau ki nia, ega lawo ki naata waina ega vei tea 
mari‐dautau‐kiana, go tea mamau puti wanogoe, euga tu narae ni Yehovah, doko 
namata ni tap̃aup̃au ni nasaisaiana: 

12Go tea viri ega vuati shiip natuna anoai sikai, po pitua ki nia ega vei navituaana 
sikai ni natapiriana, go lasa ni naroro, po salesalea ki da euga vei navituaana 
salesaleakiana sikai narae ni Yehovah: 

13Go ega mari punue shiip natuna anoai doko tokora waina eu do mari punue 
navituaana ni namarinaleosaana go navituaana tap̃arakiana asa, doko tokora 
tapu: nalakena navituaana ni natapiriana e dapala navituaana ni 
namarinaleosaana, e pei agi tea viri: e pei tea tapu warua liu: 

14Go tea viri ega tape kovai nada ni navituaana ni natapiriana, go tea viri ega 
toropusi a ega toko namatap̃ago ni nadaliga ni matua ni naata waina ega vei tea 
mari‐dautau‐kiana, go kini lapa ni nam̃elearuna ni matua, go kini lapa ni 
nam̃elena ni matua: 

15Go tea viri ega tape kovai naroro waina e doko lasa, po daki nia paki aneana 
nam̃elearuna ni mawiri: 

16Go tea viri ega pupugi nakinina ni matua ki naroro waina e doko nam̃elearuna 
ni mawiri, go ega meseura ki naroro ega vaka larua ki nakinina, narae ni 
Yehovah: 

17Go tea viri ega tape kovai naroro waina e doko nam̃elearuna, po doropusi a 
ega toko namatap̃ago ni nadaliga ni matua ni naata waina ega vei tea mari‐
dautau‐kiana, go kini lapa ni nam̃elearu ni matua, go kini lapa ni nam̃elena ni 
matua, doko nada ni navituaana ni natapiriana: 



233 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

18Go tea viri ega tape naroro waina e doko nam̃elearuna, po daki nia nap̃au ni 
naata waina ega vei tea mari‐dautau‐kiana: go tea viri ega maneana mari 
natap̃augoroana narae ni Yehovah. 

19Go tea viri ega vitua ki navituaana ni namarinaleosaana, po magi naata waina 
ega vei tea mari‐dautau‐kiana mari natap̃augoroana, nalakena naloaana aneana; 
go edaku ki nia ega mari punue navituaana tap̃arakiana: 

20Go tea viri ega vitua ki navituaana tap̃arakiana, go navituaana ni flaur, wede ni 
naviriana: go tea viri ega maneana mari natap̃augoroana, go ega wo dautau. 

21Go waina e pe vei tea tika, go naleo aneana e pe ta patakana mau, go ega tape 
shiip natuna anoai sikai ega vei navituaana ni natapiriana, tea salesaleakiana, 
naga ega maneana mari natap̃augoroana, go kekerualima sikai ni efah ni flaur 
wia, tea sarisariana pilake naroro, ega vei navituaana ni flaur, go lasa sikai ni 
naroro; 

22Go taroa dua, kite tokopea vusavusa dua, pataka ni tea waina e mariatae dape 
a; go sikai ega vei navituaana ni namarinaleosaana, go kerua ega vei navituaana 
tap̃arakiana. 

23Go nakup̃a kelatolu ega viragi ra umai punusi tea viri raki namaridautau‐ki‐
nia‐ana, paki namata ni tap̃aup̃au ni nasaisaiana, narae ni Yehovah. 

24Go tea viri ega tape shiip natuna ni navituaana ni natapiriana, go lasa ni naroro, 
go tea viri ega salesalea ki da ega vei navituaana salesaleakiana narae ni 
Yehovah: 

25Go ega mari punue shiip natuna ni navituaana ni natapiriana, go tea viri ega 
tape kovai nada ni navituaana ni natapiriana, po doropusi a ega toko 
namatap̃ago ni nadaliga ni matua ni naata waina ega vei tea mari‐dautau‐kiana, 
go kini lapa ni nam̃elearuna ni matua, go kini lapa ni nam̃elena ni matua: 

26Go tea viri ega taki kovai naroro paki aneana nam̃elearuna ni mawiri: 

27Go tea viri ega meseura ki naroro waina e doko nam̃elearuna ni mawiri ki 
nakinina ni matua paka larua narae ni Yehovah: 

28Go tea viri ega tape kovai naroro waina e doko nam̃elearuna, po doropusi a 
nam̃atapago ni nadaliga ni matua ni naata waina ega vei tea mari‐dautau‐kiana, 
go kini lapa ni nam̃elearuna ni matua, go kini lapa ni nam̃elena ni matua, doko 
tokora waina nada ni navituaana ni natapiriana e doko asa: 

29Go tea viri ega taki naroro waina e doko nam̃elearuna nap̃au ni naata waina 
ega vei tea mari‐dautau‐kiana, naga ega maneana mari natap̃augoroana narae ni 
Yehovah. 

30Go ega vitua ki taroa sikai, kite tokopea vusavusa sikai, pataka ni tea waina e 
mariatae dape a; 

31Sikai ega vei navituaana ni namarinaleosaana, go kerua ega vei navituaana 
tap̃arakiana, pilake navituaana ni flaur: go tea viri ega magi naata waina ega vei 
tea maridautau‐kiana mari natap̃augoroana narae ni Yehovah. 

32Tea waia e pei nawotaeana nalo ni naata waina e peani nasasanaana ni navei‐
lepero‐ana, waina e da mariatae pitua ki navituaana maga raki namari‐
dautaukiniaana. 

33Go Yehovah e pasa paki Moses go paki Aaron, 

34po naga, Ragi waina kuga vakilina navanua ni Kanaan, waina a dua mu asa ega 
vei naveaniana sikai, go aga toropusi nasasanaana ni navei‐lepero‐ana ega toko 
nasum̃a sikai ni navanua ni naveaniana animu; 

35Ragi wanogoe tea waina e pei talakea ni nasum̃a wanogoe ega umai punusi tea 
viri, po naga, A punusi naga e dakiusi nasasanaana sa sikai e doko nasum̃a: 

36Go tea viri ega vitip̃aki naga euga vea daraku ekopu nasum̃a, pea ki tea viri ega 
sili po punusi nasasanaana, mase tea mamau puti waina eu doko nasum̃a eu pe 
vei tea mariana eu pe loa: go edaku ki nia tea viri ega wo sili po leousiusi nasum̃a: 

37Go ega leousiusi wotu ni nasasanaana, go p̃a leo, waina wotu e pe sawarawara 
mamalakesa kite mimiala doko namalo maga ni nasum̃a, go naleopunusi‐ana 
kakana e pe vakipua liu namalo ni nasum̃a; 

38Ragi wanogoe tea viri ega tave m̃elu dua ki nasum̃a paki namata, go ega kokoro 
p̃onoti nasum̃a naaleatia larua: 

39Go tea viri ega moro umai nakup̃a kelarua, po moro leousiusi a: go p̃a leo, 
waina wotu ni nasasanaana e pe soka peravera namalo maga ni nasum̃a; 

40Ragi wanogoe tea viri ega vitip̃aki naga euga tape lua vatu maga waina 
nasasanaana e doko ara, po nadi ki da paki tokora sikai waina e loa etaku ni 
natokoana: 

41Go ega noa naga euga karo nap̃irikia ni ekopu ni nasum̃a daliviri, go euga taki 
lua nam̃otam̃ota ni laime waina euga karo lua e paki tokora loa sikai etaku ni 
natokoana: 

42Go euga tape vatu p̃ota maga po doropusi ra doko nalia ni vatu vea maga 
wanogoe; go euga tape naruku p̃ota po moro puluti nasum̃a asa. 

43Go waina nasasanaana sa e pe moro liliu umai, po gani nasum̃a, edaku ki vatu 
maga eu po pei tea tapeluaana, go edaku ki nakaro‐pakasa‐kiana ni nasum̃a, go 
edaku ki navuluti‐sokiana; 

44Ragi wanogoe tea viri ega moro umai po moro leousiusi a, go p̃a leo, waina 
nasasanaana e pe moro soka peravera nasum̃a, nae e pei nasasanaana ni navei‐
lepero‐ana waina e sa liu waina e doko nasum̃a: e loa. 

45Go ega rakai nasum̃a, vatu kakana maga, go nakau kakana maga, go 
napuluvulusoki mamau puti ni nasum̃a; go ega tape lua ra m̃elu dua ki 
natokoana paki tokora loa sikai. 

46Go naata waina e pe sili paki nasum̃a ragi mamau puti waina e pei tea kokoro‐
p̃onoti‐ana, nae ma ega wo loa pa pa paki ragi melu mau. 

47Go naata waina e pe one ekopu ni nasum̃a, ega sarue sugoro aneana maga; go 
naata waina e pe kanikani ekopu ni nasum̃a, ega sarue sugoro aneana maga. 

48Go waina tea viri e pe sili umai po leousiusi a, go p̃a leo, nasasanaana e pe ta 
disu peravera nasum̃a mau, edaku ki nasum̃a e po pei tea vulutiana; ragi 
wanogoe tea viri ega noasai naga nasum̃a e dautau, nalakena nasasanaana e po 
apu. 

49Go ega tape manu dua, go nakau sidar, go tea miala, go hussop, raki namari‐
dautau‐ki‐ana ni nasum̃a: 

50Go ega mari punue manu sikai doko lasa ni naruku waina noai tautau e doko 
asa: 

51Go ega tape nakau sidar, go hussop, go tea miala, go manu mauri, po pupugi ra 
nada ni manu maripunueana, go noai tautau, po meseura ki nia nasum̃a paka 
larua: 

52Go ega mari dautau ki nasum̃a ki nada ni manu go ki noai tautau, go ki manu 
mauri, go ki nakau sidar, ki hussop, go ki tea miala: 

53Ma ega veresi manu mauri ega m̃elu dua ki natokoana pano paki namalasi: 
dapala nogoe ega magi nasum̃a mari natap̃augoroana: go ega wo dautau. 

54Tea waia e pei nawotaeana nalo ni nasasanaana ni navei‐lepero‐ana visarasara 
maga, go nalo ni napukupukuraana; 

55Go nalo ni nasasanaana ni navei‐lepero‐ana doko sugoro, go doko nasum̃a; 

56Go nalo ni natoputopuana, go ni navakarago, go ni wotu maranirani: 

57Tea waia e pei nawotaeana nalo ni nasasanaana ni navei‐lepero‐ana: naga ega 
visei ki ragi waina e loa, go ragi waina e dautau. 

Levitiko 15 

1Go Yehovah e pasa paki Moses go Aaron, 

2po naga, Koroga vasa paki Israel natuna maga, po noa ki da, po naga, Waina 
naata sikai e pe veani nasaraana sikai waina e sara m̃elu nap̃atokona, nae e pe 
loa nalakena nasaraana aneana. 

3Go tea waia e pei nawotaeana nalo ni naloaana aneana ni nasaraana aneana: 
nap̃atokona e pe sara ki nasaraana aneana, kite nap̃atokona e pe wono ki 
nasaraana aneana, ma e pe vei naloaana aneana. 

4Te nawewele waina tea waina e peani nasaraana e pe one asa, e po loa: go te 
naleo waina e pe tasake asa, e po loa. 

5Go te naata e pe kisidogo nawewele aneana, ega sarue sugoro aneana maga, po 
loloso noai, go e po loa pa pa paki ragi melu mau. 

6Go te naata e pe tasake doko tokora waina tea waina e peani nasaraana e pea 
dasake doko asa, ega sarue sugoro aneana maga, po loloso noai, go e po loa pa 
pa paki ragi melu mau. 

7Go te naata e pe kisidogo nap̃atoko ni tea waina e peani nasaraana, ega sarue 
sugoro aneana maga, po loloso noai, go e po loa pa pa paki ragi melu mau. 

8Go waina tea waina e peani nasaraana e pe taniu paki naata waina e dautau; 
ragi wanogoe ega sarue sugoro aneana maga, po loloso noai, go e po loa pa pa 
paki ragi melu mau. 

9Go te sawagoro nam̃adu ni ass waina naata waina e peani nasaraana e pe 
sakesaake asa, e po loa. 

10Go te naata e pe kisidogo te navatuna sikai waina e pea doko etano ki nia, ega 
wo loa pa pa paki ragi melu mau: go naata waina e pe tapetape naleo maga 
wanogoe, ega sarue sugoro aneana maga, po loloso noai, go e po loa pa pa paki 
ragi melu mau. 

11Go naata waina e peani nasaraana e pe ta pavano noai mau, go e pe kisidogo te 
naata, naata wanogoe ega sarue sugoro aneana maga, po loloso noai, go e po loa 
pa pa paki ragi melu mau. 

12Go tea waina e peani nasaraana, e pe kisidogo lasa ni naruku, lasa wanogoe 
ega vei tea marip̃oraeana: kite e pe vei lasa ni nakau, ega vei tea sarue‐lua‐ana ki 
noai. 

13Go ragi waina tea waina e peani nasaraana e po pei tea mari‐dautau‐kiana 
m̃elu dua ki nasaraana aneana, ragi wanogoe ega tum̃ana peve parati ki nakup̃a 
larua raki namari‐dautau‐ki‐nia‐ana, go ega sarue sugoro aneana maga; go ega 
sarue nap̃atokona ki noai tautau, go ega wo dautau. 

14Go nakup̃a kelatolu, ega maneana tape taroa dua, kite tokopea vusavusa dua 
umai, paki narae ni Yehovah, paki namata ni tap̃aup̃au ni nasaisaiana, po dua tea 
viri asa: 

15Go tea viri ega vitua ki da, sikai ega vei navituaana ni namarinaleosaana, go 
kerua ega vei navituaana tap̃arakiana; go tea viri ega maneana mari 
natap̃augoroana narae ni Yehovah nalo ni nasaraana aneana. 

16Go waina naata sikai e pe veani nasua tare aneana e pe m̃elu asa, ragi wanogoe 
ega sarue nap̃atokona mamau ki noai, go e po loa pa pa paki ragi melu mau. 

17Go sara sugoro go sara nawili waina nasua tare e puluti a, euga vei tea 
sarueana ki noai, go eu po loa pa pa paki ragi melu mau. 

18Go nagoroi ma, waina naanoai wanogoe e pe one sikoti a, nara ma naanoai 
eroga wo dua loloso noai, go ero po loa pa pa paki ragi melu mau. 

19Go waina nagoroi sikai e pe veani nasaraana sikai, go nasaraana aneana m̃elu 
nap̃atokona e pe vei nada, ega toko p̃aova aneana nakup̃a larua pataka ni nakup̃a 
maga ni namamaragokiana: go naata waina e kisidogo e, e po loa pa pa paki ragi 
melu mau. 

20Go sara naleo waina e one asa doko ragi ni namamaragokiana aneana eu po 
loa: go sara naleo ma waina e dasake ara eu po loa. 

21Go naata waina e kisidogo nawewele aneana, ega sarue sugoro aneana maga, 
po loloso noai, go e po loa pa pa paki ragi m̃elu mau. 

22Go naata waina e pe kisidogo te navatuna waina nagoroi wanogoe e dasake 
asa, ega sarue sugoro aneana maga, po loloso noai, go e po loa pa pa paki ragi 
melu mau. 

23Go e pe kisidogo nawewele kite te navatuna waina e dasake asa, naata waina 
e kisidogo e, e po loa pa pa paki ragi melu mau. 

24Go waina naanoai sikai e pe one sikoti nagoroi, go tea mamaragokiana ki 
nagoroi e pe liko asa, e po loa, go ega wo loa nakup̃a larua; go nawewele waina 
e pe one asa, e po loa. 

25Go waina nagoroi sikai e pe veani nasaraana ni nada aneana, go e pe sara 
naaleatia laapa waina e da pei ragi ni natoko‐p̃aova‐ana aneana mau, kite e pe 
veani nasaraana aneana e pe liu ragi ni natoko‐p̃aovaana aneana; sara naaleatia 
waina e do sara, e po loa, dakiusi naaleatia maga ni natoko‐p̃aova‐ana aneana: e 
po loa. 

26Te nawewele waina e pe one asa ni sara naaleatia ni nasaraana aneana, e pe 
wo dakiusi nawewele ni p̃aova aneana: go te navatuna waina e pe tasake asa, e 
po loa, dakiusi naloaana ni namamaragokiana aneana. 

27Go naata waina e pe kisidogo naleo maga wanogoe e po loa, go ega sarue 
sugoro aneana maga, po loloso noai, go e po loa pa pa paki ragi melu mau. 

28Ma waina e po pei tea mari‐dautau‐kiana m̃elu dua ki nasaraana aneana, ragi 
wanogoe ega wo dum̃ana peve parati ki naaleatia larua, go edaku ki tea wanogoe 
ega wo dautau. 



238 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

29Go nakup̃a kelatolu, ega wo dape taroa dua, kite tokopea vusavusa dua, po 
piragi ra umai punusi tea viri, paki namata ni tap̃aup̃au ni nasaisaiana. 

30Go tea viri ega vitua ki sikai ega vei navituaana ni namarinaleosaana, go kerua 
ega vei navituaana tap̃arakiana; go tea viri ega maneana mari natap̃augoroana 
narae ni Yehovah nalo ni nasaraana ni naloaana aneana. 

31Dapala nogoe kuga vavaigoro Israel natuna maga euga tautau m̃elu dua ki 
naloaana adeada; naga euga ta mari tokora tapu aginau waina e doko m̃aleoputo 
kakada ega loa mau, po mate naloaana adeada. 

32Tea waia e pei nawotaeana nalo ni naata waina e peani nasaraana sikai, go nalo 
ni naata waina nasua tare aneana e m̃elu asa, waina e loa asa; 

33Go nalo ni nagoroi waina e sua namasakiana aneana, go nalo ni naata waina e 
peani nasaraana sikai, go nalo ni nagoroi go nalo ni naanoai waina e one sikoti 
a, waina e loa. 

Levitiko 16 

1Go Yehovah e pasa paki Moses, edaku ki namateana ki Aaron natuna dua, ragi 
waina ero disu paki m̃aladigi ki narae ni Yehovah po mate; 

2Go Yehovah e noa ki Moses, e naga, P̃a vasa paki taim̃a Aaron, po noa naga ega 
ta umai sara ragi paki tokora tapu waina e doko ekopu ni tea taugoro‐p̃otae, 
kivea ki tea tap̃augoro waina e doko elagi ni areka; naga ega ta mate mau: 
nalakena kinau aga wo pakilina doko napopouru elagi ni tea tap̃augoro. 

3Aaron ega wo sili paki tokora tapu pilake tea waia: ega tape kau anoai vusavusa 
sikai ega vei navituaana ni namarinaleosaana, go shiip anoai sikai ega vei 
navituaana tap̃arakiana. 

4Ega suni sugoro tokop̃ai nawilina ni linen, go ega vasi tea vasiana vuru ni linen, 
go ega vei tea tasokiana ki tasoki ni linen, go ega suni tap̃au vivisiana ni linen: 
tea maga waia eu pei tea suniana tapu maga; go ega sarue nap̃atokona ki noai, 
po suni ra. 

5Go ega tape ki nasaisaiana ni Israel natuna maga, naninani anoai dua ega vei 
navituaana ni namarinaleosaana, go shiip anoai sikai ega vei navituaana 
tap̃arakiana. 

6Go Aaron ega vitua ki kau anoai ni navituaana ni namarinaleosaana, waina e pei 
aneana, go ega tum̃ana maneana po magi tea ni nasum̃a aneana mari 
natap̃augoroana. 

7Go ega vuati naninani dua, po doropusi ra narae ni Yehovah doko namata ni 
tap̃aup̃au ni nasaisaiana. 

8Go Aaron ega nadi ki gole nalo ni naninani dua wanogoe; gole sikai ega vei agi 
Yehovah, go gole kerua ega vei agi Asasel. 

9Go Aaron ega vitua ki naninani waina gole e magi Yehovah dowo asa, ega vei 
navituaana ni namarinaleosaana. 

10Ma naninani waina gole e magi Asasel dowo asa, ega vei tea toropusiana mauri 
narae ni Yehovah, naga ega maneana mari natap̃augoroana, go naga ega vei tea 
veresiana ega magi Asasel pei tea tip̃akiluaana paki masop̃alo pano. 

11Go Aaron ega vitua ki kau anoai ni navituaana ni namarinaleosaana waina e 
pei aneana, go ega tum̃ana maneana go magi tea ni nasum̃a aneana mari 
natap̃augoroana, go ega mari punue kau anoai ni navituaana ni 
namarinaleosaana waina e pei tea aneana: 

12Go ega tape lasa sikai ni tea ni nap̃o wia ega vura ki nam̃elevara vavaga pae 
wede ni naviriana narae ni Yehovah, go nam̃elearuna eroga vura ki tea ni nap̃o 
lolo, tea tuki‐p̃oroworosim̃ataki‐ana, po dape a umai paki ekopu ni tea taugoro‐
p̃otae: 

13Go ega toropusi tea ni nap̃o lolo ega toko nakapu narae ni Yehovah, naga 
naasua ni tea ni nap̃o lolo wanogoe ega melugoro tea tap̃augoro waina e doko 
elagi ni nanoasokisokiana, naga ega ta mate mau: 

14Go ega tape kovai nada ni kau anoai, po meseura ki nia ki nakinina paki tea 
tap̃augoro taleva ni elo sake; go ega meseura ki nada ki nakinina paki kivea ki 
tea tap̃augoro paka larua. 

15Go ega mari punue naninani ni navituaana ni namarinaleosaana waina e pei 
agi narei, po dape nadana umai paki ekopu ni tea taugoro‐p̃otae, po mari ega 
tapala waina e pea mari a ki nada ni kau anoai, po meseura ki nia elagi ni tea 
tap̃augoro, go kivea ki tea tap̃augoro: 

16Go ega magi tokora tapu mari natap̃augoroana nalakena naloaana ki Israel 
natuna maga, go nalakena natapiriana adeada maga, go namarinaleosaana 
adeada maga mamau puti: go ega magi tap̃aup̃au ni nasaisaiana waina e doko 
sikoti ra m̃aleoputo ni naloaana adeada maga mari dapala nogoe. 

17Go te naata sikai ega ta doko ekopu ni tap̃aup̃au ni nasaisaiana mau pae ragi 
waina ega sili naga ega mari natap̃augoroana doko tokora tapu, pa pa ega moro 
dave, edaku ki e po maneana po magi tea ni nasum̃a aneana, go magi taua 
mamau ni Israel mari sua natap̃augoroana. 

18Go ega tave paki katama paki wede ni naviriana waina e doko narae ni 
Yehovah, po magi wede ni naviriana mari natap̃augoroana; go ega tape kovai 
nada ni kau anoai, go nada ni naninani, po doropusi a ega toko napati maga ni 
wede ni naviriana daliviri. 

19Go ega meseura ki nada ki nakinina paki asa paka larua, po mari dautau ki nia, 
po dapugoro e m̃elu dua ki naloaana maga ki Israel natuna maga. 

20Go ragi waina ega mari sua natap̃augoroana ni tokora tapu, go tap̃aup̃au ni 
nasaisaiana, go wede ni naviriana, ega vitua ki naninani mauri: 

21Go Aaron ega toropusi nam̃elearuna dua nap̃au ni naninani mauri, po noasai 
sara namarinaleotageleana maga mamau puti ki Israel natuna maga, go 
natapiriana adeada maga, go namarinaleosaana adeada maga; go ega toropusi 
ra euga toko nap̃au ni naninani wanogoe, po dip̃aki lua e pano paki masop̃alo 
pae nam̃elearu ni naatam̃oli sikai waina e doko raki nia doko: 

22Go naninani ega tapetape sara namarinaleotageleana adeada maga paki maso 
maladi sikai: go ega toropusi naninani ega vaki masop̃alo pano. 

23Go Aaron ega sili paki ekopu ni tap̃aup̃au ni nasaisaiana, po sawo lua sugoro 
maga ni linen, waina e suni ra ragi waina e sili paki tokora tapu, go ega toropusi 
ra euga toko tokora wanogoe: 

24Go ega sarue nap̃atokona ki noai doko tokora tapu sikai, po suni sugoro aneana 
maga, po dave umai po pitua ki navituaana tap̃arakiana aneana go navituaana 
tap̃arakiana ki narei maga, po maneana po magi narei mari natap̃augoroana. 

25Go ega tap̃ara ki nap̃eletia ni navituaana ni namarinaleosaana wede ni 
naviriana. 

26Go naata waina e peresi naninani dip̃akiluaana paki Asasel, ega sarue sugoro 
aneana maga, po loloso noai, go edaku ki tea wanogoe ega sili paki tokora ni 
nam̃enakiana. 

27Go kau anoai ni navituaana ni namarinaleosaana, go naninani ni navituaana ni 
namarinaleosaana, waina e dape nadada umai naga ega mari natap̃augoroana 
doko tokora tapu, eroga vei tea tapeana pano paki etaku ni tokora ni 
nam̃enakiana; go euga tap̃ara ki nawilida, go nap̃okasida, go nataeda ki nakapu. 

28Go naata waina ega tap̃ara ki da ega sarue sugoro aneana maga, po loloso noai, 
go edaku ki tea wanogoe ega sili paki tokora ni nam̃enakiana. 

29Go ega manimu pei natawonakiana sikai pa pa ega tu mau du: atelagi kelarua, 
nakup̃a kerualima ni atelagi, kuga vali, go kuga ta mari te nawosiana mau, nimu 
naatatoko, kite tea ni nalauna p̃ota waina e do m̃enaki‐atatoko sikoti mu: 

30Nalakena doko naaleatia waia, natap̃augoroana ega wo manimu pei tea 
mariana, naga kuga vei tea mari‐dautau‐kiana; kuga wo dautau m̃elu dua ki 
namarinaleosaana animu maga mamau puti narae ni Yehovah. 

31E manimu pei sabbath ni namaromaroana, go kuga vali; e pei natawonakiana 
sikai pa pa ega tu mau du. 

32Go tea viri waina ega vei tea vuvuraikiana go waina ega vei tea tapugoroana 
naga ega vei tea viri doko oli tamana, nae ega mari natap̃augoroana, go ega suni 
sugoro maga ni linen, sugoro tapu maga: 

33Go ega magi tokora tapu mari natap̃augoroana, go ega magi tap̃aup̃au ni 
nasaisaiana, po magi wede ni naviriana, mari natap̃augoroana; go ega magi tea 
viri maga po magi narei maga ni nasaisaiana mamau mari natap̃augoroana. 

34Go tea waia ega manimu pei natawonakiana sikai waina ega tu du po du mau 
du, naga ega magi Israel natuna maga mari natap̃augoroana ega vaka sikai natau 
sikai nalo ni namarinaleosaana adeada maga mamau puti. Go e mari dapala 
waina Yehovah e dip̃aki Moses asa. 

Levitiko 17 

1Go Yehovah e pasa paki Moses, po naga, 

2P̃a vasa paki Aaron, go paki natuna maga, go paki Israel natuna maga mamau 
puti, po noa ki da, p̃a naga; Naleo waia Yehovah e pitip̃aki asa, 

3po naga, Te naata sikai ni nasum̃a ni Israel waina e pe mari punue oks sikai, kite 
shiip natuna, kite naninani, doko ekopu ni tokora ni nam̃enakiana, kite waina e 
pe mari punue a etaku ni tokora ni nam̃enakiana, 

4Go e pe ta pea piragi a umai paki namata ni tap̃aup̃au ni nasaisaiana, naga ega 
vitua ki nia ega vei naviriana ni navinaga paki Yehovah narae ni nasum̃atokoana 
ki Yehovah: sogi ni nada e pe wo liko naata wanogoe; e po daki nada; go nae ega 
vei tea taeluaana m̃elu dua ki narei aneana: 

5Tea wanogoe ega vei tea mariana naga Israel natuna maga euga viragi naviriana 
adeada waina eu do piri ara doko etaku ni natokoana, euga viragi ra umai punusi 
Yehovah, paki namata ni tap̃aup̃au ni nasaisaiana, punusi tea viri, po piri ara 
euga vei naviriana maga ni navituaana maga ni natam̃ateana paki Yehovah. 

6Go tea viri ega meseura ki nada wede ni naviriana ki Yehovah doko namata ni 
tap̃aup̃au ni nasaisaiana, po dap̃ara ki nap̃eletia ega vei tea ni nap̃o wia paki 
Yehovah. 

7Go euga ta moro piri naviriana adeada maga paki naninani anoai maga mau, 
waina eu maripele dausi ra. Tea waia ega vei natawonakiana sikai paki da pa pa 
ega tu mau du usuraki tagona adeada maga. 

8Go p̃a noa ki da, p̃a naga, Te naata sikai ni nasum̃a ni Israel, kite ni nalauna p̃ota 
waina e do m̃enakiatatoko sikoti mu, e pe vitua ki navituaana tap̃arakiana, kite 
naviriana sikai, 

9Go e pe ta pea piragi a umai paki namata ni tap̃aup̃au ni nasaisaiana, naga ega 
viri asa paki Yehovah; naata wanogoe ega vei tea taeluaana m̃elu dua ki narei 
aneana. 

10Go te naata sikai ni nasum̃a ni Israel, kite ni nalauna p̃ota waina e m̃enaki‐
atatoko sikoti ra, e pe kani te nada, naraegu e pe wo kasua dip̃a naata wanogoe 
waina e pe kani nada, go aga wo daelua e m̃elu dua ki narei aneana. 

11Nalakena namauriana ni nap̃atoko e pei nada: go a po manimu pitua ki nia 
doko wede ni naviriana naga ega magi naatamu mari natap̃augoroana: nalakena 
e pei nada waina e do magi naatamu mari natap̃augoroana. 

12Nalakena tea wanogoe a noa ki Israel natuna maga naga, Te naata sikai 
kakamu ega ta gani nada mau, go te nam̃enaki‐atatoko waina e doko m̃aleoputo 
kakamu ega ta gani nada mau. 

13Go e pe vei te naata sikai ni Israel natuna maga, kite te nam̃enaki‐atatoko 
waina e m̃enaki doko m̃aleoputo kakada, waina e pe valako po dape te nalo 
tuavati, kite te manu, waina ega vei tea kaniana; ega taki lua nadana, po doni a 
ki natano. 

14Nalakena nalo ni namauriana, nada e pataka sikai ma namauriana: nalakena 
tea wanogoe a noa ki Israel natuna maga naga, Kuga ta gani nada ni te nap̃okasi 
mau: nalakena nada e pei namauriana ni nap̃okasi: naata waina e pe kani a, naata 
wanogoe ega vei tea taeluaana. 

15Go te naata waina e pe kani tea waina e dum̃ana mate, kite tea waina e pei tea 
katip̃oraeana ki nalo mila maga ni namalasi, e pe vei naatatoko sikai, kite 
nam̃enaki‐atatoko sikai, ma ega sarue sugoro aneana maga, go e po loa pa pa 
paki ragi melu mau: go ragi wanogoe ega wo dautau. 

16Ma e pe ta sarue ra mau, po loloso, ragi wanogoe ega wo dapetape 
namarinaleotageleana aneana. 

Levitiko 18 

1Go Yehovah e pasa paki Moses, po naga, 

2P̃a vasa paki Israel natuna maga, po noa ki da, Kinau a pei Yehovah Sup̃e animu. 

3Kuga ta mari dakiusi natomariana maga waina eu do mari ra navanua ni Ityipt, 
tokora waina ku pea doko asa: go kuga ta mari dakiusi natomariana maga waina 
eu do mari ra navanua ni Kanaan, tokora waina a piragi mu paki asa: go kuga ta 
surata dausi natawonakiana adeada maga mau, 

4Kuga to mari pataka ni navasap̃otaeana aginau maga, go kuga vavaigoro 
natawonakiana aginau maga, po surata asa: kinau a pei Yehovah Sup̃e animu. 

5Nalakena tea wanogoe kuga vavaigoro parati ki natawonakiana aginau maga, 
go navasap̃otaeana aginau maga: waina naatam̃oli sikai e pe to mari patakana, e 
pe wo mauri: kinau a pei Yehovah. 

6Te naata sikai kakamu ega ta paki m̃aladigi ki tea ni namatarau garagaara 
aneana, naga ega lagai pakasa ki nam̃alam̃alaana aneana mau: kinau a pei 
Yehovah. 

7P̃a ta lagai pakasa ki nam̃alam̃alaana ki tamam̃a, waina e pei nam̃alam̃alaana ki 
p̃ilam̃a: nae e pei p̃ilam̃a; p̃a ta lagai pakasa ki nam̃alam̃alaana aneana mau. 

8P̃a ta lagai pakasa ki nam̃alam̃alaana ki nagoroi ki tamam̃a mau: e pei 
nam̃alam̃alaana ki tamam̃a. 

9Go p̃a ta lagai pakasa ki nam̃alam̃alaana ki gorem̃a mau, tamam̃a natuna 
nagoroi, kite p̃ilam̃a natuna nagoroi, e pe vakilina kiam̃a, kite e pe vakilina 
tokora p̃ota sikai, p̃a ta lagai pakasa ki nam̃alam̃alaana aneana mau. 

10P̃a ta lagai pakasa ki nam̃alam̃alaana ki natu nagoroi ki natum̃a naanoai, kite 
natu nagoroi ki natum̃a nagoroi mau: nalakena nam̃alam̃alaana adeada e pei 
nam̃alam̃alaana anigo. 

11P̃a ta lagai pakasa ki nam̃alam̃alaana ki natu nagoroi ki tamam̃a anagoroi, 
waina e pei namavesi ki tamam̃a, nae e pei gorem̃a, p̃a ta lagai pakasa ki 
nam̃alam̃alaana aneana mau. 

12P̃a ta lagai pakasa ki nam̃alam̃alaana ki tamam̃a gorena mau: nae e pei tea ni 
namatarau garagaara ki tamam̃a. 

13P̃a ta lagai pakasa ki nam̃alam̃alaana ki p̃ilam̃a taina mau: nalakena nae e pei 
tea ni namatarau garagaara ki p̃ilam̃a. 

14P̃a ta lagai pakasa ki nam̃alam̃alaana ki tamam̃a taina mau, p̃a ta paki m̃aladigi 
ki anagoroi: nae e pei p̃ilam̃a kiki. 

15P̃a ta lagai pakasa ki nam̃alam̃alaana ki sulim̃a mau: nae e pei nagoroi ki 
natum̃a naanoai; p̃a ta lagai pakasa ki nam̃alam̃alaana aneana mau. 

16P̃a ta lagai pakasa ki nam̃alam̃alaana ki taim̃a anagoroi: e pei nam̃alam̃alaana 
ki taim̃a. 

17P̃a ta lagai pakasa ki nam̃alam̃alaana ki nagoroi sikai go ki natuna nagoroi; p̃a 
ta puati natu nagoroi ki natuna naanoai, kite natu nagoroi ki natuna nagoroi, 
naga p̃a lagai pakasa ki nam̃alam̃alaana aneana; nalakena nara eu pei tea ni 
namatarau garagaara ni m̃aladigi ki da: e pei nasigisigileoana lomau. 

18P̃a ta saisai sikoti tai ni am̃agoroi, po lagai pakasa ki nam̃alam̃alaana aneana 
mau, ragi waina am̃agoroi e ko mauri doko. 

19Go p̃a ta paki m̃aladigi ki nagoroi sikai naga p̃a lagai pakasa ki nam̃alam̃alaana 
aneana, ragi waina e doko p̃aova nalo ni naloaana aneana. 

20Go p̃a ta one sikoti nagoroi ki tea ni m̃aladigi ki‐go mau, po dum̃am̃a mari ko 
ku loa sikoti a. 

21Go p̃a ta pitua ki te naworam̃a sikai ega vei tea tap̃arakiana pulemauri paki 
Molok mau, go p̃a ta mari m̃oli ki nagisa ni Sup̃e anigo mau: kinau a pei Yehovah. 

22P̃a ta one sikoti naanoai dakiusi eu one sikoti nagoroi: e pei namamaragokiana. 

23Go p̃a ta one sikoti te nalo tuavati mau, po dum̃am̃a mari ko ku loa sikoti a: go 
te nagoroi sikai ega ta lawodu narae ni te nalo tuavati, naga ega ta one sikoti a 
mau: e pei nawosiana sa lomau. 

24Kuga ta dum̃amu mari mu kuga loa ki te navatuna sikai ni naleo maga waia 
mau: nalakena nalauna maga waina kinau a kopasi lua ra padua ki naraemu, 
nara eu pei tea mariana eu loa ki naleo maga mamau puti wanogoe: 

25Go navanua e po loa: nalakena tea wanogoe a do parati a 
namarinaleotageleana aneana, go navanua e do lua ki tea maga waina eu doko 
asa. 

26Nalakena tea wanogoe nimu kuga vavaigoro parati ki natawonakiana aginau 
maga, go navasap̃otaeana aginau maga, go kuga ta mari namamaragokiana maga 
wanogoe sikai kakada mau; nimu naatatoko maga, kite tea ni nalauna p̃ota 
waina e m̃enaki‐atatoko sikoti mu: 

27(Nalakena naatam̃oli maga ni navanua waina eu pea ki mu, nara eu mari 
namamaragokiana maga mamau puti wanogoe, go navanua e po loa;) 

28Go nimu kuga ta mari navanua ega loa mau, mase e pe moro lua ki mu pano, 
dapala waina e lua ki nalauna waina e doko pea ki mu. 

29Nalakena naata waina e pe mari namamaragokiana maga wanogoe sikai 
kakada, naata wanogoe ega vei tea taeluaana m̃elu dua ki narei aneana. 

30Nalakena tea wanogoe kuga rogo parati ki navasaparatikiana aginau, naga 
kuga ta mari natomariana mamaragokiana maga wanogoe sikai kakada mau, 
waina nara eu pea do mari a pea ki mu, go naga kuga ta dum̃amu mari mu kuga 
loa asa mau: kinau a pei Yehovah Sup̃e animu. 

Levitiko 19 

1Go Yehovah e pasa paki Moses, po naga, 

2P̃a vasa paki nasaisaiana mamau ni Israel natuna maga, po noa ki da naga, Nimu 
kuga tapu: nalakena kinau, Yehovah Sup̃e animu, kinau a dapu. 

3Nimu sara naata sikasikai kakamu ega matau ki p̃ilana, go tamana, go kuga 
vavaigoro sabbath aginau maga: kinau a pei Yehovah Sup̃e animu. 

4Kuga ta maradoa paki nasup̃e maga mau, go kuga ta dum̃amu manimu mari 
sup̃e takiana maga mau: kinau a pei Yehovah Sup̃e animu. 

5Go ragi waina kuga vitua ki naviriana ni navituaana maga ni natam̃ateana paki 
Yehovah, kuga vitua ki nia doko nap̃op̃o suasuaana mamau animu. 

6Ega vei tea kaniana naaleatia waina ku pitua ki nia asa, go matamai ki nia: go te 
namagovai e pe toko pa pa paki naaleatia ketolu, ega vei tea tap̃arakiana ki 
nakapu. 

7Go waina e pe vei tea kaniana naaleatia ketolu, e pe wo pei tea mamaragokiana; 
ega wo da pei tea midoaki‐m̃ata‐kiana mau. 

8Ma naata waina e pe kani a, ega wo dapetape namarinaleotageleana aneana, 
nalakena e mari m̃oli ki naleo tapu sikai ki Yehovah: go naata wanogoe ega wo 
pei tea taeluaana m̃elu dua ki narei aneana. 

9Go ragi waina ku dagaukotovi vanua animu, p̃a ta dagaukotovi puti pae 
naweluki maga ni vanua anigo mau, go p̃a ta pila daua ki puti tea tagaukotoviana 
maga ni nalolovaeana anigo mau. 

10Go p̃a ta awosi puti roara ni vaine anigo mau, go p̃a ta pila daua ki nam̃alesu 
maga ni roara ni vaine anigo mau; p̃a toropusi ra euga vei agi tea tika, go 
nam̃enaki: kinau a pei Yehovah Sup̃e animu. 

11Kuga ta panako mau; go kuga ta mari malauweluki mau, kite sorosoro 
dum̃amu paki mu. 

12Go kuga ta pivisa sorosoro pae nagisagu mau, po noa m̃oli ki nagisa ni Sup̃e 
animu mau: kinau a pei Yehovah. 

13P̃a ta diesoki tea ni m̃aladigi ki‐go mau, kite mari dagele paki nia: namoriana 
ki tea wosiwosi vasadapuiana sikai ega ta doko sikoti ko doko p̃ogi mamau pa 
pa paki malip̃ogi. 

14P̃a ta pasa sa ki tea vei p̃aro mau, go p̃a ta doropusi tea tapilagonaana sikai ega 
toko kivea ki tea kesa, ma p̃a matau ki Sup̃e anigo: kinau a pei Yehovah. 

15Kuga ta mari natageleana navasap̃otaeana mau: p̃a ta leo punusi namata 
naatam̃oli dika, go p̃a ta dodomadagani naatam̃oli vakilagi mau: ma p̃a 
vasap̃otae tea ni m̃aladigi ki‐go doko naleanaana. 

16P̃a ta surata papiliu po pei tea vasapinoa usuraki narei anigo: go p̃a ta lawodu 
dip̃a nada ni tea ni m̃aladigi ki‐go mau: kinau a pei Yehovah. 

17P̃a ta pilosi taim̃a nap̃op̃om̃a mau: p̃a vasa kasua paki tea ni m̃aladigi ki‐go, 
naga p̃a ta sua tea sa nalo kakana mau. 

18P̃a ta mari nasikoana mau, kite dape parati ki namaetoana dip̃a narei anigo 
natuna maga mau, ma p̃a dodomi tea ni m̃aladigi ki‐go ega tapala waina ku 
dum̃am̃a dodomi ko: kinau a pei Yehovah. 

19Kuga vavaigoro parati ki natawonakiana aginau maga: p̃a ta suasua ki katel 
anigo naga euga vavakawora sikoti tea visarasara maga mau: p̃a ta sapura ki 
napati visarasara vanua anigo mau: go p̃a ta suni sugoro ni wul waina e pei tea 
mari‐sarisariana pilake linen mau. 

20Go waina te naata e pe one sikoti nagoroi sikai waina e pei naviti, tea 
vasasokiana sua raki naanoai sikai, ma eu ko da daulua e mau, go e ko da pei tea 
veresiana mau; eroga wo pei tea vasap̃otaeana; eroga ta pei tea maripunueana 
mau, nalakena nagoroi wanogoe e ko da pei tea veresiana. 

21Go ega viragi navituaana ni natapiriana aneana umai punusi Yehovah, paki 
namata ni tap̃aup̃au ni nasaisaiana, shiip anoai sikai ega vei navituaana ni 
natapiriana. 

22Go tea viri ega maneana mari natap̃augoroana ni shiip anoai ni navituaana ni 
natapiriana narae ni Yehovah, nalo ni namarinaleosaana aneana waina e mari 
naleo sa asa: go ega wo pei tea midoakikorokoroana nalo ni namarinaleosaana 
aneana waina e mari naleo sa asa. 

23Go ragi waina kuga wo umai doko sua navanua, po lawo sua sara nakau 
kaniana visarasara maga raki navinaga, kuga atae parati ki nawada maga euga 
vei tea tip̃agoroana: natau dolu ega vei tea tip̃agoroana paki mu; ega ta pei tea 
kaniana mau. 

24Ma natau kevati nawa kakada mamau puti euga tapu, euga vei navituaana 
samasamaniana paki Yehovah. 

25Go natau kelima kuga kani nawa kakada maga, naga navanua ega wo manimu 
dau p̃arua: kinau a pei Yehovah Sup̃e animu. 

26Kuga ta gani nap̃okasi pilake nada mau: go kuga ta mari nakikitaana, kite 
nawosidoaana mau. 

27Kuga ta masi nalolu nap̃oromu mau, kite alati nalolu nasimu mau. 

28Kuga ta mari natotovaana ni nap̃atokomu mau nalo ni tea mate, kite p̃okati te 
namidiriana nap̃atokomu mau: kinau a pei Yehovah. 

29P̃a ta mari m̃oli ki natum̃a nagoroi, naga ega vei nagoroi masausara sikai; mase 
navanua e pe rowo paki namasausaraana, go navanua e pe vura ki 
nasigisigileoana. 

30Kuga vavaigoro sabbath aginau maga, po matau ki tokora tapu aginau: kinau a 
pei Yehovah. 

31Kuga ta pa punusi tea maga waina naata tapu e sake ara, kite tea tapu 
vakamaligo maga; kuga ta laaga ara mau, naga kuga ta loa pae ara: kinau a pei 
Yehovah Sup̃e animu. 

32P̃a tuleana narae ni tea kapuara, po dodomadagani narae ni tea matua, go p̃a 
matau ki Sup̃e anigo: kinau a pei Yehovah. 

33Go waina nam̃enaki sikai e pe m̃enaki doko sikoti ko navanua anigo, p̃a ta mari 
dagele paki nia mau. 

34Nam̃enaki‐atatoko waina e m̃enaki doko sikoti ko ega takiusi naatatoko sikai 
m̃aleoputo kakamu, go p̃a dodomi a ega tapala waina ku dum̃am̃a dodomi ko; 
nalakena nimu ku pea pei nam̃enaki‐atatoko maga doko navanua ni Ityipt: kinau 
a pei Yehovah Sup̃e animu. 

35Kuga ta mari dagele navasap̃otaeana mau, doko nakau totowo ni navarauana, 
kite vatu rowogi, kite lasa rowogi. 

36Kuga mari tea rowogi leana, go namadagaana leana, go efah leana, go hin leana: 
kinau a pei Yehovah Sup̃e animu, waina a piragi lua mu m̃elu dua ki navanua ni 
Ityipt umai. 

37Kuga dogoparatiki ki nawotaeaana go navasaana aginau mamauputi. Kinau 
apei Yehovah. 

Levitiko 20 

1Go Yehovah e pasa paki Moses, po naga, 

2Go p̃a noa ki Israel natuna maga, po naga, Te naata sikai ni Israel natuna maga, 
kite ni nam̃enaki maga waina eu m̃enaki‐atatoko Israel, e pe vitua ki te naworana 
paki Molok; naata wanogoe ega vei tea toropusiana paki namateana: narei ni 
navanua euga nadi a ki vatu. 

3Go naraegu ega wo kasua dip̃a naatam̃oli wanogoe, go aga wo daelua e m̃elu 
dua ki narei aneana; nalakena e pitua ki naworana sikai paki Molok, po mari 
tokora tapu aginau e loa, po mari m̃oli ki nagisagu tapu. 

4Go waina narei ni navanua eu pe tasuru ki namatada padua ki naatam̃oli 
wanogoe, ragi waina e pitua ki naworana paki Molok, go eu pe ta doropusi a paki 
namateana mau: 

5Ragi wanogoe naraegu ega wo kasua dip̃a naatam̃oli wanogoe, go dip̃a 
naworaworana, go aga wo daelua e m̃elu dua ki narei adeada, nara ma tea maga 
mamau puti waina eu dausi a, naga euga maripele dausi Molok. 

6Go naata waina e pe va punusi tea maga waina naata tapu e sake ara, go tea tapu 
vakamaligo maga, naga ega maripele dausi ra, naata wanogoe ma naraegu ega 
wo kasua dip̃a e, go aga wo daelua e m̃elu dua ki narei aneana. 

7Nalakena tea wanogoe kuga tum̃amu dapugoro mu, go kuga tapu: nalakena 
kinau a pei Yehovah Sup̃e animu. 

8Go kuga vavaigoro parati ki natawonakiana aginau maga, po do mari ra: kinau 
a pei Yehovah waina a mari mu ku dapu. 

9Nalakena naata waina e pe vasa sa ki tamana kite p̃ilana, naata wanogoe ega vei 
tea toropusiana paki namateana lomau: e pasa sa ki tamana kite p̃ilana; nadana 
ega toko nap̃auna. 

10Go naata waina e pe maripele nagoroi ki tea ni m̃aladigi ki nia, naata wanogoe 
ma nagoroi waina e maripele asa, nara dua eroga wo pei tea toropusiana paki 
namateana lomau. 

11Go naata waina e pe one sikoti nagoroi ki tamana, e lagai pakasa ki 
nam̃alam̃alaana waina e pei agi tamana: eroga wo dua pei tea toropusiana paki 
namateana; nadada ega toko nap̃auda. 

12Go waina naata sikai e pe one sikoti sulina nagoroi, nara dua eroga wo pei tea 
toropusiana paki namateana lomau: ero mari nawosiana sa; nadada ega toko 
nap̃auda. 

13Go waina naata sikai e pe one sikoti naanoai dakiusi eu one sikoti nagoroi, nara 
dua ero mari namamaragokiana: eroga wo pei tea toropusiana paki namateana 
lomau; nadada ega toko nap̃auda. 

14Go waina te naata sikai e pe vuati nagoroi sikai go p̃ilana, tea wanogoe e pei 
nasigisigileoana: euga wo pei tea tap̃arakiana ki nakapu, nae go nara; naga 
nasigisigileoana ega ta doko m̃aleoputo kakamu mau. 

15Go waina te naata sikai e pe one sikoti nalo tuavati sikai, naata wanogoe ega 
vei tea toropusiana paki namateana lomau: go kuga mari punue nalo tuavati 
wanogoe. 

16Go waina te nagoroi sikai e pe vaki m̃aladigi ki nalo tuavati sikai po one sikoti 
a, p̃a mari punue nagoroi wanogoe, go nalo tuavati: eroga wo pei tea toropusiana 
paki namateana lomau; nadada ega toko nap̃auda. 

17Go waina te naata sikai e pe vuati gorena, tamana natuna nagoroi, kite p̃ilana 
natuna nagoroi, go e pe vunusi nam̃alam̃alaana aneana, go gorena e pe vunusi 
nam̃alam̃alaana ki naata wanogoe; tea wanogoe e pei naleo sikai ni 
namaliereana; go eroga wo pei tea taeluaana namata ni narei adeada natuda 
maga: naata wanogoe e lagai pakasa ki nam̃alam̃alaana ki gorena; go ega wo 
dapetape namarinaleotageleana aneana. 

18Go waina te naata sikai e pe one sikoti nagoroi sikai ragi waina e sua 
namasakiana aneana, po lagai pakasa ki nam̃alam̃alaana aneana; e lagai pakasa 

ki luku aneana, go nagoroi wanogoe e lagai pakasa ki luku ni nadana: go nara 
dua eroga wo pei tea taeluaana m̃elu dua ki narei adeada. 

19Go p̃a ta lagai pakasa ki nam̃alam̃alaana ki p̃ilam̃a taina, kite ki tamam̃a gorena: 
nalakena tea waina e mari namatarau garagaara aneana e m̃alam̃ala, nara dua 
eroga tapetape namarinaleotageleana adeada. 

20Go waina te naata sikai e pe one sikoti nagoroi ki aloana, nae e lagai pakasa ki 
nam̃alam̃alaana ki aloana: nara eroga wo dapetape namarinaleosaana adeada; 
eroga wo dim̃o. 

21Go waina te naata sikai e pe vuati nagoroi ki taina, tea wanogoe e loa: e lagai 
pakasa ki nam̃alam̃alaana ki taina; eroga wo dim̃o. 

22Nalakena tea wanogoe kuga vavaigoro parati ki natawonakiana aginau maga 
mamau puti, go navasap̃otaeana aginau maga mamau puti, po do mari pataka 
da: naga navanua waina kinau a piragi mu umai paki asa naga kuga toko asa 
doko, ega ta lua ki mu pano mau. 

23Go kuga ta surata dausi natomariana maga ki nalauna vea, waina a kopa lua ra 
naraemu: nalakena nara eu mari naleo maga mamau puti wanogoe, go nalakena 
tea wanogoe kinau a karaikita ra asa. 

24Ma a noa ki mu naga, Nimu kuga veanipioli ki navanua adeada, go aga wo dua 
mu asa naga kuga veani a, navanua sikai waina e do sara ki milk go ki honi: kinau 
a pei Yehovah Sup̃e animu, waina a mari p̃otae mu padua ki narei p̃ota maga. 

25Nalakena tea wanogoe kuga atae p̃otae nalo tuavati dautau go tea loa, go manu 
dautau go tea loa: go kuga ta dum̃amu mari mu kuga vei tea mamaragokiana pae 
nalo tuavati, kite pae manu, kite pae te navatuna sikai waina e do kakaravi 
natano, waina a noa ki p̃otae mu asa naga e loa. 

26Go nimu kuga maginau pei tea tapu: nalakena kinau Yehovah a dapu, go a mari 
p̃otae mu padua ki narei p̃ota maga, naga kuga vei aginau. 

27Go naanoai sikai, kite nagoroi sikai, waina naata tapu e pe sake asa, kite waina 
e pe vei tea tapu vakamaligo sikai, ega vei tea toropusiana paki namateana 
lomau: euga nadi a ki vatu: nadana ega toko nap̃auna. 

Levitiko 21 

1Go Yehovah e pasa paki Moses, po naga, P̃a vasa paki tea viri maga, Aaron 
natuna maga, po noa ki da naga, Te naata sikai ega ta dum̃ana mari a ega loa nalo 
ni tea mate m̃aleoputo ni narei aneana; 

2Ma nalo ni namatarau garagaara aneana sikina, waina eu pei namatarau 
garagaara ni m̃aladigi ki nia, nalo ni p̃ilana, go nalo ni tamana, go nalo ni natuna 
naanoai, go nalo ni natuna nagoroi, go nalo ni taina; 

3Go nalo ni gorena mutawono sikai, namatarau garagaara ni m̃aladigi ki nia, 
waina e ko da laki te naanoai mau, nalo ni nae e sikina e mariatae dum̃ana mari 
a ega loa nalo kakana. 

4Nae e pei naatam̃oli vakilagi sikai m̃aleoputo ni narei aneana, go ega ta dum̃ana 
mari a ega loa, po dum̃ana mari sa ki nia naga ega vei tea midoakip̃alo‐kiana. 

5Euga ta karo nap̃auda euga m̃asua mau, kite masi kotovi nalolu nasida mau, kite 
mari natotovaana ni nap̃atokoda mau. 

6Nara euga magi Sup̃e adeada dapu, go euga ta mari m̃oli ki nagisa ni Sup̃e 
adeada mau: nalakena navituaana tap̃arakiana maga paki Yehovah, navinaga ki 
Sup̃e adeada, nara eu do pitua ki da: nalakena tea wanogoe euga tapu. 

7Euga ta dawiri nagoroi masausara sikai, kite nagoroi sikai waina e loa; go euga 
ta dawiri nagoroi sikai waina anawota e dip̃aki lua e pano: nalakena eu magi 
Sup̃e adeada pei tea tapu. 

8Nalakena tea wanogoe p̃a tapugoro e; nalakena nae e do pitua ki navinaga ki 
Sup̃e anigo: ega tapu paki‐go: nalakena kinau Yehovah, waina a dapugoro ko, 
kinau a dapu. 

9Go te natu nagoroi sikai ki tea viri e pe mari dapala nagoroi masausara sikai, po 
dum̃ana midoaki p̃alo ki nia, e mari tamana ma e pei tea midoaki‐p̃alokiana: 
nagoroi wanogoe ega vei tea tap̃arakiana ki nakapu. 

10Go tea viri waina e pei tea vakilagi liu taina maga, waina eu daki naroro 
vuvuraiana nap̃auna, go waina e pei tea tapugoroana naga ega suni sugoro tapu 
maga, ega ta peresi nalolu nap̃auna ega varau mau, kite puap̃orae sugoro aneana 
maga mau; 

11Go ega ta pa punusi te nap̃atoko mate sikai mau, kite dum̃ana mari a ega loa 
nalo ni tamana, kite nalo ni p̃ilana; 

12Go ega ta dave m̃elu dua ki ekopu ni tokora tapu paki katama mau, kite mari 
m̃oli ki tokora tapu ki Sup̃e aneana mau; nalakena natapugoroana ni naroro 
vuvuraiana ki Sup̃e aneana e doko asa: kinau a pei Yehovah. 

13Go ega tawiri nagoroi mutawono sikai. 

14Ega ta dawiri nagoroi malepu sikai, kite nagoroi toropusiana sikai, kite nagoroi 
sikai waina e peani naloaana sikai, kite nagoroi masausara sikai: ma ega tawiri 
nagoroi mutawono sikai, tea ni narei aneana. 

15Go ega ta mari naworaworana ega vei tea midoakip̃alo‐kiana m̃aleoputo ni 
narei aneana mau: nalakena kinau a pei Yehovah waina a dapugoro e. 

16Go Yehovah e pasa paki Moses, po naga, 

17P̃a vasa paki Aaron, po naga, Te naata sikai ni naworaworam̃a usuraki tagona 
adeada maga e pe veani te wotu sikai, naata wanogoe ega ta paki m̃aladigi naga 
ega vitua ki navinaga ki Sup̃e aneana mau. 

18Nalakena te naata sikai e pe veani wotu sikai, e pe mari sa disu paki m̃aladigi 
mau: tea kesa, kite gole, kite tea waina e peani nagisu mawora, kite waina e peani 
natawotu varau, 

19Kite te naata sikai waina nam̃ele natuana e mawori, kite nam̃elearuna e 
mawori, 

20Kite m̃adu tagele, kite natipua, kite mata sa, kite e pe veani nakarokaroana, kite 
e pei navakarago, kite laso makoto; 

21Te naata sikai ni naworawora ni Aaron, waina e pe veani wotu sikai, ega ta 
umai paki m̃aladigi mau naga ega vitua ki navituaana tap̃arakiana maga paki 
Yehovah: e peani wotu sikai; ega ta umai paki m̃aladigi naga ega vitua ki 
navituaana ni navinaga ki Sup̃e aneana mau. 

22Naata wanogoe ega kani navinaga ki Sup̃e aneana, tea tapu p̃arua liu, go tea 
tapu. 

23Ma ega ta sili paki ekopu ni tea taugoro‐p̃otae mau, kite disu paki m̃aladigi ki 
wede ni naviriana, nalakena e peani wotu sikai; naga ega ta mari m̃oli ki tokora 
tapu aginau maga mau: nalakena kinau a pei Yehovah waina a dapugoro ra. 

24Go Moses e pasa asa paki Aaron, go paki natuna maga, go paki Israel natuna 
maga mamau puti. 

Levitiko 22 

1Go Yehovah e pasa paki Moses, po naga, 

2P̃a vasa paki Aaron, go paki natuna maga, po noa naga euga tu uvea ki naleo 
tapu maga ki Israel natuna maga, waina eu maginau dapugoro ra, naga euga ta 
mari m̃oli ki nagisagu tapu: kinau a pei Yehovah. 

3P̃a noa ki da, p̃a naga, Te naata sikai ni naworaworamu mamau puti usuraki 
tagona animu maga, e pe vaki m̃aladigi ki naleo tapu maga, waina Israel natuna 
maga eu dapugoro ra paki Yehovah, ragi waina e pe veani te naloaana sikai, 
naata wanogoe ega vei tea taeluaana m̃elu dua ki naraegu: kinau a pei Yehovah. 

4Te naata sikai ni naworawora ni Aaron e pe vei lepero sikai, kite e pe veani te 
nasaraana sikai; ega ta gani naleo tapu maga mau, pa pa ega vea dautau. Go naata 
waina e pe kisidogo te navatuna waina e loa nalo ni namateana, kite naata waina 
nasua tare aneana e pe m̃elu pae asa; 

5Kite naata waina e pe kisidogo te nalo kakaravi sikai, po loa asa, kite e pe 
kisidogo naatam̃oli sikai waina e peani te naloaana sikai, po loa asa; 

6Naata waina e pe kisidogo te naleo tapala nogoe, ega loa pa pa paki ragi melu 
mau, go ega ta gani naleo tapu mau waina e pe ta pea loloso mau. 

7Go waina elo ega musu, ega wo dautau; go ega wo edaku gani naleo tapu maga, 
nalakena e pei navinaga aneana. 

8Tea waina e dum̃ana mate, kite e pei tea kati‐p̃oraeana ki nalo mila maga, ega 
ta gani a mau, naga ega ta dum̃ana mari a ega loa asa: kinau a pei Yehovah. 

9Nalakena tea wanogoe euga vavaigoro navasa‐parati‐kiana aginau, mase eu pe 
tapetape namarinaleosaana nalo kakana, po mate pae asa, waina eu pe mari m̃oli 
ki nia: kinau a pei Yehovah, waina a dapugoro ra. 

10Tea ni nalauna p̃ota sikai ega ta gani naleo tapu mau: nam̃enaki‐atatoko sikai 
ki tea viri, kite tea suasua vasadapuiana sikai, ega ta gani naleo tapu mau. 

11Ma waina tea viri sikai e pe vakotovi naatam̃oli naga ega vei naviti aneana, 
navakotoviana ni m̃ane aneana, naata wanogoe ega kani a; go tea maga waina 
eu pakilina nasum̃a aneana, nara euga kani navinaga aneana. 

12Go waina tea viri natuna nagoroi sikai e pe laki paki tea ni nalauna p̃ota sikai, 
nagoroi wanogoe ega ta gani navituaana sikosikoviana ni naleo tapu maga mau. 

13Ma waina tea viri natuna nagoroi sikai e pe vei malepu, kite tea tip̃akiluaana 
sikai, go e pe tika piakiki, go e po liliu paki nasum̃a ki tamana, po doko dapala 
ragi ni navei‐naataraana aneana, nae ega kani navinaga ki tamana: ma tea ni 
nalauna p̃ota ega ta gani a mau. 

14Go waina naata sikai e pe kani naleo tapu sikai pae nasalup̃eana, ragi wanogoe 
ega rogovi a ki namagovai kelima kakana, po pitua ki nia paki tea viri. 

15Go euga ta mari m̃oli ki naleo tapu maga ki Israel natuna maga, waina eu pitua 
ki da paki Yehovah; 

16Po mari ra naga euga tapetape namarinaleotageleana go natapiriana, ragi 
waina eu gani naleo tapu adeada: nalakena kinau a pei Yehovah waina a 
dapugoro ra. 

17Go Yehovah e pasa paki Moses po naga, 

18P̃a vasa paki Aaron go paki natuna naanoai maga, go paki Israel natuna maga 
mamau puti, po noa ki da naga, Te naata sikai ni nasum̃a ni Israel, kite ni tea ni 
nalauna p̃ota maga doko Israel, e pe vitua ki naviriana ni navinaga aneana sikai, 
e pe vei nasaiana aneana sikai, kite navituaana suasuakiana aneana sikai, waina 
e pe vitua ki nia paki Yehovah naga ega vei navituaana tap̃arakiana sikai; 

19Kuga vitua ki tea anoai sikai, tea mamaau p̃ia, ni katel maga, kite ni shiip maga, 
kite ni naninani maga, naga kuga vei tea midoaki‐m̃ata‐kiana. 

20Ma tea waina e pe veani te wotu sikai, tea wanogoe kuga ta pitua ki nia mau: 
nalakena ega wo da manimu pei tea midoaki‐m̃ata‐kiana mau. 

21Go waina te naata sikai e pe vitua ki naviriana sikai ni navituaana ni 
natam̃ateana maga paki Yehovah naga ega vakavuro nasaiana sikai, kite naga 
ega vei navituaana suasuakiana sikai, m̃elu navata ni kau, kite navata ni naninani 
kite ni shiip, go ega vei tea wialua naga ega vei tea midoakim̃ata‐kiana; te wotu 
sikai ega ta doko asa mau. 

22Tea kesa, kite gole, kite pito, kite tea waina e peani te nasaraana sikai, kite 
nakarokaroana, kite navakarago, tea maga wanogoe kuga ta pitua ki da paki 
Yehovah mau, kite mari navituaana tap̃arakiana sikai ara paki Yehovah doko 
wede ni naviriana. 

23Kau anoai sikai kite shiip natuna sikai waina e pe veani natawotuna sikai e pe 
varau kite e pe tika, tea wanogoe ku mariatae pitua ki nia ega vei navituaana 
suasuakiana sikai; ma ega wo da pei tea midoakim̃ata‐kiana mau raki nasaiana 
sikai. 

24Nalo tuavati waina e peani nalasona e pei wola, kite e pei tea one‐p̃orosiana, 
kite mawora, kite e pei tea tovae‐kotoviana, tea tapala nogoe kuga ta pitua ki nia 
paki Yehovah mau; kuga ta mari tea wanogoe doko te tokora ni navanua animu 
mau. 

25Go pae nam̃elearu ni tea ni nalauna p̃ota, kuga ta pitua ki navinaga ki Sup̃e 
animu ki tea sikai ni tea maga wanogoe mau; nalakena tea sa waina e doko ara, 
eu da pei tea mamaau p̃ia: euga wo da manimu pei tea midoaki‐m̃ata‐kiana mau. 

26Go Yehovah e pasa paki Moses, po naga, 

27Ragi waina kau goroi, kite shiip, kite naninani, e pe visola po dape natuna, ragi 
wanogoe natuna ega toko sikoti p̃ilana naaleatia larua; go pae nakup̃a kelatolu e 
pataka ni naviriana ni navinaga ni navituaana tap̃arakiana paki Yehovah. 

28Go e pe vei kau kite e pe vei shiip goroi sikai, ma kuga ta mari punue ra ma 
natuna naaleatia sikai maau mau. 

29Go ragi waina kuga vitua ki naviriana sikai ni navasa‐dodo‐m̃ata‐kiana paki 
Yehovah, kuga vitua ki nia pae nap̃op̃o‐suasua‐ana mamau animu naga kuga vei 
tea midoaki‐m̃ata‐kiana asa. 

30Naaleatia sikai maau wanogoe ega vei tea kani‐puti‐ana; kuga ta doropusi te 
seara kakana ega toko pa pa paki malip̃ogi: kinau a pei Yehovah. 

31Nalakena tea wanogoe kuga vavaigoro parati ki natip̃akiana aginau maga, po 
do mari pataka da: kinau a pei Yehovah. 

32Go kuga ta mari m̃oli ki nagisagu tapu mau; ma kinau aga wo dapu m̃aleoputo 
ni Israel natuna maga: kinau a pei Yehovah waina a dapugoro mu, 

33Waina a piragi lua mu m̃elu dua ki navanua ni Ityipt umai, naga aga vei Sup̃e 
animu: kinau a pei Yehovah. 

Levitiko 23 

1Go Yehovah e pasa paki Moses, po naga, 

2P̃a vasa paki Israel natuna maga, po noa ki da naga, Tea maga waia eu pei 
nasaisaiana tatutakiana aginau maga waina kuga rogorogo ki da, euga vei 
nasoso‐saisai‐kiana tapu maga, nasaisaiana tatutakiana maga ki Yehovah. 

3Naaleatia latesa kuga wosiwosi ara: ma naaleatia kelarua e pei sabbath sikai ni 
namaromaroana, e pei nasoso‐saisai‐kiana tapu sikai; kuga ta mari te nawosiana 
asa mau: e pei sabbath sikai ki Yehovah usuraki tokora tokoana animu maga 
mamau puti. 

4Tea maga waia eu pei nasaisaiana tatutakiana maga ki Yehovah, eu pei nasoso‐
saisai‐kiana tapu maga, waina kuga rogorogo ki da doko ragi kakada maga. 

5Doko atelagi vea, nakup̃a kerualima sikai tamate pati ni atelagi, ragi melu 
kakana, e pei navakalauana ki Yehovah. 

6Go nakup̃a kerualima sikai tamate lima ni atelagi sikai maau wanogoe, e pei 
nasaisaiana ni bred waina leven e dika asa, nasaisaiana ki Yehovah: naaleatia 
larua kuga kani bred waina leven e dika asa. 

7Naaleatia vea kuga veani nasoso‐saisai‐kiana tapu sikai: kuga ta mari te 
nawosiana kasua asa mau. 

8Ma kuga vitua ki navituaana tap̃arakiana paki Yehovah naaleatia larua: nakup̃a 
kelarua e pei nasoso‐saisai‐kiana tapu sikai; kuga ta mari te nawosiana kasua 
asa mau. 

9Go Yehovah e pasa paki Moses, po naga, 

10P̃a vasa paki Israel natuna maga, po noa ki da naga, Ragi waina kuga wo umai 
doko navanua waina kinau a dua mu asa, go kuga wo dagaukotovi nalolovaeana 
kakana, ragi wanogoe kuga viragi napu ni takavea maga ni nalolovaeana animu 
umai punusi tea viri: 

11Go nae ega salesalea ki napu wanogoe narae ni Yehovah, naga ega manimu pei 
tea midoaki‐m̃ata‐kiana: matamai ki nia, edaku ki naaleatia ni sabbath, tea viri 
ega salesalea ki nia. 

12Go naaleatia waina kuga salesalea ki napu asa, kuga vitua ki shiip natuna anoai 
sikai, tea mamaau p̃ia, tea ni natau sikai, ega vei navituaana tap̃arakiana sikai 
paki Yehovah. 

13Go navituaana ni flaur kakana ega vei kekerualima dua ni efah ni flaur wia, tea 
sarisariana pilake naroro, naga ega vei navituaana tap̃arakiana sikai, tea ni nap̃o 
lolo, paki Yehovah: navituaana takiana kakana ega vei waine, namagovai kevati 
ni hin sikai. 

14Go kuga ta gani bred, kite korn veniana, kite tea mata, pa pa paki naaleatia sikai 
maau wanogoe, pa pa kuga viragi naviriana ni navinaga ki Sup̃e animu umai: e 
pei natawonakiana sikai waina ega toko mau doko usuraki tagona animu maga, 
doko tokora tokoana animu maga mamau puti. 

15Go pae matamai ki nia, edaku ki sabbath, pae naaleatia waina ku dape napu ni 
navituaana salesaleakiana umai, kuga tum̃amu manimu peve parati ki sabbath 
euga larua, pa pa ega nopu. 

16Go pa pa paki matamai ki nia, edaku ki sabbath kelarua, kuga veve parati ki 
naaleatia rualima lima; go ragi wanogoe kuga vitua ki navituaana vau ni flaur 
p̃ota paki Yehovah. 

17Kuga tape m̃elu tokora tokoana animu maga, m̃olim̃oli dua ni bred 
salesaleakiana ni kekerualima dua ni efah ni flaur wia: euga vei tea ni flaur wia, 
euga vei tea taoniana leven ega toko ara, euga vei takavea maga paki Yehovah. 

18Go kuga vitua ki bred wanogoe pilake shiip natuna larua, tea mamaau p̃ia ni 
natau sikai, go kau anoai vusavusa sikai, go shiip anoai dua: euga vei navituaana 
tap̃arakiana sikai paki Yehovah, nara ma navituaana adeada maga ni flaur, go 
navituaana takiana adeada maga, euga vei navituaana taparakiana sikai, tea ni 
nap̃o lolo, paki Yehovah. 

19Go kuga vitua ki naninani anoai sikai ega vei navituaana sikai ni 
namarinaleosaana, go shiip natuna anoai dua ni natau sikai, eroga vei naviriana 
sikai ni navituaana maga ni natam̃ateana. 

20Go tea viri ega salesalea ki da pilake bred ni tea takavea maga, ega vei 
navituaana salesaleakiana sikai narae ni Yehovah, pilake shiip natuna dua: ega 
vei tea tapu paki Yehovah, ega vei agi tea viri. 

21Go kuga vioso dogorogo naaleatia sikai maau wanogoe; kuga veani nasoso‐
saisai‐kiana tapu sikai: kuga ta mari te nawosiana kasua asa mau: e pei 
natawonakiana sikai waina ega toko mau doko, sara tokora tokoana animu 
usuraki tagona animu maga. 

22Go ragi waina kuga tagaukotovi vanua animu, p̃a ta dagaukotovi puti naweluki 
maga ni vanua anigo mau, go p̃a ta pila daua ki puti tea vevera ni nalolovaeana 
anigo mau: p̃a toropusi ra euga toko raki tea tika, go nam̃enaki maga: kinau a pei 
Yehovah Sup̃e animu. 

23Go Yehovah e pasa paki Moses, po naga, 

24P̃a vasa paki Israel natuna maga, po naga, Atelagi kelarua, nakup̃a vea ni 
atelagi, ega manimu pei naaleatia ni namaromaroana tapu sikai ni namidoaki‐
lagati‐ana ni nasuipaiga‐ana, nasoso‐saisai‐kiana tapu sikai. 

25Kuga ta mari te nawosiana kasua asa mau: go kuga vitua ki navituaana 
taparakiana sikai paki Yehovah. 

26Go Yehovah e pasa paki Moses, po naga, 

27Nakup̃a kerualima ni atelagi kelarua e pei naaleatia ni natap̃augoroana: ega 
manimu pei nasososaisai‐kiana tapu sikai, go kuga vali; go kuga vitua ki 
navituaana tap̃arakiana sikai paki Yehovah. 

28Go kuga ta mari te nawosiana naaleatia wanogoe mau: nalakena e pei naaleatia 
ni natap̃augoroana, naga ega manimu mari natap̃augoroana narae ni Yehovah 
Sup̃e animu. 

29Nalakena te naata sikai e pe ta pali naaleatia wanogoe mau, naata wanogoe ega 
vei tea taeluaana m̃elu dua ki narei aneana. 

30Go naata waina e pe mari te nawosiana sikai naaleatia wanogoe, naata 
wanogoe aga wo mari puoli ki nia padua ki narei aneana. 

31Kuga ta mari te nawosiana asa mau: e pei natawonakiana sikai waina ega toko 
mau doko usuraki tagona animu maga doko tokora tokoana animu maga mamau 
puti. 

32Ega manimu pei sabbath sikai ni namaromaroana tapu, go kuga vali: nakup̃a 
keloveti ni atelagi, doko ragi melu, pae ragi melu pa pa paki ragi melu ni matamai 
ki nia, kuga vavaigoro parati ki sabbath animu. 

33Go Yehovah e pasa paki Moses, po naga, 

34P̃a vasa paki Israel natuna maga, po naga, Nakup̃a kerualima sikai tamate lima 
ni atelagi kelarua wanogoe, e pei nasaisaiana ni natokotap̃aup̃au‐ana maga raki 
naaleatia larua, paki Yehovah. 

35Nakup̃a vea ega vei nasoso‐saisai‐kiana tapu sikai: kuga ta mari te nawosiana 
kasua asa mau. 

36Naaleatia larua kuga vitua ki navituaana tap̃arakiana sikai paki Yehovah: 
nakup̃a kelatolu ega vei nasoso‐saisai‐kiana tapu animu sikai; go kuga vitua ki 
navituaana tap̃arakiana sikai paki Yehovah: e pei nasaisaiana tapu sikai; kuga ta 
mari te nawosiana kasua asa mau. 

37Tea maga waia eu pei nasaisaiana tatutakiana maga ki Yehovah, waina kuga 
vioso dogorogo ki da naga euga vei nasoso‐saisai‐kiana tapu maga, naga kuga 
vitua ki navituaana tap̃arakiana sikai paki Yehovah, navituaana tap̃arakiana 

sikai, go navituaana sikai ni flaur, naviriana sikai, go navituaana takiana sikai, 
euga sikasikai doko naaleatia kakada: 

38Nara ma sabbath maga ki Yehovah, go navituaana animu maga, go nasaiana 
animu maga mamau puti, go navituaana suasuakiana animu maga, waina kuga 
vitua ki da paki Yehovah. 

39Go nakup̃a kerualima sikai tamate lima ni atelagi kelarua, ragi waina kuga 
viragi saisai ki sua nawa maga ni navanua, kuga vavaigoro parati ki nasaisaiana 
ki Yehovah naaleatia euga larua: nakup̃a vea ega vei namaromaroana tapu sikai, 
go nakup̃a kelatolu ega moro pei namaromaroana tapu sikai. 

40Go nakup̃a vea kuga tape nawa ni nakau wia maga, go naulu ni paama maga, 
go ara maga ni nakau matolu maga, go nakau willo maga pae nadigi ni noaisara; 
go kuga laelaea narae ni Yehovah Sup̃e animu naaleatia euga larua. 

41Go kuga vavaigoro parati ki nia ega vei nasaisaiana sikai paki Yehovah 
naaleatia euga larua doko sara natau: e pei natawonakiana sikai waina ega toko 
mau doko usuraki tagona animu maga: kuga vavaigoro parati ki nia doko atelagi 
kelarua. 

42Kuga m̃enaki doko tap̃aup̃au maga naaleatia euga larua; naatatoko maga 
mamau puti ni Israel euga m̃enaki doko tap̃aup̃au maga: 

43Naga tagona animu maga euga atae naga kinau a mari Israel natuna maga eu 
m̃enaki doko tap̃aup̃au maga, ragi waina a piragi lua ra m̃elu dua ki navanua ni 
Ityipt umai: kinau a pei Yehovah Sup̃e animu. 

44Go Moses e dogorogo paki Israel natuna maga nasaisaiana tatutakiana maga 
ki Yehovah. 

Levitiko 24 

1Go Yehovah e pasa paki Moses, po naga, 

2P̃a vitip̃aki paki Israel natuna maga naga euga tape naroro wia ni oliva tuki‐
p̃oroworosiana umai dua ko asa, ega vei tea ni nasulu, naga nasulu ega to soro 
sara ragi. 

3Etaku ni tea taugoro‐p̃otae ni nanoasokisokiana, doko ekopu ni tap̃aup̃au ni 
nasaisaiana, Aaron ega mari m̃ata ki nia sara ragi, ega to maramalaga pitip̃atip̃a 
narae ni Yehovah, pae ragi melu pa pa paki malip̃ogi: ega vei natawonakiana 
sikai waina ega toko mau doko usuraki tagona animu maga. 

4Ega mari m̃ata ki nasulu maga doko nakau ni nasulu tautau pitip̃atip̃a narae ni 
Yehovah. 

5Go p̃a tape flaur wia, po daoni keke rualima sikai tamate dua asa: namagovai 
kekerualima dua ni efah sikai ega vei keke sikai. 

6Go p̃a lawo ki da euga vei ovara dua euga latelatesa doko ovara sikai, doko wede 
tautau narae ni Yehovah. 

7Go p̃a toropusi libano wia ega toko ovara maga sikasikai, pilake bred, ega vei 
namidoaki‐lagati‐ana sikai, navituaana taparakiana sikai paki Yehovah. 

8Sara naaleatia ni sabbath ega ovara ki nia pitip̃atip̃a narae ni Yehovah; ega magi 
Israel natuna maga pei tea mariana, ega vei natawonakiana sikai waina ega toko 
mau doko. 

9Go ega vei agi Aaron ma natuna naanoai maga; go euga kani a doko tokora tapu 
sikai: nalakena e pei tea tapu warua liu paki nia ni navituaana tap̃arakiana maga 
paki Yehovah pae natawonakiana sikai waina ega toko mau doko. 

10Go nagoroi ni Israel natuna naanoai sikai, waina tamana e pei tea ni Ityipt, e 
dave pano sikoti Israel natuna maga: go nagoroi ni Israel natuna wanogoe, go 
naatam̃oli sikai ni Israel, ero dum̃ada mari ra doko tokora ni nam̃enakiana; 

11Go nagoroi ni Israel natuna e pasa sa ki dip̃a Nagisa, po moro pasa sa ki: go eu 
piragi a umai punusi Moses. Go nagisa ni p̃ilana e pei Shelomith, e pei Dibri 
natuna nagoroi, tea ni naworawora ni Dan. 

12Go eu pitua ki nia paki navavaigoroana, naga euga atae navasap̃otaeana ki 
Yehovah. 

13Go Yehovah e pasa paki Moses, po naga, 

14P̃a viragi lua naata waina e pasa sa ki, paki etaku ni tokora ni nam̃enakiana; go 
tea maga mamau puti waina eu dogo e, euga toropusi nam̃elearuda maga 
nap̃auna, go nasaisaiana mamau euga nadi a ki vatu. 

15Go p̃a vasa paki Israel natuna maga, po naga, Naata waina e pe vasa sa ki Sup̃e 
aneana, naata wanogoe ega tapetape namarinaleosaana aneana. 

16Go naata waina e pe vasa sa ki dip̃a nagisa ni Yehovah, naata wanogoe ega vei 
tea toropusiana paki namateana lomau; nasaisaiana mamau euga nadi a ki vatu 
lomau: go nam̃enaki ega takiusi naatatoko, e pe vasa sa ki dip̃a nagisa ni 
Yehovah, e pe wo pei tea toropusiana paki namateana. 

17Go tea waina e p̃okati naatam̃oli sikai, dapala e pe mate, ega vei tea 
toropusiana paki namateana lomau; 

18Go tea waina e p̃okati nalo tuavati sikai, dapala e pe mate, ega oli a lomau: 
namauriana ega tip̃a namauriana. 

19Go waina naata sikai e pe mari sa ki tea ni m̃aladigi ki nia; tea waina e mari a, 
ega moro pei tea mariana liliu paki nia; 

20Natawotu ega tip̃a natawotu, namata ega tip̃a namata, napati ega tip̃a napati: 
tea waina e mari a paki te naata, tea wanogoe ega moro pei tea mariana liliu paki 
nia. 

21Go tea waina e mari punue nalo tuavati sikai, ega oli a: go tea waina e mari 
punue naatam̃oli sikai, ega vei tea toropusiana paki namateana. 

22Kuga veani nawotaeana ni navasap̃otaeana sikai maau, nam̃enaki ega dakiusi 
naatatoko; nalakena kinau a pei Yehovah Sup̃e animu. 

23Go Moses a pasa paki Israel natuna maga, go eu piragi lua tea waina e pasa sa 
ki, paki etaku ni nam̃enakiana, go eu nadi a ki vatu. Go Israel natuna maga eu 
mari pataka ni tea waina Yehovah e dip̃aki Moses asa. 

Levitiko 25 

1Go Yehovah e pasa paki Moses doko tava Sinai, 

2po naga, P̃a vasa paki Israel natuna maga, po noa ki da naga, Ragi waina kuga 
wo umai paki navanua waina a dua mu asa, ragi wanogoe navanua ega vavaigoro 
sabbath sikai paki Yehovah. 

3Natau latesa p̃a lalawo vanua anigo, go natau latesa p̃a kotovi roara ni vaine 
anigo, po piragi saisai ki nawana maga; 

4Ma natau kelarua ega vei sabbath sikai ni namaromaroana tapu ni navanua, 
sabbath sikai ki Yehovah: p̃a ta lawo vanua anigo, kite kotovi roara ni vaine anigo 
asa mau. 

5Tea waina e pei ora doko vanua anigo, p̃a ta dagaukotovi a mau, go nawa ni 
vaine anigo waina ku da dagaukotovi a, p̃a ta piragi saisai ki da mau: ega vei 
natau ni namaromaroana tapu usuraki navanua. 

6Go sabbath ni navanua ega vitua ki navinaga animu; anigo, go agi tea suasua 
anigo, go agi tea suasua nagoroi anigo, go agi tea suasua vasadapuiana anigo, go 
agi nam̃enaki waina e m̃enaki atatoko sikoti ko; 

7Go agi katel anigo, go agi nalo tuavati maga waina eu doko navanua anigo, sara 
naleo waina ega vitua, ega vei navinaga. 

8Go p̃a manigo peve parati ki sabbath larua ni natau maga, natau larua paka 
larua; go naaleatia maga ni sabbath larua ni natau maga euga manigo pei natau 
rualima pati tamate loveti. 

9Ragi wanogoe p̃a sui paiga nakup̃a kerualima ni atelagi kelarua; naaleatia ni 
natap̃augoroana, p̃a sui paiga usuraki navanua mamau animu. 

10Go kuga tapugoro natau kerualima lima, po dogorogo ki naveresi‐luaana 
usuraki navanua mamau paki naatam̃oli maga mamau puti: ega manimu pei 

yubele sikai; go kuga liliu sara naatam̃oli euga sikasikai paki naveaniana adeada, 
go kuga liliu sara naatam̃oli euga sikasikai paki tea ni nasum̃a adeada. 

11Natau kerualima lima wanogoe ega manimu pei yubele sikai: kuga ta sapura 
ki, kite dagaukotovi ora kakana mau, kite pila daua ki nawa maga ni vaine waina 
ku da dagaukotovi a. 

12Nalakena e pei yubele sikai; ega vei tea tapu animu: kuga kani tea waina vanua 
ega vitua ki nia. 

13Doko natau ni yubele wanogoe, kuga liliu sara naatam̃oli euga sikasikai paki 
naveaniana adeada. 

14Go waina ku pe sori te navatuna paki tea ni m̃aladigi ki‐go, kite pakotovi te 
navatuna ki nam̃elearu ni tea ni m̃aladigi ki‐go, kuga ta mari dagele dum̃amu 
paki mu mau: 

15P̃a vakotovi paki tea ni m̃aladigi ki‐go ega tapala naveveana ni natau maga 
edaku ki yubele, go nae ega sosori paki‐go nawa maga ega tapala naveveana ni 
natau maga. 

16Natau maga eu pe laapa, naulu ega vakilagi, go natau maga eu pe visa maau, 
naulu ega vakitano; nalakena ega veve natau maga pataka ni nawa maga waina 
ega sori ra paki‐go. 

17Go kuga ta mari dagele dum̃amu paki mu mau; ma p̃a matau ki Sup̃e anigo: 
nalakena kinau a pei Yehovah Sup̃e animu. 

18Nalakena tea wanogoe kuga mari pataka ni natawonakiana aginau maga po 
pavaigoro parati ki navasap̃otaeana aginau maga, po do mari pataka da; go kuga 
wo doko p̃ia doko navanua. 

19Go navanua ega wo pitua ki nawana, go kuga wo ganikani po puka, po doko p̃ia 
asa doko. 

20Go waina ku pe naga, Tuga kani nasava natau kelarua? Kuga leo, tuga ta sapura 
ki, kite pai nawa anigida maga mau: 

21Ragi wanogoe aga wo dip̃aki navasap̃iakiana aginau ega toko mu natau 
kelatesa, go ega wo pitua ki nawa pataka ni natau dolu. 

22Go natau kelatolu kuga sapura ki, ma kuga ko do gani nawa tuai; pa pa paki 
natau keloveti, pa pa nawana maga euga vakilina, kuga kani tea tuai. 

23Go navanua ega ta pei tea sori‐kotovi‐ana mau; nalakena navanua e pei tea 
aginau: nalakena nimu ku pei nam̃enaki maga, go nam̃enaki‐atatoko maga sikoti 
au. 

24Go doko navanua mamau ni naveaniana animu, kuga vitua ki natauluaana ni 
navanua. 

25Waina taim̃a e pe vei tea tika, go e pe sori matele sikai ni naveaniana aneana, 
ragi wanogoe tea ni namatarau wia aneana ega umai go ega taulua tea waina 
taina e sori a. 

26Go waina e pe ta peani te naata naga ega taulua e mau, go nae e pe tum̃ana disu 
p̃ia po pap̃ai tea waina e pataka ni natauluaana kakana; 

27Ragi wanogoe ega veve parati ki pae natau waina e sori a asa, po moro liliua ki 
nia ki nasokariana paki naata waina e sori a paki nia; go nae ega moro liliu paki 
naveaniana aneana. 

28Ma waina e pe ta peani pataka naga ega tum̃ana daulua e mau, ragi wanogoe 
tea waina e sori a ega toropusi a ega toko nam̃elearu ni tea waina e pakotovi a, 
pa pa paki natau ni yubele: go natau ni yubele, ega vei tea veresiana, go nae ega 
moro liliu paki naveaniana aneana. 

29Go waina naata sikai e pe sori nasum̃a tokoana sikai doko natokoana ni p̃aaka, 
ragi wanogoe e mariatae daulua e pea ki nanopuana ni natau, edaku ki nasoriana 
kakana; nalakena natau mamau sikai e leana ki natauluaana. 

30Go waina e pe ta pei tea tauluaana natau mamau sikai mau, ragi wanogoe 
nasum̃a tokoana wanogoe waina e doko natokoana ni p̃aaka, ega vei tea lawo‐
soki‐ana paki tea waina e pakotovi a, usuraki tagona aneana maga: ega ta pei tea 
veresiana mau natau ni yubele. 

31Ma nasum̃a tokoana maga ni natokoana maga waina eu da peani p̃aaka 
dalivirigoro ra mau, euga vei tea midoakiana naga eu dapala vanua maga ni 
navanua: euga vei tea tauluaana, go euga vei tea veresiana natau ni yubele. 

32Ma natokoana maga ki naworawora ni Levi, nasum̃a tokoana maga ni 
natokoana maga ni naveaniana adeada, naworawora ni Levi eu mariatae daulua 
ra sara natau. 

33Go waina naata sikai ni naworawora ni Levi e pe ta daulua e mau, ragi wanogoe 
nasum̃a waina e pei tea soriana doko natokoana ni naveaniana aneana, ega vei 
tea veresiana natau ni yubele: nalakena nasum̃a tokoana maga ni natokoana 
maga ki naworawora ni Levi, eu pei naveaniana adeada maga doko m̃aleoputo 
ni Israel natuna maga. 

34Ma napega maga ni natano waina eu doko m̃aladigi ki natokoana adeada maga, 
euga ta pei tea soriana mau; nalakena e pei naveaniana adeada waina e doko 
mau doko. 

35Go waina taim̃a e pe vei tea tika, go nam̃elearuna e pe manainai; ragi wanogoe 
p̃a viragi soki a: dakiusi tea ni nalauna p̃ota kite nam̃enaki, ega toko sikoti ko 
doko. 

36P̃a ta dape te narogoviana kite te nataluaana kiana mau; ma p̃a matau ki Sup̃e 
anigo: naga taim̃a ega toko sikoti ko doko. 

37P̃a ta dua e m̃ane anigo raki narogoviana, go p̃a ta dua e navinaga anigo raki 
nataluaana. 

38Kinau a pei Yehovah Sup̃e animu, waina a piragi lua mu m̃elu dua ki navanua 
ni Ityipt umai, naga aga tua mu navanua ni Kanaan, naga aga vei Sup̃e animu. 

39Go taim̃a waina e doko sikoti ko e pe vei tea tika, po dum̃ana sori a paki‐go; p̃a 
ta mari a ega suasua dapala naviti sikai: 

40Ma ega tapala tea suasua vasadapuiana sikai, go ega tapala nam̃enaki‐atatoko, 
ega sikoti ko doko; ega vei tea suasua sikoti ko pa pa paki natau ni yubele: 

41Ragi wanogoe ega m̃elu dua ki‐go pano, nara ma natuna maga euga mamau, po 
liliu paki namatarau aneana, go paki naveaniana ki tamana maga. 

42Nalakena nara eu pei tea suasua aginau maga, waina a piragi lua ra m̃elu dua 
ki navanua ni Ityipt umai: euga ta pei tea soriana naga euga vei naviti maga mau. 

43P̃a ta maramara dap̃au sa pilake namariana kasua mau; ma p̃a matau ki Sup̃e 
anigo. 

44Go naviti naanoai anigo maga, go naviti nagoroi anigo maga, waina p̃a veani ra; 
kuga vakotovi ra ki nalauna maga dalivirigoro mu. 

45Dapala nogoe kuga vakotovi ra m̃elu m̃aleoputo kakamu, ki nam̃enaki natuna 
maga waina eu m̃enakiatatoko sikoti mu, go namatarau adeada maga waina eu 
pakilina navanua animu go nara euga vei naveaniana animu. 

46Go kuga mari ra euga vei naveani‐pioli‐kiana sikai agi natumu maga edaku ki 
mu, naga euga vei naveaniana sikai; kuga vakotovi naviti animu ara sara ragi: 
ma taimu maga, Israel natuna maga, sikai ega ta maramara dap̃au tea p̃ota ki 
namariana kasua mau. 

47Go waina tea ni nalauna p̃ota sikai kite nam̃enaki waina e doko sikoti ko e pe 
vei sogolapa sikai, go taim̃a waina e sikoti a doko e pe vei tea tika, go e pe tum̃ana 
sori a paki tea ni nalauna p̃ota kite nam̃enaki waina e sikoti ko doko, kite paki 
namatarau sikai ni tea ni nalauna p̃ota: 

48Edaku ki nasoriana, e mariatae pei tea tauluaana; taina sikai e mariatae daulua 
e: 

49Kite aloana, kite natu ni aloana e mariatae daulua e, kite te namatarau sikai ni 
m̃aladigi ki nia, e mariatae daulua e; kite waina nae e pe vei sogolapa, ma e pe 
mariatae dum̃ana daulua e. 

50Go ega taki parati ki sikoti tea waina e pakotovi a, pae natau waina e dum̃ana 
sori a dua e asa, pa pa paki natau ni yubele: go naulu ni nasoriana kakana ega 

vataka sikai ma nalaapaana ni natau maga; ega vataka sikai paki tea suasua 
vasadapuiana sikai waina ega sikoti a. 

51Waina natau laapa eu ko puoli, ega moro liliua ki namagovai ni naulu ni 
natauluaana aneana, ega vataka ni natau maga waina eu ko puoli, m̃elu naulu 
waina e pei tea vakotoviana asa. 

52Go waina natau eu pe visa maau waina eu ko puoli paki natau ni yubele, ega 
taki parati ki sikoti a; go ega vataka ni natau aneana maga, ega moro liliua ki 
naulu ni natauluaana aneana. 

53Ega tapala tea suasua vasadapuiana ni sara natau, ega sikoti a doko: ega ta 
maramara dap̃au sa ki namariana kasua doko naraem̃a mau. 

54Go waina e pe ta pei tea tauluaana natau maga wanogoe mau, ragi wanogoe 
ega vei tea veresiana natau ni yubele, nara ma natuna maga euga mamau. 

55Nalakena Israel natuna maga eu pei tea suasua aginau maga; nara eu pei tea 
suasua aginau maga waina a piragi lua ra m̃elu dua ki navanua ni Ityipt umai: 
kinau a pei Yehovah Sup̃e animu. 

Levitiko 26 

1Kuga ta dum̃amu mari te nasup̃e sikai mau, go kuga ta dum̃amu sike te nasup̃e 
taeana mau, kite te nasup̃e lawodu mau, go kuga ta sike te nasup̃e ni vatu doko 
navanua animu mau, naga kuga ta suai natano paki nia: nalakena kinau a pei 
Yehovah Sup̃e animu. 

2Kuga vavaigoro sabbath aginau maga, po dodomadagani tokora tapu aginau: 
kinau a pei Yehovah. 

3Waina ku pe surata doko natawonakiana aginau maga, po pavaigoro 
natip̃akiana aginau maga, po do mari pataka da; 

4Ragi wanogoe aga wo dua mu usa ni p̃aunarago animu maga, go navanua ega 
wo pitua ki navinaga, go nakau maga ni vanua euga wo dau ki nawada maga. 

5Go ragi ni nawokalesueana animu ega wo pa parati ki ragi ni nalolovaeana ni 
vaine, go ragi ni nalolovaeana ni vaine ega wo pa parati ki ragi ni nasapurakiana: 
go kuga wo ganikani po puka, po doko p̃ia doko navanua animu. 

6Go aga wo pitua ki natam̃ateana ega toko navanua, go kuga wo one natano, go 
te naata ega wo da mari mu kuga mataku mau: go aga wo kopasi lua nalo mauri 
sa maga m̃elu dua ki navanua, go lova ega wo da duaduru navanua animu mau. 

7Go kuga wo kopasi lua tea kokona ki mu maga, go euga wo dowo ki lova 
naraemu. 

8Go eu lima kakamu euga wo kopasi lua p̃onotia sikai, go p̃onotia sikai kakamu 
euga wo kopasi lua manu rualima sikai: go tea kokona ki mu maga euga wo dowo 
ki lova naraemu. 

9Go aga wo leo punusi mu, po mari mu kuga vavakawora po laapa; go aga wo 
lawosoki navasasokiana aginau ega toko mu. 

10Go kuga wo gani tea ni natauakiana vea waina ku pai a tuai, go kuga wo daraku 
lua tea tuai nalakena tea vau. 

11Go aga wo lawo ki nasum̃atokoana aginau m̃aleoputo kakamu: go naatagu ega 
wo da mamarago ki mu mau. 

12Go kinau aga wo doko m̃aleoputo kakamu, go aga wo pei Sup̃e animu, go nimu 
kuga wo pei narei aginau. 

13Kinau a pei Yehovah Sup̃e animu, waina a piragi lua mu m̃elu dua ki navanua 
ni Ityipt umai, naga kuga ta pei naviti adeada mau; go a po p̃ori kotovi tea 
walagoto maga ni nakau ni nanoa animu, po mari mu ku surata leana. 

14Ma waina ku pe ta dogo parati ki nau mau, po da do mari pataka ni natip̃akiana 
maga mamau puti waia mau; 

15Go waina ku pe tip̃adoa natawonakiana aginau maga, go waina nap̃op̃omu e 
pe mamarago ki navasap̃otaeana aginau maga, go ku pe ta do mari pataka ni 
natip̃akiana aginau maga mamau puti mau, ma ku pe tapiri navasasokiana 
aginau; 

16Kinau ma aga wo mari tea waia paki mu; aga wo dip̃aki lua tea mataukiana 
warua ega wo dap̃augoro mu, sova loku, go nasasanaana ni navivitinuana waina 
ega wo gani puoli ki namata maga, po mari namauriana ega wo siri puoli: go 
kuga wo sapura ki m̃oli ki napati animu, nalakena tea kokona ki mu maga euga 
wo gani a. 

17Go aga wo nakonako sa ki mu, go kuga wo pei tea atugiana narae ni tea kokona 
ki mu maga: tea maga waina eu pilosi mu euga wo maramara dap̃au mu; go kuga 
wo sava ragi waina te naata e da kopasi mu mau. 

18Go waina ku pe ta dogo parati ki nau nalo ni navaratiana maga wanogoe mau, 
ragi wanogoe aga wo moro parati mu ega vaka larua nalakena 
namarinaleosaana animu maga. 

19Go aga wo dapera ki nap̃op̃o‐vakilagi‐ana ni nakasuaana animu; go aga wo 
mari nakoroatelagi animu ega tapala airon, go maramana animu ega tapala 
brass: 

20Go nakasuaana animu ega wo pei tea vitua‐ki‐m̃oli‐kiana: nalakena natano 
animu ega wo da pitua ki navinaga, go nakau maga ni navanua euga wo da dau 
ki nawada mau. 

21Go waina ku pe to surata panop̃ota kinau po da dogo parati kinau mau: aga wo 
moro parati mu sala larua p̃ota ki nasasanaana sa, pataka ni namarinaleosaana 
animu maga. 

22Go aga wo dip̃aki lua nalo mila maga ni namalasi euga vaki m̃aleoputo kakamu, 
waina euga wo dape pavakoto piakirikiri animu maga, po mari sa ki katel animu 
maga, po mari mu kuga visa maau; go napua animu maga euga wo pei maso 
maladi. 

23Go waina navaratiana maga wanogoe eu pe ta mari mu ku pe midoaki doa mau, 
ma ku pe to surata panop̃ota kinau: 

24Ragi wanogoe kinau ma aga wo surata panop̃ota ki mu; go aga wo atugi mu 
sala larua p̃ota nalakena namarinaleosaana animu maga. 

25Go aga wo mari lova ega rowo paki mu, waina ega wo mari nasikoana nalo ni 
navasasokiana; go kuga wo pei tea viragi‐saisai‐kiana doko natokoana animu 
maga: go aga wo dip̃aki lua nasasanaana sa ega wo pakilina m̃aleoputo kakamu; 
go kuga wo pei tea vituakiana paki nam̃elearu ni tea kokona ki mu maga. 

26Ragi waina aga wo mari p̃ori tiko ni navinaga animu, nagoroi rualima sikai 
euga wo daoni bred animu upu sikai maau, go euga wo dowogi bred animu ega 
liliu paki mu: go kuga wo ganikani po da puka mau. 

27Go waina ku pe wo da dogo parati kinau mau nalo ni tea maga mamau puti 
wanogoe, ma ku pe to surata panop̃ota kinau; 

28Ragi wanogoe kinau ma aga wo surata panop̃ota ki mu ki namaetoana vavaga; 
go kinau aga wo moro parati mu ega vaka larua nalakena namarinaleosaana 
animu maga. 

29Go kuga wo gani nap̃okasi ni natumu naanoai maga, go nap̃okasi ni natumu 
nagoroi maga. 

30Go aga wo mari peresi tokora vakilagi animu maga, po dae kotokotovi nasup̃e 
lawodu ni elo animu maga, po nadi ki nap̃atoko mate animu maga euga toko 
nap̃atoko ni idolo animu maga; go naatagu ega wo mamarago ki mu. 

31Go aga wo mari natokoana animu maga euga vei maso maladi, po mari tokora 
tapu animu maga euga maladi, go aga wo da sidogo nadam̃o ni nap̃o lolo animu 
maga mau. 

32Go aga wo mari navanua ega vei masop̃alo: go tea kokona ki mu maga waina 
eu doko asa doko euga wo saram̃akoto. 

33Go aga wo daperavera ki mu m̃aleoputo ni nalauna maga, go aga wo sai lua 
lova po kopasi mu: go navanua animu ega wo pei maso maladi, go natokoana 
animu maga euga wo pei masop̃alo. 

34Ragi wanogoe navanua ega wo maro sabbath aneana maga, sara naaleatia 
waina e maladi doko, go nimu ku doko navanua ki tea kokona ki mu maga doko; 
ragi wanogoe navanua ega wo maromaro, po maro sabbath aneana maga: 

35Go sara naaleatia waina e pei maso maladi doko, ega wo peani 
namaromaroana; namaromaroana waina e dika asa ragi ni sabbath animu maga 
ragi waina nimu ku doko asa doko. 

36Go nalo ni te seara kakamu waina eu ko mauri doko, aga wo doropusi 
nap̃ilakeana ega toko nap̃op̃oda navanua maga ki tea kokona ki da maga: go 
nasau ni naulu nakau waina nalagi e sui pulua ki nia, ega wo kopasi ra; go euga 
wo sava, dapala naata sikai e do sava dua ki lova; go euga wo dowo ragi waina 
te naata e da kopasi ra mau. 

37Go euga wo dum̃ada dapilagona ara ragi waina te naata e da kopasi ra mau, 
dapala waina eu pe sava dua ki lova: go kuga wo da peani nakasuaana naga kuga 
lawodu narae ni tea kokona ki mu maga. 

38Go kuga wo mate puoli m̃aleoputo ni nalauna maga, go navanua ki tea kokona 
ki mu maga euga wo gani sua mu. 

39Go te seara kakamu waina eu ko doko euga wo siri puoli, nalakena 
namarinaleotageleana adeada doko navanua maga ki tea kokona ki mu maga; go 
nalakena namarinaleotageleana maga ki tamada maga, euga wo siri puoli sikoti 
ra. 

40Go euga wo noasai namarinaleotageleana adeada, go namarinaleotageleana ki 
tamada maga nalo ni natapiriana adeada waina eu mari a paki nau, go naga 
dapala waina nara eu surata panop̃ota paki nau, dapala nogoe kinau ma a surata 
panop̃ota ki da, 

41Po piragi ra umai paki navanua ki tea kokona ki da maga: go ragi wanogoe, 
waina nap̃op̃oda maga waina eu da pei tea tovadaviviana mau, eu pe vakitano, 
go waina eu pe suasua ki navaratiana ni namarinaleotageleana adeada; 

42Ragi wanogoe aga wo midoaki navasasokiana aginau paki Yakob; go 
navasasokiana aginau paki Isaak, go aga wo moro midoaki navasasokiana 
aginau paki Abraham; go aga wo midoaki navanua. 

43Go navanua ega wo pei tea toropusiana pae ara, go ega wo maro sabbath 
aneana maga, ragi waina e pei maso maladi doko masale ki da; go nara euga wo 
suasua dape navaratiana ni namarinaleotageleana adeada: nalakena eu dip̃adoa 
navasap̃otaeana aginau maga, go nalakena nap̃op̃oda eu mamarago ki 
natawonakiana aginau maga. 

44Ma ragi waina euga ko doko navanua ki tea kokona ki da maga doko, aga wo 
da dip̃adoa ra, go aga wo da mamarago ki da mau, naga aga ta mari puoli ki da, 

po da dapiri navasasokiana aginau paki da: nalakena kinau a pei Yehovah Sup̃e 
adeada: 

45Ma nalakena nara, aga wo midoaki navasasokiana ki tea matua vea adeada 
maga, waina a piragi lua ra m̃elu dua ki navanua ni Ityipt umai namata ni nalauna 
maga, naga aga vei Sup̃e adeada: kinau a pei Yehovah. 

46Tea maga wanogoe eu pei natawonakiana maga go navasap̃otaeana maga go 
nawotaeana maga, waina Yehovah e mari ra namawota kakana go ni Israel 
natuna maga tava Sinai, pae nam̃elearu ni Moses. 

Levitiko 27 

1Go Yehovah e pasa paki Moses, po naga, 

2P̃a vasa paki Israel natuna maga, po noa ki da naga, Ragi waina naatam̃oli sikai 
ega mari nasaiana mamau sikai, p̃a noap̃otae naulu kaka ni naatam̃oli maga 
wanogoe waina euga vei tea vituakiana paki Yehovah. 

3Go nanoap̃otaeana anigo nalo ni naulu ni naanoai ni natau rualima dua pa pa 
paki natau rualima latesa, p̃a noa naulu kakana ega vei shekel ni silver rualima 
lima, pae shekel ni tokora tapu. 

4Go waina e pe vei nagoroi, p̃a noa naulu kakana ega vei shekel rualima dolu. 

5Go waina e pe vei tea ni natau lima pa pa paki natau rualima dua, ragi wanogoe 
p̃a noa naulu kaka ni naanoai ega vei shekel rualima dua, go ni nagoroi ega vei 
shekel rualima sikai. 

6Go waina e pe vei tea ni atelagi sikai pa pa paki natau lima, ragi wanogoe p̃a noa 
naulu kaka ni naanoai ega vei shekel lima ni silver, go ni nagoroi ega vei shekel 
dolu ni silver. 

7Go waina e pe vei tea ni natau rualima latesa kite do liu; e pe vei naanoai, ragi 
wanogoe p̃a noa naulu kakana ega vei shekel rualima sikai tamate lima, go ni 
nagoroi ega vei shekel rualima sikai. 

8Ma waina e pe tika tea waina e pataka ni nanoap̃otaeana anigo, ragi wanogoe 
ega vei tea lawo‐ki‐ana narae ni tea viri, go tea viri ega noap̃otae naulu kakana; 
pataka ni namariataeana ki tea waina e sai a, tea viri ega noap̃otae naulu kakana. 

9Go waina e pe vei nalo tuavati sikai waina naatam̃oli ega vitua ki nia ega vei 
naviriana ni navinaga paki Yehovah, tea mamau puti wanogoe waina te naata 
ega vitua ki nia paki Yehovah ega wo dapu. 

10Ega ta doa panop̃ota ki nia mau, ega ta oli tea wia ki tea sa, kite tea sa ki tea 
wia mau: go waina e pe oli nalo tuavati, tea wanogoe go tea waina e oli a asa 
eroga rua dapu. 

11Go waina e pe vei nalo tuavati sikai waina e da dautau mau, waina eu da pitua 
ki nia ega vei naviriana ni navinaga paki Yehovah mau, ragi wanogoe ega viragi 
nalo tuavati wanogoe umai ega tu narae ni tea viri: 

12Go tea viri ega noap̃otae naulu kakana, e pe vei tea wia kite tea sa: dapala waina 
nigo tea viri, p̃a wo noap̃otae naulu kakana, ega tapala nogoe. 

13Ma waina ega taulua e, ragi wanogoe ega rogovi a ki namagovai kelima kakana, 
pataka ni nanoap̃otaeana anigo. 

14Go ragi waina naatam̃oli sikai ega tapugoro nasum̃a aneana naga ega tapu paki 
Yehovah, ragi wanogoe tea viri ega noap̃otae naulu kakana, e pe vei tea wia kite 
tea sa: dapala waina tea viri ega noap̃otae naulu kakana, ega tapala nogoe. 

15Go waina naatam̃oli wanogoe waina e dapugoro e, e pe taulua nasum̃a aneana, 
ragi wanogoe ega rogovi a ki namagovai kelima ni naulu ni nanoap̃otaeana 
anigo, go ega wo pei tea aneana. 

16Go waina naatam̃oli sikai e pe tapugoro paki Yehovah te matele ni vanua ni 
naveaniana aneana, ragi wanogoe p̃a noap̃otae naulu kakana ega vataka sikai ma 
napati waina eu lawo e asa: homer sikai ni barle ega vei shekel ni silver rualima 
lima. 

17Waina e pe tapugoro vanua aneana pae natau ni yubele, pataka ni naulu waina 
p̃a wo noap̃otae a, ega tapala nogoe doko. 

18Ma waina e pe tapugoro vanua aneana edaku ki natau ni yubele, ragi wanogoe 
tea viri ega maneana noap̃otae naulu kakana pataka ni natau maga waina eu ko 
doko pa pa paki natau ni yubele, go naulu ni nanoap̃otaeana anigo ega wo 
pakitano. 

19Go naata waina e dapugoro vanua wanogoe e pe masau daulua e, ragi wanogoe 
ega rogovi a ki namagovai kelima ni naulu waina p̃a wo noap̃otae a, go ega wo 
pei tea aneana lomau. 

20Go waina e pe ta masau daulua vanua wanogoe mau, kite e pe sori a paki te 
naata p̃ota, go ega wo da moro pei tea tauluaana te ragi mau: 

21Ma vanua wanogoe, waina ega vei tea veresiana natau ni yubele, ega wo dapu 
paki Yehovah, dapala vanua waina eu dua kotovi a asa; ega vei naveaniana ki tea 
viri. 

22Go waina e pe tapugoro paki Yehovah vanua sikai waina e pakotovi a, waina e 
da pei vanua ni naveani‐pioli‐kiana aneana mau; 

23Ragi wanogoe tea viri ega vuausi paki nia naulu kakana pa pa paki natau ni 
yubele: go naaleatia wanogoe ega vitua ki naulu wanogoe ega tapala naleo tapu 
sikai paki Yehovah. 

24Doko natau ni yubele, vanua wanogoe ega liliu paki tea waina e pakotovi a pae 
asa, paki tea waina vanua e pei tea aneana dapala naveaniana sikai pae naveani‐
pioli‐kiana. 

25Go sara naulu waina p̃a wo noap̃otae ra, euga vei shekel ni tokora tapu: cerah 
rualima dua euga vei shekel sikai. 

26Ma takavea ni nalo tuavati maga waina e pei takavea ki Yehovah, te naata ega 
ta dapugoro e mau; e pe vei oks kite shiip, ma e pei agi Yehovah. 

27Go waina e pe vei nalo tuavati sikai waina e da dautau mau, ragi wanogoe ega 
taulua e, ega tapala naulu waina p̃a wo noap̃otae a, go ega rogovi a ki namagovai 
kelima kakana: kite waina e pe ta pei tea tauluaana mau, ragi wanogoe ega vei 
tea soriana pataka ni nanoap̃otaeana anigo. 

28Ma te naleo vituakiana waina te naata sikai e pe tua kotovi Yehovah asa ni sara 
naleo waina e peani a, e pe vei naatam̃oli kite e pe vei nalo tuavati, kite e pe vei 
vanua ni naveaniana aneana, ega ta pei tea soriana kite dauluaana mau: naleo 
vitua‐kotovi‐ana mamau puti eu pei tea tapu warua liu paki Yehovah. 

29Te navitua‐kotovi‐ana waina naatam̃oli maga eu pitua‐ki‐kotovi a, ega ta pei 
tea tauluaana mau: ega vei tea toropusiana paki namateana lomau. 

30Go sara kekerualima ni natano, e pe vei napati ni vanua, kite e pe vei nawa ni 
nakau, ma e pei agi Yehovah: e pei tea tapu paki Yehovah. 

31Go waina te naata sikai e pe taulua te namagovai m̃elu kekerualima aneana, go 
ega rogovi a ki namagovai kelima kakana. 

32Go sara kekerualima ni navata ni katel, kite ni navata ni shiip go ni naninani, 
tea mamau puti waina eu surata etano ki tiko, kekerualima kakada ega vei tea 
tapu paki Yehovah. 

33Ega ta leousiusi a mau, e pe vei tea wia kite e pe vei tea sa, go ega ta oli a mau: 
go waina e pe oli a, tea wanogoe go tea waina e oli a asa, eroga rua pei tea tapu; 
ega ta pei tea tauluaana mau. 

34Tea maga wanogoe eu pei natip̃akiana maga waina Yehovah e dip̃aki Moses 
asa doko tava Sinai raki Israel natuna maga. 

Numbers 

Numbers 1 

1Go Yehovah e pasa paki Moses masop̃alo ni Sinai, doko tap̃aup̃au ni nasaisaiana, 
nakup̃a vea ni atelagi kerua ni natau kerua edaku ki waina eu m̃elu dua ki 
navanua ni Ityipt umai, e naga, 

2Kuga midiri nagisa mamau puti ni Israel natuna maga, ega vae naworada maga, 
ega vae nasum̃a maga ni tamada maga, po dape naveveana ni nagisada maga, 
sara naanoai euga sikasikai. 

3Tea maga waina eu pei tea ni natau rualima dua go do liu, ni Israel mamau puti 
waina eu mariatae paki navakalo, nimu ma Aaron koroga veve ra, ega vae taua 
adeada maga. 

4Go koroga veani naatam̃oli ega sikasikai m̃elu naworada sikasikai sarasara ra 
euga sikoti mu doko; tea mamau puti euga sikasikai pei nap̃au ni nasum̃a ni 
tamada maga. 

5Go naatam̃oli maga wanogoe waina kuga mamau doko, nagisada maga waia: ni 
Reuben; Elisur natu ni Shedeur. 

6Ni Simeon; Shelumiel natu ni Surishaddai. 

7Ni Yudah; Nahshon natu ni Amminadab. 

8Ni Issakar; Nethanel natu ni Suar. 

9Ni Sebulun; Eliab natu ni Helon. 

10Ni Yosef natuna maga: ni Efraim; Elishama natu ni Ammihud: ni Manasseh; 
Camaliel natu ni Pedahsur. 

11Ni Benyamin; Abidan natu ni Cideoni. 

12Ni Dan; Ahieser natu ni Ammishaddai. 

13Ni Asher; Pakiel natu ni Okran. 

14Ni Cad; Eliasaf natu ni Deuel. 

15Ni Naftali; Ahira natu ni Enan. 

16Tea maga wanogoe nara eu pei tea matadoaana maga m̃elu nasaisaiana, tea 
maraki maga ni naworawora ni tamada maga, nap̃au maga ni manu maga ni 
Israel. 

17Go Moses go Aaron ero piragi naatam̃oli maga wanogoe waina nagisada maga 
eu pei tea noasaiana: 

18Go eu piragi saisai ki nasaisaiana mamau nakup̃a vea ni atelagi kerua, go eu 
noasai navakilinaana adeada pae naworada maga, pae nasum̃a maga ni tamada 
maga, eu dape naveveana ni nagisada maga, tea maga waina eu pei tea ni natau 
rualima dua go do liu, sara naata sikasikai. 

19Dapala waina Yehovah e dip̃aki Moses asa, dapala nogoe ero peve parati ki da 
masop̃alo ni Sinai. 

20Go Reuben natuna maga, tea takalapa ni Israel, tagona adeada maga pae 
naworada maga, pae nasum̃a maga ni tamada maga, pae naveveana ni nagisada 
maga, sara naata sikasikai, sara naanoai kaka ni naatam̃oli maga waina eu pei 
tea ni natau rualima dua go do liu, tea mamau puti waina eu mariatae paki 
navakalo; 

21Tea maga wanogoe ni naworawora ni Reuben, waina eu pei tea veveana, eu 
pei naatam̃oli tivilia pati, manu latesa, p̃onotia lima. 

22Ni Simeon natuna maga, tagona adeada maga pae naworada maga, pae nasum̃a 
maga ni tamada maga, tea maga waina eu pei tea veveana pae naveveana ni 
nagisada maga, sara naata sikasikai, sara naanoai kaka ni naatam̃oli maga waina 
eu pei tea ni natau rualima dua go do liu, tea mamau puti waina eu mariatae paki 
navakalo; 

23Tea maga wanogoe ni naworawora ni Simeon, waina eu pei tea veveana, eu pei 
naatam̃oli tivilia lima, manu loveti, p̃onotia dolu. 

24Ni Cad natuna maga, tagona adeada maga pae naworada maga, pae nasum̃a 
maga ni tamada maga, pae naveveana ni nagisada maga, tea maga waina eu pei 
tea ni natau rualima dua go do liu, tea mamau puti waina eu mariatae paki 
navakalo; 

25Tea maga wanogoe ni naworawora ni Cad waina eu pei tea veveana, eu pei 
naatam̃oli tivilia pati, manu lima, p̃onotia latesa rualima takuna lima. 

26Ni Yudah natuna maga pae tagona adeada maga, pae naworada maga, pae 
nasum̃a maga ni tamada maga, pae naveveana ni nagisada maga, tea maga waina 
eu pei tea ni natau rualima dua go do liu, tea mamau puti waina eu mariatae paki 
navakalo; 

27Tea maga wanogoe ni naworawora ni Yudah waina eu pei tea veveana, eu pei 
naatam̃oli tivilia larua, manu pati, p̃onotia latesa. 

28Ni Issakar natuna maga, tagona adeada maga pae naworada maga, pae nasum̃a 
maga ni tamada maga, pae naveveana ni nagisada maga, tea maga waina eu pei 
tea ni natau rualima dua go do liu, tea mamau puti waina eu mariatae paki 
navakalo; 

29Tea maga wanogoe ni naworawora ni Issakar waina eu pei tea veveana, eu pei 
naatam̃oli tivilia lima, manu pati, p̃onotia pati. 

30Ni Sebulun natuna maga, tagona adeada maga pae naworada maga, pae 
nasum̃a maga ni tamada maga, pae naveveana ni nagisada maga, tea maga waina 
eu pei tea ni natau rualima dua go do liu, tea mamau puti waina eu mariatae paki 
navakalo; 

31Tea maga wanogoe ni naworawora ni Sebulun waina eu pei tea veveana, eu 
pei naatam̃oli tivilia lima, manu larua, p̃onotia pati. 

32Ni Yosef natuna maga, eu pei Efraim natuna maga, tagona adeada maga pae 
naworada maga, pae nasum̃a maga ni tamada maga, pae naveveana ni nagisada 
maga, tea maga waina eu pei tea ni natau rualima dua go do liu, tea mamau puti 
waina eu mariatae paki navakalo; 

33Tea maga wanogoe ni naworawora ni Efraim waina eu pei tea veveana, eu pei 
naatam̃oli tivilia pati p̃onotia lima. 

34Ni Manasseh natuna maga, tagona adeada maga pae naworada maga, pae 
nasum̃a maga ni tamada maga, pae naveveana ni nagisada maga, tea maga waina 
eu pei tea ni natau rualima dua go do liu, tea mamau puti waina eu mariatae paki 
navakalo; 

35Tea maga wanogoe ni naworawora ni Manasseh waina eu pei tea veveana, eu 
pei naatam̃oli tivilia dolu, manu dua, p̃onotia dua. 

36Ni Benyamin natuna maga, tagona adeada maga pae naworada maga, pae 
nasum̃a maga ni tamada maga, pae naveveana ni nagisada maga, tea maga waina 
eu pei tea ni natau rualima dua go do liu, tea mamau puti waina eu mariatae paki 
navakalo; 

37Tea maga wanogoe ni naworawora ni Benyamin, waina eu pei tea veveana, eu 
pei naatam̃oli tivilia dolu, manu lima, p̃onotia pati. 

38Ni Dan natuna maga, tagona adeada maga pae naworada maga, pae nasum̃a 
maga ni tamada maga, pae naveveana ni nagisada maga, tea maga waina eu pei 
tea ni natau rualima dua go do liu, tea mamau puti waina eu mariatae paki 
navakalo; 

39Tea maga wanogoe ni naworawora ni Dan waina eu pei tea veveana, eu pei 
naatam̃oli tivilia latesa, manu dua, p̃onotia larua. 

40Ni Asher natuna maga, tagona adeada maga pae naworada maga, pae nasum̃a 
maga ni tamada maga, pae naveveana ni nagisada maga, tea maga waina eu pei 
tea ni natau rualima dua go do liu, tea mamau puti waina eu mariatae paki 
navakalo; 

41Tea maga wanogoe ni naworawora ni Asher waina eu pei tea veveana, eu pei 
naatam̃oli tivilia pati, manu sikai, p̃onotia lima. 

42Ni Naftali natuna maga, tagona adeada maga pae naworada maga, pae nasum̃a 
maga ni tamada maga, pae naveveana ni nagisada maga, tea maga waina eu pei 
tea ni natau rualima dua go do liu, tea mamau puti waina eu mariatae paki 
navakalo; 

43Tea maga wanogoe ni naworawora ni Naftali waina eu pei tea veveana, eu pei 
naatam̃oli tivilia lima, manu dolu, p̃onotia pati. 

44Tea maga wanogoe eu pei tea maga waina eu pei tea veveana, waina Moses go 
Aaron ero peve ra, nara ma tea maraki maga ni Israel, naatam̃oli rualima sikai 
tamate dua: eu sikasikai pei tea ni nasum̃a maga ni tamada maga. 

45Dapala nogoe tea maga mamau puti ni Israel natuna maga waina eu pei tea 
veveana, pae nasum̃a maga ni tamada maga, tea maga waina eu pei tea ni natau 
rualima dua go do liu, tea mamau puti ni Israel waina eu mariatae paki navakalo: 

46Tea mamau puti wanogoe waina eu pei tea veveana, eu pei naatam̃oli manu 
p̃onotia latesa go manu dolu, p̃onotia lima rualima takuna lima. 

47Ma naworawora ni Levi pae naworawora ni tamada maga, eu da pei tea 
veveana sikoti ra mau. 

48Nalakena Yehovah e noa ki Moses, e naga, 

49Naworawora ni Levi ega sikina, p̃a ta peve ra mau, go p̃a ta midiri nagisada 
maga sikoti Israel natuna maga mau: 

50Ma p̃a lawo ki naworawora ni Levi euga tap̃au nasum̃atokoana ni 
nanoasokisokiana, go euga tap̃au sara naleo kakana maga, go sara naleo waina 
eu doko asa: nara euga tapetape nasum̃atokoana, go sara naleo kakana maga; go 
euga suasua nawosiana ki tea viri, go euga m̃enaki dalivirigoro nasum̃atokoana. 

51Go ragi waina nasum̃atokoana ega vei tea rakaiana, naworawora ni Levi euga 
rakai a: go ragi waina nasum̃atokoana ega vei tea sike‐lawo‐kiana, naworawora 
ni Levi euga sike lawo ki nia: go te naata p̃ota e pe umai paki m̃aladigi ki nia, e 
pe wo pei tea toropusiana paki namateana. 

52Go Israel natuna maga euga sike tap̃aup̃au adeada maga, sara naatam̃oli euga 
sikasikai doko tokora ni nam̃enakiana adeada maga, go sara naatam̃oli euga 
sikasikai doko tokora ni manututu adeada maga, euga vae taua adeada maga. 

53Ma naworawora ni Levi euga m̃enaki dalivirigoro nasum̃atokoana ni 
nanoasokisokiana, naga namaritausuana ega ta pavaga dip̃a nasaisaiana ni 
Israel natuna maga mau: go naworawora ni Levi euga vavaigoro nawosiana ni 
nasuasuaana ni nasum̃atokoana ni nanoasokisokiana. 

54Go Israel natuna maga eu mari dapala nogoe; pataka ni tea mamau puti waina 
Yehovah e dip̃aki Moses asa, eu mari dapala nogoe. 

Numbers 2 

1Go Yehovah e pasa paki Moses go paki Aaron, 

2po naga, Israel natuna maga euga sike tap̃aup̃au adeada maga sara naatam̃oli 
euga sikasikai doko m̃aladigi ki manututu adeada maga, ki navaivaiana maga ni 
nasum̃a maga ni tamada maga; euga m̃enaki dalivirigoro tap̃aup̃au ni 
nasaisaiana, naraeda euga leo paki asa. 

3Go tea maga waina euga m̃enaki taleva ni elo sake paki taleva waina elo e sake 
asa, euga m̃enaki m̃aladigi ki manututu ki Yudah, euga vae taua adeada maga: go 
tea maraki ni Yudah natuna maga ega vei Nahshon natu ni Amminadab. 

4Go taua aneana naveveana kakana e pei tivilia larua, manu pati, p̃onotia latesa. 

5Go tea maga waina euga m̃enaki paki m̃aladigi ki nia, euga vei naworawora ni 
Issakar: go tea maraki ni Issakar natuna maga ega vei Nethanel natu ni Suar: 

6Go taua aneana naveveana kakana e pei tivilia lima, manu pati, p̃onotia pati: 

7Go naworawora ni Sebulun euga m̃enaki doko m̃aladigi ki nia: go tea maraki ni 
Sebulun natuna maga ega vei Eliab natu ni Helon: 

8Go taua aneana naveveana kakana e pei tivilia lima, manu larua, p̃onotia pati. 

9Tea mamau puti wanogoe waina eu pei tea veveana ni taua ni Yudah, pae taua 
adeada maga, eu pei naatam̃oli manu p̃onotia sikai go tivilia latolu, manu latesa, 
p̃onotia pati. Nara euga vei tea vea maga waina euga m̃elu po surata pano. 

10Go tea maga waina euga m̃enaki taleva ni etua, euga m̃enaki m̃aladigi ki 
manututu ki Reuben, euga vae taua adeada maga: go tea maraki ni Reuben 
natuna maga ega vei Elisur natu ni Shedeur. 

11Go taua aneana naveveana kakana e pei naatam̃oli tivilia pati, manu latesa, 
p̃onotia lima. 

12Go tea maga waina euga m̃enaki paki m̃aladigi ki nia euga vei naworawora ni 
Simeon: go tea maraki ni Simeon natuna maga ega vei Shelumiel natu ni 
Surishaddai: 

13Go taua aneana naveveana kakana e pei tivilia lima, manu loveti, p̃onotia dolu: 

14Go naworawora ki Cad ega m̃enaki doko m̃aladigi ki nia: go tea maraki ni Cad 
natuna maga ega vei Eliasaf natu ni Reuel: 

15Go taua aneana naveveana kakana e pei tivilia pati, manu lima, p̃onotia latesa 
rualima takuna lima. 

16Tea mamau puti wanogoe waina eu pei tea veveana ni taua ni Reuben, pae taua 
adeada maga, eu pei naatam̃oli manu p̃onotia sikai, tivilia lima go manu sikai, 
p̃onotia pati rualima takuna lima. Go nara euga m̃elu po surata pano pei taua 
kerua. 

17Go ragi wanogoe tap̃aup̃au ni nasaisaiana ega vei tea risugiana pano, taua ni 
naworawora ni Levi euga tape a pano doko m̃aleoputo ni taua maga mamau puti: 
dapala waina euga m̃enaki doko, dapala nogoe euga tave po surata pano, sara 
naata sikasikai euga toko naliada, euga vae manututu adeada maga. 

18Go tea maga waina euga m̃enaki taleva ni elo musu, euga m̃enaki m̃aladigi ki 
manututu ki Efraim, euga vae taua adeada maga: go tea maraki ni Efraim natuna 
maga ega vei Elishama natu ni Ammihud. 

19Go taua aneana naveveana kakana e pei tivilia pati go p̃onotia lima. 

20Go naworawora ni Manasseh euga wo doko paki m̃aladigi ki nia: go tea maraki 
ni Manasseh natuna maga ega vei Camaliel natu ni Pedahsur: 

21Go taua aneana naveveana kakana e pei tivilia dolu, manu dua, p̃onotia dua: 

22Go naworawora ni Benyamin ega wo doko paki m̃aladigi ki nia: go tea maraki 
ni Benyamin natuna maga ega vei Abidan natu ni Cideoni: 

23Go taua aneana naveveana kakana e pei tivilia dolu, manu lima, p̃onotia pati. 

24Tea mamau puti wanogoe waina eu pei tea veveana ni taua maga ni Efraim, eu 
pei naatam̃oli manu p̃onotia sikai go manu latolu, p̃onotia sikai. Go nara euga 
m̃elu po surata pano pei taua ketolu. 

25Go tea maga waina euga m̃enaki taleva ni ep̃au, euga m̃enaki m̃aladigi ki 
manututu ki Dan, euga vae taua adeada maga: go tea maraki ni Dan natuna maga 
ega vei Ahieser natu ni Ammishaddai. 

26Go taua aneana naveveana kakana e pei tivilia latesa, manu dua, p̃onotia larua. 

27Go naworawora ni Asher euga m̃enaki doko m̃aladigi ki nia: go tea maraki ni 
Asher natuna maga ega vei Pakiel natu ni Okran: 

28Go taua aneana naveveana kakana e pei tivilia pati, manu sikai, p̃onotia lima: 

29Go naworawora ni Naftali euga m̃enaki doko m̃aladigi ki nia: go tea maraki ni 
Naftali natuna maga ega vei Ahira natu ni Enan: 

30Go taua aneana naveveana kakana e pei tivilia lima, manu dolu, p̃onotia pati. 

31Tea mamau puti wanogoe waina eu pei tea veveana ni taua maga ni Dan, eu 
pei naatam̃oli manu p̃onotia sikai, tivilia lima go manu larua, p̃onotia latesa. 
Nara euga m̃elu po surata pano pei taua edaku mau, euga vae manututu adeada 
maga. 

32Tea maga wanogoe eu pei Israel natuna maga waina eu pei tea veveana pae 
nasum̃a maga ni tamada maga: tea mamau puti waina eu doko tokora ni 
nam̃enakiana maga waina eu pei tea veveana pae taua adeada maga, eu pei 
naatam̃oli manu p̃onotia latesa go manu dolu, p̃onotia lima rualima takuna lima. 

33Ma naworawora ni Levi eu da pei tea veveana sikoti Israel natuna maga mau; 
dapala waina Yehovah e dip̃aki Moses asa. 

34Go Israel natuna maga eu mari dapala nogoe; pataka ni tea mamau puti waina 
Yehovah e dip̃aki Moses asa, dapala nogoe eu m̃enaki m̃aladigi ki manututu 
adeada maga, go dapala nogoe eu m̃elu po surata pano, sara naata sikasikai pae 
naworada maga, pae nasum̃a maga ni tamada maga. 

Numbers 3 

1Go tea maga waia eu pei tagona maga ni Aaron go Moses ragi waina Yehovah e 
pasa paki Moses tava Sinai. 

2Go tea maga waia eu pei Aaron natuna maga nagisada maga; Nadab takalapa, 
go Abihu, Eleasar, go Ithamar. 

3Tea maga wanogoe eu pei Aaron natuna maga nagisada maga, eu pei tea viri 
maga waina eu pei tea vuvuraikiana, waina e dapugoro ra naga euga suasua 
nawosiana ki tea viri. 

4Ma Nadab go Abihu ero mate narae ni Yehovah, ragi waina ero pitua ki nakapu 
vanop̃ota narae ni Yehovah masop̃alo ni Sinai, go ero dika natuda: go Eleasar go 
Ithamar ero suasua nawosiana ki tea viri narae ni tamada Aaron. 

5Go Yehovah e pasa paki Moses, po naga, 

6P̃a viragi naworawora ni Levi umai paki m̃aladigi, po lawo ki da narae ni Aaron 
tea viri, naga euga maneana suasua. 

7Go euga vavaigoro natip̃akiana aneana, go natip̃akiana ni nasaisaiana mamau 
narae ni tap̃aup̃au ni nasaisaiana, naga euga to mari nawosiana ni tap̃aup̃au. 

8Go euga leo parati ki naleo maga mamau puti ni tap̃aup̃au ni nasaisaiana, po 
pavaigoro natip̃akiana ni Israel natuna maga, naga euga to mari nawosiana ni 
tap̃aup̃au. 

9Go p̃a vitua ki naworawora ni Levi paki Aaron go paki natuna maga: nara euga 
vei tea aneana m̃elu Israel natuna maga. 

10Go p̃a lawo ki Aaron go natuna maga, go nara euga vavaigoro nawosiana 
adeada ni navei‐teaviriana: go tea p̃ota sikai e pe umai paki m̃aladigi, e pe wo pei 
tea toropusiana paki namateana. 

11Go Yehovah e pasa paki Moses, po naga, 

12Go kinau, p̃a leo, kinau a po dum̃agu piragi lua naworawora ni Levi m̃elu dua 
ki Israel natuna maga oli takalapa maga mamau puti ni Israel natuna maga; go 
naworawora ni Levi euga vei tea aginau: 

13Nalakena tea takalapa maga mamau puti eu pei tea aginau; doko naaleatia 
waina a atugi puti tea takalapa maga ni navanua ni Ityipt, a dum̃agu dapugoro 
tea takalapa maga mamau puti ni Israel naga euga vei tea aginau, naatam̃oli go 
nalo tuavati: euga vei tea aginau; kinau a pei Yehovah. 

14Go Yehovah e pasa paki Moses masop̃alo ni Sinai, po naga, 

15P̃a veve Levi natuna maga, ega vae nasum̃a maga ni tamada maga, ega vae 
naworada maga: sara naanoai waina eu pei tea ni atelagi sikai go do liu, p̃a veve 
parati ki da. 

16Go Moses e peve ra pataka ni navasaana ki Yehovah, dapala waina e pei tea 
tip̃akiana asa. 

17Go tea maga waia eu pei Levi natuna naanoai maga pae nagisada maga; 
Cershon, go Kohath, go Merari. 

18Go tea maga waia eu pei nagisa maga ni Cershon natuna naanoai maga pae 
naworada maga; Libni go Shimei. 

19Go Kohath natuna naanoai maga pae naworada maga; Amram, go Ishar, 
Hebron, go Ussiel. 

20Go Merari natuna naanoai maga pae naworada maga; Mahli go Mushi. Tea 
maga wanogoe eu pei Levi natuna maga naworada maga pae nasum̃a maga ni 
tamada maga. 

21Nawora ni Libni go nawora ni Shimei eu pei tea ni Cershon natuna maga: tea 
maga waia eu pei Cershon natuna maga pae naworada maga. 

22Tea maga mamau puti waina eu pei tea veveana, sara naanoai waina eu pei tea 
ni atelagi sikai go do liu, totowo kakada e pei manu larua p̃onotia lima. 

23Cershon natuna maga naworada maga euga m̃enaki etaku ni nasum̃atokoana 
doko taleva ni elo musu. 

24Go tea maraki ni nasum̃a ni tamada maga ni Cershon natuna maga, ega vei 
Eliasaf natu ni Lael. 

25Go naleoparatikiana ki Cershon natuna maga ekopu ni tap̃aup̃au ni 
nasaisaiana, ega vei nasum̃atokoana, go Tap̃aup̃au ni Nasaisaiana, go tap̃aup̃au 
go tap̃aukovagoro kakana, go tea tausiliki agi namata ni tap̃aup̃au ni nasaisaiana, 

26Go tea kovagoro maga ni roara, tea tausiliki agi namata ni roara waina e doko 
dalivirigoro nasum̃atokoana go wede ni naviriana, go viria kakana maga doko 
sara nasuasuaana kakana maga. 

27Go Kohath natuna maga, nawora ni Amram, go nawora ni Ishar, go nawora ni 
Hebron, go nawora ni Ussiel: tea maga wanogoe eu pei Kohath natuna maga pae 
naworada maga. 

28Tea mamau puti ni naanoai maga waina eu pei tea ni atelagi sikai go do liu eu 
pei manu latolu p̃onotia latesa waina eu do pavaigoro naleoparatikiana ni tokora 
tapu. 

29Kohath natuna maga naworada maga euga m̃enaki taleva ni nasum̃atokoana 
waina e paki etua. 

30Go tea maraki ni nasum̃a maga ni tamada maga ni Kohath natuna maga 
naworada maga, ega vei Elisafan natu ni Ussiel. 

31Go naleoparatikiana adeada ega vei areka, go wede, go nakau ni nasulu, go 
wede ni naviriana maga, go lasa maga ni tokora tapu waina eu mari nawosiana 
ni nasuasuaana ara, go tea tausiliki, go sara nasuasuaana kakana maga. 

32Go Eleasar natu ni Aaron tea viri ega vei tea maraki dap̃au tea maraki maga ni 
naworawora ni Levi, ega leo parati ki dap̃au tea maga waina eu do pavaigoro 
naleoparatikiana ni tokora tapu. 

33Ni Merari natuna maga, nawora ni Mahli, go nawora ni Mushi: tea maga 
wanogoe eu pei Merari natuna maga pae naworada maga. 

34Go tea maga mamau puti kakada waina eu pei tea veveana, sara naanoai waina 
eu pei tea ni atelagi sikai go do liu, eu pei manu latesa p̃onotia dua. 

35Go tea maraki ni nasum̃a ni tamada maga ni naworawora ni Merari, ega vei 
Suriel natu ni Abihail: nara euga m̃enaki taleva ni nasum̃atokoana waina e paki 
ep̃au. 

36Go Merari natuna maga euga leo parati ki napapa matolu maga ni 
nasum̃atokoana, go tea walagoto kakana maga, go tea lawodu kakana maga, go 
laketano kakana maga, go sara naleo kakana maga mamau puti, go sara naloriki 
maga doko nasuasuaana kakana; 

37Go tea lawodu maga ni roara dalivirigoro e, go laketano kakana maga, go pin 
kakana maga, go viria kakana maga. 

38Go tea maga waina euga m̃enaki kivea ni nasum̃atokoana taleva waina e paki 
ist, kivea ni tap̃aup̃au ni nasaisaiana taleva waina e leo paki elo sake, euga vei 
Moses go Aaron natuna maga, euga vavaigoro naleoparatikiana ni 
nasum̃atokoana, euga magi Israel natuna maga pavaigoro e; go tea p̃ota sikai e 
pe umai paki m̃aladigi, e pe wo pei tea toropusiana paki namateana. 

39Tea mamau puti ni naworawora ni Levi waina eu pei tea veveana, waina Moses 
go Aaron ero peve ra dapala waina Yehovah e dip̃aki da asa, pae naworada maga, 

naanoai maga mamau puti waina eu pei tea ni atelagi sikai go do liu, eu pei tivilia 
dua manu dua. 

40Go Yehovah e noa ki Moses, e naga, P̃a veve tea takalapa mamau puti ni Israel 
natuna maga, naanoai maga waina eu pei tea ni atelagi sikai go do liu, go p̃a veve 
parati ki da ega vae nagisada maga. 

41Go p̃a maginau piragi lua naworawora ni Levi (kinau a pei Yehovah) euga oli 
tea takalapa mamau puti ni Israel natuna maga; go katel ki naworawora ni Levi 
euga oli tea takalapa maga ni katel ki Israel natuna maga. 

42Go Moses e peve tea takalapa mamau puti ni Israel natuna maga dapala waina 
Yehovah e dip̃aki nia asa. 

43Go tea takalapa mamau puti, naanoai maga, pae naveveana ni nagisada maga, 
tea maga waina eu pei tea ni atelagi sikai go do liu, eu pei tivilia dua manu dua, 
p̃onotia dua rualima takuna larua tamate dolu. 

44Go Yehovah e pasa paki Moses, po naga, 

45P̃a viragi lua naworawora ni Levi euga oli tea takalapa mamau puti ni Israel 
natuna maga, go katel ni naworawora ni Levi euga oli katel adeada: go 
naworawora ni Levi euga vei tea aginau; kinau a pei Yehovah. 

46Go raki natauluaana ni tea takalapa p̃onotia dua rualima takuna larua tamate 
dolu ni Israel natuna maga, waina eu laapa do liu naworawora ni Levi, 

47P̃a tape shekel ega lima sikasikai sarasara ra; ega takiusi shekel ni tokora tapu, 
p̃a tape ra (shekel wanogoe e pei cerah rualima dua): 

48Go m̃ane wanogoe waina ega taulua tea laapa do liu wanogoe, p̃a tua Aaron go 
natuna maga asa. 

49Go Moses e dape m̃ane ni natauluaana wanogoe ki tea maga waina eu laapa do 
liu tea maga waina naworawora ni Levi eu daulua ra: 

50E dape lua m̃ane wanogoe ki tea takalapa maga ni Israel natuna maga; e pei 
shekel manu sikai p̃onotia dolu rualima takuna latesa tamate lima, dakiusi 
shekel ni tokora tapu: 

51Go Moses e dua Aaron go natuna maga m̃ane ni natauluaana wanogoe, pataka 
ni navasaana ki Yehovah, dapala waina Yehovah e dip̃aki Moses asa. 

Numbers 4 

1Go Yehovah e pasa paki Moses go paki Aaron, 

2po naga, Koroga midiri nagisa maga ni Kohath natuna maga mamau puti m̃elu 
m̃aleoputo ni Levi natuna maga, ega vae naworada maga, ega vae nasum̃a maga 
ni tamada maga. 

3Tea maga waina eu pei tea ni natau rualima dolu go do liu pa pa liliu tea maga 
waina eu pei tea ni natua rualima lima, tea mamau puti waina eu paki 
nasuasuaana, naga euga mari nawosiana doko ekopu ni tap̃aup̃au ni nasaisaiana. 

4Tea waia ega vei nasuasuaana ki Kohath natuna maga ekopu ni tap̃aup̃au ni 
nasaisaiana, nalo ni naleo maga waina eu pei tea tapu liu. 

5Ragi waina euga rakai po surata pano, Aaron go natuna maga euga vaki ekopu, 
go euga tape lua tea taugoro‐p̃otae ni tea tausiliki, po kovagoro areka ni 
nanoasokisokiana asa: 

6Go euga kovagoro e ki tea tap̃au‐kovagoro sikai ni nawili ni siil, po p̃elesa ki 
nakulukulu sikai ni tea kesakesa asa, po sai ki nakau vavau kakana maga asa. 

7Go euga welesa ki nakulukulu sikai ni tea kesakesa ega toko wede ni bred 
tokorae, po doropusi siloa maga euga toko asa, go spun maga, go boul maga, go 
lasa munu maga naga euga tataki ara: go bred tokorae ni sara ragi ega toko asa: 

8Go euga tap̃augoro ra ki nakulukulu sikai ni tea miala‐kalakala, po kovagoro tea 
wanogoe ki tea kovagoro sikai ni nawili ni siil, go euga sai ki tea vavau kakana 
maga asa. 

9Go euga tape nakulukulu sikai ni tea kesakesa, po kovagoro nakau ni nasulu, go 
nasulu kakana maga, go odaki kakana maga, go siloa ni meru kakana maga, go 
lasa kakana maga mamau puti ni naroro, waina eu mari nawosiana ni 
nasuasuaana asa: 

10Go euga kalutigoro e go lasa kakana maga mamau puti ki nakulukulu ni nawili 
ni siil, po doropusi a ega toko vala sikai. 

11Go euga welesa ki nakulukulu sikai ni tea kesakesa wede ni naviriana ni kold, 
po kovagoro e ki tea kovagoro sikai ni nawili ni siil, go euga sai ki tea vavau 
kakana maga asa. 

12Go euga tape lasa maga mamau puti ni nasuasuaana, waina eu mari nawosiana 
ni nasuasuaana ara ekopu ni tokora tapu, po kalutigoro ra ki nakulukulu sikai ni 
tea kesakesa, po kovagoro ra ki tea kovagoro sikai ni nawili ni siil, po doropusi 
ra euga toko vala wanogoe. 

13Go euga tape lua natano‐apu m̃elu dua ki wede ni naviriana, po p̃elesa ki 
nakulukulu ni tea miala‐kesakesa asa: 

14Go euga toropusi lasa kakana maga mamau puti euga toko asa, lasa maga 
waina eu mari nawosiana ni nasuasuaana ara, pan ni nakapu vavaga kakana 
maga, tagau ni nap̃okasi kakana maga, go savel kakana maga, go besin kakana 
maga, naloriki maga mamau puti ni wede ni naviriana; go euga kovagoro e ki tea 
kovagoro sikai ni nawili ni siil, po sai ki tea vavau kakana maga asa. 

15Go ragi waina Aaron go natuna maga euga kovagoro tokora tapu, go naloriki 
kakana maga mamau puti, go ega nopu, ragi waina taua mamau euga surata; ragi 
wanogoe Kohath natuna maga euga umai naga euga tapetape a: ma euga ta 
kisidogo tokora tapu mau, mase eu pe mate. Naleo maga wanogoe eu pei 
nawosiana ni natapetapeana ki Kohath natuna maga ekopu ni tap̃aup̃au ni 
nasaisaiana. 

16Go naleoparatikiana ki Eleasar natu ni Aaron tea viri, ega vei naroro agi nasulu, 
go tea ni nap̃o wia, go navituaana ni flaur ni sara ragi, go naroro ni navuvuraiana, 
naleoparatikiana ni nasum̃atokoana mamau, go ni sara naleo kakana waina eu 
doko asa, tokora tapu go naloriki kakana maga. 

17Go Yehovah e pasa paki Moses, go paki Aaron, 

18po naga, Koroga ta daelua nalauna ni naworawora ni Kohath naworada maga 
m̃elu dua ki m̃aleoputo ni naworawora ni Levi mau: 

19Ma koroga mari ega tapala nea paki da, naga euga mauri, po da mate mau, ragi 
waina euga vaki m̃aladigi ki naleo tapu liu maga: Aaron go natuna maga euga 
vaki ekopu, po pasa dawona ki da sara naata sikasikai paki nawosiana adeada 
go natapetapeana adeada: 

20Ma nara euga ta paki ekopu ni tokora tapu naga euga vunusi naleo tapu liu 
maga mau, e pe vei ragi ni nawilimatana sikai maau mau, mase eu pe mate. 

21Go Yehovah e pasa paki Moses, po naga, 

22P̃a moro midiri nagisa maga ni Cershon natuna maga, ega vae nasum̃a maga ni 
tamada maga, ega vae naworada maga; 

23Tea maga waina eu pei tea ni natau rualima dolu go do liu pa pa liliu natau 
rualima lima, p̃a veve parati ki da; tea mamau puti waina eu do paki ekopu naga 
euga mari nawosiana ni nasuasuaana, naga euga mari nawosiana ekopu ni 
tap̃aup̃au ni nasaisaiana. 

24Tea waia ega vei nasuasuaana ni Cershon natuna maga naworada maga, ni 
nawosiana ni nasuasuaana go ni natapetapeana ni naleo madaga maga: 

25Euga tapetape tea kovagoro maga ni nasum̃atokoana, go tap̃aup̃au ni 
nasaisaiana pilake tea kovagoro kakana, go tea kovagoro ni nawili ni siil waina 
e kovagoro e asa, go tea tausiliki agi namata ni tap̃aup̃au ni nasaisaiana; 

26Go tea taugoro maga ni roara, go tea tausiliki agi namatapua ni roara, waina e 
dau nasum̃atokoana go wede ni naviriana daliviri, go viria kakada maga, go 
naloriki maga mamau puti ni nawosiana kakada; go euga mari nawosiana 
mamau puti waina ega vei tea mariana nalo kakada. 

27Aaron go natuna maga euga veani naveinawotaana dap̃au nawosiana mamau 
ni nasuasuaana ki Cershon natuna maga, nalo ni natapetapeana adeada mamau, 

go nalo ni nawosiana ni nasuasuaana adeada mamau: go kuga madeada 
noap̃otae naleoparatikiana ni natapetapeana adeada mamau. 

28Tea wanogoe e pei nawosiana ni nasuasuaana ki Cershon natuna maga 
naworada maga ekopu ni tap̃aup̃au ni nasaisaiana: go naleoparatikiana adeada 
ega toko etano ni nam̃elearu ni Ithamar natu ni Aaron tea viri. 

29Go nalo ni Merari natuna maga, p̃a veve parati ki da ega vae naworada maga, 
ega vae nasum̃a maga ni tamada maga; 

30Tea maga waina eu pei tea ni natau rualima dolu go do liu, pa pa liliu natau 
rualima lima, p̃a veve parati ki da, sara naatam̃oli waina eu sili paki nawosiana 
ni nasuasuaana naga euga mari nawosiana nalo ni tap̃aup̃au ni nasaisaiana. 

31Go tea waia ega vei naleoparatikiana ni natapetapeana adeada, e pei 
nawosiana mamau ni nasuasuaana adeada ekopu ni tap̃aup̃au ni nasaisaiana; 
napapa maga ni nasum̃atokoana go tea walagoto kakana maga, go tea lawodu 
kakana maga, go laketano kakana maga; 

32Go tea lawodu maga ni roara daliviri, go laketano kakana maga, go pin kakana 
maga, go viria kakana maga, go naloriki kakana maga mamau puti: go kuga 
noap̃otae nagisa ni naloriki maga sikasikai sarasara ra ni naleoparatikiana ni 
natapetapeana adeada. 

33Tea wanogoe e pei nawosiana ni nasuasuaana ki Merari natuna maga 
naworada maga, e pei nawosiana mamau ni nasuasuaana adeada, ekopu ni 
tap̃aup̃au ni nasaisaiana, doko etano ni nam̃elearu ni Ithamar natu ni Aaron tea 
viri. 

34Go Moses go Aaron go tea maraki maga ni nasaisaiana eu peve parati ki 
naworawora ni Kohath pae naworada maga, go pae nasum̃a maga ni tamada 
maga, 

35Tea maga waina eu pei tea ni natau rualima dolu go do liu, pa pa liliu natau 
rualima lima, sara naatam̃oli waina eu sili paki nawosiana ni nasuasuaana, naga 
euga mari nawosiana ekopu ni tap̃aup̃au ni nasaisaiana: 

36Go tea mamau puti wanogoe waina eu pei tea veveana pae naworada maga, eu 
pei naatam̃oli manu dua p̃onotia larua rualima takuna lima. 

37Tea maga wanogoe eu pei naworawora ni Kohath naworada maga waina eu 
pei tea veveana, eu mamau puti mari nawosiana ni nasuasuaana ekopu ni 
tap̃aup̃au ni nasaisaiana, waina Moses go Aaron ero peve ra, pataka ni 
natip̃akiana ki Yehovah pae nam̃elearu ni Moses. 

38Go Cershon natuna maga waina eu pei tea veveana, pae naworada maga, go 
pae nasum̃a maga ni tamada maga, 

39Tea maga waina eu pei tea ni natau rualima dolu go do liu, pa pa liliu natau 
rualima lima, sara naatam̃oli waina eu sili paki nawosiana ni nasuasuaana, naga 
euga mari nawosiana ekopu ni tap̃aup̃au ni nasaisaiana, 

40Tea maga wanogoe waina eu pei tea veveana, pae naworada maga, pae nasum̃a 
maga ni tamada maga, eu pei naatam̃oli manu dua p̃onotia latesa rualima takuna 
dolu. 

41Tea maga wanogoe eu pei Cershon natuna maga naworada maga waina eu pei 
tea veveana, tea mamau puti waina eu mari nawosiana ni nasuasuaana ekopu ni 
tap̃aup̃au ni nasaisaiana, waina Moses go Aaron ero peve parati ki da, pataka ni 
natip̃akiana ki Yehovah. 

42Go Merari natuna maga naworada maga waina eu pei tea veveana, pae 
naworada maga, pae nasum̃a maga ni tamada maga, 

43Tea maga waina eu pei tea ni natau rualima dolu go do liu, pa pa liliu natau 
rualima lima, sara naatam̃oli waina eu sili paki nawosiana ni nasuasuaana, naga 
euga mari nawosiana ekopu ni tap̃aup̃au ni nasaisaiana, 

44Tea maga wanogoe waina eu pei tea veveana pae naworada maga, eu pei 
naatam̃oli manu dolu p̃onotia dua. 

45Tea maga wanogoe eu pei Merari natuna maga naworada maga waina eu pei 
tea veveana, waina Moses go Aaron ero peve parati ki da, pataka ni natip̃akiana 
ki Yehovah pae nam̃elearu ni Moses. 

46Tea maga mamau puti ni naworawora ni Levi waina eu pei tea veveana, waina 
Moses go Aaron go tea maraki maga ni Israel eu peve parati ki da, pae naworada 
maga, go pae nasum̃a maga ni tamada maga, 

47Tea maga waina eu pei tea ni natau rualima dolu go do liu, pa pa liliu natau 
rualima lima, sara naatam̃oli waina eu sili naga euga mari nawosiana ni 
nasuasuaana, nawosiana ni natapetapeana ni naleo madaga maga ekopu ni 
tap̃aup̃au ni nasaisaiana, 

48Tea maga mamau puti wanogoe waina eu pei tea veveana, eu pei naatam̃oli 
manu latolu p̃onotia lima rualima takuna latolu. 

49Pataka ni natip̃akiana ki Yehovah, eu pei tea veveana pae nam̃elearu ni Moses, 
sara naata sikasikai pae nawosiana ni nasuasuaana adeada, go pae 
natapetapeana adeada: dapala nogoe eu pei tea veveana pae asa, dapala waina 
Yehovah e dip̃aki Moses asa. 

Numbers 5 

1Go Yehovah e pasa paki Moses, po naga, 

2P̃a tip̃aki Israel natuna maga naga euga mari lepero maga mamau puti euga vaki 
etaku ni tokora ni nam̃enakiana, go sara naata waina eu peani nasaraana sikai, 
go tea maga waina eu loa nalakena tea mate maga: 

3E pe vei naanoai kite nagoroi, kuga toropusi ra euga toko etaku, etaku ni tokora 
ni nam̃enakiana, kuga toropusi ra asa; naga euga ta mari tokora ni nam̃enakiana, 
waina kinau a doko m̃aleoputo kakana, naga ega loa mau. 

4Go Israel natuna maga eu mari dapala nogoe, po doropusi ra eu doko etaku ni 
tokora ni nam̃enakiana: dapala waina Yehovah e noa ki Moses asa, dapala nogoe 
Israel natuna maga eu mari a. 

5Go Yehovah e pasa paki Moses, po naga, 

6P̃a vasa paki Israel natuna maga, po naga, Naatam̃oli sikai, naanoai kite nagoroi, 
e pe mari te namarinaleosaana sikai waina naatam̃oli maga eu do mari naleo sa 
asa, naga e pe mari natapiriana sikai dip̃a Yehovah, go sogi e pe liko naatam̃oli 
wanogoe; 

7Ragi wanogoe nae ega noasai namarinaleosaana waina e mari naleo sa asa: go 
ega lagati dip̃a natapiriana mamau aneana po sokari a ki namagovai kelima 
kakana, po lagati dua naata waina e mari naleo sa asa. 

8Ma naatam̃oli sikai e pe tika te namatarau sikai waina e pe mariatae lagati pitua 
paki nia dip̃a namarinaleosaana wanogoe, navituadip̃aana wanogoe dip̃a 
namarinaleosaana e pe wo pei tea vituakiana paki Yehovah naga ega vei agi tea 
viri; ega masale ki shiip anoai ni natap̃augoroana waina euga maneana mari 
natap̃augoroana asa. 

9Go sara navituaana sikosikoviana maga ni naleo tapu mamau puti ki Israel 
natuna maga, waina nara euga vitua ki da paki tea viri, euga vei tea aneana. 

10Go naleo tapu maga ki sara naatam̃oli maga euga vei tea aneana: sara navatuna 
waina te naata e pe tua tea viri asa, e pe wo pei tea aneana. 

11Go Yehovah e pasa paki Moses, po naga, 

12P̃a vasa paki Israel natuna maga, po noa ki da, p̃a naga, Waina te naatam̃oli 
sikai anagoroi e pe tawasi, po mari naleo sa sikai dip̃a e, 

13Go naatam̃oli sikai e pe one sikoti a, go e pe vei tea tasurukiana paki namata ni 
anawota, po da pei tea rogorogokiana mau, go nagoroi wanogoe e pe vei tea 
mariana e pe vei tea loa, go tea noasokisoki sikai dip̃ae epe tika, go e pe ta pei 
tea vuasokiana nalakena namaripeleana wanogoe mau; 

14Go naata ni natotowokasuaana e pe vuvua umai doko naatam̃oli wanogoe, go 
e pe totowo kasua nalo ni anagoroi, go nae e pe vei tea mariana e pe vei tea loa; 
kite naata ni natotowokasuaana e pe vuvua umai doko asa, go e pe totowo kasua 
nalo ni anagoroi, go nae e pe ta pei tea mariana e pe ta loa mau: 

15Ragi wanogoe naatam̃oli wanogoe ega viragi anagoroi umai punusi tea viri, po 
maneana dape naviriana ni navinaga aneana sikai umai, ega vei namagovai 
kerualima ni efah sikai ni flaur ni barle; ega ta daki te naroro asa mau, kite 
doropusi te libano ega toko asa mau; nalakena e pei navituaana sikai ni flaur ni 
natotowokasuaana, navituaana sikai ni flaur ni namidoakiparati‐kiana, waina 
ega mari namarinaleotageleana ega vei tea midoakiparati‐kiana. 

16Go tea viri ega viragi nagoroi wanogoe umai paki m̃aladigi, po lawo ki nia ega 
tu narae ni Yehovah: 

17Go tea viri ega tape lasa ni naruku sikai, po daki noai tapu asa; go ega tape 
nam̃otam̃ota seara ni natano waina e doko ekopu ni nasum̃atokoana, po sapura 
ki nia noai wanogoe: 

18Go tea viri ega lawo ki nagoroi wanogoe ega tu narae ni Yehovah, po peresi 
nalolu ni nap̃au ni nagoroi wanogoe, po doropusi navituaana ni flaur ni 
namidoaki‐parati‐kiana waina e pei navituaana ni flaur ni natotowokasuaana, 
ega toko nam̃elearuna maga: go lasa ni noai ni nakokonaana waina ega mari 
navasasakiana ega toko nam̃elearu ni tea viri: 

19Go tea viri ega mari nagoroi wanogoe ega vivisa, go ega noa ki nia naga, 
Naatam̃oli sikai e pe ta one sikoti ko mau, go ku pe ta dawasi po da pei tea 
mariana ku loa mau, go ku doko etano ki am̃awota, te namarisakiana ni noai ni 
nakokonaana waia waina ega mari navasasakiana, e pe wo da mari sa ki‐go mau: 

20Ma ku pe tawasi, go ku doko etano ki am̃awota, go ku pe vei tea mariana ku pe 
loa, go naatam̃oli sikai waina e pe ta pei am̃awota mau e pe one sikoti ko: 

21(Go tea viri ega mari nagoroi wanogoe ega vivisa ki navivisaana ni 
navasasakiana, go ega noa ki nagoroi wanogoe), ega naga, E pe tapala nogoe 
Yehovah e pe mari ko p̃a vei navasasakiana sikai go navivisaana sikai m̃aleoputo 
ni narei anigo, ragi waina Yehovah ega mari namaom̃a ega maroe, go nap̃elem̃a 
ega vuka; 

22Go noai waia waina ega mari navasasakiana wanogoe, ega vaki namaritam̃a, 
po mari nap̃elem̃a ega vuka, go namaom̃a ega maroe: go nagoroi wanogoe ega 
wo naga, Amen, Amen. 

23Go tea viri ega midiri navasasakiana maga wanogoe tusi sikai, po sarue lua ra 
ki noai ni nakokonaana: 

24Go ega mari nagoroi wanogoe ega munu noai ni nakokonaana waina ega mari 
navasasakiana: go noai waina ega mari navasasakiana ega vaki nap̃alauna po 
mari a ega vitivitinu asa. 

25Go tea viri ega tape navituaana ni flaur ni natotowokasuaana m̃elu dua ki 
nam̃elearu ni nagoroi wanogoe, go ega salesalea ki navituaana ni flaur narae ni 
Yehovah, po dape a sake paki wede ni naviriana: 

26Go tea viri ega tape kovai navituaana ni flaur nam̃elearuna sikai ega vura, ega 
vei namidoakiana kakana, po dap̃ara ki nia wede ni naviriana, po edaku mari 
nagoroi wanogoe ega munu noai wanogoe. 

27Go ragi waina ega mari a ega munu noai wanogoe, ega wo pakilina, e pe vei tea 
mariana e pe loa, go e pe mari namarinaleosaana sikai dip̃a anawota, noai waina 
ega mari navasasakiana, ega wo paki nap̃alauna po mari a ega vitivitinu asa, go 
nap̃elena ega vuka, go namaona ega maroe: go nagoroi wanogoe ega vei 
navasasakiana sikai m̃aleoputo ni narei aneana. 

28Go nagoroi wanogoe e pe ta pei tea mariana e pe ta loa mau, ma e pe tautau; 
ega ta pei tea marisakiana mau, go ega tumau ki piakiki. 

29Tea wanogoe e pei nawotaeana nalo ni natotowokasuaana, ragi waina nagoroi 
laki sikai e pe tawasi m̃elu dua ki anawota po pei tea mariana e pe loa; 

30Kite ragi waina naata ni natotowokasuaana e pe vuvua umai doko naatam̃oli 
sikai, go e pe totowo kasua nalo ni anagoroi; ega lawo ki anagoroi ega tu narae 
ni Yehovah, go tea viri ega mari nawotaeana mamau puti wanogoe asa. 

31Sogi ega ta liko anawota nalo ni namarinaleotageleana wanogoe mau, ma 
anagoroi ega tum̃ana dapetape namarinaleotageleana aneana. 

Numbers 6 

1Go Yehovah e pasa paki Moses, po naga, 

2P̃a vasa paki Israel natuna maga, po noa ki da naga, Ragi waina naatam̃oli sikai, 
naanoai kite nagoroi, ega mari navasasokiana mamau sikai, navasasokiana ni 
Nasarite sikai, naga ega tum̃ana mari masale ki nia paki Yehovah: 

3Ega tum̃ana suka ki nia m̃elu dua ki waine go ki namunuana kasua; ega ta munu 
nakokonae ni waine, kite nakokonae ni namunuana kasua, go ega ta munu nasua 
ni nawa ni vaine mau, kite gani nawa ni vaine mau, tea mata kite tea vagaraeana. 

4Sara naaleatia ni namarimasalekiana aneana, ega ta gani te navatuna waina e 
pei tea mariana ki nawa ni vaine mau, kite napatina kite nawilina. 

5Sara naaleatia ni namarimasalekiana aneana, tea masi naloluna ega ta paki 
nap̃auna mau: pa pa naaleatia maga ni namarimasalekiana aneana euga vei tea 
vakavuroana, waina e doko dum̃ana mari masale ki nia paki Yehovah asa, ega 
vei tea tapu, ega suasua naga naloluna ega ta pei tea alatiana mau. 

6Sara naaleatia waina e doko dum̃ana mari masale ki nia paki Yehovah, ega ta 
paki m̃aladigi ki nap̃atoko mate sikai mau. 

7Ega ta dum̃ana mari a ega loa nalakena tamana mau, kite nalakena p̃ilana, 
nalakena taina kite nalakena gorena, ragi waina eu pe mate: nalakena 
namarimasalekiana aneana paki Yehovah e doko nap̃auna. 

8Sara naaleatia ni namarimasalekiana aneana, e pei tea tapu paki Yehovah. 

9Go naatam̃oli sikai waina e pe toko nap̃irikiana e pe mate m̃araverave, go e pe 
mari nap̃auna marimasalekiana e pe loa; ega masi nalolu ni nap̃auna naaleatia 
waina ega vei tea mari‐dautau‐kiana asa, naaleatia kelarua ega masi a. 

10Go naaleatia kelatolu ega viragi turi dua, kite tokopea vusavusa dua umai 
punusi tea viri, doko namata ni tap̃aup̃au ni nasaisaiana: 

11Go tea viri ega vitua ki sikai naga ega vei navituaana ni namarinaleosaana sikai, 
go kerua naga ega vei navituaana tap̃arakiana sikai, po maneana mari 
natap̃augoroana, nalakena e mari naleo sa nalakena tea mate wanogoe, go ega 
moro tapugoro nap̃auna naaleatia sikai maau wanogoe. 

12Go ega moro dum̃ana mari masale ki nia paki Yehovah naaleatia maga ni 
namarimasalekiana aneana, go ega viragi shiip natuna anoai sikai ni natau sikai 
umai, naga ega vei navituaana sikai ni natapiriana: ma naaleatia maga ni ragi vea 
euga vei tea m̃oli, nalakena namarimasalekiana aneana e pei tea marisakiana. 

13Go tea waia e pei nawotaeana ni Nasarite, ragi waina naaleatia maga ni 
namarimasalekiana aneana euga vei tea vakavuroana: ega vei tea viragiana umai 
paki namata ni tap̃aup̃au ni nasaisaiana: 

14Go ega vitua ki naviriana ni navinaga aneana paki Yehovah, shiip natuna anoai 
sikai ni natau sikai, tea mamaau p̃ia naga ega vei navituaana tap̃arakiana sikai, 
go shiip natuna goroi sikai ni natau sikai, tea mamaau p̃ia, naga ega vei 
navituaana sikai ni namarinaleosaana, go shiip anoai sikai, tea mamaau p̃ia naga 
ega vei navituaana sikai ni natam̃ateana, 

15Go nala sikai ni bred waina leven e dika asa, go keke maga ni flaur wia tea 
sarisariana pilake naroro, go keke manivenive maga waina naroro e pei tea 
takiana ara, go navituaana ni flaur kakada, go navituaana takiana kakada maga. 

16Go tea viri ega viragi ra umai paki narae ni Yehovah, go ega vitua ki navituaana 
ni namarinaleosaana aneana, go navituaana tap̃arakiana aneana: 

17Go ega vitua ki shiip anoai naga ega vei naviriana sikai ni navituaana maga ni 
natam̃ateana paki Yehovah, ega vilake nala ni bred waina leven e dika asa, go tea 
viri ega moro pitua ki navituaana ni flaur kakana, go navituaana takiana kakana. 

18Go Nasarite wanogoe ega masi nalolu ni nap̃auna tapugoroana doko namata 
ni tap̃aup̃au ni nasaisaiana, go ega tape nalolu ni nap̃auna tapugoroana, po nadi 
ki nia paki nakapu waina naviriana ni navituaana maga ni natam̃ateana eu doko 
asa. 

19Go tea viri ega tape napau ni shiip natuna, tea veniana, go keke sikai waina 
leven e dika asa, m̃elu dua ki nala, go keke manivenive sikai waina leven e dika 

asa, go ega toropusi ra euga toko nam̃elearu ni Nasarite wanogoe, edaku ki 
waina ega masi nalolu ni nap̃auna tapugoroana: 

20Go tea viri ega salesalea ki da naga euga vei navituaana salesaleakiana sikai 
narae ni Yehovah; e pei tea tapu agi tea viri, ega vilake nagorogoro 
salesaleakiana go namao sikosikoviana: go edaku ki tea wanogoe Nasarite 
wanogoe ega munu waine. 

21Tea wanogoe e pei nawotaeana ni Nasarite waina ega mari navasasokiana, go 
ni naviriana ni navinaga aneana paki Yehovah, nalo ni namarimasalekiana 
aneana, masale ki tea waina e dum̃ana mariatae dape a umai: dapala 
navasasokiana aneana waina ega vasasoki a, e one asa one naga ega mari ega 
tapala nogoe, ega takiusi nawotaeana ni namarimasalekiana aneana. 

22Go Yehovah e pasa paki Moses, po naga, 

23P̃a vasa paki Aaron go paki natuna maga, po naga, Kuga vasa p̃ia ki Israel 
natuna maga ega tapala nea; kuga noa ki da naga. 

24Yehovah ega vasa p̃ia kigo, po pavaigoro ko. 

25Yehovah ega mari naraena ega maramalaga paki‐go, po saup̃ia kigo. 

26Yehovah ega sike naraena pakigo, po dua ko natam̃ateana. 

27Ega tapala nogoe euga mari nagisagu ega toko Israel natuna maga, go ega wo 
pasa p̃ia ki da. 

Numbers 7 

1Go e pakilina ragi waina Moses e sike lawo ki nasum̃atokoana, po puvurai ki nia 
po dapugoro e, go sara naleo kakana maga, go wede ni naviriana go lasa kakana 
maga mamau puti, po puvurai ki da po dapugoro ra, go e nopu, e pakilina 
naaleatia wanogoe; 

2Naga tea maraki maga ni Israel, nap̃au maga ni nasum̃a maga ni tamada maga 
eu mari naviriana; nara eu pei tea maraki maga ni naworawora maga, eu pei tea 
maraki dap̃au tea maga waina eu pei tea veveana: 

3Go eu dape naviriana ni navinaga adeada umai paki narae ni Yehovah, wakon 
latesa waina eu pei tea tapugoroana, go oks rualima sikai tamate dua; wakon 
sikasikai agi tea maraki duarua, go oks sikasikai sarasara ra: go eu dape ra umai 
paki narae ni nasum̃atokoana. 

4Go Yehovah e pasa paki Moses, po naga, 

5P̃a tape a kiada, naga euga vei tea ni nawosiana ni nasuasuaana ni tap̃aup̃au ni 
nasaisaiana; go p̃a vitua ki da paki naworawora ni Levi, sara naata sikasikai 
pataka ni nasuasuaana adeada. 

6Go Moses e dape wakon maga go oks maga wanogoe, po pitua ki da paki 
naworawora ni Levi. 

7E dua Cershon natuna maga wakon dua go oks pati, pataka ni nasuasuaana 
adeada: 

8Go e dua Merari natuna maga wakon pati go oks latolu, pataka ni nasuasuaana 
adeada, doko etano ni nam̃elearu ni Ithamar natu ni Aaron tea viri. 

9Ma e da dua Kohath natuna maga te navatuna mau: nalakena nasuasuaana ni 
tokora tapu e pei tea adeada; nara eu dapetape a napauda maga. 

10Go tea maraki maga eu mari naviriana ni naveakotokotomauana ni wede ni 
naviriana naaleatia waina e pei tea vuvuraikiana asa, go tea maraki maga 
wanogoe eu mari naviriana ni navinaga narae ni wede ni naviriana. 

11Go Yehovah e noa ki Moses, e naga, Euga mari naviriana ni navinaga adeada 
sara tea maraki sikasikai naaleatia adeada, naga ega vei tea ni 
naveakotokotomauana ni wede ni naviriana. 

12Go naata waina e mari naviriana ni navinaga aneana naaleatia vea kakana, e 
pei Nahshon natu ni Amminadab, tea ni naworawora ni Yudah: 

13Go naviriana ni navinaga aneana e pei siloa warua sikai ni silver, narowogiana 
kakana e pei shekel p̃onotia sikai rualima takuna dolu, go boul sikai ni silver ni 
shekel rualima larua, dakiusi shekel ni tokora tapu; ero dua puti pura ki flaur 
wia tea sarisariana pilake naroro naga ega vei navituaana sikai ni flaur; 

14Spun sikai ni kold ni shekel rualima sikai, waina e pura ki tea ni nap̃o wia; 

15Kau natuna anoai vusavusa sikai, shiip anoai sikai, shiip natuna anoai sikai ni 
natau sikai, naga ega vei navituaana tap̃arakiana sikai; 

16Tea anoai sikai ni naninani maga naga ega vei navituaana sikai ni 
namarinaleosaana; 

17Go oks dua, shiip anoai lima, naninani anoai lima, shiip natuna anoai ni natau 
sikai elima, naga ega vei naviriana ni navituaana ni natam̃ateana: tea wanogoe e 
pei naviriana ni navinaga ki Nahshon natu ni Amminadab. 

18Naaleatia kerua kakana Nethanel natu ni Suar, tea maraki ni Issakar, e mari 
naviriana aneana: 

19Go naviriana ni navinaga aneana waina e pitua ki nia, e pei siloa warua sikai ni 
silver, narowogiana kakana e pei shekel p̃onotia sikai rualima takuna dolu, boul 
ni silver ni shekel rualima larua, dakiusi shekel ni tokora tapu; ero dua puti pura 
ki flaur wia tea sarisariana pilake naroro naga ega vei navituaana sikai ni flaur; 

20Spun ni kold sikai ni shekel rualima sikai, waina e pura ki tea ni nap̃o wia; 

21Kau natuna anoai vusavusa sikai, shiip anoai sikai, shiip natuna anoai sikai ni 
natau sikai, naga ega vei navituaana tap̃arakiana sikai; 

22Tea anoai sikai ni naninani maga naga ega vei navituaana sikai ni 
namarinaleosaana; 

23Go oks dua, shiip anoai lima, naninani anoai lima, shiip natuna anoai ni natau 
sikai elima, naga ega vei naviriana ni navituaana ni natam̃ateana; tea wanogoe e 
pei naviriana ni navinaga ki Nethanel natu ni Suar. 

24Naaleatia ketolu kakana e pei Eliab natu ni Helon, tea maraki ni Sebulun 
natuna maga: 

25Naviriana ni navinaga aneana e pei siloa warua sikai ni silver, narowogiana 
kakana e pei shekel p̃onotia sikai rualima takuna dolu, boul sikai ni silver ni 
shekel rualima larua, dakiusi shekel ni tokora tapu; ero dua puti pura ki flaur 
wia tea sarisariana pilake naroro naga ega vei navituaana sikai ni flaur; 

26Spun sikai ni kold ni shekel rualima sikai, waina e pura ki tea ni nap̃o wia; 

27Kau natuna anoai vusavusa sikai, shiip anoai sikai, shiip natuna anoai sikai ni 
natau sikai, naga ega vei navituaana tap̃arakiana sikai; 

28Tea anoai sikai ni naninani maga naga ega vei navituaana sikai ni 
namarinaleosaana; 

29Go oks dua, shiip anoai lima, naninani anoai lima, shiip natuna anoai ni natau 
sikai elima, naga ega vei naviriana ni navituaana maga ni natam̃ateana: tea 
wanogoe e pei naviriana ni navinaga ki Eliab natu ni Helon. 

30Naaleatia kevati kakana e pei Elisur natu ni Shedeur, tea maraki ni Reuben 
natuna maga: 

31Naviriana ni navinaga aneana e pei siloa warua sikai ni silver, narowogiana 
kakana e pei shekel p̃onotia sikai rualima takuna dolu, boul sikai ni silver ni 
shekel rualima larua, dakiusi shekel ni tokora tapu; ero dua puti pura ki flaur 
wia tea sarisariana pilake naroro naga ega vei navituaana sikai ni flaur; 

32Spun sikai ni kold ni shekel rualima sikai, waina e pura ki tea ni nap̃o wia; 

33Kau natuna anoai vusavusa sikai, shiip anoai sikai, shiip natuna anoai sikai ni 
natau sikai, naga ega vei navituaana tap̃arakiana sikai; 

34Tea anoai sikai ni naninani maga naga ega vei navituaana sikai ni 
namarinaleosaana; 

35Go oks dua, shiip anoai lima, naninani anoai lima, shiip natuna anoai ni natau 
sikai elima naga ega vei naviriana ni navituaana maga ni natam̃ateana: tea 
wanogoe e pei naviriana ni navinaga ki Elisur natu ni Shedeur. 



291 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

36Naaleatia kelima kakana e pei Shelumiel natu ni Surishaddai, tea maraki ni 
Simeon natuna maga: 

37Naviriana ni navinaga aneana e pei siloa warua sikai ni silver, narowogiana 
kakana e pei shekel p̃onotia sikai rualima takuna dolu, boul sikai ni silver ni 
shekel rualima larua, dakiusi shekel ni tokora tapu; ero dua puti pura ki flaur 
wia tea sarisariana pilake naroro naga ega vei navituaana sikai ni flaur; 

38Spun ni kold sikai ni shekel rualima sikai, waina e pura ki tea ni nap̃o wia; 

39Kau natuna anoai vusavusa sikai, shiip anoai sikai, shiip natuna anoai sikai ni 
natau sikai, naga ega vei navituaana tap̃arakiana sikai; 

40Tea anoai sikai ni naninani maga naga ega vei navituaana sikai ni 
namarinaleosaana; 

41Go oks dua, shiip anoai lima, naninani anoai lima, shiip natuna anoai ni natau 
sikai elima, naga ega vei naviriana ni navituaana maga ni natam̃ateana: tea 
wanogoe e pei naviriana ni navinaga ki Shelumiel natu ni Surishaddai. 

42Naaleatia kelatesa kakana e pei Eliasaf natu ni Deuel, tea maraki ni Cad natuna 
maga: 

43Naviriana ni navinaga aneana e pei siloa warua sikai ni silver, narowogiana 
kakana e pei shekel p̃onotia sikai rualima takuna dolu, boul sikai ni silver ni 
shekel rualima larua, dakiusi shekel ni tokora tapu; ero dua puti pura ki flaur 
wia tea sarisariana pilake naroro, naga ega vei navituaana sikai ni flaur; 

44Spun sikai ni kold ni shekel rualima sikai, waina e pura ki tea ni nap̃o wia; 

45Kau natuna anoai vusavusa sikai, shiip anoai sikai, shiip natuna anoai sikai ni 
natau sikai, naga ega vei navituaana tap̃arakiana sikai; 

46Tea anoai sikai ni naninani maga, naga ega vei navituaana sikai ni 
namarinaleosaana; 

47Go oks dua, shiip anoai lima, naninani anoai lima, shiip natuna anoai ni natau 
sikai elima, naga ega vei naviriana ni navituaana maga ni natam̃ateana: tea 
wanogoe e pei naviriana ni navinaga ki Eliasaf natu ni Deuel. 

48Naaleatia kelarua kakana e pei Elishama natu ni Ammihud, tea maraki ni 
Efraim natuna maga: 

49Naviriana ni navinaga aneana e pei siloa warua sikai ni silver, narowogiana 
kakana e pei shekel p̃onotia sikai rualima takuna dolu, boul sikai ni silver ni 
shekel rualima larua, dakiusi shekel ni tokora tapu; ero dua puti pura ki flaur 
wia tea sarisariana pilake naroro, naga ega vei navituaana sikai ni flaur; 

50Spun sikai ni kold ni shekel rualima sikai, waina e pura ki tea ni nap̃o wia; 

51Kau natuna anoai vusavusa sikai, shiip anoai sikai, shiip natuna anoai sikai ni 
natau sikai, naga ega vei navituaana tap̃arakiana sikai; 

52Tea anoai sikai ni naninani maga naga ega vei navituaana sikai ni 
namarinaleosaana; 

53Go oks dua, shiip anoai lima, naninani anoai lima, shiip natuna anoai ni natau 
sikai elima, naga ega vei naviriana ni navituaana maga ni natam̃ateana: tea 
wanogoe e pei naviriana ni navinaga ki Elishama natu ni Ammihud. 

54Naaleatia kelatolu e pei Camaliel natu ni Pedahsur, tea maraki ni Manasseh 
natuna maga: 

55Naviriana ni navinaga aneana e pei siloa warua sikai ni silver, narowogiana 
kakana e pei shekel p̃onotia sikai rualima takuna dolu, boul sikai ni silver ni 
shekel rualima larua, dakiusi shekel ni tokora tapu; ero dua puti pura ki flaur 
wia tea sarisariana pilake naroro, naga ega vei navituaana sikai ni flaur; 

56Spun sikai ni kold ni shekel rualima sikai, waina e pura ki tea ni nap̃o wia; 

57Kau natuna anoai vusavusa sikai, shiip anoai sikai, shiip natuna anoai sikai ni 
natau sikai, naga ega vei navituaana tap̃arakiana sikai; 

58Tea anoai sikai ni naninani maga naga ega vei navituaana sikai ni 
namarinaleosaana; 

59Go oks dua, shiip anoai lima, naninani anoai lima, shiip natuna anoai ni natau 
sikai elima, naga ega vei naviriana ni navituaana maga ni natam̃ateana: tea 
wanogoe e pei naviriana ni navinaga ki Camaliel natu ni Pedahsur. 

60Naaleatia keloveti kakana e pei Abidan natu ni Cideoni, tea maraki ni 
Benyamin natuna maga: 

61Naviriana ni navinaga aneana e pei siloa warua sikai ni silver, narowogiana 
kakana e pei shekel p̃onotia sikai rualima takuna dolu, boul sikai ni silver ni 
shekel rualima larua, dakiusi shekel ni tokora tapu; ero dua puti pura ki flaur 
wia tea sarisariana pilake naroro, naga ega vei navituaana sikai ni flaur; 

62Spun sikai ni kold ni shekel rualima sikai, waina e pura ki tea ni nap̃o wia; 

63Kau natuna anoai vusavusa sikai, shiip anoai sikai, shiip natuna anoai sikai ni 
natau sikai, naga ega vei navituaana tap̃arakiana sikai; 

64Tea anoai sikai ni naninani maga naga ega vei navituaana sikai ni 
namarinaleosaana; 

65Go oks dua, shiip anoai lima, naninani anoai lima, shiip natuna anoai ni natau 
sikai elima, naga ega vei naviriana ni navituaana maga ni natam̃ateana: tea 
wanogoe e pei naviriana ni navinaga ki Abidan natu ni Cideoni. 

66Naaleatia kerualima e pei Ahieser natu ni Ammishaddai, tea maraki ni Dan 
natuna maga: 

67Naviriana ni navinaga aneana e pei siloa warua sikai ni silver, narowogiana 
kakana e pei shekel p̃onotia sikai rualima takuna dolu, boul sikai ni shekel 
rualima larua, dakiusi shekel ni tokora tapu; ero dua puti pura ki flaur wia tea 
sarisariana pilake naroro, naga ega vei navituaana sikai ni flaur; 

68Spun sikai ni kold ni shekel rualima sikai, waina e pura ki tea ni nap̃o wia; 

69Kau natuna anoai vusavusa sikai, shiip anoai sikai, shiip natuna anoai sikai ni 
natau sikai, naga ega vei navituaana tap̃arakiana sikai; 

70Tea anoai sikai ni naninani maga naga ega vei navituaana sikai ni 
namarinaleosaana; 

71Go oks dua, shiip anoai lima, naninani anoai lima, shiip natuna anoai ni natau 
sikai elima, naga ega vei naviriana ni navituaaan maga ni natam̃ateana: tea 
wanogoe e pei naviriana ni navinaga ki Ahieser natu ni Ammishaddai. 

72Naaleatia kerualima sikai tamate sikai e pei Pakiel natu ni Okran, tea maraki 
ni Asher natuna maga: 

73Naviriana ni navinaga aneana e pei siloa warua sikai ni silver, narowogiana 
kakana e pei shekel p̃onotia sikai rualima takuna dolu, boul sikai ni silver shekel 
rualima larua, dakiusi shekel ni tokora tapu; ero dua puti pura ki flaur wia tea 
sarisariana pilake naroro, naga ega vei navituaana sikai ni flaur; 

74Spun sikai ni kold ni shekel rualima sikai, waina e pura ki tea ni nap̃o wia; 

75Kau natuna anoai vusavusa sikai, shiip anoai sikai, shiip natuna anoai sikai ni 
natau sikai, naga ega vei navituaana tap̃arakiana sikai; 

76Tea anoai sikai ni naninani maga, naga ega vei navituaana sikai ni 
namarinaleosaana; 

77Go oks dua, shiip anoai lima, naninani anoai lima, shiip natuna anoai ni natau 
sikai elima, naga ega vei naviriana ni navituaana maga ni natam̃ateana: tea 
wanogoe e pei naviriana ni navinaga ki Pakiel natu ni Okran. 

78Naaleatia kerualima sikai tamate dua e pei Ahira natu ni Enan, tea maraki ni 
Naftali natuna maga: 

79Naviriana ni navinaga aneana e pei siloa warua sikai ni silver, narowogiana 
kakana e pei shekel p̃onotia sikai rualima takuna dolu, boul sikai ni silver ni 
shekel rualima larua, dakiusi shekel ni tokora tapu; ero dua puti pura ki flaur 
wia tea sarisariana pilake naroro, naga ega vei navituaana sikai ni flaur; 

80Spun sikai ni kold ni shekel rualima sikai, waina e pura ki tea ni nap̃o wia; 

81Kau natuna anoai vusavusa sikai, shiip anoai sikai, shiip natuna anoai sikai ni 
natau sikai, naga ega vei navituaana tap̃arakiana sikai; 

82Tea anoai sikai ni naninani maga naga ega vei navituaana sikai ni 
namarinaleosaana; 

83Go oks dua, shiip anoai lima, naninani anoai elima, shiip natuna anoai ni natau 
sikai elima, naga ega vei naviriana ni navituaana maga ni natam̃ateana: tea 
wanogoe e pei naviriana ni navinaga ki Ahira natu ni Enan. 

84Tea waia e pei naveakotokotomauana ni wede ni naviriana, naaleatia waina e 
pei tea vuvuraikiana asa, waina tea maraki maga ni Israel eu mari a: siloa warua 
maga ni silver rualima sikai tamate dua, boul ni silver rualima sikai tamate dua, 
spun ni kold rualima sikai tamate dua: 

85Siloa warua maga ni silver narowogiana kakana e pei shekel p̃onotia sikai 
rualima takuna dolu sikasikai sarasara ra, go boul maga rualima larua sikasikai 
sarasara ra: silver mamau puti ni lasa maga wanogoe e pei shekel manu dua 
p̃onotia pati, dakiusi shekel ni tokora tapu; 

86Spun maga ni kold, waina eu pura ki tea ni nap̃o wia, narowogiana kakada e 
pei shekel rualima sikai sikasikai sarasara ra, dakiusi shekel ni tokora tapu: kold 
mamau puti ni spun maga e pei shekel p̃onotia sikai rualima takuna dua: 

87Oks maga mamau puti raki navituaana tap̃arakiana, rualima sikai tamate dua, 
shiip anoai rualima sikai tamate dua, shiip natuna anoai maga ni natau sikai, 
rualima sikai tamate dua, go navituaana ni flaur kakada: go tea anoai maga ni 
naninani maga raki navituaana sikai ni namarinaleosaana, rualima sikai tamate 
dua: 

88Go oks maga mamau puti raki naviriana ni navituaana maga ni natam̃ateana, 
rualima dua tamate pati, shiip anoai rualima latesa, naninani anoai rualima 
latesa, shiip natuna anoai ni natau sikai, rualima latesa. Tea wanogoe e pei 
naveakotokotomauana ni wede ni naviriana, ragi waina e pei tea vuvuraikiana 
sua. 

89Go ragi waina Moses e paki ekopu ni tap̃aup̃au ni nasaisaiana naga ega vasa 
pusum̃aki paki Yehovah, e dogo Nadaleo waina e pasa paki nia pae elagi ni tea 
tap̃augoro waina e doko areka ni nanoasokisokiana, pae namawota ni kerub 
dua: go e pasa paki nia. 

Numbers 8 

1Go Yehovah e pasa paki Moses, po naga, 

2P̃a vasa paki Aaron, po noa ki nia, p̃a naga, Ragi waina p̃a sawa ki dokoni nasulu 
maga, nasulu larua euga maramalaga paki kivea ki narae ni nakau ni nasulu. 

3Go Aaron e mari dapala nogoe; e sawa ki dokoni nasulu kakana maga, dapala 
waina euga maramalaga paki kivea ki narae ni nakau ni nasulu, dakiusi waina 
Yehovah e dip̃aki Moses asa. 

4Go tea waia e pei nawosiana ni nakau ni nasulu, e pei nawosiana malo wono ni 
kold tautau; laketano kakana, go napum̃ana kakana maga, e pei nawosiana malo 
wono usuraki: pataka ni naleo‐dawona‐kiana waina Yehovah e pisei ki Moses 
asa, e mari nakau ni nasulu e dapala nogoe. 

5Go Yehovah e pasa paki Moses, po naga, 

6P̃a viragi lua naworawora ni Levi m̃elu m̃aleoputo ni Israel natuna maga, po 
mari ra euga tautau, 

7Go p̃a mari ega tapala nea paki da naga p̃a mari ra euga tautau: p̃a meseura ki 
noai ni natap̃augoroana ara, go euga karo nap̃atokoda mamau, po sarue sugoro 
adeada maga, po dum̃ada mari ra euga tautau. 

8Go euga tape kau natuna anoai sikai, go navituaana ni flaur kakana, flaur wia 
tea sarisariana pilake naroro, go p̃a tape kau natuna anoai mamau sikai naga ega 
vei navituaana sikai ni namarinaleosaana. 

9Go p̃a viragi naworawora ni Levi euga umai paki kivea ki narae ni tap̃aup̃au ni 
nasaisaiana: go p̃a viragi saisai ki nasaisaiana mamau puti ni Israel natuna maga: 

10Go p̃a viragi naworawora ni Levi euga umai paki narae ni Yehovah: go Israel 
natuna maga euga toropusi nam̃elearuda maga euga toko naworawora ni Levi: 

11Go Aaron ega vitua ki naworawora ni Levi narae ni Yehovah naga euga vei 
navituaana salesaleakiana sikai ki Israel natuna maga, naga euga mari 
nawosiana ni nasuasuaana ki Yehovah. 

12Go naworawora ni Levi euga toropusi nam̃elearuda maga euga toko nap̃au ni 
kau natuna anoai maga wanogoe: go p̃a vitua ki sikai ega vei navituaana sikai ni 
namarinaleosaana, go kerua ega vei navituaana tap̃arakiana sikai paki Yehovah 
naga eroga magi naworawora ni Levi mari natap̃augoroana. 

13Go p̃a lawo ki naworawora ni Levi euga tu narae ni Aaron, go narae ni natuna 
maga, po pitua ki da euga vei navituaana salesaleakiana sikai paki Yehovah. 

14P̃a mari ega tapala nogoe po mari masale ki naworawora ni Levi m̃elu 
m̃aleoputo ni Israel natuna maga: go naworawora ni Levi euga wo pei tea aginau. 

15Go edaku ki tea wanogoe naworawora ni Levi euga vaki ekopu naga euga mari 
nawosiana ni nasuasuaana ni tap̃aup̃au ni nasaisaiana: go p̃a mari ra euga 
tautau, po pitua ki da euga vei navituaana salesaleakiana sikai. 

16Nalakena eu pei tea vituakiana paki nau m̃elu m̃aleoputo ni Israel natuna 
maga; a dum̃agu maginau dape ra oli tea takalapa maga mamau puti, tea 
takalapa maga ni Israel natuna maga. 

17Nalakena takalapa maga ni Israel natuna maga eu mamau puti pei tea aginau, 
naatam̃oli go nalo tuavati: naaleatia waina a atugi puti ki tea takalapa maga 
navanua ni Ityipt, kinau a dum̃agu maginau dapugoro ra. 

18Go a dape naworawora ni Levi m̃elu m̃aleoputo ni Israel natuna maga oli tea 
takalapa maga. 

19Go e pitua ki naworawora ni Levi eu pei navituaana sikai paki Aaron go paki 
natuna maga m̃elu m̃aleoputo ni Israel natuna maga, naga euga mari nawosiana 
ni nasuasuaana ni Israel natuna maga ekopu ni tap̃aup̃au ni nasaisaiana, go naga 
euga magi Israel natuna maga mari natap̃augoroana: naga te nasasanaana sa ega 
ta atugi Israel natuna maga mau, ragi waina Israel natuna maga euga umai paki 
m̃aladigi ki tokora tapu. 

20Go Moses go Aaron go nasaisaiana mamau puti ni Israel natuna maga eu mari 
dapala nogoe paki naworawora ni Levi: pataka ni tea mamau puti waina 
Yehovah e dip̃aki Moses asa nalo ni naworawora ni Levi, Israel natuna maga eu 
mari dapala nogoe paki da. 

21Go naworawora ni Levi eu dum̃ada mari dautau ki da pa dua ki 
namarinaleosaana, go eu sarue sugoro adeada maga; go Aaron e pitua ki da euga 
vei navituaana salesaleakiana sikai narae ni Yehovah, go Aaron e madeada mari 
natap̃augoroana naga ega mari ra euga tautau. 

22Go edaku ki tea wanogoe naworawora ni Levi eu paki ekopu ni tap̃aup̃au ni 
nasaisaiana naga euga mari nawosiana ni nasuasuaana narae ni Aaron, go narae 
ni natuna maga: dapala waina Yehovah e dip̃aki Moses asa nalo ni naworawora 
ni Levi, dapala nogoe eu mari a paki da. 

23Go Yehovah e pasa paki Moses, po naga, 

24Tea waia e pei tea ki naworawora ni Levi: tea maga waina eu pei tea ni natau 
rualima dua tamate lima go do liu, euga vaki ekopu ni tap̃aup̃au ni nasaisaiana 
naga euga mari nawosiana ni nasuasuaana asa: 

25Go ragi waina euga varaki natau rualima lima, euga makoto ki nawosiana ni 
nasuasuaana, po da moro suasua mau; 

26Ma euga suasua, nara ma taida maga, ekopu ni tap̃aup̃au ni nasaisaiana, naga 
euga vavaigoro natip̃akiana, go euga ta mari te nawosiana mau. P̃a mari ega 
tapala nogoe paki naworawora ni Levi nalo ni nawosiana adeada. 

Numbers 9 

1Go Yehovah e pasa paki Moses masop̃alo ni Sinai, atelagi vea ni natau kerua 
edaku ki waina eu m̃elu dua ki navanua ni Ityipt umai, po naga, 

2Israel natuna maga euga vavaigoro navakalauana ragi tatutakiana kakana. 

3Nakup̃a kerualima sikai tamate pati ni atelagi wanogoe, ragi melu kakana, kuga 
vavaigoro e ragi tatutakiana kakana: pataka ni natawonakiana kakana maga 
mamau puti, go pataka ni navasap̃otaeana kakana maga mamau puti, kuga 
vavaigoro e. 

4Go Moses e noa ki Israel natuna maga naga euga vavaigoro navakalauana. 

5Go eu pavaigoro navakalauana atelagi vea, nakup̃a kerualima sikai tamate pati 
ni atelagi wanogoe, ragi melu kakana, doko masop̃alo ni Sinai: pataka ni tea 
mamau puti waina Yehovah e dip̃aki Moses asa, Israel natuna maga eu mari a. 

6Go naatam̃oli seara eu doko, waina eu loa nalakena nap̃atoko mate sikai ni 
naatam̃oli, dapala waina eu mari sa pavaigoro navakalauana naaleatia wanogoe: 
go eu rumai paki narae ni Moses go narae ni Aaron naaleatia wanogoe: 

7Go naatam̃oli maga wanogoe eu noa ki nia, eu naga, Kinami au loa nalakena 
nap̃atoko mate sikai ni naatam̃oli: go auga wo pei tea tip̃agoroana, naga auga ta 
pitua ki naviriana ni navinaga ki Yehovah ragi tatutakiana kakana m̃aleoputo ni 
Israel natuna maga, kite? 

8Go Moses e noa ki da, e naga, Kuga tu dorogo, naga aga rogo tea waina Yehovah 
ega tip̃aki nau asa nalo kakana. 

9Go Yehovah e noa ki Moses, e naga, 

10P̃a noa ki Israel natuna maga, p̃a naga, Te naata sikai kakamu, kite kaka ni 
tagona animu maga, e pe loa nalakena nap̃atoko mate sikai, kite e pe vaki 
nasurataana varau sikai, ma e pe wo pavaigoro navakalauana paki Yehovah: 

11Atelagi kerua nakup̃a kerualima sikai tamate pati ragi melu kakana, euga 
vavaigoro e; euga kani a ega vilaki bred waina leven e dika asa go ega vilake 
naulu ni nakau kokona: 

12Euga ta doropusi te seara kakana ega ta doko pa pa paki malip̃ogi mau, kite 
marip̃ori te navatuna sikai mau: pataka ni natawonakiana mamau puti ni 
navakalauana, euga vavaigoro e. 

13Ma naata waina e dautau doko, go waina e da paki nasurataana sikai mau, go 
e da pavaigoro navakalauana mau, naata wanogoe ega vei tea taeluaana m̃elu 
dua ki narei aneana: nalakena e da pitua ki naviriana ni navinaga ki Yehovah ragi 
tatutakiana kakana, naatam̃oli wanogoe ega tapetape namarinaleosaana 
aneana. 

14Go nam̃enaki sikai e pe m̃enaki atatoko m̃aleoputo kakamu, go e pe masauna 
naga ega vavaigoro navakalauana paki Yehovah; pataka ni natawonakiana ni 

navakalauana, go pataka ni navasap̃otaeana kakana, ega mari ega tapala nogoe: 
kuga veani natawonakiana sikai maau, agi nam̃enaki, go agi naatatoko. 

15Go doko naaleatia waina nasum̃atokoana e pei tea sike‐lawo‐kiana, napopouru 
e kovagoro nasum̃atokoana, e kovagoro tap̃aup̃au ni nanoasokisokiana: go ragi 
melu e kovagoro nasum̃atokoana e dakiusi e pe vei nakapu, e doko pa pa paki 
malip̃ogi. 

16Go e dapala nogoe sara ragi: napopouru e kovagoro e aleati, go e dakiusi e pe 
vei nakapu p̃ogi. 

17Go ragi waina napopouru e pei tea tapeana sake m̃elu dua ki elagi ni Tap̃aup̃au, 
Israel natuna maga eu surata pano: go tokora waina napopouru e doko asa doko, 
tokora wanogoe Israel natuna maga eu m̃enaki asa. 

18Ragi waina Yehovah e dip̃aki da asa, Israel natuna maga eu surata pano, go ragi 
waina Yehovah e dip̃aki da asa, eu m̃enaki doko: ragi waina napopouru e 
kovagoro nasum̃atokoana eu m̃enaki doko. 

19Go ragi waina napopouru e kovagoro nasum̃atokoana doko naaleatia laapa, 
ragi wanogoe Israel natuna maga eu pavaigoro natip̃akiana ki Yehovah, po da 
paki nasurataana pano mau. 

20Go ragi seara napopouru e kovagoro nasum̃atokoana doko naaleatia seara; 
ragi wanogoe pataka ni natip̃akiana ki Yehovah, eu m̃enaki doko, go pataka ni 
natip̃akiana ki Yehovah eu surata pano. 

21Go ragi seara napopouru e doko p̃ogi pa pa paki malip̃ogi; go ragi waina 
napopouru e pei tea tapeana sake malip̃ogi, eu surata pano: e pe vei aleati kite e 
pe vei p̃ogi, ragi waina napopouru e pei tea tapeana sake, eu surata pano. 

22E pe vei naaleatia dua, kite atelagi sikai, kite natau sikai, waina napopouru e 
doko kovagoro nasum̃atokoana doko, ma Israel natuna maga eu m̃enaki doko, 
po da surata mau: ma ragi waina e pei tea tapeana sake, eu surata. 

23Ragi waina Yehovah e dip̃aki da asa, eu maromaro, go ragi waina Yehovah e 
dip̃aki da asa, eu surata pano: eu pavaigoro natip̃akiana ki Yehovah, ragi waina 
Yehovah e dip̃aki da asa pae nam̃elearu ni Moses. 

Numbers 10 

1Go Yehovah e pasa paki Moses, po naga, 

2P̃a mari paiga dua ni silver; p̃a mari ra eroga vei nawosiana malo wono: go p̃a 
sui ra naga p̃a soso saisai ki nasaisaiana mamau, go naga nasaisaiana euga rakai 
po surata pano. 

3Go ragi waina euga sui ra, nasaisaiana mamau euga tum̃ada saisai ki da umai 
punusi ko doko namata ni tap̃aup̃au ni nasaisaiana. 

4Ma eu pe sui paiga sikai maau, tea maraki maga, nap̃au maga ni manu maga ni 
Israel, eu pe wo dum̃ada saisai ki da umai punusi ko. 

5Go ragi waina kuga sui naviosoana sikai, taua mamau waina eu m̃enaki doko 
taleva ni elo sake, euga rakai po surata pano. 

6Go ragi waina kuga sui naviosoana sikai sala kerua, taua mamau waina eu doko 
taleva ni etua euga rakai po surata pano: euga sui naviosoana sikai ragi waina 
euga vaki nasurataana adeada maga pano. 

7Go ragi waina nasaisaiana ega vei tea viragi‐saisai‐kiana, kuga sui a, ma kuga ta 
sui naviosoana sikai mau. 

8Go Aaron natuna tea viri maga euga sui paiga maga: go euga manimu pei 
natawonakiana sikai usuraki tagona animu maga pa pa ega tu du po du mau du. 

9Go ragi waina kuga vaki navakalo navanua animu dip̃a wala p̃ota waina e do 
diesoki mu, kuga sui paiga maga ni naviosoana sikai; go kuga wo pei tea 
midoakiana narae ni Yehovah Sup̃e animu, go kuga wo pei tea mautiana m̃elu 
dua ki tea kokona ki mu maga. 

10Go naaleatia ni nalaelaeaana animu. Go ragi ni nasaisaiana tatutakiana animu 
maga, go ragi ni atelagi vau animu maga, kuga sui paiga maga ragi ni navituaana 
tap̃arakiana animu maga, go ragi ni naviriana maga ni navituaana maga ni 
natam̃ateana animu maga; naga euga manimu pei namidoaki‐lagatiana sikai 
narae ni Yehovah Sup̃e animu: kinau a pei Yehovah Sup̃e animu. 

11Go e pakilina natau kerua, atelagi kerua, nakup̃a kerualima dua ni atelagi, naga 
napopouru e pei tea tapeana sake m̃elu dua ki elagi ni nasum̃atokoana ni 
nanoasokisokiana. 

12Go Israel natuna maga eu dakai po surata m̃elu dua ki masop̃alo ni Sinai pano 
nasurataana adeada; go napopouru e doko masop̃alo ni Paran doko. 

13Go eu dakai po surata nasurataana adeada, pataka ni natip̃akiana ki Yehovah 
pae nam̃elearu ni Moses. 

14Go manututu ni taua maga ni Yudah natuna maga e pei tea vea mau waina e 
m̃elu pano, go nara eu surata pano pae taua adeada maga: go Nahshon natu ni 
Amminadab e pei tea maraki dap̃au taua adeada maga. 

15Go Nethanel natu ni Suar e pei tea maraki dap̃au taua ni naworawora ni Issakar 
natuna maga. 

16Go Eliab natu ni Helon e pei tea maraki dap̃au taua ni naworawora ni Sebulun 
natuna maga. 

17Go nasum̃atokoana e pei tea rakaiana; go Cershon natuna maga go Merari 
natuna maga, waina eu dapetape nasum̃atokoana eu m̃elu po surata pano. 

18Go manututu ni taua maga ni Reuben e m̃elu pano, go nara eu surata pano pae 
taua adeada maga: go Elisur natu ni Shedeur e pei tea maraki dap̃au taua adeada 
maga. 

19Go Shelumiel natu ni Surishaddai e pei tea maraki dap̃au taua ni naworawora 
ni Simeon natuna maga. 

20Go Eliasaf natu ni Deuel e pei tea maraki dap̃au taua ni naworawora ni Cad 
natuna maga. 

21Go naworawora ni Kohath eu m̃elu po surata pano, doko do dapetape tokora 
tapu: go nasum̃atokoana e pei tea sike‐lawo‐kiana doko raki da. 

22Go manututu ni taua maga ni Efraim natuna maga e m̃elu pano, go nara eu 
surata pano pae taua adeada maga; go Elishama natu ni Ammihud e pei tea 
maraki dap̃au taua adeada maga. 

23Go Camaliel natu ni Pedahsur e pei tea maraki dap̃au taua ni naworawora ni 
Manasseh natuna maga. 

24Go Abidan natu ni Cideoni e pei tea maraki dap̃au taua ni naworawora ni 
Benyamin natuna maga. 

25Go manututu ni taua maga ni Dan natuna maga e m̃elu pano, go nara waina eu 
pei tea edaku mau ni taua mamau puti, eu surata pano pae taua adeada maga: 
go Ahieser natu ni Ammishaddai e pei tea maraki dap̃au taua adeada maga. 

26Go Pakiel natu ni Okran e pei tea maraki dap̃au taua ni naworawora ni Asher 
natuna maga. 

27Go Ahira natu ni Enan e pei tea maraki dap̃au taua ni naworawora ni Naftali 
natuna maga. 

28Go nasurataana maga ki Israel natuna maga eu dapala nogoe, eu surata pae 
taua adeada maga; go eu m̃elu po surata pano. 

29Go Moses e noa ki Hobab, natu ni Reuel naatam̃oli sikai ni Midian, Moses m̃ona, 
e naga, Auga wo surata paki tokora waina Yehovah e noa e, waina e naga, Aga 
wo dua mu asa: p̃a sikoti gami pano, go auga wo mari tea wia paki‐go: nalakena 
Yehovah e pasa ki tea wia nalo ni Israel. 

30Go e noa ki nia, e naga, Aga wo da pano mau; ma aga wo m̃elu pano po paki 
navanua aginau pano, go paki namatarau aginau. 

31Go e naga, P̃a ta doropusi gami mau, a pavara ni ko asa; nalakena ku atae naga 
auga to m̃enaki doko masop̃alo, go p̃a wo maginami pei namatagami maga. 

32Go ega wo doko, waina ku pe sikoti gami pano, io, ega wo doko, naga sara te 
nawiaana waina Yehovah e pe wo mari a paki gami, kinami ma au pe wo moro 
mari a ega vataka sikai paki‐go. 

33Go eu m̃elu dua ki tava ki Yehovah po pano nasurataana ni naaleatia dolu; go 
areka ni navasasokiana ki Yehovah e pea ki da pano nasurataana ni naaleatia 
dolu, naga ega madeada laaga tokora sikai waina euga maromaro asa. 

34Go napopouru ki Yehovah e dap̃augoro ra aleati, ragi waina eu dakai po surata 
pano. 

35Go e pakilina, ragi waina areka e m̃elu po pano, naga Moses e noa naga, P̃a 
tuleana, Yehovah O, go tea kokona ki‐go maga euga vei tea taperaverakiana 
pano; go tea maga waina eu pilosi ko euga sava dua ki naraem̃a. 

36Go ragi waina e du dorogo, e naga, P̃a liliu umai, Yehovah O, po punusi tivilia 
maga ni manu maga ni Israel. 

Numbers 11 

1Go narei eu dapala tea taururu maga, doko do pasa ki tea sa nadaliga ni 
Yehovah: go ragi waina Yehovah e dogo e, namaetoana aneana e pavaga; go 
nakapu ki Yehovah e soro m̃aleoputo kakada, po gani dinomi namatap̃ago edaku 
ni tokora ni nam̃enakiana. 

2Go narei eu pioso paki Moses; go Moses e pavara ni Yehovah, go nakapu 
wanogoe e mate. 

3Go nagisa ni tokora wanogoe e pei tea sosoana ki Taberah: nalakena nakapu ki 
Yehovah e soro m̃aleoputo kakada tokora wanogoe. 

4Go taua ni naatam̃oli sarisari waina eu mamau doko, eu dowo paki namasauana 
sa: go Israel natuna maga nara eu moro dagi, po naga, Sei ega tua gami navinaga 
naga auga kanikani? 

5Au midoaki naika waina au gani m̃oli ki nia Ityipt sala vea; kukumpa maga, go 
melon maga, go liik maga, go anian maga, go kalik: 

6Ma sala waia naatagami e lologara; ta navatuna e da doko mau: au da punusi te 
navinaga mau, ma manna waia e sikina. 

7Go manna wanogoe e dakiusi napati ni koriander, natakiusiana kakana e 
dakiusi bedelium. 

8Narei eu surata usuraki, po pila daua ki nia, po mani a, kite duki p̃oroworosi a, 
po peni a pot maga, po mari keke maga asa: go nakatidogoana kakana e dakiusi 
nakatidogoana ni naroro vau. 

9Go ragi waina nasovaki a lawolawo tokora ni nam̃enakiana p̃ogi, manna 
wanogoe e dowo asa. 

10Go Moses e dogo narei eu dagi usuraki naworada maga, sara naata sikasikai 
doko namata ni tap̃aup̃au adeada: go namaetoana ki Yehovah e pavaga p̃arua; 
go Moses nae ma e maeto. 

11Go Moses e noa ki Yehovah, e naga, Ekasana ku mari tea suasua anigo e 
dogokitesa? Go ekasana a da pap̃ai nasaup̃iaana namatam̃a mau, naga ku 
doropusi natapetapeana ki narei mamau puti waia e doko au? 

12Kinau a dumau ki narei mamau waia, kite? Kinau a pisola ki da, naga ku noa 
kinau, ku naga, P̃a tapetape pakale ra narum̃am̃a, dapala waina nagoroi vakale 
sikai e pakale piakiki vusavusa sikai, po pano paki navanua waina ku pivisa paki 
tamada maga asa naga p̃a tua ra asa, kite? 

13Aga veani navinaga ega vae esava naga aga tua narei mamau waia asa? 
Nalakena eu do dagi po do noa kinau, eu naga, P̃a tua gami navinaga naga auga 
kanikani. 

14Kinau a marisap̃o masikinau dapetape natapetapeana ni taua warua ni narei 
waia, nalakena e madaga liu au. 

15Go ku pe mari ega tapala nogoe paki nau, p̃a mari punue au, a pavara ni ko asa, 
go ega vei te lapa, a pe vap̃ai nasaup̃iaana namatam̃a; go aga ta punusi 
narogokitesaana aginau mau. 

16Go Yehovah e noa ki Moses, e naga, P̃a viragi saisai ki naatam̃oli rualima larua 
m̃elu tea matua maga ni Israel umai punusi au, tea maga waina ku atae naga eu 
pei tea matua maga ni narei, go tasiga maga dap̃au ra; go p̃a viragi ra umai paki 
ekopu ni tap̃aup̃au ni nasaisaiana, naga euga tu tokora wanogoe sikoti ko. 

17Go aga wo siwo paloti punusi ko, po pasa pusum̃aki paki‐go tokora wanogoe: 
go aga wo dape kovai naatana waina e doko ako, go aga wo doropusi a ega toko 
ara; go kuga wo mamau puti dapetape natapetapeana ni narei, ega ta pei nigo 
sikim̃a mau. 

18Go p̃a noa ki narei, p̃a naga, Kuga tum̃amu tapugoro mu raki matamai, go kuga 
wo gani navinaga: nalakena ku dagi nadaliga ni Yehovah, doko do naga, Sei ega 
tua gami navinaga naga auga kanikani, nalakena sala vea au doko p̃ia doko 
Ityipt? Nalakena tea wanogoe Yehovah ega wo dua mu navinaga, go kuga wo 
ganikani. 

19Kuga wo da ganikani naaleatia ega sikai maau mau, kite naaleatia ega rua mau, 
kite naaleatia ega lima mau, kite naaleatia ega rualima mau, kite naaleatia ega 
rualima dua mau; 

20Ma kuga wo ganikani atelagi sikai ega mamau, pa pa ega wo m̃elu dua ki 
nap̃araerae ni nagisumu, po pei tea mamaragokiana paki mu: nalakena ku 
dip̃adoa Yehovah waina e doko m̃aleoputo kakamu doko, go ku dagi naraena, 
doko do naga, Ekasana au m̃elu dua ki Ityipt umai? 

21Go Moses e naga, Narei waina kinau a doko m̃aleoputo kakada, eu pei 
naatam̃oli manu p̃onotia latesa waina eu surata; go nigo ku naga, Aga wo dua ra 
navinaga, naga euga kanikani atelagi sikai ega mamau. 

22Navata maga ni shiip go ni naninani, go navata maga ni kau euga madeada pei 
tea maripunueana, naga euga kanikani po dawosa, kite? Kite naika maga mamau 
puti ni natasi euga madeada pei tea viragi‐saisai‐kiana naga euga kanikani po 
dawosa, kite? 

23Go Yehovah e noa ki Moses, e naga, Naru ni Yehovah e po puru, kite? P̃a wo 
punusi navasaana aginau, e pe wo pei lomau, kite e pe wo dika. 

24Go Moses e dave pano, po noakisai narei ki navasaana maga ki Yehovah: go e 
piragi saisai ki naatam̃oli rualima larua ni tea matua maga ni narei, po lawo ki 
da eu du dalivirigoro Tap̃aup̃au. 

25Go Yehovah e siwo umai e doko napopouru, po pasa paki nia, po dape kovai 
naatana waina e doko asa, po doropusi a e doko tea matua rualima larua 
wanogoe: go e pakilina, ragi waina naatana e lawo ara, naga eu peanoasai, ma eu 
paka sikai maau mari a, po da moro mari a mau. 

26Ma naatam̃oli dua ero ko doko tokora ni nam̃enakiana doko, sikai nagisana 
Eldad, go kerua nagisana Medad: go naatana e lawo ara; go ero pei tea maga 
seara kakada waina nagisada eu pei tea midiriana, ma ero da m̃elu dua ki tokora 
ni nam̃enakiana paki Tap̃aup̃au pano mau: go ero peanoasai tokora ni 
nam̃enakiana. 

27Go natureai sikai e sava pano po noa ki Moses asa, e naga, Eldad go Medad ero 
do peanoasai tokora ni nam̃enakiana. 

28Go Yoshua natu ni Nun, tea suasua ki Moses, tea matadoaana aneana maga 
sikai kakada, e pasadara, po naga, Nawota aginau, nawota Moses, p̃a tip̃agoro ra. 

29Go Moses e noa ki nia, e naga, Nigo ku dotowo kasua nalakena kinau, kite? 
Narei mamau puti ki Yehovah eu pe vei profeta maga, naga Yehovah e pe 
toropusi naatana e pe toko ara, e pe wia! 

30Go Moses e liliu paki tokora ni nam̃enakiana, nara ma tea matua maga ni Israel 
eu mamau. 

31Go nalagi sikai e m̃elu Yehovah po pano, po piragi kuel maga pae natasi umai, 
go eu dowo m̃aladigi ki tokora ni nam̃enakiana, nasurataana e alagoro pei 
naaleatia sikai taleva sikai kakana, go nasurataana e alagoro pei naaleatia sikai 
taleva kerua kakana, dalivirigoro tokora ni nam̃enakiana, go eu pakanoe 
navanua navakipuaana kakada narae ni natano e alagoro pei kubit dua. 

32Go narei eu da maturu mau naaleatia mamau wanogoe, go p̃ogi ki nia mamau, 
go matamai ki nia mamau, ma eu doko do pila daua ki kuel maga: go tea waina e 

pila daua ki tea kiki, e pila daua ki omer rualima sikai: go eu dum̃ada madeada 
peravera ki da usuraki tokora ni nam̃enakiana daliviri. 

33Go ragi waina nap̃okasi kakada e ko doko namawota ni napatida, e ko da pei 
tea katip̃oraeana mau, namaetoana ki Yehovah e pavaga dip̃a narei, go Yehovah 
e atugi narei ki naatugiana warua liu sikai. 

34Go eu soso nagisa ni tokora wanogoe ki Kibroth‐hattaavah: nalakena tokora 
wanogoe eu ova ki narei maga waina eu mari namasauana sa. 

35Narei eu m̃elu dua ki Kibroth‐hattaavah po surata paki Haseroth pano; go eu 
m̃enaki doko Haseroth doko. 

Numbers 12 

1Go Miriam go Aaron ero pasa dip̃a Moses nalakena nagoroi ni Kush waina 
Moses e dawiri a: nalakena e dawiri nagoroi sikai ni Kush. 

2Go ero naga, Yehovah e pasa paki Moses e sikina, kite? E da moro pasa paki gami 
mau, kite? 

3Go Yehovah e dogo e. Go naatam̃oli wanogoe Moses e pei tea matemate liu 
naatam̃oli maga mamau puti waina eu doko narae ni maramana. 

4Go Yehovah e pasa paki Moses, go paki Aaron, go paki Miriam, po naga, Nimu 
dolu kuga mamau puti dave umai paki tap̃aup̃au ni nasaisaiana. 

5Go eu dave umai. Go Yehovah e siwo umai, e doko tea lawodu sikai ni 
napopouru, po lawodu namata ni Tap̃aup̃au, po soso Aaron go Miriam: go ero 
dave umai. 

6Go e naga, Koroga rogo navasaana aginau maga: profeta sikai e pe toko 
m̃aleoputo kakamu, kinau Yehovah a pe wo dum̃agu mari au a pe vei tea ataeana 
paki nia doko navunusiana sikai, a pe wo pasa pusum̃aki paki nia doko nap̃erea 
sikai. 

7Tea suasua aginau e da dapala nogoe mau; nae e pei lomau doko nasum̃a aginau 
mamau: 

8Aga wo pasa pusum̃aki paki nia nagole paki nagole dokolina, go ega ta pae 
navasamaluluakiana maga mau; go ega wo leo punusi natakiusiana ni Yehovah: 
nalakena tea wanogoe ekasana koro da mataku mau naga koroga vasa dip̃a tea 
suasua aginau, dip̃a Moses? 

9Go namaetoana ki Yehovah e pavaga dip̃a ra; go e m̃elu pano. 

10Go napopouru e m̃elu dua ki elagi ni Tap̃aup̃au po pano; go p̃a leo, Miriam e po 
pei lepero, e dare dapala sno: go Aaron e leo punusi Miriam, go p̃a leo, e po pei 
lepero. 

11Go Aaron e noa ki Moses, e naga, Nawota aginau O, a pavara ni ko, p̃a ta 
doropusi namarinaleosaana ega toko gami mau, nalakena au mari 
manumatavusa, go nalakena au mari naleo sa. 

12A pavara ni ko, ega ta dakiusi tea mate sikai mau, waina nap̃okasina e sirinopu 
ragi waina e pakilina m̃elu nap̃ele ni p̃ilana. 

13Go Moses e pioso paki Yehovah, doko do naga, P̃a mari pauri a, Sup̃e O, a pavara 
ni ko asa. 

14Go Yehovah e noa ki Moses, e naga, Tamana e pe taniu naraena, e pe ta maliere 
naaleatia larua, kite? Ega vei tea kokoro‐p̃onotiana etaku ni tokora ni 
nam̃enakiana naaleatia ega larua, go edaku ki tea wanogoe ega moro pei tea 
viragiana umai. 

15Go Miriam e pei tea kokoro‐p̃onotiana etaku ni tokora ni nam̃enakiana 
naaleatia larua: go narei eu da moro paki nasurataana mau pa pa Miriam e moro 
pei tea viragiana umai. 

16Go edaku ki tea wanogoe narei eu m̃elu dua ki Haseroth po moro surata 
nasurataana adeada pano, po m̃enaki doko masop̃alo ni Paran. 

Numbers 13 

1Go Yehovah e pasa paki Moses, po naga, 

2P̃a tip̃aki lua naatam̃oli maga pano, naga euga leo pavaraka navanua ni Kanaan, 
waina aga wo dua Israel natuna maga asa: p̃a tip̃aki lua naatam̃oli sikasikai m̃elu 
sara naworawora ni tamada maga, euga vei tea maraki adeada maga sikasikai 
sarasara ra. 

3Go Moses e dip̃aki lua ra m̃elu dua ki masop̃alo ni Paran pano, pataka ni 
natip̃akiana ki Yehovah: eu mamau puti pei nap̃au maga ni Israel natuna maga. 

4Go tea maga waia eu pei nagisada maga: ni naworawora ni Reuben, Shammua 
natu ni Sakkur. 

5Ni naworawora ni Simeon, Shafat natu ni Hori. 

6Ni naworawora ni Yudah, Kaleb natu ni Yefuneh. 

7Ni naworawora ni Issakar, Ikal natu ni Yosef. 

8Ni naworawora ni Efraim, Hoshea natu ni Nun. 

9Ni naworawora ni Benyamin, Palti natu ni Rafu. 

10Ni naworawora ni Sebulun, Caddiel natu ni Sodi. 

11Ni naworawora ni Yosef, waina e pei naworawora ni Manasseh, Caddi natu ni 
Susi. 

12Ni naworawora ni Dan, Ammiel natu ni Cemalli. 

13Ni naworawora ni Asher, Sethur natu ni Mikael. 

14Ni naworawora ni Naftali, Nahbi natu ni Vofsi. 

15Ni naworawora ni Cad, Ceuel natu ni Maki. 

16Tea maga wanogoe eu pei nagisa ni naatam̃oli maga waina Moses e dip̃aki lua 
ra pano naga euga leo pavaraka navanua. Go Moses e soso Hoshea, natu ni Nun, 
ki Yoshua. 

17Go Moses e dip̃aki lua ra pano naga euga leo pavaraka navanua ni Kanaan, e 
noa ki da, e naga, Kuga vae napua waia pae taleva ni Sauth, po sake paki tava 
maga pano: 

18Po leo punusi navanua naga e dapale sava; go narei waina eu doko asa doko 
naga eu pe kasua kite eu pe manainai, eu pe visa maau kite eu pe laapa; 

19Go navanua waina eu doko asa doko naga e pe wia kite e pe sa; go natokoana 
maga waina eu doko asa doko naga eu pe vei tokora ni nam̃enakiana, kite eu pe 
vei natokoana maga ni p̃aaka; 

20Go navanua naga e dapale sava, e pe m̃anopunopu kite e pe m̃agura, mala ni 
nakau e pe toko asa kite e pe tika. Go kuga viviari, po dape nawa ni navanua 
seara umai. Go ragi wanogoe e pei ragi ni takavea ni nawa ni vaine. 

21Go eu sake pano, po leo pavaraka navanua pae masop̃alo ni Sin pano pa pa liliu 
Rehob, paki tokora ni nasiliana paki Hamath. 

22Go eu pae taleva ni Sauth sake pano, po umai paki Hebron; go Ahiman, Sheshai, 
go Talmai, Anak natuna maga, eu doko tokora wanogoe doko. (Go Hebron e pei 
tea tavagiana natau larua sua, go eu moro davagi Soan doko Ityipt). 

23Go eu rumai paki nap̃aloa ni Eshkol, po dae kotovi ara sikai ni m̃okai ni nawa 
ni vaine, go eu pausi a ki nakau vavau sikai; go eu moro dape nawa ni 
pomekranet seara umai go nawa ni napuliva seara. 

24Tokora wanogoe e pei tea sosoana ki nap̃aloa ni Eshkol, nalakena m̃okai waina 
Israel natuna maga eu dae kotovi a asa. 

25Go eu leo pavaraka navanua naaleatia rualima pati, po moro liliu umai. 

26Go eu rumai paki Kadesh doko masop̃alo ni Paran punusi Moses, go Aaron, go 
nasaisaiana mamau ni Israel natuna maga; go eu dape navasaana umai noa ki da 
asa, go ki nasaisaiana mamau, po pisei ki da nawa ni navanua. 

27Go eu noa ki nia, eu naga, Au rumai paki navanua waina ku dip̃aki lua gami 
pano punusi a, go lomau e sara ki milk go ki honi; go tea waia e pei nawana. 

28Ma narei waina eu doko navanua wanogoe doko eu kasua, go natokoana maga 
eu pei tea p̃aakagoroana, go eu p̃arua: go au moro punusi Anak natuna maga eu 
doko asa doko. 

29Amalek e doko navanua ni Sauth doko: go naworawora ni Heth, go 
naworawora ni Yebus, go naworawora ni Amor, eu doko tava maga doko: go 
naworawora ni Kanaan eu doko nadigi ni natasi doko, go nadigi ni Yordan. 

30Go Kaleb e mari narei eu punuta narae ni Moses, po naga, Tuga m̃araverave 
sake pano, po peani a; nalakena tu mariatae marimatua ki nia. 

31Ma naatam̃oli maga waina eu mamau pano, eu naga, Tu mari sap̃o sake pano 
dip̃a narei wanogoe; nalakena nara eu kasua do liu gida. 

32Go eu dape narogorogoana sa nalo ni navanua waina eu leo pavaraka asa paki 
Israel natuna maga, eu naga, Navanua wanogoe, waina au surata asa naga auga 
leo pavaraka asa, e pei navanua sikai waina e do gani dinomi naatatoko kakana 
maga; go narei mamau puti waina au punusi ra eu doko asa doko, eu pei 
naatam̃oli p̃atoko warua. 

33Go tokora wanogoe au punusi pule maga, Anak natuna maga: go au punusi 
naga kinami au dakiusi midiri, go e pei lomau namatada. 

Numbers 14 

1Go nasaisaiana mamau eu sike nadaleoda, po pioso kasua; go narei eu dagi p̃ogi 
wanogoe. 

2Go Israel natuna maga eu daururu dip̃a Moses go dip̃a Aaron: go nasaisaiana 
mamau eu noa ki da, eu naga, Au pe mate navanua ni Ityipt e pe wia! Kite au pe 
mate masop̃alo e pe wia! 

3Go ekasana Yehovah e piragi gami umai paki navanua waia, naga auga rowo ki 
lova? Nagoroi aginami maga go piakirikiri aginami maga euga vei tea vuti‐lua‐
pavakotoana sikai: e da p̃ia ki gami naga auga liliu paki Ityipt pano, kite? 

4Go eu dum̃ada noa ki da, eu naga, Tuga matadoa tea maraki sikai, go tuga liliu 
paki Ityipt. 

5Go Moses go Aaron ero dowo dap̃olosiwo narae ni nasaisaiana mamau ni Israel 
natuna maga. 

6Go Yoshua natu ni Nun go Kaleb natu ni Yefuneh, waina ero pei tea maga waina 
eu leo pavaraka navanua seara kakada, ero pua p̃orae sugoro adeada maga: 

7Go ero pasa paki nasaisaiana mamau ni Israel natuna maga, po naga, Navanua 
wanogoe waina au surata duaduru asa naga auga leo pavaraka asa, e pei 
navanua wia liu sikai. 

8Yehovah e pe midoaki m̃ata ki gida, e pe wo piragi gida pano paki navanua 
wanogoe, po dua gida asa; navanua sikai waina e sara ki milk go ki honi. 

9Ma kuga ta mari p̃auluulu dip̃a Yehovah mau, go kuga ta matau ki narei ni 
navanua wanogoe mau; nalakena eu pei navinaga anigida: melu adeada e pei tea 
tapeluaana kiada, go Yehovah e pei tea anigida: kuga ta matau ki da mau. 

10Ma nasaisaiana mamau eu noa naga euga nadi ra ki vatu. Go nasamasamaana 
ki Yehovah e pakilina ekopu ni tap̃aup̃au ni nasaisaiana, paki Israel natuna maga 
mamau puti. 

11Go Yehovah e noa ki Moses, e naga, Narei waia euga tip̃adoa au pa pa paki seve 
ragi? Go euga ta saralomau au pa pa paki seve ragi, go a mari navaivaiana laapa 
m̃aleoputo kakada? 

12Aga wo atugi ra ki nasasanaana sa, po dape lua p̃aumaso adeada kiada, go aga 
wo mari ko p̃a vei nalauna sikai waina ega warua liu po kasua liu ra. 

13Go Moses e noa ki Yehovah, e naga, Go naka ni Ityipt euga wo dogo e; nalakena 
ku piragi narei waia m̃elu m̃aleoputo kakada sake umai ki nakasuaana warua 
anigo; 

14Go nara euga wo noakisai naatatoko maga ni navanua wanogoe asa: nara eu 
dogo sua naga nigo Yehovah ku doko m̃aleoputo ni narei waia; nalakena nigo 
Yehovah ku pei tea vunusiana narae paki narae, go napopouru anigo e do 
lawodu dap̃augoro ra, go ku do pea ki da pano, doko tea lawodu sikai ni 
napopouru aleati, go doko tea lawodu sikai ni nakapu p̃ogi. 

15Go ku pe mari punue narei waia dakiusi eu pe vei naatam̃oli sikai maau, 
nalauna maga waina eu dogo narogoana kakam̃a eu pe wo pasa, doko do naga, 

16Nalakena Yehovah e mari sap̃o piragi narei waia umai paki navanua waina e 
pivisa paki da naga ega tua ra asa, nalakena tea wanogoe e atugi ra masop̃alo. 

17Go a pavara ni ko, nakasuaana ki Yehovah ega wo p̃arua, dakiusi waina ku noa 
e, doko do naga, Yehovah e daliali namaetoana, 

18go e p̃arua nadodomiana, e do dape lua namarinaleotageleana go natapiriana, 
go waina ega wo da noa naga sogi e puoli mau; e do parati natuda 
namarinaleotageleana ki tamada, tagona ketolu go kevati. 

19P̃a magi narei waia midoakikorokoro namarinaleotageleana adeada, a pavara 
ni ko asa, ega vae nadodomiana warua anigo, go ega tapala waina ku magi narei 
waia midoakikorokoro ra, pae ragi waina eu doko Ityipt pa pa paki ragi waia. 

20Go Yehovah e naga, A po madeada midoakikorokoro ra, pataka ni navasaana 
anigo: 

21Ma e pei lomau, kinau a mauri, go maramana mamau ega vura ki 
nasamasamaana ki Yehovah; 

22Nalakena naatam̃oli maga mamau puti wanogoe waina eu punusi 
nasamasamaana aginau, go navaivaiana aginau maga, waina a mari ra Ityipt go 
masop̃alo, ma eu maridogo au sala kerualima waia, go eu da dogo parati ki 
nadaleogu mau; 

23Nara euga wo da punusi navanua wanogoe mau waina a pivisa paki tamada 
maga naga aga tua ra asa, go tea maga waina eu dip̃adoa au, nara ma euga wo da 
punusi a mau: 

24Ma tea suasua aginau Kaleb, nalakena naatana mamau sikai e doko asa, go e 
pakavuro dausi au, ega vei nae waina aga wo piragi a umai paki navanua waina 
e paki asa pano: go naworana ega wo peanipioli ki nia. 

25Go Amalek go naworawora ni Kanaan eu doko nap̃aloa doko: matamai kuga 
maradoa, go kuga vaki masop̃alo pano, kuga vae napua waina e paki Natasi ni 
Nam̃om̃o. 

26Go Yehovah e pasa paki Moses, go paki Aaron, 

27po naga, Pa pa paki seve ragi aga soki nasaisaiana sigisigileo waia, waina eu do 
daururu dip̃a au? A po dogo sua nataururuana maga ki Israel natuna maga, 
waina eu do daururu asa dip̃a au. 

28P̃a noa ki da, p̃a naga, Yehovah e naga, Kinau a mauri doko, go dapala waina 
nimu ku pasa nadaligagu, dapala nogoe kinau aga wo mari a paki mu: 

29Nap̃atoko mate animu maga euga rowo masop̃alo waia; go nimu tea mamau 
puti kakamu waina ku pei tea veveana, tea ni natau rualima dua go do liu, waina 
ku daururu dip̃a au, 

30Kuga wo da umai paki navanua wanogoe mau, waina a pivisa nalo kakana naga 
aga mari mu naga kuga toko asa doko, ma Kaleb natu ni Yefuneh, go Yoshua natu 
ni Nun, nara sikida eroga vaki asa. 

31Ma piakirikiri animu maga, waina ku noa naga euga wo pei tea vuti‐lua‐
pavakotoana sikai, nara aga wo piragi ra umai, go nara euga wo atae navanua 
waina nimu ku po dip̃adoa e. 

32Ma nimu, nap̃atoko mate animu maga euga rowo masop̃alo waia. 

33Go natumu maga euga vei tea vanovano maga masop̃alo natau rualima pati, go 
euga tapetape namaripeleana animu maga, pa pa nap̃atoko mate animu maga 
euga mamau puti mavunuvunu masop̃alo. 

34Ega tapala naveveana ni naaleatia maga waina ku doko do leo pavaraka 
navanua, naaleatia rualima pati, natau sikai ega tip̃a naaleatia sikai, ega tapala 

nogoe kuga tapetape namarinaleotageleana animu maga, natau rualima pati, go 
kuga atae navanop̃otaana aginau. 

35Kinau Yehovah a po pasa, a naga, E pei lomau, aga wo mari tea wanogoe paki 
nasaisaiana sigisigileo mamau waia, waina eu pei tea viragi‐saisaikiana dip̃a au: 
euga wo pei tea dinomiana masop̃alo waia, go tokora wanogoe euga wo mate 
asa. 

36Go naatam̃oli maga wanogoe, waina Moses e dip̃aki lua ra pano naga euga leo 
pavaraka navanua, go waina eu liliu umai, po mari nasaisaiana mamau eu 
daururu dip̃a e, waina eu dape narogorogoana sa sikai nalo ni navanua wanogoe 
umai, 

37Naatam̃oli maga wanogoe, waina eu dape narogorogoana sa sikai nalo ni 
navanua wanogoe umai, eu mate ki nasasanaana sa narae ni Yehovah. 

38Ma Yoshua natu ni Nun, go Kaleb natu ni Yefuneh, waina ero pei naatam̃oli 
maga waina eu paki navanua wanogoe naga euga leo pavaraka asa seara kakada, 
nara ero dua maau ero mauri doko. 

39Go Moses e dogorogo ki nanoaana maga wanogoe paki Israel natuna maga 
mamau puti: go narei eu susue p̃arua. 

40Go eu duleana malip̃ogi loaloa, po sake paki nam̃asua ni tava pano, eu naga, 
Kuga leo, tu doko nea, go tuga sake paki tokora waina Yehovah e pasa ki gida 
asa: nalakena tu mari naleo sa. 

41Go Moses e naga, Ekasana kuga tapiri natip̃akiana ki Yehovah, nalakena ega 
wo da disu p̃ia mau? 

42Kuga ta sake pano mau, nalakena Yehovah e da sikoti mu doko mau; naga kuga 
ta pei tea atugiana narae ni tea kokona ki mu maga mau. 

43Nalakena tea ni Amalek go naworawora ni Kanaan eu doko naraemu tokora 
wanogoe, go kuga rowo ki lova: nalakena ku dawasi pano po da moro dausi 
Yehovah mau, nalakena tea wanogoe Yehovah ega wo da sikoti mu doko mau. 

44Ma eu mari p̃auluulu sake paki nam̃asua ni tava pano: ma areka ni 
navasasokiana ki Yehovah, go Moses, ero da m̃elu dua ki tokora ni nam̃enakiana 
pano mau. 

45Go tea ni Amalek eu siwo umai, go naworawora ni Kanaan waina eu doko tava 
wanogoe doko, po atugi ra po marimatua ki da, pano pa pa liliu Hormah. 

Numbers 15 

1Go Yehovah e pasa paki Moses, po naga, 

2P̃a vasa paki Israel natuna maga, po noa ki da, p̃a naga, Ragi waina kuga wo 
umai doko sua navanua waina kuga wo doko asa doko, waina kinau a dua mu 
asa, 

3Go kuga wo mari navituaana sikai ni nakapu paki Yehovah, navituaana 
tap̃arakiana sikai, kite naviriana sikai, naga kuga vakavuro nasaiana sikai, kite 
waina e pe vei navituaana suasuakiana sikai, kite e pe vei nasaisaiana 
tatutakiana animu maga, naga ega mari tea ni nap̃o wia paki Yehovah, m̃elu 
navata ni katel, kite m̃elu navata ni shiip: 

4Naata waina ega vitua ki naviriana ni navinaga aneana sikai paki Yehovah, ega 
vitua ki navituaana sikai ni flaur ni kekerualima sikai ni efah sikai ni flaur wia, 
tea sarisariana pilake namagovai kevati ni hin sikai ni naroro: 

5Go p̃a mari m̃ata ki waine naga ega vei navituaana takiana sikai, namagovai 
kevati ni hin sikai ega vilake navituaana tap̃arakiana kite naviriana, ega vilake 
shiip natuna sikasikai. 

6Kite e pe vei shiip anoai sikai, p̃a mari m̃ata ki kekerualima dua ni efah sikai ni 
flaur wia, tea sarisariana pilake namagovai ketolu ni hin sikai ni naroro, naga 
ega vei navituaana ni flaur sikai. 

7Go p̃a vitua ki namagovai ketolu ni hin sikai ni waine, naga ega vei navituaana 
takiana sikai, tea ni nap̃o wia paki Yehovah. 

8Go ragi waina p̃a mari m̃ata ki kau anoai sikai naga ega vei navituaana 
tap̃arakiana sikai, kite naviriana sikai, kite naga ega vakavuro nasaiana sikai, 
kite ega vei navituaana maga ni natam̃ateana paki Yehovah: 

9P̃a vitua ega vilake kau natuna wanogoe ki navituaana sikai ni flaur 
kekerualima dolu ni efah sikai ni flaur wia, tea sarisariana pilake namagovai 
sikai ni hin sikai ni naroro. 

10Go p̃a vitua ki waine namagovai sikai ni hin sikai naga ega vei navituaana 
takiana sikai, navituaana tap̃arakiana sikai, tea ni nap̃o wia paki Yehovah. 

11Ega vei tea mariana ega tapala nogoe raki kau anoai sikai, kite raki shiip anoai 
sikai, kite raki shiip natuna anoai sikai, kite raki naninani natuna sikai, ega 
sikasikai sarasara ra. 

12Pataka ni naveveana kakada waina p̃a mari m̃ata ki da, p̃a mari ega tapala 
nogoe paki da sikasikai sarasara ra. 

13Naatatoko mamau puti euga mari naleo maga wanogoe ega tapala nogoe, euga 
vitua ki navituaana tap̃arakiana sikai, tea ni nap̃o wia paki Yehovah. 

14Go nam̃enaki‐atatoko sikai e pe m̃enaki sikoti mu, kite te naata e pe toko 
m̃aleoputo kakamu usuraki tagona animu maga, go e pe masauna naga ega vitua 

ki navituaana tap̃arakiana sikai, tea ni nap̃o wia paki Yehovah; dapala waina 
nimu ku mari a, dapala nogoe nae ma ega moro mari a. 

15Nasaisaiana mamau puti, nimu ma nam̃enaki‐atatoko waina e pe m̃enaki sikoti 
mu doko, kuga toko etano ni natawonakiana sikai maau, natawonakiana sikai 
waina ega tu du po du mau du usuraki tagona animu maga: dapala waina nimu 
ku doko, dapala nogoe nam̃enaki‐atatoko waina e m̃enaki sikoti mu nae ma ega 
moro doko, narae ni Yehovah. 

16Nawotaeana sikai maau go navasap̃otaeana sikai maau ega vei animu go agi 
nam̃enaki‐atatoko waina e m̃enaki sikoti mu. 

17Go Yehovah e pasa paki Moses, po naga, 

18P̃a vasa paki Israel natuna maga, po noa ki da, p̃a naga, Ragi waina kuga wo 
umai doko sua navanua waina aga viragi mu umai paki asa, 

19Ega wo doko, ragi waina kuga wo gani navinaga ni navanua, naga kuga vitua 
ki navituaana sikosikoviana sikai paki Yehovah. 

20Kuga vitua ki keke sikai ni takavea ni flaur animu naga ega vei navituaana 
sikosikoviana sikai: kuga vitua ki nia naga ega vei navituaana sikai m̃elu malo 
wokalesue. 

21Kuga vitua ki navituaana sikosikoviana sikai ni takavea ni flaur animu paki 
Yehovah usuraki tagona animu maga. 

22Go ku pe mari sap̃o, po da pavaigoro natip̃akiana maga mamau puti wanogoe 
mau, waina Yehovah e noa ki Moses asa, 

23Tea mamau puti waina Yehovah e dip̃aki mu asa pae nam̃elearu ni Moses, pae 
naaleatia waina Yehovah e dip̃aki Moses asa pano usuraki tagona animu maga; 

24Ega wo doko, waina e pe vei tea mariana pae nasalup̃eana, go nasaisaiana eu 
pe ta atae a mau, ega wo doko naga nasaisaiana mamau euga vitua ki kau natuna 
anoai sikai naga ega vei navituaana tap̃arakiana sikai, tea ni nap̃o wia paki 
Yehovah, ega vilake navituaana ni flaur kakana, go navituaana takiana kakana, 
ega vataka ni natawonakiana, go naninani anoai sikai naga ega vei navituaana 
sikai ni namarinaleosaana. 

25Go tea viri ega magi nasaisaiana mamau ni Israel natuna maga mari 
natap̃augoroana, go ega wo madeada pei tea midoakikorokoroana; nalakena e 
pei nasalup̃eana sikai, go eu dape naviriana ni navinaga adeada umai, 
navituaana tap̃arakiana sikai paki Yehovah, go navituaana ni namarinaleosaana 
adeada paki narae ni Yehovah, dip̃a nasalup̃eana adeada: 

26Go nasaisaiana mamau ni Israel natuna maga euga madeada pei tea 
midoakikorokoroana, nara ma nam̃enaki‐atatoko waina e m̃enaki m̃aleoputo 
kakada; nalakena eu mamau puti mari a pae nasalup̃eana. 

27Go naatam̃oli sikai e pe mari naleo sa, e pe vae nasalup̃eana, e pe wo pitua ki 
naninani goroi sikai tea ni natau sikai, naga ega vei navituaana ni 
namarinaleosaana sikai. 

28Go tea viri ega magi naata waina e pe mari sap̃o, waina e pe mari naleo sa pae 
nasalup̃eana, ega maneana mari natap̃augoroana narae ni Yehovah, naga ega 
maneana mari natap̃augoroana; go ega maneana pei tea midoakikorokoroana. 

29Kuga veani nawotaeana sikai maau agi naatam̃oli waina e pe mari te navatuna 
pae nasalup̃eana, agi naatatoko ni Israel natuna maga, go agi nam̃enaki‐atatoko 
waina e pe m̃enaki m̃aleoputo kakada. 

30Ma naata waina e pe mari te navatuna ki namarilagilagiana, e pe vei naatatoko 
kite e pe vei nam̃enaki‐atatoko, naata wanogoe e pe vasa sa ki Yehovah; go naata 
wanogoe ega vei tea taeluaana m̃elu dua ki narei aneana. 

31Nalakena e dip̃adoa navasaana ki Yehovah, po dapiri natip̃akiana aneana; 
nalakena tea wanogoe naata wanogoe ega vei tea taeluaana, 
namarinaleotageleana aneana ega toko asa. 

32Go ragi waina Israel natuna maga eu doko masop̃alo doko, eu pap̃ai naatam̃oli 
sikai waina e do p̃owota naaleatia ni sabbath. 

33Go tea maga waina eu pap̃ai a ragi waina e do p̃owota, eu piragi a umai punusi 
Moses go Aaron, go nasaisaiana mamau. 

34Go eu pitua ki nia paki navavaigoroana, nalakena e ko da pei tea noap̃otaeana 
nasava waina ega vei tea mariana paki nia. 

35Go Yehovah e noa ki Moses, e naga, Naatam̃oli wanogoe ega vei tea toropusiana 
paki namateana: nasaisaiana mamau euga nadi a ki vatu etaku ni tokora ni 
nam̃enakiana. 

36Go nasaisaiana mamau eu piragi a paki etaku ni tokora ni nam̃enakiana, po 
nadi a ki vatu, go e mate; dapala waina Yehovah e dip̃aki Moses asa. 

37Go Yehovah e pasa paki Moses, po naga, 

38P̃a vasa paki Israel natuna maga, po dip̃aki da naga euga vausoki tea 
matasereserea maga doko namatap̃ago ni sugoro adeada maga usuraki tagona 
adeada maga, go naga euga vausoki tea matasereserea maga ni nalolo kesakesa 
maga. 

39Go ega manimu pei tea matasereserea sikai, naga kuga to leo punusi a, po 
midoaki parati ki natip̃akiana maga mamau puti ki Yehovah, po mari pataka da; 
go naga kuga ta do dausi namasauana ki nap̃op̃omu go ki namatamu maga mau, 
dakiusi waina ku pea do dausi pele ara: 

40Naga kuga midoaki parati ki po mari natip̃akiana aginau maga mamau puti, po 
pei tea tapu paki Sup̃e animu. 

41Kinau a pei Yehovah Sup̃e animu, waina a piragi mu m̃elu dua ki navanua ni 
Ityipt umai, naga aga vei Sup̃e animu: kinau a pei Yehovah Sup̃e animu. 

Numbers 16 

1Go Korah, natu ni Ishar, natu ni Kohath, natu ni Levi, nara ma Dathan go Abiram, 
Eliab natuna maga, go On, natu ni Peleth, Reuben natuna maga, eu piragi 
naatam̃oli maga: 

2Go eu duleana narae ni Moses, nara ma Israel natuna maga seara kakada, tea 
maraki p̃onotia dua rualima takuna lima ni nasaisaiana, tea matadoaana maga 
m̃elu nasaisaiana, naatam̃oli rogoana maga: 

3Go eu dum̃ada saisai ki da dip̃a Moses go dip̃a Aaron, po noa ki da, eu naga, 
Nimu koro do dum̃amu dape mu sake, go nasaisaiana mamau eu dapu, sara 
naata sikasikai kakada, go Yehovah e doko sikoti ra doko: go ekasana koro do 
dum̃amu sike mu pakilagi dap̃au nasaisaiana ki Yehovah? 

4Go ragi waina Moses e dogo e, e dowo dap̃olosiwo: 

5Go e pasa paki Korah go paki taua aneana maga, po naga, Matamai malip̃ogi 
Yehovah ega wo pisei ki gida sei waina eu pei tea aneana, go sei waina e dapu, 
go ega wo mari a ega vaki m̃aladigi ki nia: tea waina Yehovah ega wo matadoa e, 
ega wo mari a ega vaki m̃aladigi ki nia. 

6Kuga mari ega tapala nea, Korah, nimu ma taua anigo: kuga tape lasa maga ni 
tea ni nap̃o wia; 

7Po doropusi nakapu vavaga ega toko ara, po doropusi tea ni nap̃o wia ara narae 
ni Yehovah matamai: go ega wo doko naga naatam̃oli waina Yehovah ega 
matadoa e, ega wo dapu: ku do dum̃amu dape mu sake, nimu Levi natuna maga. 

8Go Moses e noa ki Korah, e naga, Kuga taki dorogo, nimu Levi natuna maga: 

9Ku midoa ki nia naga e da pei te navatuna mau, waina Sup̃e ki Israel e mari 
masale ki mu m̃elu nasaisaiana ni Israel, naga ega mari mu kuga vaki m̃aladigi ki 
nia; naga kuga mari nawosiana ni nasuasuaana ni nasum̃atokoana ki Yehovah, 
go naga kuga tu narae ni nasaisaiana po madeada suasua; 

10Go naga e mari mu ku paki m̃aladigi ki nia, nimu ma taimu Levi natuna maga 
mamau puti, kite? Go ku moro masauna naga kuga vei tea viri maga, kite? 

11Nalakena tea wanogoe nimu ma taua anigo ku mamau puti saisai dip̃a 
Yehovah: go Aaron, nae e pei sei naga ku daururu dip̃a e? 

12Go Moses e dip̃aki lua po soso Dathan go Abiram, Eliab natuna maga, naga 
eroga umai punusi a: go ero naga, Aroga wo da paloti punusi ko mau: 

13E pei naleo kiki sikai naga ku piragi gami sake umai m̃elu dua ki navanua sikai 
waina e do sara ki milk go ki honi, naga p̃a mari punue gami masop̃alo, ma ku 
moro masauna naga p̃a tum̃am̃a mari ko p̃a vei tea maraki sikai dap̃au gami, 
kite? 

14Go ku da piragi gami umai paki navanua sikai waina e do sara ki milk go ki honi 
mau, go ku da dua gami naveaniana ni vanua maga go roara maga ni vaine mau: 
ku masauna naga p̃a asiri lua namata ni naatam̃oli maga wanogoe, kite? Aroga 
wo da paloti punusi ko mau. 

15Go Moses e maeto p̃arua, go e noa ki Yehovah, e naga, P̃a ta midoaki navituaana 
adeada mau: a da dape ass sikai kiada mau, go a da mari sa ki tea sikai kakada 
mau. 

16Go Moses e noa ki Korah, e naga, Nimu ma nasaisaiana mamau anigo, kuga 
mamau puti du narae ni Yehovah matamai, nigo, go nara, go Aaron, kuga mamau: 

17Go kuga tape lasa ni tea ni nap̃o wia animu sikasikai sarasara mu, po doropusi 
tea ni nap̃o wia ega toko ara, go kuga tape lasa ni tea ni nap̃o wia animu sikasikai 
sarasara mu umai paki narae ni Yehovah, lasa ni tea ni nap̃o wia p̃onotia dua 
rualima takuna lima; go nigo, go Aaron, koroga tape lasa ni tea ni nap̃o wia animu 
sikasikai umai. 

18Go eu dape lasa ni tea ni nap̃o wia adeada sikasikai sarasara ra, po doropusi 
nakapu vavaga ara, po doropusi tea ni nap̃o wia e doko ara, po lawodu namata 
ni tap̃aup̃au ni nasaisaiana sikoti Moses go Aaron. 

19Go Korah e piragi saisai ki nasaisaiana mamau dip̃a ra doko namata ni 
tap̃aup̃au ni nasaisaiana: go nasamasamaana ni Yehovah e pakilina ki 
nasaisaiana mamau. 

20Go Yehovah e pasa paki Moses go paki Aaron, po naga, 

21Koroga tum̃amu mari mu koroga tu uvea pa dua ki nasaisaiana waia, naga aga 
vaka sikai mari puoli ki da. 

22Go ero dowo dap̃olosiwo, po naga, Sup̃e O, Sup̃e ni naata ni sara nap̃okasi, 
naatam̃oli ega sikai maau e pe mari naleo sa, go ku pe wo maeto ki nasaisaiana 
mamau, kite? 

23Go Yehovah e pasa paki Moses, po naga, 

24P̃a vasa paki nasaisaiana, po naga, Kuga vaki uvea ki nasum̃atokoana ki Korah, 
Dathan go Abiram. 

25Go Moses e duleana po pano punusi Dathan go Abiram; go tea matua maga ni 
Israel eu dausi a pano. 

26Go e pasa paki nasaisaiana, po naga, Kuga m̃elu dua ki tap̃aup̃au maga ki 
naatam̃oli sigisigileo maga waia, a pavara ni mu asa, po da kisidogo te navatuna 
adeada sikai mau, mase ku pe vei tea maripuolikiana namarinaleosaana adeada 
maga mamau puti. 

27Go eu m̃elu dua ki nasum̃atokoana ki Korah, Dathan go Abiram: go Dathan go 
Abiram ero dave umai po lawodu namata ni tap̃aup̃au adeada maga, nara ma 
nagoroi adeada maga, go natuda naanoai maga, go piakirikiri adeada maga. 

28Go Moses e naga, Pae tea waia kuga wo atae naga Yehovah e dip̃aki lua au umai 
naga aga mari nawosiana mamau puti waia; nalakena a da mari a pae 
namidodoaana aginau mau. 

29Naatam̃oli maga waia eu pe mate namateana waina naatam̃oli maga mamau 
puti eu do mate asa, kite eu pe vei tea varatiana dakiusi waina naatam̃oli maga 
mamau puti eu do pei tea varatiana asa; Yehovah e pe ta dip̃aki lua au umai mau. 

30Ma Yehovah e pe mari naleo vau sikai, po mari natano e pe maga po dinomi 
puti ra, go sara naleo adeada maga, go eu pe siwo pulemauri paki Sheol pano; ku 
pe wo atae naga naatam̃oli maga waia eu midoaki p̃alo ki Yehovah. 

31Go e pakilina, ragi waina e pasa sua ki navasaana maga wanogoe, naga natano 
waina eu lawodu asa, e pamawota: 

32Go natano e maga, po dinomi puti ra, nara ma tea ni nasum̃a adeada maga, go 
naatam̃oli maga mamau puti waina eu pei agi Korah, go sara naleo adeada maga. 

33Go nara ma tea mamau puti adeada, eu siwo pulemauri paki Sheol pano: go 
natano e p̃osaegoro ra, go eu pano puoli m̃elu dua ki nasaisaiana. 

34Go Israel mamau puti waina eu doko dalivirigoro ra eu sava pano ragi waina 
eu dogo nakuapiosoana adeada: nalakena eu naga, Mase natano e pe moro 
dinomi gida. 

35Go nakapu vavaga e pae Yehovah umai, po gani dinomi naatam̃oli p̃onotia dua 
rualima takuna lima waina eu pitua ki tea ni nap̃o wia. 

36Go Yehovah e pasa paki Moses, po naga, 

37P̃a noa ki Eleasar natu ni Aaron tea viri, naga ega tape dakati lasa maga ni tea 
ni nap̃o wia m̃elu dua ki natap̃arakiana, go p̃a taperavera ki nakapu wanogoe; 
nalakena e dapu; 

38Lasa maga wanogoe ni tea ni nap̃o wia ki tea sigisigileo maga wanogoe waina 
eu mate dip̃a namarinaleosaana adeada, euga vei tea tuki‐p̃eleweleakiana naga 
euga vei tea welewelea manivenive maga naga euga tap̃augoro wede ni 

naviriana: nalakena eu pitua ki da narae ni Yehovah, nalakena tea wanogoe eu 
dapu: go euga wo magi Israel natuna maga pei navaivaiana sikai. 

39Go Eleasar tea viri e dape lasa maga ni brass ni tea ni nap̃o wia, waina tea maga 
waina nakapu e gani ra eu pitua ki da; go eu duki p̃elewelea ki da naga euga vei 
tea tap̃augoro sikai ni wede ni naviriana: 

40Naga ega magi Israel natuna maga pei namidoaki‐p̃arati‐kiana sikai naga tea 
ni nalauna p̃ota waina e da pei tea ni nawora ni Aaron mau, ega ta paki m̃aladigi 
naga ega tap̃ara ki tea ni nap̃o wia narae ni Yehovah mau; naga ega ta dakiusi 
Korah, go dakiusi taua aneana mau: dakiusi waina Yehovah e noa ki Eleasar ase 
pae nam̃elearu ni Moses. 

41Ma matamai ki nia nasaisaiana mamau ni Israel natuna maga eu daururu dip̃a 
Moses, go dip̃a Aaron, doko do naga, Nimu koro mari punue narei ki Yehovah. 

42Go e pakilina, ragi waina nasaisaiana eu saisai dip̃a Moses go dip̃a Aaron, naga 
eu leo paki tap̃aup̃au ni nasaisaiana: go p̃a leo, napopouru e kovagoro e, go 
nasamasamaana ni Yehovah e pakilina. 

43Go Moses go Aaron ero paki kivea ki narae ni tap̃aup̃au ni nasaisaiana. 

44Go Yehovah e pasa paki Moses, po naga, 

45P̃a m̃elu dua ki nasaisaiana waia pano, naga aga mari puoli ki da m̃araverave. 
Go ero dowo dap̃olosiwo. 

46Go Moses e noa ki Aaron, e naga, P̃a tape lasa ni tea ni nap̃o wia anigo, po 
doropusi nakapu vavaga asa m̃elu wede ni naviriana, po doro tea ni nap̃o wia 
ega toko asa, po dape a pano m̃araverave punusi nasaisaiana, po madeada mari 
natap̃augoroana: nalakena namaritausuana e dave m̃elu Yehovah; nasasanaana 
sa e po atulake. 

47Go Aaron e mari dakiusi waina Moses e noa ki nia asa, po sava paki m̃aleoputo 
ni nasaisaiana; go p̃a leo, nasasanaana sa e po atulake sua usuraki narei: go e 
doropusi tea ni nap̃o wia doko lasa, po magi narei mari natap̃augoroana. 

48Go e lawodu namawota ni tea mate go ni tea mauri; go nasasanaana sa e 
makoto. 

49Go tea maga waina eu mate ki nasasanaana sa wanogoe eu pei naatam̃oli tivilia 
sikai manu pati p̃onotia larua, masale ki tea maga waina eu mate nalo ni Korah. 

50Go Aaron e moro liliu punusi Moses doko namata ni tap̃aup̃au ni nasaisaiana: 
go nasasanaana sa e makoto. 

Numbers 17 

1Go Yehovah e pasa paki Moses, po naga, 

2P̃a vasa paki Israel natuna maga, po dape kiada tiko maga ega sikasikai pae 
nasum̃a maga ni tamada maga ki tea maraki adeada maga mamau puti ega vae 
nasum̃a maga ni tamada maga, tiko rualima sikai tamate dua: p̃a midiri nagisada 
ega toko adeada sikasikai. 

3Go p̃a midiri nagisa ni Aaron tiko ni Levi: nalakena tiko sikai ega vei agi nap̃au 
ni nasum̃a maga ni tamada maga ega sikasikai. 

4Go p̃a sawa ki da ekopu ni tap̃aup̃au ni nasaisaiana narae ni nanoasokisokiana, 
tokora waina aga sua mu asa. 

5Go ega wo pakilina, naga naatam̃oli waina aga wo matadoa e, tiko aneana ega 
wo siria: go aga wo mari kotovi nataururuana maga ki Israel natuna maga waina 
eu do daururu dip̃a ko asa. 

6Go Moses e pasa paki Israel natuna maga, go tea maraki adeada maga eu mamau 
puti dua e tiko maga, e sikasikai agi tea maraki sikai, pae nasum̃a maga ni tamada 
maga, tiko rualima sikai tamate dua: go tiko ki Aaron e pilake tiko adeada maga. 

7Go Moses e sawa ki tiko maga narae ni Yehovah ekopu ni tap̃aup̃au ni 
nanoasokisokiana. 

8Go e pakilina matamai ki nia, naga Moses e paki ekopu ni tap̃aup̃au ni 
nanoasokisokiana; go p̃a leo, tiko ki Aaron ni nasum̃a ni Levi e siria sua, go e do 
sirisiria po pum̃a, go e pukep̃ora po dau ki nawa amond matua. 

9Go Moses e piragi lua tiko maga mamau puti m̃elu dua ki narae ni Yehovah paki 
katama punusi Israel natuna maga: go eu leousiusi ra, po puati tiko adeada maga 
sikasikai. 

10Go Yehovah e noa ki Moses, e naga, P̃a tape liliua ki tiko ki Aaron ega moro 
doko narae ni nanoasokisokiana, naga ega vei tea vavaigoroana doko, ega magi 
tea mari p̃auluulu natuna maga pei navaivaiana sikai; naga p̃a mari kotovi 
nataururuana adeada maga dip̃a au, naga euga ta mate mau. 

11Go Moses e mari dapala nogoe: dakiusi waina Yehovah e dip̃aki nia asa, e mari 
dapala nogoe. 

12Go Israel natuna maga eu pasa paki Moses, po naga, P̃a leo, au do mate, au 
mavunuvunu, au mamau puti mavunuvunu. 

13Sara naata waina eu do paki m̃aladigi, waina eu do paki m̃aladigi ki 
nasum̃atokoana ki Yehovah, eu do mate: auga wo mamau puti mate puoli, kite? 

Numbers 18 

1Go Yehovah e noa ki Aaron, e naga, Nigo go natum̃a maga go nasum̃a ni tamam̃a 
maga, kuga mamau dapetape namarinaleotageleana ni tokora tapu: go nigo go 

natum̃a maga kuga mamau dapetape namarinaleotageleana ni navei‐teaviri‐ana 
animu. 

2Go taim̃a maga, naworawora ni Levi, naworawora ni tamam̃a, p̃a viragi ra umai 
paki m̃aladigi, naga euga vuluti ko, po manigo suasua: ma nimu ma natum̃a maga 
kuga mamau suasua narae ni tap̃aup̃au ni nanoasokisokiana. 

3Go euga vavaigoro natip̃akiana anigo, go naleo‐paratikiana ni naleo maga 
mamau puti ni Tap̃aup̃au: ma euga ta paki m̃aladigi ki lasa maga ni tokora tapu 
mau, go paki m̃aladigi ki wede ni naviriana, naga euga ta mate mau, nara ma 
nigo. 

4Go euga vuluti ko, po pavaigoro naleo‐parati‐kiana ni tap̃aup̃au ni nasaisaiana, 
nawosiana mamau puti ni nasuasuaana doko Tap̃aup̃au: go tea ni nalauna p̃ota 
sikai ega ta paki m̃aladigi ki mu mau. 

5Go kuga vavaigoro naleo‐parati‐kiana ni tokora tapu, go naleo‐parati‐kiana ni 
wede ni naviriana: naga namaritausuana ega ta moro doko Israel natuna maga 
mau. 

6Go kinau, p̃a leo, a po piragi lua taim̃a maga, naworawora ni Levi m̃elu 
m̃aleoputo ni Israel natuna maga: eu manimu pei navituaana sikai, navituaana 
sikai paki Yehovah, naga euga mari nawosiana ni nasuasuaana tap̃aup̃au ni 
nasaisaiana. 

7Go nimu ma natum̃a maga kuga mamau pavaigoro nawosiana ni navei‐tea‐viri‐
ana, nalo ni sara naleo ni wede ni naviriana, go nalo ni tea waina e doko ekopu 
ni tea taugoro‐p̃otae; go kuga suasua: a dua mu navei‐tea‐viri‐ana e pei 
navituaana sikai: go tea ni nalauna p̃ota sikai e pe vaki m̃aladigi, e pe wo pei tea 
toropusiana paki namateana. 

8Go Yehovah e pasa paki Aaron, po naga, Go kinau, p̃a leo, kinau a dua ko naleo‐
parati‐kiana ni navituaana sikosikoviana maga waina eu pei tea vituakiana paki 
nau, sara naleo waina Israel natuna maga eu pitua ki da, waina eu dapu, a dua 
ko ara nalakena navuvurai‐ki‐mu‐ana, nimu ma natum̃a maga, naga ega manimu 
pei natawonakiana sikai pa pa ega tu du po du mau du. 

9Tea waia ega vei tea anigo m̃elu naleo tapu liu maga, tea mautiana ki nakapu: 
sara naviriana ni navinaga adeada, sara navituaana ni flaur adeada, go sara 
navituaana ni namarinaleosaana, go sara navituaana ni natapiriana adeada, 
waina euga lagati dua au ara, euga wo dapu liu paki‐go go paki natum̃a maga. 

10P̃a kani a tokora tapu liu: naanoai mamau puti euga kani a; e pei tea tapu paki‐
go. 

11Go tea waia e pei tea anigo; navituaana sikosikoviana ni navituaana adeada, go 
navituaana salesaleakiana maga ni Israel natuna maga: a dua ko asa, nimu ma 
natum̃a naanoai maga go natum̃a nagoroi maga, naga euga manimu pei matele 



320 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

animu pa pa ega tu du po du mau du: sara naatam̃oli waina eu dautau ni nasum̃a 
anigo, euga kani a. 

12Tea wia liu ni naroro, go tea wia liu ni waine, go ni korn, tea vea ni takavea 
kakada maga waina eu pitua ki da paki Yehovah, kinau a dua ko ara. 

13Takavea ni nawa maga mamau puti ni navanua adeada, waina eu pitua ki da 
paki Yehovah, euga vei tea anigo; sara naatam̃oli waina eu dautau ni nasum̃a 
anigo, euga kani a. 

14Sara naleo tapugoroana doko Israel, euga vei tea anigo. 

15Tea mamau puti waina eu pea pakilina ni nap̃okasi waina eu pitua ki nia paki 
Yehovah, naatam̃oli go nalo tuavati, euga vei tea anigo: ma takalapa ni naatam̃oli, 
p̃a taulua ra, go tea vea ni nalo tuavati maga waina eu loa, p̃a taulua ra. 

16Go tea maga waina euga vei tea tauluaana, ni tea maga waina eu pei tea ni 
atelagi sikai go do liu, p̃a taulua ra, ega vae namidoaki‐p̃otae‐ana anigo, ki shekel 
ega lima, ega takiusi shekel ni tokora tapu (waina e pei cerah rualima dua). 

17Ma tea vea ni oks, kite tea vea ni shiip, kite tea vea ni naninani, p̃a ta daulua ra 
mau; nara eu dapu: p̃a meseura ki nadada wede ni naviriana, go p̃a tap̃ara ki 
nap̃eletiada ega vei naviriana sikai pae nakapu, ega vei tea ni nap̃o lolo sikai paki 
Yehovah. 

18Go nap̃okasida ega vei tea anigo, dakiusi nagorogoro salesaleakiana, go dakiusi 
namao ni matua, ega vei tea anigo. 

19Navituaana sikosikoviana maga mamau puti ni naleo maga waina eu dapu, 
waina Israel natuna maga eu pitua ki da paki Yehovah, kinau a dua ko ara, nimu 
ma natum̃a naanoai maga go natum̃a nagoroi maga, naga ega manimu pei 
natawonakiana sikai pa pa ega tu du po du mau du: e pei navasasokiana sikai ni 
natasimena waina ega tu du po du mau du narae ni Yehovah paki‐go go paki 
naworam̃a. 

20Go Yehovah e noa ki Aaron, e naga, P̃a wo da peani tea veanipiolikiana sikai 
navanua adeada mau, go p̃a wo da peani te matele sikai sikoti ra mau: kinau a 
pei matele anigo go tea veanipiolikiana anigo m̃aleoputo ni Israel natuna maga. 

21Go paki Levi natuna maga, p̃a leo, a dua ra kekerualima ni sara naleo ni Israel 
naga ega vei tea veanipiolikiana sikai, ega oli nawosiana ni nasuasuaana adeada 
waina eu suasua asa, nawosiana ni nasuasuaana tap̃aup̃au ni nasaisaiana. 

22Go Israel natuna maga euga ta moro paki m̃aladigi ki tap̃aup̃au ni nasaisaiana 
mau, mase eu pe tapetape namarinaleosaana, po mate. 

23Ma naworawora ni Levi euga mari nawosiana ni nasuasuaana tap̃aup̃au ni 
nasaisaiana, go nara euga tum̃ada dapetape namarinaleotageleana adeada: ega 
vei natawonakiana sikai waina ega tu du po du mau du usuraki tagona animu 

maga, go euga wo da peani tea veanipiolikiana sikai sikoti Israel natuna maga 
mau. 

24Nalakena kekerualima ni Israel natuna maga, waina euga vitua ki da naga euga 
vei navituaana sikosikoviana sikai paki Yehovah, kinau a dua naworawora ni 
Levi ara naga ega vei tea veanipiolikiana sikai: nalakena tea wanogoe a noa ki da 
naga euga wo da peani tea veanipiolikiana sikai sikoti Israel natuna maga mau. 

25Go Yehovah e pasa paki Moses, po naga, 

26Go p̃a sava paki naworawora ni Levi, po noa ki da, p̃a naga, Ragi waina kuga 
tape ki Israel natuna maga kekerualima waina a dua mu asa kiada naga ega vei 
tea veanipiolikiana animu, kuga vitua ki navituaana sikosikoviana sikai asa paki 
Yehovah, kekerualima sikai ni kekerualima. 

27Go navituaana sikosikoviana wanogoe waina kuga vitua ki nia, ega manimu pei 
tea midoakiana dapala e pe vei korn ni malo wokalesue, go dapala e pe vei 
navuraana ni m̃oru ni navasokiana ni nawa ni vaine. 

28Ega tapala nogoe kuga moro pitua ki navituaana sikosikoviana sikai paki 
Yehovah ni kekerualima mamau puti animu, waina kuga tape ra ki Israel natuna 
maga; go navituaana sikosikoviana wanogoe paki Yehovah, kuga tua Aaron tea 
viri asa. 

29Navituaana maga mamau puti waina euga vei tea vituakiana paki mu, kuga 
vitua ki navituaana visarasara maga paki Yehovah, m̃elu tea wia liu kakada, tea 
waina e pei tea tapugoroana. 

30Nalakena tea wanogoe, p̃a noa ki da, p̃a naga, Ragi waina kuga sikosikovi tea 
wia liu kakana, ega magi naworawora ni Levi pei tea midoakiana dapala e pe vei 
kekerualima ni tea ni malo wokalesue, go dapala e pe vei kekerualima ni 
navuraana ni m̃oru ni navasokiana ni nawa ni vaine. 

31Go kuga kani a te tokora sikai, nimu ma tea ni nasum̃a animu maga: nalakena 
e pei namoriana animu oli nasuasuaana animu tap̃aup̃au ni nasaisaiana. 

32Go ku pe sikosikovi tea wia liu kakana ega vea, ku pe wo da dapetape te 
namarinaleosaana sikai asa mau: ma kuga ta mari m̃oli ki naleo maga ki Israel 
natuna maga waina eu pei tea tapugoroana, mase ku pe mate. 

Numbers 19 

1Go Yehovah e pasa paki Moses, go paki Aaron, po naga, 

2Tea waia e pei natawonakiana ni nawotaeana waina Yehovah e pitip̃aki asa, 
doko do naga, P̃a noa ki Israel natuna maga, naga euga manigo dape kau natuna 
goroi sikai umai, tea miala sikai, tea mamaau p̃ia, waina nakau ni nanoa sikai e 
ko da doko asa mau. 

3Go kuga tua Eleasar tea viri asa, go nae ega viragi a paki etaku ni tokora ni 
nam̃enakiana, go naata sikai ega mari punue a naraena: 

4Go Eleasar tea viri ega tape kovai nadana ki nakinina, po paka larua meseura ki 
nadana paki kivea ki tap̃aup̃au ni nasaisaiana: 

5Go naata sikai ega tap̃ara ki kau natuna goroi wanogoe naraena; nawilina, go 
nap̃okasina, go nadana, go nataena, ega tap̃ara ki da: 

6Go tea viri ega tape kovai nakau sidar, go hussop, go tea miala‐kesakesa, po nadi 
ki da paki m̃aleoputo ni kau natuna goroi. 

7Go tea viri ega sarue sugoro aneana maga, go ega loloso, po edaku umai paki 
tokora ni nam̃enakiana, go tea viri ega ta pei tea mariana ega tautau mau pa pa 
paki ragi melu. 

8Go naata waina e dap̃ara ki kau natuna goroi ega sarue sugoro aneana maga, po 
loloso, po da pei tea mariana ega tautau mau pa pa paki ragi melu. 

9Go naatam̃oli sikai waina e dautau ega sara daua ki natano‐apu maga ni kau 
natuna goroi, po doropusi ra euga toko tokora tautau sikai etaku ni tokora ni 
nam̃enakiana, go ega magi nasaisaiana ni Israel natuna maga pei tea 
vavaigoroana naga ega vei noai ni natap̃augoroana: ega tap̃augoro 
namarinaleosaana. 

10Go naata waina ega sara daua ki natano‐apu maga ni kau natuna goroi, ega 
sarue sugoro aneana maga, go ega ta pei tea mariana ega tautau mau pa pa paki 
ragi melu mau: go ega magi Israel natuna maga, go magi nam̃enaki‐atatoko 
waina e m̃enaki m̃aleoputo kakada pei natawonakiana sikai pa pa ega tu du po 
du mau du. 

11Naata waina e pe kisidogo nap̃atoko mate ni naatam̃oli sikai, e pe wo loa doko 
naaleatia ega larua: 

12Naata wanogoe ega tum̃ana mari dautau ki nia naaleatia ketolu, go naaleatia 
kelarua ega wo pei tea mariana ega tautau: ma e pe ta dum̃ana mari dautau ki 
nia naaleatia ketolu mau, e pe wo da pei tea mariana ega tautau naaleatia 
kelarua. 

13Naata waina e pe kisidogo nap̃atoko mate ni naatam̃oli sikai, po da dum̃ana 
mari dautau ki nia mau, e pe mari nasum̃atokoana ki Yehovah naga e loa; go 
naata wanogoe ega vei tea taeluaana m̃elu dua ki Israel: nalakena noai ni 
natap̃augoroana e da pei tea meseurakiana asa, ega wo loa doko; naloaana 
aneana e doko asa doko. 

14Tea waia e pei nawotaeana nalo ni naatam̃oli sikai waina e pe mate ekopu ni 
tap̃aup̃au sikai: sara naata waina eu pe vaki ekopu ni tap̃aup̃au wanogoe, go sara 

naata waina eu pe toko ekopu ni tap̃aup̃au wanogoe doko, eu pe wo loa doko 
naaleatia ega larua. 

15Go sara lasa maga waina eu dika wogoro kakada, waina eu da pei tea 
wogoroana mau, eu mamau puti loa. 

16Go naata sikai waina e doko napega e pe kisidogo tea sikai waina e pei tea 
atugiana ki lova, kite nap̃atoko mate sikai, kite navatu ni naatam̃oli sikai, kite 
matigo sikai, e pe wo loa doko naaleatia ega larua. 

17Go nalo ni tea waina e pei tea mariana e loa, euga tape kovai natano‐apu maga 
ni nakapu ni navituaana ni namarinaleosaana, go noai mauri ega vei tea takiana 
asa lasa sikai: 

18Go naatam̃oli sikai waina e dautau ega tape hussop, po pupugi a noai wanogoe, 
po meseura ki nia paki tap̃aup̃au, go paki lasa maga mamau puti, go paki 
naatam̃oli maga waina eu doko tokora wanogoe, go paki naata waina e kisidogo 
navatu, kite tea maripunueana, kite tea mate, kite matigo: 

19Go naatam̃oli waina e dautau ega meseura ki nia paki tea waina e pei tea 
mariana e loa naaleatia ketolu, go naaleatia kelarua: go naaleatia kelarua ega 
mari a ega tautau; go ega tum̃ana sarue sugoro aneana maga, po loloso, go ega 
vei tea mariana ega tautau ragi melu. 

20Ma naatam̃oli waina e pei tea mariana e loa, go e da dum̃ana mari dautau ki nia 
mau, naatam̃oli wanogoe ega vei tea taeluaana m̃elu dua ki m̃aleoputo ni 
nasaisaiana, nalakena e mari tokora tapu ki Yehovah e loa: noai ni 
natap̃augoroana e da pei tea meseurakiana asa mau; nae e loa doko. 

21Go ega madeada pei natawonakiana sikai pa pa ega tu du po du mau du: go 
naata waina ega meseura ki noai ni natap̃augoroana, ega tum̃ana sarue sugoro 
aneana maga; go naata waina ega kisidogo noai ni natap̃augoroana ega wo loa 
doko pa pa paki ragi melu. 

22Go te navatuna waina naatam̃oli waina e loa e pe kisidogo e, e pe wo pei tea 
mariana e po loa; go naatam̃oli wanogoe, waina e pe kisidogo e, nae ma e pe wo 
loa doko pa pa paki ragi melu. 

Numbers 20 

1Go Israel natuna maga, nasaisaiana mamau puti, eu rumai paki masop̃alo ni Sin 
atelagi vea: go narei eu doko Kadesh doko; go Miriam e mate tokora wanogoe, 
po pei tea ovakiana tokora wanogoe. 

2Go noai waina nasaisaiana euga munugi a, e dika: go eu dum̃ada saisai ki da 
dip̃a Moses go dip̃a Aaron. 

3Go narei eu pululu ki Moses, po pasa, doko do naga, Au pe mate ragi waina 
taigami maga eu mate narae ni Yehovah, e pe wia! 

4Go ekasana ku piragi nasaisaiana ki Yehovah umai paki masop̃alo waia, naga 
auga mate asa, kinami ma katel aginami? 

5Go ekasana ku mari gami au m̃elu dua ki Ityipt sake umai, naga p̃a viragi gami 
umai paki tokora sa waia? E da pei tokora ni napati ni korn mau, kite ni napuliva, 
kite ni vaine, kite ni pomekranet; go noai waina auga munugi a e dika. 

6Go Moses go Aaron ero m̃elu dua ki narae ni nasaisaiana pano paki namata ni 
tap̃aup̃au ni nasaisaiana, po dowo dap̃olosiwo: go nasamasamaana ni Yehovah 
e pakilina ki da. 

7Go Yehovah e pasa paki Moses, po naga, 

8P̃a vuati tiko, po piragi saisai ki nasaisaiana, nimu ma taim̃a Aaron, go p̃a vasa 
paki vatu laketoko kivea ki namatada maga, naga ega vitua ki noai kakana; go p̃a 
madeada mari noai ega m̃elu vatu laketoko wanogoe: dapala nogoe p̃a wo dua 
nasaisaiana go katel adeada noai naga euga munu. 

9Go Moses e puati tiko m̃elu dua ki narae ni Yehovah, dapala waina e dip̃aki nia 
asa. 

10Go Moses go Aaron ero piragi saisai ki nasaisaiana kivea ki vatu laketoko, go e 
noa ki da, e naga, Kuga taki dorogo, nimu tea mari p̃auluulu maga; aroga manimu 
mari noai ega m̃elu vatu laketoko waia, kite? 

11Go Moses e sike nam̃elearuna, po paka rua p̃okati vatu laketoko ki tiko aneana: 
go noai e m̃elu vatu laketoko umai, go nasaisaiana eu munu, nara ma katel 
adeada maga. 

12Go Yehovah e noa ki Moses go ki Aaron, e naga, Nalakena koro da saralomau 
au mau, naga koroga mari au aga tapu namata ni Israel natuna maga, nalakena 
tea wanogoe koroga wo da piragi nasaisaiana waia umai paki navanua waina a 
dua ra asa mau. 

13Noai maga waia eu pei noai maga ni Meribah; nalakena Israel natuna maga eu 
pululu ki Yehovah, go e dum̃ana pisei ki nia ara naga e dapu m̃aleoputo kakada. 

14Go Moses e dip̃aki lua tea tautauana maga m̃elu dua ki Kadesh pano punusi 
nawota ni Edom, doko do naga, Taim̃a Israel e noa dapala nea, e naga, Nigo ku 
atae narogokitesaana mamau puti waina eu dowo gami: 

15Takana waina tamagami maga eu siwo paki Ityipt pano, go au doko Ityipt doko 
ragi varau sa; go naka ni Ityipt eu mari gami au dogokitesa, kinami ma tamagami 
maga: 

16Go ragi waina au pioso paki Yehovah, e dogo nadaleogami, po dip̃aki lua agelo 
sikai, po piragi lua gami m̃elu dua ki Ityipt sake umai: go p̃a leo, au doko Kadesh 
doko, natokoana sikai waina e doko namatap̃ago edaku ni navanua anigo: 

17P̃a suasua ki gami naga auga surata duaduru navanua anigo, a pavara ni ko asa: 
auga wo da surata vanua mau kite roara ni vaine, go auga wo da munu noai ni 
m̃oru noai maga mau: auga wo surata napua lapa ki nawota, auga wo da dawasi 
paki taleva ni matua mau kite paki taleva ni mawiri, pa pa auga wo surata liu 
kokoi anigo. 

18Go Edom e noa ki nia, e naga, P̃a wo da surata duaduru navanua aginau mau, 
mase a pe tave dip̃a ko ki lova. 

19Go Israel natuna maga eu noa ki nia, eu naga, Auga wo pae napua lapa sake 
pano: go au pe munu noai anigo, kinami ma katel aginau, a pe wo dua ko naulu 
kakana: p̃a suasua kinau naga aga surata duaduru, aga ta mari te navatuna mau. 

20Go e naga, P̃a wo da surata duaduru asa mau. Go Edom e dave dip̃a e, nara ma 
narei laapa, ki nam̃elearu kasua sikai. 

21Dapala nogoe Edom e da suasua ki Israel naga ega surata duaduru navanua 
aneana mau: nalakena tea wanogoe Israel e m̃elu dua ki nia po pano. 

22Go eu m̃elu dua ki Kadesh po surata pano: go Israel natuna maga, nasaisaiana 
mamau, eu rumai paki tava Hor. 

23Go Yehovah e pasa paki Moses go paki Aaron doko tava Hor, m̃aladigi ki kokoi 
ni navanua ni Edom, po naga, 

24Aaron ega vei tea saisaikiana paki narei aneana: nalakena ega ta paki navanua 
waina a dua Israel natuna maga asa mau, nalakena koro mari p̃auluulu dip̃a 
natip̃akiana aginau noai maga ni Meribah. 

25P̃a viragi Aaron go natuna Eleasar sake umai paki tava Hor. 

26Po duatilua sugoro maga ki Aaron, po sugoro natuna Eleasar asa: go Aaron ega 
mate tokora wanogoe, po pei tea saisaikiana paki narei aneana. 

27Go Moses e mari dapala waina Yehovah e pitip̃aki asa: go eu sake pano paki 
tava Hor, doko namata ni nasaisaiana mamau puti. 

28Go Moses e duatilua sugoro maga ki Aaron, po sugoro natuna Eleasar ara; go 
Aaron e mate tokora wanogoe nam̃asua ni tava: go Moses go Eleasar ero pae 
tava siwo umai. 

29Go ragi waina nasaisaiana mamau eu punusi naga Aaron e mate sua, nasum̃a 
mamau ni Israel eu dagisi Aaron naaleatia rualima dolu. 

Numbers 21 

1Go nawota ni Arad, naatam̃oli sikai ni Kanaan, waina e doko navanua ni Sauth, 
e dogo narogorogoana naga Israel eu pae napua ni Atharim umai; go e mari 
navakalo dip̃a Israel, po piragi lua pavakoto seara kakada. 

2Go Israel e sai nasaiana sikai paki Yehovah, po naga, Ku pe vitua ki narei waia 
paki nam̃elearugu, a pe wo mari puoli ki puti natokoana adeada maga. 

3Go Yehovah e daki dorogo paki nadaleo ni Israel, po pitua ki tea ni Kanaan paki 
nam̃elearuda; go eu mari puoli ki puti ra, go natokoana adeada maga: go nagisa 
ni tokora wanogoe e pei tea sosoana ki Hormah. 

4Go eu m̃elu dua ki tava Hor, po surata pae napua paki Natasi ni Nam̃om̃o, naga 
euga surata daliviri navanua ni Edom: go nap̃op̃o ni narei e dodosua p̃arua 
nalakena napua. 

5Go narei eu pasa dip̃a Sup̃e go dip̃a Moses, po naga, Ekasana ku piragi lua gami 
m̃elu dua ki Ityipt sake umai naga auga mate masop̃alo? Nalakena navinaga e 
dika, go noai e dika; go naatagami e mamarago ki navinaga sa waia. 

6Go Yehovah e dip̃aki lua m̃aata vivikati sa maga m̃aleoputo ki narei, go eu kati 
narei; go naatam̃oli laapa ni Israel eu mate. 

7Go narei eu rumai punusi Moses, po naga, Au po mari naleo sa, nalakena au pasa 
dip̃a Yehovah, go dip̃a ko; p̃a vavara ni Yehovah, naga ega tape lua m̃aata maga 
m̃elu dua ki gami pano. Go Moses e magi narei pavara. 

8Go Yehovah e noa ki Moses, e naga, P̃a tum̃am̃a manigo mari m̃aata vivikati sa 
sikai, po sike a nakau lawodu sikai: go ega wo pakilina, waina naata sikai e pe 
vei tea katiana, go e pe leo sake punusi a, e pe wo mauri. 

9Go Moses e mari m̃aata sikai ni brass, po sike a nakau lawodu sikai: go e 
pakilina, waina m̃aata sikai e pe kati te naata, go e pe leo sake punusi m̃aata ni 
brass wanogoe, e pe mauri. 

10Go Israel natuna maga eu moro surata nasurataana adeada, po m̃enaki Oboth. 

11Go eu m̃elu dua ki Oboth po surata pano, po m̃enaki Iye‐abarim, waina e doko 
masop̃alo doko leana dip̃a Moab, paki taleva ni elo sake. 

12Go eu m̃elu dua ki tokora wanogoe po surata pano, po m̃enaki nap̃aloa ni 
Sered. 

13Go eu m̃elu dua ki tokora wanogoe po surata pano, po m̃enaki taleva kerua ni 
Arnon, waina e doko masop̃alo, waina e m̃elu kokoi ni Moab, doko namawota ni 
Moab go ni naworawora ni Amor. 

14Nalakena tea wanogoe e pei tea atusiana tusi ni Navakalo maga ki Yehovah, 
Tea waina e mari a doko Natasi ni nam̃om̃o, Go doko noaisara maga ni Arnon. 

15Go doko nap̃ap̃a noaisara maga waina eu sara siwo paki natokoana ni Ar, Go 
waina e pei kokoi ni Moab. 

16Go eu m̃elu dua ki tokora wanogoe po surata paki Beer pano: tea wanogoe e 
pei m̃oru noai waina Yehovah e noa ki Moses asa, e naga, P̃a viragi saisai ki narei 
tokora wanogoe, go aga wo dua ra noai. 

17Go Israel eu lega nalegaana waia: P̃a putaputa, namata noai O; kuga lega paki 
nia: 

18Namata noai waina tea maraki maga eu kili a, Waina navarapule maga ni narei 
eu kili a, Ki naap̃e tapu, go ki tiko ni naveinawotaana adeada maga. Go eu m̃elu 
dua ki masop̃alo po surata paki Mattanah pano: 

19Go pae Mattanah pano paki Nahaliel: go pae Nahaliel pano paki Bamoth: 

20Go pae Bamoth pano paki nap̃aloa waina e doko vanua ni Moab, pano pa pa 
paki nam̃asua ni Piskah, waina e do leo siwo paki masop̃alo. 

21Go Israel e dip̃aki lua tea tautauana maga pano punusi Sihon nawota ni 
naworawora ni Amor, po naga, 

22P̃a suasua kinau naga aga tuagoto navanua anigo: auga wo da dawasi paki 
vanua mau, kite paki roara ni vaine; auga wo da munu noai ni namata noai maga 
mau: auga wo pae napua lapa ki nawota pano, pa pa auga surata duaduru kokoi 
anigo. 

23Go Sihon e da suasua ki Israel naga ega surata duaduru navanua aneana mau: 
ma Sihon e piragi saisai ki narei aneana mamau puti, po dave paki masop̃alo 
pano dip̃a Israel, po umai paki Yahas: go e mari navakalo dip̃a Israel. 

24Go Israel e atugi a ki nawoka ni lova, po peani navanua aneana pae Arnon pano 
pa pa liliu Yabbok, go pa pa liliu Ammon natuna maga: nalakena Yaser e pei 
kokoi ni Ammon natuna maga. 

25Go Israel e dape pavakoto natokoana maga mamau puti wanogoe: go Israel e 
doko natokoana maga ki naworawora ni Amor, doko Heshbon, go doko 
natokoana kakana maga mamau puti. 

26Nalakena Heshbon e pei natokoana ki Sihon nawota ki naworawora ni Amor, 
waina eu mari navakalo dip̃a nawota vea ni Moab, po dape pavakoto navanua 
mamau aneana m̃elu dua ki nam̃elearuna, pa pa liliu Arnon. 

27Nalakena tea wanogoe tea maga waina eu pasa navasamaluluakiana maga eu 
naga, Kuga umai paki Heshbon, Natokoana ki Sihon ega moro pei tea tavagiana 
po pei tea lawo‐ki‐laketokoana: 

28Nalakena nakapu sikai e po pae Heshbon dave pano, Mena ni nakapu sikai e 
m̃elu natokoana ki Sihon: E po gani dinomi Ar ki Moab, Nawota maga ni tokora 
vakilagi maga ni Arnon. 

29Ai ki‐go, Moab! Ku po mavunuvunu, nimu narei ni Kemosh O: E po pitua ki 
natuna naanoai maga eu pei tea sava pano maga, Go natuna nagoroi maga eu pei 
tea tip̃aki‐lua‐pavakotoana ki Sihon, Nawota ni naworawora ni Amor. 

30Go nagisada e pano puoli m̃elu dua ki Heshbon pano pa pa liliu Dibon, Go au 
mari ra eu pei maso maladi pa pa liliu Nofah, Go pa pa paki Medeba. 

31Dapala nogoe Israel e doko navanua ni naworawora ni Amor doko. 

32Go Moses e dip̃aki lua naga euga leo pavaraka Yaser, go eu dape pavakoto 
natokoana kakana maga, po kopasi lua naworawora ni Amor waina eu doko asa. 

33Go eu dum̃ada doa ra po pae napua paki Bashan pano: go Ok nawota ni Bashan 
e dave pano dip̃a ra, nara ma narei aneana mamau puti, paki navakalo doko 
Edrei. 

34Go Yehovah e noa ki Moses, e naga, P̃a ta matau ki nia mau: nalakena a po pitua 
ki nia paki nam̃elearum̃a, nara ma narei aneana mamau puti, go navanua 
aneana; go p̃a mari paki nia ega tapala waina ku mari a paki Sihon nawota ki 
naworawora ni Amor, waina eu doko Heshbon. 

35Go eu atugi a, go natuna naanoai maga, go narei aneana mamau puti, pa pa tea 
sikai kakana e da pei tea toropusiana doko mau: go eu peani navanua adeada. 

Numbers 22 

1Go Israel natuna maga eu moro surata, po m̃enaki malo matemate maga ni 
Moab, taleva kerua ni Yordan leana dip̃a Yeriko. 

2Go Balak natu ni Sippor e punusi tea mamau puti waina Israel e mari a paki 
naworawora ni Amor. 

3Go Moab e matau ki p̃arua ki narei, nalakena nara eu laapa: go Moab e 
dogokitesa nalakena Israel natuna maga. 

4Go Moab e noa ki tea matua maga ni Midian, e naga, Taua warua waia ega wo 
menae kotovi tea mamau puti waina eu doko dalivirigoro gida, dakiusi oks 
waina e do menae kotovi nam̃enau ni napega. Go Balak natu ni Sippor e pei 
nawota ni Moab ragi wanogoe. 

5Go e dip̃aki lua tea tautauana maga pano punusi Balaam natu ni Beor doko 
Pethor, waina e doko nadigi ni Noaisara, doko navanua ki narei aneana natuna 
maga, naga euga soso e umai, e naga, Pa leo, narei sikai eu m̃elu dua ki Ityipt 
umai: p̃a leo, eu pakanoe narae ni maramana, go eu m̃enaki doko leana dip̃a au: 

6Nalakena tea wanogoe, p̃a umai, a pavara ni ko asa, p̃a maginau pasa sa ki narei 
waia; nalakena eu kasua liu au: mase a pe mariatae marimatua, po atugi ra, po 
kopasi lua ra m̃elu dua ki navanua pano: nalakena a atae naga tea waina ku 
pasap̃ia ki nia, e pei tea vasap̃iakiana, go tea waina ku pasa sa ki nia, e pei tea 
vasasakiana. 

7Go tea matua maga ni Moab go tea matua maga ni Midian eu m̃elu pano, 
namoriana maga ni navasapuaana eu doko nam̃elearuda; go eu rumai punusi 
Balaam, po noa ki nia ki navasaana maga ki Balak. 

8Go e noa ki da, e naga, Kuga m̃enaki nea p̃ogi waia, go aga wo manimu dape 
navasaana umai, ega tapala waina Yehovah ega noa kinau asa: go tea maraki 
maga ni Moab eu doko sikoti Balaam doko. 

9Go Sup̃e e pakilina ki Balaam, po naga, Naatam̃oli sei maga waina ku mamau 
doko? 

10Go Balaam e noa ki Sup̃e, e naga, Balak natu ni Sippor, nawota ni Moab e dip̃aki 
lua po noa kinau, e naga, 

11P̃a leo, narei waina e m̃elu dua ki Ityipt umai, e pakanoe narae ni maramana: 
p̃a umai, po maginau pasa sa ki da; mase a pe mariatae marimatua ki da, po 
kopasi lua ra pano. 

12Go Sup̃e e noa ki Balaam, e naga, Kuga ta mamau pano mau; p̃a ta pasa sa ki 
narei wanogoe mau: nalakena eu pei tea vasap̃iakiana. 

13Go Balaam e duleana malip̃ogi ki nia, po noa ki tea maraki maga ki Balak, e 
naga, Nimu kuga vaki navanua animu pano: nalakena Yehovah e da suasua kinau 
naga tuga mamau pano mau. 

14Go tea maraki maga ni Moab eu duleana, go eu pano punusi Balak, po naga, 
Balaam e da suasua naga ega sikoti gami pano mau. 

15Go Balak e moro dip̃aki lua tea maraki maga pano, eu laapa liu go eu pei tea 
dodomadaganiana warua liu ra. 

16Go eu rumai punusi Balaam, po noa ki nia, eu naga, Balak natu ni Sippor e noa 
dapala nea, e naga, A pavara ni ko, te navatuna ega ta dugoro ko naga p̃a ta umai 
punusi au: 

17Nalakena aga wo mari ko p̃a wo pei tea dodomadaganiana warua liu, go tea 
waina p̃a noa kinau asa, tea wanogoe aga wo mari a: nalakena tea wanogoe, p̃a 
umai, a pavara ni ko asa, po maginau pasa sa ki narei waia. 

18Go Balaam e pasadara po noa ki tea suasua maga ki Balak, e naga, Balak e pe 
tua au nasum̃a aneana e pe vura ki silver go ki kold, ma a pe mari sa liu 
natip̃akiana ki Yehovah Sup̃e aginau mau naga a pe mari tea kiki kite tea warua. 

19Nalakena tea wanogoe, a pavara ni mu, kuga moro doko nea p̃ogi waia, naga 
aga moro atae tea waina Yehovah ega moro noa kinau asa. 

20Go Sup̃e e pakilina ki Balaam p̃ogi, po noa ki nia, e naga, Naatam̃oli maga 
wanogoe eu pe umai naga euga soso ko, p̃a tuleana, kuga mamau pano; ma 
navasaana waina aga noa ki‐go asa, tea wanogoe ega sikina p̃a mari a. 

21Go Balaam e duleana malip̃ogi ki nia, po sawa ki tea sawagoro nam̃adu ni ass 
aneana, po pano nara ma tea maraki maga ni Moab eu mamau. 

22Go namaetoana ki Sup̃e e pavaga nalakena e pano: go agelo ki Sup̃e e dum̃ana 
lawo ki nia napua naga ega vei walap̃ota sikai dip̃a e. Go e do sakesaake ass 
aneana, go tea suasua dua aneana ero sikoti a. 

23Go ass wanogoe e punusi agelo ki Yehovah e du napua, lova aneana e doko 
nam̃elearuna: go ass e daleledao, po paki vanua pano: go Balaam e p̃okati ass 
naga ega roa e paki napua. 

24Go agelo ki Yehovah e lawodu napua kiki sikai namawota ni roara sikai ni vaine 
go ni kerua sikai, nakoro sikai e doko taleva ni mawirina go ni matuana. 

25Go ass wanogoe e punusi agelo ki Yehovah, go e dip̃a soki nakoro, po mari 
p̃orosi natua ni Balaam dip̃a nakoro: go e moro p̃okati a. 

26Go agelo ki Yehovah e disu pano, po lawodu nap̃alaasa tokora waina eu mari 
sa dalele paki taleva ni matua kite paki taleva ni mawiri mau. 

27Go ass e punusi agelo ki Yehovah, go e one natano Balaam e sakesaake asa: go 
namaetoana ki Balaam e pavaga, go e p̃okati ass ki tiko aneana. 

28Go Yehovah e p̃olagati nawoka ni ass, go ass e noa ki Balaam, e naga, Nasava 
waina a mari a paki‐go, naga ku paka tolu p̃okati au? 

29Go Balaam e noa ki ass, e naga, Nalakena ku mari saudoa kinau: lova sikai e pe 
toko nam̃elearugu, a pe atugi sua ko. 

30Go ass e noa ki Balaam, e naga, Kinau a da pei ass anigo, waina ku sakesaake 
au namauriana mamau anigo, pa pa paki naaleatia waia, kite? Kinau a mari 
dapala nogoe paki‐go te ragi, kite? 

31Go e naga, Ee. Go Yehovah e p̃olagati namata ni Balaam, go e punusi agelo ki 
Yehovah e lawodu napua, lova aneana e doko nam̃elearuna: go e kolo, po dowo 
dap̃olosiwo. 

32Go agelo ki Yehovah e noa ki nia, e naga, Ekasana ku paka tolu p̃okati ass anigo? 
P̃a leo, a po dave umai pei walap̃ota sikai, nalakena namariana anigo e dagele 
naraegu: 

33Go ass e punusi au, po paka tolu dalele: e pe ta dalele kinau, a pe mari punue 
ko, po mauti a. 

34Go Balaam e noa ki agelo ki Yehovah, e naga, A po mari naleo sa; nalakena a da 
atae naga ku lawodugoro au napua: nalakena tea wanogoe e pe vei tea waina e 
sa namatam̃a, a pe wo liliu pano. 

35Go agelo ki Yehovah e noa ki Balaam, e naga, Kuga vano ma naatam̃oli maga 
wanogoe: ma navasaana waina aga wo noa kigo asa, tea wanogoe ega sikina p̃a 
wo noa e. Go Balaam e pano, nara ma tea maraki maga ki Balak eu mamau. 

36Go ragi waina Balak e dogo naga Balaam e po umai, e dave pano naga ega sua 
e Natokoana ni Moab, waina e doko kokoi ni Arnon, waina e doko namatap̃ago 
edaku ni kokoi. 

37Go Balak e noa ki Balaam, e naga, Kinau a da dip̃aki lua pa punusi ko po soso 
ko umai, kite? Ekasana ku da umai punusi au mau? Kinau a da mariatae mari ko 
p̃a vei tea dodomadaganiana, kite? 

38Go Balaam e noa ki Balak, e naga, P̃a leo, a po umai punusi ko: ma kinau a peani 
naveinawotaana naga aga noa te navatuna, kite? Navasaana waina Sup̃e ega 
toropusi a nawokagu, tea wanogoe e one au one naga aga noa e. 

39Go Balaam ma Balak ero dua pano, go ero umai paki Kiriath‐husoth. 

40Go Balak e mari naviriana ni oks maga go ni shiip, go e dua Balaam go tea 
maraki maga waina eu mamau doko, namagovai ni nap̃okasida. 

41Go e pakilina matamai ki nia, naga Balak e piragi Balaam sake paki tokora 
vakilagi maga ki Baal, go pae tokora wanogoe e punusi narei mamau puti. 

Numbers 23 

1Go Balaam e noa ki Balak, e naga, P̃a maginau davagi wede ni naviriana ega 
larua tokora waia, po maginau mari m̃ata ki kau anoai ega larua go shiip anoai 
ega larua. 

2Go Balak e mari dapala waina Balaam e noa e; go Balak ma Balaam ero mari 
naviriana ni kau anoai sikai go ni shiip anoai sikai wede ni naviriana sikasikai 
sarasara ra. 

3Go Balaam e noa ki Balak, e naga, P̃a lawodu nap̃irikia ni navituaana 
tap̃arakiana anigo, go aga wo pano; mase Yehovah e pe wo umai sua au. Go tea 
waina ega visei kinau asa, aga wo noa ki‐go asa. Go e paki tokora vakilagi sikai 
pano. 

4Go Sup̃e e umai punusi Balaam: go e noa ki nia, e naga, A po mari m̃ata ki wede 
ni naviriana larua, go a po pitua ki naviriana ni kau anoai sikai go ni shiip anoai 
sikai wede ni naviriana sikasikai sarasara ra. 

5Go Yehovah e doropusi navasaana sikai nawoka ni Balaam, e naga, P̃a liliu pano 
punusi Balak, go p̃a noa ki nia ega tapala nea. 

6Go e liliu pano punusi a, go p̃a leo, e lawodu nap̃irikia ni navituaana tap̃arakiana 
aneana, nara ma tea maraki maga namau puti ni Moab. 

7Go e pasa naluluakia aneana, po naga, Balak nawota ni Moab e piragi lua au 
m̃elu dua ki Aram umai, 

M̃elu dua ki tava maga ni elo sake, doko do naga, P̃a umai, p̃a maginau pasa sa ki 
Yakob, Go p̃a umai, p̃a mari dip̃a Israel. 

8Ega tapale sava aga vasa sa ki tea waina Sup̃e e da pasa sa ki nia mau? Go ega 
tapale sava aga mari dip̃a tea waina Sup̃e e da mari dip̃a e mau? 

9A doko nam̃asua ni vatu laketoko po punusi a, A doko tava maga po leo punusi 
a: P̃a leo, e pei narei sikai waina e pei tea wotaeluaana, Po da pei tea midoakiana 
sikoti nalauna maga mau. 

10Sei e mariatae peve nam̃otam̃ota ni Yakob, Kite peve parati ki nalapalapaana 
ni Israel? Ega vei aginau naga aga mate namateana ki tea leana, Go ega vei aginau 
naga ragi edaku aginau ega wo dakiusi aneana! 

11Go Balak e noa ki Balaam, e naga, Nasava waina ku mari au asa? A piragi lua ko 
umai naga p̃a vasa sa ki tea kokona kinau maga, go kuga leo, ku po pasa p̃ia ki 
da. 

12Go e pasadara, po naga, E da one au one naga aga vavaigoro po noa tea waina 
Yehovah e doropusi a nawokagu, kite? 

13Go Balak e noa ki nia, e naga, P̃a umai, a pavara ni ko asa, toroga vaki tokora 
p̃ota sikai pano, go pae tokora wanogoe ku mariatae punusi ra; p̃a wo punusi 
namagovai kakada, po da punusi puti ra mau: go pae tokora wanogoe p̃a 
maginau pasa sa ki da asa. 

14Go e piragi a paki vanua ni Sofim, paki nam̃asua ni Piskah pano, po davagi wede 
ni naviriana larua, po pitua ki kau anoai sikai go shiip anoai sikai wede ni 
naviriana sikasikai sarasara ra. 

15Go e noa ki Balak, e naga, P̃a lawodu nap̃irikia ni navituaana tap̃arakiana anigo, 
go aga vaki tokora wanana po sua Yehovah asa. 

16Go Yehovah e umai punusi Balaam, po doropusi navasaana sikai nawokana, e 
naga, P̃a liliu pano punusi Balak, go p̃a noa ki nia ega tapala nea. 

17Go e umai punusi a, go p̃a leo, e lawodu nap̃irikia ni navituaana tap̃arakiana 
aneana, nara ma tea maraki maga ni Moab eu mamau. Go Balak e noa ki nia, e 
naga, Yehovah e noa nasava? 

18Go e pasa naluluakia aneana, po naga, P̃a tuleana, Balak O, po daki dorogo; P̃a 
rogo parati kinau, nigo natu ni Sippor O: 

19Sup̃e e da pei naatam̃oli mau naga ega sorosoro; Kite naatam̃oli natuna mau 
naga ega midoaki doa: Ega wo pasa po da mari patakana mau, kite? Kite ega wo 
da pakavuro e mau, kite? 

20P̃a leo, a dape natip̃akiana sikai naga aga vasap̃iaki: Nae e pasap̃ia, go kinau a 
mari sa mari piri a mau. 

21E da leo punusi namarisakiana doko Yakob mau, Kite punusi narogokitesaana 
doko Israel: Yehovah Sup̃e aneana e sikoti a doko, Go nasamasamaana ni nawota 
sikai e doko m̃aleoputo kakada. 

22Sup̃e e piragi lua ra m̃elu dua ki Ityipt umai; Nakasuaana aneana e dakiusi tea 
ki oks mila. 

23Nalakena nakikitaana e dika Yakob, Go navasapuaana e dika Israel: Ragi 
kakana, tea waina Sup̃e ega wo mari a, Ega wo pei tea noasaiana paki Yakob go 
Israel. 

24Kuga leo, narei wanogoe eu duleana dapala laion goroi, Go dapala laion waina 
e dum̃ana pitosi a du: Ega wo da one natano mau pa pa ega wo gani tea 
katip̃oraeana, Po munu nada ni tea katipunueana. 

25Go Balak e noa ki Balaam, e naga, P̃a ta pasa sa ki da mau, kite pasa p̃ia ki da 
mau. 

26Ma Balaam e pasadara po noa ki Balak, e naga, Kinau a da noa ki‐go asa, naga 
tea mamau puti waina Yehovah ega noa kinau asa, e one au one naga aga mari 
patakana, kite? 

27Go Balak e noa ki Balaam, e naga, P̃a umai, toroga vaki tokora p̃ota sikai pano; 
mase Sup̃e e pe wo midoaki m̃ata ki nia naga pae tokora wanogoe ku mariatae 
maginau pasa sa ki da asa. 

28Go Balak e piragi Balaam sake paki nam̃asua ni Peor pano, waina e do leo siwo 
paki masop̃alo. 

29Go Balaam e noa ki Balak, e naga, P̃a maginau davagi wede ni naviriana ega 
larua tokora waia, po maginau mari m̃ata ki kau anoai ega larua tokora waia, go 
shiip anoai ega larua. 

30Go Balak e mari dapala waina Balaam e noa e, po pitua ki kau anoai sikai go 
shiip anoai sikai wede ni naviriana sikasikai sarasara ra. 

Numbers 24 

1Go ragi waina Balaam e punusi naga Yehovah e midoaki m̃ata ki nia naga ega 
vasap̃ia ki Israel, e da pano naga ega laaga nakikitaana maga dapala sala vea 
mau, ma e lawo ki naraena paki masop̃alo. 

2Go Balaam e sike namatana, go e punusi Israel eu doko tap̃aup̃au adeada maga 
doko, pae naworaworada maga; go Naata ni Sup̃e e umai po lawo asa. 

3Go e pasa naluluakia aneana, po naga, Navasaana ki Balaam natu ni Beor, 
Navasaana ki naatam̃oli waina e pei tea kikita: 

4Navasaana ki tea waina e dogo nanoaana maga ki Sup̃e, Waina e punusi 
navunusiana ni Tea Kasua Mau, E maturu, ma naatana e leleo doko: 

5Tap̃aup̃au anigo maga eu p̃ia lua, Yakob O, Go nasum̃atokoana anigo maga, 
Israel O! 

6Eu dakiusi malo matemate maga waina eu pei tea saikiana, Dakiusi roara maga 
nadigi ni noaisara, Dakiusi aloe maga waina Yehovah e lawo ra, Dakiusi nakau 
sidar pisari nap̃ap̃a noaisara. 

7Lasa vautu aneana maga euga wo sarasaraape, Go naruna ega wo dap̃au narei 
laapa, Go nawota aneana ega wo pakilagi liu Akak, Go namarakiana aneana ega 
wo pei tea sikeana pakilagi. 

8Sup̃e e piragi lua e m̃elu dua ki Ityipt umai; Nakasuaana aneana e dakiusi tea ki 
oks mila: Ega wo gani dinomi nalauna maga, Tea kokona ki nia maga, Go ega wo 
marip̃oraworae navatuda maga, Po puri sasama ki da ki nalua aneana maga. 

9E kusugoro, e one natano dakiusi laion, Go dakiusi laion goroi; sei ega wo 
pulevule a? Tea maga mamau puti waina eu pasap̃ia ki‐go, Euga wo pei tea 
vasap̃iakiana, Go tea maga mamau puti waina eu pasa sa ki‐go, Euga wo pei tea 
vasasakiana. 

10Go namaetoana ki Balak e pavaga dip̃a Balaam, go e p̃osae naruna: go Balak e 
noa ki Balaam, e naga, A soso ko umai naga p̃a vasa sa ki tea kokona kinau maga, 
go p̃a leo, ku po paka tolu pasa p̃ia ki da. 

11Nalakena tea wanogoe, p̃a sava paki tokora anigo pano: a midoa ki nia naga 
aga mari ko p̃a vei tea dodomadaganiana p̃arua liu; ma p̃a leo, Yehovah e mauti 
ko ki nadodomadaganiana. 

12Go Balaam e noa ki Balak, e naga, Go kinau a da noa ki tea tautauana anigo 
maga waina ku dip̃aki lua ra umai punusi au, a da noa naga, 

13Balak e pe tua au nasum̃a aneana e pe vura ki silver go ki kold, ma a pe mari sa 
liu navasaana ki Yehovah, po mari tea ni namasauana aginau mau, e pe vei tea 
wia kite e pe vei tea sa; tea waina Yehovah ega noa e, tea wanogoe aga wo noa e, 
kite? 

14Go p̃a leo, aga wo pano punusi narei aginau: ma aga wo noakisai ko ki tea waina 
narei wanogoe euga wo mari a paki narei anigo naaleatia edaku maga. 

15Go e pasa naluluakia aneana, po naga, Navasaana ki Balaam natu ni Beor, 
Navasaana ki naatam̃oli waina e pei tea kikita: 

16Navasaana ki tea waina e dogo nanoaana maga ki Sup̃e, Go waina e atae 
naataeana ni Tea Vakilagi Mau, Waina e punusi navunusiana ni Tea Kasua Mau, 
E maturu, ma naatana e leleo doko: 

17Aga wo punusi a, ma ega ta pei ragi waia mau: Aga wo leo punusi a, ma ega ta 
pei tokora waia mau: 

M̃asoe sikai ega wo m̃elu Yakob umai, Naap̃e ki nawota ega wo duleana m̃elu 
Israel, Go ega wo atugi nap̃au ni Moab, Po dap̃olosiwo ki Sheth natuna maga. 

18Go Edom ega wo pei tea veaniana sikai, Go Seir waina eu pei tea kokona ki nia 
maga, Nara ma euga wo pei tea veaniana sikai; Go Israel ega wo marimatua. 

19Go tea sikai ega wo m̃elu Yakob, Waina ega wo peani naveinawotaana, Go nae 
ega wo mari puoli ki namagovai waina e doko, 

M̃elu dua ki natokoana. 

20Go Balaam e leo paki Amalek, po moro pasa naluluakia aneana, po naga, 
Amalek e pei nalauna kasua liu; Ma ega wo pei tea mari‐puolikiana. 

21Go e leo paki Kain, po moro pasa naluluakiana aneana, po naga, Tokora 
tokoana anigo e doko kasua doko, Go vete anigo e pei tea lawokiana vatu 
laketoko. 

22Ma Kain ega wo pei tea mariana ega vei maso maladi, Ashur ega wo piragi lua 
pavakoto ki‐go. 

23Go e moro pasa naluluakia aneana, po naga, Awi, sei ega wo mauri ragi waina 
Sup̃e ega wo mari tea wanogoe? 

24Ma rarua maga euga wo pae navanua ni Kittim umai, Go euga wo mari sa ki 
Ashur go Eber, Go nae ma ega wo pei tea mari‐puoli‐kiana. 

25Go Balaam e duleana, po liliu paki tokora aneana pano: go Balak nae ma e 
surata napua aneana pano. 

Numbers 25 

1Go Israel e doko Shittim doko, go narei eu pae asa maripele paki Moab natuna 
nagoroi maga: 

2Nalakena nara eu pitautau narei naga euga kani naviriana maga ki sup̃e adeada 
maga; go narei eu ganikani, po kolo suai natano paki sup̃e adeada maga. 

3Go Israel e dum̃ana puluti Baal‐peor: go namaetoana ki Yehovah e pavaga dip̃a 
Israel. 

4Go Yehovah e noa ki Moses, e naga, P̃a tape tea maraki maga mamau puti ni 
narei, po sara ki da euga tau nakau dau narae ni Yehovah aleati, naga 
namaetoana vivitinu ki Yehovah ega m̃elu dua ki Israel pano. 

5Go Moses e noa ki tea vasap̃otae maga ni Israel, e naga, Kuga sikasikai sarasara 
mu atugi naatam̃oli animu maga waina eu dum̃ada puluti Baal‐peor. 

6Go kuga leo, Israel natuna maga sikai kakada e piragi nagoroi sikai ni Midian 
umai punusi taina maga narae ni Moses, go narae ni nasaisaiana mamau ni Israel 
natuna maga, waina eu do dagi doko namata ni tap̃aup̃au ni nasaisaiana. 

7Go ragi waina Finehas natu ni Eleasar natu ni Aaron tea viri e punusi a, e 
duleana m̃elu dua ki m̃aleoputo ni nasaisaiana, po puati naio sikai; 

8Go e dausi naatam̃oli ni Israel wanogoe pano paki ekopu, po puri sasama ara 
ero dua puti, naatam̃oli ni Israel wanogoe go nagoroi wanogoe. Go nasasanaana 
sa e makoto ki Israel natuna maga. 

9Go tea maga waina eu mate ki nasasanaana sa, eu pei naatam̃oli tivilia dua go 
manu pati. 

10Go Yehovah e pasa paki Moses, po naga, 

11Finehas natu ni Eleasar natu ni Aaron tea viri, e po mari namaetoana aginau e 
liliu m̃elu dua ki Israel natuna maga, nalakena e dotowo kasua ki natotowo‐
kasuaana aginau m̃aleoputo kakada, nalakena tea wanogoe a da mari puoli ki 
Israel natuna maga natotowo‐kasuaana aginau mau. 

12Nalakena tea wanogoe, p̃a naga, Kuga leo, a dua e navasasokiana aginau ni 
natam̃ateana: 

13Go ega wo maneana go magi naworana waina ega wo edakugoro e pei 
navasasokiana sikai ni navei‐tea‐viriana waina ega tu du po du mau du; nalakena 
e magi Sup̃e aneana dotowo kasua, po magi Israel natuna maga mari 
natap̃augoroana. 

14Go naatam̃oli ni Israel waina e pei tea atugiana, waina eu mari punue a ma 
nagoroi ni Midian, nagisana Simri, natu ni Sallu, tea maraki sikai ni nasum̃a sikai 
ni tamada maga ni naworawora ni Simeon. 

15Go nagoroi ni Midian waina e pei tea atugiana, nagisana Kosbi, Sur natuna 
nagoroi; e pei nap̃au ni narei ni nasum̃a sikai ni tamada maga ni Midian. 

16Go Yehovah e pasa paki Moses, 

17po naga, P̃a riesoki naworawora ni Midian, po atugi ra: 

18Nalakena nara eu diesoki ko ki namidoakip̃aiana adeada maga waina eu surue 
ko asa nalo ni naleo ni Peor, go nalo ni goreda Kosbi, tea maraki ni Midian natuna 

nagoroi, waina e pei tea atugiana naaleatia ni nasasanaana sa nalo ni naleo ni 
Peor. 

Numbers 26 

1Go ragi waina nasasanaana sa e nopu, e pakilina naga Yehovah e pasa paki 
Moses go paki Eleasar natu ni Aaron tea viri, po naga, 

2Koroga midiri nagisa maga ni nasaisaiana mamau ni Israel natuna maga, tea 
maga waina eu pei tea ni natau rualima dua go do liu, ega vae nasum̃a maga ni 
tamada maga, tea mamau puti ni Israel waina eu mariatae paki navakalo. 

3Go Moses go Eleasar tea viri ero pasa paki da Yeriko, malo matemate maga ni 
Moab nadigi ni Yordan, po naga, 

4Kuga midiri nagisa maga ni narei, tea maga waina eu pei tea ni natau rualima 
dua go do liu; dapala waina Yehovah e dip̃aki Moses asa. Go Israel natuna maga 
waina eu m̃elu dua ki navanua ni Ityipt umai, eu pei tea maga waia. 

5Reuben, tea takalapa ni Israel: Reuben natuna naanoai maga; Hanok naworana 
maga: Pallu naworana maga: 

6Hesron naworana maga: Karmi naworana maga. 

7Nara eu pei Reuben naworana maga: go tea mamau puti kakada waina eu pei 
tea veveana, eu pei naatam̃oli tivilia pati manu dolu p̃onotia larua rualima 
takuna dolu. 

8Go Pallu natuna naanoai maga; Eliab. 

9Go Eliab natuna naanoai maga; Nemuel, go Dathan, go Abiram. E pei nara, 
Dathan go Abiram nogo, waina ero pei tea matadoaana m̃elu nasaisaiana, waina 
nara ma taua maga ki Korah eu pululu dip̃a Moses go dip̃a Aaron, ragi waina eu 
pululu dip̃a Yehovah: 

10Go natano e maga po dinomi puti ra ma Korah, ragi waina taua wanogoe eu 
mate; ragi waina nakapu vavaga e gani dinomi naatam̃oli p̃onotia dua rualima 
takuna lima, go eu po pei navaivaiana sikai. 

11Ma Korah natuna naanoai maga eu da mate mau. 

12Simeon natuna naanoai maga pae naworada maga: Nemuel naworana maga: 
Yamin naworana maga: Yakin naworana maga: 

13Serah naworana maga: Shaul naworana maga. 

14Tea maga wanogoe eu pei Simeon naworana maga, naatam̃oli tivilia dua manu 
dua go p̃onotia dua. 

15Cad natuna naanoai maga pae naworada maga: Sefon naworana maga: Hakki 
naworana maga: Shuni naworana maga: 

16Osni naworana maga: Eri naworana maga: 

17Arod naworana maga: Areli naworana maga. 

18Tea maga wanogoe eu pei Cad natuna naanoai naworada maga, waina eu pei 
tea veveana, naatam̃oli tivilia pati go p̃onotia lima. 

19Yudah natuna maga, Er go Onan: go Er go Onan ero mate navanua ni Kanaan. 

20Go Yudah natuna naanoai maga pae naworada maga; Shelah naworana maga: 
Peres naworana maga: Serah naworana maga. 

21Go Peres natuna naanoai maga; Hesron naworana maga: Hamul naworana 
maga. 

22Tea maga wanogoe eu pei Yudah naworana maga waina eu pei tea veveana, 
naatam̃oli tivilia larua manu latesa go p̃onotia lima. 

23Issakar natuna naanoai maga pae naworada maga: Tola naworana maga: 
Puvah naworana maga. 

24Yashub naworana maga: Shimron naworana maga. 

25Tea maga wanogoe eu pei Issakar naworana maga waina eu pei tea veveana, 
naatam̃oli tivilia latesa manu pati go p̃onotia dolu. 

26Sebulun natuna naanoai maga pae naworada maga: Sered naworana maga: 
Elon naworana maga: Yahleel naworana maga. 

27Tea maga wanogoe eu pei Sebulun naworana maga waina eu pei tea veveana, 
naatam̃oli tivilia latesa go p̃onotia lima. 

28Yosef natuna naanoai maga pae naworada maga: Manasseh go Efraim. 

29Manasseh natuna naanoai maga: Makir naworana maga: go Makir e pesi 
Cilead: Cilead naworana maga. 

30Cilead natuna naanoai maga: Ieser naworana maga: Helek naworana maga: 

31Go Asriel naworana maga: go Shekem naworana maga: 

32Go Shemida naworana maga: go Hefer naworana maga: 

33Go Selofehad natu ni Hefer e dika natuna naanoai, ma e peani natuna nagoroi 
maga: go Selofehad natuna nagoroi maga nagisada maga, Mahlah, go Noah, 
Hoklah, Milkah, go Tirsah. 

34Tea maga wanogoe eu pei Manasseh naworana maga: go tea maga kakada 
waina eu pei tea veveana eu pei naatam̃oli tivilia lima manu dua go p̃onotia 
larua. 

35Efraim natuna naanoai maga pae naworada maga: Shuthelah naworana maga: 
Beker naworana maga: Tahan naworana maga. 

36Go Shuthelah natuna naanoai maga: Eran naworana maga. 

37Tea maga wanogoe eu pei Efraim natuna naanoai maga naworada maga waina 
eu pei tea veveana, tivilia dolu manu dua go p̃onotia lima. Tea maga wanogoe eu 
pei Yosef natuna naanoai maga pae naworada maga. 

38Benyamin natuna naanoai maga pae naworada maga: Bela naworana maga: 
Ashbel naworana maga: Ahiram naworana maga: 

39Shefufam naworana maga: Hufam naworana maga. 

40Go Bela natuna naanoai maga, Ard go Naaman: Ard naworana maga: Naaman 
naworana maga. 

41Tea maga wanogoe eu pei Benyamin natuna naanoai maga pae naworada 
maga: go tea maga kakada waina eu pei tea veveana eu pei naatam̃oli tivilia pati 
manu lima go p̃onotia latesa. 

42Tea maga wanogoe eu pei Dan natuna naanoai maga pae naworada maga: 
Shuham naworana maga. Tea maga wanogoe eu pei Dan natuna naanoai maga 
pae naworada maga. 

43Shuham naworana maga mamau puti waina eu pei tea veveana eu pei 
naatam̃oli tivilia latesa manu pati go p̃onotia pati. 

44Asher natuna naanoai maga pae naworada maga: Imnah naworana maga: Ishvi 
naworana maga: Beriah naworana maga. 

45Beriah natuna naanoai maga: Heber naworana maga: Malkiel naworana maga: 

46Go Asher natuna nagoroi nagisana Serah. 

47Tea maga wanogoe eu pei Asher natuna naanoai maga naworada maga waina 
eu pei tea veveana, naatam̃oli tivilia lima manu dolu go p̃onotia pati. 

48Naftali natuna naanoai maga pae naworada maga: Yahseel naworana maga: 

49Cuni naworana maga: Yeser naworana maga: Shillem naworana maga. 

50Tea maga wanogoe eu pei Naftali naworana maga pae naworada maga: go tea 
maga wanogoe waina eu pei tea veveana eu pei naatam̃oli tivilia pati manu lima 
go p̃onotia pati. 

51Tea maga wanogoe eu pei Israel natuna maga waina eu pei tea veveana, 
naatam̃oli manu p̃onotia latesa go manu sikai p̃onotia larua rualima takuna dolu. 

52Go Yehovah e pasa paki Moses, po naga, 

53Navanua ega vei tea tap̃otawotaeana naga ega vei tea veanipiolikiana sikai agi 
tea maga wanogoe pae naveveana ni nagisada maga. 

54P̃a tua naworawora warua naveanipiolikiana warua, go naworawora kiki 
naveanipiolikiana kiki: p̃a tua sara naworawora sikasikai naveanipiolikiana 
adeada, ega vataka ni naveveana adeada. 

55Ma navanua ega wo pei tea tap̃otawotaeana pae gole: pae nagisa maga ni 
naworawora ni tamada maga, euga veanipioli. 

56Naveanipiolikiana adeada ega vei tea tap̃otawotaeana pae gole namawota ni 
naworawora warua go ni naworawora kiki. 

57Go tea maga waia eu pei naworawora ni Levi waina eu pei tea veveana pae 
naworada maga: Cershon naworana maga: Kohath naworana maga: Merari 
naworana maga. 

58Tea maga waia eu pei Levi naworaworana maga: nawora ni Libni, nawora ni 
Hebron, nawora ni Mahli, nawora ni Mushi, nawora ni Korah. Go Kohath e pesi 
Amram. 

59Go Amram anagoroi nagisana Yokebed, Levi natuna nagoroi, waina e magi Levi 
pakilina Ityipt: go e magi Amram dape Aaron go Moses, go goreda Miriam. 

60Go Nadab go Abihu, Eleasar go Ithamar eu magi Aaron pakilina. 

61Go Nadab ma Abihu ero mate, ragi waina ero pitua ki nakapu vanop̃ota narae 
ni Yehovah. 

62Go tea maga wanogoe waina eu pei tea veveana, naanoai maga mamau puti 
waina eu pei tea ni atelagi sikai go do liu, eu pei naatam̃oli tivilia dua manu dolu: 
nalakena nara eu da pei tea veveana sikoti Israel natuna maga mau, nalakena 
naveanipiolikiana e da pei tea vituakiana paki da sikoti Israel natuna maga mau. 

63Tea maga wanogoe Moses go Eleasar tea viri ero peve ra, ragi waina ero peve 
Israel natuna maga malo matemate maga ni Moab nadigi ni Yordan, m̃aladigi ki 
Yeriko. 

64Ma te naata sikai kakada e da pea pei tea veveana pae Moses go Aaron tea viri 
mau, ragi waina ero peve Israel natuna maga masop̃alo ni Sinai. 

65Nalakena Yehovah e noa nalo kakada, e naga, Euga wo mate masop̃alo. Go te 
naata sikai kakada e da pei tea toropusiana e mauri doko mau, ma Kaleb natu ni 
Yefuneh, go Yoshua natu ni Nun ero sikida. 



341 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

Numbers 27 

1Go natu nagoroi maga ni Selofehad, natu ni Hefer, natu ni Cilead, natu ni Makir, 
natu ni Manasseh, ni nawora maga ni Manasseh natu ni Yosef, eu rumai paki 
m̃aladigi: go natuna nagoroi maga nagisada maga; Mahlah, Noah, go Hoklah, go 
Milkah, go Tirsah. 

2Go eu lawodu narae ni Moses, go narae ni Eleasar tea viri, go narae ni tea maraki 
maga go nasaisaiana mamau, namata ni tap̃aup̃au ni nasaisaiana, 

3po naga, Tamagami e mate masop̃alo, go nae e da pei tea sikai ni taua naatam̃oli 
waina eu dum̃ada saisai ki da, nara ma taua ni Korah, dip̃a Yehovah mau: ma e 
dum̃ana mate namarinaleosaana aneana; go e dika natuna naanoai. 

4Ekasana nagisa ni tamagami ega vei tea tapeluaana m̃elu dua ki naworana 
nalakena e dika natuna naanoai? Kuga tua gami tea veanipiolikiana sikoti 
tamagami taina maga. 

5Go Moses e dape navululuana adeada umai paki narae ni Yehovah. 

6Go Yehovah e pasa paki Moses, po naga, 

7Selofehad natuna nagoroi maga eu pasa leana: p̃a tua ra matele sikai ni tea 
veanipiolikiana sikoti tamada taina maga; go p̃a mari tea veanipiolikiana ki 
tamada ega vei tea adeada. 

8Go p̃a vasa paki Israel natuna maga, po naga, Naata sikai e pe mate po dika 
natuna naanoai, kuga mari tea veanipiolikiana aneana ega vei tea ki natuna 
nagoroi. 

9Go e pe tika natuna nagoroi, kuga tua taina maga tea veanipiolikiana aneana. 

10Go e pe tika taina, kuga tua tamana taina maga tea veanipiolikiana aneana. 

11Go tamana e pe tika taina, kuga tua namatarau aneana asa, waina e pei 
namatarau m̃aladigi ki nia, go nae ega wo peani a: go ega wo magi Israel natuna 
maga pei natawonakiana sikai ni navasap̃otaeana, dapala waina Yehovah e 
dip̃aki Moses asa. 

12Go Yehovah e noa ki Moses, e naga, P̃a sake paki tava Abarim waina pano, po 
leo navanua waina a dua Israel natuna maga asa. 

13Go ragi waina p̃a vunusi sua e, nigo ma p̃a wo pei tea saisaikiana paki 
namatarau anigo, dapala waina taim̃a Aaron e pea pei tea saisaikiana paki asa: 

14Nalakena ku mari p̃auluulu dip̃a natip̃akiana aginau masop̃alo ni Sin, ragi 
waina nasaisaiana eu mari navululuana, ku da mari au a dapu namatada maga 
doko noai maga. (Noai maga wanogoe eu pei noai maga ni Meribah, ni Kadesh, 
masop̃alo ni Sin.) 

15Go Moses e pasa paki Yehovah, 

16po naga, Yehovah, Sup̃e ni naata ni naatam̃oli maga mamau puti, ega vasa 
dawona ki naatam̃oli sikai naga ega tap̃au nasaisaiana, 

17Waina ega tave pano kivea ki da, go waina ega liliu umai kivea ki da, go waina 
ega maraki ra dave pano, go waina ega viragi ra liliu umai; naga nasaisaiana ki 
Yehovah euga ta dakiusi shiip waina tea leo parati ki da e dika. 

18Go Yehovah e noa ki Moses, e naga, P̃a viragi Yoshua natu ni Nun, naatam̃oli 
sikai waina naatana sikai e doko asa, go p̃a toropusi nam̃elearum̃a asa; 

19Go p̃a lawo ki nia narae ni Eleasar tea viri, go narae ni nasaisaiana mamau; go 
p̃a tua e natip̃akiana sikai namatada. 

20Go p̃a kovagoro e ki nadodomadaganiana anigo seara kakana, naga 
nasaisaiana mamau ni Israel natuna maga euga rogo parati ki nia. 

21Go ega lawodu narae ni Eleasar tea viri, waina ega wo maneana pusuusu pae 
navasap̃otaeana ni Urim narae ni Yehovah: pae navasaana aneana euga tave 
pano, go pae navasaana aneana euga moro liliu umai, nara ma Israel natuna 
maga euga mamau, nasaisaiana mamau puti. 

22Go Moses e mari dakiusi waina Yehovah e dip̃aki nia asa: go e piragi Yoshua, 
po lawo ki nia narae ni Eleasar tea viri, go narae ni nasaisaiana mamau: 

23Go e doropusi nam̃elearuna maga asa, po dua e natip̃akiana sikai, dakiusi 
waina Yehovah e noa e pae nam̃elearu ni Moses. 

Numbers 28 

1Go Yehovah e pasa paki Moses, po naga, 

2P̃a tip̃aki Israel natuna maga, po noa ki da, p̃a naga, Naviriana ni navinaga 
aginau, navinaga ni navituaana aginau maga pae nakapu, tea ni nap̃o wia paki 
nau, kuga vavaigoro naga kuga vitua ki da paki nau ragi tatutakiana kakada. 

3Go p̃a noa ki da, p̃a naga, Navituaana pae nakapu waina kuga vitua ki nia paki 
Yehovah, ega vei tea waia; shiip natuna anoai maga ni natau sikai, tea mamaau 
p̃ia, ega rua sara naaleatia, ega vei navituaana tap̃arakiana sikai ni sara ragi. 

4Kuga vitua ki shiip natuna sikai malip̃ogi, go kuga vitua ki shiip natuna kerua 
ragi melu; 

5Go namagovai kerualima sikai ni efah sikai ni flaur wia ega vei navituaana ni 
flaur, tea sarisariana pilake namagovai kevati ni hin sikai ni naroro tuki‐
p̃oroworosiana. 

6E pei navituaana tap̃arakiana sikai ni sara ragi, waina e pei tea tawonakiana 
tava Sinai naga ega vei tea ni nap̃o wia, navituaana sikai pae nakapu paki 
Yehovah. 

7Go navituaana takiana kakana ega vei namagovai kevati ni hin sikai, ega vilake 
shiip natuna sikai: p̃a taki lua navituaana takiana sikai ni namunuana kasua paki 
Yehovah tokora tapu. 

8Go p̃a vitua ki shiip natuna kerua ragi melu: p̃a vitua ki nia ega tapala 
navituaana ni flaur ni malip̃ogi, go ega tapala navituaana takiana kakana, 
navituaana sikai pae nakapu, tea ni nap̃o wia paki Yehovah. 

9Go naaleatia ni sabbath, shiip natuna anoai dua ni natau sikai, tea mamaau p̃ia, 
go namagovai kerualima dua ni efah sikai ni flaur wia naga ega vei navituaana 
sikai ni flaur, tea sarisariana pilake naroro, go navituaana takiana kakana: 

10Tea wanogoe ega vei navituaana tap̃arakiana ni sara sabbath, ega vilake 
navituaana tap̃arakiana ni sara ragi, go navituaana takiana kakana. 

11Go ragi ni naatulakeana ni atelagi animu maga sikasikai, kuga vitua ki 
navituaana tap̃arakiana sikai paki Yehovah; kau anoai vusavusa dua, go shiip 
anoai sikai, go shiip natuna anoai larua ni natau sikai, tea mamaau p̃ia; 

12Go namagovai kerualima dolu ni efah sikai ni flaur wia, tea sarisariana pilake 
naroro, ega vei navituaana sikai ni flaur ega vilake kau anoai sikasikai sarasara 
ra; go namagovai kerualima dua ni flaur wia, tea sarisariana pilake naroro, ega 
vei navituaana sikai ni flaur, ega vilake shiip anoai sikasikai; 

13Go namagovai kerualima p̃ota sikai ni flaur wia tea sarisariana pilake naroro 
ega vei navituaana sikai ni flaur ega vilake shiip natuna sikasikai sarasara ra; ega 
vei navituaana tap̃arakiana sikai tea ni nap̃o wia, navituaana sikai pae nakapu 
paki Yehovah. 

14Go navituaana takiana kakada maga euga vei namagovai sikai ni hin sikai ni 
waine ega vilake kau anoai sikasikai, go namagovai ketolu ni hin sikai ega vilake 
shiip anoai, go namagovai kevati ni hin sikai ega vilake shiip natuna sikasikai: 
tea wanogoe e pei navituaana tap̃arakiana ni sara atelagi sikasikai usuraki 
natau. 

15Go naninani anoai sikai ega vei navituaana sikai ni namarinaleosaana paki 
Yehovah; ega vei tea vituakiana ega vilake navituaana tap̃arakiana ni sara ragi, 
go navituaana takiana kakana. 

16Go nakup̃a kerualima sikai tamate pati ni atelagi vea, e pei navakalauana ki 
Yehovah. 

17Go nakup̃a kerualima sikai tamate lima ni atelagi wanogoe, e pei nasaisaiana 
tatutakiana sikai: naaleatia ega larua bred waina leven e dika asa ega vei tea 
kaniana. 

18Naaleatia vea kuga veani nasososaisaikiana tapu sikai; kuga ta mari te 
nawosiana kasua seara asa mau: 

19Ma kuga vitua ki navituaana sikai pae nakapu, navituaana tap̃arakiana sikai 
paki Yehovah; kau anoai vusavusa dua, go shiip anoai sikai, go shiip natuna anoai 
larua ni natau sikai: euga vei tea mamaau p̃ia: 

20Go navituaana ni flaur kakada, flaur wia tea sarisariana pilake naroro: kuga 
vitua ki namagovai kerualima dolu ega vilake kau anoai sikasikai, go namagovai 
kerualima dua ega vilake shiip anoai wanogoe; 

21Go p̃a vitua ki namagovai kerualima sikai ega vilake shiip natuna larua 
sikasikai sarasara ra; 

22Go naninani anoai sikai ega vei navituaana sikai ni namarinaleosaana, naga ega 
manimu mari natap̃augoroana. 

23Kuga vitua ki tea maga wanogoe ega vilake navituaana tap̃arakiana ni 
malip̃ogi, waina e pei navituaana tap̃arakiana ni sara ragi. 

24Kuga vitua ki nia ega tapala nogoe sara naaleatia ni naaleatia ega larua, 
navinaga ni navituaana pae nakapu, tea ni nap̃o wia paki Yehovah: ega vei tea 
vituakiana ega vilake navituaana tap̃arakiana ni sara ragi, go navituaana takiana 
kakana. 

25Go naaleatia kelarua kuga veani nasososaisaikiana tapu sikai; kuga ta mari te 
nawosiana kasua seara asa mau. 

26Go naaleatia ni nawa vea maga ni takavea, ragi waina kuga vitua ki navituaana 
sikai ni flaur vau paki Yehovah, ragi ni nasaisaiana tatutakiana animu ni wiik 
maga, kuga moro peani nasososaisaikiana tapu sikai; kuga ta mari te nawosiana 
kasua seara asa mau: 

27Ma kuga vitua ki navituaana tap̃arakiana sikai ni tea ni nap̃o wia paki Yehovah; 
kau anoai vusavusa dua, shiip anoai sikai, shiip natuna anoai larua ni natau sikai; 

28Go navituaana ni flaur kakada, flaur wia tea sarisariana pilake naroro, 
namagovai kerualima dolu ega vilake kau anoai sikasikai, namagovai kerualima 
dua ega vilake shiip anoai. 

29Go namagovai kerualima sikai ega vilake shiip natuna maga sikasikai sarasara 
ra; 

30Go naninani anoai sikai, naga ega manimu mari natap̃augoroana. 

31Euga sokari navituaana tap̃arakiana ni sara ragi, go navituaana ni flaur kakana, 
waina kuga vitua ki da, (euga vei tea mamaau p̃ia), go navituaana takiana kakada 
maga. 

Numbers 29 

asososaisaikiana tapu sikai; kuga ta mari te nawosiana kasua seara asa mau: e 
manimu pei naaleatia sikai waina kuga sui paiga maga asa. 

2Go kuga vitua ki navituaana tap̃arakiana sikai tea ni nap̃o wia paki Yehovah; 
kau anoai vusavusa sikai, shiip anoai sikai, shiip natuna anoai larua ni natau 
sikai tea mamaau p̃ia: 

3Go navituaana ni flaur kakada, flaur wia tea sarisariana pilake naroro, 
namagovai kerualima dolu ega vilake kau anoai, namagovai kerualima dua ega 
vilake shiip anoai, 

4Go namagovai kerualima sikai ega vilake shiip natuna larua sikasikai sarasara 
ra: 

5Go naninani anoai sikai ega vei navituaana sikai ni namarinaleosaana, naga ega 
manimu pei natap̃augoroana: 

6Ega sokari navituaana tap̃arakiana ni atelagi vau, go navituaana ni flaur kakana, 
go navituaana tap̃arakiana ni sara ragi go navituaana ni flaur kakana, go 
navituaana takiana kakada maga, ega tapala natawonakiana kakada, ega vei tea 
ni nap̃o wia, navituaana sikai pae nakapu paki Yehovah. 

7Go nakup̃a kerualima ni atelagi kelarua wanogoe, kuga veani nasososaisaikiana 
tapu sikai; go kuga mari naatamu euga rogokitesa ki navaliana; kuga ta mari te 
nawosiana seara asa mau: 

8Ma kuga vitua ki navituaana tap̃arakiana sikai paki Yehovah ega vei tea ni nap̃o 
wia; kau anoai vusavusa sikai, shiip anoai sikai, shiip natuna anoai larua ni natau 
sikai; euga vei tea mamaau p̃ia: 

9Go navituaana ni flaur kakada, flaur wia tea sarisariana pilake naroro, 
namagovai kerualima dolu ega vilake kau anoai wanogoe, namagovai kerualima 
dua ega vilake shiip anoai wanogoe, 

10Go namagovai kerualima sikai ega vilake shiip natuna larua sikasikai sarasara 
ra: 

11Naninani anoai sikai ega vei navituaana sikai ni namarinaleosaana: ega sokari 
navituaana sikai ni namarinaleosaana ni natap̃augoroana, go navituaana 
tap̃arakiana ni sara ragi, go navituaana ni flaur kakana, go navituaana takiana 
kakana maga. 

12Go nakup̃a kerualima sikai tamate lima ni atelagi kelarua, kuga veani 
nasososaisaikiana tapu sikai; kuga ta mari te nawosiana kasua seara asa mau, go 
kuga vavaigoro nasaisaiana tatutakiana sikai paki Yehovah naaleatia ega larua: 

13Go kuga vitua ki navituaana tap̃arakiana sikai, navituaana sikai pae nakapu, 
tea ni nap̃o wia paki Yehovah; kau anoai vusavusa rualima sikai tamate dolu, 
shiip anoai dua, shiip natuna anoai rualima sikai tamate pati tea ni natau sikai; 
euga vei tea mamaau p̃ia: 

14Go navituaana ni flaur kakada, flaur wia tea sarisariana pilake naroro, 
namagovai kerualima dolu ega vilake kau anoai rualima sikai tamate dolu 
wanogoe sikasikai sarasara ra, namagovai kerualima dua ega vilake shiip anoai 
dua wanogoe sikasikai, 

15Go namagovai kerualima sikai ega vilake shiip natuna rualima sikai tamate 
pati wanogoe sikasikai sarasara ra: 

16Go naninani anoai sikai ega vei navituaana sikai ni namarinaleosaana; ega 
sokari navituaana tap̃arakiana ni sara ragi, navituaana ni flaur kakana, go 
navituaana takiana kakana. 

17Go nakup̃a kerua kuga vitua ki kau anoai vusavusa rualima sikai tamate dua, 
shiip anoai dua, shiip natuna rualima sikai tamate pati tea ni natau sikai, tea 
mamaau p̃ia: 

18Go navituaana ni flaur kakada, go navituaana takiana maga ega vilake kau 
anoai vusavusa maga, go shiip anoai maga, go shiip natuna maga, pataka ni 
naveveana kakada, ega vae natawonakiana kakana: 

19Go naninani anoai sikai ega vei navituaana sikai ni namarinaleosaana; ega 
sokari navituaana tap̃arakiana ni sara ragi, go navituaana ni flaur kakana, go 
navituaana takiana kakada maga. 

20Go nakup̃a ketolu kau anoai rualima sikai tamate sikai, shiip anoai dua, shiip 
natuna anoai rualima sikai tamate pati, tea ni natau sikai tea mamaau p̃ia; 

21Go navituaana ni flaur kakada go navituaana takiana kakada maga ega vilake 
kau anoai maga, go shiip anoai maga, go shiip natuna maga, pataka ni naveveana 
kakada, ega vae natawonakiana kakana: 

22Go naninani anoai sikai ega vei navituaana sikai ni namarinaleosaana; ega 
sokari navituaana tap̃arakiana ni sara ragi, go navituaana ni flaur kakana, go 
navituaana takiana kakana. 

23Go nakup̃a kevati kau anoai rualima sikai, shiip anoai dua, shiip natuna anoai 
rualima sikai tamate pati tea ni natau sikai tea mamaau p̃ia: 

24Navituaana ni flaur kakada, go navituaana takiana kakada maga ega vilake kau 
anoai maga, go shiip anoai maga, go shiip natuna maga, pataka ni naveveana 
kakada, ega vae natawonakiana kakana: 

25Go naninani anoai sikai ega vei navituaana sikai ni namarinaleosaana; ega 
sokari navituaana tap̃arakiana ni sara ragi, navituaana ni flaur kakana, go 
navituaana takiana kakana. 

26Go nakup̃a kelima kau anoai loveti, shiip anoai dua, shiip natuna anoai rualima 
sikai tamate pati tea ni natau sikai tea mamaau p̃ia: 

27Go navituaana ni flaur kakada, go navituaana takiana kakada maga, ega vilake 
kau anoai maga, go shiip anoai maga, go shiip natuna maga, pataka ni naveveana 
kakada, ega vae natawonakiana kakana: 

28Go naninani anoai sikai ega vei navituaana sikai ni namarinaleosaana; ega 
sokari navituaana tap̃arakiana ni sara ragi, go navituaana ni flaur kakana, go 
navituaana takiana kakana. 

29Go nakup̃a kelatesa kau anoai latolu, shiip anoai dua, shiip natuna anoai 
rualima sikai tamate pati tea ni natau sikai tea mamaau p̃ia: 

30Go navituaana ni flaur kakada, go navituaana takiana kakada, ega vilake kau 
anoai maga, go shiip anoai maga, go shiip natuna maga, pataka ni naveveana 
kakada, ega vae natawonakiana kakana: 

31Go naninani anoai sikai ega vei navituaana sikai ni namarinaleosaana; ega 
sokari navituaana tap̃arakiana ni sara ragi, navituaana ni flaur kakana, go 
navituaana takiana kakana maga. 

32Go nakup̃a kelarua kau anoai larua, shiip anoai dua, shiip natuna anoai rualima 
sikai tamate pati, tea ni natau sikai tea mamaau p̃ia: 

33Go navituaana ni flaur kakada, go navituaana takiana kakada maga ega vilake 
kau anoai maga, go shiip anoai maga, go shiip natuna maga, pataka ni naveveana 
kakada, ega vae natawonakiana kakana: 

34Go naninani anoai sikai ega vei navituaana sikai ni namarinaleosaana; ega 
sokari navituaana tap̃arakiana ni sara ragi, navituaana ni flaur kakana, go 
navituaana takiana kakana. 

35Go nakup̃a kelatolu kuga veani nasososaisaikiana tapu sikai: kuga ta mari te 
nawosiana kasua seara asa mau: 

36Ma kuga vitua ki navituaana tap̃arakiana sikai, navituaana sikai pae nakapu, 
tea ni nap̃o wia paki Yehovah: kau anoai sikai, shiip anoai sikai, shiip natuna 
anoai larua ni natau sikai, tea mamaau p̃ia: 

37Go navituaana ni flaur kakada, go navituaana takiana kakada maga ega vilake 
kau anoai, go shiip anoai, go shiip natuna maga, pataka ni naveveana kakada, ega 
vae natawonakiana kakana: 

38Go naninani anoai sikai ega vei navituaana sikai ni namarinaleosaana; ega 
sokari navituaana tap̃arakiana ni sara ragi, go navituaana ni flaur kakana, go 
navituaana takiana kakana. 

39Tea maga wanogoe kuga vitua ki da paki Yehovah nasaisaiana tatutakiana 
animu maga, euga sokari tea ni nasaiana animu maga, go navituaana 
suasuakiana animu maga, ni navituaana tap̃arakiana animu maga, go ni 
navituaana ni flaur animu maga, go ni navituaana takiana animu maga, go ni 
navituaana animu maga ni natam̃ateana. 

40Go Moses e noakisai Israel natuna maga asa, pataka ni tea mamau puti waina 
Yehovah e dip̃aki Moses asa. 

Numbers 30 

1Go Moses e pasa paki nap̃au maga ni naworawora ni Israel natuna maga, po 
naga, Tea waia e pei natip̃akiana ki Yehovah waina e pitip̃aki asa. 

2Naatam̃oli sikai e pe sai nasaiana sikai paki Yehovah, kite e pe vivisa 
navivisaana sikai naga e pe mauti naatana pa dua ki navatuna sikai, e pe wo da 
dapiri navasaana aneana mau; ega wo mari pataka ni tea mamau puti waina ega 
tave m̃elu nawokana. 

3Go nagoroi sikai e pe sai nasaiana sikai paki Yehovah, po dum̃ana pivisa 
navivisaana sikai, ragi waina e ko pei naatara doko nasum̃a ki tamana doko; 

4Go tamana e pe rogo narogorogoana nalo ni nasaiana aneana, go nalo ni 
navivisaana aneana waina e pe vivisa asa, go tamana e pe vunuta nalo kakana: 
nasaiana aneana mamau puti eu pe wo du, go sara navivisaana aneana waina e 
pe vivisa ara eu pe wo du. 

5Ma tamana e pe ta suasua asa naaleatia waina e pe rogo e; te nasaiana aneana, 
kite navivisaana aneana waina e pe vivisa asa, e pe wo da du mau: go Yehovah 
ega maneana midoakikorokoro e, nalakena tamana e da suasua asa mau. 

6Go e pe laki paki naanoai sikai ragi waina e pe vei tea vulusokiana ki nasaiana 
aneana maga, kite ki navasaana waina nagolena ero pe m̃araverave pasa ara, 
waina e pe tum̃ana pulusoki naatana asa; 

7Go anawota e pe rogo e, po punuta doko nalo kakana naaleatia waina e pe rogo 
e: nasaiana aneana maga eu pe wo du, go navivisaana aneana maga waina e pe 
tum̃ana pulusoki naatana ara eu pe wo du. 

8Ma anawota e pe ta suasua asa mau naaleatia waina e pe rogo e; e pe wo mari 
nasaiana aneana waina e pe toko asa doko, e pe vei tea m̃oli, go navasaana waina 
nagolena ero pe m̃araverave pasa asa, waina e pe tum̃ana pulusoki naatana asa: 
go Yehovah ega wo maneana midoakikorokoro e. 

9Ma te nasaiana ki nagoroi malepu sikai, kite ki nagoroi waina e pei tea 
toropusiana, te navatuna waina e pe tum̃ana pulusoki naatana asa, e pe wo du 
dip̃a e. 

10Go nagoroi sikai e pe sai nasaiana sikai ragi waina e pe toko nasum̃a ki 
anawota, kite e pe vulusoki naatana ki navivisaana sikai, 

11Go anawota e pe rogo e, po punuta doko nalo kakana, po da noa te navatuna 
paki nia mau; nasaiana aneana maga eu pe wo mamau puti du, go sara 
navivisaana waina e pe tum̃ana pulusoki naatana ara eu pe wo du. 

12Ma anawota e pe mari ra eu pe vei tea m̃oli naaleatia waina e pe rogo e; te 
navasaana waina e pe tave m̃elu nagolena maga nalo ni nasaiana aneana maga, 
kite nalo ni navivisaana waina naatana e pe vei tea vulusokiana asa, e pe wo da 
du mau: anawota e po mari ra eu pei tea m̃oli, go Yehovah ega wo maneana 
midoakikorokoro e. 

13Te nasaiana go te navivisaana waina nagoroi sikai e pe mari a naga ega mari 
naatana ega rogokitesa ki navaliana asa, anawota e mariatae lawosoki a, kite 
anawota e mariatae mari a ega vei tea m̃oli. 

14Ma anawota e pe vunuta nalo kakana pae naaleatia paki naaleatia; e pe 
lawosoki nasaiana aneana maga mamau puti, kite navivisaana aneana maga 
mamau puti, waina eu pe toko asa doko: e po lawosoki ra, nalakena e punuta 
doko nalo kakada naaleatia waina e dogo ra. 

15Ma e pe mari ra eu pe vei tea m̃oli edaku ki ragi waina e pe rogo narogorogoana 
kakada; e pe wo magi anagoroi dapetape namarinaleotageleana aneana. 

16Tea maga wanogoe eu pei natawonakiana maga waina Yehovah e dip̃aki Moses 
asa, namawota ni naatam̃oli sikai go ni anagoroi, namawota ni naatam̃oli sikai 
go ni natuna nagoroi, ragi waina e ko doko nasum̃a ki tamana doko, ragi ni navei‐
naatara‐ana aneana. 

Numbers 31 

1Go Yehovah e pasa paki Moses, po naga, 

2P̃a kokonagoro Israel natuna maga m̃elu dua ki naworawora ni Midian: edaku 
ki tea wanogoe p̃a wo pei tea saisaikiana paki namatarau anigo. 

3Go Moses e pasa paki narei, po naga, Nimu seara kakamu kuga vuati nalikau 
animu maga ni navakalo, naga kuga vano po mari dip̃a Midian, naga kuga magi 
Yehovah mari nasikoana paki Midian. 

4Kuga tip̃aki lua pano paki navakalo wanogoe naatam̃oli manu sikai m̃elu sara 
naworawora sikasikai usuraki naworawora maga mamau puti ni Israel. 

5Nalakena tea wanogoe naatam̃oli manu sikai eu pei tea vituakiana m̃elu manu 
maga ni Israel sikasikai, naatam̃oli tivilia sikai manu dua waina eu puati nalikau 
adeada maga ni navakalo. 

6Go Moses e dip̃aki lua ra pano paki navakalo, naatam̃oli manu sikai m̃elu sara 
naworawora sikasikai, nara ma Finehas natu ni Eleasar tea viri, lasa maga ni 
tokora tapu go paiga tapu maga ni tokora tapu eu doko nam̃elearuna. 

7Go eu mari navakalo dip̃a Midian, dapala waina Yehovah e dip̃aki Moses asa; go 
eu atugi naanoai maga mamau puti. 

8Go eu atugi nawota maga ni Midian; Evi, go Rekem, go Sur, go Hur, go Reba, 
nawota lima ni Midian: go eu moro atugi Balaam natu ni Beor ki lova. 

9Go Israel natuna maga eu piragi lua pavakoto nagoroi maga ni Midian go 
piakirikiri adeada maga; go katel adeada maga mamau puti, go navata ni shiip 
go ni naninani adeada maga mamau puti, go naloriki adeada maga mamau puti, 
eu dape pavakoto ara. 

10Go natokoana adeada maga, tokora maga waina eu doko ara doko, go tokora 
ni nam̃enakiana adeada maga, eu dap̃ara ki puti ra ki nakapu. 

11Go eu dape puti ki tea tape‐pavakotoana go ki tea vuti‐lua‐pavakotoana, tea ni 
naatam̃oli go ni nalo tuavati. 

12Go eu dape tea viragi‐lua‐pavakotoana maga, go tea vuti‐lua‐pavakotoana, go 
tea tape‐pavakotoana umai paki narae ni Moses, go narae ni Eleasar tea viri, go 
narae ni nasaisaiana ni Israel natuna maga, doko tokora ni nam̃enakiana malo 
matemate maga ni Moab, nadigi ni Yordan, leana dip̃a Yeriko. 

13Go Moses, go Eleasar tea viri, go tea maraki maga mamau puti ni nasaisaiana, 
eu dave pano naga euga sua ra etaku ni tokora ni nam̃enakiana. 

14Go Moses e maeto ki tasiga maga ni taua navakalo, tea maraki maga ni manu 
maga go tea maraki maga ni p̃onotia maga, waina eu pae navakalo umai. 

15Go Moses e noa ki da, e naga, Ku mauti nagoroi maga eu mamau puti mauri 
doko, kite? 

16Kuga leo, nara eu mari Israel natuna maga, pae navusum̃akiana ki Balaam, 
naga eu mari natapiriana dip̃a Yehovah nalo ni naleo ki Peor, nalakena tea 
wanogoe nasasanaana sa e doko m̃aleoputo ni nasaisaiana ki Yehovah. 

17Nalakena tea wanogoe kuga mari punue piakirikiri naanoai adeada maga 
mamau puti, go kuga mari punue sara nagoroi mamau puti waina eu atae 
naanoai waina eu one sikoti ra. 

18Ma piakirikiri nagoroi maga waina eu ko da atae naanoai mau, waina eu ko da 
one sikoti ra, kuga mauti ra euga mauri doko naga euga vei tea animu. 

19Go kuga m̃enaki doko etaku ni tokora ni nam̃enakiana naaleatia ega larua: 
nimu te naata sikai kakamu e pe mari punue te naatam̃oli, go te naata sikai 
kakamu e pe kisidogo tea maripunueana sikai, kuga tum̃amu mari mu kuga 
tautau naaleatia ketolu go naaleatia kelarua, nimu ma tea viragi‐lua‐
pavakotoana animu maga. 

20Go kuga mari dautau ki tea suniana maga, go ki sara navatuna waina eu pei tea 
mariana ki nawili, go ki sara navatuna waina eu pei tea mariana ki nam̃au ni 
naninani, go ki sara navatuna waina eu pei tea mariana ki nakau. 

21Go Eleasar tea viri e noa ki naatam̃oli marimatua maga waina eu paki navakalo, 
e naga, Tea wanogoe e pei natawonakiana ni nawotaeana waina Yehovah e 
dip̃aki Moses asa: 

22Ma kold, go silver, go brass, go airon, go tin, go led, 

23Sara naleo waina nakapu e mari sa gani a mau, kuga mari dautau ki da ki 
nakapu, go euga wo dautau; ma euga moro pei tea mari‐dautau‐kiana ki noai ni 
natap̃augoroana: go sara naleo waina nakapu e mariatae gani ra, kuga mari 
dautau ki da ki noai. 

24Go kuga sarue sugoro animu maga naaleatia kelarua, go kuga wo dautau, go 
edaku ki nia kuga umai paki tokora ni nam̃enakiana. 

25Go Yehovah e pasa paki Moses, po naga, 

26Kuga veve parati ki tea vuti‐lua‐pavakotoana maga mamau puti waina eu pei 
tea tape‐pavakotoana, naatam̃oli go nalo tuavati, nimu ma Eleasar tea viri, go 
nap̃au maga ni nasum̃a maga ni tamada maga ni nasaisaiana: 

27Po dap̃otae tea vuti‐lua‐pavakotoana ega rua asa; namawota ni naatam̃oli atae 
maga ni navakalo, waina eu dave pano paki navivimariana, go ni nasaisaiana 
mamau; 

28Po magi Yehovah dape lua nasautoga ki naatam̃oli maga ni navakalo waina eu 
dave pano paki navivimariana: tea sikai m̃elu p̃onotia lima, ni naatam̃oli go ni 
katel, go ni ass maga, go ni navata maga ni shiip: 

29Go kuga tape lua e m̃elu namagovai adeada, po dua Eleasar tea viri asa, ega vei 
navituaana sikosikoviana paki Yehovah. 

30Go ki namagovai ki Israel natuna maga, p̃a tape lua tea sikai m̃elu rualima lima 
ni naatam̃oli, ni katel, ni ass maga, go ni navata maga ni shiip, ni nalo tuavati 

visarasara maga, po dua naworawora ni Levi ara, waina eu do pavaigoro 
naleoparatikiana ni nasum̃atokoana ki Yehovah. 

31Go Moses go Eleasar tea viri ero mari dapala waina Yehovah e dip̃aki Moses 
asa. 

32Go tea vuti‐lua‐pavakotoana, masale ki tea waina naatam̃oli marimatua maga 
ni navakalo eu dape pavakoto asa, e pei shiip manu p̃onotia latesa, go tivilia 
larua, go manu lima, 

33Go katel tivilia larua go manu dua, 

34Go ass tivilia latesa go manu sikai, 

35Go naatam̃oli tivilia dolu go manu dua, nagoroi atara maga waina eu ko da atae 
naanoai mau. 

36Go namagovai kakada, waina e pei namagovai ki tea maga waina eu dave pano 
paki navakalo, e pei shiip manu p̃onotia dolu go tivilia dolu, go manu larua 
p̃onotia lima: 

37Go nasautoga waina eu dua Yehovah asa ni shiip wanogoe, e pei p̃onotia latesa 
rualima takuna larua tamate lima. 

38Go katel tivilia dolu go manu latesa; go nasautoga waina eu dua Yehovah asa, 
e pei rualima larua tamate dua. 

39Go ass tivilia dolu go p̃onotia lima; go nasautoga waina eu dua Yehovah asa, e 
pei rualima latesa tamate sikai. 

40Go naatam̃oli tivilia sikai go manu latesa; go nasautoga waina eu dua Yehovah 
asa, e pei naatam̃oli rualima dolu tamate dua. 

41Go Moses e dua Eleasar tea viri nasautoga wanogoe, waina e pei navituaana 
sikosikoviana paki Yehovah, dapala waina Yehovah e dip̃aki Moses asa. 

42Go namagovai ki Israel natuna maga, waina Moses e mari p̃otae a m̃elu 
naatam̃oli maga waina eu mari navakalo, 

43(Go namagovai ni nasaisaiana e pei shiip manu p̃onotia dolu go tivilia dolu, 
manu larua go p̃onotia lima, 

44Go katel tivilia dolu go manu latesa, 

45Go ass tivilia dolu go p̃onotia lima, 

46Go naatam̃oli tivilia sikai manu latesa;) 

47Go ni namagovai wanogoe ki Israel natuna maga, Moses e dape lua sikai m̃elu 
rualima lima ni naatam̃oli go ni nalo tuavati, po pitua ki da paki naworawora ni 

Levi, waina eu pavaigoro naleoparatikiana ni nasum̃atokoana ki Yehovah; 
dapala waina Yehovah e dip̃aki Moses asa. 

48Go tasiga maga waina eu dap̃au manu maga ni taua navakalo, tea maraki maga 
ni manu maga, go tea maraki maga ni p̃onotia maga, eu rumai paki m̃aladigi ki 
Moses: 

49Go eu noa ki Moses, eu naga, Tea suasua anigo maga eu peve naatam̃oli maga 
ni navakalo waina eu doko etano ni naleoparatikiana aginami, go te naata sikai 
kakagami e da puoli mau. 

50Go au po dape navituaana ki Yehovah umai, tea waina sara naata eu sikasikai 
pap̃ai a, vatu wia maga ni kold, sokisokitere maga, go lela maga, rig maga, 
vakadaliga maga, go napanipani maga, naga euga magi naatagami mari 
natap̃augoroana narae ni Yehovah. 

51Go Moses go Eleasar tea viri ero dape kold wanogoe kiada, vatu wia maga 
mamau puti wanogoe. 

52Go kold mamau puti ni navituaana sikosikoviana waina eu pitua ki nia paki 
Yehovah, ki tea maraki maga ni manu maga, go ki tea maraki maga ni p̃onotia 
maga, e pei shekel tivilia sikai manu latesa p̃onotia larua go rualima takuna lima. 

53(Nalakena naatam̃oli maga ni navakalo eu dum̃ada dape pavakoto tea vuti‐lua‐
pavakotoana, sara naata sikasikai.) 

54Go Moses go Eleasar tea viri ero dape kold wanogoe ki tea maraki maga ni 
manu maga go ni p̃onotia maga, po dape a umai paki ekopu ni tap̃aup̃au ni 
nasaisaiana, naga ega magi Israel natuna maga pei namidoakilagatiana sikai 
narae ni Yehovah. 

Numbers 32 

1Go Reuben natuna maga go Cad natuna maga eu pei talakea ni katel laapa liu: 
go ragi waina eu punusi navanua ni Yaser, go navanua ni Cilead, naga p̃a leo, 
tokora wanogoe e pei tokora sikai ki katel; 

2Cad natuna maga go Reuben natuna maga eu rumai po pasa paki Moses, go paki 
Eleasar tea viri, go paki tea maraki maga ni nasaisaiana, po naga, 

3Ataroth, go Dibon, go Yaser, go Nimrah, go Heshbon, go Elealeh, go Sebam, go 
Nebo, go Beon, 

4Navanua waina Yehovah e atugi a narae ni nasaisaiana ni Israel, e pei navanua 
sikai ki katel, go tea suasua anigo maga eu peani katel. 

5Go eu naga, Au pe vap̃ai nasaup̃iaana namatam̃a, navanua waia ega vei tea 
vituakiana paki tea suasua anigo maga naga ega vei naveaniana sikai; p̃a ta piragi 
gami duagoto Yordan mau. 



354 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

6Go Moses e noa ki Cad natuna maga go ki Reuben natuna maga, e naga, Taimu 
maga euga vaki navakalo pano, go nimu kuga tasake doko nea, kite? 

7Go ekasana ku mari nap̃op̃o ni Israel natuna maga e dodosua, naga euga ta 
duagoto paki navanua waina Yehovah e dua ra asa? 

8Tamamu maga eu pea mari dapala nogoe, ragi waina a dip̃aki lua ra m̃elu dua 
ki Kadesh‐barnea pano naga euga leo pavaraka navanua wanogoe. 

9Nalakena ragi waina eu sake paki nap̃aloa ni Eshkol pano, po punusi navanua 
wanogoe, eu mari nap̃op̃o ni Israel natuna maga e dodosua, naga euga ta paki 
navanua waina Yehovah e dua ra asa mau. 

10Go namaetoana ki Yehovah e pavaga naaleatia wanogoe, go e pivisa, doko do 
naga, 

11Naatam̃oli maga waina eu sake m̃elu dua ki Ityipt umai, tea maga waina eu pei 
tea ni natau rualima dua go do liu, te sikai kakada ega ta punusi navanua waina 
a pivisa asa paki Abraham, paki Isaak, go paki Yakob; nalakena eu da dausi au 
lomau mau: 

12Ma Kaleb natu ni Yefuneh, naatam̃oli sikai ni Kenes, go Yoshua natu ni Nun ero 
sikida: nalakena nara ero dausi Yehovah lomau. 

13Go namaetoana ki Yehovah e pavaga dip̃a Israel, go e mari ra eu surata papiliu 
masop̃alo natau rualima pati, pa pa tagona mamau waina e mari tea waina e sa 
namata ni Yehovah, e mavunuvunu. 

14Go kuga leo, nimu ku duleana du oli tamamu maga, namatarau sikai ni 
naatam̃oli sigisigileo maga, naga kuga mari namaetoana vivitinu ki Yehovah ega 
wo moro p̃arua liu paki Israel. 

15Nalakena ku pe maradoa m̃elu dua ki nia pano, e pe wo moro doropusi ra 
masop̃alo; go ku pe wo mari puoli ki narei mamau puti waia. 

16Go eu rumai paki m̃aladigi ki nia, po naga, Auga wo davagi loga maga agi navata 
ni shiip aginami maga tokora waia, go natokoana maga agi piakirikiri aginami 
maga: 

17Ma kinami auga wo dum̃agami puati nalikau aginami maga ni navakalo, naga 
auga vea ki Israel natuna maga pano, pa pa auga wo piragi ra paki tokora waina 
euga wo doko asa: go piakirikiri aginami maga euga wo doko natokoana maga 
ni p̃aaka doko, nalakena naatatoko maga ni navanua. 

18Auga wo da liliu paki kiagami maga mau, pa pa Israel natuna maga euga wo 
sikasikai peani pioli ki tea veanipiolikiana adeada. 

19Nalakena kinami auga wo da peani tea veanipiolikiana sikoti ra taleva kerua 
ni Yordan paki elo musu mau; nalakena tea veanipiolikiana aginami e po 
maginami dowo taleva waia ni Yordan paki elo sake. 

20Go Moses e noa ki da, e naga, Ku pe mari ega tapala nogoe; go ku pe tum̃amu 
puati nalikau maga ni navakalo naga ku pe vaki navakalo pano narae ni Yehovah, 

21Go nimu naatam̃oli marimatua maga ni navakalo waina ku puati nalikau animu 
maga, ku pe mamau puti duagoto Yordan pano narae ni Yehovah, pa pa nae ega 
wo kopasi lua tea kokona ki nia maga pa dua ki naraena, 

22Go navanua e pe vei tea marimatuakiana narae ni Yehovah: edaku ki tea 
wanogoe ku pe wo liliu umai, po da pei tap̃aro asa paki Yehovah, go paki Israel 
mau; go navanua waia e pe wo manimu pei tea veanipiolikiana animu narae ni 
Yehovah. 

23Ma ku pe ta mari ega tapala nogoe mau, kuga leo, ku pe mari naleo sa dip̃a 
Yehovah: go kuga atae naga namarinaleosaana animu ega wo liliu paki 
nap̃aumu. 

24Kuga tavagi natokoana maga agi piakirikiri animu maga, go loga maga agi 
navata ni shiip animu maga; go kuga mari ega vataka ni tea waina e dave m̃elu 
nawokamu. 

25Go Cad natuna maga go Reuben natuna maga eu pasa paki Moses, po naga, Tea 
suasua anigo maga euga wo mari ega tapala waina nawota aginau e pitip̃aki asa. 

26Piakirikiri aginami maga, nagoroi aginami maga, go navata ni shiip aginami 
maga, go katel aginami maga mamau puti euga wo doko natokoana maga ni 
Cilead doko: 

27Ma tea suasua anigo maga euga wo duagoto paki navakalo pano narae ni 
Yehovah, sara naata waina eu puati nalikau maga ni navakalo, dapala waina 
nawota aginau e noa e. 

28Go Moses e pitip̃aki nalo kakada paki Eleasar tea viri, go paki Yoshua natu ni 
Nun, go paki nap̃au maga ni nasum̃a maga ni tamada maga ni naworawora maga 
ni Israel natuna maga. 

29Go Moses e noa ki da, e naga, Cad natuna maga go Reuben natuna maga eu pe 
tuagoto Yordan sikoti mu pano narae ni Yehovah, sara naata waina eu puati 
nalikau maga naga euga vaki navakalo, go navanua e pe vei tea marimatuakiana 
narae mu; nimu ku pe wo dua ra navanua ni Cilead naga ega vei naveaniana 
sikai: 

30Ma eu pe karai puati nalikau maga ni navakalo po duagoto sikoti mu, eu pe wo 
peani naveaniana maga sikoti mu navanua ni Kanaan. 

31Go Cad natuna maga go Reuben natuna maga eu pasadara, po naga, Dapala 
waina Yehovah e noa ki tea suasua anigo maga, dapala nogoe kinami auga wo 
mari patakana. 

32Auga wo puati nalikau maga ni navakalo po duagoto narae ni Yehovah paki 
navanua ni Kanaan pano, go naveaniana ni tea veanipiolikiana aginami ega 
maginami doko taleva waia ni elo sake ni Yordan doko. 

33Go Moses e dua Cad natuna maga, go Reuben natuna maga, go namagovai ni 
naworawora ni Manasseh natu ni Yosef, namarakiana ki Sihon nawota ni 
naworawora ni Amor, go namarakiana ki Ok nawota ni Bashan, e dua ra navanua 
mamau go natokoana kakana maga go napega kakana maga daliviri. 

34Go Cad natuna maga eu davagi Dibon, go Ataroth, go Aroer; 

35Go Atroth‐shofan, go Yaser, go Yokbehah; 

36Go Beth‐nimrah, go Beth‐haran: natokoana maga ni p̃aaka, go loga maga agi 
navata maga ni shiip. 

37Go Reuben natuna maga eu davagi Heshbon, go Elealeh, go Kiriathaim; 

38Go Nebo, go Baal‐meon, (nagisada maga eu pei tea mariana eu panop̃ota,) go 
Sibmah: go eu salagisa ni natokoana maga waina eu davagi ra ki nagisa p̃ota 
maga. 

39Go natu maga ni Makir natu ni Manasseh eu paki Cilead pano, po dape 
pavakoto asa, po kopasi lua naworawora ni Amor waina eu doko asa. 

40Go Moses e pitua ki Cilead paki Makir natu ni Manasseh; go e doko asa. 

41Go Yair natu ni Manasseh e pano po dape pavakoto natokoana kakana maga, 
po salagisada ki Hafoth‐yair. 

42Go Nobah e pano po dape pavakoto Kenath, go natokoana kakana maga, po 
salagisana ki Nobah, waina e pei nagisana. 

Numbers 33 

1Tea maga waia eu pei nasurataana maga ni Israel natuna maga, ragi waina eu 
m̃elu dua ki navanua ni Ityipt pae taua adeada maga, doko etano ki nam̃elearu 
ni Moses go ni Aaron. 

2Go pae natip̃akiana ki Yehovah, Moses e midiri natavepano‐ana adeada, pataka 
ni nasurataana adeada maga sikasikai: go tea maga waia eu pei nasurataana 
adeada maga pae natave‐pano‐ana adeada maga sikasikai. 

3Go atelagi vea, nakup̃a kerualima sikai tamate lima ni atelagi wanogoe, eu m̃elu 
dua ki Rameses po surata pano; go matamai ki nia, ragi waina navakalauana e 

nopu, Israel natuna maga eu m̃elu pano ki nam̃elearu sikeana sikai narae ni 
namata ni naka ni Ityipt mamau puti, 

4Ragi waina naka ni Ityipt eu do ova ki tea takalapa adeada maga, waina Yehovah 
e atugi ra m̃aleoputo kakada: go Yehovah e moro mari navasap̃otaeana paki sup̃e 
adeada maga. 

5Go Israel natuna maga eu doropusi Rameses po surata pano, po m̃enaki doko 
Sukkoth. 

6Go eu doropusi Sukkoth po surata pano, po m̃enaki doko Etham, waina e doko 
nadigi ni masop̃alo. 

7Go eu doropusi Etham po surata pano, po moro maradoa paki Pi‐hahiroth, 
waina e doko leana dip̃a Baal‐sefon paki elo sake: go eu m̃enaki doko leana dip̃a 
Miktol. 

8Go eu doropusi Hahiroth po surata pano, po duagoto m̃aleoputo ni natasi paki 
masop̃alo pano: go eu surata nasurataana ni naaleatia dolu masop̃alo ni Etham 
doko Marah. 

9Go eu doropusi Marah po surata pano, po umai paki Elim: go namata noai 
rualima sikai tamate dua eu doko Elim, go nakau paama rualima larua; go eu 
m̃enaki tokora wanogoe. 

10Go eu doropusi Elim po surata pano, po m̃enaki doko nadigi ni Natasi ni 
Nam̃om̃o. 

11Go eu doropusi Natasi ni Nam̃om̃o po surata pano, po m̃enaki doko masop̃alo 
ni Sin. 

12Go eu doropusi masop̃alo ni Sin po surata pano, po m̃enaki doko Dofkah. 

13Go eu doropusi Dofkah po surata pano, po m̃enaki doko Alush. 

14Go eu doropusi Alush po surata pano, po m̃enaki doko Refidim, go tokora 
wanogoe noai waina narei euga munugi a e dika. 

15Go eu doropusi Refidim po surata pano, po m̃enaki doko masop̃alo ni Sinai. 

16Go eu doropusi masop̃alo ni Sinai po surata pano, po m̃enaki doko Kibroth‐
hattaavah. 

17Go eu doropusi Kibroth‐hattaavah po surata pano, po m̃enaki doko Haseroth. 

18Go eu doropusi Haseroth po surata pano, po m̃enaki doko Rithmah. 

19Go eu doropusi Rithmah po surata pano, po m̃enaki doko Rimmon peres. 

20Go eu doropusi Rimmon peres po surata pano, po m̃enaki doko Libnah. 

21Go eu doropusi Libnah po surata pano, po m̃enaki doko Rissah. 

22Go eu doropusi Rissah po surata pano, po m̃enaki doko Kehelathah. 

23Go eu doropusi Kehelathah po surata pano, po m̃enaki doko tava Shefer. 

24Go eu doropusi tava Shefer po surata pano, po m̃enaki doko Haradah. 

25Go eu doropusi Haradah po surata pano, po m̃enaki doko Makheloth. 

26Go eu doropusi Makheloth po surata pano, po m̃enaki doko Tahath. 

27Go eu doropusi Tahath po surata pano, po m̃enaki doko Terah. 

28Go eu doropusi Terah po surata pano, po m̃enaki doko Mithkah. 

29Go eu doropusi Mithkah po surata pano, po m̃enaki doko Hashmonah. 

30Go eu doropusi Hashmonah po surata pano, po m̃enaki doko Moseroth. 

31Go eu doropusi Moseroth po surata pano, po m̃enaki doko Bene‐yaakan. 

32Go eu doropusi Bene‐yaakan po surata pano, po m̃enaki doko Hor‐hakkitkad. 

33Go eu doropusi Hor‐hakkitkad po surata pano, po m̃enaki doko Yotbathah. 

34Go eu doropusi Yotbathah po surata pano, po m̃enaki doko Abronah. 

35Go eu doropusi Abronah po surata pano, po m̃enaki doko Esion‐ceber. 

36Go eu doropusi Esion‐ceber po surata pano, po m̃enaki doko masop̃alo ni Sin 
(e pei Kadesh nogo). 

37Go eu doropusi Kadesh po surata pano, po m̃enaki doko tava Hor, nadigi ni 
navanua ni Edom. 

38Go Aaron tea viri e sake paki tava Hor pae natip̃akiana ki Yehovah, po mate 
tokora wanogoe, natau kerualima pati edaku ki ragi waina Israel natuna maga 
eu m̃elu dua ki navanua ni Ityipt umai, atelagi kelima, nakup̃a vea ni atelagi 
wanogoe. 

39Go Aaron e pei tea ni natau p̃onotia sikai rualima takuna dua tamate dolu ragi 
waina e mate tava Hor. 

40Go naatam̃oli ni Kanaan, nawota ni Arad, waina e doko taleva ni Sauth ni 
navanua ni Kanaan, e dogo narogorogoana nalo ni naumaiana ni Israel natuna 
maga. 

41Go eu doropusi tava Hor po surata pano, po m̃enaki doko Salmonah. 

42Go eu doropusi Salmonah po surata pano, po m̃enaki doko Punon. 

43Go eu doropusi Punon po surata pano, po m̃enaki doko Oboth. 

44Go eu doropusi Oboth po surata pano, po m̃enaki doko Iye‐abarim, waina e 
doko kokoi ni Moab. 

45Go eu doropusi Iyim po surata pano, po m̃enaki doko Dibon‐cad. 

46Go eu doropusi Dibon‐cad po surata pano, po m̃enaki doko Almon‐diblathaim. 

47Go eu doropusi Almon‐diblathaim po surata pano, po m̃enaki doko tava maga 
ni Abarim, leana dip̃a Nebo. 

48Go eu doropusi tava maga ni Abarim po surata pano, po m̃enaki doko malo 
matemate maga ni Moab, nadigi ni Yordan, leana dip̃a Yeriko. 

49Go eu m̃enaki doko nadigi ni Yordan, malo matemate maga ni Moab, pae Beth‐
yeshimoth pa pa liliu Abelshittim. 

50Go Yehovah e pasa paki Moses malo matemate maga ni Moab nadigi ni Yordan 
leana dip̃a Yeriko, po naga, 

51P̃a vasa paki Israel natuna maga, po noa ki da, p̃a naga, Ragi waina kuga 
tuagoto Yordan po paki navanua ni Kanaan pano, 

52Kuga kopasi lua naatatoko maga mamau puti ni navanua pa dua ki naraemu 
pano, po mari puoli ki vatu tae‐midimidiriana adeada maga, po mari puoli ki 
nasup̃e takiana adeada maga, po dakai tokora vakilagi adeada maga: 

53Go kuga veani navanua, po doko asa doko: nalakena a dua mu navanua 
wanogoe naga ega vei tea veanipiolikiana animu. 

54Go kuga tap̃otawotae navanua pae gole naga ega vei tea veanipiolikiana animu 
pae naworaworamu maga; kuga tua naworawora warua tea veanipiolikiana 
warua, go kuga tua naworawora kiki tea veanipiolikiana kiki: dapala waina gole 
ega magi naata sikai dowo, dapala nogoe ega vei aneana; kuga veani pioli ki tea 
animu ega vae naworawora ni tamamu maga. 

55Ma ku pe karai kopasi lua naatatoko maga ni navanua pa dua ki naraemu; tea 
kakada maga waina ku pe suasua ki da naga euga ko doko, eu pe wo dakiusi tea 
vivitip̃a maga namatamu maga, go dakiusi tea makalikali maga nap̃irikiamu 
maga, go eu pe wo diesoki mu navanua waina kuga wo doko asa doko. 

56Go ega wo pakilina naga dapala waina a midoa ki nia naga aga mari a paki da, 
dapala nogoe aga wo moro mari a paki mu. 

Numbers 34 

1Go Yehovah e pasa paki Moses, po naga, 

2P̃a tip̃aki Israel natuna maga, po noa ki da, p̃a naga, Ragi waina kuga vaki 
navanua ni Kanaan, (waia e pei navanua waina ega manimu dowo pae gole naga 
ega vei tea veanipiolikiana sikai, e pei navanua mamau ni Kanaan,) 

3Taleva animu ni sauth ega toko pae masop̃alo ni Sin pano pae kokoi ni Edom, 
go kokoi animu ni sauth ega toko pae namatap̃ago ni Natasi ni Natasimena paki 
ist: 

4Go kokoi animu ega maradoa paki sauth ni tokora ni nasakesakeana ni 
Akrabbim, po pano paki Sin: go tokora kakana waina ega liliu asa ega tip̃a 
Kadesh‐barnea paki sauth; go ega tave pano paki Hasar‐addar, po pano paki 
Asmon: 

5Go kokoi ega maradoa pae Asmon paki noaisara ni Ityipt, go tokora kakana 
waina ega liliu asa ega tip̃a natasi. 

6Go kokoi animu ni west ega vei natasi warua go kokoi kakana: tea wanogoe ega 
vei kokoi animu ni west. 

7Go tea waia ega vei kokoi animu ni north: kuga manimu midiri dawona ki nia 
ega vae natasi warua pano paki tava Hor: 

8Kuga manimu midiri dawona ki kokoi pae tava Hor pano paki tokora ni 
nasiliana paki Hamath; go tokora waina kokoi ega liliu asa ega tip̃a Sedad: 

9Go kokoi ega tave pano paki Sifron, go tokora kakana waina ega liliu asa ega 
tip̃a Hasar‐enan: tea wanogoe ega vei kokoi animu ni north. 

10Go kuga midiri dawona ki kokoi animu ni ist ega vae Hasar‐enan pano paki 
Shefam: 

11Go kokoi wanogoe ega siwo pae Shefam pano paki Riblah, taleva ni ist ni Ain; 
go kokoi ega siwo pano, go ega liliu nadigi ni natasi ni Kinnereth paki ist: 

12Go kokoi ega siwo paki Yordan pano, go tokora kakana waina ega liliu asa ega 
tip̃a Natasi ni Natasimena: tea wanogoe ega vei navanua animu ega vae kokoi 
kakada maga daliviri. 

13Go Moses e dip̃aki Israel natuna maga, po naga, Tea wanogoe e pei navanua 
waina kuga veani pioli ki nia pae gole, waina Yehovah e pitip̃aki asa naga ega vei 
tea vituakiana paki naworawora loveti, go paki namagovai ni naworawora sikai: 

14Nalakena naworawora ni Reuben natuna maga pae nasum̃a maga ni tamada 
maga, go naworawora ni Cad natuna maga pae nasum̃a maga ni tamada maga, 
eu dape sua tea veanipiolikiana adeada, go namagovai ni naworawora ni 
Manasseh eu dape sua tea veanipiolikiana adeada: 

15Go naworawora dua go namagovai ni naworawora sikai eu dape sua tea 
veanipiolikiana adeada taleva ni ist ni Yordan leana dip̃a Yeriko, paki taleva ni 
elo sake. 

16Go Yehovah e pasa paki Moses, po naga, 

17Tea maga waia eu pei nagisa maga ni naatam̃oli maga waina euga manimu 
dap̃otawotae navanua naga ega vei tea veanipiolikiana animu: Eleasar tea viri, 
go Yoshua natu ni Nun. 

18Go kuga matadoa tea maraki sikai m̃elu naworawora maga sikasikai sarasara 
ra, naga euga tapotawotae navanua ega vei tea veanipiolikiana animu. 

19Go tea maga waia eu pei nagisa maga ni naatam̃oli maga wanogoe: ni 
naworawora ni Yudah, Kaleb natu ni Yefuneh. 

20Go ni naworawora ni Simeon natuna maga, Shemuel natu ni Ammihud. 

21Go ni naworawora ni Benyamin, Elidad natu ni Kislon. 

22Go ni naworawora ni Dan natuna maga, tea maraki sikai, Bukki natu ni Yokli. 

23Ni Yosef natuna maga: ni naworawora ni Manasseh natuna maga, tea maraki 
sikai, Hanniel natu ni Efod: 

24Go ni naworawora ni Efraim natuna maga, tea maraki sikai, Kemuel natu ni 
Shiftan. 

25Go ni naworawora ni Sebulun natuna maga, tea maraki sikai, Elisafan natu ni 
Parnak. 

26Go ni naworawora ni Issakar natuna maga, tea maraki sikai, Paltiel natu ni 
Assan. 

27Go ni naworawora ni Asher natuna maga, tea maraki sikai, Ahihud natu ni 
Shelomi. 

28Go ni naworawora ni Naftali natuna maga, tea maraki sikai, Pedahel natu ni 
Ammihud. 

29Tea maga wanogoe eu pei naatam̃oli maga waina Yehovah e dip̃aki da naga 
euga magi Israel natuna maga dap̃otawotae tea veanipiolikiana navanua ni 
Kanaan. 

Numbers 35 

1Go Yehovah e pasa paki Moses malo matemate maga ni Moab nadigi ni Yordan 
m̃aladigi ki Yeriko, po naga, 

2P̃a tip̃aki Israel natuna maga, naga euga vitua ki natokoana maga m̃elu tea 
veanipiolikiana ni naveaniana adeada paki naworawora ni Levi, naga euga toko 
ara; go kuga tua naworawora ni Levi napega maga daliviri natokoana maga 
wanogoe. 



362 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

3Go natokoana maga wanogoe euga vei adeada naga euga toko ara; go napega 
kakada maga euga vei agi katel adeada maga, go agi naloriki adeada maga, go agi 
nalo tuavati adeada maga mamau puti. 

4Go napega maga ni natokoana maga wanogoe, waina kuga vitua ki da paki 
naworawora ni Levi, euga toko pae p̃aaka ni natokoana pano paki etaku kubit 
manu sikai daliviri. 

5Go etaku ni natokoana kuga rowogi taleva ni elo sake ega vei kubit manu dua, 
go taleva ni etua ega vei kubit manu dua, go taleva ni elo musu ega vei kubit 
manu dua, go taleva ni ep̃au ega vei kubit manu dua, natokoana ega toko 
m̃aleoputo. Tea wanogoe ega madeada pei napega maga ni natokoana maga. 

6Go natokoana maga waina kuga vitua ki da paki naworawora ni Levi, euga vei 
natokoana latesa ni nasavasiliana, waina kuga vitua ki da euga vei agi tea 
maripunue naatam̃oli naga ega sava paki asa: go kuga moro dua ra natokoana 
rualima pati tamate dua. 

7Natokoana maga mamau puti waina kuga tua naworawora ni Levi ara, euga vei 
natokoana rualima pati tamate latolu: kuga vitua ki da ega vilake napega kakada 
maga. 

8Go nalo ni natokoana maga waina kuga vitua ki da m̃elu naveaniana ki Israel 
natuna maga, kuga tape lua tea laapa m̃elu naworawora warua maga, go kuga 
tape lua tea visa m̃elu naworawora kiki maga: sara naata euga sikasikai pitua ki 
natokoana adeada maga paki naworawora ni Levi, ega vae tea veanipiolikiana 
adeada waina eu peani pioli ki nia. 

9Go Yehovah e pasa paki Moses, po naga, 

10P̃a vasa paki Israel natuna maga, po noa ki da, p̃a naga, Ragi waina kuga 
tuagoto Yordan pano paki navanua ni Kanaan, 

11Kuga manimu pasa dawona ki natokoana maga waina euga manimu pei 
natokoana maga ni nasavasiliana; naga tea maripunue naatam̃oli waina e pe 
mari punue te naata pae nasalup̃eana, ega sava paki asa. 

12Go natokoana maga wanogoe euga manimu pei tokora ni nasavasiliana pa dua 
ki tea siko nada; naga tea maripunue naatam̃oli ega ta mate mau pa pa ega 
lawodu narae ni nasaisaiana naga ega vei tea vasap̃otaeana. 

13Go natokoana latesa ni natokoana maga waina kuga vitua ki da, euga manimu 
pei natokoana maga ni nasavasiliana. 

14Kuga vitua ki natokoana ega tolu taleva kerua ni Yordan, go natokoana ega tolu 
kuga vitua ki da navanua ni Kanaan; nara euga vei natokoana maga ni 
nasavasiliana. 

15Natokoana latesa wanogoe euga magi Israel natuna maga pei tokora ni 
nasavasiliana, go magi nam̃enaki, go magi nam̃enaki‐atatoko m̃aleoputo kakada: 
naga sara naata waina e pe maripunue te naata pae nasalup̃eana, e pe wo sava 
paki asa. 

16Ma e pe atugi a ki naleo sikai ni airon, dapala waina e pe mate asa, e pe vei tea 
maripunue naatam̃oli: tea maripunue naatam̃oli ega wo pei tea toropusiana paki 
namateana. 

17Ma e pe nadi a ki vatu po atugi a, waina naatam̃oli sikai e pe mariatae mate asa, 
go e pe mate, e pe vei tea maripunue naatam̃oli; tea maripunue naatam̃oli ega 
wo pei tea toropusiana paki namateana. 

18Kite e pe wokati a ki nalikau sikai ni nakau, waina naatam̃oli sikai e pe 
mariatae mate asa, go e pe mate, e pe vei tea maripunue naatam̃oli: tea 
maripunue naatam̃oli ega wo pei tea toropusiana paki namateana. 

19Tea siko nada ega tum̃ana doropusi tea maripunue naatam̃oli paki namateana: 
ragi waina ega sua e, ega toropusi a paki namateana. 

20Go e pe vuri a navivilosiana, kite nadi a ki navatuna sikai, doko do kusugoro e, 
dapala e pe mate asa; 

21Kite e pe wokati a ki nam̃elearuna navivilosiana, naga e pe mate: tea waina e 
pe wokati a, e pe wo pei tea toropusiana paki namateana; e pei tea maripunue 
naatam̃oli: tea siko nada ega toropusi tea maripunue naatam̃oli paki namateana 
ragi waina ega sua e. 

22Ma e pe vuri a m̃araverave, navivilosiana e pe tika, kite nadi a ki te navatuna 
doko da kusugoro e mau, 

23Kite ki te vatu sikai, waina naatam̃oli sikai e pe mariatae mate asa, doko da 
punusi a mau, po nadi a asa, naga e pe mate, go e pe ta pei tea kokona ki nia mau, 
kite laaga naga e pe mari sa ki nia mau: 

24Ragi wanogoe nasaisaiana eu pe wo pasap̃otae namawota ni tea atugi go ni tea 
siko nada, ega vae navasap̃otaeana maga wanogoe. 

25Go nasaisaiana euga vualua tea maripunue naatam̃oli m̃elu dua ki nam̃elearu 
ni tea siko nada, go nasaisaiana euga liliua ki nia paki natokoana ni nasavasiliana 
aneana, waina e sava sili asa: go ega toko asa doko pa pa paki namateana ki tea 
viri warua liu, waina e pei tea vuvuraikiana ki naroro tapu. 

26Ma ragi sikai tea maripunue naatam̃oli e pe liu kokoi ni natokoana ni 
nasavasiliana aneana, waina e pe sava paki asa; 

27Go tea siko nada e pe vap̃ai a doko etaku ni kokoi ni natokoana ni nasavasiliana 
aneana, go tea siko nada e pe atugi tea maripunue naatam̃oli; sogi ni nada e pe 
wo da liko asa mau: 

28Nalakena e one asa one naga ega toko natokoana ni nasavasiliana aneana doko, 
pa pa paki namateana ki tea viri warua liu: ma edaku ki namateana ki tea viri 
warua liu, tea maripunue naatam̃oli ega liliu paki navanua ni naveaniana 
aneana. 

29Go naleo maga wanogoe euga manimu pei natawonakiana sikai ni 
navasap̃otaeana usuraki tagona animu maga, doko natokoana animu maga 
mamau puti. 

30Naata sikai e pe mari punue te naatam̃oli, tea maripunue naatam̃oli e pe wo 
pei tea atugiana pae nawoka ni tea noasokisoki maga: ma tea noasokisoki sikai 
maau ega ta noasokisoki dip̃a te naata mau naga ega mate. 

31Go kuga ta dape te natauluaana mau dip̃a namauriana ki tea maripunue 
naatam̃oli, waina sogi ni namateana e pe liko asa: ma ega wo pei tea toropusiana 
paki namateana. 

32Go kuga ta dape te natauluaana mau dip̃a naata waina e pe sava paki 
natokoana ni nasavasiliana aneana pano, dapala waina ega moro liliu paki 
navanua aneana pea ki namateana ki tea viri. 

33Dapala nogoe kuga ta mari navanua waina ku doko asa doko ega loa mau: 
nalakena nada e do mari navanua e loa: go natap̃augoroana e mari sa magi 
navanua pei tea mariana nalo ni nada waina e pei tea takiana asa, ma nada ni 
naata waina e daki nia ega sikina. 

34Go p̃a ta mari navanua waina ku doko asa doko, waina kinau a doko m̃aleoputo 
kakana, ega loa mau: nalakena kinau Yehovah a doko m̃aleoputo ni Israel natuna 
maga doko. 

Numbers 36 

1Go nap̃au maga ni nasum̃a maga ni tamada maga ni namatarau ni naworawora 
ni Cilead natu ni Makir, natu ni Manasseh, ni natamarau maga ni Yosef natuna 
maga, eu rumai paki m̃aladigi, po pasa narae ni Moses, go narae ni tea maraki 
maga, nap̃au maga ni nasum̃a maga ni tamada maga ni Israel natuna maga: 

2Go eu naga, Yehovah e dip̃aki nawota aginau naga ega vitua ki navanua naga 
ega vei tea veanipiolikiana pae gole paki Israel natuna maga: go nawota aginau 
e pei tea tip̃akiana pae Yehovah naga ega vitua ki tea veanipiolikiana ki taigami 
Selofehad paki natuna nagoroi maga. 

3Go nara eu pe laki paki te naanoai ni naworawora p̃ota ni Israel natuna maga, 
tea veanipiolikiana adeada e pe wo pei tea tapeluaana m̃elu dua ki tea 
veanipiolikiana ki tamagami maga, go e pe wo pei tea vituakiana sokari tea 
veanipiolikiana ni naworawora waina ega wo pei adeada: dapala nogoe ega wo 
pei tea tapeluaana m̃elu dua ki matele ni tea veanipiolikiana aginami. 

4Go ragi waina yubele ki Israel natuna maga ega wo umai, tea veanipiolikiana 
adeada ega wo pei tea vituakiana sokari tea veanipiolikiana ki naworawora 
waina ega wo pei adeada: dapala nogoe tea veanipiolikiana adeada ega wo pei 
tea tapeluaana m̃elu dua ki tea veanipiolikiana ki naworawora ni tamagami 
maga. 

5Go Moses e dip̃aki Israel natuna maga pae navasaana ki Yehovah, doko do naga, 
Naworawora ni Yosef natuna maga eu pasa leana. 

6Tea waia e pei naleo waina Yehovah e pitip̃aki asa nalo ni Selofehad natuna 
nagoroi maga, e naga, Euga laki paki naanoai waina eu dum̃ada midoa m̃ata ki 
nia; ma euga wo laki paki namatarau ni naworawora ni tamada ega sikina. 

7Dapala nogoe tea veanipiolikiana ki Israel natuna maga ega wo da pei tea 
tapeluaana m̃elu dua ki naworawora sikai paki naworawora p̃ota: nalakena 
Israel natuna maga euga sikasikai puluti tea veanipiolikiana ni naworawora ni 
tamada maga. 

8Go nagoroi atara maga mamau puti ni naworawora ni Israel natuna maga, 
waina eu peani tea veanipiolikiana sikai, euga wo sikasikai laki paki naanoai 
sikai ni namatarau ni naworawora ni tamada, naga Israel natuna maga euga 
sikasikai peani pioli ki tea veanipiolikiana ki tamada maga. 

9Dapala nogoe tea veanipiolikiana ega wo da pei tea tapeluaana m̃elu dua ki 
naworawora sikai paki naworawora p̃ota; nalakena naworawora maga ni Israel 
natuna maga euga wo sikasikai puluti tea veanipiolikiana adeada. 

10Dapala waina Yehovah e dip̃aki Moses asa, dapala nogoe Selofehad natuna 
nagoroi maga eu mari patakana. 

11Nalakena Mahlah, Tirsah, go Hoklah, go Milkah, go Noah, Selofehad natuna 
nagoroi maga, eu laki paki tamada taina maga natuda maga. 

12Eu laki paki namatarau maga ki natu maga ki Manasseh natu ni Yosef, go tea 
veanipiolikiana adeada e doko naworawora ni namatarau ki tamada doko. 

13Tea maga wanogoe eu pei natip̃akiana maga go navasap̃otaeana maga waina 
Yehovah e pitip̃aki ara pae nam̃elearu ni Moses, paki Israel natuna maga malo 
matemate maga ni Moab nadigi ni Yordan leana dip̃a Yeriko. 

Deuteronomy 

Deuteronomy 1 

1Tea maga waia eu pei navasaana maga waina Moses e pasa ara paki Israel 
mamau taleva kerua ni Yordan doko Masop̃alo, doko nap̃aloa ni Arabah, pisari 
Suf, namawota ni Paran, go Tofel, go Leban, go Haseroth, go Di‐sahab. 

2E pei nasurataana ni naaleatia rualima sikai tamate sikai pae Horeb paki 
Kadesh‐barnea, ki napua ni tava Seir. 

3Go e pakilina natau kerualima pati, atelagi kerualima sikai tamate sikai, nakup̃a 
vea ni atelagi, naga Moses a pasa paki Israel natuna maga, ki tea mamau puti 
waina Yehovah e dua e asa doko natip̃akiana paki da; 

4Edaku ki naga e atugi Sihon, nawota ki naworawora ni Amor, waina e doko 
Heshbon, go Ok nawota ni Bashan, waina e doko Ashtaroth, ni Edrei: 

5Doko navanua ni Moab, taleva kerua ni Yordan, Moses e atulake dogorogo 
nawotaeana waia, 

6e naga, Yehovah Sup̃e anigida e pasa paki gida Horeb, po naga, Ku po doko parau 
doko tava waia: 

7Kuga maradoa po surata nasurataana animu, go kuga vaki navanua ni tava ki 
naworawora ni Amor pano, go paki tokora maga mamau puti waina eu doko 
m̃aladigi, doko nap̃aloa ni Arabah, go doko navanua ni tava, go doko navanua ni 
nasiwosiwoana, go doko Sauth, go doko nadigi ni natasi, navanua ki 
naworawora ni Kanaan, go Lebanon, pa pa paki noaisara warua, noaisara 
Eufrates. 

8Kuga leo, a po lawo ki navanua naraemu: kuga sili po peani navanua waina 
Yehovah e pivisa paki tamamu maga asa, paki Abraham, go paki Isaak, go paki 
Yakob, naga ega tua ra asa, go naworaworada edaku ki da. 

9Go ragi wanogoe a pasa paki mu, po naga, Kinau a marisa masikigu dapetape 
mu mau: 

10Yehovah Sup̃e animu e mari mu ku laapa, go kuga leo, naaleatia waia 
nalaapaana animu e dapala m̃asoe maga ni nakoroatelagi. 

11Yehovah, Sup̃e ki tamamu maga, ega mari mu kuga moro disu paka manu sikai, 
go ega vasa m̃ata ki mu, dapala nasaiana aneana paki mu! 

12Dapale sava aga masikigu dapetape navileana animu, go namadagaana animu, 
go navululuana animu? 

13Kuga manimu piragi naatam̃oli manumatua maga, tea midoakiatae go tea 
ataeana maga, euga vae naworaworamu maga, go aga wo mari ra euga vei nap̃au 
maga dap̃au mu. 

14Go ku pasadara au, po naga, Tea waina ku po noa e, e p̃ia ki gami naga auga 
mari a. 

15Go dapala nogoe a piragi nap̃au maga ni naworaworamu maga, naatam̃oli 
manumatua maga, go tea ataeana maga ki tea laapa, po mari ra eu pei nap̃au 
maga dap̃au mu, tea maraki ni manu maga, go tea maraki ni p̃onotia maga, go 
tea maraki ni rualima lima maga, go tea maraki ni rualima maga, go tasiga maga, 
pae naworaworamu maga. 

16Go ragi wanogoe a pasa parati ki tea vasap̃otae animu maga, po naga, Kuga 
rogo naleo maga namawota ni taimu go ni taimu, po pasap̃otae leana namawota 
ni naata sikai go ni taina, go ni nam̃enaki‐atatoko waina e sikoti a doko. 

17Doko navasap̃otaeana, kuga ta piragi narae mau; kuga rogo tea vakitano go tea 
vakilagi eroga vataka sikai; kuga ta matau ki narae ni naatam̃oli mau; nalakena 
navasap̃otaeana e pei tea ki Sup̃e: go te naleo waina e kasua liu paki mu, kuga 
viragi a umai paki nau, go kinau aga wo dogo e. 

18Go ragi wanogoe a dip̃aki mu sara naleo waina kuga mari ra. 

19Go tu surata pae Horeb, po duaduru masop̃alo warua go mataukiana wanogoe 
mamau waina ku punusi a, pae napua paki navanua ni tava ki naworawora ni 
Amor, dapala waina Yehovah Sup̃e anigida e dip̃aki gida asa; go tu umai paki 
Kadesh‐barnea. 

20Go a noa ki mu, Ku po umai paki navanua ni tava ki naworawora ni Amor, 
waina Yehovah Sup̃e anigida e dua gida asa. 

21P̃a leo, Yehovah Sup̃e anigo e po lawo ki navanua naraem̃a: p̃a sake pano po 
peani a, dapala waina Yehovah Sup̃e ki tamam̃a maga e po noa kigo asa; p̃a ta 
mataku mau, go p̃a ta m̃anaunau mau. 

22Go ku umai paki m̃aladigi ki nau, sara naata sikasikai kakamu, po naga, Tuga 
tip̃aki lua naatam̃oli maga pea ki gida, naga euga manigida leo pavaraka 
navanua, po manigida moro dape navasaana umai nalo ni napua waina tuga wo 
sake pae asa pano, go nalo ni natokoana maga waina tuga wo paki ara. 

23Go a midoaki m̃ata ki tea wanogoe: go a piragi naatam̃oli rualima sikai tamate 
dua kakamu, eu sikasikai agi naworawora sikasikai sarasara ra: 

24Go eu maradoa po sake paki tava pano, po umai paki nap̃aloa ni Eshkol, po leo 
pavaraka asa. 

25Go eu puati ki nawa ni navanua nam̃elearuda, po piragi a siwo umai paki gida, 
po manigida moro dape navasaana umai, po naga, E pei navanua wia waina 
Yehovah Sup̃e anigida e dua gida asa. 

26Ma ku po karai sake pano, go ku mari p̃auluulu dip̃a natip̃akiana ki Yehovah 
Sup̃e animu: 

27Go ku daururu doko tap̃aup̃au animu maga, po naga, Nalakena Yehovah e pilosi 
gida, e po piragi lua gida m̃elu dua ki navanua ni Ityipt umai, naga ega vitua ki 
gida paki nam̃elearu ni naworawora ni Amor, naga ega mari puoli ki gida. 

28Esava waina tuga wo sake paki asa pano? Taigida maga eu mari nap̃op̃ogida 
eu m̃anaunau, go eu naga, Narei maga eu p̃arua go eu parau do liu gida; 
natokoana maga eu p̃arua go eu pei p̃aaka vakilagi maga; go p̃arua liu tokora 
wanogoe au punusi Anakim natuna maga asa. 

29Ragi wanogoe a pasa paki mu, po naga, Kuga ta p̃ilake mau, go kuga ta matau 
ki da mau. 

30Yehovah Sup̃e animu, waina e do pea ki mu, nae ega wo manimu marimari, 
dapala tea mamau puti waina e manimu mari a Ityipt naraemu; 

31Go doko masop̃alo, tokora waina ku po punusi naga Yehovah Sup̃e animu e 
dapetape mu dapala naatam̃oli e dapetape natuna, pae napua mamau waina ku 
pae asa pano, pa pa ku po umai paki tokora waia. 

32Ma ku da saralomau Yehovah Sup̃e animu mau, nalo ni naleo waia. 

33Nae waina e pea ki mu pano, naga ega manimu laaga tokora sikai waina kuga 
sike tap̃aup̃au animu maga asa, e doko nakapu p̃ogi, go e doko napopouru aleati, 
naga ega visei ki mu napua waina kuga vae asa pano. 

34Go Yehovah e dogo nadaleo ni navasaana animu maga, go e maeto, go e pivisa, 

35po naga, Lomau tea sikai maau ni tagona sa waia ega wo da punusi navanua 
wia mau, waina a pivisa naga aga tua tamamu maga asa, 

36Ma Kaleb, natu ni Yefuneh, nae sikina ega vunusi a; go navanua waina e pasi a, 
aga wo dua e asa, go natuna maga, nalakena e dausi parati ki Yehovah. 

37Go Yehovah e maeto ki nau nalakena nimu, po naga, Nigo ma, p̃a wo da pano 
po sili asa mau: 

38Yoshua natu ni Nun, waina e lawodu naraem̃a, nae ega wo pano po sili asa: p̃a 
tua e nakasuaana; nalakena nae ega wo mari Israel naga ega veani a. 

39Go p̃arua liu, piakirikiri kiki animu maga waina ku naga euga vei 
natapepavakotoana sikai, go natumu maga waina eu dika naataeana ni 
nawiaana go ni nasaana naaleatia waia, nara euga wo sili pano, go aga wo dua ra 
asa, go nara euga wo peani a. 

40Ma nimu kuga maradoa po surata paki masop̃alo, pae napua waina e paki 
Natasi Miala. 

41Go ku pasadara po noa ki nau, ku naga, Au po mari naleo sa dip̃a Yehovah, auga 
wo sake pano po mari navakalo, dapala tea mamau puti waina Yehovah Sup̃e 
aginami e po dip̃aki gami ara. Go sara naata sikasikai kakamu, ku pilake nalikau 
ni navakalo animu maga, po mari m̃ata naga kuga sake paki tava pano. 

42Go Yehovah e noa ki nau, e naga, P̃a noa ki da, p̃a naga, Kuga ta sake pano, go 
kuga ta mari navakalo mau; nalakena kinau a da doko m̃aleoputo kakamu mau; 
naga kuga ta pei tea atugiana narae ni tea kokona ki mu maga. 

43Dapala nogoe a pasa paki mu, go ku da dogo parati ki nau mau; ma ku mari 
p̃auluulu dip̃a natip̃akiana ki Yehovah, po pei p̃au kasua, po sake paki tava pano. 

44Go naworawora ni Amor waina eu doko tava wanogoe, eu dave umai dip̃a mu, 
po kopasi mu dapala namariana ki bii maga, po atugi mu ku dowo Seir, io go pa 
pa paki Hormah. 

45Go ku moro liliu umai po dagi narae ni Yehovah; ma Yehovah e da dogo 
nadaleomu mau, go e da daki dorogo paki mu mau. 

46Go dapala nogoe ku doko Kadesh doko naaleatia laapa, pataka ni naaleatia 
maga waina ku doko asa doko. 

Deuteronomy 2 

1Go tu maradoa po surata paki masop̃alo pae napua waina e paki Natasi Miala, 
dapala waina Yehovah e noa ki nau asa, go tu daliviri ki tava Seir naaleatia laapa. 

2Go Yehovah e pasa paki nau, po naga, 

3Ku po daliviri ki tava waia ragi varau: kuga maradoa paki taleva ni north. 

4Go p̃a dip̃aki narei, po naga, Kuga wo surata duaduru kokoi ki taimu maga, Esau 
natuna maga waina eu doko Seir doko; go nara euga wo matau ki mu: nalakena 
tea wanogoe kuga tum̃amu pavaigoro mu: 

5Kuga ta pululu paki da mau; nalakena aga wo da dua mu te matele ni navanua 
adeada mau; io te matele kiki mau pataka naga nam̃ele ni natuam̃a ega vasi a, 
aga wo da dua mu asa mau: nalakena a po dua Esau tava Seir naga ega vei 
naveaniana aneana. 

6Kuga wo pakotovi navinaga pae ara ki m̃ane, naga kuga kanikani; go kuga wo 
pakotovi noai pae ara ki m̃ane, naga kuga munu. 

7Nalakena Yehovah Sup̃e anigo e pasa p̃ia ki‐go nawosiana mamau puti ni 
nam̃elearum̃a: e atae nasurataana anigo duaduru masop̃alo warua waia: natau 

rualima pati waia Yehovah Sup̃e anigo e sikoti ko doko; go ku da dika te 
navatuna mau. 

8Go dapala nogoe tu surata liu pano pa dua ki taigida maga, Esau natuna maga 
waina eu doko Seir doko, pa dua ki napua ni nap̃aloa ni Arabah, go pa dua ki 
Elath, go pa dua ki Esion‐keber. Go tu maradoa po surata pano pae napua ni 
masop̃alo ni Moab pano. 

9Go Yehovah e noa ki nau, e naga, Kuga ta pululu paki Moab mau, go kuga ta mari 
navakalo paki da mau: nalakena aga wo da dua ko te matele ni navanua aneana 
mau, naga ega vei naveaniana animu; nalakena Ar a dua Lot natuna maga asa 
naga ega vei naveaniana adeada. 

10(Sala vea tea ni Emim eu doko tokora wanogoe doko, eu pei narei warua, go eu 
laapa, go eu parau dakiusi tea ni Anakim: 

11Nara ma eu pei tea ni Refaim dapala tea ni Anakim; ma tea ni Moab eu soso ra 
ki tea ni Emim. 

12Go sala vea naworawora ni Hor, nara ma eu doko Seir doko, ma Esau natuna 
maga eu dielua ra; go eu mari puoli ki da pa dua ki naraeda, go eu doko oli ra, 
dapala waina Israel e mari a ki navanua ni naveaniana aneana, waina Yehovah e 
dua ra asa.) 

13Go ragi waia kuga tuleana, go kuga tuagoto nap̃ap̃a Sered. Go tu pano duagoto 
nap̃ap̃a Sered. 

14Go naaleatia maga waina tu m̃elu pae Kadeshbarnea umai, pa pa paki ragi 
waina tu duagoto nap̃ap̃a Sered, eu pei natau rualima dolu tamate latolu; pa pa 
tagona mamau ni naatam̃oli maga ni navakalo eu mavunuvunu puti m̃elu dua ki 
m̃aleoputo ni tokora ni nam̃enakiana, dapala waina Yehovah e pivisa asa paki 
da. 

15Go p̃arua liu, nam̃elearu ni Yehovah e dip̃a ra, naga ega mari sasa ki da m̃elu 
dua ki m̃aleoputo ni tokora ni nam̃enakiana, pa pa eu mavunuvunu puti. 

16Go e pakilina, ragi waina naatam̃oli maga ni navakalo eu mavunuvunu puti po 
pei tea maripuolikiana m̃elu dua ki m̃aleoputo ni narei, 

17Naga Yehovah e pasa paki nau, po naga, 

18Masoso waia p̃a wo duagoto Ar kokoi ni Moab: 

19Go ragi waina kuga wo umai paki m̃aladigi ki Ammon natuna maga, kuga ta 
pululu paki da, go kuga ta mari navakalo paki da mau: nalakena aga wo da dua 
mu mau te matele ni navanua ki Ammon natuna maga, naga ega vei naveaniana 
animu: nalakena a po dua Lot natuna maga asa naga ega vei naveaniana adeada. 

20(Tea wanogoe ma e pei tea sosoana ki navanua ki tea ni Refaim: sala vea 
Refaim maga eu doko asa doko; ma naworawora ni Ammon eu soso ra ki tea ni 
Samsumim; 

21Eu pei narei warua, go eu laapa, go eu parau, pataka sikai ma naworawora ni 
Anakim; ma Yehovah e mari sasa ki da pa dua ki naraeda; go nara eu dielua ra, 
po doko oli ra doko: 

22Dapala waina e magi Esau natuna maga waina eu doko Seir doko mari a, ragi 
waina e mari puoli ki naworawora ni Hor pa dua ki naraeda; go nara eu dielua 
ra, po doko oli ra doko, pa pa paki masoso waia: 

23Go tea ni Avvim waina eu doko natokoana maga pa pa paki Casa, tea ni Kaftor 
waina eu m̃elu dua ki Kaftor umai, po mari puoli ki da, po doko oli ra doko.) 

24P̃a tuleana, p̃a surata nasurataana anigo, po duagoto nap̃aloa ni Arnon pano: 
p̃a leo, a dua ko Sihon tea ni Amor, nawota ni Heshbon, go navanua aneana, eu 
doko nam̃elearum̃a: p̃a atulake po peani a, po mari navakalo paki nia. 

25Naaleatia waia aga wo atulake po mari namatakilakila‐ki‐go‐ana, go 
namatauki‐go‐ana eroga toko narei maga etano ni nakoroatelagi mamau, tea 
maga waina euga wo dogo narogorogoana kakam̃a, go euga wo durururu, po 
dogokitesa p̃arua nalakena nigo. 

26Go a dip̃aki lua tea tautauana maga m̃elu masop̃alo ni Kedemoth pano pa 
punusi Sihon, nawota ni Heshbon, pilake navasaana maga ni natam̃ateana, 

27po naga, P̃a suasua ki nau naga aga surata duaduru navanua anigo: aga wo 
pano pae napua lapa, go aga wo da dawasi mau paki taleva ni matua kite paki 
taleva ni mawiri. 

28P̃a sori dua au navinaga raki m̃ane, naga aga kanikani; go p̃a tua au noai raki 
m̃ane naga aga munu: ma p̃a suasua ki nau naga aga surata duaduru ki 
nam̃elegu; 

29Dapala waina Esau natuna maga waina eu doko Seir doko, go naworawora ni 
Moab waina eu doko Ar doko, eu mari a paki nau; pa pa aga wo duagoto Yordan 
pano paki navanua waina Yehovah Sup̃e aginami e dua gami asa. 

30Ma Sihon nawota ni Heshbon, e da suasua naga tuga to liu sa pano mau: 
nalakena Yehovah Sup̃e anigo e mari naatana e kasua, go e mari nap̃op̃ona e 
kasua, naga ega vitua ki nia paki nam̃elearum̃a, dapala naaleatia waia. 

31Go Yehovah e pasa paki nau, po naga, P̃a leo, a po atulake naga aga vitua ki 
Sihon go navanua aneana paki‐go: p̃a atulake po peani a naga ega vei 
naveanipiolikiana anigo. 

32Go ragi wanogoe Sihon e dave umai dip̃a gida, nara ma narei aneana mamau, 
po mari navakalo Yahas. 

33Go Yehovah Sup̃e anigida e pitua ki nia narae gida; go tu atugi a, nae go natuna 
naanoai maga, go narei aneana mamau puti. 

34Go doko ragi wanogoe tu puati puti ki natokoana aneana maga, po mari puoli 
ki puti ra, pilake nagoroi maga, go pilake tea vusavusa maga; go te sikai maau e 
da pei tea toropusiana doko mau: 

35Ma katel sikida tu puati ra euga vei anigida, pilake tea tapepavakotoana ni 
natokoana maga waina tu puati ra. 

36Pae Aroer, waina e doko nadigi ni nap̃aloa ni Arnon, go pae natokoana waina 
e doko nap̃aloa doko, pa pa paki Cilead, te natokoana e da doko mau waina e 
kasua liu gida: Yehovah Sup̃e anigida e pitua ki puti ra naraegida: 

37Ma navanua ki Ammon natuna maga, tea wanogoe sikina ku da umai paki 
m̃aladigi ki nia mau; go taleva ni nadigi ni noaisara Yabbok, go natokoana maga 
ni navanua ni tava, go tokora maga waina Yehovah Sup̃e anigida e dip̃agoro gida 
ara. 

Deuteronomy 3 

1Go ragi wanogoe tu maradoa po sake pae napua paki Bashan pano: go Ok, 
nawota ni Bashan, e dave umai dip̃a gida, nara ma narei aneana mamau, po mari 
navakalo Edrei. 

2Go Yehovah e noa ki nau, e naga, P̃a ta matau ki nia mau: nalakena a pitua ki nia 
go narei aneana mamau, go navanua aneana, paki nam̃elearum̃a; go p̃a mari paki 
nia dapala waina ku mari a paki Sihon, nawota ni naworawora ni Amor, waina 
eu doko Heshbon doko. 

3Go Yehovah Sup̃e anigida e moro pitua ki Ok nawota ni Bashan, go narei aneana 
mamau paki nam̃elearugida: go tu atugi a pa pa te sikai maau sa e da maneana 
doko mau. 

4Go ragi wanogoe tu puati puti natokoana aneana maga; te natokoana sikai e da 
doko mau, waina tu da puati a kiada; tu puati natokoana rualima latesa, tokora 
mamau ni Arkob namarakiana ki Ok doko Bashan. 

5Natokoana maga mamau puti waia eu pei tea p̃aakagoroana eu pei p̃aaka 
vakilagi maga, go namata‐pua maga, go tea walagoto maga; go sokari ra 
natokoana maga waina eu da pei p̃aaka maga eu laapa sa. 

6Go tu mari puoli ki da dapala waina tu mari a paki Sihon, nawota ni Heshbon, 
doko po mari puoli ki puti natokoana maga, pilake nagoroi maga, go pilake 
piakirikiri kiki maga. 

7Ma katel mamau puti, go naleo vutiluapavakotoana ni natokoana maga, tu 
dum̃agida manigida dape pavakoto ara. 

8Go doko ragi wanogoe tu puati navanua m̃elu dua ki nam̃elearu ni nawota dua 
ki naworawora ni Amor waina eu doko taleva kerua ni Yordan, pae nap̃aloa ni 
Arnon pa pa paki tava Hermon; 

9(Hermon wanogoe naworawora ni Sidon eu soso e ki Sirion, go naworawora ni 
Amor eu soso e ki Senir;) 

10Tu puati natokoana maga mamau puti ni malo matemate, go Cilead mamau, go 
Bashan mamau, pa pa paki Salekah go Edrei, natokoana maga ni namarakiana ki 
Ok doko Bashan. 

11(Nalakena Ok nawota ni Bashan, e sikina pei tea toropusiana ni namagovai ni 
Refaim; kuga leo, nawewele aneana e pei nawewele ni airon; e da doko Rabbah 
ki Ammon natuna maga kite:? Navarauana kakana e pei kubit loveti, go 
naweleweleana kakana e pei kubit pati, dapala kubit ki naatam̃oli.) 

12Go navanua waia tu dape a po peani a ragi wanogoe: pae Aroer waina e pisari 
nap̃aloa ni Arnon, go namagovai ni navanua ni tava ni Cilead, go natokoana 
kakana maga, a dua naworawora ni Reuben, go naworawora ni Cad asa: 

13Go namagovai kerua ni Cilead go Bashan mamau, namarakiana ki Ok, a dua 
naworawora ni Manasseh namagovai kakada asa; io navanua mamau ni Arkob, 
go Bashan mamau. (Tea waina e pei tea sosoana ki navanua ni Refaim. 

14Yair natu ni Manasseh e dape po peani navanua mamau ni Arkob, pa pa paki 
kokoi ki naworawora ni Ceshur, go ki naworawora ni Maakah; go e salagisa da 
nara ma Bashan ki aneana nagisana, Hafoth‐yair, pa pa paki masoso.) 

15Go Cilead a dua Makir asa. 

16Go pae Cilead pa pa paki nap̃aloa ni Arnon, go m̃aleoputo ni nap̃aloa, e pei 
kokoi kakana, a dua naworawora ni Reuben go naworawora ni Cad asa; go pa pa 
paki noaisara Yabbok waina e pei kokoi ki Ammon natuna maga; 

17Go Arabah ma, go Yordan e pei kokoi kakana, pae Kinnereth pa pa paki natasi 
ni Arabah, natasi ni Natasimena, nalake ni tava ni Piskah paki taleva ni elo sake. 

18Go ragi wanogoe a dip̃aki mu, po naga, Yehovah Sup̃e animu e dua mu navanua 
waia naga kuga veani a: nimu naatam̃oli maga mamau puti ni namarimatuaana, 
kuga tuagoto pua nalikau maga pea ki taimu Israel natuna maga. 

19Ma nagoroi animu maga, go piakirikiri animu maga, go katel animu, (a atae 
naga ku peani katel laapa) euga wo doko natokoana maga waina a dua mu ara; 

20Pa pa Yehovah ega tua taimu maga go nimu namaromaroana, go nara ma euga 
wo peani navanua waina Yehovah Sup̃e animu e dua ra asa taleva kerua ni 
Yordan: go ragi wanogoe kuga liliu, sara naata sikasikai paki naveaniana aneana, 
waina a dua mu asa. 

21Go ragi wanogoe a dip̃aki Yoshua, po naga, Namatam̃a ero punusi tea mamau 
puti waina Yehovah Sup̃e anigo e mari a paki nawota dua waia: go dapala nogoe 
Yehovah ega wo mari a paki namarakiana maga mamau puti waina p̃a wo 
duagoto ara. 

22Kuga ta matau ki da mau: nalakena e pei Yehovah Sup̃e animu waina e do 
manimu marimari. 

23Go ragi wanogoe a pavara ni Yehovah, 

24po naga, Yehovah Sup̃e O, ku po atulake po pisei ki tea suasua anigo 
nawaruaana anigo go nam̃elearu kasua anigo: go seve sup̃e waina e doko 
nakoroatelagi kite e doko maramana, waina e mariatae mari pataka ni 
nawosiana anigo maga, go pataka ni natomariana kasua anigo maga? 

25P̃a suasua a pavara ni ko asa naga aga tuagoto pano po punusi navanua wia 
waina e doko taleva kerua ni Yordan, tava wia waina go Lebanon. 

26Ma Yehovah e maeto ki nau nalakena nimu, go e da daki dorogo paki nau mau: 
go Yehovah e noa ki nau, e naga, Te nopu; p̃a ta moro pasa paki nau nalo kakana 
mau. 

27P̃a sake paki nam̃asua ni Piskah pano, po sike namatam̃a paki taleva ni elo 
musu, go paki north, go paki sauth, go paki taleva ni elo sake, go namatam̃a eroga 
leo punusi a: nalakena p̃a wo da duagoto Yordan waia mau. 

28Ma p̃a vasa parati ki Yoshua po silae a, po mari a ega kasua: nalakena nae ega 
wo duagoto pano pea ki narei waia, go ega wo mari ra euga wo peanipioli ki 
navanua waina p̃a wo punusi a. 

29Go dapala nogoe tu doko nap̃aloa pisari Beth‐peor doko. 

Deuteronomy 4 

1Go ragi waia, Israel O, kuga taki dorogo paki natawonakiana maga, go paki 
navasap̃otaeana maga, waina a do pasa pisei ki mu ara, naga kuga wo mari ra; 
naga kuga mauri, go kuga sili pano po peanipioli ki navanua waina Yehovah, 
Sup̃e ki tamamu maga, e dua mu asa. 

2Kuga ta sokari mau ki navasaana waina a dip̃aki mu asa, go kuga ta doropusi 
seara kakana mau, go dapala nogoe kuga wo pavaigoro natip̃akiana maga ki 
Yehovah Sup̃e animu waina a dip̃aki mu ara. 

3Namatamu maga eu punusi tea waina Yehovah e mari a nalakena tea ni Baal‐
peor: naatam̃oli maga mamau puti waina eu dausi Baal‐peor, Yehovah Sup̃e 
anigo e mari puoli ki da pa dua ki m̃aleoputo kakam̃a. 

4Ma nimu waina ku puluti Yehovah Sup̃e animu, ku po mauri puti naaleatia waia. 

5Kuga leo, a pasa pisei ki mu natawonakiana maga go navasap̃otaeana maga, 
dapala Yehovah Sup̃e aginau e dip̃aki nau asa, naga kuga wo mari ra doko 
m̃aleoputo ni navanua waina kuga wo sili paki asa pano po peani a. 

6Nalakena tea wanogoe kuga vavaigoro ra po mari ra; nalakena eu pei 
namanumatuaana animu go namidoakiataeana animu narae ni narei maga, go 
nara waina euga wo dogo natawonakiana mamau puti waia, euga wo noa, 
Lomau, nalauna warua waia e pei narei manumatua go midoakiatae. 

7Nalakena seve nalauna warua waina e doko waina e peani sup̃e sikai doko 
m̃aladigi ki da, dapala Yehovah Sup̃e anigida e doko m̃aladigi ki gida ragi waina 
tu pioso paki nia? 

8Go seve nalauna warua waina e doko waina e peani natawonakiana maga go 
navasap̃otaeana maga waina eu leana p̃ia dapala nawotaeana mamau waia, 
waina kinau a lawo ki nia naraemu naaleatia waia? 

9Ma p̃a tum̃am̃a leo parati ki‐go, po dum̃am̃a pavaigoro naatam̃a, mase ku pe 
malio ki naleo maga waina namatam̃a ero punusi ra, go mase eu pe va dua ki 
nap̃op̃om̃a naaleatia maga mamau puti ni namauriana anigo; ma p̃a mari ra euga 
wo pei tea ataeana ki natum̃a maga, go ki natum̃a natuda maga; 

10Naaleatia waina ku lawodu narae ni Yehovah Sup̃e anigo doko Horeb, ragi 
waina Yehovah e noa ki nau, e naga, P̃a maginau piragi saisai ki narei umai, go 
aga wo mari ra euga rogo navasaana aginau maga, naga euga rogoatae po matau 
ki nau naaleatia maga mamau puti ni namauriana adeada doko maramana, go 
naga euga vasa pisei ki natuda maga asa. 

11Go ku umai paki m̃aladigi po lawodu nalake ni tava; go tava wanogoe e soro ki 
nakapu paki m̃aleoputo ni elagi mau, pilake namaligo, go pilake napopouru, go 
pilake namaligo wono. 

12Go Yehovah e pasa paki mu m̃elu m̃aleoputo ni nakapu vavaga: ku dogo 
nadaleo ni navasaana, ma ku da punusi te naleo mau; ku dogo nadaleo e sikina. 

13Go e noasai paki mu navasasokiana aneana, waina e dip̃aki mu asa naga kuga 
mari a, navasaana rualima sikai; go e midiri ra vatu welewelea dua. 

14Go ragi wanogoe Yehovah e dip̃aki nau naga aga vasa pisei ki mu 
natawonakiana maga go navasap̃otaeana maga naga kuga mari ra navanua 
waina kuga tuagoto asa po peani a. 

15Nalakena tea wanogoe kuga tum̃amu pavaigoro mu; nalakena ku da punusi te 
naleo mau naaleatia waina Yehovah e pasa paki mu Horeb, m̃elu m̃aleoputo ni 
nakapu vavaga: 

16Mase ku pe tum̃amu mari sa ki mu, po manimu mari te nasup̃e sikai, nunu ni 
te naleo mau, natakiusiana ni tea anoai, kite tea goroi, 

17Kite natakiusiana ni te nalo tuavati waina e doko maramana, kite natakiusiana 
ni te manu waina e pilake nalivaru waina e diri namalopa, 

18Kite natakiusiana ni te naleo waina e do kakaravi natano, kite natakiusiana ni 
te naika waina e doko noai etano ni maramana: 

19Go mase ku pe sike namatam̃a paki nakoroatelagi, go waina ku punusi elo, go 
atelagi, go m̃asoe maga, go taua mamau ni nakoroatelagi, ku pe vei tea 
vuatiluaana po lotu ki da, po madeada suasua, nara waina Yehovah Sup̃e anigo 
e dap̃otawotae ra euga vei agi narei mamau puti etano ni nakoroatelagi mamau. 

20Ma Yehovah e dape lua mu, go e piragi lua mu m̃elu dua ki upu ni airon, m̃elu 
dua ki Ityipt umai, naga kuga wo maneana pei narei veanipiolikiana, dapala 
waina e doko naaleatia waia. 

21Go Yehovah e maeto ki nau nalakena nimu, po pivisa naga aga ta duagoto 
Yordan mau, go naga aga ta sili pano mau paki navanua wia wanogoe, waina 
Yehovah Sup̃e anigo e dua ko asa naga ega vei naveanipiolikiana sikai. 

22Ma aga wo mate navanua waia, aga wo da duagoto Yordan mau: ma nimu kuga 
wo duagoto pano, po peani navanua wia wanogoe. 

23Kuga tum̃amu pavaigoro mu, mase ku pe malio ki navasasokiana ki Yehovah 
Sup̃e animu, waina e dua mu asa, go mase ku pe manimu mari te nasup̃e taeana 
sikai, nunu ni te naleo sikai, waina Yehovah Sup̃e anigo e dip̃agoro ko asa. 

24Nalakena Yehovah Sup̃e anigo e pei nakapu kanikani, go e pei Sup̃e totowo 
kasua. 

25Ragi waina kuga wo pesi natumu maga, go natumu natuda maga, go kuga wo 
doko sua navanua ragi varau, po dum̃amu mari sa ki mu, po manimu mari te 
nasup̃e, nunu ni te naleo, go kuga wo mari tea waina e sa narae ni Yehovah Sup̃e 
anigo, po mari p̃auluulu paki nia naga ega maeto: 

26A soso nakoroatelagi go maramana naga eroga noasokisoki dip̃a mu naaleatia 
waia, naga kuga wo m̃araverave mate puoli pa dua ki navanua waina ku duagoto 
Yordan paki asa naga kuga veani a; kuga wo da doko parau asa mau, ma kuga 
wo pei tea maripuolikiana. 

27Go Yehovah ega wo daperavera ki mu m̃aleoputo ni narei maga, go naveveana 
kakamu waina kuga wo pei tea toropusiana doko m̃aleoputo ni nalauna maga 
kuga wo pei tea visa maau, tokora waina Yehovah ega maraki mu paki asa pano. 

28Go tokora wanogoe kuga wo magi sup̃e maga suasua waina eu pei nawosiana 
ni nam̃elearu ni naatam̃oli, sup̃e maga ni nakau go ni vatu, waina eu da leosai 
mau, go eu da dogo, go eu da ganikani, go eu da sidogo. 

29Ma waina ku pe laaga Yehovah Sup̃e anigo pae tokora wanogoe, go ku pe wo 
pap̃ai a, waina ku pe laaga asa ki nap̃op̃om̃a mamau go ki naatam̃a mamau. 

30Ragi waina ku pe toko nariesokiana, go tea maga mamau puti waia eu pe va 
parati ki‐go, ragi ni naaleatia edaku maga p̃a wo liliu paki Yehovah Sup̃e anigo, 
po dogo parati ki nadaleona: 

31Nalakena Yehovah Sup̃e anigo e pei Sup̃e dodomi sikai; nae ega wo da doropusi 
ko mau, go ega wo da mari puoli ki‐go mau, go ega wo da malio ki navasasokiana 
waina e pivisa paki tamam̃a maga asa. 

32Go p̃a vusuusu ragi waia nalo ni naaleatia maga waina eu pano sua, waina eu 
pea ki‐go, pae naaleatia waina Sup̃e e dawona ki naatam̃oli doko maramana, go 
pae namatap̃ago sikai ni nakoroatelagi pa pa paki namatap̃ago kerua, naga te 
naleo sikai e pe toko, waina e dapala naleo warua waia, kite e pe vei tea rogoana 
e dapala nogoe? 

33Te naatam̃oli e pe rogo nadaleo ni Sup̃e te ragi, doko po pasa m̃elu nakapu 
vavaga, dapala waina nigo ku dogo e, go e po mauri kite? 

34Kite Sup̃e e maridogo pano po maneana puati lua nalauna sikai m̃elu dua ki 
m̃aleoputo ni nalauna p̃ota sikai, ki namaridogoana maga, ki navaivaiana maga, 
go ki tea ni namagaana maga, go ki navakalo, go ki nam̃elearu kasua, go ki naru 
saikiana sikai, go ki namatakuana warua maga, dapala tea maga mamau puti 
waina Yehovah Sup̃e animu e manimu mari a Ityipt naraemu kite? 

35E pei tea viseikiana paki‐go, naga p̃a wo atae naga Yehovah nae e pei Sup̃e; tea 
p̃ota e da doko mau, ma nae e sikina. 

36E mari ko ku dogo nadaleona m̃elu nakoroatelagi naga ega tapavanau ko: go e 
mari ko ku punusi nakapu vavaga warua aneana doko maramana; go ku dogo 
navasaana aneana maga m̃elu m̃aleoputo ni nakapu vavaga. 

37Go nalakena e dodomi tamam̃a maga, e matadoa naworaworada edaku ki da, 
go e piragi lua ko m̃elu dua ki Ityipt umai, ki natoko‐sikoti‐ko‐ana aneana, go ki 
nakasuaana warua aneana. 

38Naga ega kopasi lua nalauna maga, tea warua liu go tea kasua liu ko, pa dua ki 
naraem̃a, naga ega tua ko navanua adeada ega vei naveanipiolikiana, dapala 
waina e doko naaleatia waia. 

39Nalakena tea wanogoe p̃a atae po midoakisokisoki nap̃op̃om̃a naaleatia waia 
naga Yehovah nae e pei Sup̃e doko nakoroatelagi ni elagi, go doko maramana ni 
etano: tea p̃ota e da doko mau. 

40Go p̃a vavaigoro natawonakiana aneana maga, go natip̃akiana aneana maga, 
waina kinau a dip̃aki‐go ara naaleatia waia, naga ega wia ki‐go, go ki natum̃a 
maga waina eu edakugoro ko naga naaleatia anigo maga euga wo parau doko 
navanua waina Yehovah Sup̃e anigo e dua ko asa, pa pa po du mau du. 



378 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

41Go ragi wanogoe Moses e mari masale ki natokoana dolu taleva kerua ni 
Yordan, taleva ni elo sake; 

42Naga tea maripunue waina e atugi tea ni m̃aladigi ki nia ragi waina e da midoa 
ki nia mau, po da pilosi a sala vea mau, ega sava paki asa; go ega sava sili 
natokoana maga wanogoe sikai kakada, po mauri: 

43Eu pei Beser doko masop̃alo malo matemate ega vei agi naworawora ni 
Reuben; go Ramoth doko Cilead ega vei agi naworawora ni Cad; go Colan doko 
Bashan ega vei agi naworawora ni Manasseh. 

44Go tea waia e pei nawotaeana waina Moses e doropusi a narae ni Israel natuna 
maga: 

45Tea maga waia eu pei nanoasokisokiana maga, go natawonakiana maga, go 
navasap̃otaeana maga, waina Moses e noa ki Israel natuna maga ara, ragi waina 
eu m̃elu dua ki Ityipt umai; 

46Taleva kerua ni Yordan, doko nap̃aloa pisari Beth‐peor, navanua ki Sihon 
nawota ni naworawora ni Amor, waina eu doko Heshbon, waina Moses go Israel 
natuna maga eu atugi ra, ragi waina eu m̃elu dua ki Ityipt umai: 

47Go eu puati navanua aneana, go navanua ki Ok, nawota ni Bashan, nawota dua 
ki naworawora ni Amor, waina ero doko taleva kerua ni Yordan, taleva ni elo 
sake; 

48Pae Aroer waina e doko nadigi ni nap̃aloa ni Arnon pa pa paki tava Sion (waina 
e pei Hermon), 

49Go Arabah mamau taleva kerua ni Yordan paki elo sake, pa pa paki natasi ni 
Arabah doko nalake ni tava Piskah. 

Deuteronomy 5 

1Go Moses e soso saisai ki Israel mamau po noa ki da, e naga, Kuga rogo, Israel 
O, natawonakiana maga, go navasap̃otaeana maga waina a pasa ara nadaligamu 
maga naaleatia waia, naga kuga rogoatae ra po pavaigoro ra naga kuga mari ra. 

2Yehovah Sup̃e anigida e mari navasasokiana sikai paki gida Horeb. 

3Yehovah e da mari navasasokiana waia paki tamagida maga mau, ma e mari a 
paki gida waina tu mauri puti nea naaleatia waia. 

4Yehovah e pasa paki mu tava, narae paki narae, m̃elu m̃aleoputo ni nakapu 
vavaga, 

5(Ragi wanogoe kinau a lawodu namawota ni Yehovah go nimu naga aga visei ki 
mu navasaana ki Yehovah: nalakena ku matau ki nakapu vavaga, go ku da sake 
paki tava pano mau;) go e naga. 

6Kinau a pei Yehovah Sup̃e anigo waina a piragi lua ko m̃elu dua ki navanua ni 
Ityipt, m̃elu dua ki nasum̃a ni naviti maga. 

7P̃a ta peani te sup̃e p̃ota sikai naraegu mau. 

8P̃a ta manigo mari te nasup̃e mau, go te nunu naleo mau, tea ni nakoroatelagi 
ni elagi, go tea ni maramana ni etano, go tea ni noai ni etano ni maramana: 

9P̃a ta kolo suai natano paki da mau, go p̃a ta madeada suasua mau: nalakena 
Kinau Yehovah Sup̃e anigo a pei Sup̃e totowo kasua, a parati natuda 
namarinaleotageleana ki tamada, go pa pa paki tagona ketolu go kevati ni tea 
waina eu pilosi au; 

10Go a saup̃ia ki manu laapa waina eu dodomi au po dogo parati ki natip̃akiana 
aginau maga. 

11P̃a ta noa m̃oli ki nagisa ni Yehovah Sup̃e anigo mau: nalakena Yehovah ega wo 
da noa naga sogi e puoli ki naata waina e noa m̃oli ki nagisana. 

12P̃a midoaki naaleatia ni sabbath naga p̃a tapugoro e, dapala waina Yehovah 
Sup̃e anigo e dip̃aki‐go asa. 

13Naaleatia latesa p̃a wosiwosi, po mari puti nawosiana anigo: 

14Ma naaleatia kelarua e pei sabbath ki Yehovah Sup̃e anigo: p̃a ta mari te 
nawosiana seara asa mau, nimu ma natum̃a naanoai, go natum̃a nagoroi, tea 
suasua naanoai anigo, go tea suasua nagoroi anigo, go oks anigo, go ass anigo, go 
katel anigo, go nam̃enaki anigo waina e doko roara ni namata‐pua anigo maga; 
naga tea suasua naanoai anigo go tea suasua nagoroi anigo, kuga mamau puti 
maromaro. 

15Go p̃a midoaki parati ki naga nigo ku pea pei naviti doko navanua ni Ityipt, go 
Yehovah Sup̃e anigo e piragi lua ko m̃elu dua ki nia umai ki nam̃elearu kasua go 
ki naru saikiana sikai: nalakena tea wanogoe Yehovah Sup̃e anigo e dip̃aki‐go 
naga p̃a vavaigoro naaleatia ni sabbath po dapugoro e. 

16P̃a dodomadagani tamam̃a go p̃ilam̃a, dapala waina Yehovah Sup̃e anigo e 
dip̃aki‐go asa: naga naaleatia anigo maga euga toko parau doko, go naga ega wia 
ki‐go, navanua waina Yehovah Sup̃e anigo e dua ko asa. 

17P̃a ta maripunue mau. 

18P̃a ta maripele mau. 

19Go p̃a ta panako mau. 

20Go p̃a ta pasasokisoki sorosoro dip̃a tea ni m̃aladigi ki‐go mau. 

21Go p̃a ta matam̃agura ki nagoroi ki tea ni m̃aladigi ki‐go mau; go p̃a ta 
matam̃agura ki nasum̃a ki tea ni m̃aladigi ki‐go mau, go vanua aneana, go tea 

suasua naanoai aneana, go tea suasua nagoroi aneana, go ass aneana, go te 
navatuna sikai waina tea ni m̃aladigi kigo e peani a. 

22Navasaana maga waia Yehovah e pasa ara ki nadaleo warua paki nasaisaiana 
animu mamau tava, m̃elu m̃aleoputo ni nakapu vavaga, go m̃elu napopouru, go 
m̃elu namaligo wono: go e da sokari a mau. Go e midiri ra vatu welewelea dua, 
po dua au ara. 

23Go e pakilina, ragi waina ku dogo nadaleo m̃elu m̃aleoputo ni namaligo, ragi 
waina tava e soro ki nakapu vavaga, naga ku umai paki m̃aladigi ki nau, nimu ma 
nap̃au maga mamau puti ni naworaworamu maga, go tea matua animu maga; 

24Go ku naga, Kuga leo, Yehovah Sup̃e anigida e pisei ki gida nasamasamaana go 
nawaruaana aneana, go tu dogo nadaleona m̃elu m̃aleoputo ni nakapu vavaga: 
naaleatia waia tu punusi naga Yehovah e do pasa paki naatam̃oli, go e mauri. 

25Go nalakena tea wanogoe ekasana tuga mate.? Nalakena nakapu vavaga warua 
waia ega tinomi gida: waina tu pe moro dogo nadaleo ni Yehovah Sup̃e anigida, 
ragi wanogoe tuga wo mate. 

26Nalakena sei e doko ni sara nap̃okasi waina e pe rogo nadaleo ni Sup̃e mauri, 
doko po pasa m̃elu m̃aleoputo ni nakapu vavaga, dakiusi gida go e po mauri 
doko? 

27P̃a vaki m̃aladigi po dogo tea mamau puti waina Yehovah Sup̃e anigida ega wo 
noa e: go p̃a noa ki gami tea mamau puti waina Yehovah Sup̃e anigida ega wo 
noa ki‐go asa; go auga wo dogo e, po mari a. 

28Go Yehovah e dogo nadaleo ni navasaana animu maga ragi waina ku pasa paki 
nau; go Yehovah e noa ki nau, e naga, A po dogo nadaleo ni navasaana maga ki 
narei waia, waina eu pasa paki‐go asa: eu pasa p̃ia ki navasaana mamau puti 
waina eu pasa ara. 

29Ko eu pe veani nap̃op̃o sikai dapala waina eu pe matau ki nau, po pavaigoro 
natip̃akiana aginau maga sara ragi, naga ega wia ki da go ki natuda maga pa pa 
po du mau du! 

30P̃a vano po noa ki da, p̃a naga, Kuga liliu paki tap̃aup̃au animu maga pano. 

31Ma nigo, p̃a lawodu nea pisari au, go aga wo noa ki‐go natip̃akiana maga 
mamau puti, go natawonakiana maga, go navasap̃otaeana maga, waina p̃a wo 
pasa pisei ki da ara naga euga wo mari ra navanua waina a dua ra asa naga euga 
veani a. 

32Nalakena tea wanogoe kuga manimu pavaigoro po mari tea waina Yehovah 
Sup̃e animu e dip̃aki mu asa: kuga ta dawasi mau paki taleva ni matua, kite paki 
taleva ni mawiri. 

33Kuga surata napua mamau waina Yehovah Sup̃e animu e dip̃aki mu asa, naga 
kuga mauri, go naga ega wia ki mu, go naga naaleatia animu maga euga laapa 
navanua waina kuga wo peanipioli ki nia. 

Deuteronomy 6 

1Go tea waia e pei natip̃akiana, go natawonakiana maga, go navasap̃otaeana 
maga waina Yehovah Sup̃e animu e dip̃aki nau naga aga vasa pisei ki mu ara, 
naga kuga mari ra navanua waina kuga tuagoto asa po peani a: 

2Naga kuga matau ki Yehovah Sup̃e animu po pavaigoro natawonakiana aneana 
maga mamau puti go natip̃akiana aneana maga mamau puti, waina a dip̃akigo 
asa, nimu ma natum̃a naanoai, go natu ni natum̃a naanoai, naaleatia maga 
mamau puti ni namauriana anigo; go naga naaleatia anigo maga euga laapa. 

3Nalakena tea wanogoe kuga rogo, Israel O, po manimu pavaigoro naga kuga 
mari a; naga ega wia ki mu, go naga kuga risu p̃arua dapala waina Yehovah Sup̃e 
ki tamamu maga e sai paki mu navanua waina e do sara ki milk go ki honi. 

4P̃a rogo, Israel O: Yehovah Sup̃e anigida e pei Yehovah sikai maau: 

5Go p̃a dodomi Yehovah Sup̃e anigo ki nap̃op̃om̃a mamau, go ki naatam̃a mamau, 
go ki nakasuaana anigo mamau. 

6Go navasaana maga waia, waina a dip̃aki‐go ara naaleatia waia, euga toko 
nap̃op̃om̃a: 

7Go p̃a m̃arekareka pasa pisei ki natum̃a maga ara, go p̃a vasa asa ragi waina ku 
dasake doko nasum̃a anigo, go ragi waina ku do surata napua, go ragi waina ku 
do one natano, go ragi waina ku duleana. 

8Go p̃a solisoki ra nam̃elearum̃a naga euga vei navaivaiana sikai, go euga vei tea 
tokorae maga namawota ni namatam̃a. 

9Go p̃a midiri ra nakautu ni namata maga ni nasum̃a anigo, go namata‐pua anigo 
maga. 

10Go ega wo doko, ragi waina Yehovah Sup̃e anigo ega viragi ko umai paki 
navanua waina e pivisa asa paki tamam̃a maga, go paki Abraham, go paki Isaak, 
go paki Yakob, naga ega tua ko asa; natokoana warua go wia maga, waina ku da 
davagi ra mau, 

11Go nasum̃a waina eu pura ki sara naleo wia, waina ku da pakavuro ra mau, go 
namata noai kiliana maga waina ku da kili ra mau, go roara maga ni vaine go 
nakau oliva maga waina ku da lawo ra mau, go kuga kanikani po puka; 

12Go ragi wanogoe p̃a vavaigoro mase ku pe malio ki Yehovah waina e piragi lua 
ko m̃elu dua ki navanua ni Ityipt umai, m̃elu dua ki nasum̃a ni naviti maga. 

13P̃a matau ki Yehovah Sup̃e anigo; go p̃a maneana suasua, go p̃a vivisa pae 
nagisana. 

14Kuga ta dausi sup̃e p̃ota maga mau, sup̃e maga ki narei maga waina eu 
dalivirigoro mu; 

15Nalakena Yehovah Sup̃e anigo e pei Sup̃e totowo kasua sikai m̃aleoputo 
kakam̃a; go mase namaetoana ki Yehovah Sup̃e anigo e pe vavaga dip̃a ko, go e 
pe maripuoli ki‐go pa dua ki narae ni maramana. 

16Kuga ta maridogo Yehovah Sup̃e animu mau, dapala waina ku maridogo e 
Massah. 

17Kuga rogo parati ki m̃ata ki natip̃akiana maga ki Yehovah Sup̃e animu, go 
nanoasokisokiana aneana maga, go natawonakiana aneana maga, waina e 
dip̃akigo ara. 

18Go p̃a to mari tea waina e leana go e p̃ia namata ni Yehovah: naga ega wia kigo, 
go naga p̃a sili pano po peani navanua wia waina Yehovah e pivisa paki tamam̃a 
maga asa. 

19Naga ega tae lua tea kokona ki‐go maga mamau puti pa dua ki naraem̃a, dapala 
waina Yehovah e noa e. 

20Ragi waina natum̃a naanoai ega vusuusu pakigo ragi edaku, po naga, 
Nanoasokisokiana maga eu pei nasava, go natawonakiana maga, go 
navasap̃otaeana maga waina Yehovah Sup̃e anigo e dip̃akigo ara? 

21Ragi wanogoe p̃a wo noa ki natum̃a naanoai, p̃a naga, Au pei naviti maga ki 
Faraoh doko Ityipt; go Yehovah e piragi lua gami m̃elu dua ki Ityipt ki nam̃elearu 
kasua: 

22Go Yehovah e pisei ki navaivaiana maga go tea ni namagaana maga, tea warua 
go tea madaga, paki Ityipt go paki Faraoh go paki nasum̃a aneana mamau 
naraegami: 

23Go e piragi lua gami m̃elu dua ki tokora wanogoe naga ega viragi gami umai po 
dua gami navanua waina e pivisa paki tamagami maga asa. 

24Go Yehovah e dip̃aki gami naga auga mari natawonakiana maga mamau puti 
wanogoe, doko po matau ki Yehovah Sup̃e aginami, naga ega wia ki gami sara 
ragi, go naga ega mauti gami auga mauri, dapala waina e doko naaleatia waia. 

25Go ega wo pei namarinaleoleanaana anigida waina tu pe vavaigoro po mari 
natip̃akiana mamau wanogoe narae ni Yehovah Sup̃e anigida dapala waina e 
dip̃aki gida asa. 

Deuteronomy 7 

1Ragi waina Yehovah Sup̃e anigo ega wo piragi ko umai paki navanua waina p̃a 
vaki asa po peani a, go ega wo kopasi lua nalauna laapa pa dua ki naraem̃a, 
naworawora ni Heth, go naworawora ni Cirkash, go naworawora ni Amor, go 
naworawora ni Kanaan, go naworawora ni Peris, go naworawora ni Hivah, go 
naworawora ni Yebus, nalauna larua waina eu p̃arua go eu kasua liu ko; 

2Go ragi waina Yehovah Sup̃e anigo ega wo pitua ki da naraem̃a go p̃a wo atugi 
ra; ragi wanogoe p̃a wo mari puoli ki da; p̃a ta mari te navasasokiana sikai paki 
da, go p̃a ta dodomi ra mau: 

3Go p̃a ta dawiri ra mau; p̃a ta pitua ki natum̃a nagoroi ega laki paki natuna 
naanoai, go natuna nagoroi ega ta laki paki natum̃a naanoai. 

4Nalakena ega wo doa natum̃a naanoai naga ega ta dausi au, naga euga magi 
sup̃e p̃ota maga suasua: dapala nogoe namaetoana ki Yehovah ega wo pavaga 
dip̃a ko go ega wo m̃araverave mari puoli ki‐go. 

5Ma kuga mari ega tapala waia paki da; kuga rakai wede ni naviriana adeada 
maga, po p̃okap̃oraworae tea lawodu adeada maga, go kuga taekotokotovi 
Asherah adeada maga, po dap̃ara ki nasup̃e taeana adeada maga ki nakapu. 

6Nalakena ku pei narei tapu sikai agi Yehovah Sup̃e anigo: Yehovah Sup̃e anigo 
e matadoa ko m̃elu dua ki narei maga mamau puti waina eu doko narae ni 
maramana, naga p̃a vei tea aneana, narei tautau sikai. 

7Yehovah e da dodomi ko po matadoa ko nalakena ku laapa liu narei p̃ota maga; 
nalakena ku pei tea visa maau sa ni narei maga mamau puti: 

8Ma nalakena Yehovah e dodomi mu, go nalakena ega vavaigoro navivisaana 
waina e pivisa asa paki tamamu maga, tea wanogoe e pei nalakena Yehovah e 
piragi lua mu ki nam̃elearu kasua, po daulua mu m̃elu dua ki nasum̃a ni naviti 
maga, m̃elu dua ki nam̃elearu ni Faraoh nawota ni Ityipt. 

9Nalakena tea wanogoe p̃a atae naga Yehovah Sup̃e anigo, nae e pei Sup̃e; Sup̃e 
lomau waina e do magi tea maga waina eu dodomi a po dogo parati ki 
natip̃akiana aneana maga pa pa paki tagona manu sikai, midoaki parati ki 
navasasokiana go nadodomiana; 

10Go e do pitua dip̃a paki naraeda tea maga waina eu pilosi a, naga ega mari puoli 
ki da: ega wo da mari daliali mau, ma ega wo pitua dip̃a paki naraena tea waina 
e pilosi a. 

11Nalakena tea wanogoe p̃a rogo parati ki natip̃akiana, go natawonakiana maga, 
go navasap̃otaeana maga, waina a dip̃aki‐go asa naaleatia waia, naga p̃a mari ra. 

12Go ega wo pakilina, waina ku pe taki dorogo paki navasap̃otaeana maga waia, 
po pavaigoro ra po mari ra, naga Yehovah Sup̃e anigo ega manigo midoaki parati 
ki navasasokiana go nadodomiana waina e pivisa paki tamam̃a maga asa: 

13Go ega wo dodomi ko po pasa p̃ia ki‐go, po mari ko p̃a wo laapa: go ega wo 
pasa m̃ata ki nawa ni nap̃elem̃a, go nawa ni natano anigo, go korn anigo, go 
waine anigo, go naroro anigo, go navavakaworaana ni katel anigo, go tea 
vusavusa maga ni navata anigo, navanua waina e pivisa paki tamam̃a maga naga 
ega tua ko asa. 

14P̃a wo pei tea vasam̃atakiana ki narei maga mamau puti: te naanoai animu kite 
te nagoroi animu ega ta dim̃o mau, go katel animu. 

15Go Yehovah ega wo dape lua sara nasasanaana kiam̃a; go ega wo da doropusi 
te nasasanaana sa ni Ityipt naga ega toko ako mau, waina nigo ku atae ra, ma ega 
wo doropusi ra euga toko tea maga mamau puti waina eu pilosi ko. 

16Go p̃a wo mari puoli ki narei maga mamau puti waina Yehovah Sup̃e anigo ega 
tua ko ara; namatam̃a ega ta maritadodomi ra mau: go p̃a ta magi sup̃e adeada 
maga suasua mau; nalakena tea wanogoe e pe wo pei nasasa sikai pakigo. 

17Ku pe noa nap̃op̃om̃a, Nalauna maga waia eu laapa liu au; kinau aga kopasi lua 
ra dapale sava? 

18P̃a ta matau ki da mau: p̃a midoaki parati ki m̃ata ki tea waina Yehovah Sup̃e 
anigo e mari a paki Faraoh go paki Ityipt mamau; 

19Namaridogoana warua maga waina namatam̃a ero punusi ra, go navaivaiana 
maga, go tea ni namagaana maga, go nam̃elearu kasua, go naru saikiana, waina 
Yehovah Sup̃e anigo e piragi lua ko asa: dapala nogoe Yehovah Sup̃e anigo ega 
wo mari a paki narei maga mamau puti waina ku matau ki da. 

20Go Yehovah Sup̃e anigo ega wo dip̃aki lida ega toko m̃aleoputo kakada, pa pa 
namagovai waina eu ko dum̃ada dasuru ki da doko, euga wo pei tea 
maripuolikiana pa dua ki naraem̃a. 

21P̃a ta maga nalo kakada mau: nalakena Yehovah Sup̃e anigo e doko m̃aleoputo 
kakam̃a, Sup̃e warua go mataukiana. 

22Go Yehovah Sup̃e anigo ega wo kopasi lua nalauna maga wanogoe pa dua ki 
naraem̃a, tea kiki go tea kiki: p̃a ta mari puoli ki puti ra ragi sikai maau mau, 
mase nalo mila maga ni namalasi eu pe laapa paki‐go. 

23Ma Yehovah Sup̃e anigo ega wo pitua ki da paki naraem̃a, go ega wo atugi ra ki 
naatugiana warua pa pa euga wo mavunuvunu. 

24Go ega wo pitua ki nawota adeada maga paki nam̃elearum̃a, go p̃a wo mari 
nagisada ega wo pano puoli pa dua ki etano ni nakoroatelagi: te naata sikai ega 
wo da mariatae lawodu naraem̃a mau, pa pa p̃a wo mari puoli ki da. 

25Nasup̃e taeana ni sup̃e adeada maga, p̃a wo dap̃ara ki da ki nakapu: p̃a ta 
matam̃agura ki silver kite kold waina e doko ara, go p̃a ta dape a ega vei anigo, 

mase ku pe vei tea soliana asa: nalakena e pei namamaragokiana sikai paki 
Yehovah Sup̃e anigo: 

26Go p̃a ta piragi namamaragokiana sikai paki nasum̃a anigo mau, po pei naleo 
vasasakiana sikai dakiusi a: p̃a wo mamarago ki nia po dip̃a doa e, nalakena e 
pei naleo vasasakiana sikai. 

Deuteronomy 8 

1Natip̃akiana maga mamau puti waina a dip̃akigo ara naaleatia waia, kuga 
vavaigoro ra po mari ra, naga kuga mauri po pavakawora, go kuga wo sili pano 
po peani navanua waina Yehovah e pivisa paki tamamu maga asa. 

2Go p̃a midoaki parati ki napua mamau waina Yehovah Sup̃e anigo e marakigo 
pae asa natau rualima pati wanogoe masop̃alo, naga ega mari ko p̃a vakitano 
naga ega maridogo ko naga ega atae tea waina e doko nap̃op̃om̃a, mase ku pe 
vavaigoro natip̃akiana aneana maga, kite e pe tika. 

3Go e mari ko ku pakitano, po suasua naga p̃a vitolo, go e pagani ko ki manna 
waina ku da atae a mau, go waina tam̃am̃a maga eu da atae a mau; naga ega mari 
ko p̃a wo atae naga naatam̃oli e da mauri pae bred e sikina mau, ma ega wo 
mauri pae sara navasaana waina e dave pae nawoka ni Yehovah umai. 

4Sugoro anigo e da disu duai mau, go nam̃elem̃a e da pei woka mau, natau 
rualima pati wanogoe. 

5Go p̃a midoakiusiusi nap̃op̃om̃a naga dapala waina naatam̃oli sikai e parati 
pisei ki natuna, dapala nogoe Yehovah Sup̃e anigo e parati pisei kigo. 

6Go p̃a vavaigoro natip̃akiana maga ki Yehovah Sup̃e anigo, naga p̃a surata napua 
aneana maga, go naga p̃a matau ki nia. 

7Nalakena Yehovah Sup̃e anigo e do piragi ko paki navanua wia, navanua ni 
nap̃ap̃a maga ni noai, go ni noai maga, go ni luku noai maga, waina eu do 
putaputa nap̃aloa maga go tava maga; 

8Navanua ni whiit go barle, go ni vaine go nakau napuliva go pomekranet; 
navanua ni naroro ni nakau oliva, go ni honi; 

9Navanua waina p̃a wo gani navinaga asa masale ki natikaana; p̃a wo da dika ki 
te navatuna asa mau; navanua waina vatu kakana maga eu pei airon, go p̃a wo 
kili lua brass m̃elu tava kakana maga. 

10Go p̃a wo ganikani po puka, go p̃a wo pasa m̃ata ki Yehovah Sup̃e anigo 
nalakena navanua wia waina e po dua ko asa. 

11P̃a vavaigoro mase ku pe malio ki Yehovah Sup̃e anigo, po da dogo parati ki 
natip̃akiana aneana maga, go navasap̃otaeana aneana maga, go natawonakiana 
aneana maga, waina a dip̃aki‐go ara naaleatia waia: 

12Go mase waina ku po ganikani sua po puka, go ku po davagi sua nasum̃a wia 
maga po doko ara doko; 

13Go ragi waina navata ni katel anigo maga, go navata ni shiip anigo maga eu 
disu po laapa, go silver anigo go kold anigo eu disu po laapa, go sara naleo anigo 
eu disu po laapa; 

14Ragi wanogoe nap̃op̃om̃a e pe vakilagi, go ku pe malio ki Yehovah Sup̃e anigo 
waina e piragi lua ko m̃elu dua ki navanua ni Ityipt umai, m̃elu dua ki nasum̃a ni 
naviti maga; 

15Nae waina e marakigo duaduru masop̃alo warua go mataukiana, tokora waina 
m̃aata sa go mataloa eu doko asa, go natano garagara waina noai e dika asa; 
waina e manigo piragi lua noai m̃elu vatu kasua mau; 

16Waina e pagani ko masop̃alo ki manna waina tamam̃a maga eu da pea atae a 
mau; naga ega mari ko p̃a vakitano, go naga ega maridogo ko, naga ega wia kigo 
naaleatia edaku anigo maga: 

17Go ku pe noa nap̃op̃om̃a, Namarimatuaana aginau go nakasuaana ni 
nam̃elearugu ero maginau mari nasogolapaana waia. 

18Ma p̃a midoaki parati ki Yehovah Sup̃e anigo nalakena nae e dua ko 
namarimatuaana naga p̃a veani nasogolapaana; naga ega lawosoki 
navasasokiana aneana waina e pivisa asa paki tamam̃a maga, dapala waina e 
doko naaleatia waia. 

19Go ega wo pakilina, waina ku pe malio ki Yehovah Sup̃e anigo, po dausi sup̃e 
p̃ota maga, po madeada suasua, po lotu ki da, a noasokisoki dip̃a ko naaleatia 
waia naga p̃a wo mate puoli lomau. 

20Dapala nalauna maga waina Yehovah e mari puoli ki da naraem̃a, dapala nogoe 
kuga wo mate puoli; nalakena ku da dogo parati ki nadaleo ni Yehovah Sup̃e 
animu mau. 

Deuteronomy 9 

1P̃a rogo, Israel O: naaleatia waia p̃a wo duagoto Yordan po sili po peani nalauna 
maga waina eu p̃arua go eu kasua liu ko, natokoana warua maga waina eu pei 
p̃aaka vakilagi mau, 

2Narei warua go varau, Anakim natuna maga, waina ku atae ra, go waina ku dogo 
e, e pei tea noaana nalo kakada, Sei e mariatae lawodu narae ni Anak natuna 
maga? 

3Nalakena tea wanogoe, naaleatia waia p̃a atae naga Yehovah Sup̃e anigo e pei 
nae waina e duagoto pea ki‐go dapala nakapu kanikani; nae ega wo mari sa ki 

da, go ega wo mari ra euga vakitano naraem̃a: dapala nogoe p̃a wo kopasi lua ra, 
po mari puoli ki da m̃araverave, dapala waina Yehovah e noa ki‐go asa. 

4Edaku ki naga Yehovah Sup̃e anigo ega wo dielua ra pa dua ki naraem̃a, p̃a ta 
noa nap̃op̃om̃a, Nalakena namarinaleoleanaana aginau, Yehovah e piragi au 
umai naga aga veani navanua waia: ma e pei nasigisigileoana ki nalauna maga 
waia waina e pei nalakena Yehovah e kopasi lua ra pa dua ki naraem̃a. 

5E da pei nalakena namarinaleoleanaana anigo mau, go naleanaana ni 
nap̃op̃om̃a, naga p̃a wo sili pano po peani navanua adeada: ma nalakena 
nasigisigileoana ki nalauna maga waia Yehovah Sup̃e anigo e do kopasi lua ra pa 
dua ki naraem̃a, go naga ega lawosoki navasaana waina Yehovah e pivisa asa 
paki tamam̃a maga, paki Abraham, go paki Isaak, go paki Yakob. 

6Nalakena tea wanogoe p̃a atae naga namarinaleoleanaana anigo e da pei 
nalakena Yehovah Sup̃e anigo e dua ko navanua wia waia mau naga p̃a wo peani 
a; nalakena ku pei narei ni noa kasua. 

7P̃a midoaki parati ki, p̃a ta malio ki nia mau, takana waina ku mari p̃auluulu 
paki Yehovah Sup̃e anigo masop̃alo naga e maeto: pae naaleatia waina ku dave 
m̃elu dua ki navanua ni Ityipt pano, pa pa ku po umai paki tokora waia, ku mari 
p̃auluulu dip̃a Yehovah. 

8Go doko Horeb ku mari p̃auluulu paki Yehovah naga e maritausu, go Yehovah e 
maeto ki mu naga ega mari puoli ki mu. 

9Ragi waina a sake paki tava pano naga aga tape vatu welewelea maga, vatu 
welewelea ni navasasokiana waina Yehovah e manimu mari a, ragi wanogoe a 
doko tava doko naaleatia rualima pati go nap̃ogiana rualima pati; a da gani 
navinaga mau, go a da munu noai mau. 

10Go Yehovah e dua au vatu welewelea dua, nakini ni Sup̃e e midiri ra; go 
navasaana maga mamau puti eu pei tea midiriana doko ara waina Yehovah e noa 
ki‐go ara tava m̃elu m̃aleoputo ni nakapu vavaga naaleatia ni nasaisaiana. 

11Go e pakilina, ragi waina naaleatia rualima pati go nap̃ogiana rualima pati eu 
nopu, naga Yehovah e dua au vatu welewelea dua wanogoe, vatu welewelea ni 
navasasokiana. 

12Go Yehovah e noa ki nau, e naga, P̃a tuleana, p̃a vano, p̃a siwo m̃araverave; 
nalakena narei anigo waina ku piragi ra m̃elu dua ki Ityipt umai eu dum̃ada mari 
sa ki da; eu m̃araverave dawasi m̃elu dua ki napua waina a dip̃aki da asa; eu 
dum̃ada madeada mari nasup̃e takiana sikai. 

13Go Yehovah e moro noa ki nau, e naga, A po punusi narei waia go p̃a leo, eu pei 
narei ni noa kasua: 

14P̃a toro au naga aga mari puoli ki da, po kasi lua nagisada m̃elu dua ki etano ni 
nakoroatelagi: go aga wo mari ko p̃a wo pei nalauna kasua go warua liu ra. 

15Go a dum̃agu doa au po siwo pae tava umai, go tava wanogoe e soro ki nakapu: 
go vatu welewelea dua ni navasasokiana ero doko nam̃elearugu dua. 

16Go a leo punusi, go kuga leo, ku po mari naleo sa dip̃a Yehovah Sup̃e animu; ku 
po dum̃amu manimu mari kau natuna takiana sikai: ku po dawasi m̃araverave 
m̃elu dua ki napua waina Yehovah e dip̃aki mu asa. 

17Go a dape soki vatu welewelea dua wanogoe po nadi ki da m̃elu dua ki 
nam̃elearugu dua, po marip̃oraworae ra naraemu. 

18Go a dowo pakitano narae ni Yehovah dapala sala vea naaleatia rualima pati 
go nap̃ogiana rualima pati; a da gani navinaga mau, go a da munu noai mau; 
nalakena namarinaleosaana animu waina ku mari a, doko po mari tea waina e 
sa narae ni Yehovah, po mari a e maeto. 

19Nalakena a matau ki namaetoana go namaritausuana waina Yehovah e maeto 
ki mu asa naga ega mari puoli ki mu. Go Yehovah e moro daki dorogo paki nau. 

20Go Yehovah e maeto p̃arua ki Aaron naga ega mari puoli ki nia: go ragi sikai 
maau wanogoe a magi Aaron ma dapasavasa. 

21Go a dape namarinaleosaana animu, kau natuna anoai waina ku mari a, po 
dap̃ara ki nia ki nakapu, po duki p̃orae a, po marip̃oroworosi a pa pa e pei 
nam̃otam̃ota: go a sapura ki nam̃otam̃ota kakana paki nap̃ap̃a noai waina e sara 
siwo m̃elu tava. 

22Go ku mari p̃auluulu dip̃a Yehovah naga ega maeto, doko Taberah, go doko 
Massah, go doko Kibroth hattaavah. 

23Go ragi waina Yehovah e dip̃aki mu pae Kadesh‐barnea pano, po naga, Kuga 
sake pano po peani navanua waina a po dua mu asa; ragi wanogoe ku mari 
p̃auluulu dip̃a natip̃akiana ki Yehovah Sup̃e animu, go ku da saralomau asa mau, 
go ku da daki dorogo nadaleona mau. 

24Pae naaleatia waina a pea atae mu, ku mari p̃auluulu dip̃a Yehovah. 

25Nalakena tea wanogoe a dowo pakitano narae ni Yehovah naaleatia rualima 
pati go nap̃ogiana rualima pati, waina a dowo pakitano; nalakena Yehovah e 
naga ega wo mari puoli ki mu. 

26Go a pavara ni Yehovah, po naga, Yehovah Sup̃e O, p̃a ta mari puoli ki narei 
anigo mau, go naveanipiolikiana anigo, waina ku po daulua ra ki nawaruaana 
anigo, go waina ku po piragi lua ra m̃elu dua ki Ityipt umai ki nam̃elearu kasua. 

27P̃a midoaki parati ki tea suasua anigo maga, Abraham, go Isaak, go Yakob; p̃a 
ta leo punusi nap̃op̃okasuaana ki narei waia mau, go nasigisigileoana adeada, go 
namarinaleosaana adeada: 

28Mase navanua waina ku piragi lua gami m̃elu asa e pe naga, Yehovah e po 
piragi lua ra naga ega maripunue ra masop̃alo, nalakena e marisa piragi ra umai 
paki navanua waina e sai a paki da, go nalakena e pilosi ra. 

29Ma eu pei narei anigo go naveanipiolikiana anigo, waina ku piragi lua ra ki 
namarimatuaana anigo, go ki narum̃a saikiana. 

Deuteronomy 10 

1Ragi wanogoe Yehovah e noa ki nau, e naga, P̃a manigo dae tea welewelea dua 
ni vatu dakiusi tea vea, go p̃a sake umai punusi au tava, go p̃a manigo mari areka 
sikai ni nakau. 

2Go aga wo midiri doko tea welewelea dua wanogoe navasaana maga waina eu 
doko tea welewelea dua vea waina ku mari p̃oraworae ra, go p̃a toropusi ra 
eroga toko nawoka ni areka. 

3Go dapala nogoe a mari areka sikai ni nakau akasia, go a dae tea welewelea dua 
ni vatu dakiusi tea vea, go a dape vatu welewelea dua wanogoe ero doko 
nam̃elearugu po sake paki tava pano. 

4Go e midiri doko vatu welewelea dua dapala namidiriana vea, navasaana 
rualima sikai waina Yehovah e noa ki mu ara tava m̃elu m̃aleoputo ni nakapu 
vavaga naaleatia ni nasaisaiana: go Yehovah e dua au ara. 

5Go a dum̃agu doa au po siwo pae tava umai, po doropusi vatu welewelea dua 
wanogoe ero doko areka waina a po mari a; go ero doko asa doko, dapala waina 
Yehovah e dip̃aki nau asa. 

6(Go Israel natuna maga eu surata nasurataana adeada pae Beeroth Bene‐
yaakan paki Moserah: tokora wanogoe Aaron e mate asa, go e pei tea ovakiana 
asa; go natuna Eleaser e pei tea viri du oli a. 

7Go pae tokora wanogoe eu moro surata paki Cudcodah; go pae Cudcodah paki 
Yotbathah, navanua ni nap̃ap̃a maga ni noai. 

8Ragi wanogoe Yehovah e mari masale ki naworawora ni Levi, naga euga 
tapetape areka ni navasasokiana ki Yehovah, naga euga lawodu narae ni 
Yehovah po maneana suasua, go naga euga vasa m̃ata ki pae nagisana, pa pa paki 
naaleatia waia. 

9Nalakena tea wanogoe Levi e da peani te matele sikai kite tea veanipiolikiana 
sikoti taina maga mau; Yehovah e pei tea veanipiolikiana aneana, dapala waina 
Yehovah Sup̃e anigo e noa ki nia asa.) 

10Go a doko tava doko dapala sala vea, naaleatia rualima pati go nap̃ogiana 
rualima pati: go Yehovah e moro daki dorogo paki nau; go Yehovah ega ta mari 
puoli ki mu mau. 

11Go Yehovah e noa ki nau, e naga, P̃a tuleana, p̃a surata nasurataana anigo pea 
ki narei; go euga wo sili po peani navanua waina a pivisa paki tamada maga naga 
aga tua ra asa. 

12Go ragi waia, Israel O, nasava Yehovah Sup̃e anigo e masauna pae ako, ma naga 
p̃a matau ki Yehovah Sup̃e anigo, po surata napua aneana maga mamau puti, po 
dodomi a, po magi Yehovah Sup̃e anigo suasua ki nap̃op̃om̃a mamau go ki 
naatam̃a mamau, 

13Po dogo parati ki natip̃akiana maga ki Yehovah, go natawonakiana aneana 
maga, waina a dip̃aki‐go ara naaleatia waia naga ega wia ki‐go? 

14P̃a leo, nakoroatelagi, go nakoroatelagi ni nakoroatelagi maga, go maramana, 
pilake sara naleo waina eu doko ara doko, eu pei agi Yehovah Sup̃e anigo. 

15Ma Yehovah e midoaki m̃ata ki tamam̃a maga, po dodomi ra, go e matadoa 
naworaworada edaku ki da, io nimu, m̃elu dua ki nalauna maga mamau puti, 
dapala waina e doko naaleatia waia. 

16Nalakena tea wanogoe kuga tovadavivi nawili vea ni nap̃op̃omu, go kuga ta 
moro pei tea noa kasua mau. 

17Nalakena Yehovah Sup̃e animu, nae e pei Sup̃e ki sup̃e maga, go Nawota ki 
nawota maga, Sup̃e warua, tea kasua maau, go tea mataukiana, waina e da pei 
tea viragi narae mau, go e da dape namoriana ni ruku mau. 

18E do magi namatapesu go nagoroi malepu mari navasap̃otaeana, e do dodomi 
nam̃enaki po do dua e navinaga go tea suniana. 

19Nalakena tea wanogoe kuga dodomi nam̃enaki: nalakena nimu ku pea pei 
nam̃enaki maga doko navanua ni Ityipt. 

20P̃a matau ki Yehovah Sup̃e anigo; p̃a maneana suasua; go p̃a vuluti a, po pivisa 
pae nagisana. 

21Nae e pei nasamasamaana anigo, go nae e pei Sup̃e anigo, waina e manigo mari 
naleo warua go mataukiana maga waia, waina namatam̃a ero punusi sua ra. 

22Tamam̃a maga eu siwo paki Ityipt pano, eu pei naatam̃oli rualima larua; go ragi 
waia Yehovah Sup̃e anigo e po mari ko ku laapa dapala m̃asoe maga ni 
nakoroatelagi. 

Deuteronomy 11 

1Nalakena tea wanogoe p̃a dodomi Yehovah Sup̃e anigo, po pavaigoro nanoaana 
aneana, go natawonakiana aneana maga, go navasap̃otaeana aneana maga, go 
natip̃akiana aneana maga sara ragi. 

2Go p̃a atae, naaleatia waia: nalakena a da pasa paki natumu maga waina eu da 
atae a mau, go waina eu da punusi navaratipiseikiana ki Yehovah Sup̃e animu 
mau, nawaruaana aneana, nam̃elearuna kasua, go naruna saikiana. 

3Go navaivaiana aneana maga, go nawosiana aneana maga, waina e mari ra 
m̃aleoputo ni Ityipt paki Faraoh nawota ni Ityipt, go paki navanua aneana 
mamau; 

4Go tea waina e mari a paki naatam̃oli maga ni navakalo ni Ityipt, go paki horse 
adeada maga, go kariot adeada maga; go takana waina e mari noai ni Natasi 
Miala e dap̃augoro ra ragi waina eu kopasi mu, go takana waina Yehovah e mari 
puoli ki da pa pa paki naaleatia waia; 

5Go tea waina e mari a paki mu masop̃alo, pa pa ku umai paki tokora waia; 

6Go tea waina e mari a paki Dathan go Abiram, natu ni Eliab, natu ni Reuben; 
takana waina natano e maaga po dinomi ra, nara ma tea ni nasum̃a adeada maga, 
go tap̃aup̃au adeada maga, go sara nalo mauri waina eu dausi ra, doko 
m̃aleoputo ni Israel mamau: 

7Ma nimu namatamu maga eu po leo punusi nawosiana warua mamau ki 
Yehovah waina e mari a. 

8Nalakena tea wanogoe kuga rogo parati ki natip̃akiana mamau waina a dip̃aki‐
go asa naaleatia waia, naga kuga kasua po sili pano, po peani navanua, tokora 
waina kuga wo duagoto asa pano po peani a; 

9Go naga naaleatia animu maga euga laapa navanua waina Yehovah e pivisa asa 
paki tamamu maga naga ega tua ra go ega tua naworaworada maga asa, navanua 
waina e do sara ki milk go ki honi. 

10Nalakena navanua waina p̃a wo sili paki asa pano po peani a, e da dapala 
navanua ni Ityipt mau, tokora waina ku m̃elu pae asa umai, tokora waina ku 
sapura ki napati anigo asa po dae nasalep̃ap̃a ki natuam̃a, dapala e pei roara ni 
nataputea kaniana: 

11Ma navanua waina kuga wo duagoto asa pano po peani a, e pei navanua ni tava 
maga go ni nap̃aloa maga, waina e do munu noai ni usa ni nakoroatelagi: 

12Navanua waina Yehovah Sup̃e anigo e do midoaki parati ki nia; namata ni 
Yehovah Sup̃e anigo ero doko asa sara ragi, pae naatulakeana ni natau pa pa paki 
nanopuana kakana. 

13Go ega wo pakilina, waina ku pe m̃arekareka dogo parati ki natip̃akiana aginau 
maga waina a dip̃aki mu ara naaleatia waia, po dodomi Yehovah Sup̃e animu, po 
maneana suasua ki nap̃op̃omu mamau go ki naatamu mamau, 

14Naga aga wo pitua ki usa ni navanua animu ragi kakana, usa vea go usa edaku, 
naga p̃a wo pila daua ki korn anigo, go waine anigo, go naroro anigo. 

15Go aga wo pitua ki nam̃enau doko vanua anigo maga raki katel anigo, go p̃a wo 
ganikani po puka. 

16Kuga tum̃amu pavaigoro mu, mase nap̃op̃omu e pe vei tea vilasurueana, go ku 
pe tawasi, po magi sup̃e p̃ota maga suasua, po lotu ki da; 

17Go namaetoana ki Yehovah e pe vavaga dip̃a mu, go e pe wogoro nakoroatelagi 
naga usa ega ta powo mau, go naga navanua ega ta pitua ki nawana mau; go mase 
ku pe mate puoli m̃araverave pa dua ki navanua wia waina Yehovah e dua mu 
asa. 

18Nalakena tea wanogoe kuga vaisoki navasaana aginau maga waia doko 
nap̃op̃omu go doko naatamu; go kuga solisoki ra doko nam̃elearumu euga vei 
navaivaiana sikai, go euga vei tea tokorae maga namawota ni namatamu maga. 

19Go kuga vasa pisei ki natumu maga ara, doko do pasa nalo kakada ragi waina 
p̃a wo dasake doko nasum̃a anigo, go ragi waina p̃a wo surata napua, go ragi 
waina p̃a wo one natano, go ragi waina p̃a wo duleana. 

20Go p̃a midiri ra nakautu maga ni nasum̃a anigo, go namata‐pua anigo maga: 

21Naga naaleatia anigo maga euga risu po laapa, go naaleatia maga ki natumu 
maga, doko navanua waina Yehovah e pivisa asa paki tamamu maga naga ega 
tua ra asa, dapala naaleatia maga ni nakoroatelagi maga elagi ni maramana. 

22Go waina ku pe rogo parati ki m̃ata ki natip̃akiana mamau waia waina a dip̃aki 
mu asa, po mari a; naga kuga dodomi Yehovah Sup̃e animu, po surata napua 
aneana maga mamau puti, po puluti a; 

23Ragi wanogoe Yehovah ega wo kopasi lua nalauna maga mamau puti wanogoe 
pa dua ki naraemu, go kuga wo peani pioli ki nalauna maga waina eu p̃arua go 
eu kasua liu mu. 

24Sara tokora waina nam̃ele ni natuamu ega vasi a, ega vei animu. Pae masop̃alo, 
go Lebanon, pae noaisara, noaisara Eufrates, pa pa paki natasi paki elo musu, 
ega vei kokoi animu. 

25Te naata sikai ega wo da mariatae lawodu naraemu mau: Yehovah Sup̃e animu 
ega wo doropusi namatauki‐mu‐ana go namatakilakila‐ki‐mu‐ana usuraki 
navanua mamau waina kuga wo pasi a, dapala waina e po noa ki mu asa. 

26Kuga leo, naaleatia waia a doropusi navasap̃iakiana sikai go navasasakiana 
sikai naraemu; 

27Navasap̃iakiana waina ku pe rogo parati ki natip̃akiana maga ki Yehovah Sup̃e 
animu, waina kinau a dip̃aki mu ara naaleatia waia: 

28Go navasasakiana waina ku pe ta dogo parati ki natip̃akiana maga ki Yehovah 
Sup̃e animu mau, go ku pe tawasi pa dua ki napua waina kinau a dip̃aki mu asa 
naaleatia waia, po surata dausi sup̃e p̃ota maga, waina ku da pea atae ra mau. 

29Go ega wo pakilina, ragi waina Yehovah Sup̃e anigo ega wo piragi ko paki 
navanua waina p̃a vaki asa pano po peani a, naga p̃a wo doropusi 
navasap̃iakiana ega toko tava Cerisim, go navasasakiana ega toko tava Ebal. 

30Nara ero da doko taleva kerua ni Yordan, etaku ni napua ni elo musu, navanua 
ki naworawora ni Kanaan waina eu doko Arabah, kivea ki Cilcal, pisari oak maga 
ni Moreh, kite? 

31Go kuga wo duagoto Yordan po sili pano, po peani navanua waina Yehovah 
Sup̃e animu e dua mu asa, go kuga wo peani a, po doko asa doko. 

32Go kuga vavaigoro po mari natawonakiana maga mamau puti, go 
navasap̃otaeana maga waina a doropusi ra eu doko naraemu naaleatia waia. 

Deuteronomy 12 

1Tea maga waia eu pei natawonakiana maga go navasap̃otaeana maga, waina 
kuga vavaigoro po mari ra navanua waina Yehovah Sup̃e ki tamam̃a maga e po 
dua ko asa naga p̃a veani a naaleatia maga mamau puti waina ku mauri doko 
maramana. 

2Kuga mari sasa ki puti tokora maga ki nalauna maga waina kuga veani ra tokora 
maga waina eu magi sup̃e adeada maga suasua asa, doko tava vakilagi maga, go 
doko tava sula maga, go doko nalake ni sara nakau malakesa: 

3Go kuga rakai wede ni naviriana adeada maga, po p̃okap̃oraworae tea lawodu 
adeada maga, po dap̃ara ki Asherah adeada maga; go kuga takotokotovi nasup̃e 
taeana maga ni sup̃e adeada maga; go kuga mari puoli ki nagisada pa dua ki 
tokora wanogoe: 

4Kuga wo da mari dapala nogoe paki Yehovah Sup̃e animu mau. 

5Ma paki tokora waina Yehovah Sup̃e animu ega matadoa e m̃elu dua ki nalauna 
animu maga mamau puti naga nagisana ega toko asa, pa pa paki natokoana 
aneana, kuga laaga asa, go tokora wanogoe kuga vaki asa: 

6Go paki tokora wanogoe kuga viragi navituaana tap̃arakiana animu maga umai, 
go naviriana animu maga, go kekerualima animu maga, go navituaana 
sikosikoviana ni nam̃elearumu, go nasaiana animu maga, go navituaana 

suasuakiana animu maga, go takavea ni navata ni katel animu maga, go ni navata 
ni shiip animu maga: 

7Go tokora wanogoe kuga kanikani asa narae ni Yehovah Sup̃e animu, go kuga 
laelaea sara naleo waina kuga toropusi nam̃elearumu asa, nimu ma tea ni 
nasum̃a animu maga waina Yehovah Sup̃e anigo e pasa p̃ia ki‐go asa. 

8Kuga ta mari dakiusi waina nigida tu do mari a tokora waia naaleatia waia mau, 
waina sara naata e do mari tea waina e leana namatana. 

9Nalakena ku ko da umai paki namaromaroana go naveanipiolikiana waina 
Yehovah Sup̃e anigo e dua ko asa. 

10Ma ragi waina kuga wo duagoto Yordan pano, po doko navanua waina 
Yehovah Sup̃e animu e mari mu naga kuga veani pioli ki nia, go ragi waina ega 
tua mu namaromaroana pa dua ki tea kokona ki mu maga daliviri, dapala waina 
kuga wo doko natokop̃iaana; 

11Ragi wanogoe ega wo pakilina naga tokora waina Yehovah Sup̃e animu ega 
matadoa e naga nagisana ega toko asa, tokora wanogoe kuga viragi sara naleo 
umai waina aga tip̃aki mu ara; navituaana tap̃arakiana animu maga, go naviriana 
animu maga, go kekerualima animu maga, go navituaana sikosikoviana ni 
nam̃elearumu, go nasaiana wia animu maga mamau puti waina ku sai ra paki 
Yehovah: 

12Go kuga laelaea narae ni Yehovah Sup̃e animu, nimu ma natumu naanoai maga, 
go natumu nagoroi maga, go tea suasua naanoai animu maga, go tea suasua 
nagoroi animu maga, go tea ni naworawora ni Levi waina e doko roara ni 
namata‐pua animu maga, nalakena nae e da peani te matele sikai, kite te 
naveanipiolikiana sikai sikoti mu mau. 

13P̃a tum̃am̃a pavaigoro ko naga p̃a ta pitua ki navituaana tap̃arakiana anigo 
maga sara tokora waina namatam̃a ega leo punusi a: 

14Ma doko tokora waina Yehovah ega matadoa e ki naworaworam̃a maga sikai 
kakada, tokora wanogoe p̃a vitua ki navituaana tap̃arakiana anigo maga asa, go 
tokora wanogoe p̃a mari puti tea waina a dip̃aki‐go asa. 

15Go p̃a wo maripunue po gani nap̃okasi roara ni namata‐pua anigo maga, pataka 
ni namasauana anigo, dapala navasap̃iakiana ki Yehovah Sup̃e anigo waina e dua 
ko asa: tea waina e da dautau go tea waina e dautau euga kanikani asa, dapala 
waina eu gani kasel kite hart. 

16Ma p̃a ta gani nada mau; p̃a taki nia natano dapala noai. 

17P̃a ta gani kekerualima ni korn anigo mau, roara ni namata‐pua anigo maga, 
kite ki waine anigo, kite ki naroro anigo, kite takavea ni navata ni katel anigo go 
navata ni shiip anigo, go ki te nasaiana anigo maga waina ku sai ra, go ki 



395 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

navituaana suasuakiana anigo maga, go ki navituaana sikosikoviana ni 
nam̃elearum̃a: 

18Ma p̃a kani ra narae ni Yehovah Sup̃e anigo tokora waina Yehovah Sup̃e anigo 
ega matadoa e, nimu ma natum̃a naanoai, go natum̃a nagoroi, go tea suasua 
naanoai anigo, go tea suasua nagoroi anigo, go tea ni naworawora ni Levi waina 
e doko roara ni namata‐pua anigo maga: go p̃a wo laelaea narae ni Yehovah Sup̃e 
anigo ki sara naleo waina p̃a wo doropusi nam̃elearum̃a asa. 

19P̃a tum̃am̃a pavaigoro ko naga p̃a ta doropusi tea ni naworawora ni Levi mau 
naaleatia maga waina ku mauri doko navanua anigo. 

20Ragi waina Yehovah Sup̃e anigo eag wo mari kokoi anigo ega wo p̃arua, dapala 
waina e sai a paki‐go, go p̃a wo naga, Aga kani nap̃okasi, nalakena ku masau naga 
p̃a kani nap̃okasi; p̃a wo gani nap̃okasi pataka ni namasauana anigo. 

21Go tokora waina Yehovah Sup̃e anigo ega matadoa e naga nagisana ega toko 
asa e pe toko uvea ki‐go, ragi wanogoe p̃a wo maripunue ki navata ni katel anigo 
go ki navata ni shiip anigo, waina Yehovah e po dua ko ara, dapala waina e 
dip̃aki‐go asa, go p̃a wo ganikani asa roara ni namata‐pua anigo maga, pataka ni 
namasauana anigo. 

22Dapala waina kasel go hart ero pei tea kaniana, dapala nogoe p̃a kanikani asa: 
tea waina eu da dautau go tea waina eu dautau euga kanikani asa ega vataka 
sikai. 

23Ma p̃a vei lomau naga p̃a ta gani nada mau: nalakena nada e pei namauriana; 
go p̃a ta gani namauriana mau pilake nap̃okasi. 

24P̃a ta gani a mau; p̃a taki nia natano dapala noai. 

25P̃a ta gani a mau; naga ega wia ki‐go, go ki natum̃a maga edaku ki‐go, ragi waina 
p̃a wo mari tea waina e leana namata ni Yehovah. 

26Ma tea tapu anigo maga waina ku peani ra, go nasaiana anigo maga, p̃a tape ra 
po pano paki tokora waina Yehovah ega matadoa e: 

27Go p̃a vitua ki navituaana tap̃arakiana maga, nap̃okasi go nada, wede ni 
naviriana ki Yehovah Sup̃e anigo: go nada ni naviriana anigo maga ega wo pei 
tea takiana wede ni naviriana ki Yehovah Sup̃e anigo, go p̃a wo gani nap̃okasi. 

28P̃a midoaki parati ki po dogo navasaana maga mamau puti waia waina a 
dip̃aki‐go ara, naga ega wia ki‐go, go ki natum̃a maga edaku ki‐go pa pa po du 
mau du, ragi waina p̃a wo mari tea waina e p̃ia go e leana namata ni Yehovah 
Sup̃e anigo. 

29Ragi waina Yehovah Sup̃e anigo ega taelua nalauna maga pa dua ki naraem̃a, 
tokora waina p̃a wo paki asa pano po peani ra, go p̃a wo peani ra po doko 
navanua adeada doko: 

30P̃a tum̃am̃a pavaigoro ko naga p̃a ta pei tea viragisasap̃okiana mau dakiusi ra, 
edaku ki naga eu pei tea maripuolikiana pa dua ki naraem̃a; go naga p̃a ta 
pusuusu mau nalo ni sup̃e adeada maga, po naga, Nalauna maga waia eu do mari 
nasava po magi sup̃e adeada maga suasua? Go kinau ma aga wo mari dapala 
nogoe. 

31P̃a ta mari ega tapala nogoe paki Yehovah Sup̃e anigo mau: nalakena sara 
namamaragokiana paki Yehovah waina e pilosi ra, nara eu po mari ra paki sup̃e 
adeada maga; go eu do dap̃ara ki natuda naanoai maga go natuda nagoroi maga 
ki nakapu paki sup̃e adeada maga. 

32Tea waina a dip̃aki‐go asa, tea wanogoe p̃a vavaigoro po mari a; p̃a ta sokari a 
mau, go p̃a ta dape lua seara kakana mau. 

Deuteronomy 13 

1Waina profeta sikai e pe tuleana m̃aleoputo kakam̃a, kite tea p̃erea ki nap̃erea 
maga, go e pe tua ko navaivaiana sikai kite tea ni namagaana sikai, 

2Go navaivaiana wanogoe kite tea ni namagaana wanogoe e pe vakilina, waina e 
pasa asa paki‐go, po naga, Tuga rausi sup̃e p̃ota maga, waina ku da atae ra mau, 
go tuga madeada suasua; 

3P̃a ta dogo parati ki navasaana ki profeta wanogoe mau, kite ki tea p̃erea ki 
nap̃erea maga wanogoe: nalakena Yehovah Sup̃e animu e do maridogo mu naga 
ega atae naga ku dodomi Yehovah Sup̃e animu ki nap̃op̃omu mamau go ki 
naatamu mamau, kite e pe tika. 

4Kuga surata dausi Yehovah Sup̃e animu po matau ki nia, po pavaigoro 
natip̃akiana aneana maga, po dogo parati ki nadaleona, go kuga maneana suasua 
po puluti a. 

5Go profeta wanogoe, kite tea p̃erea ki nap̃erea maga wanogoe, ega wo pei tea 
maripunueana; nalakena e pasa p̃auluulu dip̃a Yehovah Sup̃e animu, waina e 
piragi lua mu m̃elu dua ki navanua ni Ityipt umai, po daulua ko m̃elu dua ki 
nasum̃a ni naviti, naga ega vualua ko m̃elu dua ki napua waina Yehovah Sup̃e 
anigo e dip̃aki‐go asa naga p̃a wo surata asa. Go dapala nogoe p̃a wo mari puoli 
ki tea sa pa dua ki m̃aleoputo kakam̃a. 

6Waina taim̃a, natu ni p̃ilam̃a, e pe surue ko pei p̃aia, kite natum̃a naanoai, kite 
natum̃a nagoroi, kite nagoroi ki narum̃am̃a, kite tam̃a waina e doko dapala 
naatam̃a, po naga, Tuga vano po magi sup̃e p̃ota maga suasua, waina nigo ku da 
atae ra mau, nigo go tamam̃a maga; 

7Sup̃e maga seara ki narei maga waina eu dalivirigoro mu, doko m̃aladigi ki‐go, 
kite uvea ki‐go, pae namatap̃ago sikai ni maramana pa pa paki namatap̃agona 
kerua; 

8P̃a ta suasua asa mau, go p̃a ta daki dorogo paki nia mau; go namatam̃a ega ta 
maritadodomi a, go p̃a ta mari malemale a mau, go p̃a ta dasuru ki nia mau: 

9Ma p̃a maripunue a; nam̃elearum̃a ega vei tea vea doko asa po atugi a ega mate, 
go nam̃elearu ni narei maga mamau puti euga wo edaku. 

10Go p̃a nadi a ki vatu maga, naga ega mate; nalakena e maridogo pualua ko pa 
dua ki Yehovah Sup̃e anigo, waina e piragi lua ko m̃elu dua ki navanua ni Ityipt 
umai, m̃elu dua ki nasum̃a ni naviti. 

11Go Israel mamau euga wo dogo po mataku, po da moro mari te 
nasigisigileoana sikai dapala nogoe mau m̃aleoputo kakam̃a. 

12Waina ku pe rogo narogorogoana sikai natokoana anigo maga sikai kakada, 
waina Yehovah Sup̃e anigo e dua ko asa naga p̃a toko asa, e pe naga, 

13Naatam̃oli sa seara eu dave pano m̃elu m̃aleoputo kakam̃a, go eu pualua 
naatatoko maga ni natokoana adeada maga, po naga, Tuga vano po magi sup̃e 
p̃ota maga suasua, waina ku da atae ra mau; 

14Ragi wanogoe p̃a vusuusu, po laaga parati ki, po pusuusu parati ki; go p̃a leo, 
waina naleo wanogoe e pe vei lomau naga namamaragokiana dapala nogoe e pei 
tea mariana m̃aleoputo kakam̃a; 

15P̃a atugi naatatoko maga ni natokoana wanogoe ki nawoka ni lova, po marisasa 
ki nia, go sara naleo waina e doko asa, go katel kakana, ki nawoka ni lova. 

16Go p̃a vila daua ki tea vutiluapavakotoana mamau puti m̃aleoputo ni napua 
kakana, go p̃a tap̃ara ki natokoana ki nakapu, go navutiluapavakotoana kakana 
mamau puti, paki Yehovah Sup̃e anigo: go ega wo pei nap̃akou pa pa po du mau 
du; ega wo da moro pei tea tavagiana mau. 

17Go naleo vasasakiana wanogoe ega ta doko nam̃elearum̃a mau: naga Yehovah 
ega marua ki namaetoana warua aneana, po dodomi ko, po maritadodomi ko, po 
mari ko p̃a wo laapa, dapala waina e pivisa paki tamam̃a maga asa; 

18Ragi waina p̃a wo dogo parati ki nadaleo ni Yehovah Sup̃e anigo, po pavaigoro 
natip̃akiana aneana maga mamau puti waina a dip̃aki‐go asa naaleatia waia, po 
mari tea waina e leana namata ni Yehovah Sup̃e anigo. 

Deuteronomy 14 

1Nimu ku pei natu maga ni Yehovah Sup̃e animu: kuga ta dum̃amu dovae mu 
mau, go kuga ta mari te nam̃asuaana namawota ni namatamu maga nalo ni tea 
mate. 

2Nalakena ku pei narei tapu ki Yehovah Sup̃e anigo, go Yehovah e matadoa ko 
m̃elu dua ki narei maga mamau puti waina eu doko narae ni maramana, naga p̃a 
vei tea aneana, narei tautau sikai. 

3P̃a ta gani te naleo mamaragokiana mau. 

4Tea maga waia eu pei nalo tuavati maga waina kuga kani ra: 

5oks, go shiip, go naninani, Go hart, go kasel, go robak, go naninani mila, go 
paekark, go antelop, go shamoi. 

6Go sara nalo tuavati waina nam̃eleda e sawara po pamawota, go waina eu do 
daruru po do sam̃adoa, nalo tuavati maga wanogoe kuga kani ra. 

7Ma tea maga waia ki tea waina eu do daruru po do sam̃adoa, go ki tea waina 
nam̃eleda e sawara po pamawota, kuga ta gani ra mau: kamel, go hea, go koni, 
nalakena nara eu do daruru po do sam̃adoa, ma nam̃eleda e da pamawota mau, 
go eu pei tea loa paki‐go. 

8Go wago e pei tea loa paki‐go, nalakena nam̃eleda e pamawota, ma e da daruru 
po da sam̃adoa mau: kuga ta gani nap̃okasida mau, go kuga ta kisidogo nap̃atoko 
mate kakada mau. 

9Tea maga waia ki sara naleo waina eu doko noai maga, kuga kani ra: tea maga 
waina eu peani nasisida go namunada, kuga kani ra: 

10Go tea maga waina eu dika ki nasisida go ki namunada, kuga ta gani ra mau; 
eu pei tea loa paki‐go. 

11Sara manu tautau, kuga kani ra. 

12Ma tea maga waia kuga ta gani ra mau: ikila, go kia ikila, go ospre; 

13Go klid, go falkon, go kaite visarasara; 

14Go reven visarasara; Go ostris, go maala ni p̃ogi, 

15go manu ni natasi, go maala visarasara; 

16Go tipaga kiki, go tipaga warua, go tipaga waina e peani nam̃au varau doko 
nap̃auna. 

17Go pelekan, go voltur, go kormorant; 

18Go ova, go heron visarasara, go hupu, go m̃orupua. 

19Go sara nalo kakaravi waina eu peani nalivaruda, eu pei tea loa paki‐go: euga 
ta pei tea kaniana mau. 

20Sara nalo mauri tautau maga waina eu peani nalivaruda, kuga kani ra. 

21Kuga ta gani te naleo waina e dum̃ana mate mau: nalakena ku pei narei tapu 
sikai ki Yehovah Sup̃e anigo; p̃a vitua ki nia dua nam̃enaki asa waina e doko 
roara ni namata‐pua anigo maga, naga ega kani a: kite ku pe sori a dua tea ni 
nalauna p̃ota asa: P̃a ta peni naninani natuna sikai milk ni p̃ilana mau. 

22P̃a vitua ki kekerualima ni navinaga anigo, tea waina vanua e pitua ki nia sara 
natau. 

23Go p̃a kanikani narae ni Yehovah Sup̃e anigo, tokora waina ega matadoa e naga 
nagisana ega toko asa, kekerualima ni korn anigo, go ni waine anigo, go ni naroro 
anigo, go ni takavea ni navata ni katel anigo go ni navata ni shiip anigo; naga p̃a 
ataedogo po matau ki Yehovah Sup̃e anigo sara ragi. 

24Go waina napua e pe varau paki‐go dapala waina ku marisa do dape a nalakena 
tokora wanogoe e pei uvea ki‐go waina Yehovah Sup̃e anigo ega matadoa e naga 
nagisana ega toko asa, ragi waina Yehovah Sup̃e anigo ega wo pasa p̃ia ki‐go: 

25Ragi wanogoe p̃a surupioli ki nia ki m̃ane, go p̃a solisoki m̃ane wanogoe 
nam̃elearum̃a, po pano paki tokora waina Yehovah Sup̃e anigo ega matadoa e: 

26Go p̃a vakotovi ki m̃ane wanogoe tea waina nap̃op̃om̃a e midoaki m̃ata ki nia, 
oks kite shiip, kite waine, kite namunuana kasua, kite tea waina e pei 
namasauana anigo: go tokora wanogoe p̃a kanikani narae ni Yehovah Sup̃e 
anigo, go p̃a wo laelaea, nigo go tea ni nasum̃a anigo: 

27Go p̃a ta malio ki tea ni naworawora ni Levi waina e doko roara ni namata‐pua 
anigo maga; nalakena nae e da peani te matele sikai go te naveanipiolikiana sikai 
sikoti ko mau. 

28Go ragi waina namatap̃ago ni sara natau ketolu ega nopu, p̃a tape kekerualima 
mamau puti ni navinaga anigo doko natau sikai maau wanogoe umai po pila 
daua ki nia roara ni namata‐pua anigo maga: 

29Go tea ni naworawora ni Levi nalakena nae e da peani te matele sikai go te 
naveanipiolikiana sikai sikoti ko mau, go nam̃enaki, go namatapesu, go nagoroi 
malepu, waina eu doko roara ni namata‐pua anigo maga, euga wo umai go euga 
wo ganikani po puka; naga Yehovah Sup̃e anigo ega vasa p̃ia ki‐go ki sara 
nawosiana ni nam̃elearum̃a waina ku mari a. 

Deuteronomy 15 

1Ragi waina namatap̃ago ni sara natau kelarua ega nopu, p̃a mari naveresiana 
sikai. 

2Go napua waina ega vei tea mariana asa e dapala nea: sara tea vitua ki tea 
seakiana ega wo peresi tea waina e sea ki nia paki tea ni m̃aladigi ki nia; ega wo 
da datagovi liliua ki nia mau ki tea ni m̃aladigi ki nia, kite ki taina; nalakena 
naveresiana ki Yehovah e po pei tea rogorogokiana. 

3P̃a tape liliua ki tea ki nam̃enaki‐atatoko: ma tea anigo waina ku dua taim̃a asa, 
nam̃elearum̃a ega veresi a. 



400 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

4Go lomau tea tika ega wo dika kiam̃a; (nalakena Yehovah ega wo pasa p̃ia ki‐go 
doko navanua waina Yehovah Sup̃e anigo e dua ko asa raki naveanipiolikiana 
sikai naga p̃a veani a;) 

5Waina ku pe rogo parati ki m̃ata ki nadaleo ni Yehovah Sup̃e anigo po pavaigoro 
po mari natip̃akiana mamau puti waia, waina a dip̃aki‐go asa naaleatia waia. 

6Nalakena Yehovah Sup̃e anigo ega wo pasa p̃ia ki‐go dapala waina e sai a paki‐
go: go p̃a vitua ki tea seakiana paki nalauna laapa, ma p̃a ta sea mau; go p̃a wo 
maramara dap̃au nalauna laapa, ma nara euga wo da maramara dap̃au ko mau. 

7Go waina taim̃a sikai e pe vei tea tika po doko sikoti ko doko roara ni namata‐
pua anigo maga sikai kakada navanua anigo waina Yehovah Sup̃e anigo e dua ko 
asa, p̃a ta dum̃am̃a mari nap̃op̃om̃a ega kasua, go p̃a ta p̃ogoro nam̃elearum̃a 
paki taim̃a tika wanogoe mau: 

8Ma p̃a vukesi nam̃elearum̃a paki nia, go p̃a vitua ki tea seakiana paki nia pataka 
ni namasauana aneana. 

9P̃a vavaigoro mase namidodoaana sa sikai e pe toko nap̃op̃om̃a, po naga, Natau 
kelarua, natau ni naveresiana, e pei m̃aladigi; go mase namatam̃a e pe sa dip̃a 
taim̃a tika, go ku pe ta dua e te navatuna mau; go e pe vioso paki Yehovah dip̃a 
ko, go e pe vei namarinaleosaana paki‐go. 

10P̃a tua e, go nap̃op̃om̃a ega ta dogokitesa mau ragi waina ku dua e: go nalakena 
tea wanogoe Yehovah Sup̃e anigo ega wo pasa p̃ia ki‐go ki sara nawosiana anigo, 
go ki sara naleo waina nam̃elearum̃a ega toko asa. 

11Nalakena tea tika ega wo da dika navanua te ragi mau. Nalakena tea wanogoe 
a pitip̃aki paki‐go, po naga, P̃a vukesi nam̃elearum̃a paki taim̃a, go paki tea tika 
anigo, go paki tea rogokitesa anigo doko navanua anigo. 

12Go waina taim̃a, Heberu naanoai sikai, kite Heberu nagoroi sikai, e pe vei tea 
soriana paki‐go, po manigo suasua natau latesa; io, natau kelarua p̃a suasua 
peresi a. 

13Go ragi waina p̃a veresi a, ma ega ta p̃alo pano mau: 

14P̃a maneana mari m̃ata ki naleo wia laapa tea ni navata anigo, go tea ni malo 
wokalesue anigo, go tea ni m̃oru ni navasokiana ni nawa ni vaine anigo: dapala 
waina Yehovah Sup̃e anigo e pasa p̃ia ki‐go, dap̃ala nogoe p̃a tua e. 

15Go p̃a midoaki parati ki naga nigo ku pea pei naviti navanua ni Ityipt, go 
Yehovah Sup̃e anigo e daulua ko: nalakena tea wanogoe a dip̃aki‐go naleo waia 
masoso. 

16Go ega wo pakilina, waina e pe noa ki‐go, Aga wo da m̃elu dua ki‐go pano mau; 
nalakena e dodomi ko go tea ni nasum̃a anigo, go nalakena e doko p̃ia sikoti ko 
doko; 

17Ragi wanogoe p̃a tape tea turisai sikai po durisai nadaligana paki namata, go 
nae ega wo pei tea suasua anigo pa pa ega tu mau du. Go p̃a mari ega vataka sikai 
paki tea suasua nagoroi anigo. 

18P̃a ta midoaki sa ki nia mau ragi waina p̃a wo suasua naga ega vei tea 
veresiana; nalakena e manigo suasua natau latesa pataka ni namoriana paka rua 
ki tea vasadapuiana sikai: go Yehovah Sup̃e anigo ega wo pasa p̃ia ki‐go ki sara 
navatuna waina p̃a mari a. 

19P̃a magi Yehovah Sup̃e anigo dapugoro takavea anoai maga mamau puti ni 
navata ni katel anigo go ni navata ni shiip anigo: p̃a ta mari takavea ni oks anigo 
ega wosiwosi mau, go p̃a ta alati takavea ni navata ni shiip anigo mau. 

20Sara natau p̃a wo gani a, nimu ma tea ni nasum̃a anigo, doko narae ni Yehovah 
Sup̃e anigo tokora waina Yehovah ega matadoa e. 

21Go waina e pe veani te wotu sikai, dapala e pe vei pito, kite e pe kesa, kite e pe 
veani te wotu sa maau sa sikai, p̃a ta pitua ki nia ega vei naviriana paki Yehovah 
Sup̃e anigo mau. 

22P̃a wo gani a roara ni namata‐pua anigo maga: tea waina e da dautau go tea 
tautau euga wo mamau puti ganikani, dapala e pe vei kasel kite hart. 

23Ma p̃a ta gani nadana mau; p̃a taki nia natano dakiusi noai. 

Deuteronomy 16 

1P̃a midoaki parati ki atelagi ni Abib, go p̃a magi Yehovah Sup̃e anigo pavaigoro 
navakalauana: nalakena atelagi ni Abib Yehovah Sup̃e anigo e piragi lua ko m̃elu 
dua ki Ityipt umai p̃ogi. 

2Go p̃a vitua ki naviriana ni navakalauana paki Yehovah Sup̃e anigo ki navata ni 
shiip go ki navata ni katel, tokora waina Yehovah ega matadoa e naga nagisana 
ega toko asa. 

3P̃a ta gani bred waina leven e doko asa ega vilake a mau; naaleatia larua p̃a wo 
gani bred waina leven e dika asa, ega vilake a, bred ni narogokitesaana; nalakena 
ku mari m̃araverave m̃elu dua ki navanua ni Ityipt umai: go naga p̃a midoaki 
parati ki naaleatia wanogoe waina ku m̃elu dua ki navanua ni Ityipt umai, 
naaleatia maga mamau puti ni namauriana anigo. 

4Go leven ega ta pei tea vunusiana mau kiam̃a kokoi anigo maga mamau puti 
naaleatia larua; go te nap̃okasi waina p̃a wo pitua ki nia ega vei naviriana ragi 
melu ni naaleatia vea wanogoe, ega ta doko p̃ogi mamau wanogoe mau pa pa 
paki malip̃ogi. 

5P̃a ta pitua ki naviriana mau ni navakalauana te roara ni namata‐pua anigo 
maga waina Yehovah Sup̃e anigo e dua ko asa: 

6Ma tokora waina Yehovah Sup̃e anigo e matadoa e naga nagisana ega toko asa, 
tokora wanogoe p̃a vitua ki naviriana ni navakalauana asa ragi melu, ragi ni elo 
musu, ragi kakana waina ku m̃elu dua ki Ityipt umai. 

7Go p̃a wo peni a po gani a tokora waina Yehovah Sup̃e anigo ega matadoa e: go 
malip̃ogi p̃a wo maradoa po paki tap̃aup̃au anigo maga pano. 

8Naaleatia latesa p̃a kani bred waina leven e dika asa: go naaleatia kelarua ega 
vei nasaisaiana tapu ki Yehovah Sup̃e anigo; p̃a ta mari te nawosiana sikai asa 
mau. 

9P̃a manigo peve wiik eu larua: pae ragi waina p̃a wo pea sai ki tea tagaukotovi 
korn lawodu, p̃a atulake po peve wiik eu larua. 

10Go p̃a magi Yehovah Sup̃e anigo pavaigoro nasaisaiana ni wiik maga pilake 
navituaana ni navituaana suasuakiana ki nam̃elearum̃a, waina p̃a wo pitua ki nia 
pataka ni waina Yehovah Sup̃e anigo e pasa p̃ia ki‐go: 

11Go p̃a wo laelaea narae ni Yehovah Sup̃e anigo, nigo go natum̃a naanoai, go 
natum̃a nagoroi, go tea suasua naanoai anigo, go tea suasua nagoroi anigo, go 
tea ni naworawora ni Levi waina e doko roara ni namata‐pua anigo maga, go 
nam̃enaki, go namatapesu, go nagoroi malepu, waina eu doko m̃aleoputo 
kakam̃a, tokora waina Yehovah Sup̃e anigo ega matadoa e naga nagisana ega 
toko asa. 

12Go p̃a midoaki parati ki naga nigo ku pea pei naviti doko Ityipt: go p̃a vavaigoro 
po mari natawonakiana maga waia. 

13P̃a vavaigoro nasaisaiana ni tap̃aup̃au maga naaleatia larua, edaku ki waina ku 
pila saisai sua tea ni malo wokalesue anigo, go tea ni m̃oru ni navasokiana ni 
nawa ni vaine anigo: 

14Go p̃a wo laelaea doko nasaisaiana anigo, nigo go natum̃a naanoai, go natum̃a 
nagoroi, go tea suasua naanoai anigo, go tea suasua nagoroi anigo, go tea ni 
naworawora ni Levi, go nam̃enaki, go namatapesu, go nagoroi malepu, waina eu 
doko roara ni namata‐pua anigo maga. 

15Naaleatia larua p̃a magi Yehovah Sup̃e anigo pavaigoro nasaisaiana tokora 
waina Yehovah ega matadoa e: nalakena Yehovah Sup̃e anigo ega wo pasa p̃ia 
ki‐go ki nalapalapaana anigo, go ki nawosiana mamau ni nam̃elearum̃a maga, go 
p̃a wo laelaea p̃arua. 

16Paka tolu natau sikai naanoai anigo maga mamau puti euga vakilina narae ni 
Yehovah Sup̃e anigo tokora waina nae ega matadoa e; ragi ni nasaisaiana ni bred 
waina leven e dika asa, go ragi ni nasaisaiana ni wiik maga, go ragi ni nasaisaiana 
ni tap̃aup̃au maga: go euga ta m̃alam̃alaaru pakilina narae ni Yehovah mau. 

17Sara naata ega vitua dapala waina e mariatae pitua, pataka ni navasap̃iakiana 
waina Yehovah Sup̃e anigo e dua ko asa. 

18P̃a tum̃am̃a dawona ki tea vasap̃otae maga go tea leoparati ki maga roara ni 
namata‐pua anigo maga mamau puti waina Yehovah Sup̃e anigo e dua ko asa, 
pataka ni naworaworam̃a maga: go euga wo pasa p̃otae narei ki navasap̃otaeana 
leana. 

19P̃a ta p̃elukidoa navasap̃otaeana mau; p̃a ta piragi narae mau: go p̃a ta dape 
navituaana mau; nalakena navituaana e do mari p̃onoti namata ni tea 
manumatua, go e do doa sa ki navasaana maga ki tea leana. 

20Tea waina e leana puti, p̃a rausi a, naga p̃a wo mauri po peani pioli ki navanua 
waina Yehovah Sup̃e anigo e dua ko asa. 

21P̃a ta manigo lawo ki te nakau mau ega vei nasup̃e sikai pisari tagura ki 
Yehovah Sup̃e anigo, waina p̃a wo manigo mari a. 

22Go p̃a ta manigo lawo ki tea lawodu sikai mau; waina Yehovah Sup̃e anigo e 
pilosi a. 

Deuteronomy 17 

1P̃a ta pitua ki naviriana paki Yehovah Sup̃e anigo ki oks, kite shiip, waina e peani 
wotu, kite waina e da pei tea mamaau mau: tea wanogoe e pei namamaragokiana 
sikai paki Yehovah Sup̃e anigo. 

2Waina e pei tea vap̃aiana doko m̃aleoputo kakam̃a, roara sikai ni namata‐pua 
anigo maga, waina Yehovah Sup̃e anigo e dua ko asa, naga te naanoai kite te 
nagoroi e mari tea waina e sa namata ni Yehovah Sup̃e anigo, doko do dapiri 
navasasokiana aneana, 

3Po pano po magi sup̃e p̃ota maga suasua, po lotu ki da, kite elo, kite atelagi, kite 
tea sikai ki taua ni nakoroatelagi, waina kinau a da pitip̃aki asa mau; 

4Go e pe vei tea noaana paki‐go, go ku pe rogo nalo kakana, ragi wanogoe p̃a 
vusuusu parati ki, go p̃a leo, waina e pe vei lomau, go e pe vei tea ataem̃atakiana 
naga namamaragokiana dapala nogoe e pe vei tea mariana Israel; 

5Ragi wanogoe p̃a viragi naanoai wanogoe kite nagoroi wanogoe waina e mari 
naleo sa wanogoe umai paki namata‐pua anigo maga; go p̃a nadi ra ki vatu maga 
naga eroga mate. 

6Pae navasaana ki tea noasokisoki dua kite dolu, tea waina ega wo mate ega wo 
pei tea maripunueana; pae navasaana ki tea noasokisoki sikai maau, ega wo da 
pei tea maripunueana mau. 

7Nam̃elearu ni tea noasokisoki maga ega vei tea vea doko asa naga ega 
maripunue a, go edaku ki nia nam̃elearu ni narei mamau puti. Go dapala nogoe 
p̃a wo mari puoli ki tea sa wanogoe pa dua ki m̃aleoputo kakam̃a. 

8Waina te navatuna ni navasap̃otaeana e pe vakilina waina e kasua liu ko, 
namawota ni nada go ni nada, go namawota ni navululuana go ni navululuana, 
go namawota ni naatugiana go ni naatugiana, waina eu pei naleo maga ni 
navileana roara ni namata‐pua anigo maga: ragi wanogoe p̃a tuleana po sake 
pano paki tokora waina Yehovah Sup̃e anigo ega matadoa e: 

9Go p̃a vano po punusi tea viri maga, tea ni naworawora ni Levi, go tea vasap̃otae 
waina e doko naaleatia maga wanogoe: go p̃a vusuusu asa; go nara euga wo 
manigo noa pakasa ki navasap̃otaeana kakana: 

10Go p̃a mari dapala navasaana ni navasap̃otaeana wanogoe, waina nara euga 
manigo noa pakasa ki nia, pae tokora waina Yehovah ega matadoa e; go p̃a 
vavaigoro po mari pataka ni tea mamau puti waina euga vasa pisei ki‐go asa: 

11P̃a mari pataka ni navasaana ni nawotaeana waina euga vasa pisei ki‐go asa, 
go pataka ni navasap̃otaeana waina euga noa ki‐go asa: p̃a ta doa sa ki navasaana 
ni navasap̃otaeana waina euga visei ki‐go asa, paki taleva ni matua kite paki 
taleva ni mawiri. 

12Go naata waina e mari nap̃op̃ona e pakilagi po da dogo parati ki tea viri waina 
e lawodu tokora wanogoe po pei tea suasua narae ni Yehovah Sup̃e anigo, kite 
ki tea vasap̃otae mau, naata wanogoe ega wo mate: go p̃a wo mari puoli ki tea sa 
pa dua ki Israel. 

13Go narei mamau puti euga rogo, po mataku, po da moro mari nap̃op̃oda euga 
vakilagi mau. 

14Ragi waina p̃a va paraki navanua waina Yehovah Sup̃e anigo e dua ko asa po 
peani a, po doko asa doko; go p̃a wo noa, aga wo sike nawota sikai dap̃au au, 
dapala nalauna maga mamau puti waina eu doko dalivirigoro au; 

15P̃a wo sike nawota sikai dap̃au ko, sikai waina Yehovah Sup̃e anigo ega 
matadoa e: sikai pae m̃aleoputo ni taim̃a maga, p̃a wo sike a ega vei nawota 
dap̃au ko: p̃a ta sike nam̃enaki‐atatoko sikai ega tap̃au ko mau, waina e da pei 
taim̃a. 

16Go ega ta dum̃ana maneana mari horse aneana maga euga laapa, go ega ta mari 
narei maga euga liliu paki Ityipt pano mau, naga ega veani horse maga laapa: 
nalakena Yehovah e noa ki‐go, e naga, P̃a ta moro liliu pano napua wanogoe mau. 

17Go ega ta dum̃ana maneana piragi nagoroi maga euga laapa mau, mase 
nap̃op̃ona e pe tawasi: go ega ta dum̃ana maneana daua ki p̃arua ki silver go 
kold. 

18Go ega wo pakilina, ragi waina ega wo dasake malo tasake ni namarakiana 
aneana, naga ega tum̃ana maneana midiri navasaana maga ni nawotaeana waia 
tusi sikai, ega takiusi tea waina e doko narae ni tea viri maga, tea ni naworawora 
ni Levi maga: 

19Go ega vei aneana, go ega veve a naaleatia maga mamau puti ni namauriana 
aneana: naga euga wo ataedogo po matau ki Yehovah Sup̃e aneana, po pavaigoro 
navasaana maga mamau puti ni nawotaeana waia, go natawonakiana maga, po 
mari ra: 

20Naga nap̃op̃ona ega ta pakilagi liu taina maga mau, go naga ega ta dawasi mau 
pa dua ki natip̃akiana paki taleva ni matua kite paki taleva ni mawiri: naga 
naaleatia aneana maga euga wo laapa namarakiana aneana, nae go natuna maga, 
doko m̃aleoputo ni Israel. 

Deuteronomy 18 

1Tea viri maga waina eu pei naworawora ni Levi mamau euga ta peani te matele 
kite te naveanipiolikiana mau sikoti Israel: euga wo gani naviriana tap̃arakiana 
maga ki Yehovah, go naveanipiolikiana aneana. 

2Go euga wo da peani naveanipiolikiana mau m̃aleoputo ni taida maga: Yehovah 
e pei naveanipiolikiana adeada, dapala waina e noa ki da asa. 

3Go tea waia ega vei tea waina e one narei paki tea viri maga, pae nara waina eu 
pitua ki naviriana, e pe vei oks, kite e pe vei shiip, naga euga wo dua tea viri 
napauna, go napupuna dua, go nap̃oloalapana. 

4Go takavea ni korn anigo, go ni waine anigo, go ni naroro anigo, go tea vea ni 
nalolu mamau ni shiip anigo, p̃a tua e ara. 

5Nalakena Yehovah Sup̃e anigo e matadoa e ki naworaworam̃a mamau puti, 
naga ega lawodu po suasua pae nagisa ni Yehovah, nae go natuna maga pa pa po 
du mau du. 

6Go waina naata sikai ni naworawora ni Levi e pe vae roara ni namata‐pua anigo 
maga sikai kakada ni Israel mamau umai, pae tokora waina e m̃enaki‐atatoko 
asa, go e pe umai pilake namasauana mamau ni nap̃op̃ona paki tokora waina 
Yehovah ega matadoa e; 

7Ragi wanogoe nae ega wo suasua pae nagisa ni Yehovah Sup̃e aneana, dapala 
taina maga mamau puti, naworawora ni Levi, waina eu lawodu tokora wanogoe 
narae ni Yehovah. 

8Euga veani matele rowogiana pataka sikai euga kanikani, go tea waina e pei 
aneana pae nasoriana ni p̃aumaso aneana. 

9Ragi waina p̃a wo pano sua paki navanua waina Yehovah Sup̃e anigo e dua ko 
asa, p̃a ta ataedogo po mari namamaragokiana maga mau ki nalauna maga 
wanogoe. 

10Te naata ega ta pei tea vap̃aiana mau m̃aleoputo kakam̃a waina e do mari 
natuna naanoai kite natuna nagoroi ega surata duaduru nakapu, kite tea waina 
e do mari nakaimasi, kite tea waina e do mari nakikitaana, kite tea gorokoro, kite 
tea wosidoa, 

11Kite tea vaugoro, kite tea vusuusu paki naata tapu, kite tea tapu vakamaligo, 
kite tea waina e pasa paki naatamate. 

12Nalakena naata waina e do mari naleo maga wanogoe, nae e pei tea 
mamaragokiana sikai paki Yehovah: go nalakena namamaragokiana maga 
wanogoe, Yehovah Sup̃e anigo e kopasi lua ra m̃elu dua ki naraem̃a. 

13P̃a vei tea wialua narae ni Yehovah Sup̃e anigo. 

14Nalakena nalauna maga wanogoe, waina p̃a wo peani ra, nara eu daki dorogo 
paki tea maga waina eu do mari nakikitaana, go paki tea mari nakaimasi: ma 
nigo, Yehovah Sup̃e anigo e da suasua asa mau naga p̃a wo mari dapala nogoe. 

15Yehovah Sup̃e anigo ega wo manigo sike profeta sikai m̃elu m̃aleoputo 
kakam̃a, sikai ki taim̃a maga, ega takiusi au; go p̃a taki dorogo paki nia; 

16Dapala tea mamau puti waina ku pavara ni Yehovah Sup̃e anigo asa Horeb 
naaleatia ni nasaisaiana, po naga, Aga ta moro dogo nadaleo ni Yehovah Sup̃e 
aginau mau, go aga ta moro punusi nakapu warua wanogoe te ragi mau, naga 
aga ta mate mau. 

17Go Yehovah e noa ki nau, e naga, Eu pasa p̃ia ki tea waina eu noa e. 

18Aga wo madeada sike profeta sikai m̃elu m̃aleoputo ni taida maga, ega takiusi 
ko; go aga wo doropusi navasaana aginau maga nawokana, go nae ega wo pasa 
paki da ki tea mamau puti waina aga tip̃aki nia asa. 

19Go ega wo pakilina, naga naata waina ega ta dogo parati ki navasaana aginau 
maga waina nae ega wo pasa ara pae nagisagu, naata wanogoe kinau aga wo 
datagovi a asa. 

20Ma profeta waina ega wo noa navasaana leomadaga sikai pae nagisagu, waina 
kinau a da dip̃aki nia asa mau naga ega noa e, kite waina ega vasa pae nagisa ni 
sup̃e p̃ota maga, profeta wanogoe ega wo mate. 

21Go waina ku pe noa nap̃op̃om̃a, Tuga wo atae navasaana waina Yehovah e da 
noa e mau dapale sava? 

22Ragi waina te profeta sikai e pasa pae nagisa ni Yehovah, go waina naleo 
wanogoe e pe ta doko mau, kite e pe ta pakilina mau, tea wanogoe e pei naleo 

waina Yehovah e da pasa asa mau: profeta wanogoe e pasa leomadaga asa, go p̃a 
ta matau ki nia mau. 

Deuteronomy 19 

1Ragi waina Yehovah Sup̃e anigo ega wo daekotovi nalauna maga waina 
Yehovah Sup̃e anigo e dua ko navanua adeada, go p̃a wo dielua ra, po doko 
natokoana adeada maga, go nasum̃a adeada maga doko; 

2P̃a manigo mari masale ki natokoana dolu m̃aleoputo ni navanua anigo, waina 
Yehovah Sup̃e anigo e dua ko asa naga p̃a veani a. 

3P̃a manigo mari m̃ata ki napua po dap̃otae kokoi maga ni navanua anigo, waina 
Yehovah Sup̃e anigo e mari ko p̃a veani a, euga vei matele dolu, naga tea 
maripunue naatam̃oli ega sava paki asa pano. 

4Go tea waia e pei naleo nalo ni tea maripunue naatam̃oli, waina ega sava paki 
asa pano po mauri: naata waina e atugi tea ni m̃aladigi ki nia ragi waina e da 
midoa ki nia mau, po da pilosi a sala vea mau; 

5Dapala waina naata sikai e paki maala ni nakau pilake tea ni m̃aladigi ki nia, 
naga ega tae nakau, go naruna e sila ki karau naga ega taekotovi nakau wanogoe, 
go nap̃au ni karau e pe m̃elu dua ki navarana, po nadi tea ni m̃aladigi ki nia, go e 
pe mate; naata wanogoe ega sava paki natokoana maga wanogoe sikai kakada, 
po mauri: 

6Mase tea siko nada e pe sava dausi tea maripunue naatam̃oli wanogoe ragi 
waina namaetoana aneana e do pavaga, po pa parati ki nia nalakena napua e 
parau, go e pe maripunue a; waina e da p̃ia ki namateana nalakena e da pilosi a 
sala vea mau. 

7Nalakena tea wanogoe kinau a dip̃aki‐go, po naga, P̃a manigo mari masale ki 
natokoana dolu. 

8Go waina Yehovah Sup̃e anigo e pe risua ki kokoi anigo, dapala waina e pivisa 
asa paki tamam̃a maga, po dua ko navanua mamau waina e sai a naga ega tua 
tamam̃a maga asa; 

9Go waina ku pe vavaigoro natip̃akiana mamau waia po mari a, waina a dip̃aki‐
go asa naaleatia waia, naga p̃a dodomi Yehovah Sup̃e anigo po surata napua 
aneana maga sara ragi; ragi wanogoe p̃a wo moro manigo sokari natokoana dolu 
wanogoe ki natokoana p̃ota dolu: 

10Dapala waina nada tautau ega ta pei tea takiana m̃aleoputo ni navanua anigo, 
waina Yehovah Sup̃e anigo e dua ko asa ega vei naveanipiolikiana sikai, go 
dapala waina nada ega ta doko ako mau. 

11Ma waina naata sikai e pe vilosi tea ni m̃aladigi ki nia, po kusugoro raki nia, po 
duleana dip̃a e, po atugi a naga ega mate, go e mate; go waina e pe sava paki 
natokoana maga wanogoe sikai kakada: 

12Ragi wanogoe tea matua maga ni natokoana aneana euga wo pitip̃aki po piragi 
lua e umai, go euga wo pitua ki nia paki nam̃elearu ni tea siko nada naga ega 
mate. 

13Namatam̃a ega ta maritadodomi a mau, ma p̃a mari puoli ki nada tautau pa dua 
ki Israel, naga ega wia ki‐go. 

14P̃a ta disua ki kokoi ni navanua ki tea ni m̃aladigi ki‐go, waina tea ni tagona ni 
tuai eu pe lawo ki nia, doko tokora ni naveaniana anigo waina p̃a wo peani a, 
navanua waina Yehovah Sup̃e anigo e dua ko asa naga p̃a veani a. 

15Tea noasokisoki sikai maau ega ta duleana dip̃a naatam̃oli te 
namarinaleotageleana sikai, kite te namarinaleosaana sikai, te 
namarinaleosaana waina e mari naleo sa asa: pae navasaana ki tea noasokisoki 
dua, kite pae navasaana ki tea noasokisoki dolu, naleo sikai ega vei tea 
lawosokiana. 

16Waina tea noasokisoki tagele sikai e pe tuleana dip̃a te naatam̃oli naga ega 
noasokisoki dip̃a e ki nawosiana sa; 

17Ragi wanogoe naatam̃oli dua wanogoe, waina ero dum̃ada pululu paki da, 
eroga wo lawodu narae ni Yehovah, go narae ni tea viri maga go tea vasap̃otae 
maga waina eu doko naaleatia maga wanogoe; 

18Go tea vasap̃otae maga euga vusuusu parati ki: go kuga leo, waina tea 
noasokisoki wanogoe e pe vei tea noasokisoki sorosoro sikai, go waina e pe 
noasokisoki sorosoro dip̃a taina; 

19Ragi wanogoe p̃a mari paki nia dapala waina nae e midoa ki nia naga ega mari 
a paki taina wanogoe: go dapala nogoe p̃a wo mari puoli ki tea sa pa dua ki 
m̃aleoputo kakam̃a. 

20Go nara waina eu doko euga wo dogo, po mataku, go euga wo da moro mari 
tea sa dapala nogoe te ragi mau m̃aleoputo kakam̃a. 

21Go namatam̃a ega ta maritadodomi mau; namauriana oli namauriana, namata 
oli namata, napati oli napati, nam̃elearu oli nam̃elearu, natua oli natua. 

Deuteronomy 20 

1Ragi waina p̃a wo dave pano po mari navakalo paki tea kokona ki‐go maga, go 
ragi waina p̃a wo punusi horse maga, go kariot maga, go narei laapa liu ko, p̃a ta 
matau ki da mau: nalakena Yehovah Sup̃e anigo e sikoti ko doko, waina e piragi 
lua ko sake m̃elu dua ki navanua ni Ityipt umai. 

2Go ega wo pakilina, ragi waina p̃a va paki m̃aladigi ki navakalo wanogoe, naga 
tea viri ega wo paki m̃aladigi po pasa paki narei, 

3Po noa ki da, Kuga rogo, Israel O, naaleatia waia ku po umai paki m̃aladigi ki 
navakalo dip̃a tea kokona ki mu maga: nap̃op̃omu ega ta maladi mau; kuga ta 
mataku mau, go kuga ta duruuru mau, go kuga ta p̃ilake ki da mau; 

4Nalakena Yehovah Sup̃e animu e pei nae waina e do sikoti mu pano, naga ega 
manimu marimari dip̃a tea kokona ki mu maga, naga ega mauti mu. 

5Go tea maraki maga euga wo pasa paki narei, po naga, Naatam̃oli sei e doko 
waina e po davagi nasum̃a vau, ma e ko da peakotokotomau asa? Nae ega liliu 
po paki nasum̃a aneana pano, mase e pe mate navakalo, go naatam̃oli p̃ota e pe 
veakotokotomau asa. 

6Go naatam̃oli sei e doko waina e po lawo roara ni vaine, ma e ko da lei nawana 
mau? Nae ega liliu po paki nasum̃a aneana pano, mase e pe mate navakalo, go 
naatam̃oli p̃ota e pe lei nawana wanogoe. 

7Go naatam̃oli sei e doko waina e dum̃ana maneana pasasoki nagoroi sikai, ma e 
ko da dawiri a mau? Nae ega liliu paki nasum̃a aneana pano, mase e pe mate 
navakalo, go naatam̃oli p̃ota e pe tawiri a. 

8Go tea maraki maga euga moro pasa paki narei, po naga, Naatam̃oli sei e doko 
waina e mataku go nap̃op̃ona e maladi? Nae ega liliu paki nasum̃a aneana pano, 
mase nap̃op̃o ni taina e pe sara dakiusi nap̃op̃ona. 

9Go ega wo pakilina, ragi waina tea maraki maga euga makoto ki navasaana 
adeada paki narei, naga euga tawona ki tea maraki maga ni taua maga euga vei 
nap̃au ni narei. 

10Ragi waina p̃a vaki m̃aladigi ki te natokoana warua sikai naga p̃a mari navakalo 
dip̃a e, p̃a rogorogo ki natam̃ateana paki nia. 

11Go ega wo pakilina, waina e pe vasadara ko ki natam̃ateana, po manigo 
p̃olagati, ragi wanogoe ega wo pakilina naga narei mamau puti waina eu pei tea 
vap̃aiana eu doko asa doko, euga wo pei tea ni nawosiana ni nasautoga paki‐go, 
po manigo suasua. 

12Go waina e pe ta mari natam̃ateana paki‐go mau, ma e pe wo mari navakalo 
paki‐go, ragi wanogoe p̃a kelugoro e doko: 

13Go ragi waina Yehovah Sup̃e anigo ega vitua ki nia paki nam̃elearum̃a, p̃a atugi 
sara naanoai kakana ki nawoka ni lova: 

14Ma nagoroi maga, go piakirikiri maga, go katel, go sara naleo waina eu doko 
natokoana wanogoe doko, go naleo vutiluapavakotoana kakana mamau puti, p̃a 
tum̃am̃a manigo dape pavakoto ara; go p̃a kani naleo vutiluapavakotoana ki tea 
kokona ki‐go maga, waina Yehovah Sup̃e anigo e dua ko asa. 

15Go p̃a mari dapala nogoe paki natokoana maga mamau puti waina eu doko 
uvea ki‐go, waina eu da pei tea ki natokoana maga ki nalauna maga waia. 

16Ma ki natokoana maga ki narei waia, waina Yehovah Sup̃e anigo e dua ko asa 
ega vei naveaniana sikai, p̃a ta mauti te navatuna mau waina e do maromaaro 
ega mauri: 

17Ma p̃a maripunuvunue puti ra; naworawora ni Heth, go naworawora ni Amor, 
go naworawora ni Kanaan, go naworawora ni Peris, go naworawora ni Hivah, go 
naworawora ni Yebus; dapala waina Yehovah Sup̃e anigo e dip̃aki‐go asa: 

18Naga euga ta pasa pisei ki mu mau naga kuga rausi tea mamaragokiana adeada 
maga waina nara eu mari sua e paki nasup̃e adeada maga; naga kuga mari naleo 
sa dip̃a Yehovah Sup̃e animu. 

19Ragi waina p̃a wo kelugoro te natokoana sikai doko naaleatia laapa, po mari 
navakalo dip̃a e naga p̃a wo dape a, p̃a ta mari sa ki nakau kakana maga po sila 
ki karau sikai dip̃a ra mau; nalakena p̃a wo gani nawada, go p̃a ta daekotovi ra 
mau; nakau ni vanua e pei naatam̃oli naga p̃a wo kelugoro e kite? 

20Ma nakau maga waina ku atae sua naga eu da pei nakau kaniana mau, p̃a mari 
sa ki da po daekotovi ra; go p̃a tavagi nakoro ni p̃aaka maga dip̃a natokoana 
waina e do mari navakalo paki‐go, pa pa ega rowo. 

Deuteronomy 21 

1Waina naata sikai e pe vei tea vap̃aiana e pei tea maripunueana doko navanua 
waina Yehovah Sup̃e anigo e dua ko asa naga p̃a veani a, e pe one namalasi, go 
eu pe da atae naata waina e atugi a mau: 

2Ragi wanogoe tea matua anigo maga go tea vasap̃otae anigo maga euga wo m̃elu 
umai po dowogi paki natokoana maga waina eu doko dalivirigoro tea waina e 
pei tea maripunueana: 

3Go ega wo pakilina, naga natokoana waina e doko m̃aladigi ki naatam̃oli mate 
wanogoe, tea matua maga ni natokoana wanogoe euga wo puati kau atara sikai 
ni navata, waina e ko da p̃osiwosi mau, go waina e ko da ovi nakau ni nanoa mau; 

4Go tea matua maga ni natokoana wanogoe euga vuati kau atara wanogoe siwo 
umai paki nap̃aloa ni noaisara, tokora waina eu da kili a mau kite sapura ki asa 
mau, go euga mari kotovi nanoa ni kau atara tokora wanogoe doko nap̃aloa: 

5Go tea viri maga, naworawora ni Levi natuna maga, euga wo umai paki 
m̃aladigi; nalakena e pei nara waina Yehovah Sup̃e anigo e matadoa ra naga euga 
vei tea suasua aneana maga, go naga euga wo pasa p̃ia ki nagisa ni Yehovah; go 
ki navasaana adeada sara navululuana go sara naatugiana euga wo pei tea 
vasap̃otaeana asa: 

6Go tea matua maga mamau puti ni natokoana wanogoe, waina e doko m̃aladigi 
ki naatam̃oli mate wanogoe, euga vavano elagi ki kau atara waina nanoana e pei 
tea marikotoviana nap̃aloa: 

7Go euga wo pasadara, po naga, Nam̃elearugami maga eu da ligi nada waia, go 
namatagami maga eu da punusi a mau. 

8Yehovah O, p̃a magi narei anigo Israel midoakikorokoro, waina ku daulua ra, go 
p̃a ta suasua naga nada tautau ega toko m̃aleoputo ni narei anigo Israel mau. Go 
nada ega wo madeada pei tea midoakikorokoroana. 

9Go dapala nogoe p̃a wo mari puoli ki nada tautau pa dua ki m̃aleoputo kakam̃a, 
ragi waina p̃a wo mari tea waina e leana namata ni Yehovah. 

10Ragi waina p̃a wo dave pano po mari navakalo dip̃a tea kokona ki‐go maga, go 
Yehovah Sup̃e anigo ega wo pitua ki da paki nam̃elearum̃a maga, go p̃a wo piragi 
lua ra euga vei tea viragiluapavakotoana, 

11Go waina ku pe vunusi m̃aleoputo ni tea viragiluapavakotoana maga wanogoe, 
nagoroi raewia sikai waina ku masauna naga ega vei nagoroi anigo; 

12Ragi wanogoe p̃a viragi a umai paki nasum̃a anigo; go nae ega wo dum̃ana masi 
nap̃auna go nakini natap̃alakisina maga; 

13Go ega wo sawolua sugoro ni naviragiluapavakotoana aneana, go ega wo doko 
nasum̃a anigo doko, po dagisi tamana go p̃ilana atelagi mamau sikai: go edaku 
ki nia p̃a wo sili pano punusi a po pei anawota, go nae ega wo pei nagoroi anigo. 

14Go ega wo pakilina, waina ku pe ta midoaki m̃ata ki nia mau, ragi wanogoe p̃a 
suasua ki nia ega vaki tokora waina nae e pe masauna naga ega vaki asa pano; 
ma p̃a ta sori a mau raki m̃ane, p̃a ta mari paki nia dapala e pe vei naviti, nalakena 
ku po mari a e dogokitesa. 

15Waina naata sikai e pe veani nagoroi dua, go e dodomi sikai po pilosi kerua, go 
nara dua ero maneana dape natuna maga, tea waina e dodomi a, go tea waina e 
pilosi a; go waina natuna takalapa e pe vei agi tea waina e pilosi a; 

16Ragi wanogoe ega wo pakilina naaleatia waina ega mari natuna naanoai maga 
eroga veani pioli ki tea veaniana aneana, naga ega ta mari natu ni tea waina e 
dodomi a ega vei takalapa pea ki natu ni tea waina e pilosi a, waina e pei takalapa 
lomau: 

17Ma ega wo atae m̃ata ki natu ni tea waina e pilosi a naga e pei takalapa po dua 
e paka rua ni naleo veaniana aneana: nalakena nae e pei tea vea ni nakasuaana 
aneana; tea ni naveitakalapaana e pei aneana. 

18Waina naata sikai e pe veani natu naanoai p̃au kasua go p̃auluulu sikai, waina 
e da dogo parati ki nadaleo ni tamana, go nadaleo ni p̃ilana, go waina ero parati 
pisei ki nia ma e da daki dorogo paki da mau: 

19Ragi wanogoe tamana go p̃ilana eroga wo puati a, po piragi lua e pa punusi tea 
matua maga ni natokoana aneana, go paki namata‐pua aneana; 

20Go eroga wo noa ki tea matua maga ni natokoana aneana, eroga naga, 
Natugami waia e pei p̃au kasua go p̃auluulu, e da dogo parati ki nadaleogami 
mau; e pei tea mari daratara, go tea matamaloku. 

21Go naanoai maga mamau puti ni natokoana aneana euga wo nadi a ki vatu 
maga, naga ega mate: dapala nogoe p̃a wo mari puoli ki tea sa pa dua ki 
m̃aleoputo kakam̃a; go Israel mamau euga wo dogo e po mataku. 

22Go waina naata sikai e pe mari namariana sa sikai pataka ni namateana, go eu 
pe maripunue a, go ku pe sara ki nia e dau nakau sikai; 

23Nap̃atokona ega ta dau nakau wanogoe dau p̃ogi mamau, ma p̃a ova ki nia 
naaleatia sikai maau wanogoe; nalakena nae waina e dau nakau e pei tea 
vasasakiana ki Sup̃e; naga p̃a ta mari sa ki navanua anigo mau, waina Yehovah 
Sup̃e anigo e dua ko asa ega vei naveanipiolikiana sikai. 

Deuteronomy 22 

1Waina ku pe vunusi oks ki taim̃a, kite shiip aneana, eu pe sasap̃o, p̃a ta dum̃am̃a 
dasuru ki‐go paki da mau: ma p̃a viragi ra euga moro liliu umai punusi taim̃a. 

2Go waina taim̃a e pe ta doko m̃aladigi ki‐go, kite waina ku pe ta atae a mau, ragi 
wanogoe p̃a viragi a umai paki nasum̃a anigo, go ega wo doko sikoti ko doko pa 
pa waina taim̃a ega laaga asa, go p̃a wo mori a liliu paki nia. 

3Go dapala nogoe p̃a mari a ki ass aneana; go dapala nogoe p̃a mari a ki sugoro 
aneana; go dapala nogoe p̃a mari a ki sara naleo puoli ki taim̃a, waina nae e dape 
puoli ki nia, go nigo ku pap̃ai a: p̃a wo da dum̃am̃a dasuru ki‐go mau. 

4Waina ku pe vunusi ass ki taim̃a, kite oks aneana, eu pe rowo napua, p̃a ta 
dum̃am̃a dasuru ki‐go paki da mau: ma p̃a silae taim̃a naga ega sike ra euga moro 
duleana. 

5Nagoroi ega ta suni tea suniana ki naanoai, go naanoai ega ta suni tea suniana 
ki nagoroi mau: nalakena naata waina e do mari naleo maga wanogoe e pei tea 
mamaragokiana ki Yehovah Sup̃e anigo. 

6Waina vete sikai ni manu e pe toko naraem̃a napua, e pe toko te nakau kite e pe 
toko natano, waina e pilake tea vusavusa maga kite atolu maga, go p̃ilana e do 
dokovi tea vusavusa maga wanogoe, kite atolu maga wanogoe, p̃a ta dape p̃ilana 
ega vilake natuna maga mau: 

7P̃a toropusi p̃ilana ega vano, ma tea vusavusa maga ku mariatae dape ra euga 
vei anigo; naga ega wia ki‐go, go naga naaleatia anigo maga euga laapa. 

8Ragi waina p̃a wo davagi nasum̃a vau, p̃a mari nakoro sikai nap̃au ni nasum̃a 
anigo wanogoe, naga p̃a wo da mari nada ega toko nasum̃a anigo, waina te naata 
e pe rowo pae asa. 

9P̃a ta sapura ki napati visarasara dua roara ni vaine anigo mau: mase nawa ni 
napati waina ku sapura ki nia, go nawana mamau ni roara ni vaine, eu pe vei tea 
mari‐masale‐kiana. 

10P̃a ta sara ki saisai ki oks pilake ass mau naga eroga sisi natano. 

11P̃a ta suni sugoro ni wul waina e sarisari pilake linen mau. 

12P̃a tum̃am̃a manigo mari tea sereserea maga nadigi pati ni tea suniana anigo, 
waina p̃a wo dum̃am̃a kovagoro ko asa. 

13Waina te naata e pe tawiri nagoroi sikai, po pa punusi a, po karaikita e, 

14Po pasa naleo ni namaliereana maga dip̃a e, po mari nagisana e sa, po naga, A 
dawiri nagoroi waia, go ragi waina a disugi a, a pap̃ai naga navaivaiana maga ni 
navei‐naatara‐ana eu da doko asa mau: 

15Ragi wanogoe tama ni nagoroi wanogoe, go p̃ilana, eroga wo dape navaivaiana 
maga ni navei‐naatara‐ana ni nagoroi wanogoe umai paki tea matua maga doko 
namata‐pua ni natokoana wanogoe: 

16Go tama ni nagoroi wanogoe ega wo noa ki tea matua maga, ega wo naga, A 
pitua ki natugu nagoroi dua naatam̃oli waia asa naga ega vei anagoroi, go nae e 
karaikita e; 

17Go p̃a leo, e po pasa naleo ni namaliereana maga dip̃a e, po naga, A pap̃ai naga 
navaivaiana maga ni naveinataraana eu da doko natum̃a nagoroi mau; ma tea 
maga waia eu pei navaivaiana maga ni navei‐naataraana ki natugu nagoroi. Go 
euga wo p̃elesa ki tea suniana wanogoe narae ni tea matua maga ni natokoana. 

18Go tea matua maga ni natokoana wanogoe euga vuati naatam̃oli wanogoe, po 
parati a; 

19Go euga wo parati a ki shekel ni silver p̃onotia sikai, po dua tama ni nagoroi 
wanogoe asa, nalakena e mari nagisa sa e doko nagoroi mutawono ni Israel: go 
nae ega wo pei anagoroi; go naatam̃oli wanogoe e marisa doropusi a mau 
naaleatia mamau puti aneana. 

20Ma waina naleo wanogoe e pe vei lomau naga navaivaiana maga ni navei‐
naatara‐ana eu da pei tea vap̃aiana mau doko nagoroi wanogoe: 

21Ragi wanogoe euga viragi lua nagoroi wanogoe umai paki namata ni nasum̃a 
ki tamana, go naatam̃oli maga ni natokoana aneana euga wo nadi a ki vatu maga 
naga ega mate: nalakena e mari navei‐lala‐ana doko Israel, po maripele doko 

nasum̃a ki tamana: dapala nogoe p̃a wo mari puoli ki tea sa pa dua ki m̃aleoputo 
kakam̃a. 

22Waina naata sikai e pe vei tea vap̃aiana e one sikoti nagoroi sikai waina e laki 
paki anawota, ragi wanogoe eroga wo dua mate, naata waina e one sikoti 
nagoroi wanogoe, go nagoroi wanogoe: dapala nogoe p̃a wo mari puoli ki tea sa 
pa dua ki Israel. 

23Waina nagoroi mutawono sikai e doko waina e pe vei tea vasasokiana sua raki 
naanoai sikai, go waina naata sikai e pe vap̃ai a doko natokoana, po one sikoti a; 

24Ragi wanogoe kuga viragi lua sokota ki da paki namata‐pua ni natokoana 
wanogoe, go kuga nadi ra ki vatu maga naga eroga mate; naatara wanogoe, 
nalakena e da kuapioso mau ma e doko natokoana doko; go naanoai wanogoe, 
nalakena e mari sa ki nagoroi ki tea ni m̃aladigi ki nia: dapala nogoe p̃a wo mari 
puoli ki tea sa pa dua ki m̃aleoputo kakam̃a. 

25Ma waina naanoai sikai e pe vap̃ai naatara waina e pei tea vasasokiana sua, e 
pe toko vanua, go naanoai wanogoe e pe mari kasua ki nia, po one sikoti a; ragi 
wanogoe naanoai wanogoe waina e one sikoti a, ega sikina mate: 

26Ma p̃a ta mari te navatuna mau paki naatara wanogoe; te namarinaleosaana 
pataka ni namateana e da doko asa mau: nalakena dapala waina naata sikai e 
duleana dip̃a tea ni m̃aladigi ki nia, po maripunue a, naleo waia e dapala nogoe: 

27Nalakena e pap̃ai a doko vanua; nagoroi vasasokiana wanogoe e kuapioso, go 
tea waina ega mauti a, e dika sa. 

28Waina naanoai sikai e pe vap̃ai nagoroi mutawono sikai waina e ko da pei tea 
vasasokiana mau, go e pe vuati soki a, po one sikoti a, go ero pe vei tea vap̃aiana; 

29Ragi wanogoe naanoai wanogoe waina e one sikoti a, ega wo dua tama ni 
naatara wanogoe shekel ni silver rualima lima, go ega wo pei anagoroi, nalakena 
e mari sa ki nia; e marisa doropusi a mau naaleatia maga mamau puti aneana. 

30Naata sikai ega ta puati nagoroi ki tamana mau, go ega ta lagai nam̃asere ki 
tamana mau. 

Deuteronomy 23 

1Tea waina e pe vei atavau sikai kite waina tea aneana e pe vei tea tovakotoviana, 
ega ta sili paki nasaisaiana ki Yehovah mau. 

2Natunarau sikai ega ta sili paki nasaisaiana ki Yehovah mau; go pa pa paki 
tagona kerualima natuna maga euga ta sili paki nasaisaiana ki Yehovah mau. 

3Tea ni naworawora ni Ammon sikai, go tea ni naworawora ni Moab sikai, ega 
ta sili paki nasaisaiana ki Yehovah mau; go pa pa paki tagona kerualima, sikai 
kakada ega ta sili paki nasaisaiana ki Yehovah mau pa pa ega tu mau du: 

4Nalakena nara eu da sua mu napua mau ki navinaga go ki noai ragi waina ku 
m̃elu dua ki Ityipt umai; go nalakena eu sai ki ruku kakam̃a dua Balaam asa, natu 
ni Beor ni Pethor ni Mesopotamia, naga ega vasasa ki‐go. 

5Ma Yehovah Sup̃e anigo e da daki dorogo paki Balaam mau; go Yehovah Sup̃e 
anigo e doa navasasakiana wanogoe e pei navasap̃iakiana sikai paki‐go, 
nalakena Yehovah Sup̃e anigo e dodomi ko. 

6P̃a ta laaga natam̃ateana adeada go nawiaana adeada mau, naaleatia anigo 
maga mamau puti pa pa po du mau du. 

7P̃a ta mamarago ki tea ni naworawora ni Edom mau; nalakena nae e pei taim̃a: 
p̃a ta mamarago ki tea ni naworawora ni Ityipt mau; nalakena ku pea pei 
nam̃enaki doko navanua aneana. 

8Piakiki maga ni tagona ketolu waina eu madeada pakilina, nara euga wo sili 
paki nasaisaiana ki Yehovah. 

9Ragi waina p̃a wo dave pano dip̃a tea kokona ki‐go maga doko tokora ni 
nam̃enakiana, p̃a tum̃am̃a pavaigoro ko pa dua ki sara naleo sa. 

10Waina naata sikai kakamu e pe toko, waina e da dautau mau nalakena tea 
waina e pakilina ki nia p̃ogi, nae ega wo pano paki etaku ni tokora ni 
nam̃enakiana, go ega wo da sili paki tokora ni nam̃enakiana mau: 

11Ma ega wo doko naga ragi melu ega wo loloso noai: go edaku ki waina elo e 
musu go ega wo sili paki tokora ni nam̃enakiana. 

12Go p̃a wo mari tokora ni nataveana sikai etaku ni tokora ni nam̃enakiana, 
waina p̃a wo paki asa pano: 

13Go p̃a wo peani kali sikai pilake nalikau anigo maga; go ega wo doko, naga ragi 
waina p̃a wo dasake etaku, p̃a kili asa, go p̃a maradoa po doni tea waina e m̃elu 
ako: 

14Nalakena Yehovah Sup̃e anigo e do surata usuraki tokora ni nam̃enakiana 
anigo, naga ega taulua ko, go naga ega vitua ki tea kokona ki‐go maga naraem̃a; 
nalakena tea wanogoe tokora ni nam̃enakiana anigo ega wo dapu: naga ega ta 
punusi tea waina e da dautau mau doko ako, po m̃elu dua ki‐go pano. 

15Waina naviti sikai e pe sava dua ki nawota aneana pa punusi ko, p̃a ta pitua ki 
nia dua nawota aneana asa mau: 

16Nae ega toko sikoti ko doko m̃aleoputo kakam̃a, tokora sikai waina ega 
matadoa e ki roara ni namata‐pua anigo maga, tokora sikai waina e midoaki 
m̃ata ki nia: p̃a ta diesoki a mau. 

17Te nagoroi sikai ni Israel natuna maga ega ta pei nagoroi masausara mau, go 
te naanoai sikai ni Israel natuna maga ega ta pei tea masausara mau. 

18P̃a ta dape namoriana ni nagoroi masausara kite namoriana ni naanoai 
masausara mau paki nasum̃a ki Yehovah Sup̃e anigo raki navivisaana sikai: 
nalakena nara dua ero pei tea mamaragokiana paki Yehovah Sup̃e anigo. 

19P̃a ta pitua ki tea seakiana raki narogoviana paki taim̃a mau; narogoviana ni 
m̃ane, kite narogoviana ni navinaga, kite narogoviana ni te naleo mau waina e 
pei tea seakiana raki narogoviana: 

20Ku mariatae pitua ki tea seakiana raki narogoviana paki nam̃enaki; ma paki 
taim̃a p̃a ta pitua ki tea seakiana raki narogoviana mau: go Yehovah Sup̃e anigo 
ega vasap̃ia ki‐go ki sara naleo waina nam̃elearum̃a ega mari a, doko navanua 
waina p̃a wo paki asa po peani a. 

21Waina ku pe sai te nasaiana sikai paki Yehovah Sup̃e anigo, p̃a ta mari daliali 
lagati dua e asa mau: nalakena Yehovah Sup̃e anigo e pe wo datagovi ko asa; go 
e pe wo pei namarinaleosaana sikai doko ako. 

22Ma waina ku pe tum̃am̃a dugoro ko po da sai mau, ega wo da pei 
namarinaleosaana sikai doko ako mau. 

23Tea waina e m̃elu nagolem̃a maga, tea wanogoe p̃a vavaigoro e po mari a; 
dakiusi waina ku sai paki Yehovah Sup̃e anigo, navituaana suasuakiana sikai, 
waina ku po sai a ki nawokam̃a. 

24Ragi waina p̃a wo umai paki roara ni vaine ki tea ni m̃aladigi ki‐go, ku mariatae 
gani nawa maga ni vaine pataka ni namasauana anigo; ma p̃a ta pai te seara mau 
paki nala anigo. 

25Ragi waina p̃a wo umai paki korn lawodu ki tea ni m̃aladigi ki‐go, ku mariatae 
lei m̃okai ni korn wanogoe ki nam̃elearum̃a; ma p̃a ta sai ki tea tagaukotovi paki 
korn lawodu ki tea ni m̃aladigi ki‐go mau. 

Deuteronomy 24 

1Waina te naata e pe viragi te nagoroi po dawiri a, go e pe vakilina naga nagoroi 
wanogoe e da p̃ia mau namatana, nalakena e pe vap̃ai tea ni namaliereana doko 
asa, ragi wanogoe naata wanogoe ega wo maneana midiri tusi ni natoropusiana, 
po dua e asa nam̃elearuna, po dip̃aki lua e m̃elu dua ki nasum̃a aneana pano. 

2Go ragi waina nagoroi wanogoe e po m̃elu dua ki nasum̃a aneana pano, e 
mariatae pano po laki paki naanoai p̃ota. 

3Go waina anawota waina e pei tea edaku e pe karaikita e, po maneana midiri 
tusi ni natoropusiana po dua e asa nam̃elearuna, po dip̃aki lua e m̃elu dua ki 
nasum̃a aneana pano; kite waina anawota wanogoe e pe mate, waina e piragi a 
pei anagoroi; 

4Anawota vea, waina e dip̃aki lua e pano, ega ta moro puati a mau naga ega vei 
anagoroi edaku ki waina e loa sua; nalakena naleo wanogoe e pei 
namamaragokiana narae ni Yehovah: go p̃a ta mari navanua ega mari naleo sa, 
navanua waina Yehovah Sup̃e anigo e dua ko asa naga ega vei naveanipiolikiana 
sikai. 

5Waina te naata e pe tawiri te nagoroi vau, naata wanogoe ega wo da m̃elu pano 
sikoti tea ni navakalo maga mau, go ega wo da pei tea tip̃akiana ki te nawosiana 
mau: ega wo dum̃ana doko nasum̃a aneana natau sikai po pakale anagoroi waina 
e dawiri a. 

6Te naata sikai ega wo da dape vatumaa ero dua kite vatumaa vakilagi ega vei 
nanadisokiana: nalakena e do dape namauriana ni naatam̃oli e pei 
nanadisokiana. 

7Waina naata sikai e pe vei tea vap̃aiana e pe vanako te taina sikai tea ni Israel 
natuna maga, go e pe mari paki nia dapala waina e pei naviti, kite e pe sori a; ragi 
wanogoe naatam̃oli vanako wanogoe ega wo mate: dapala nogoe p̃a wo mari 
puoli ki tea sa m̃elu dua ki m̃aleoputo kakam̃a. 

8P̃a vavaigoro, ragi ni nasasanaana ni navei‐lepero‐ana, naga p̃a wo leo parati ki 
m̃ata ki po mari tea mamau puti waina tea viri maga, tea ni naworawora ni Levi 
maga, euga wo pasa pisei ki mu ara: dapala waina kinau a dip̃aki da asa, dapala 
nogoe p̃a vavaigoro e, po mari a. 

9P̃a midoaki parati ki tea waina Yehovah Sup̃e anigo e mari a paki Miriam doko 
napua ragi waina ku m̃elu dua ki Ityipt umai. 

10Waina ku pe tua tea ni m̃aladigi ki‐go tea seakiana sikai, p̃a wo da sili paki 
nasum̃a aneana mau naga p̃a wo dape nanadisokiana aneana. 

11P̃a wo lawodu katama, go naata waina ku dua e tea seakiana ega wo dape 
nanadisokiana umai paki katama dua ko asa. 

12Go waina naata wanogoe e pe vei tea tika, p̃a wo da maturu pilake 
nanadisokiana aneana: 

13P̃a wo pitua liliua ki nanadisokiana wanogoe ragi waina elo ega musu, naga 
ega maturu pilake tea kovagoro aneana, po pasap̃ia ki‐go: go ega wo manigo pei 
namarinaleoleanaana narae ni Yehovah Sup̃e anigo. 

14P̃a ta diesoki tea suasua vasadapuiana sikai waina e pei tea rogokitesa go tea 
tika, e pe vei taim̃a sikai, kite e pe vei nam̃enaki‐atatoko sikai waina e doko 
navanua anigo, roara ni namata‐pua anigo: 

15Naaleatia aneana p̃a wo dua e namoriana aneana, go elo ega ta musugoro e 
mau; nalakena nae e pei tea tika, go e do lawo ki nap̃op̃ona doko asa: go mase e 
pe vioso paki Yehovah dip̃a ko, go e pe vei namarinaleosaana doko ako. 

16Tamada maga euga wo da magi natuda maga pei tea maripunueana mau, go 
natuda maga euga wo da magi tamada maga pei tea maripunueana mau: sara 
naata sikasikai ega wo pei tea maripunueana dip̃a namarinaleosaana aneana. 

17P̃a ta p̃elukidoa navasap̃otaeana ki nam̃enaki go ki namatapesu mau; go p̃a ta 
dape tea suniana ki nagoroi malepu naga ega vei nanadisokiana: 

18Ma p̃a midoaki parati ki naga ku pea pei naviti doko Ityipt, go Yehovah Sup̃e 
anigo e daulua ko asa: nalakena tea wanogoe kinau a dip̃aki‐go naga p̃a wo mari 
naleo waia. 

19Ragi waina p̃a wo dagaukotovi nalolovaeana anigo vanua anigo, go waina ku 
pe malio ki napu sikai doko vanua, p̃a ta moro pano naga p̃a wo dape a umai 
mau: ega wo doko naga ega wo pei agi nam̃enaki, go agi namatapesu, go agi 
nagoroi malepu: naga Yehovah Sup̃e anigo ega wo pasap̃ia ki nawosiana maga 
mamau puti ni nam̃elearum̃a maga. 

20Ragi waina p̃a wo sani nakau oliva anigo, p̃a ta sani arana maga sala kerua mau: 
ega wo doko naga ega wo pei agi nam̃enaki, go agi namatapesu, go agi nagoroi 
malepu. 

21Ragi waina p̃a wo pai nawa ni vaine ni roara ni vaine anigo, p̃a ta moro pa vai 
sala kerua mau; ega wo doko naga ega wo pei agi nam̃enaki, go agi namatapesu, 
go agi nagoroi malepu. 

22Go p̃a midoaki parati ki naga ku pea pei naviti doko navanua ni Ityipt: nalakena 
tea wanogoe kinau e dip̃aki‐go naga p̃a wo mari naleo waia. 

Deuteronomy 25 

1Waina navululuana sikai e pe toko namawota ni naatam̃oli dua, go ero umai 
paki navasap̃otaeana, go tea vasap̃otae maga eu pasap̃otae ra; ragi wanogoe 
euga wo mari leana ki naatam̃oli leana, po dip̃akotovi naatam̃oli sigisigileo; 

2Go ega wo doko, waina naatam̃oli sigisigileo e pe vataka naga ega vei tea 
varatiana, naga tea vasap̃otae ega wo mari a ega one natano, po pei tea varatiana 
naraena, pataka ni nasigisigileoana aneana pae naveveana. 

3Navaratiana rualima pati ega tua e asa, ega ta do liu sa mau: mase waina e pe to 
liu sa, po moro parati a do liu ki navaratiana laapa, taim̃a e pe takiusi waina e pe 
vei tea leosakiana namatam̃a. 

4P̃a ta p̃auasi oks mau ragi waina e do pasi lesue korn. 

5Waina tamataida ero pe tum̃ada doko sikoti ra, go sikai kakada e pe mate, go e 
dika natuna naanoai, nagoroi ki tea mate wanogoe ega wo da laki paki nam̃enaki 
sikai mau: tai ni anawota ega wo pa punusi a, po dawiri a ega vei anagoroi, po 
mari tea waina e one tai ni anawota one naga ega wo mari paki nia. 

6Go ega wo doko, naga takalapa waina ega wo dape a, ega wo dape nagisa ni tea 
waina e mate, naga nagisana ega wo da puoli m̃elu dua ki Israel mau. 

7Go waina naata wanogoe e pe ta masauna mau naga ega tawiri nagoroi ki taina, 
ragi wanogoe nagoroi ki taina ega wo sake paki namata‐pua pano punusi tea 
matua maga, po naga, Tai ni aguwota e karai magi taina sike nagisa Israel, e da 
suasua mari tea waina e one tai ni aguwota one naga ega mari a paki nau mau. 

8Ragi wanogoe tea matua maga ni natokoana aneana euga wo soso e, po noa ki 
nia asa: go waina e pe lawodu, po naga, A da masau dawiri a mau; 

9Ragi wanogoe nagoroi ki taina ega wo paki m̃aladigi ki nia narae ni tea matua 
maga, po peresi nam̃elevasiana aneana m̃elu dua ki nam̃elena, po daniu naraena: 
go ega wo pasadara, po naga, Tea wanogoe ega wo pei tea mariana paki naata 
waina e da davagi nasum̃a ki taina mau. 

10Go nagisana ega wo pei tea sosoana Israel, ki Nasum̃a ni tea waina 
nam̃elevasiana aneana e pei tea veresiana. 

11Ragi waina naatam̃oli dua ero dum̃ada mari ra, go nagoroi ki sikai e pe umai 
paki m̃aladigi naga ega vualua anawota m̃elu dua ki nam̃elearu ni tea waina e do 
p̃okati a, go e pe sai ki naruna, po puasoki a ki tea tapu aneana: 

12Ragi wanogoe p̃a wo daekotovi nam̃elearuna, go namatam̃a ega wo da 
maritadodomi a mau. 

13P̃a ta peani vatu rowogi visarasara maga doko nala anigo mau, tea warua go 
tea kiki. 

14P̃a ta peani vatu totowo visarasara maga doko nasum̃a anigo mau, tea warua 
go tea kiki. 

15P̃a veani vatu totowo wialua go leana; p̃a veani tea rowogiana wialua go leana: 
naga naaleatia anigo maga euga wo laapa doko navanua waina Yehovah Sup̃e 
anigo e dua ko asa. 

16Nalakena tea maga mamau puti waina eu do mari naleo maga wanogoe, go tea 
maga mamau puti waina eu do mari namarinaleotageleana, eu pei tea 
mamaragokiana paki Yehovah Sup̃e anigo. 

17P̃a midoaki parati ki tea waina Amalek e mari a paki‐go napua ragi waina ku 
m̃elu dua ki Ityipt umai; 

18Takana waina e sua ko napua, po atugi tea edaku mau kakam̃a maga, tea 
manainai maga mamau puti waina eu edakugoro ko, ragi waina ku manainai po 
mawosa; go e da matau ki Sup̃e mau. 

19Nalakena tea wanogoe ega wo doko, ragi waina Yehovah Sup̃e anigo ega wo 
dua ko namaromaroana pa dua ki tea kokona ki‐go maga daliviri, navanua waina 
Yehovah Sup̃e anigo e dua ko asa ega vei naveanipiolikiana sikai naga p̃a wo 

peani a, ragi wanogoe p̃a wo kasilua namidoakiparatikiana ni Amalek m̃elu dua 
ki etano ni nakoroatelagi; p̃a ta malio ki nia mau. 

Deuteronomy 26 

1Go ega wo doko, ragi waina p̃a wo umai paki navanua waina Yehovah Sup̃e 
anigo e dua ko asa ega vei naveanipiolikiana sikai, go p̃a wo peani a, po doko asa 
doko; 

2Naga p̃a wo dape takavea ni nawa maga mamau puti ni natano, waina p̃a wo 
piragi ra umai pae navanua waina Yehovah Sup̃e anigo e dua ko asa; go p̃a wo 
pai a nala sikai po pano paki tokora waina Yehovah Sup̃e anigo ega matadoa e 
naga nagisana ega toko asa doko. 

3Go p̃a wo pa punusi tea viri waina ega wo doko naaleatia maga wanogoe, po 
noa ki nia, Naaleatia waia a noasai paki Yehovah Sup̃e anigo naga a po umai paki 
navanua waina Yehovah e pivisa paki tamagida maga naga ega tua gida asa. 

4Go tea viri wanogoe ega wo dape lua nala wanogoe pae nam̃elearum̃a, po 
doropusi a kivea ki tagura ki Yehovah Sup̃e anigo. 

5Go p̃a wo pasadara po noa narae ni Yehovah Sup̃e anigo, Tamagu e pei tea ni 
Siria sikai, tea vanovano, go e siwo paki Ityipt pano, po m̃enaki doko tokora 
wanogoe doko, nara eu pisa maau; go e doko asa doko pa pa e po pei nalauna 
warua, tea kasua, go ni naatam̃oli laapa: 

6Go tea ni Ityipt maga eu mari sa ki gida, po mari gida tu dogokitesa, po dua gida 
nawosiana kasua: 

7Go tu pioso paki Yehovah, Sup̃e ki tamagida maga, go Yehovah e dogo 
nadaleogida, po punusi narogokitesaana anigida, go nawosiana anigida, go 
nariesokiana anigida: 

8Go Yehovah e piragi lua gida m̃elu dua ki Ityipt umai ki nam̃elearuna kasua, go 
ki naru saikiana, go ki namataukiana warua, go ki navaivaiana maga, go ki tea ni 
namagaana maga: 

9Go e piragi gida umai paki tokora waia go e dua gida navanua waia, navanua 
waina e do sara ki milk go ki honi. 

10Go ragi waia, p̃a leo, a po dape takavea ni nawa ni natano umai, waina nigo 
Yehovah O, ku dua au asa. Go p̃a toropusi a narae ni Yehovah Sup̃e anigo, po lotu 
narae ni Yehovah Sup̃e anigo: 

11Go p̃a wo laelaea ki sara naleo wia waina Yehovah Sup̃e e dua ko asa, po dua 
tea ni nasum̃a anigo, nigo go tea ni naworawora ni Levi, go nam̃enaki waina e 
doko m̃aleoputo kakam̃a. 

12Ragi waina p̃a wo pitua ki sua kekerualima mamau puti ni navinaga anigo 
natau ketolu, waina e pei natau ni navituaana ni kekerualima, ragi wanogoe p̃a 
wo dua tea ni naworawora ni Levi asa, go nam̃enaki, go namatapesu, go nagoroi 
malepu, naga euga wo ganikani roara ni namata‐pua anigo maga, po puka; 

13Go p̃a wo noa narae ni Yehovah Sup̃e anigo, p̃a naga, A po dape lua naleo tapu 
maga m̃elu dua ki nasum̃a aginau, po moro pitua ki da paki tea ni naworawora 
ni Levi, go paki nam̃enaki, go paki namatapesu, go paki nagoroi malepu, dapala 
natip̃akiana mamau anigo waina ku dip̃aki nau asa: A da dapiri te natip̃akiana 
anigo mau, go a da malio ki da mau: 

14A da gani te seara kakada ragi ni nasusueana aginau mau, go a da dape lua te 
seara kakada ragi waina a loa mau, go a da pitua ki te seara kakada nalo ni tea 
mate mau: a dogo parati ki nadaleo ni Yehovah Sup̃e aginau, go a po mari dapala 
waina ku dip̃aki nau asa. 

15P̃a leo siwo pae natokoana tapu anigo, pae nakoroatelagi, po pasap̃ia ki narei 
anigo Israel, go natano waina ku dua gami asa, dapala waina ku pivisa paki 
tamagami maga asa navanua waina e do sara ki milk go ki honi. 

16Naaleatia waia Yehovah Sup̃e anigo e dip̃aki‐go naga p̃a wo mari 
natawonakiana maga waia go navasap̃otaeana maga waia: nalakena tea 
wanogoe p̃a vavaigoro ra po mari ra ki nap̃op̃om̃a mamau, go ki naatam̃a 
mamau. 

17Naaleatia waia ku noakisai naga Yehovah e pei Sup̃e anigo, go naga p̃a wo 
surata napua aneana maga, po pavaigoro natawonakiana aneana maga, go 
natip̃akiana aneana maga, go navasap̃otaeana aneana maga, po dogo parati ki 
nadaleona: 

18Go naaleatia waia Yehovah e noakisai naga nigo ku pei narei matadoaana 
aneana, dapala waina e sai a paki‐go, go naga p̃a wo pavaigoro natip̃akiana 
aneana maga mamau puti; 

19Go naga ega wo mari ko p̃a wo pakilagi liu nalauna maga mamau puti waina e 
mari ra, ki nasamasamaniana, go ki nagisa, go ki nadodomadaganiana; go naga 
p̃a wo pei narei tapu ki Yehovah Sup̃e anigo, dapala waina e noa e. 

Deuteronomy 27 

1Go Moses go tea matua maga ni Israel eu dip̃aki narei, po naga, Kuga vavaigoro 
natip̃akiana mamau waina kinau a dip̃aki mu asa naaleatia waia. 

2Go ega wo pakilina, naaleatia waina kuga wo duagoto Yordan paki navanua 
waina Yehovah Sup̃e anigo e dua ko asa, naga p̃a wo manigo lawo ki vatu warua 
maga, po puluti ra ki napulu: 

3Go p̃a midiri sara navasaana ni nawotaeana waia ara, edaku ki waina p̃a wo 
duagoto sua; naga p̃a vaki navanua waina Yehovah Sup̃e anigo e dua ko asa, 
navanua waina e do sara ki milk go ki honi, dapala waina Yehovah, Sup̃e ki 
tamam̃a maga, e sai a paki‐go. 

4Go ega wo doko, edaku ki waina kuga wo duagoto sua Yordan, naga kuga lawo 
ki vatu maga wanogoe, waina a dip̃aki mu asa naaleatia waia, doko tava Ebal, go 
p̃a vuluti ra ki napulu. 

5Go tokora wanogoe p̃a magi Yehovah Sup̃e anigo davagi tagura ni naviriana 
sikai, tagura ni vatu maga: p̃a ta sike airon paki asa mau. 

6P̃a tavagi tagura ni naviriana ki Yehovah Sup̃e anigo ki vatu maga waina eu da 
pei tea taeana mau: go p̃a vitua ki navituaana tap̃arakiana maga asa paki 
Yehovah Sup̃e anigo: 

7Go p̃a vitua ki navituaana ni natam̃ateana maga, po ganikani tokora wanogoe; 
go p̃a laelaea narae ni Yehovah Sup̃e anigo. 

8Go p̃a midiri m̃ata ki sara navasaana ni nawotaeana waia euga toko vatu maga 
wanogoe. 

9Go Moses go tea viri maga, tea ni naworawora ni Levi, eu pasa paki Israel 
mamau, po naga, P̃a vunuta, po daki dorogo, Israel O; naaleatia waia ku po pei 
narei ki Yehovah Sup̃e anigo. 

10Nalakena tea wanogoe, p̃a rogo parati ki nadaleo ni Yehovah Sup̃e anigo, po 
mari natip̃akiana aneana maga go natawonakiana aneana maga, waina kinau a 
dip̃akigo asa naaleatia waia. 

11Go naaleatia sikai maau wanogoe Moses e dip̃aki narei, 

12po naga, Tea maga waia euga wo lawodu tava Cerisim po pasa m̃ata ki narei, 
ragi waina kuga wo duagoto sua Yordan; Simeon, go Levi, go Yudah, go Issakar, 
go Yosef, go Benyamin: 

13Go tea maga waia euga wo lawodu tava Ebal po pasasa ki narei, Reuben, Cad, 
go Asher, go Sebulun, Dan, go Naftali. 

14Go tea maga ni naworawora ni Levi euga wo pasadara ki nadaleo kasua, po noa 
ki naatam̃oli maga mamau puti ni Israel, 

15Navasasakiana ega wo doko naata waina e do mari nasup̃e taeana kite takiana 
sikai, tea mamaragokiana paki Yehovah, nawosiana ni nam̃elearu ni tea vei 
mataisau, po do lawo ki sili ki nia. Go narei mamau euga wo pasadara po naga, 
Amen. 

16Navasasakiana ega wo doko naata waina e dododao tamana go p̃ilana. Go narei 
mamau euga wo naga, Amen. 

17Navasasakiana ega wo doko naata waina e disua ki kokoi ki tea ni m̃aladigi ki 
nia. Go narei mamau euga wo naga, Amen. 

18Navasasakiana ega wo doko naata waina e mari tea kesa e surata sasap̃o m̃elu 
dua ki napua. Go narei mamau euga wo naga, Amen. 

19Navasasakiana ega wo doko naata waina e p̃elukidoa ki navasap̃otaeana ki 
nam̃enaki, go ki namatapesu, go ki nagoroi malepu. Go narei mamau euga wo 
naga, Amen. 

20Navasasakiana ega wo doko naata waina e one sikoti nagoroi ki tamana; 
nalakena e po lagai nam̃asere ki tamana. Go narei mamau euga wo naga, Amen. 

21Navasasakiana ega wo doko naata waina e one sikoti te nalo tuavati. Go narei 
mamau euga wo naga, Amen. 

22Navasasakiana ega wo doko naata waina e one sikoti gorena, natu ni tamana, 
kite natu ni p̃ilana. Go narei mamau euga wo naga, Amen. 

23Navasasakiana ega wo doko naata waina e one sikoti m̃ona. Go narei mamau 
euga wo naga, Amen. 

24Navasasakiana ega wo doko naata waina e atugi panako tea ni m̃aladigi ki nia. 
Go narei mamau euga wo naga, Amen. 

25Navasasakiana ega wo doko naata waina e dape navago naga ega maripunue 
naatam̃oli wia. Go narei mamau euga wo naga, Amen. 

26Navasasakiana ega wo doko naata waina e da lawosoki navasaana maga ni 
nawotaeana waia ki narogoparatikiana. Go narei mamau euga wo naga, Amen. 

Deuteronomy 28 

1Go ega wo pakilina, waina ku pe rogo parati ki m̃ata ki nadaleo ni Yehovah Sup̃e 
anigo, po pavaigoro po mari natip̃akiana aneana maga mamau puti waina a 
dip̃aki‐go asa naaleatia waia, naga Yehovah Sup̃e anigo ega wo sike ko pakilagi 
dap̃au nalauna maga mamau puti ni maramana: 

2Go waina ku pe rogo parati ki nadaleo ni Yehovah Sup̃e anigo, navasam̃atakiana 
maga mamau puti waia euga wo pa parati ki‐go, po doko ako doko. 

3P̃a wo pei tea vasam̃atakiana natokoana, go p̃a wo pei tea vasam̃atakiana vanua. 

4Nawa ni nap̃atokom̃a ega wo pei tea vasam̃atakiana, go nawa ni natano anigo, 
go nawa ni katel anigo, go navavakaworaana ni navata anigo, go tea vusavusa 
maga ni navata ni shiip anigo. 

5Nala anigo go siloa anigo eroga wo pei tea vasam̃atakiana. 

6P̃a wo pei tea vasam̃atakiana ragi waina p̃a wo umai paki ekopu, go p̃a wo pei 
tea vasam̃atakiana ragi waina p̃a wo dave pano. 

7Yehovah ega wo mari tea kokona ki‐go maga euga wo duleana dip̃a ko po pei 
tea atugiana naraem̃a: euga wo dave umai dip̃a ko pae napua sikai maau, go euga 
wo sava pa dua ki naraem̃a pano pae napua larua. 

8Yehovah ega wo dip̃aki navasap̃iakiana ega toko nasum̃a ni korn anigo maga, 
go sara nawosiana ni nam̃elearum̃a; go ega wo pasa p̃ia ki‐go navanua waina 
Yehovah Sup̃e anigo e dua ko asa. 

9Yehovah ega wo lawo‐ki‐laketoko ako p̃a wo pei narei tapu aneana, dapala 
waina e pivisa asa paki‐go; waina ku pe vavaigoro natip̃akiana maga ki Yehovah 
Sup̃e anigo, po surata napua aneana maga. 

10Go narei maga mamau puti ni maramana euga wo punusi naga ku pei tea 
sosoana ki nagisa ni Yehovah; go euga wo matau ki‐go. 

11Go Yehovah ega wo mari narisup̃iaana anigo ega wo laapa, ki nawa ni 
nap̃atokom̃a, go ki nawa ni katel anigo, go ki nawa ni natano anigo, doko 
navanua waina Yehovah e pivisa paki tamam̃a maga asa naga ega tua ko asa. 

12Yehovah ega wo manigo p̃olagati nasum̃a aneana ni naleo tauakiana maga 
nakoroatelagi, po pitua ki usa ni navanua anigo ragi kakana, po pasa p̃ia ki 
nawosiana mamau ni nam̃elearum̃a: go p̃a wo pitua ki tea seakiana paki nalauna 
laapa, ma p̃a wo da sea mau. 

13Go waina ku pe rogo parati ki natip̃akiana maga ki Yehovah Sup̃e anigo, waina 
a dip̃aki‐go asa naaleatia waia, po pavaigoro ra po mari ra, Yehovah ega wo mari 
ko p̃a wo pei nap̃au, po da pei napue mau; go p̃a wo doko elagi sikina, go p̃a wo 
da doko etano mau; 

14Go waina ku pe ta dalele mau m̃elu dua ki te navasaana waina a dip̃aki‐go asa 
naaleatia waia, paki taleva ni matua, kite paki taleva ni mawiri, po dausi sup̃e 
p̃ota maga po madeada suasua. 

15Ma ega wo pakilina, waina ku pe ta dogo parati ki nadaleo ni Yehovah Sup̃e 
anigo mau, po pavaigoro po mari natip̃akiana aneana maga go natawonakiana 
aneana maga waina kinau a dip̃aki‐go asa naaleatia waia; naga sara 
navasasakiana maga mamau puti waia euga wo pa parati ki‐go po doko ako 
doko. 

16P̃a wo pei tea vasasakiana natokoana, go p̃a wo pei tea vasasakiana vanua. 

17Nala anigo go siloa anigo eroga wo pei tea vasasakiana. 

18Nawa ni nap̃atokom̃a ega wo pei tea vasasakiana, go nawa ni natano anigo, go 
navavakaworaana ni navata anigo, go tea vusavusa maga ni navata ni shiip 
anigo. 

19P̃a wo pei tea vasasakiana ragi waina p̃a wo umai paki ekopu, go p̃a wo pei tea 
vasasakiana ragi waina p̃a wo dave pano. 

20Yehovah ega wo dip̃aki navasasakiana paki‐go, go navinovinoiana, go 
navasakasuaana, doko sara nawosiana ni nam̃elearum̃a pa pa p̃a wo pei tea 
marisasakiana, go pa pa p̃a wo m̃araverave pano puoli; nalakena namariana sa 
anigo waina ku doropusi au. 

21Yehovah ega wo mari nasasanaana ni namateana ega wo puluti ko, pa pa p̃a 
wo mavunuvunu m̃elu dua ki navanua waina p̃a vaki asa pano naga p̃a veani a. 

22Yehovah ega wo atugi ko ki nasasanaana ni rosa, go ki namasakiana, go ki 
natap̃anu p̃anuana, go ki navitivitinuana, go ki nagaragaraana, go ki nalagaiana, 
go ki navusivusigaana; go euga wo kopasi ko pa pa p̃a wo pano puoli. 

23Go nakoroatelagi anigo waina e doko elagi ki‐go, ega wo pei brass, go navanua 
waina e doko etano ki‐go ega wo pei airon. 

24Yehovah ega wo mari usa ni navanua anigo ega vei nop̃o go nam̃otam̃ota: ega 
wo pae nakoroatelagi siwo umai po lawo ko pa pa p̃a wo pei tea maripuolikiana. 

25Yehovah ega wo mari ko p̃a vei tea atugiana narae ni tea kokona ki‐go maga: 
P̃a wo dave pano pae napua sikai maau dip̃a ra, po sava dua ki naraeda pano pae 
napua larua: go p̃a wo pei tea kopasiluaana ki sara nalauna maga mamau puti ni 
maramana. 

26Go nap̃atoko mate kakam̃a ega wo pei tea kaniana ki sara manu maga ni 
namalopa, go ki sara nalo tuavati maga ni maramana, go tea waina ega kopasi 
lua ra ega wo dika. 

27Yehovah ega wo atugi ko ki namanuka ni Ityipt, go ki topu, go ki 
nakarokaroana, go ki namakalakalaana, waina ku marisa pei tea maripauriana 
asa mau. 

28Yehovah ega wo atugi ko ki naroropaana go ki nakesaana, go ki p̃op̃o 
vinovinoi: 

29Go p̃a wo dotogo aleati matua dakiusi waina tea kesa e do dotogo namaligo, go 
p̃a wo da disu p̃ia ki natomariana anigo maga mau: go p̃a wo pei tea riesokiana 
mau po pei tea marisakiana, go tea waina ega mautipauri ko ega wo dika. 

30P̃a wo dawiri nagoroi sikai, go naanoai p̃ota ega wo one sikoti a: p̃a wo davagi 
nasum̃a sikai, go p̃a wo da doko asa doko mau: p̃a wo lawo roara sikai ni vaine, 
go p̃a wo da gani nawana mau. 

31Oks anigo ega wo pei tea maripunueana naraem̃a, go p̃a wo da gani a mau: ass 
anigo ega wo pei tea vuati‐kasua‐kiana m̃elu dua ki naraem̃a, go ega wo da moro 
pei tea vitua‐ki‐liliua‐kiana paki‐go mau: shiip anigo maga euga wo pei tea 

vituakiana paki tea kokona ki‐go maga, go tea waina ega mautipauri ko ega wo 
dika. 

32Natum̃a naanoai maga go natum̃a nagoroi maga euga wo pei tea vituakiana 
paki tea ni nalauna p̃ota, go namatam̃a eroga wo punusi a, po sirinopu nalo 
kakada naaleatia mamau: go nakasuaana ni nam̃elearum̃a ega wo pei tea m̃oli. 

33Nalauna sikai waina ku da atae a mau, ega wo gani nawa ni natano anigo go ni 
sara nawosiana anigo maga; go p̃a wo pei tea riesokiana mau po pei tea 
marip̃oraworaeana sara ragi: 

34Go p̃a wo daratara nalakena tea waina namatam̃a eroga wo punusi a. 

35Yehovah ega wo atugi ko ki namanuka sa waina e marisa apu mau, napatuam̃a 
maga go natuam̃a, pae nam̃ele natuam̃a pa pa paki nam̃asua ni nap̃aum̃a. 

36Yehovah ega wo piragi ko, nigo ma nawota anigo waina p̃a wo sike a dap̃au ko, 
umai paki nalauna sikai waina ku da pea atae a mau, nigo go tamam̃a maga; go 
tokora wanogoe p̃a wo magi sup̃e p̃ota maga suasua, sup̃e maga ni nakau go ni 
vatu. 

37Go p̃a wo pei tea ni namatakuana sa, go tea ni naluluakia, go tea ni 
navasasakiana m̃aleoputo ni narei maga tokora waina Yehovah ega wo doropusi 
ko asa. 

38P̃a wo dape sara naleo lawoana laapa pano paki vanua, ma p̃a wo dape tea kiki 
liliu umai; nalakena midiri ega wo gani a. 

39P̃a wo lawo roara maga ni vaine po mari usi ra, ma p̃a wo da munu waine 
kakana mau, kite lei nawana mau; nalakena sukai ega wo gani ra. 

40Nakau maga ni oliva euga wo doko usuraki kokoi anigo maga mamau puti, ma 
p̃a wo da dum̃am̃a puvurai ki‐go ki naroro kakana mau; nalakena nawa ni oliva 
anigo ega wo m̃alesu. 

41P̃a wo pesi natu naanoai maga go natu nagoroi maga, ma euga wo da pei tea 
anigo mau; nalakena euga wo pei tea viragi‐luapavakotokiana pano. 

42Sara nawatikau anigo maga, go nawa ni natano anigo, midiri ega wo gani puti 
ra. 

43Nam̃enaki waina e doko m̃aleoputo kakam̃a ega wo sake pakilagi liu ko, ega 
moro pakilagi po moro pakilagi liu; go nigo p̃a wo siwo pakitano, p̃a wo pakitano 
po moro pakitano mau. 

44Nae ega wo pitua ki tea seakiana paki‐go, ma nigo p̃a wo da sea paki nia mau: 
nae ega wo pei nap̃au, go nigo p̃a wo pei napue. 

45Go sara navasasakiana maga mamau puti euga wo pakilina ki‐go, po kopasi ko, 
po pa parati ki‐go, pa pa p̃a wo pei tea maripuolikiana; nalakena ku da dogo 

parati ki nadaleo ni Yehovah Sup̃e anigo mau, po pavaigoro natip̃akiana aneana 
maga go natawonakiana aneana maga waina nae e dip̃aki‐go ara: 

46Go euga wo pei navaivaiana go tea ni namagaana doko ako go doko 
naworaworam̃a pa pa po du mau du: 

47Nalakena ku da magi Yehovah Sup̃e anigo suasua pilake nalaelaeaana go ki 
p̃op̃o wia, nalo ni nalapalapaana ni sara naleo: 

48Nalakena tea wanogoe p̃a wo magi tea kokona ki‐go maga suasua waina 
Yehovah ega wo dip̃aki da paki‐go, ki navitoloana, go ki namadouana, go ki 
nam̃alam̃alaana, go ki natikaana ni sara naleo: go ega wo doropusi nakau ni 
nanoa, tea ni airon, ega wo doko nanoam̃a, pa pa ega wo mari puoli ki‐go. 

49Yehovah ega wo piragi nalauna sikai pae uvea umai dip̃a ko, pae namatap̃ago 
ni maramana dakiusi waina ikila e do diri; nalauna sikai waina ku da atae 
masileo adeada mau; 

50Nalauna rae kasua sikai waina ega wo midoaki p̃alo ki tea matua maga, po da 
midoaki m̃ata ki tea vusavusa maga mau: 

51Go ega wo gani nawa ni katel anigo, go nawa ni natano anigo, pa pa p̃a wo pei 
tea maripuolikiana: go ega wo da manigo doropusi korn, kite waine, kite naroro, 
kite nawa ni katel anigo, kite tea vusavusa ni navata ni shiip anigo, pa pa p̃a wo 
pei tea maripuolikiana. 

52Go ega wo kelugoro ko doko sara namata‐pua anigo maga, pa pa p̃aaka vakilagi 
anigo maga waina ku pavatu ara euga wo dowo puti usuraki navanua mamau 
anigo: go ega wo kelugoro ko doko sara namata‐pua anigo maga usuraki 
navanua mamau anigo waina Yehovah Sup̃e anigo e dua ko asa. 

53Go p̃a wo gani nawa ni nap̃atokom̃a, nap̃okasi ni natum̃a naanoai maga go ni 
natum̃a nagoroi maga waina Yehovah Sup̃e anigo e dua ko ara; doko 
nakelugoroana go doko sogi waina tea kokona ki‐go maga euga wo sogi p̃onoti 
ko asa. 

54Naata waina e matemate doko m̃aleoputo kakamu, go waina e p̃ia liu, 
namatana ega wo sa ki taina, go ki nagoroi ki narum̃ana, go ki namagovai ni 
natuna maga waina eu pei namagovai doko: 

55Go ega wo da dua sikai kakada te nap̃okasi ni natuna maga mau waina ega wo 
gani a, nalakena te navatuna e da moro maneana doko mau; doko 
nakelugoroana, go doko sogi waina tea kokona ki‐go ega wo sogi p̃onoti ko asa 
doko sara namata‐pua anigo maga. 

56Nagoroi matemate go wia liu doko m̃aleoputo kakam̃a, waina e da lawo ki 
nam̃ele natuana natano nalo ni namatemateana go nawialiuana, namatana ega 
wo sa ki naanoai ni narum̃ana, go ki natuna naanoai go ki natuna nagoroi; 

57Go ki napura waina e m̃elu navilana, go ki natuna maga waina ega wo pisola ki 
da; ega wo gani sili ki da nalakena natikaana ni sara naleo: doko nakelugoroana, 
go doko sogi waina tea kokona ki‐go ega wo sogi p̃onoti ko asa doko namata‐pua 
anigo maga. 

58Waina ku pe wo da pavaigoro po da mari pataka ni sara navasaana maga ni 
nawotaeana waia waina eu pei tea midiriana doko tusi waia, naga p̃a wo matau 
ki nagisa samasamaniana go mataukiana, Yehovah Sup̃e anigo: 

59Ragi wanogoe Yehovah ega wo mari nasasanaana maga ni namateana anigo 
euga wo pei tea ni nam̃anaunauana, go nasasanaana ni namateana ni 
naworaworam̃a, nasasanaana warua maga ni namateana, go waina euga wo 
doko mau doko, go nasasanaana sa maga waina euga wo doko mau doko. 

60Go ega wo moro piragi liliu paki‐go nasasanaana maga ni namateana mamau 
puti ni Ityipt, waina ku matau ki nia; go euga wo puluti ko. 

61Go sara namasakiana, go sara nasasanaana sa, waina e da pei tea midiriana 
mau tusi ni nawotaeana waia, nara ma, Yehovah ega wo piragi ra paki‐go, pa pa 
p̃a wo pei tea maripuolikiana. 

62Go kuga wo pei namagovai pisa maau sa doko, ma sala vea ku laapa dapala 
m̃asoe maga ni nakoroatelagi; nalakena ku da dogo parati ki nadaleo ni Yehovah 
Sup̃e anigo mau. 

63Go ega wo pakilina, naga dapala waina Yehovah e maro nalo kakamu, po mari 
p̃ia ki mu, po mari mu ku disu po laapa; dapala nogoe Yehovah ega wo maro nalo 
kakamu, po mari sa ki mu, po mari puoli ki mu; go kuga wo pei tea vakudakatiana 
pa dua ki navanua waina p̃a wo paki asa pano naga p̃a veani a. 

64Go Yehovah ega wo daperavera ki‐go usuraki narei maga mamau puti pae 
namatap̃ago sikai ni maramana pa pa paki namatap̃agona kerua; go tokora 
wanogoe p̃a wo magi sup̃e p̃ota maga suasua, sup̃e maga ni nakau go ni vatu, 
waina ku da atae ra mau, nigo go tamam̃a maga. 

65Go doko m̃aleoputo ni nalauna maga wanogoe, p̃a wo da pap̃ai 
namaromaroana mau, go nawoka nam̃elem̃a ega wo da maromaro mau: go 
tokora wanogoe Yehovah ega wo dua ko p̃op̃o duruuru, go mata siri, go naatana 
manainai: 

66Go namauriana anigo ega wo liko dau naraem̃a; go p̃a wo mataku p̃ogi go 
aleati, go p̃a wo dika ki nasaralomauana nalo ni namauriana anigo: 

67Malip̃ogi p̃a wo noa, Ko, e pe vei ragi melu! Go ragi melu p̃a wo noa, Ko, e pe 
vei malip̃ogi! Nalakena namatakuana ni nap̃op̃om̃a, go nalakena tea waina 
namatam̃a ega wo punusi a. 

68Go Yehovah ega wo moro piragi ko liliu pae rarua maga paki Ityipt, pae napua 
waina e pea noa ki sua ko asa, P̃a wo da moro punusi a mau: go tokora wanogoe 

kuga wo dum̃amu sori mu asa paki tea kokona ki mu maga, kuga wo pei naviti 
naanoai maga, go naviti nagoroi maga, go tea waina ega vakotovi mu ega wo 
dika. 

Deuteronomy 29 

1Tea maga waia eu pei navasaana maga ni navasasokiana waina Yehovah e 
dip̃aki Moses asa, naga ega mari a paki Israel natuna maga navanua ni Moab, 
edaku ki navasasokiana waina e pea mari a paki da doko Horeb. 

2Go Moses e soso saisai ki Israel mamau, po noa ki da, e naga, Nimu ku punusi 
tea mamau puti waina Yehovah e mari a naraemu navanua ni Ityipt, paki Faraoh 
go paki tea suasua aneana maga mamau puti, go paki navanua mamau aneana; 

3Namaridogoana warua maga waina namatam̃a eu punusi ra, go navaivaiana 
maga, go tea ni namagaana warua maga wanogoe: 

4Ma Yehovah e da dua mu p̃op̃o atae, kite mata leo, kite daliga rogo, pa pa paki 
naaleatia waia. 

5Go kinau a maraki mu natau rualima pati masop̃alo: tea suniana animu maga 
eu da disu duai mau, go nam̃elevasiana anigo e da disu duai mau. 

6Ku da gani bred, go ku da munu waine kite namunuana kasua mau: naga kuga 
atae naga kinau a pei Yehovah Sup̃e animu. 

7Go ragi waina ku umai sua paki tokora waia, Sihon nawota ni Heshbon, go Ok 
nawota ni Bashan, ero dave umai dip̃a gida ki navakalo, go tu atugi ra: 

8Go tu dape navanua adeada po pitua ki nia e pei naveanipiolikiana sikai paki 
tea ni naworawora ni Reuben, go paki tea ni naworawora ni Cad, go paki 
namagovai ni tea ni naworawora ni Manasseh. 

9Nalakena tea wanogoe kuga vavaigoro navasaana maga ni navasasokiana waia 
po mari ra, naga kuga risu p̃ia ki sara nawosiana waina kuga wo mari a. 

10Naaleatia waia ku lawodu puti narae ni Yehovah Sup̃e animu; nap̃aumu maga, 
go naworaworamu maga, go tea matua animu maga, go tasiga animu maga, go 
naatam̃oli maga mamau puti ni Israel. 

11Go piakirikiri animu maga, go nagoroi animu maga, go nam̃enaki anigo waina 
e doko m̃aleoputo ni tokora ni nam̃enakiana anigo maga, tea tae nakapu anigo, 
go tea vautui noai anigo: 

12Naga p̃a sili paki navasasokiana ki Yehovah Sup̃e anigo, go paki navivisaana 
aneana, waina Yehovah Sup̃e anigo e mari a paki‐go naaleatia waia: 

13Naga ega lawosoki ko naaleatia waia p̃a wo maneana pei narei sikai, go naga 
nae ega wo manigo pei Sup̃e sikai, dapala waina e noa ki‐go asa, go dapala waina 
e pivisa paki tamam̃a maga asa, paki Abraham, go paki Isaak, go paki Yakob. 

14Go a da mari navasasokiana waia go navivisaana waia paki mu sikimu mau; 

15Ma paki tea waina e lawodu nea sikoti gida naaleatia waia narae ni Yehovah 
Sup̃e anigida, go paki tea waina e da sikoti gida nea naaleatia waia mau: 

16(Nalakena nimu ku atae takana waina tu doko navanua ni Ityipt doko; go 
takana waina tu surata duaduru umai m̃aleoputo ni nalauna maga waina ku 
surata duaduru ara; 

17Go ku punusi tea mamaragokiana adeada maga, go nasup̃e adeada maga, tea 
ni nakau go ni vatu, go ni silver go ni kold, waina eu doko m̃aleoputo kakada:) 

18Mase te naanoai, kite te nagoroi, kite te namatarau, kite te naworawora, e pe 
toko m̃aleoputo kakamu, waina e pe roa nap̃op̃ona naaleatia waia m̃elu dua ki 
Yehovah Sup̃e anigida, po pano po magi sup̃e maga ni nalauna maga wanogoe 
suasua; mase te nakoa e pe toko m̃aleoputo kakamu waina e do pitua ki noai 
kokona go nakokonae; 

19Go e pe vakilina, ragi waina e pe rogo navasaana maga ni navasasakiana waia, 
naga e pe tum̃ana pasa p̃ia ki nia nap̃op̃ona, po naga, A do surata nakasuaana ni 
nap̃op̃ogu naga aga marisasa ki naleo mamau puti, ma aga veani natam̃ateana: 

20Yehovah ega wo da maneana midoakikorokoro e mau, ma namaetoana ki 
Yehovah go natotowo‐kasua‐ana aneana eroga wo pavaga dip̃a naatam̃oli 
wanogoe, go sara navasasakiana mamau waina eu pei tea midiriana doko tusi 
waia euga wo dowo asa, go Yehovah ega wo kasi lua nagisana pa dua ki etano ni 
nakoroatelagi. 

21Go Yehovah ega wo pualua e m̃elu dua ki naworawora maga mamau puti ni 
Israel paki tea sa, pataka ni navasasakiana maga mamau puti ni navasasokiana 
waina e pei tea midiriana doko tusi ni nawotaeana waia. 

22Go tagona waina ega wo edaku umai, natumu maga waina euga wo duleana 
edaku ki mu, go nam̃enaki waina ega wo pae navanua sikai ni uvea umai, euga 
wo noa, ragi waina euga wo punusi naatugiana maga ni navanua wanogoe, go 
nasasanaana maga waina Yehovah e mari a e sasana asa; 

23Go naga navanua mamau wanogoe e pei brimstone, go natasimena, go 
navivitinuana kasua, navanua waina eu marisa sapura ki asa mau, go waina e da 
pisou mau, go waina nam̃enau e da p̃ora asa mau, dakiusi natap̃olosiwoana ki 
Sodom go Comorrah, Admah go Seboim, waina Yehovah e dap̃olosiwo ki da ki 
namaetoana aneana, go ki namaritausuana aneana: 

24Go nalauna maga mamau puti euga wo naga, Ekasava Yehovah e mari dapala 
nogoe paki navanua waia? Navivitinuana ni namaetoana warua waia e pei 
nasava? 

25Ragi wanogoe naatam̃oli maga euga wo naga, Nalakena eu doropusi 
navasasokiana ki Yehovah, Sup̃e ki tamada maga, waina e mari a paki da ragi 
waina e piragi lua ra m̃elu dua ki navanua ni Ityipt umai; 

26Go eu pano po magi sup̃e p̃ota maga suasua, po lotu ki da, sup̃e maga waina eu 
da atae ra mau, go waina nae e da dua ra asa mau: 

27Nalakena tea wanogoe namaetoana ki Yehovah e pavaga dip̃a navanua waia, 
po piragi paki nia navasasakiana mamau waina e pei tea midiriana doko tusi 
waia. 

28Go Yehovah e pakulua ra m̃elu dua ki navanua adeada ki namaetoana, go ki 
namaritausuana, go ki navivitinuana ni namaetoana warua, po nadi ki da paki 
navanua p̃ota sikai, dapala waina e doko naaleatia waia. 

29Naleo tokoloku maga eu pei agi Yehovah Sup̃e anigida: ma naleo tokolina maga 
eu pei anigida go agi natugida maga pa pa po du mau du, naga tuga mari sara 
navasaana maga mamau puti ni nawotaeana waia. 

Deuteronomy 30 

1Go ega wo pakilina, ragi waina tea maga mamau puti wanogoe euga wo pakilina 
ki‐go, navasam̃atakiana go navasasakiana wanogoe waina kinau a doropusi ra 
naraem̃a, go p̃a wo midoaki parati ki da m̃aleoputo ni nalauna maga mamau puti, 
tokora waina Yehovah Sup̃e anigo e kopasi lua ko paki asa, 

2Go p̃a wo maradoa paki Yehovah Sup̃e anigo, po dogo parati ki nadaleona ki 
sara naleo waina kinau a dip̃aki‐go asa naaleatia waia, nigo go natum̃a maga, ki 
nap̃op̃om̃a mamau, go ki naatam̃a mamau; 

3Naga ragi wanogoe Yehovah Sup̃e anigo ega wo piragi liliua ki naviragilua‐
pavakoto‐ki‐go‐ana, po maritadodomi ko, go ega wo moro liliu po piragi saisai 
ki‐go m̃elu dua ki narei mamau, tokora waina Yehovah Sup̃e anigo e daperavera 
ki‐go paki asa. 

4Waina tea sikai ki tea kopasiluaana anigo maga e pe toko namatap̃ago ni elagi 
mau, ma pae tokora wanogoe Yehovah Sup̃e anigo ega wo piragi saisai ki‐go asa, 
go pae tokora wanogoe nae ega wo piragi lua ko asa umai: 

5Go Yehovah Sup̃e anigo ega wo piragi ko umai paki navanua waina tamam̃a 
maga eu peani a, go p̃a wo peani a; go nae ega wo mari p̃ia ki‐go, po mari ko p̃a 
wo disu po laapa liu tamam̃a maga. 

6Go Yehovah Sup̃e anigo ega wo dovadavivi nap̃op̃om̃a, go nap̃op̃o ni 
naworaworam̃a, naga p̃a wo dodomi Yehovah Sup̃e anigo ki nap̃op̃om̃a mamau 
go ki naatam̃a mamau, naga p̃a mauri. 

7Go Yehovah Sup̃e anigo ega wo doropusi sara navasasakiana maga wanogoe 
euga wo doko tea kokona ki‐go maga, po doko tea maga waina eu pilosi ko, waina 
eu kopalele ako. 

8Go p̃a wo maradoa po dogo parati ki nadaleo ni Yehovah Sup̃e, po mari 
natip̃akiana aneana maga mamau puti waina kinau a dip̃aki‐go asa naaleatia 
waia. 

9Go Yehovah Sup̃e anigo ega wo mari nawosiana mamau ni nam̃elearum̃a ega 
wo disu po laapa, nawa ni nap̃atokom̃a, go nawa ni katel anigo, go nawa ni 
natano anigo: nalakena Yehovah ega wo moro laelaea ako p̃a wo p̃ia, dapala 
waina e pea laelaea tamam̃a maga: 

10Waina ku pe wo dogo parati ki nadaleo ni Yehovah Sup̃e anigo, po pavaigoro 
natip̃akiana aneana maga go natawonakiana aneana maga waina eu pei tea 
midiriana doko tusi ni nawotaeana waia; waina ku pe maradoa paki Yehovah 
Sup̃e anigo ki nap̃op̃om̃a mamau go ki naatam̃a mamau. 

11Nalakena natip̃akiana waia waina a dip̃aki‐go asa naaleatia waia, e da kasua sa 
ki‐go, go e da doko uvea ki‐go mau. 

12E da doko nakoroatelagi mau naga p̃a noa, Sei ega wo manigida sake paki 
nakoroatelagi pano po manigida piragi a siwo umai, po dogorogo ki nia paki gida 
naga tuga mari a. 

13Go e da doko taleva kerua ni natasi naga p̃a noa, Sei ega wo manigida duagoto 
natasi po manigida piragi a umai, po dogorogo ki nia paki gida naga tuga mari a. 

14Nalakena navasaana wanogoe e doko m̃aladigi sa ki‐go, e doko nawokam̃a, go 
e doko nap̃op̃om̃a, naga ku mariatae mari a. 

15P̃a leo, naaleatia waia a doropusi namauriana pilake nawiaana, go namateana 
pilake nasaana eu doko naraem̃a; 

16Go a dip̃aki‐go naaleatia waia naga p̃a wo dodomi Yehovah Sup̃e anigo, po 
surata napua aneana maga, go naga p̃a wo pavaigoro natip̃akiana aneana maga 
go natawonakiana aneana maga go navasap̃otaeana aneana maga, naga p̃a 
mauri po disu po laapa, go naga Yehovah Sup̃e anigo ega wo pasa m̃ata ki‐go 
navanua waina p̃a wo paki asa pano po peani a. 

17Ma waina ku pe roa nap̃op̃om̃a, po da daki dorogo mau, ma ku pe vei tea 
surueana po lotu ki sup̃e p̃ota maga po madeada suasua; 

18A noakisai mu naaleatia waia, naga kuga wo mate puoli lomau; naaleatia 
animu maga euga wo da laapa mau navanua waina p̃a wo duagoto Yordan paki 
asa po peani a. 

19A soso nakoroatelagi go maramana naga eroga noasokisoki dip̃a mu naaleatia 
waia, naga a doropusi namauriana go namateana, navasam̃atakiana go 
navasasakiana eu doko naraem̃a: nalakena tea wanogoe p̃a matadoa 
namauriana naga p̃a mauri, nigo go naworaworam̃a maga: 

20Go naga p̃a dodomi Yehovah Sup̃e anigo, po dogo parati ki nadaleona, po puluti 
a: nalakena nae e pei namauriana anigo, go navarauana ni naaleatia anigo maga: 
naga p̃a wo doko navanua waina Yehovah e pivisa asa paki tamam̃a maga, paki 
Abraham, go paki Isaak, go paki Yakob, naga ega tua ra asa. 

Deuteronomy 31 

1Go Moses e pano, po pasa ki navasaana maga wanogoe paki Israel mamau. 

2Go e noa ki da, e naga, Masoso kinau a peani natau p̃onotia sikai rualima takuna 
dua; a marisa moro dave pano, kite sili umai mau: go Yehovah e po noa ki nau, e 
po naga, P̃a wo da duagoto Yordan waia mau. 

3Yehovah Sup̃e anigo ega wo duagoto pea ki‐go; nae ega wo mari puoli ki 
nalauna maga wanogoe pa dua ki naraem̃a, go p̃a wo peani ra: go Yoshua ega wo 
duagoto pea ki‐go, dapala waina Yehovah e noa e. 

4Go Yehovah ega wo mari paki da dapala waina e mari paki Sihon go paki Ok, 
nawota maga ni tea ni naworawora ni Amor, go paki navanua adeada; waina e 
mari puoli ki da. 

5Go Yehovah ega wo pitua ki da naraem̃a, go p̃a wo mari paki da pataka ni 
natip̃akiana mamau waina kinau a dip̃aki‐go asa. 

6P̃a kasua, go p̃a viviari, p̃a ta mataku, go p̃a ta p̃ilake ki da mau: nalakena e pei 
Yehovah Sup̃e anigo waina e do sikoti ko pano; nae ega wo da puoli ki‐go kite 
doropusi ko mau. 

7Go Moses e soso Yoshua, po pasa paki nia narae ni Israel mamau, po naga, P̃a 
kasua, go p̃a viviari: nalakena nigo p̃a wo sikoti narei waia pano paki navanua 
waina Yehovah e pivisa paki tamada maga naga ega tua ra asa; go p̃a wo mari ra 
euga veanipioli ki nia. 

8Go e pei Yehovah waina e do pea ki‐go pano; nae ega wo sikoti ko, ega wo da 
puoli ki‐go kite doropusi ko mau: p̃a ta mataku mau, go p̃a ta m̃anaunau mau. 

9Go Moses e midiri nawotaeana waia, po pitua ki nia paki tea viri maga, Levi 
natuna maga, waina eu dapetape areka ni navasasokiana ki Yehovah, go paki tea 
matua maga mamau puti ni Israel. 

10Go Moses e dip̃aki da, po naga, Ragi waina namatap̃ago ni sara natau kelarua 
ega nopu, ragi ni natatutakiana ni natau ni naveresiana, ragi ni nasaisaiana ni 
tap̃aup̃au maga, 

11Ragi waina Israel mamau euga umai po pakilina narae ni Yehovah Sup̃e anigo 
tokora waina nae ega wo matadoa e, p̃a wo peve nawotaeana waia narae ni 
Israel mamau naga euga rogo e. 

12P̃a viragi saisai ki narei, naanoai maga go nagoroi maga go piakirikiri maga, go 
nam̃enaki waina e doko roara ni namata‐pua anigo maga, naga euga rogo e, go 
naga euga rogoatae a, po matau ki Yehovah Sup̃e animu, po pavaigoro po mari 
sara navasaana maga ni nawotaeana waia; 

13Go naga natuda maga waina eu da pea atae a mau, euga rogo e, go euga 
rogoatae po matau ki Yehovah Sup̃e animu, sara naaleatia ni namauriana animu 
doko navanua waina kuga wo duagoto Yordan asa po peani a. 

14Go Yehovah e noa ki Moses, e naga, P̃a leo, naaleatia anigo maga eu pei m̃aladigi 
waina p̃a wo mate: P̃a soso Yoshua, go koro tum̃amu lawo ki mu tap̃aup̃au ni 
nasaisaiana, naga aga tua e natip̃akiana sikai. Go Moses ma Yoshua ero pano, po 
dum̃ada lawo ki da tap̃aup̃au ni nasaisaiana. 

15Go Yehovah e pakilina Tap̃aup̃au wanogoe e doko napopouru lawodu: go 
napopouru lawodu wanogoe e du namata ni Tap̃aup̃au. 

16Go Yehovah e pasa paki Moses, po naga, P̃a leo, p̃a wo maturu sikoti tamam̃a 
maga; go narei waia ega wo duleana pano, po maripele dausi sup̃e p̃ota maga ni 
navanua waina euga vaki asa pano po doko m̃aleoputo kakada, go euga wo 
doropusi au, po dapiri navasasokiana aginau waina kinau a mari a paki da. 

17Go namaetoana aginau ega wo pavaga dip̃a ra naaleatia wanogoe, go kinau aga 
wo doropusi ra, po dasuru ki naraegu pa dua ki da, go nara euga wo pei tea 
tinomiana, go nasaana maga laapa go narogokitesaana maga euga wo pa parati 
ki da; go naaleatia wanogoe euga wo naga, Nasaana maga waia eu pa parati ki 
gida nalakena Sup̃e anigida e da doko m̃aleoputo kakagida mau kite? 

18Go naaleatia wanogoe aga wo dasuru ki naraegu lomau, nalakena nasaana 
mamau waina euga wo mari a, po maradoa pano paki sup̃e p̃ota maga. 

19Go nalakena tea wanogoe kuga tum̃amu manimu midiri nalegaana waia, go 
kuga vasa pisei ki Israel natuna maga asa: kuga toropusi a nawokada maga, naga 
nalegaana waia ega maginau pei nanoasokisokiana sikai dip̃a Israel natuna 
maga. 

20Nalakena ragi waina aga wo piragi ra umai sua paki navanua waina a pivisa 
paki tamada maga asa, navanua waina e do sara ki milk go ki honi; go ragi waina 
euga wo ganikani, po puka, po p̃arua; ragi wanogoe euga wo maradoa paki sup̃e 

p̃ota maga, po madeada suasua, po midoaki p̃alo ki nau, po dapiri navasasokiana 
aginau. 

21Go ega wo pakilina, ragi waina nasaana laapa go narogokitesaana maga euga 
wo pakilina ki da, naga nalegaana waia ega wo noasokisoki naraeda ega vei 
nanoasokisokiana sikai; nalakena ega wo da pei tea maliokiana mau nawoka ni 
naworaworada maga: nalakena kinau a atae namidoakiana adeada ragi waia, 
pea ki waina a ko da piragi ra umai paki navanua waina a pivisa asa. 

22Go Moses e midiri nalegaana waia naaleatia sikai maau wanogoe, po pasa pisei 
ki Israel natuna maga asa. 

23Go e dua Yoshua, natu ni Nun, natip̃akiana sikai, po naga, P̃a kasua, go p̃a 
viviari: nalakena p̃a wo piragi Israel natuna maga pano paki navanua waina a 
pivisa asa paki da: go kinau aga wo sikoti ko doko. 

24Go e pakilina, ragi waina Moses e midiri sua navasaana maga ni nawotaeana 
wanogoe tusi sikai, pa pa e nopu, 

25Naga Moses e dip̃aki tea ni naworawora ni Levi maga, waina eu dapetape areka 
ni navasasokiana ki Yehovah, 

26po naga, Kuga tape tusi waia ni nawotaeana pano, po doropusi a nadigi ni 
areka ni navasasokiana ki Yehovah Sup̃e animu, naga ega toko tokora wanogoe 
doko po pei nanoasokisokiana sikai dip̃a ko. 

27Nalakena kinau a atae nasigisigileoana anigo, go noa kasua anigo: p̃a leo, a ko 
mauri doko sikoti mu masoso waia, ma ku do mari p̃auluulu dip̃a Yehovah; go 
edaku ki namateana aginau, ega wo sa do liu! 

28P̃a maginau viragi saisai ki tea matua maga mamau puti ni naworaworamu 
maga, go tea maraki animu maga, naga aga noa navasaana maga waia nadaligada 
maga, po soso nakoroatelagi go maramana naga eroga wo noasokisoki dip̃a ra. 

29Nalakena a atae naga edaku ki namateana aginau, kuga wo dum̃amu mari sasa 
ki mu, po dawasi m̃elu dua ki napua waina a dip̃aki mu asa; go tea sa ega wo pa 
parati ki mu naaleatia edaku maga; nalakena kuga wo mari tea waina e sa 
namata ni Yehovah, po mari a ega maeto nawosiana ni nam̃elearumu maga. 

30Go Moses e pasa navasaana maga ni nalegaana waia, pa pa eu nopu, paki 
nadaliga maga ni nasaisaiana mamau ni Israel. 

Deuteronomy 32 

1Kuga taki dorogo, nakoroatelagi maga O, go kinau aga wo pasa; Go maramana 
ega rogo navasaana maga ni nawokagu: 

2Nawotaeana aginau ega wo lawolawo dapala usa. Navasaana aginau ega wo 
pevera dapala nasovaki; Dapala nameura paki tea visou, Go dapala narikiti paki 
nataputea: 

3Nalakena aga wo dogorogo ki nagisa ni Yehovah: Kuga vitua ki nakasuaana paki 
sup̃e anigida. 

4Vatu Laketoko, nawosiana aneana e p̃ia usuraki; Nalakena napua aneana maga 
eu mamau pei navasap̃otaeana: Sup̃e ni navei‐lomau‐ana go tea tika 
namarinaleotageleana, Nae e leana go e p̃ia. 

5Eu mari dagelegele paki nia, Eu da pei natuna maga, eu pei wotu; Eu pei tagona 
lolop̃ota go dagele. 

6Narei manumatavusa go lala O, Ku do dua liliu dapalana paki Yehovah kite? Nae 
e da pei tamam̃a waina e pakotovi ko kite? Nae e dawona ki‐go po lawosoki ko. 

7P̃a midoaki parati ki naaleatia maga ni tuai, Pa midoakiusiusi natau maga ni 
tagona laapa: Pa vusuusu paki tamam̃a, go nae ega wo pisei ki‐go asa; Tea matua 
anigo, go nara euga wo noakisai ko asa, 

8Ragi waina Tea Vakilagi Mau e dua nalauna maga naveanipiolikiana adeada, 
Ragi waina e dap̃otawotae naatam̃oli natuna maga, E lawo ki kokoi maga ki narei 
maga pataka ni naveveana ni Israel natuna maga. 

9Nalakena p̃aumaso ki Yehovah e pei narei aneana; Yakob e pei 
naveanipiolikiana aneana. 

10E pap̃ai a doko navanua maladi, Go doko masop̃alo maladi sa: E dalivirigoro e, 
e pakale a, E pavaigoro e dapala atolu matana: 

11Dapala waina ikila e pulevule natuna maga doko vetena, Po do lagalagaavaru, 
Dapala nogoe e p̃elesa ki nalivaruna maga, Po dape dakati ra po suna ki da ki 
nalivaruna maga: 

12Yehovah sikina e maraki a, Go te sup̃e p̃ota e da sikoti a mau. 

13E mari a e sava pae tokora vakilagi maga ni maramana, Go e do gani nawa ni 
vanua; Go e mari a e dum̃ili lua honi m̃elu vatu, Go naroro m̃elu vatu kasua mau; 

14Batar ni kau, go milk ni shiip, Go nam̃aladua ni shiip natuna maga, Go ni shiip 
anoai maga ni Bashan, Go naninani maga, go whiit wia liu; Go ku munu waine, 
nasua ni vaine. 

15Ma Yeshurun e m̃anopunopu, go e kup̃e ki natuana: Nigo ku po p̃arua, ku po 
pukavuka, ku po m̃anopunopu: Go e doropusi Sup̃e waina e mari a, Po midoaki 
p̃alo ki Vatu Laketoko ni namautipauri‐a‐ana. 

16Eu mari a e dotowo kasua ki sup̃e p̃ota maga, Eu mari a e maeto ki tea 
mamaragokiana maga. 

17Eu mari naviriana paki dimon maga waina eu da pei Sup̃e mau, Paki sup̃e maga 
waina eu da pea atae ra mau, Paki sup̃e vau maga waina eu pakilina edaku, 
Waina tamamu maga eu da matau ki da mau. 

18Ku midoaki p̃alo ki Vatu Laketoko waina e pesi ko, Go ku malio ki Sup̃e waina 
e dua ko namauriana. 

19Go Yehovah e punusi a, po mamarago ki da, Nalakena natuna naanoai go 
natuna nagoroi maga eu mari p̃auluulu paki nia. 

20Go e naga, Aga wo dasuru ki naraegu pa dua ki da, Aga wo punusi tea waina 
ega wo pakilina ki da ragi edaku: Nalakena nara eu pei tagona waina eu pei 
malauweluki, Piakiki maga waina eu dika ki nasaralomauana. 

21Eu mari au a dotowo kasua ki tea waina e da pei Sup̃e mau; Eu mari au a maeto 
ki tea p̃alo adeada maga: Go kinau aga wo mari ra euga wo dotowo kasua ki tea 
maga waina eu da pei narei mau; Aga wo mari ra euga wo maeto ki nalauna 
veilala sigisigileo sikai. 

22Nalakena nakapu sikai e pavaga namaetoana aginau, Go e do pavaga paki m̃oru 
vakipua mau, Po do gani dinomi natano go nawana, Po dokoni laketano ni tava 
warua maga. 

23Aga wo daua ki tea sa maga ara; Aga wo dipe ra ki nalua mamau puti aginau: 

24Euga wo pamate nalakena navitoloana, Po pei tea tinomiana ni navivitinuana 
vavaga go ki namarisasakiana kokona; Go aga wo dip̃aki napati ni nalo tuavati 
mila maga dip̃a ra, Go noai kokona ni nalo mauri maga waina eu do kakaravi 
nam̃otam̃ota. 

25Lova ega wo maripuoli ki da doko katama, Go tea mataukiana doko ekopu 
maga; Go ega wo mari sa ki natureai go naatara, Go tea susu go tea kapuara. 

26Kinau a noa, A pe taperavera ki da uvea, Po mari namidoaki‐parati‐ki‐dana e 
pe makoto Pa dua ki naatam̃oli maga: 

27A pe ta matau ki navei‐p̃auluuluana ki tea kokona, Mase tea vasadip̃a adeada 
maga eu pe midoaki sap̃ona, Go mase eu pe naga, Nam̃elearugami e pakilagi, Go 
Yehovah e da mari tea wanogoe mau, 

28Nalakena nara eu pei nalauna waina eu dika namidoakip̃otaeana, Go 
namidoakiataeana e da doko ara mau. 

29Ko, eu pe manumatua, po midoakiatae tea wanogoe, Naga eu pe midoakiusiusi 
tea waina ega wo pakilina ki da ragi edaku adeada! 

30Tea sikai maau e mariatae kopasi lua manu sikai dapale sava, Go edua ero 
mariatae kopasi lua tivilia dapale sava, Waina Vatu Laketoko adeada e pe ta sori 
ra mau, Go Yehovah e pe ta pitua ki da mau? 



438 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

31Nalakena vatu laketoko adeada e da dakiusi Vatu Laketoko anigida mau, Go 
tea kokona ki gida eu dum̃ada pei tea vasap̃otae maga. 

32Nalakena vaine adeada e pei tea ni vaine ni Sodom, go ni vanua maga ni 
Comorrah: Nawa ni vaine adeada eu pei nawa ni vaine kokona, m̃okai adeada eu 
kokona sa: 

33Waine adeada e pei noai kokona ni drakon maga, Go noai ni namateana sa ni 
m̃aata maga. 

34Tea wanogoe e da pei tea tauakiana kiagu, Tea vulusokiana m̃aleoputo ni 
naloriki wia liu aginau maga kite? 

35Nasikoana e pei aginau, go navitua‐dip̃a‐ana, Doko ragi waina natuada ega wo 
pa parasai: Nalakena naaleatia ni nariesokira‐ana e pei m̃aladigi, Go naleo maga 
waina euga wo pa parati ki da, euga wo mari m̃araverave umai. 

36Nalakena Yehovah ega wo pasap̃otae narei aneana, Go ega wo dum̃ana 
midoakipiri nalo ni tea suasua aneana maga; Ragi waina ega wo punusi naga 
nakasuaana adeada e pano puoli, Go naga te sikai e da doko mau, naviti kite tea 
tum̃ana doko. 

37Go ega wo naga, Sup̃e adeada maga wai, Vatu laketoko waina eu pavatu asa; 

38Waina eu gani nap̃eletia ni naviriana adeada maga, Po munu waine ni 
navituaana takiana adeada? Euga tuleana po silae mu, Euga kovagoro mu. 

39Kuga vunusi naga kinau a pei nae, Go te sup̃e p̃ota e da doko mau, ma kinau a 
sikigu: Kinau a maripunue, go a moro maripauri; A po mari ra eu pei wotu, go a 
moro mari ra eu apu: Go tea waina e mariatae pualua ki nam̃elearugu e da doko 
mau. 

40Nalakena a sike nam̃elearugu pakilagi, Po naga, Kinau a mauri doko, po doko 
mau doko, 

41Go waina a pe vakali lova lidalida aginau, Go nam̃elearugu e pe vuasoki 
navasap̃otaeana; A pe wo lagati pitua ki nasikoana dip̃a tea kokona ki nau maga, 
Po lagati dua tea maga waina eu pilosi au. 

42Aga wo mari nalua aginau maga euga matamaloku ki nada, Go lova aginau ega 
wo gani dinomi nap̃okasi; Ki nada ni tea maripunueana go ni tea tapepavakoto 
maga, Pae nap̃au ni tea maraki maga ki tea kokona maga. 

43Kuga laelaea, nalauna maga O, narei aneana: Nalakena nae ega wo siko nada 
ni tea suasua aneana maga, Go ega wo lagati pitua ki nasikoana dip̃a tea kokona 
ki nia maga, Go ega wo magi navanua aneana, narei aneana, mari 
natap̃augoroana sikai. 

44Go Moses e umai po pasa ki navasaana maga mamau puti ni nalegaana 
wanogoe nadaliga ni narei aneana, nae go Hoshea, natu ni Nun. 

45Go Moses e pasa sua navasaana mamau puti wanogoe waina e noa ki Israel 
mamau asa: 

46Go e noa ki da, e naga, Kuga lawo ki nap̃op̃omu doko navasaana maga mamau 
puti waina kinau a noasokisoki paki mu ara naaleatia waia; waina kuga wo 
dip̃aki natumu maga ara, naga euga vavaigoro po mari sara navasaana maga ni 
nawotaeana waia. 

47Go e da pei tea p̃alo paki mu mau; nalakena e pei namauriana animu, go tea 
wanogoe kuga wo mari naaleatia animu maga euga wo laapa doko navanua 
waina kuga wo duagoto Yordan asa po peani a. 

48Go naaleatia sikai maau wanogoe Yehovah e pasa paki Moses, po naga, 

49P̃a sake paki tava ni Abarim pano, paki tava Nebo, waina e doko navanua ni 
Moab, waina e doko kivea ki Yeriko; go p̃a vunusi navanua ni Kanaan, waina 
kinau a dua Israel natuna maga asa naga ega vei naveaniana sikai: 

50Go p̃a mate tava wanogoe waina p̃a wo sake paki asa pano, po pei tea 
saisaikiana paki namatarau anigo; dapala waina taim̃a Aaron e mate tava Hor, 
po pei tea saisaikiana paki namatarau aneana: 

51Nalakena ku dapiri dip̃a au m̃aleoputo ni Israel natuna maga pisari noai maga 
ni Meribah ni Kadesh, doko masop̃alo ni Sin; nalakena ku da dapugoro au 
m̃aleoputo ni Israel natuna maga mau. 

52Go p̃a wo punusi navanua kivea ki‐go; ma p̃a wo da paki asa pano paki navanua 
wanogoe mau waina a dua Israel natuna maga asa. 

Deuteronomy 33 

1Go tea waia e pei navasap̃iakiana waina Moses, naatam̃oli ki Sup̃e, e pasa p̃ia ki 
Israel natuna maga asa, pea ki namateana aneana. 

2Go e naga, Yehovah e pae Sinai umai, E sake pae Seir umai punusi ra; E 
maramalaga pae tava Paran, Go e m̃elu tivilia maga ni tea tapu maga umai: 
Nawotaeana vavaga e madeada doko nam̃elearuna ni matua. 

3Io, e do dodomi narei maga; Tea tautau aneana maga eu mamau puti doko 
nam̃elearum̃a: Go eu dasake pisari natuam̃a; Sara naata euga wo piragi soki 
navasaana anigo. 

4Moses e dip̃aki gida nawotaeana sikai, Ega vei naveanipiolikiana sikai agi 
nasaisaiana ki Yakob. 

5Go nae e pei nawota ni Yeshurun, Ragi waina nap̃au maga ni narei eu pei tea 
viragi‐saisai‐kiana, Naworawora maga ni Israel eu mamau. 

6Reuben ega mauri, po da mate mau; Ma naatam̃oli aneana maga euga visa maau. 

7Go tea waia e pei navasap̃iakiana ni Yudah: Go e naga, P̃a rogo, Yehovah O, 
nadaleo ni Yudah, Po piragi a umai paki narei aneana: E maneana marimari ki 
nam̃elearuna; Go p̃a wo pei tea silae a dip̃a tea kokona ki nia maga. 

8Go nalo ni Levi, e naga, Tummim anigo go Urim anigo ero doko sikoti naatam̃oli 
wia anigo, Waina ku maridogo e Massa, Go waina ku pululu paki nia doko noai 
ni Meribah; 

9Waina e noa nalo ni tamana, go nalo ni p̃ilana, A da punusi a mau; Go e da 
leoatae taina maga, kite atae natuna maga mau: Nalakena nara eu dogo parati ki 
navasaana anigo, Go eu do pavaigoro navasasokiana anigo. 

10Euga wo pasa pisei ki Yakob navasap̃otaeana anigo maga, Go Israel 
nawotaeana anigo: Euga wo doropusi tea ni nap̃o wia naraem̃a, Go navituaana 
tap̃arakiana mamau tagura anigo. 

11Yehovah O, p̃a vasa p̃ia ki naleo aneana maga, Po dape parati ki nawosiana ni 
nam̃elearuna: Pa atugi naware ni tea maga waina eu duleana dip̃a e, Go ni tea 
maga waina eu pilosi a, Naga euga ta moro duleana mau. 

12Go nalo ni Benyamin, e naga, Tea dodomiana ki Yehovah ega toko p̃ia doko 
kiana; E do dap̃augoro e naaleatia mamau, Go e do doko namawota ni napauna 
dua. 

13Go nalo ni Yosef, e naga, Navasap̃iakiana ki Yehovah ega toko navanua aneana; 
Ki naleo wia liu ni nakoroatelagi, go ki nasovaki, Go ki epua waina e doko etano, 

14Go ki naleo wia liu ni nawa ni elo, Go ki naleo wia liu ni nawa ni atelagi maga, 

15Go ki naleo wia vea ni tava tuai, Go ki naleo wia liu ni tava toko mau, 

16Go ki naleo wia liu ni navanua go navuraana kakana, Go ki nasaup̃iaana ni tea 
waina e doko nakau makalikali: Navasap̃iakiana ega wo umai doko nap̃au ni 
Yosef, Po doko nam̃asua ni nap̃au ni tea maraki ni taina maga. 

17Takalapa ni kau natuna tureai aneana, nawaruaana e pei aneana, Go natip̃aana 
ero pei nati ni oks mila: Ega wo dip̃a narei maga mamau puti ara, Pa pa paki 
namatap̃ago ni maramana: Go nara eu pei tivilia maga ni Efraim, Go eu pei manu 
maga ni Manasseh. 

18Go nalo ni Sebulun, e naga, Pa laelaea, Sebulun O, natavepano‐ana anigo; Go 
Issakar, doko tap̃aup̃au anigo maga. 

19Euga wo soso saisai ki narei maga paki tava; Tokora wanogoe euga wo pitua 
ki naviriana ni namarinaleoleanaana: Nalakena euga wo dum̃ili nalapalapaana 
ni natasi, Go tea tauakiana surukiana maga ni naworaone. 

20Go nalo ni Cad, e naga, Tea waina e mari Cad e p̃elewelea, ega vei tea 
vasap̃iakiana: E doko dakiusi laion goroi, e do p̃orae naruna, go nam̃asuaana. 

21Go e leo punusi namagovai vea e pei tea aneana; Nalakena tokora wanogoe 
matele sikai e magi tea maraki pei tea mautiana; Go e umai punusi nap̃au maga 
ni narei, Emari nawosiana leana ki Yehovah, Go navasap̃otaeana aneana maga 
ma, Israel. 

22Go nalo ni Dan, e naga, Dan e pei natu ni laion, Waina e soka dave m̃elu Bashan. 

23Go nalo ni Naftali, e naga, Naftali O, ku maro ki nasaup̃iaana, Go ku pura ki 
navasap̃iakiana ki Yehovah: Pa veani taleva ni west go taleva ni sauth. 

24Go nalo ni Asher, e naga, Asher ega vei tea vasap̃iakiana ki natuna maga; Taina 
maga euga midoaki m̃ata ki nia, Go ega pupugi natuana naroro. 

25Tea walagoto anigo euga wo pei airon go brass; Go dapala naaleatia anigo 
maga, nakasuaana anigo ega wo pataka sikai. 

26Tea tapala Sup̃e e dika, Yeshurun O, Waina e do sakesaake nakoroatelagi pei 
nasilae‐ko‐ana, Po do doko natatap̃auana aneana doko napopouru maga. 

27Sup̃e doko mau e pei nasum̃atokoana anigo, Po naru toko mau ero doko etano. 
Go e dielua tea kokona pa dua ki naraem̃a, Po naga, P̃a mari puoli ki da. 

28Go Israel e doko p̃ia doko, Namata noai ni Yakob e sikina, Doko navanua ni 
korn go ni waine; Io, nakoroatelagi aneana maga eu lawolawo ki nasovaki. 

29Ku maro pa, Israel O: Sei e dakiusi ko, narei mautiana ki Yehovah, Nakokoro ni 
nasilae‐ko‐ana, Go waina e pei lova ni natatap̃auana anigo! Go tea kokona ki‐go 
maga euga wo doko etano sorosoro paki‐go; Go p̃a wo pasi tokora vakilagi 
adeada maga. 

Deuteronomy 34 

1Go Moses e pae malo matemate maga ni Moab sake pano paki tava Nebo, paki 
nam̃asua ni Piskah, waina e doko kivea ki Yeriko. Go Yehovah e pisei ki nia 
navanua mamau ni Cilead, pa pa paki Dan; 

2Go Naftali mamau, go navanua ni Efraim go ni Manasseh, go navanua mamau ni 
Yudah, pa pa paki natasi elo musu; 

3Go Sauth, go Malo Matemate ni nap̃aloa ni Yeriko, natokoana ni nakau paama, 
pa pa paki Soar. 

4Go Yehovah e noa ki nia, e naga, Tea wanogoe e pei navanua waina a pivisa asa 
paki Abraham, go paki Isaak, go paki Yakob, doko do naga, Aga wo dua 
naworaworam̃a asa: A mari ko ku punusi a ki namatam̃a, ma p̃a wo da duagoto 
paki asa pano mau. 

5Go Moses, tea suasua ki Yehovah, e mate tokora wanogoe, navanua ni Moab, 
dapala navasaana ki Yehovah. 

6Go e pei tea ovakiana nap̃aloa ni navanua ni Moab kivea ki Beth‐peor: ma te 
naata sikai e da atae namatigona mau pa pa paki masoso. 

7Go Moses e peani natau p̃onotia sikai rualima takuna dua ragi waina e mate: go 
namatana e da kesa mau, go nakasuaana ni nap̃atokona e da pakitano mau. 

8Go Israel natuna maga eu dagisi Moses naaleatia rualima dolu malo matemate 
maga ni Moab: go naaleatia maga ni natagisiana ni Moses eu nopu. 

9Go Yoshua, natu ni Nun, e pura ki naata ni namanumatuaana; nalakena Moses 
e pusake nam̃elearuna maga asa: go Israel natuna maga eu dogo parati ki nia, po 
mari dapala waina Yehovah e dip̃aki Moses asa. 

10Go te profeta sikai dakiusi Moses e da moro pakilina Israel mau, waina 
Yehovah e atae a naraena paki naraena; 

11Sara navaivaiana, go tea ni namagaana maga, waina Yehovah e dip̃aki nia asa 
naga ega mari ra navanua ni Ityipt paki Faraoh, go paki tea suasua aneana maga 
mamau puti go paki navanua mamau aneana; 

12Go nam̃elearu kasua mamau, go tea mataukiana warua mamau puti waina 
Moses e mari a namata ni Israel mamau. 

Yoshua 

Yoshua 1 

1Go e pakilina edaku ki namateana ki Moses tea suasua ki Yehovah, naga 
Yehovah e noa ki Yoshua natu ni Nun, tasiga ki Moses, e naga, Moses tea suasua 
aginau e mate; 

2go ragi waia p̃a tuleana, p̃a tuagoto Yordan waia, nimu ma narei mamau waia, 
paki navanua waina kinau a do pitua ki nia paki da, paki Israel natuna maga. 

3Sara tokora waina nam̃ele ni natuamu ega wo pasi a, a pitua ki da paki mu, 
dapala waina a pasa paki Moses asa. 

4Pae masop̃alo, go Lebanon waia, pa pa paki noaisara warua, noaisara Eufrates, 
navanua mamau ki naworawora ni Heth, go pa pa paki natasi warua paki elo 
musu, ega wo pei kokoi animu. 

5Te naatam̃oli sikai ega wo da mariatae lawodu naraem̃a mau naaleatia mamau 
puti ni namauriana anigo: dapala waina a doko sikoti Moses, aga wo doko sikoti 
ko: aga wo da puoli ki‐go mau, go aga wo da doropusi ko mau. 

6P̃a kasua, go p̃a viviari: nalakena nigo p̃a wo mari narei waia euga wo peani pioli 
ki navanua waina a pivisa paki tamada maga naga aga tua ra asa. 

7Ma p̃a kasua go p̃a viviari p̃arua, naga p̃a vavaigoro naga a mari dapala 
nawotaeana maau, waina Moses tea suasua aginau e dip̃aki‐go asa: p̃a ta dawasi 
m̃elu dua ki nia paki taleva ni matua kite paki taleva ni mawiri mau, naga p̃a mari 
manumatua sara tokora waina p̃a wo paki asa. 

8Tusi waia ni nawotaeana ega ta m̃elu dua ki nawokam̃a pano mau, ma p̃a 
tamaniginigi asa aleati go p̃ogi, naga p̃a vavaigoro naga p̃a mari dapala tea 
mamau puti waina e pei tea midiriana asa: nalakena ragi wanogoe p̃a wo mari 
napua anigo ega risu p̃ia, go ragi wanogoe p̃a wo mari manumatua. 

9A po da dip̃aki‐go asa kite? P̃a kasua go p̃a viviari: p̃a ta mataku mau, go p̃a ta 
m̃anaunau mau: nalakena Yehovah Sup̃e anigo e sikoti ko nasurataana anigo 
mamau puti. 

10Go Yoshua e dip̃aki tea maraki maga ni narei, e naga, 

11Kuga surata duaduru pasara m̃aleoputo ni tokora ni nam̃enakiana, go kuga 
tip̃aki narei, po naga, Kuga tum̃amu manimu mari m̃ata ki navinaga; nalakena 
m̃ogi dolu nimu kuga wo duagoto Yordan waia, naga kuga vano naga kuga veani 
navanua waina Yehovah Sup̃e animu e dua mu asa naga kuga veani a. 

12Go Yoshua e noa ki naworawora ni Reuben, go ki naworawora ni Cad, go ki 
namagovai ni naworawora ni Manasseh, 

13e naga, Kuga midoa ki navasaana waina Moses tea suasua ki Yehovah e dip̃aki 
mu asa, po naga, Yehovah Sup̃e animu e dua mu namaromaroana, go ega wo dua 
mu navanua waia. 

14Nagoroi animu maga, piakirikiri animu maga, go katel animu maga, euga toko 
navanua waina Moses e dua mu asa taleva kerua ni Yordan; ma nimu kuga 
tuagoto pua nalikau maga pea ki taimu maga, naatam̃oli kasua mamau puti ni 
namarimatuaana, go kuga silae ra. 

15Pa pa Yehovah ega wo dua taimu maga namaromaroana ega tapale waina e 
dua mu asa, go nara ma euga wo peani navanua waina Yehovah Sup̃e animu e 
dua ra asa: ragi wanogoe kuga wo liliu paki navanua veaniana animu, go kuga 
wo peani a, waina Moses tea suasua ki Yehovah e dua mu asa taleva kerua ni 
Yordan paki elo sake. 

16Go eu pasadara Yoshua, po naga, Tea mamau puti waina ku po dip̃aki gami asa 
auga wo mari a, go te tokora waina ku pe wo dip̃aki lua gami paki asa, auga wo 
paki asa pano. 

17Dapala waina au dogo parati ki Moses nalo ni naleo mamau puti, dapala nogoe 
auga wo do dogo parati ki‐go: ma Yehovah Sup̃e anigo ega toko sikoti ko, ega 
tapala waina e doko sikoti Moses. 

18Sara naatam̃oli waina euga wo mari p̃auluulu paki natip̃akiana anigo, po da 
dogo parati ki navasaana anigo maga mau nalo ni naleo mamau puti waina p̃a 
wo dip̃aki da asa, euga vei tea maripunueana: ma p̃a kasua go p̃a viviari. 

Yoshua 2 

1Go Yoshua natu ni Nun e dip̃aki lua m̃elu dua ki Shittim naatam̃oli dua tea leo 
pavaraka pei p̃aia pano, po naga, Koroga vano, koroga vunusi navanua, go 
Yeriko. Go ero pano, po umai paki ekopu ni nasum̃a ki nagoroi masausara sikai, 
waina nagisana e pei Rahab, go ero one tokora wanogoe. 

2Go e pei tea noaana paki nawota ni Yeriko, eu naga, P̃a leo, naatam̃oli maga eu 
rumai paki nea nap̃ogiana waia, tea ni Israel natuna maga, naga euga leousiusi 
navanua. 

3Go nawota ni Yeriko e dip̃aki lua pa punusi Rahab, po naga, P̃a viragi paki 
katama naatam̃oli maga waina eu po umai punusi ko, waina eu paki ekopu ni 
nasum̃a anigo nalakena eu rumai naga euga leousiusi navanua mamau. 

4Go nagoroi wanogoe e piragi naatam̃oli dua wanogoe po dasuru ki da; go e naga, 
Io, naatam̃oli maga wanogoe eu rumai punusi au, ma a da atae tokora waina nara 
eu pae asa umai mau: 

5Go e pakilina ragi ni nakokoroana ni namata‐pua, ragi waina e maligo, naga 
naatam̃oli maga wanogoe eu paki katama: a da atae tokora waina naatam̃oli 

maga wanogoe eu paki asa mau: kuga sava dausi ra m̃araverave; nalakena kuga 
wo pa parati ki da. 

6Ma nae e piragi sua ra sake paki nap̃au ni nasum̃a, po dasuru ki da ki nakau ni 
flaks maga, waina e maneana pei tea toropusi‐ovara‐kiana one nap̃au ni nasum̃a. 

7Go naatam̃oli maga waina eu pei tea tip̃aki‐lua‐ana eu sava dausi ra pae napua 
waina e paki Yordan paki tokora maga ni natuagotoana: go ragi waina tea maga 
waina eu sava dausi ra eu dave pano eu kokoro namata‐pua. 

8Go ragi waina nara ero ko da one mau, nae e sake pano punusi ra paki nap̃au ni 
nasum̃a; 

9Go e noa ki naatam̃oli dua wanogoe, e naga, A atae naga Yehovah e dua mu 
navanua, go naga namatauki‐mu‐ana e dowo paki gami, go naga tea mamau puti 
waina eu doko navanua eu sara pa dua ki naraemu. 

10Nalakena au dogo naga Yehovah e mari noai ni Natasi ni Nam̃om̃o e garagara 
pa dua ki naraemu, ragi waina ku m̃elu dua ki Ityipt umai; go tea waina ku mari 
a paki nawota dua ki naworawora ni Amor, waina ero doko taleva kerua ni 
Yordan, paki Sihon go paki Ok, waina ku mari punuvunue ra. 

11Go ragi waina au dogo e, nap̃op̃ogami e sara, go naatana e da moro lawodu te 
naata mau nalakena nimu: nalakena Yehovah Sup̃e animu, nae e pei Sup̃e doko 
nakoroatelagi ni elagi, go maramana ni etano. 

12Go ragi waia, koroga vivisa paki nau pae Yehovah, a pavara ni mu asa, nalakena 
a po mari nadodomiana paki mu, naga nimu ma kuga wo mari nadodomiana paki 
nasum̃a ki tamagu, go koroga tua au navaivaiana lomau; 

13Go naga kuga wo mauti euga mauri tamagu, go p̃ilagu, go goregu maga, go taigu 
maga, go tea mamau puti waina eu peani ra, go naga kuga wo pualua namauriana 
aginami pa dua ki namateana. 

14Go naatam̃oli dua wanogoe ero noa ki nia, ero naga, Ku pe ta noasai naleo 
aginami waia mau, namauriana aginami ega toko oli mu paki namateana; go ega 
wo doko ragi waina Yehovah ega wo dua gami navanua, naga auga wo mari 
nadodomiana go naveilomauana paki mu. 

15Go e doro ra pakitano ki namea sikai duaduru namata leoduru: nalakena 
nasum̃a aneana e doko nakoro ni natokoana, go nae e doko nakoro doko. 

16Go e noa ki da, e naga, Koroga vaki tava pano, tea sava dausi mu maga eu pe va 
parati ki mu; go koroga tum̃amu dasuru ki mu tokora wanogoe naaleatia dolu, 
pa pa tea sava dausi mu maga euga wo liliu sua: go koroga wo edaku surata pae 
napua animu pano. 

17Go naatam̃oli dua wanogoe ero noa ki nia, ero naga, Kinami auga wo dautau 
m̃elu dua ki navivisaana anigo waia waina ku mari gami aro pivisa asa. 

18P̃a leo, ragi waina kinami auga wo umai paki navanua, p̃a likoti namea ni nalolu 
miala kalakala waia paki namata leoduru waina ku doro gami pakitano asa: go 
tamam̃a, go p̃ilam̃a, go gorem̃a maga, go nasum̃a mamau ki tamam̃a, p̃a viragi 
saisai ki da umai punusi ko paki ekopu ni nasum̃a. 

19Go ega wo doko, naga tea maga waina euga wo dave pae namata maga ni 
nasum̃a anigo paki katama, nadada ega wo doko nap̃auda, go kinami auga wo 
dautau: go tea maga waina euga wo doko sikoti ko ekopu ni nasum̃a, nam̃elearu 
ni te naata e pe toko ara, nadada e pe wo doko nap̃augami. 

20Ma ku pe noasai naleo aginami waia, go au pe wo dautau m̃elu dua ki 
navivisaana anigo waina ku mari gami au pivisa asa. 

21Go e naga, Ega tapala waina koro po noa e. Go e dip̃aki lua ra, go ero surata 
pano. Go e likoti namea miala kalakala wanogoe paki namata leoduru. 

22Go ero surata pano, po umai paki tava, po doko asa naaleatia dolu, pa pa tea 
sava dausi maga eu liliu sua: go tea sava dausi maga eu laaga ara pae napua 
mamau, ma eu da pap̃ai ra mau. 

23Go naatam̃oli dua wanogoe ero liliu, po siwo m̃elu dua ki tava, po duagoto, po 
umai punusi Yoshua natu ni Nun; go ero dogorogo paki nia ki tea mamau puti 
waina e pakilina ki da. 

24Go ero noa ki Yoshua, ero naga, Lomau Yehovah e po pitua ki navanua mamau 
paki nam̃elearugida, go tea mamau puti waina eu doko navanua eu sara pa dua 
ki naraegida. 

Yoshua 3 

1Go Yoshua e duleana malip̃ogi loaloa, go eu surata m̃elu dua ki Shittim pano, po 
umai paki Yordan, nae go Israel natuna mamau puti; go eu m̃enaki tokora 
wanogoe e pea ki eu duagoto. 

2Go e pakilina ragi waina naaleatia dolu eu nopu, naga tea maraki maga eu surata 
duaduru pasara m̃aleoputo ni tokora ni nam̃enakiana; 

3Go eu dip̃aki narei, po naga, Ragi waina kuga wo punusi areka ni navasasokiana 
ki Yehovah Sup̃e animu, go tea viri maga tea ni naworawora ni Levi eu do 
pauvausi a, go nimu kuga m̃elu dua ki tokora animu, po surata dausi a pano. 

4Ma namalopa sikai ega toko namawota kakamu ma nae, dapala kubit manu dua 
pae totowo: kuga ta paki m̃aladigi ki nia mau, naga kuga atae napua waina kuga 
wo surata pae asa; nalakena ku da pae napua waia pano sala vea mau. 

5Go Yoshua e noa ki narei, e naga, Kuga tum̃amu mari mu kuga tautau: nalakena 
matamai Yehovah ega wo mari tea ni namagaana maga m̃aleoputo kakamu. 

6Go Yoshua e noa ki tea viri maga, e naga, Kuga tape dakati areka ni 
navasasokiana, go kuga tuagoto pea ki narei. Go eu dape dakati areka ni 
navasasokiana po surata pea ki narei. 

7Go Yehovah e noa ki Yoshua, e naga, Naaleatia waia aga wo atulake naga aga 
mari ko p̃a wo pei tea warua namata maga ni Israel mamau puti, naga euga atae 
naga, dapala waina a doko sikoti Moses, aga wo doko sikoti ko. 

8Go nigo p̃a tip̃aki tea viri maga waina eu do pauvausi areka ni navasasokiana, 
p̃a naga, Ragi waina kuga wo umai paki nadigi ni noai maga ni Yordan, kuga 
lawodu dorogo doko Yordan. 

9Go Yoshua e noa ki Israel natuna maga, e naga, Kuga umai paki m̃aladigi, go 
kuga rogo navasaana maga ki Yehovah Sup̃e animu. 

10Go Yoshua e naga, Kuga wo atae ki tea waia naga Sup̃e mauri e doko m̃aleoputo 
kakamu, go naga ega wo kopasi po kopasi lua pa dua ki naraemu naworawora 
ni Kanaan, go naworawora ni Heth, go naworawora ni Hivah, go naworawora ni 
Peris, go naworawora ni Circash, go naworawora ni Amor, go naworawora ni 
Yebus. 

11Kuga leo, areka ni navasasokiana ki Nawota ni maramana mamau e do duagoto 
pea ki mu paki Yordan. 

12Go ragi waia kuga tum̃amu manimu piragi naatam̃oli rualima sikai tamate dua 
m̃elu naworawora maga ni Israel, naatam̃oli sikasikai agi naworawora sikasikai 
sarasara ra. 

13Go ega wo pakilina, ragi waina nam̃ele maga ni natua maga ni tea viri maga 
waina eu do pauvausi areka ki Yehovah, Nawota ni maramana mamau, euga wo 
lawodu dorogo noai maga ni Yordan, naga noai maga ni Yordan euga wo pei tea 
taeluaana, noai maga waina eu siwo pae elagi umai; go euga wo lawodu pei taua 
sikai. 

14Go e pakilina, ragi waina narei eu m̃elu dua ki tap̃aup̃au adeada maga pano, 
naga euga tuagoto Yordan, go tea viri maga waina eu do pauvausi areka ni 
navasasokiana eu pea ki narei; 

15Go ragi waina tea maga waina eu do pauvausi areka eu rumai paki Yordan, go 
natua maga ni tea viri maga waina eu do pauvausi areka, eu pei tea pupugiana 
nadigi ni noai, (go Yordan e puragoro natavaaki kakana mamau puti naaleatia 
mamau puti ni ragi ni natagaukotoviana,) 

16Naga noai maga waina eu pae elagi siwo umai eu lawodu, po duleana pei taua 
sikai, eu madu uvea, pisari Adam, natokoana waina e doko pisari Sarethan: go 
tea maga waina eu siwo pano paki natasi ni Arabah, Natasi ni Natasimena, eu pei 
tea taelua‐puti‐ana: go narei eu duagoto leana dip̃a Yeriko. 

17Go tea viri maga waina eu do pauvausi areka ni navasasokiana ki Yehovah, eu 
lawodu kasua natano garagara m̃aleoputo ni Yordan, go Israel mamau puti eu 
duagoto pae natano garagara, pa pa nalauna mamau eu duagoto puti Yordan. 

Yoshua 4 

1Go e pakilina, ragi waina nalauna mamau eu duagoto puti Yordan, naga 
Yehovah e noa ki Yoshua, e naga, 

2Kuga tum̃amu manimu piragi naatam̃oli rualima sikai tamate dua m̃elu narei, 
naatam̃oli sikasikai m̃elu naworawora sikasikai sarasara ra, 

3Go p̃a tip̃aki da, p̃a naga, Kuga tum̃amu manimu dape m̃elu dua ki tokora waia, 
m̃elu dua ki m̃aleoputo ni Yordan, m̃elu dua ki tokora waina natua maga ni tea 
viri maga eu lawodu kasua asa, vatu rualima sikai tamate dua, go kuga tapetape 
ra duagoto sikoti mu, go kuga toropusi ra tokora ni nam̃enakiana, waina kuga 
wo m̃enaki asa nap̃ogiana waia. 

4Go Yoshua e soso naatam̃oli rualima sikai tamate dua, waina e pasa dawona ki 
sua ra ni Israel natuna maga, naatam̃oli sikasikai m̃elu naworawora sikasikai 
sarasara ra: 

5Go Yoshua e noa ki da, e naga, Kuga tuagoto pea ki areka ki Yehovah Sup̃e animu 
paki m̃aleoputo ni Yordan, go kuga tum̃amu dape dakati vatu sikasikai euga 
sarasara mu sake paki napaumu, euga vae naveveana ni naworawora maga ni 
Israel natuna maga: 

6Naga tea wanogoe ega vei navaivaiana sikai m̃aleoputo kakamu, ragi waina 
natumu maga euga wo pusuusu ragi edaku, po naga, Vatu maga waia eu manimu 
pei nasava? 

7Go kuga wo noa ki da, kuga wo naga, Nalakena noai maga ni Yordan eu pei tea 
taeluaana pa dua ki narae ni areka ni navasasokiana ki Yehovah; ragi waina e 
duagoto Yordan, noai maga ni Yordan eu pei tea taeluaana: go vatu maga 
wanogoe euga wo magi Israel natuna maga pei namidoakilagati‐ana sikai pa pa 
ega tu du po du mau du. 

8Go Israel natuna maga eu mari dapala nogoe, dapala waina Yoshua e pitip̃aki 
asa, go eu dape dakati vatu rualima sikai tamate dua m̃elu dua ki m̃aleoputo ni 
Yordan, dapala waina Yehovah e pasa ki Yoshua asa, pae naveveana ni 
naworawora ni Israel natuna maga; go eu dapetape ra duagoto sikoti ra paki 
tokora waina eu m̃enaki asa, po doropusi ra tokora wanogoe. 

9Go Yoshua e sike lawo ki vatu rualima sikai tamate dua m̃aleoputo ni Yordan, 
tokora waina natua maga ni tea viri maga waina eu do pauvausi areka ni 
navasasokiana eu lawodu asa: go eu doko tokora wanogoe, pa pa paki naaleatia 
waia. 

10Go tea viri maga waina eu do pauvausi areka eu lawodu m̃aleoputo ni Yordan, 
pa pa sara naleo eu pei tea mari‐suana waina Yehovah e dip̃aki Yoshua naga ega 
vasa ki narei asa, dapala tea mamau puti waina Moses e dip̃aki Yoshua asa: go 
narei eu mari m̃araverave po duagoto. 

11Go e pakilina, ragi waina narei mamau eu duagoto puti, naga areka ki Yehovah 
e duagoto, go tea viri maga, narae ni narei. 

12Go Reuben natuna maga, go Cad natuna maga, go namagovai ni naworawora 
ni Manasseh, eu duagoto pua nalikau maga pea ki Israel natuna maga, dapala 
waina Moses e pasa ki da asa: 

13Dapala tivilia pati tea mari‐matakiana maga raki navakalo eu duagoto narae ni 
Yehovah paki navakalo, paki malo matemate maga ni Yeriko. 

14Naaleatia wanogoe Yehovah e mari Yoshua e pei tea warua namata maga ni 
Israel mamau puti; go eu matau ki nia, dapala waina eu matau ki Moses naaleatia 
mamau puti ni namauriana aneana. 

15Go Yehovah e noa ki Yoshua, 

16e naga, P̃a tip̃aki tea viri maga waina eu do pauvausi areka ni 
nanoasokisokiana, naga euga sake m̃elu dua ki Yordan umai. 

17Go Yoshua e dip̃aki tea viri maga, e naga, Kuga sake m̃elu dua ki Yordan umai. 

18Go e pakilina, ragi waina tea viri maga waina eu do pauvausi areka ni 
navasasokiana ki Yehovah eu sake sua m̃elu dua ki m̃aleoputo ni Yordan umai, 
go nam̃ele maga ni natua maga ni tea viri maga eu pei tea vaku‐dakati‐ana paki 
natano garagara, naga noai maga ni Yordan eu liliu paki tokora adeada, dakiusi 
sala vea, po pano puragoro natavaaki kakana mamau puti. 

19Go narei eu sake m̃elu dua ki Yordan umai, naaleatia kerualima ni atelagi vea, 
po m̃enaki Cilcal, taleva ni elo sake ni Yeriko. 

20Go vatu rualima sikai tamate dua wanogoe, waina eu dape ra m̃elu dua ki 
Yordan, Yoshua e sike lawo ki da Cilcal. 

21Go e noa ki Israel natuna maga, e naga, Ragi waina natumu maga euga wo 
pusuusu paki tamada maga ragi edaku, po naga, Vatu maga waia eu pei nasava? 

22Go kuga wo mari natumu maga euga atae, kuga wo naga, Israel e duagoto 
Yordan waia natano garagara. 

23Nalakena Yehovah Sup̃e animu e mari noai maga ni Yordan waia eu garagara 
pa dua ki naraemu, pa pa ku duagoto sua, dakiusi waina Yehovah Sup̃e animu e 
mari a paki Natasi ni Nam̃om̃o, waina e mari a e garagara pa dua ki naraegami, 
pa pa au duagoto sua; 

24Naga narei mamau puti ni maramana euga atae nam̃elearu ni Yehovah, naga 
nae e kasua; naga kuga matau ki Yehovah Sup̃e animu naaleatia mamau puti. 

Yoshua 5 

1Go e pakilina, ragi waina nawota mamau puti ki naworawora ni Amor, waina 
eu doko taleva kerua ni Yordan paki taleva ni elo musu, go nawota mamau puti 
ki naworawora ni Kanaan, waina eu doko pisari natasi, eu dogo naga Yehovah e 
mari noai maga ni Yordan eu garagara pa dua ki narae ni Israel natuna maga, pa 
pa au duagoto sua, naga nap̃op̃oda e sara, go naatana e da moro lawodu ara mau, 
nalakena Israel natuna maga. 

2Ragi wanogoe Yehovah e noa ki Yoshua, e naga, P̃a tum̃am̃a manigo mari 
masimasi maga ni vatu ni nakapu, go p̃a moro dovadavivi Israel natuna maga 
sala kerua. 

3Go Yoshua e dum̃ana maneana mari masimasi maga ni vatu ni nakapu po 
dovadavivi Israel natuna maga tava ni nawili vea maga. 

4Go tea waia e pei nalakena Yoshua e dovadavivi: narei mamau waina eu m̃elu 
dua ki Ityipt umai, waina eu pei naanoai, naatam̃oli mamau puti ni navakalo eu 
mate masop̃alo pae napua, edaku ki eu m̃elu dua ki Ityipt umai. 

5Nalakena narei mamau waina eu m̃elu umai eu pei tea tovadaviviana: ma narei 
mamau waina eu pakilina masop̃alo pae napua ragi waina eu m̃elu dua ki Ityipt 
umai, eu da dovadavivi ara mau. 

6Nalakena Israel natuna maga eu surata masop̃alo natau rualima pati, pa pa 
nalauna mamau, naatam̃oli maga ni navakalo waina eu m̃elu dua ki Ityipt umai, 
eu nopu, nalakena eu da dogo parati ki nadaleo ni Yehovah mau: waina Yehovah 
e pivisa paki da naga ega wo da pisei ki da navanua waina Yehovah e pivisa paki 
tamada maga naga ega wo dua gida asa, navanua sikai waina e sara ki milk go 
honi. 

7Go natuda maga waina e sike ra eu du oli ra, nara Yoshua e dovadavivi ara: 
nalakena eu da pei tea tovadaviviana mau, nalakena eu da dovadavivi ara pae 
napua mau. 

8Go e pakilina, ragi waina eu mari sua natovadaviviana ni nalauna mamau, naga 
eu doko naliada tokora ni nam̃enakiana, pa pa eu apu. 

9Go Yehovah e noa ki Yoshua, e naga, Masoso a po malulua ki navasadaoana ni 
Ityipt m̃elu dua ki mu pano. Go nagisa ni tokora wanogoe e pei tea sosoana ki 
Cilcal pa pa paki naaleatia waia. 

10Go Israel natuna maga eu m̃enaki Cilcal; go eu mari navakalauana naaleatia 
kerualima sikai tamate pati ni atelagi ragi melu malo matemate maga ni Yeriko. 

11Go eu gani dogo korn tuai ni navanua matamai ki nia edaku ki navakalauana, 
keke maga waina leven e dika ara go korn veniana, naaleatia sikai maau 
wanogoe. 

12Go manna e makoto matamai ki nia edaku ki eu gani dogo sua korn tuai ni 
navanua; go Israel natuna maga eu da moro peani manna mau; ma eu do gani 
nawa ni navanua ni Kanaan natau wanogoe. 

13Go e pakilina, ragi waina Yoshua e doko pisari Yeriko, naga e sike namatana po 
leo punusi, go p̃a leo, naatam̃oli sikai e lawodu kivea ki nia, go lova aneana e pei 
tea sailuaana doko nam̃elearuna: go Yoshua e pano punusi a, po noa ki nia, e 
naga, Nigo ku pei aginami, kite? Kite ku pei agi tea marimari dip̃a gami maga? 

14Go e naga, Ee; ma kinau tea maraki ki taua ki Yehovah a po umai ragi waia. Go 
Yoshua e dowo dap̃olosiwo paki natano, po lotu, po noa ki nia, e naga, Nawota 
aginau ega noa ki tea suasua aneana nasava? 

15Go tea maraki ki taua ki Yehovah e noa ki Yoshua, e naga, P̃a sawo lua 
nam̃elevasiana anigo ega m̃elu dua ki nam̃elem̃a; nalakena tokora waina nigo ku 
lawodu asa e dapu. Go Yoshua e mari dapala nogoe. 

Yoshua 6 

1(Go Yeriko e kokoro po pei tea kokoroana nalakena Israel natuna maga: te 
naata e da dave mau go te naata e da sili mau.) 

2Go Yehovah e noa ki Yoshua, e naga, P̃a vunusi, a po pitua ki Yeriko paki 
nam̃elearum̃a, go ki nawota kakana, go ki naatam̃oli marimatua maga ni 
navakalo. 

3Go kuga taliviri ki natokoana, naatam̃oli mamau puti ni navakalo, kuga taliviri 
ki nia paka sikai. P̃a mari ega tapala nogoe naaleatia latesa. 

4Go tea viri larua euga vuati paiga larua ni napati ni nap̃au ni shiip anoai euga 
vea ki areka: go naaleatia kelarua kuga taliviri ki natokoana paka larua, go tea 
viri maga euga sui paiga maga. 

5Go ega wo doko, naga ragi waina euga wo sui dosagi napati ni nap̃au ni shiip 
anoai, go ragi waina kuga wo dogo nadaleo ni paiga wanogoe, narei mamau euga 
rarasa nararasaana warua sikai; go nakoro ni natokoana ega wo dowo pae 
laketano kakana, go narei euga sake pano, sara naatam̃oli euga vaki kivea ki da. 

6Go Yoshua natu ni Nun e soso tea viri maga, po noa ki da, e naga, Kuga tape 
dakati areka ni navasasokiana, go tea viri larua euga vuati paiga larua ni napati 
ni nap̃au ni shiip anoai euga vea ki areka ki Yehovah. 

7Go eu noa ki narei, eu naga, Kuga surata pano po daliviri ki natokoana, go tea 
vuati nalikau maga euga surata pano pea ki areka ki Yehovah. 

8Go e dapala nogoe, ragi waina Yoshua e pasa ki sua narei, tea viri larua waina 
eu puati paiga larua ni napati ni nap̃au ni shiip anoai pea ki Yehovah eu surata 
pano, po sui paiga maga: go areka ni navasasokiana ki Yehovah e dausi ra pano. 

9Go tea vuati nalikau maga eu surata pea ki tea viri maga waina eu sui paiga 
maga, go tea viragi saisai ki tea edaku maga eu dausi areka pano, tea viri maga 
eu do pano po do sui paiga maga. 

10Go Yoshua e dip̃aki narei, po naga, Kuga ta darasa mau, go kuga ta mari 
nadaleomu ega vei tea rogoana mau, go te navasaana sikai ega ta dave m̃elu dua 
ki nawokamu mau, pa pa paki naaleatia waina aga wo noa ki mu naga kuga 
rarasa; go kuga wo darasa. 

11Go e mari areka ki Yehovah e daliviri ki natokoana, e daliviri ki nia paka sikai: 
go eu rumai paki tokora ni nam̃enakiana, po m̃enaki tokora ni nam̃enakiana. 

12Go Yoshua e duleana malip̃ogi loaloa, go tea viri maga eu dape dakati areka ki 
Yehovah. 

13Go tea viri larua waina eu puati paiga larua ni napati ni nap̃au ni shiip anoai eu 
pea ki areka ki Yehovah eu do surata pano, po do sui paiga maga: go tea vuati 
nalikau maga eu do pea ki da pano; go tea viragi saisai ki tea edaku maga eu 
dausi areka ki Yehovah pano, tea viri maga eu do pano po do sui paiga maga. 

14Go naaleatia kerua eu daliviri ki natokoana paka sikai, po liliu paki tokora ni 
nam̃enakiana: eu mari dapala nogoe naaleatia latesa. 

15Go e pakilina naaleatia kelarua, naga eu duleana malip̃ogi loaloa ragi ni 
namakotokotoana dapala namariana wanogoe paka larua: ma naaleatia 
wanogoe eu daliviri natokoana paka larua. 

16Go e pakilina ragi ni sala kelarua, naga tea viri maga eu sui paiga maga, go 
Yoshua e noa ki narei, e naga, Kuga rarasa; nalakena Yehovah e po dua mu 
natokoana. 

17Go natokoana ega vei tea vasasakiana, nae go tea mamau puti waina eu doko 
asa, ki Yehovah: Rahab nagoroi masausara ega masikina mauri, nae go tea 
mamau puti waina eu sikoti a ekopu ni nasum̃a, nalakena e dasuru ki tea 
tautauana dua waina tu dip̃aki lua ra. 

18Go nimu kuga tum̃amu pavaigoro mu pa dua ki naleo vasasakiana wanogoe; 
mase ragi waina ku mari a e pei tea vasasakiana sua, ku pe tape tea vasasakiana 
seara kakana, po mari taua ni Israel eu pe vei tea vasasakiana, po mari duletulea 
ki da. 

19Ma silver mamau puti, go kold, go naloriki maga ni brass go ni airon, nara eu 
pei tea tapu ki Yehovah: euga umai paki ekopu ni nasum̃a ni natauakiana ni 
naleo wia maga ki Yehovah. 

20Go narei eu darasa, go tea viri maga eu sui paiga maga: go e pakilina, ragi waina 
narei eu dogo nadaleo ni paiga, naga narei eu darasa nararasaana warua sikai, 
go nakoro e dowo pae laketano kakana, go narei eu sake paki natokoana, sara 
naatam̃oli eu paki kivea ki da, go eu puati natokoana. 

21Go eu mari punuvunue tea mamau puti waina eu doko natokoana, naanoai go 
nagoroi, tea vusavusa go tea matua, go oks, go shiip, go ass, ki nawoka ni lova. 

22Go Yoshua e noa ki naatam̃oli dua waina ero leo pavaraka navanua, e naga, 
Koroga vaki ekopu ni nasum̃a ki nagoroi masausara waina, go koroga viragi euga 
tave asa umai nagoroi wanogoe, go tea mamau puti waina e peani ra, ega tapala 
waina koro pivisa paki nia asa. 

23Go natureai dua wanogoe tea leo pavaraka ero paki ekopu, po piragi paki 
katama Rahab, go tamana, go p̃ilana, go gorena maga, go naleo mamau puti 
waina e peani a, go ero piragi paki katama namatarau aneana mamau puti; go 
ero doropusi ra etaku ni tokora ni nam̃enakiana ki Israel. 

24Go eu dap̃ara ki natokoana ki nakapu, go naleo mamau puti waina e doko asa: 
ma silver, go kold, go naloriki maga ni brass go ni airon eu doropusi ra ekopu ni 
nasum̃a ni natauakiana ni naleo wia maga ni nasum̃a ki Yehovah. 

25Ma Rahab nagoroi masausara, go nasum̃a ki tamana, go tea mamau puti waina 
e peani ra, Yoshua e mauti ra eu mauri doko; go e doko m̃aleoputo ni Israel doko 
pa pa paki naaleatia waia; nalakena e dasuru ki tea tautauana dua, waina Yoshua 
e dip̃aki lua ra naga eroga leo pavaraka Yeriko. 

26Go Yoshua e mari ra eu pivisa ragi wanogoe, e naga, Naatam̃oli waina ega wo 
duleana po davagi natokoana waia Yeriko, ega vei tea vasasakiana narae ni 
Yehovah: ega wo nadi ki laketano kakana natuna takalapa, go ega wo lawo ki 
namata‐pua kakana maga natuna takariki. 

27Go Yehovah e doko sikoti Yoshua, go narogorogoana kakana e doko usuraki 
navanua mamau. 

Yoshua 7 

1Ma Israel natuna maga eu mari natapiriana sikai nalo ni naleo vasasakiana: 
nalakena Akan, natu ni Karmi, natu ni Sabdi, natu ni Serah, ni naworawora ni 
Yudah, e dape tea vasasakiana seara kakana; go namaetoana ki Yehovah e 
pavaga dip̃a Israel natuna maga. 

2Go Yoshua e dip̃aki lua naatam̃oli seara m̃elu dua ki Yeriko paki Ai, waina e doko 
pisari Beth‐aven, taleva ni elo sake ni Beth‐el, go e noa ki da, e naga, Kuga sake 
pano po leo pavaraka navanua. Go naatam̃oli maga wanogoe eu sake pano po leo 
pavaraka Ai. 

3Go eu liliu umai punusi Yoshua, po noa ki nia, eu naga, Narei euga ta mamau 
puti sake pano mau; ma naatam̃oli maga dapala manu dua kite dapala manu dolu 
euga sake pano po atugi Ai; p̃a ta mari narei mamau euga mawosa paki asa mau; 
nalakena nara eu pisa maau. 

4Go narei naatam̃oli maga kakada dapala manu dolu eu sake paki asa pano: go 
eu sava pa dua ki narae ni naatam̃oli maga ni Ai. 

5Go naatam̃oli maga ni Ai eu atugi seara kakada eu dapala naatam̃oli rualima 
dolu tamate latesa: go eu kopasi ra pa dua ki narae ni namata‐pua pa pa paki 
Sebarim, po atugi ra tokora ni nasiwosiwoana: go nap̃op̃o ni narei e sara, go e po 
dapala noai. 

6Go Yoshua e pua p̃orae sugoro aneana maga, po dowo dap̃olosiwo pakitano 
narae ni areka ki Yehovah pa pa paki ragi melu, nae go tea matua maga ni Israel; 
go eu doropusi nam̃otam̃ota doko nap̃auda. 

7Go Yoshua e naga, Ako, Nawota, Yehovah O, ekasana ku piragi narei waia 
duagoto Yordan umai, naga p̃a vitua ki gami paki nam̃elearu ni naworawora ni 
Amor, naga p̃a mari gami auga vuoli? Go au pe suasua po doko taleva kerua ni 
Yordan doko, e pe wia! 

8A pavara, Nawota O, aga wo noa nasava edaku ki Israel eu po doa nanoada 
narae ni tea kokona ki da maga? 

9Nalakena naworawora ni Kanaan, go tea mamau puti waina eu doko navanua 
euga wo dogo e, go euga wo dalivirigoro gami, go euga wo daelua nagisagami 
m̃elu dua ki maramana: go p̃a wo magi nagisam̃a waina e p̃arua mari nasava? 

10Go Yehovah e noa ki Yoshua, e naga, P̃a tuleana; ekasana waia nigo ku do dowo 
dap̃olosiwo? 

11Israel e po mari naleo sa: go eu po dapiri navasasokiana aginau waina a dip̃aki 
da asa: go eu po dape tea vasasakiana seara kakana, go eu po panako, go eu po 
sorosoro, go eu po doropusi a m̃aleoputo ni naloriki adeada maga. 

12Go Israel natuna maga eu mari sa lawodu narae ni tea kokona ki da maga, eu 
doa nanoada narae ni tea kokona ki da maga, nalakena eu po pei tea vasasakiana: 
ku pe ta mari sa ki tea vasasakiana m̃elu dua ki m̃aleoputo kakamu mau, a pe wo 
da moro doko sikoti mu mau. 

13P̃a tuleana, p̃a mari narei euga tautau, go p̃a naga, Kuga tum̃amu mari mu kuga 
tautau raki matamai: nalakena Yehovah, Sup̃e ki Israel, e noa dapala nea, e naga, 
Tea vasasakiana sikai e doko m̃aleoputo kakamu, Israel O: ku mari sa lawodu 
narae ni tea kokona ki mu maga, pa pa kuga wo dape lua sua tea vasasakiana ega 
m̃elu dua ki mu pano. 

14Go kuga wo pei tea viragiana paki m̃aladigi malip̃ogi pae naworaworamu 
maga: go ega wo doko, naga naworawora waina Yehovah ega wo puati ra euga 

umai paki m̃aladigi pae naworada maga; go nawora waina Yehovah ega wo puati 
ra, euga umai paki m̃aladigi pae nasum̃a maga; go nasum̃a waina Yehovah ega 
wo puati ra euga umai paki m̃aladigi pae naatam̃oli maga. 

15Go ega wo doko, naga tea waina ega wo pei tea vuatiana sikoti tea vasasakiana 
ega vei tea tap̃arakiana ki nakapu, nae go tea mamau puti waina e peani ra: 
nalakena e dapiri navasasokiana ki Yehovah, go nalakena e mari naveilalaana 
doko Israel. 

16Go Yoshua e duleana malip̃ogi loaloa, po piragi Israel umai paki m̃aladigi pae 
naworaworada maga; go naworawora ni Yudah eu pei tea vuatiana: 

17Go e piragi nawora ni Yudah umai paki m̃aladigi, go e puati nawora ni Serah: 
go e piragi nawora ni Serah umai paki m̃aladigi pae naatam̃oli maga; go Sabdi e 
pei tea vuatiana: 

18Go e piragi nasum̃a aneana umai paki m̃aladigi pae naatam̃oli maga; go Akan, 
natu ni Karmi, natu ni Sabdi, natu ni Serah, ni naworawora ni Yudah e pei tea 
vuatiana. 

19Go Yoshua e noa ki Akan, e naga, Natugu, p̃a vitua, a pavara ni ko asa, ki 
nasamasamaana paki Yehovah, Sup̃e ki Israel, go p̃a mari nanoasaiana paki nia; 
go p̃a noa ki nau a pavara, tea waina ku mari a; p̃a ta dasuru ki nia paki nau mau. 

20Go Akan e pasadara Yoshua, po naga, Lomau kinau a mari naleo sa paki 
Yehovah, Sup̃e ki Israel, go a mari dapala waia go dapala waia: 

21Ragi waina a punusi m̃aleoputo ni tea vuti‐lua‐pavakotoana maga sugoro 
kovagoro sikai ni Sinar tea wia sikai, go shekel p̃onotia dua ni silver, go namena 
sikai ni kold ni shekel rowogiana rualima lima, ragi wanogoe a matam̃agura ki 
da, po dape ra: go p̃a leo, eu pei tea tasurukiana natano m̃aleoputo ni tap̃aup̃au 
aginau, go silver wanogoe e doko etano ki nia. 

22Go Yoshua e dip̃aki lua tea tautauana maga, go eu sava paki tap̃aup̃au wanogoe, 
go p̃a leo, e pei tea tasurukiana ekopu ni tap̃aup̃au aneana, go silver wanogoe e 
doko etano ki nia. 

23Go eu dape ra m̃elu dua ki m̃aleoputo ni tap̃aup̃au wanogoe, po dape ra umai 
paki Yoshua, go paki Israel natuna mamau puti; go eu doropusi ra narae ni 
Yehovah. 

24Go Yoshua go Israel mamau puti sikoti a, eu piragi Akan natu ni Serah, go silver 
wanogoe, go sugoro kovagoro wanogoe, go namena wanogoe ni kold, go natuna 
naanoai maga go natuna nagoroi maga, go oks aneana maga, go ass aneana maga, 
go shiip aneana maga, go tap̃aup̃au aneana, go naleo mamau puti waina e peani 
ra, go eu piragi ra sake paki nap̃aloa ni Akor pano. 

25Go Yoshua e naga, Ekasana ku mari duletulea ki gami? Yehovah ega wo mari 
duletulea ki‐go naaleatia waia. Go Israel mamau puti eu nadi a ki vatu maga; go 
eu dap̃ara ki da ki nakapu, go eu nadi ra ki vatu maga. 

26Go eu sike daua ki dap̃augoro e taua warua sikai ni vatu maga, pa pa paki 
naaleatia waia; go Yehovah e maradoa m̃elu dua ki navivitinuana ni namaetoana 
aneana. Nalakena tea wanogoe nagisa ni tokora wanogoe e pei tea sosoana ki 
Nap̃aloa ni Akor, pa pa paki naaleatia waia. 

Yoshua 8 

1Go Yehovah e noa ki Yoshua, e naga, P̃a ta mataku mau, go p̃a ta m̃anaunau mau: 
p̃a viragi narei ni navakalo mamau euga sikoti ko, go p̃a tuleana, p̃a sake paki Ai 
pano: p̃a vunusi, a po pitua ki nawota ni Ai paki nam̃elearum̃a, go narei aneana, 
go natokoana aneana go natano aneana; 

2Go p̃a mari paki Ai go paki nawota kakana ega tapala waina ku mari a paki 
Yeriko go paki nawota kakana; ma naleo vuti‐lua‐pavakotoana kakana maga, go 
katel kakana maga, kuga tum̃amu manimu dape pavakoto ara: p̃a manigo lawo 
ki tea kusugoro maga sikai raki natokoana natakuna. 

3Go Yoshua e duleana, go narei mamau ni navakalo, naga euga sake paki Ai pano: 
go Yoshua e matadoa naatam̃oli tivilia dolu, tea marimatua maga ni navakalo, po 
dip̃aki lua ra p̃ogi. 

4Go e dip̃aki da, po naga, Kuga vunusi, nimu kuga kusugoro dip̃a natokoana, 
nataku ni natokoana: kuga ta paki uvea p̃arua ki natokoana mau, ma kuga 
mamau puti pei tea marim̃atakiana sua: 

5Go kinau, go narei mamau waina eu sikoti au, auga wo paki m̃aladigi ki 
natokoana: go ega wo pakilina, ragi waina euga wo dave umai naga euga sua 
gami, dapala sala vea, naga auga wo sava pa dua ki naraeda; 

6Go euga wo dave dausi gami, pa pa auga wo pualua sua ra m̃elu dua ki 
natokoana pano; nalakena euga wo naga, Eu sava pa dua ki naraegida dapala 
sala vea; go auga wo sava pa dua ki naraeda: 

7Go nimu kuga wo duleana m̃elu dua ki nakusugoroana pano, po dape 
natokoana: nalakena Yehovah Sup̃e animu ega wo pitua ki nia paki 
nam̃elearumu. 

8Go ega wo doko, ragi waina kuga wo puati sua natokoana, naga kuga tokoni 
natokoana ki nakapu; kuga mari ega tapala navasaana ki Yehovah: kuga vunusi, 
a po dip̃aki mu asa. 

9Go Yoshua e dip̃aki lua ra: go eu paki tokora ni nakusugoroana pano, po doko 
namawota ni Beth‐el go ni Ai, taleva ni elo musu ni Ai: ma Yoshua e m̃enaki 
nap̃ogiana wanogoe m̃aleoputo ni narei. 

10Go Yoshua e duleana malip̃ogi loaloa, po peve saisai ki narei, po sake pano, nae 
go tea matua maga ni Israel eu pea ki narei paki Ai pano. 

11Go narei mamau, naatam̃oli maga ni navakalo waina eu sikoti a, eu sake pano, 
po paki m̃aladigi, po umai paki narae ni natokoana, po m̃enaki taleva ni north ni 
Ai: go nap̃aloa e doko namawota kakana go ni Ai. 

12Go e pila lua naatam̃oli maga eu dapala manu lima, po lawo ki da eu kusugoro 
namawota ni Beth‐el go ni Ai, taleva ni elo musu ni natokoana. 

13Go eu lawo ki narei, taua mamau ni navakalo waina eu doko taleva ni north ni 
natokoana, go tea kusugoro adeada maga waina eu doko taleva ni elo musu ni 
natokoana; go nap̃ogiana wanogoe Yoshua e paki m̃aleoputo ni nap̃aloa pano. 

14Go e pakilina, ragi waina nawota ni Ai e p̃unusi a, naga eu mari m̃araverave po 
duleana malip̃ogi loaloa, go naatam̃oli maga ni natokoana eu dave naga euga sua 
Israel paki navakalo, nae go narei aneana mamau, tokora ni natatutakiana narae 
ni Arabah; ma nae e da atae mau naga tea kusugoro maga sikai eu doko raki nia 
nataku ni natokoana. 

15Go Yoshua go Israel mamau puti eu mari dapala eu pei tea marimatuakiana 
naraeda, go eu sava pae napua waina e paki masop̃alo pano. 

16Go narei mamau waina eu doko natokoana, eu pei tea soso‐saisai‐kiana naga 
euga sava dausi ra: go eu sava dausi Yoshua, po pei tea vuati‐lua‐ana m̃elu dua 
ki natokoana. 

17Go naatam̃oli sikai e da doko Ai go Beth‐el mau, waina e da dave dausi Israel 
mau: go eu doropusi natokoana e dap̃olaga doko, po sava dausi Israel. 

18Go Yehovah e noa ki Yoshua, e naga, P̃a sai ki naio waina e doko nam̃elearum̃a 
paki Ai, nalakena aga wo pitua ki nia paki nam̃elearum̃a. Go Yoshua e sai naio 
waina e doko nam̃elearuna paki natokoana. 

19Go tea kusugoro maga eu duleana m̃araverave m̃elu dua ki tokora adeada, go 
eu sava ragi waina e sai ki nam̃elearuna, go eu sili paki natokoana, po puati a; go 
eu mari m̃araverave po dokoni natokoana ki nakapu. 

20Go naatam̃oli maga ni Ai eu leo kitaku, po punusi, go kuga leo, naasua ni 
natokoana e sake paki nakoroatelagi pano, go eu da peani nakasuaana naga euga 
sava paki nea kite paki nana mau: go narei waina eu sava paki masop̃alo pano, 
eu dum̃ada doa ra paki tea sava dausi maga. 

21Go ragi waina Yoshua go Israel mamau puti eu punusi naga tea kusugoro maga 
eu puati sua natokoana, go naga naasua ni natokoana e sake, ragi wanogoe eu 
liliu po mari punue naatam̃oli maga ni Ai. 

22Go tea p̃ota maga eu dave m̃elu dua ki natokoana naga euga sua ra; go eu doko 
m̃aleoputo ni Israel, seara eu doko taleva waia go seara eu doko taleva wanana, 

go eu atugi ra, pa pa eu da madeada doropusi tea sikai waina e mauri doko kite 
waina e sava pano mau. 

23Go nawota ni Ai eu puati a e mauri, po piragi a umai punusi Yoshua. 

24Go e pakilina, ragi waina Israel eu mari punue sua tea mamau puti waina eu 
doko Ai namalasi, go masop̃alo waina eu sava dausi ra asa, go eu mamau puti 
dowo ki nawoka ni lova pa pa eu nopu, naga Israel mamau puti eu liliu paki Ai, 
po atugi a ki nawoka ni lova. 

25Go tea mamau puti waina eu dowo naaleatia wanogoe, naanoai maga go 
nagoroi maga, eu pei tivilia sikai go manu dua, naatam̃oli mamau puti ni Ai. 

26Nalakena Yoshua e da dosagi liliua ki nam̃elearuna mau, waina e sai ki naio 
asa, pa pa e mari punuvunue sua tea mamau puti waina eu doko Ai. 

27Ma katel maga go naleo vuti‐lua‐pavakotoana maga ni natokoana wanogoe 
Israel eu dum̃ada madeada dape pavakoto ara, dapala navasaana ki Yehovah 
waina e dip̃aki Yoshua asa. 

28Go Yoshua e dap̃ara ki Ai, po mari a e pei taua sikai pa pa ega tu du po du mau 
du, go maso maladi sikai pa pa paki naaleatia waia. 

29Go nawota ni Ai e sara ki nia e dau nakau dau pa pa paki ragi melu: go ragi 
waina elo e musu Yoshua e pitip̃aki, go eu dape nap̃atokona siwo m̃elu dua ki 
nakau, po nadi ki nia pisari namasova ni namata‐pua ni natokoana, po sike daua 
ki dap̃augoro e taua warua sikai ni vatu maga, waina e doko pa pa paki naaleatia 
waia. 

30Ragi wanogoe Yoshua e davagi wede ni naviriana sikai agi Yehovah, Sup̃e ki 
Israel, doko tava Ebal, 

31Dapala waina Moses tea suasua ki Yehovah e dip̃aki Israel natuna maga asa, 
dapala waina e pei tea midiriana tusi ni nawotaeana ki Moses, wede ni naviriana 
sikai ni vatu mamau maga, waina te naata e da sike te airon paki ara mau: go eu 
pitua ki naviriana tap̃arakiana maga asa paki Yehovah, po mari punue naviriana 
maga ni natam̃ateana. 

32Go e midiri tokora wanogoe doko vatu maga tea vataka sikai ni nawotaeana ki 
Moses, waina e midiri a, narae ni Israel natuna maga. 

33Go Israel mamau puti, go tea matua adeada maga, go tea maraki adeada maga, 
go tea vasap̃otae adeada maga, eu lawodu taleva waia go taleva wanana ni Areka, 
narae ni tea viri maga naworawora ni Levi, waina eu pauvausi areka ni 
navasasokiana ki Yehovah, nam̃enaki dapala naatatoko; namagovai kakada paki 
kivea ni tava Cerisim, go namagovai kakada paki kivea ni tava Ebal; dapala waina 
Moses tea suasua ki Yehovah e pitip̃aki sua asa, naga euga vasap̃ia ki narei ni 
Israel ega vea. 

34Go edaku ki tea wanogoe e peve navasaana mamau puti ni nawotaeana, 
navasap̃iakiana go navasasakiana, dapala tea mamau puti waina e pei tea 
midiriana tusi ni nawotaeana. 

35Navasaana sikai e da doko mau ni tea mamau puti waina Moses e pitip̃aki asa, 
waina Yoshua e da peve a mau narae ni nasaisaiana mamau ni Israel, go nagoroi 
maga go piakirikiri maga, go nam̃enaki maga waina eu surata m̃aleoputo kakada. 

Yoshua 9 

1Go e pakilina, ragi waina nawota mamau puti waina eu doko taleva kerua ni 
Yordan, navanua ni tava, go navanua ni etano, go navanua ni elau mamau ni 
natasi warua paki kivea ni Lebanon, naworawora ni Heth, go naworawora ni 
Amor, naworawora ni Kanaan, naworawora ni Peris, naworawora ni Hivah, go 
naworawora ni Yebus, eu dogo e; 

2Naga eu dum̃ada saisai ki da, naga euga mari navakalo paki Yoshua go paki 
Israel, nap̃atokoda e sikai maau asa. 

3Ma ragi waina naka ni Cibeon eu dogo tea waina Yoshua e mari a paki Yeriko 
go paki Ai, 

4Nara ma eu mari pae namarimanumatuaana, po pano po mari oli tea tautauana 
maga, po dape sak tuai maga paki ass adeada maga, go nawili ni waine tuai maga, 
waina eu mawora po pei tea otigoroana; 

5Go nam̃elevasiana tuai maga go tea usuvakiana eu doko nam̃eleda maga, go 
sugoro tuai maga eu doko ara; go bred mamau puti ni navinaga kaniana adeada 
e garagara go e pusivusiga. 

6Go eu pano punusi Yoshua paki tokora ni nam̃enakiana ni Cilcal, po noa ki nia, 
go ki naatam̃oli maga ni Israel, eu naga, Au pae navanua ni uvea umai: nalakena 
tea wanogoe kuga mari navasasokiana sikai paki gami. 

7Go naatam̃oli maga ni Israel eu noa ki naworawora ni Hivah, eu naga, Mase 
nimu ku doko m̃aleoputo kakagami doko; go auga wo mari navasasokiana sikai 
paki mu dapale sava? 

8Go eu noa ki Yoshua, eu naga, Kinami au pei tea suasua anigo maga. Go Yoshua 
e noa ki da, e naga, Nimu ku pei sei? Go ku pae esava umai? 

9Go eu noa ki nia, eu naga, Tea suasua anigo maga eu pae navanua ni uvea sa 
umai nalakena nagisa ni Yehovah Sup̃e anigo: nalakena au dogo narogorogoana 
kakana, go tea mamau puti waina e mari a Ityipt, 

10Go tea mamau puti waina e mari a paki nawota dua ki naworawora ni Amor, 
waina eu doko taleva kerua ni Yordan, paki Sihon nawota ni Heshbon, go paki 
Ok nawota ni Bashan, waina e doko Ashtaroth. 

11Go tea matua aginami maga go tea mamau puti waina eu doko navanua 
aginami eu noa ki gami, eu naga, Kuga tape navinaga kaniana ega toko 
nam̃elearumu raki napua, go kuga vano naga kuga sua ra, go kuga noa ki da, kuga 
naga, Kinami au pei tea suasua animu maga: go ragi waia kuga mari 
navasasokiana sikai paki gami. 

12Bred aginami waia navinaga kaniana ni napua, au dape a e pivitinu m̃elu 
nasum̃a aginami maga naaleatia waina au dave pano naga auga umai punusi mu; 
go ragi waia, p̃a leo, e garagara, go e po pusivusiga: 

13Go nawili ni waine maga waia, waina au pakavuro ra, eu pau; go p̃a leo, eu 
mawora: go sugoro aginami maga go nam̃elevasiana aginami maga waia eu po 
duai nalakena navarauana warua ni napua. 

14Go eu piragi soki naatam̃oli maga wanogoe nalakena navinaga kaniana adeada, 
go eu da pusuusu paki nawoka ni Yehovah asa mau. 

15Go Yoshua e mari natam̃ateana paki da, po mari navasasokiana sikai paki da, 
naga ega mauti ra euga mauri doko: go tea maraki maga ni navata eu pivisa paki 
da. 

16Go e pakilina ragi waina naaleatia dolu eu nopu edaku ki eu mari 
navasasokiana sikai paki da, naga eu dogo naga nara eu pei tea ni m̃aladigi ki da, 
go naga nara eu doko m̃aleoputo kakada. 

17Go Israel natuna maga eu surata pano, po umai paki natokoana adeada maga 
naaleatia ketolu. Go natokoana adeada maga eu pei Cibeon, go Kefirah, go 
Beeroth, go Kiriath‐yearim. 

18Go Israel natuna maga eu da atugi ra mau, nalakena tea maraki maga ni navata 
eu pivisa sua paki da pae Yehovah, Sup̃e ki Israel. Go navata mamau eu daururu 
dip̃a tea maraki maga. 

19Ma tea maraki mamau puti eu noa ki navata mamau, eu naga, Kinami au pivisa 
paki da pae Yehovah, Sup̃e ki Israel: go ragi waia tu da mariatae kisidogo ra mau. 

20Tuga mari tea waia paki da, po mauti ra euga mauri doko, go namaetoana ega 
wo da doko gida mau nalakena navivisaana waina au pivisa paki da asa. 

21Go tea maraki maga eu noa ki da, eu naga, Euga mauri doko: go eu po pei tea 
tae nakapu maga go tea vautui noai maga agi navata maga; dapala waina tea 
maraki maga eu pasa ki da asa. 

22Go Yoshua e soso ra, go e pasa ki da, po naga, Ekasana ku soro gami, po naga, 
Kinami au madu uvea p̃arua ki mu, ragi waina nimu ku doko m̃aleoputo 
kakagami? 

23Nalakena tea wanogoe nimu ku pei tea vasasakiana, go kuga wo pei tea suasua 
maga ega ta makoto mau, go tea tae nakapu maga, go tea vautui noai maga agi 
nasum̃a ki Sup̃e aginau. 

24Go eu pasadara Yoshua, po naga, Nalakena e pei tea noasaisokisokiana paki tea 
suasua anigo maga, naga Yehovah Sup̃e anigo e dip̃aki tea suasua aneana Moses 
naga ega tua mu navanua mamau, go naga ega mari sa ki tea mamau puti waina 
eu doko navanua pa dua ki naraemu; go au magi namauriana aginami mataku 
p̃arua nalakena nimu, go au po mari naleo waia. 

25Go ragi waia, p̃a leo, kinami au doko nam̃elearum̃a: dapala waina e p̃ia go 
dapala waina e leana doko namatam̃a naga p̃a mari a paki gami asa, p̃a mari a. 

26Go e mari dapala nogoe paki da, po pualua ra m̃elu dua ki nam̃elearu ni Israel 
natuna maga, go eu da mari punue ra mau. 

27Go Yoshua e mari ra naaleatia wanogoe eu pei tea tae nakapu maga go tea 
vautui noai maga agi navata, go agi wede ni naviriana ki Yehovah, pa pa paki 
naaleatia waia, tokora waina ega wo matadoa e. 

Yoshua 10 

1Go e pakilina, ragi waina Adoni‐sedek nawota ni Yerusalem e dogo naga Yoshua 
e puati Ai, po mari sa sa ki nia; dapala waina e mari a paki Yeriko go paki nawota 
kakana, e mari dapala nogoe paki Ai go paki nawota kakana; go naga naka ni 
Cibeon eu mari natam̃ateana paki Israel, po doko m̃aleoputo kakada; 

2Naga eu mataku p̃arua, nalakena Cibeon e pei natokoana warua, dapala 
natokoana maga sikai kakada ni namarakiana, go nalakena nae e p̃arua liu Ai, go 
naatam̃oli mamau puti kakana eu pei tea marimatua. 

3Go Adoni‐sedek nawota ni Yerusalem e dip̃aki lua pa punusi Hoham nawota ni 
Hebron, go pa punusi Piram nawota ni Yarmuth, go pa punusi Yafia nawota ni 
Lakish, go pa punusi Debir nawota ni Eklon, e naga, 

4Kuga sake umai punusi au, po silae au, go tuga atugi Cibeon: nalakena e po mari 
natam̃ateana paki Yoshua go paki Israel natuna maga. 

5Go nawota lima ni naworawora ni Amor, nawota ni Yerusalem, nawota ni 
Hebron, nawota ni Yarmuth, nawota ni Lakish, nawota ni Eklon, eu dum̃ada 
saisai ki da, po sake pano, nara go taua mamau puti adeada, po m̃enakigoro 
Cibeon, po mari navakalo paki asa. 

6Go naatam̃oli maga ni Cibeon eu dip̃aki lua pa punusi Yoshua paki tokora ni 
nam̃enakiana paki Cilcal, eu naga, P̃a ta doro nam̃elearum̃a m̃elu dua ki tea 
suasua anigo maga mau; p̃a sake umai punusi gami m̃araverave, go p̃a mauti 
gami, po silae gami: nalakena nawota mamau puti ni naworawora ni Amor 
waina eu doko navanua ni tava doko eu pei tea saisaikiana dip̃a gami. 

7Go Yoshua e sake m̃elu dua ki Cilcal pano, nae go narei mamau ni navakalo eu 
sikoti a, go naatam̃oli kasua mamau puti ni namarimatuaana. 

8Go Yehovah e noa ki Yoshua, e naga, P̃a ta matau ki da mau: nalakena a po pitua 
ki da paki nam̃elearum̃a; naatam̃oli sikai kakada ega wo da lawodu naraem̃a 
mau. 

9Go Yoshua e umai pakilina ki da m̃araverave; e m̃elu dua ki Cilcal sake pano 
nap̃ogiana mamau. 

10Go Yehovah e mari matua ki da narae ni Israel, go e atugi ra naatugiana warua 
sikai pisari Cibeon, po kopasi ra pae napua ni tokora ni nasakesakeana ni Beth‐
horon, po atugi ra pa pa paki Asekah, go pa pa paki Makeda. 

11Go e pakilina, ragi waina nara eu do sava pa dua ki narae ni Israel, ragi waina 
eu doko tokora ni nasiwosiwoana ni Beth‐horon, naga Yehovah e nadi ki vatu 
warua maga paki da m̃elu dua ki nakoroatelagi pa pa paki Asekah, go eu mate: 
tea maga waina eu mate ki vatu maga ni usa eu laapa liu tea maga waina Israel 
natuna maga eu mari punue ra ki lova. 

12Ragi wanogoe Yoshua e pasa ki Yehovah naaleatia waina Yehovah e pitua ki 
naworawora ni Amor narae ni Israel natuna maga: go e noa namata maga ni 
Israel, e naga, Elo, p̃a tu dorogo elagi ki Cibeon; Go atelagi, elagi ki nap̃aloa ni 
Aiyalon. 

13Go elo e du dorogo, go atelagi e lawodu, Pa pa nalauna eu siko sua tea kokona 
ki da maga. Tea wanogoe e da pei tea midiriana tusi ki Yashar, kite? Go elo e 
lawodu m̃aleoputo ni nakoroatelagi, po da mari m̃araverave naga ega musu mau, 
dapala naaleatia mamau sikai. 

14Go naaleatia sikai dakiusi naaleatia wanogoe e da doko mau pea ki nia kite 
edaku ki nia, ragi waina Yehovah e dogo parati ki nadaleo ni naatam̃oli sikai: 
nalakena Yehovah e magi Israel marimari. 

15Go Yoshua e liliu, go Israel mamau puti eu sikoti a, paki tokora ni nam̃enakiana 
paki Cilcal. 

16Go nawota lima wanogoe eu sava pano, po dum̃ada dasuru ki da valea ni 
Makeda. 

17Go e pei tea noasaiana paki Yoshua, eu naga, Nawota lima eu pei tea vap̃aiana, 
eu pei tea tasurukiana valea ni Makeda. 

18Go Yoshua e naga, Kuga malulua ki vatu warua maga paki nawoka ni valea, go 
kuga lawo ki naatam̃oli seara pisari a naga euga vavaigoro ra: 

19Ma nimu kuga ta du dorogo mau; kuga sava dausi tea kokona ki mu maga, po 
daelua tea edaku kakada; kuga ta suasua ki da naga euga sili paki natokoana 

adeada maga mau: nalakena Yehovah Sup̃e animu e po pitua ki da paki 
nam̃elearumu. 

20Go e pakilina, ragi waina Yoshua go Israel natuna maga eu mari sua naatugi‐
ra‐ana ki naatugiana warua liu, pa pa eu nopu, go tea kakada maga waina eu sava 
pano eu sili sua natokoana ni p̃aaka maga, 

21Naga narei mamau eu liliu paki tokora ni nam̃enakiana punusi Yoshua paki 
Makeda eu mauri doko po p̃ia doko: te naata sikai e da sike namenana dip̃a Israel 
natuna maga sikai kakada mau. 

22Go Yoshua e naga, Kuga wolagati nawoka ni valea, po piragi dave umai punusi 
au nawota lima wanogoe euga m̃elu dua ki valea. 

23Go eu mari dapala nogoe, po piragi dave umai punusi a nawota lima wanogoe 
m̃elu dua ki valea, nawota ni Yerusalem, nawota ni Hebron, nawota ni Yarmuth, 
nawota ni Lakish, nawota ni Eklon. 

24Go e pakilina, ragi waina eu piragi dave nawota lima wanogoe umai punusi 
Yoshua, naga Yoshua e soso naatam̃oli mamau puti ni Israel, po noa ki tea maraki 
maga ki naatam̃oli maga ni navakalo waina eu pano sikoti a, e naga, Kuga umai 
paki m̃aladigi, kuga toropusi nam̃elemu maga paki nanoa maga ni nawota maga 
waia. Go eu rumai paki m̃aladigi, po doropusi nam̃eleda maga paki nanoada 
maga. 

25Go Yoshua e noa ki da, e naga, Kuga ta mataku mau, go kuga ta m̃anaunau mau; 
kuga kasua go kuga viviari: nalakena Yehovah ega wo mari dapala waia paki tea 
kokona ki mu mamau puti waina nimu ku mari navakalo paki da. 

26Go edaku ki tea wanogoe Yoshua e atugi ra, po mari punue ra, po sara ki da eu 
dau nakau lima: go eu dau nakau maga wanogoe dau pa pa paki ragi melu. 

27Go e pakilina ragi ni namusuana ni elo, naga Yoshua e pitip̃aki, go eu dape ra 
siwo m̃elu dua ki nakau maga, po nadi ki da paki ekopu ni valea waina eu 
dum̃ada dasuru ki da asa, go eu doropusi vatu warua maga namata ni valea, 
waina eu doko pa pa paki naaleatia ni nasoso waia. 

28Go Yoshua e puati Makeda naaleatia wanogoe, po atugi a ki nawoka ni lova, go 
nawota kakana; e mari punuvunue ra go naatam̃oli mamau puti waina eu doko 
asa, e da doropasi tea sikai waina e mauri doko au: go e mari paki nawota ni 
Makeda dapala waina e mari a paki nawota ni Yeriko. 

29Go Yoshua e pano m̃elu dua ki Makeda, go Israel mamau puti eu sikoti a, paki 
Libnah, po mari navakalo paki Libnah: 

30Go Yehovah e pitua ki nia nae ma, go nawota kakana, paki nam̃elearu ni Israel; 
go e atugi a ki nawoka ni lova, go naatam̃oli mamau puti waina eu doko asa; e da 

doropusi doko asa tea sikai waina e mauri doko mau; go e mari paki nawota 
kakana dapala waina e mari a paki nawota ni Yeriko. 

31Go Yoshua e pano m̃elu dua ki Libnah, go Israel mamau puti eu sikoti a, paki 
Lakish, po m̃enakigoro e, po mari navakalo paki asa: 

32Go Yehovah e pitua ki Lakish paki nam̃elearu ni Israel, go e puati a naaleatia 
kerua, po atugi a ki nawoka ni lova, go naatam̃oli mamau puti waina eu doko asa, 
dapala tea mamau puti waina e mari a paki Libnah. 

33Ragi wanogoe Horam nawota ni Ceser e sake umai naga ega silae Lakish; go 
Yoshua e atugi a go narei aneana, pa pa e da maneana doropusi tea sikai waina 
e mauri doko mau. 

34Go Yoshua e pano m̃elu dua ki Lakish, go Israel mamau puti eu sikoti a, paki 
Eklon; go eu m̃enakigoro e, po mari navakalo paki asa; 

35Go eu puati a naaleatia wanogoe, po atugi a ki nawoka ni lova, go naatam̃oli 
mamau puti waina eu doko asa, e mari punuvunue ra naaleatia wanogoe, dapala 
tea mamau puti waina e mari a paki Lakish. 

36Go Yoshua e sake m̃elu dua ki Eklon, go Israel mamau puti eu sikoti a, paki 
Hebron; go eu mari navakalo paki asa: 

37Go eu puati a, po atugi a ki nawoka ni lova, go nawota kakana, go natokoana 
mamau puti kakana, go naatam̃oli mamau puti waina eu doko asa; e da doropusi 
tea sikai waina e mauri doko mau, dapala tea mamau puti waina e mari a paki 
Eklon: go e mari sa sa ki nia, go naatam̃oli mamau puti waina eu doko asa. 

38Go Yoshua e liliu, go Israel mamau puti eu sikoti a, paki Debir; po mari 
navakalo paki asa: 

39Go e puati a, go nawota kakana, go natokoana mamau puti kakana; go eu atugi 
ra ki nawoka ni lova, po mari punuvunue naatam̃oli mamau puti waina eu doko 
asa: e da doropusi tea sikai waina e mauri doko mau: dapala waina e mari a paki 
Hebron, e mari dapala nogoe paki Debir, go paki nawota kakana; go dapala 
waina e mari a paki Libnah, go paki nawota kakana. 

40Go Yoshua e atugi navanua mamau, tea ni tava, go tea ni Sauth, go tea ni etano, 
go tea ni nap̃aloa maga, go nawota mamau puti adeada; e da doropusi tea sikai 
waina e mauri doko mau: ma e mari punuvunue tea mamau puti waina eu 
maromaro, dapala waina Yehovah, Sup̃e ki Israel, e pitip̃aki asa. 

41Go Yoshua e atugi ra pae Kadesh‐barnea pa pa paki Casa, go navanua mamau 
puti ni Coshen, pa pa paki Cibeon. 

42Go nawota mamau puti wanogoe go navanua adeada Yoshua e puati ra ragi 
sikai maau, nalakena Yehovah, Sup̃e ki Israel, e magi Israel marimari. 

43Go Yoshua e liliu, go Israel mamau puti eu sikoti a, paki tokora ni nam̃enakiana 
paki Cilcal. 

Yoshua 11 

1Go e pakilina, ragi waina Yabin nawota ni Hasor e dogo e, naga e dip̃aki lua pa 
punusi Yobab nawota ni Madon, go pa punusi nawota ni Shimron, go pa punusi 
nawota ni Aksaf, 

2Go pa punusi nawota maga waina eu doko taleva ni north, navanua ni tava, go 
Arabah sauth ni Kinneroth, go navanua ni etano, go tava sula maga ni Dor taleva 
ni elo musu, 

3Pa punusi naworawora ni Kanaan taleva ni elo sake go taleva ni elo musu, go 
naworawora ni Amor, go naworawora ni Heth, go naworawora ni Peris, go 
naworawora ni Yebus navanua ni tava, go naworawora ni Hivah waina eu doko 
etano ni Hermon navanua ni Mispah. 

4Go eu dave pano, nara go taua adeada mamau puti eu sikoti ra, narei laapa, 
dapala naworaone waina e one nagole ni natasi nalo ni nalaapaana, go horse 
maga go kariot maga eu laapa sa. 

5Go nawota mamau puti wanogoe eu saisai; go eu rumai po saisai m̃enaki pisari 
noai maga ni Merom, naga euga mari navakalo paki Israel. 

6Go Yehovah e noa ki Yoshua, e naga, P̃a ta mataku pa dua ki naraeda mau: 
nalakena matamai dapala ragi waia kinau aga wo pitua ki da mamau puti euga 
wo pei tea vuri‐punueana narae ni Israel: p̃a takotovi nawaliu ni nakolovae ni 
horse adeada maga, go p̃a tap̃ara ki kariot adeada maga ki nakapu. 

7Go Yoshua e umai, go narei mamau ni navakalo eu sikoti a, eu pakilina ki da 
pisari noai maga ni Merom m̃araverave, po dowo paki da. 

8Go Yehovah e pitua ki da paki nam̃elearu ni Israel, go eu atugi ra, po kopasi ra 
pa pa paki Sidon warua, go pa pa paki Misrefot‐maim, go pa pa paki nap̃aloa ni 
Mispeh paki taleva ni elo sake; go eu atugi ra, pa pa eu da madeada doropusi tea 
sikai waina e mauri doko mau. 

9Go Yoshua e mari paki da dapala waina Yehovah e noa ki nia asa: e dakotovi 
nawaliu ni nakolovae ni horse adeada maga, po dap̃ara ki kariot adeada maga ki 
nakapu. 

10Go Yoshua e liliu ragi wanogoe, po puati Hasor, po atugi nawota kakana ki lova: 
nalakena Hasor nae e pei nap̃au ni namarakiana mamau puti wanogoe sala vea. 

11Go eu atugi naatam̃oli mamau puti waina eu doko asa ki nawoka ni lova, eu 
mari punuvunue ra: tea sikai waina e maromaro e da pei tea toropusiana mau: 
go e dap̃ara ki Hasor ki nakapu. 

12Go natokoana mamau puti ki nawota maga wanogoe, go nawota mamau puti 
kakada, Yoshua e puati ra, go e atugi ra ki nawoka ni lova, po mari punuvunue 
ra; dapala waina Moses tea suasua ki Yehovah e pitip̃aki asa. 

13Ma nalo ni natokoana maga waina eu lawodu tava sula kakada maga, Israel e 
da dap̃ara ki sikai kakada mau, masale ki Hasor sikina, waina Yoshua e dap̃ara 
ki nia. 

14Go sara naleo vuti‐luapavakotoana ni natokoana maga wanogoe, go katel 
maga, Israel natuna maga eu dum̃ada madeada dape pavakoto ara: ma eu atugi 
naatam̃oli mamau puti ki nawoka ni lova, pa pa eu mari sa sa ki da, eu da 
doropusi tea sikai waina e maromaro mau. 

15Dapala waina Yehovah e dip̃aki tea suasua aneana Moses, dapala nogoe Moses 
e dip̃aki Yoshua asa: go dapala nogoe Yoshua e mari a. E da dape lua te navatuna 
ni tea mamau puti waina Yehovah e dip̃aki Moses asa mau. 

16Go Yoshua e dape navanua mamau wanogoe, tea ni tava, go tea mamau ni 
Sauth, go navanua mamau ni Coshen, go tea ni etano, go Arabah, go navanua ni 
tava ki Israel, go ni etano kakana; 

17Pae tava Halak, waina e sake paki Seir, pa pa paki Baal‐kad waina e doko 
nap̃aloa ni Lebanon etano ni tava Hermon: go e puati nawota adeada mamau 
puti, po atugi ra, po mari punue ra. 

18Yoshua e mari navakalo naaleatia laapa paki nawota mamau puti wanogoe. 

19Natokoana sikai e da doko mau waina e mari natam̃ateana paki Israel natuna 
maga, ma naworawora ni Hivah eu masikida waina eu doko Cibeon: eu dape puti 
ra pae navakalo. 

20Nalakena e pei tea ni Yehovah naga ega mari nap̃op̃oda ega kasua, naga euga 
vaki navakalo dip̃a Israel, naga ega mari punuvunue ra, naga euga ta dape 
nasaup̃iaana mau, ma naga ega mari sa sa ki da, dapala waina Yehovah e dip̃aki 
Moses asa. 

21Go Yoshua e umai ragi wanogoe po daelua Anakim maga m̃elu dua ki navanua 
ni tava, m̃elu dua ki Hebron, m̃elu dua ki Debir, m̃elu dua ki Anab, go m̃elu dua 
ki navanua ni tava mamau ki Yudah, go m̃elu dua ki navanua ni tava mamau ki 
Israel: Yoshua e mari punuvunue ra po mari sa sa ki natokoana adeada maga. 

22Tea sikai ni Anakim maga e da pei tea toropusiana doko navanua ki Israel 
natuna maga mau ma seara eu pei tea toropusiana doko Casa, doko Cath, go doko 
Ashdod sikida. 

23Go Yoshua e dape navanua mamau, dapala tea mamau puti waina Yehovah e 
pasa paki Moses asa, go Yoshua e pitua ki nia naga ega vei tea veani‐pioli‐kiana 

sikai agi Israel dapala natap̃otawotaeana kakada maga pae naworaworada 
maga. Go navanua e dam̃ate doko m̃elu dua ki navakalo. 

Yoshua 12 

1Go tea maga waia eu pei nawota maga ni navanua, waina Israel natuna maga eu 
atugi ra, po peani navanua adeada taleva kerua ni Yordan paki elo sake, pae 
nap̃aloa ni Arnon pa pa paki tava Hermon, go Arabah mamau paki taleva ni elo 
sake: 

2Sihon nawota ki naworawora ni Amor, waina e doko Heshbon, po maramara 
pae Aroer, waina e doko nadigi ni nap̃aloa ni Arnon, go natokoana waina e doko 
m̃aleoputo ni nap̃aloa, go namagovai ni Cilead, pa pa paki noaisara Yabbok, 
kokoi ki Ammon natuna maga; 

3Go Arabah pa pa paki natasi ni Kinneroth, paki taleva ni elo sake; go pa pa paki 
natasi ni Arabah, Natasi ni Natasimena, paki taleva ni elo sake, napua waina e 
paki Beth‐yeshimoth; go taleva ni sauth, etano ni tokora maga ni nasiwosiwoana 
ni Piskah: 

4Go kokoi ki Ok nawota ni Bashan, tea ni namagovai ni Refaim waina eu ko doko, 
waina e doko Ashtaroth go Edrei, 

5Po maramara doko tava Hermon, go Salekah, go Bashan mamau, pa pa paki 
kokoi ki naworawora ni Ceshur go ki naworawora ni Maakah, go namagovai ni 
Cilead, kokoi ki Sihon, nawota ni Heshbon. 

6Moses tea suasua ki Yehovah go Israel natuna maga eu atugi ra: go Moses tea 
suasua ki Yehovah e pitua ki nia naga ega vei tea veaniana sikai agi naworawora 
ni Reuben, go agi naworawora ni Cad, go agi namagovai ni naworawora ni 
Manasseh. 

7Go tea maga waia eu pei nawota maga ni navanua waina Yoshua go Israel 
natuna maga eu atugi ra taleva kerua ni Yordan paki elo musu, pae Baal‐kad 
waina e doko nap̃aloa ni Lebanon pa pa paki tava Halak, waina e sake paki Seir; 
go Yoshua e pitua ki nia paki naworawora ni Israel maga ega vei tea veaniana 
sikai dapala natap̃otawotaeana kakada maga; 

8Waina eu doko navanua ni tava, go navanua ni etano, go waina eu doko Arabah, 
go tokora maga ni nasiwosiwoana, go waina eu doko masop̃alo, go tokora maga 
ni Sauth, naworawora ni Heth, naworawora ni Amor, go naworawora ni Kanaan, 
naworawora ni Peris, naworawora ni Hivah, go naworawora ni Yebus: 

9Nawota ni Yeriko, sikai; nawota ni Ai, waina e pisari Beth‐el, sikai; 

10Nawota ni Yerusalem, sikai; nawota ni Hebron, sikai; 

11Nawota ni Yarmuth, sikai; nawota ni Lakish, sikai; 

12Nawota ni Eklon, sikai; nawota ni Ceser, sikai; Nawota ni Debir, sikai; 

13nawota ni Ceder, sikai; 

14Nawota ni Hormah, sikai; 

15nawota ni Arad, sikai; Nawota ni Libnah, sikai; nawota ni Adullam, sikai; 

16Nawota ni Makeda, sikai; nawota ni Beth‐el, sikai; 

17Nawota ni Tappuah, sikai; nawota ni Hefer, sikai; 

18Nawota ni Afek, sikai; nawota ni Lasaron, sikai; 

19Nawota ni Madon, sikai; 

20nawota ni Hasor, sikai; Nawota ni Shimron‐meron, sikai; nawota ni Aksaf, 
sikai; 

21Nawota ni Taanak, sikai; nawota ni Mekiddo, sikai; Nawota ni Kedesh, sikai; 

22nawota ni Yokneam ni Karmel, sikai; 

23Nawota ni Dor ni tava sula ni Dor, sikai; nawota ni Koim ni Cilcal, sikai; Nawota 
ni Tirsah, sikai; 

24nawota mamau puti rualima dolu tamate sikai. 

Yoshua 13 

1Go Yoshua e pei tea matua tea ni natau laapa, go Yehovah e noa ki nia, e naga, 
Nigo ku pei tea matua ku pei tea ni natau laapa; go navanua waina e ko doko 
waina kuga veani a e p̃arua sa. 

2Navanua waina e ko doko e pei tea waia: navanua mamau puti ki Filistine maga, 
go naworawora ni Ceshur mamau puti; 

3Pae Shihor waina e doko narae ni Ityipt, go pa pa paki kokoi ni Ekron paki north, 
waina e pei tea midoakiana naga e pei agi naworawora ni Kanaan; nawota lima 
ki Filistine maga; naka ni Casa, go naka ni Ashdod, go naka ni Ashkelon, naka ni 
Cath, go naka ni Ekron; go Avvim maga, taleva ni sauth: 

4Navanua mamau ki naworawora ni Kanaan, go Mearah waina e pei agi naka ni 
Sidon, pa pa paki Afek, pa pa paki kokoi ki naworawora ni Amor: 

5Go navanua ki naka ni Kebal, go Lebanon mamau, paki taleva ni elo sake, pae 
Baal‐kad etano ni tava Hermon pa pa paki tokora ni nasiliana ni Hamath: 

6Tea mamau puti waina eu doko navanua ni tava pae Lebanon pa pa paki 
Misrefot‐maim, naka ni Sidon mamau puti; kinau aga wo kopasi lua ra pa dua ki 
narae ni Israel natuna maga: ma p̃a magi Israel mari a ega rowo pae gole naga 
ega vei tea veani‐pioli‐kiana sikai, ega tapala waina a dip̃aki‐go asa. 

7Go ragi waia p̃a tap̃otawotae navanua waia naga ega vei tea veani‐pioli‐kiana 
sikai agi naworawora loveti, go agi namagovai ni naworawora ni Manasseh. 

8Waina naworawora ni Reuben go naworawora ni Cad eu dape sua tea veani‐
pioli‐kiana adeada sikoti a, waina Moses e dua ra asa, taleva kerua ni Yordan 
paki elo sake, dapala waina Moses tea suasua ki Yehovah e dua ra asa; 

9Pae Aroer, waina e doko nadigi ni nap̃aloa ni Arnon, go natokoana waina e doko 
m̃aleoputo ni nap̃aloa, go malo matemate mamau ni Medeba pa pa paki Dibon; 

10Go natokoana mamau puti ki Sihon, nawota ki naworawora ni Amor, waina e 
maramara doko Heshbon, pa pa paki kokoi ki Ammon natuna maga; 

11Go Cilead, go kokoi ki naworawora ni Ceshur go ki naworawora ni Maakah, go 
tava Hermon mamau, go Bashan mamau pa pa paki Salekah; 

12Namarakiana mamau ki Ok ni Bashan, waina e maramara doko Ashtaroth go 
Edrei (nae e pei tea toropusiana ni namagovai ni Refaim maga waina eu ko 
doko;) nalakena Moses e atugi ra po kopasi lua ra. 

13Ma Israel natuna maga eu da kopasi lua naworawora ni Ceshur, go 
naworawora ni Maakah mau: ma Ceshur go Maakah ero doko m̃aleoputo ni 
Israel pa pa paki naaleatia waia. 

14Ma e da dua naworawora ni Levi tea veani‐pioli‐kiana sikai mau; naviriana 
maga ki Yehovah, Sup̃e ki Israel, waina eu pei tea mariana pae nakapu, eu pei tea 
veani‐pioli‐kiana adeada, dapala waina e pasa ki da asa. 

15Go Moses e pitua paki naworawora ni Reuben natuna maga pae naworada 
maga. 

16Go kokoi adeada e pae Aroer, waina e doko nadigi ni nap̃aloa ni Arnon, go 
natokoana waina e doko m̃aleoputo ni nap̃aloa, go malo matemate mamau 
waina e pisari Medeba; 

17Heshbon go natokoana kakana mamau puti waina eu doko malo matemate; 
Dibon, go Bamot‐baal, go Beth‐baal‐meon; 

18Go Yahas, go Kedemoth, go Mefaath; Go Kiriathaim, 

19go Sibmah, go Seret‐shahar waina e doko tava ni nap̃aloa; 

20Go Beth‐peor, go tokora maga ni nasiwosiwoana ni Piskah, go Beth‐yeshimoth; 

21Go natokoana mamau puti ni malo matemate, go namarakiana mamau ki 
Sihon, nawota ki naworawora ni Amor, waina e maramara doko Heshbon, waina 
Moses e atugi a, go nawota maga ni Midian, Evi, go Rekem, go Sur, go Hur, go 
Reba, tea maraki maga ki Sihon, waina eu doko navanua. 

22Go Balaam natu ni Beor, tea vasapua, Israel natuna maga eu mari punue a ki 
lova m̃aleoputo ni tea maripunueana adeada maga. 

23Go Yordan go kokoi kakana ero pei kokoi ki Reuben natuna maga. Tea 
wanogoe e pei tea veani‐pioli‐kiana ki Reuben natuna maga pae naworada maga, 
natokoana maga go natokoana kiki kakada maga. 

24Go Moses e pitua paki naworawora ni Cad, paki Cad natuna maga, pae 
naworada maga. 

25Go Yaser e pei kokoi adeada, go natokoana mamau puti ni Cilead, go 
namagovai ni navanua ki Ammon natuna maga, pa pa paki Aroer waina e doko 
narae ni Rabbah; 

26Go pae Heshbon pa pa paki Ramat‐mispeh, go Betonim; go pae Mahanaim pa 
pa paki kokoi ni Debir; 

27Go tea ni nap̃aloa, Beth‐haram, go Beth‐nimrah, go Sukkoth, go Safon, 
namagovai waina e ko doko ni namarakiana ki Sihon nawota ni Heshbon, Yordan 
go kokoi kakana, pa pa paki namatap̃ago ni uvea ni natasi ni Kinnereth, taleva 
kerua ni Yordan paki elo sake. 

28Tea wanogoe e pei tea veani‐pioli‐kiana ki Cad natuna maga pae naworada 
maga, natokoana maga go natokoana kiki adeada maga. 

29Go Moses e pitua ki tea veani‐pioli‐kiana paki namagovai ni naworawora ni 
Manasseh: go e pei agi namagovai ni naworawora ni Manasseh natuna maga pae 
naworada maga. 

30Go kokoi adeada e pae Mahanaim, Bashan mamau, namarakiana mamau ki Ok 
nawota ni Bashan, go natokoana mamau puti ki Yair, waina eu doko Bashan, 
natokoana rualima latesa: 

31Go namagovai ni Cilead, go Ashtaroth, go Edrei, natokoana maga ni 
namarakiana ki Ok ni Bashan, eu pei agi Makir natuna maga Manasseh natuna, 
agi namagovai ni Makir natuna maga pae naworada maga. 

32Tea maga wanogoe eu pei tea veani‐pioli‐kiana maga waina Moses e 
dap̃otawotae ra malo matemate maga ki Moab, taleva kerua ni Yordan pisari 
Yeriko, paki elo sake. 

33Ma paki naworawora ni Levi, Moses e da pitua ki tea veani‐pioli‐kiana sikai 
mau: Yehovah, Sup̃e ki Israel, nae e pei tea veani‐pioli‐kiana adeada, dapala 
waina e pasa ki da asa. 

Yoshua 14 

1Go tea maga waia eu pei tea veani‐pioli‐kiana maga waina Israel natuna maga 
eu dape ra navanua ni Kanaan, waina Eleasar tea viri, go Yoshua natu ni Nun, go 

nap̃au ni tea matua maga ni naworawora maga ni Israel natuna maga, eu 
madeada dap̃otawotae ra, 

2Pae gole ni tea veani‐pioli‐kiana adeada, dapala waina Yehovah e pitip̃aki asa 
pae nam̃elearu ni Moses, agi naworawora loveti, go agi namagovai ni 
naworawora sikai. 

3Nalakena Moses e pitua ki sua tea veani‐pioli‐kiana ki naworawora dua go ki 
namagovai ni naworawora sikai taleva kerua ni Yordan: ma paki naworawora 
ni Levi e da pitua ki tea veani‐pioli‐kiana sikai m̃aleoputo kakada mau. 

4Nalakena Yosef natuna maga eu pei naworawora dua, Manasseh go Efraim: go 
eu da pitua ki te matele sikai paki naworawora ni Levi doko navanua mau, ma 
natokoana maga sikai maau naga euga toko ara, go napega kakada maga agi katel 
adeada maga go agi tea veaniana adeada maga. 

5Dapala waina Yehovah e dip̃aki Moses asa, Israel natuna maga eu mari dapala 
nogoe, go eu dap̃otawotae navanua. 

6Go Yudah natuna maga eu rumai paki m̃aladigi ki Yoshua Cilcal: go Kaleb natu 
ni Yefuneh nawora ni Kenes e noa ki nia, e naga, Nigo ku atae naleo waina 
Yehovah e pasa ki Moses asa naatam̃oli ki Sup̃e nalo kakagu go nalo kakam̃a, ragi 
waina toro doko Kadesh‐barnea. 

7Kinau a pei tea ni natau rualima pati ragi waina Moses tea suasua ki Yehovah e 
dip̃aki lua au m̃elu dua ki Kadesh‐barnea naga aga leo pavaraka navanua; go a 
maneana dape navasaana liliu umai dapala waina e doko nap̃op̃ogu. 

8Ma taigu maga waina eu sake pano sikoti au eu mari nap̃op̃o ni narei e sara: ma 
kinau a pakavuro dausi Yehovah Sup̃e aginau. 

9Go Moses e pivisa naaleatia wanogoe, po naga, Lomau navanua waina 
nam̃elem̃a e pasi a ega vei tea veani‐pioli‐kiana anigo go agi natum̃a maga pa pa 
ega tu du po du mau du, nalakena ku pakavuro dausi Yehovah Sup̃e aginau. 

10Go ragi waia, p̃a leo, Yehovah e mari au a mauri doko, dapala waina e pasa asa, 
natau rualima pati tamate lima waia, pae ragi waina Yehovah e pasa navasaana 
wanogoe paki Moses pa pa, ragi waina Israel e surata masop̃alo; go ragi waia, p̃a 
leo, kinau a pei tea ni natau rualima latolu tamate lima naaleatia waia. 

11A ko kasua naaleatia waia dapala waina a doko naaleatia waina Moses e dip̃aki 
lua au asa: dapala waina nakasuaana aginau e doko ragi wanogoe, nakasuaana 
aginau e dapala nogoe doko ragi waia, nalo ni navakalo, go naga aga tave pano 
go aga liliu umai. 

12Nalakena tea wanogoe p̃a tua au tava waia, waina Yehovah e pasa asa naaleatia 
wanogoe; nalakena nigo ku dogo e naaleatia wanogoe naga Anakim maga eu 

doko asa, go natokoana warua maga waina eu pei p̃aaka maga: mase Yehovah 
ega wo sikoti au, go aga wo kopasi lua ra, dapala waina Yehovah e pasa asa. 

13Go Yoshua e pasap̃ia ki nia; go e pitua ki Hebron paki Kaleb natu ni Yefuneh 
naga ega vei tea veani‐pioli‐kiana sikai. 

14Nalakena tea wanogoe Hebron e pei tea veani‐pioli‐kiana ki Kaleb natu ni 
Yefuneh nawora ni Kenes, pa pa paki naaleatia waia; nalakena e pakavuro dausi 
Yehovah, Sup̃e ki Israel. 

15Go nagisa ni Hebron sala vea e pei Kiriath‐arba; Arba wanogoe e pei naatam̃oli 
warua liu m̃aleoputo ni Anakim maga. Go navanua e dam̃ate doko m̃elu dua ki 
navakalo. 

Yoshua 15 

1Go gole agi naworawora ni Yudah natuna maga pae naworada maga e doko paki 
kokoi ki Edom, paki masop̃alo ni Sin paki sauth, pisari namatap̃ago ni uvea ni 
sauth. 

2Go kokoi ni sauth adeada e doko pae namatap̃ago ni uvea ni Natasi ni 
Natasimena, pae nap̃olulua waina e leo paki sauth: 

3Go e dave pano paki sauth ni tokora ni nasakesakeana ni Akrabbim, po pano 
paki Sin, po sake pano pae sauth ni Kadesh‐barnea, po pano pae Hesron, po sake 
paki Addar, po maradoa paki Karka; 

4Go e pano paki Asmon, po liliu noaisara ni Ityipt; go tokora waina kokoi e liliu 
asa e dip̃a natasi: tea wanogoe ega vei kokoi ni sauth animu. 

5Go kokoi ni taleva ni elo sake e pei Natasi ni Natasimena pa pa paki namatap̃ago 
ni Yordan. Go kokoi ni taleva ni north e pae nap̃olulua ni natasi pisari 
namatap̃ago ni Yordan: 

6Go kokoi e sake paki Beth‐hoklah, po pano pae north ni Beth‐arabah; go kokoi 
e sake paki vatu ni Bohan natu ni Reuben: 

7Go kokoi e pae nap̃aloa ni Akor po sake paki Debir, go e paki north, e do leo paki 
Cilcal, waina e doko kivea ki tokora ni nasakesakeana ni Adummim, waina e 
doko taleva ni sauth ni noaisara: go kokoi e pano paki noai maga ni En‐shemesh, 
go tokora waina e liliu asa e dip̃a En‐rokel: 

8Go kokoi e sake pae nap̃aloa ni natu ni Hinnom paki taleva ni naworawora ni 
Yebus paki sauth (nae e pei Yerusalem:) go kokoi e sake paki nap̃au ni tava 
waina e one narae ni nap̃aloa ni Hinnom paki elo musu, waina e pisari 
namatap̃ago ni uvea ni nap̃aloa ni Refaim maga paki north: 

9Go kokoi e pei tea midiri‐dawona‐kiana pae nap̃au ni tava wanogoe paki namata 
noai ni noai maga ni Neftoah, po dave pano paki natokoana maga ni tava Efron; 
go kokoi e pei tea midiri‐dawona‐kiana paki Baalah (nae e pei Kiriath‐yearim:) 

10Go kokoi e maradoa pae Baalah paki elo musu, paki tava Seir, po pano paki 
taleva ni tava Yearim paki north (nae e pei Kesalon), po siwo paki Beth‐shemesh, 
po pano paki Timnah: 

11Go kokoi e dave pano paki taleva ni Ekron paki north: go kokoi e pei tea midiri‐
dawona‐kiana paki Sikeron, po pano paki tava Baalah, po liliu Yabneel; go tokora 
waina kokoi e liliu asa e dip̃a natasi. 

12Go kokoi ni elo musu e paki natasi warua, go kokoi kakana. Tea wanogoe e pei 
kokoi ki Yudah natuna maga daliviri pae naworada maga. 

13Go paki Kaleb natu ni Yefuneh e pitua ki matele sikai m̃aleoputo ni Yudah 
natuna maga, pae natip̃akiana ki Yehovah paki Yoshua, Kiriath‐arba, Arba 
wanogoe e pei tama ni Anak (nae e pei Hebron). 

14Go Kaleb e kopasi lua m̃elu dua ki nia Anak natuna dolu, Sheshai, go Ahiman, 
go Talmai, Anak natuna maga. 

15Go e pae tokora wanogoe sake pano dip̃a naka ni Debir: go nagisa ni Debir sala 
vea e pei Kiriath‐sefer. 

16Go Kaleb e naga, Naata waina ega wo atugi Kiriath‐sefer, po puati a, aga wo dua 
e natugu Aksah ega vei anagoroi. 

17Go Othniel natu ni Kenas, tai ni Kaleb, e puati a: go e dua e natuna Aksah e pei 
anagoroi. 

18Go e pakilina, ragi waina e umai punusi a, naga e pasadie a naga ega tatagovi 
tamana ki vanua sikai: go e siwo m̃elu dua ki ass aneana; go Kaleb e noa ki nia, e 
naga, Ku masau nasava? 

19Go e naga, P̃a tua au navasap̃iakiana sikai; nalakena ku po doropusi au navanua 
ni sauth, go p̃a tua au namata noai maga ni noai. Go e dua e namata noai maga ni 
elagi go namata noai maga ni etano. 

20Tea waia e pei tea veani‐pioli‐kiana ki naworawora ni Yudah natuna maga pae 
naworada maga. 

21Go natokoana maga ni namatap̃ago ni uvea ki naworawora ni Yudah natuna 
maga paki kokoi ki Edom taleva ni Sauth eu pei Kabseel, go Eder, go Yakur; 

22Go Kinah, go Dimonah, go Adadah; 

23Go Kedesh, go Hasor, go Itnan; 

24Sif, go Telem, go Bealoth; 

25Go Hasor‐hadatah, go Kerioth‐hesron (nae e pei Hasor); Amam, 

26go Shema, go Moladah; Go Hasar‐kadah, 

27go Heshmon, go Beth‐pelet; 

28Go Hasar‐shual, go Beer‐sheba, go Bisiotia; 

29Baalah, go Iim, go Esem; 

30Go Eltolad, go Kesil, go Hormah; 

31Go Siklak, go Madmannah, go Sansannah; 

32Go Lebaot, go Silim, go Ain, go Rimmon: natokoana mamau puti eu pei rualima 
dua tamate loveti, go natokoana kiki kakada maga. 

33Tea maga ni navanua ni etano, Eshtaol, go Sorah, go Asna; 

34Go Sanoah, go En‐kannim, Tappuah, go Enam; 

35Yarmuth, go Adullam, Sokoh, go Asekah; 

36Go Shaaraim, go Aditaim, go Cederah, go Cederotaim; natokoana rualima sikai 
tamate pati, go natokoana kiki kakada maga. 

37Senan, go Hadasa, go Mikdal‐kad; 

38Go Dilan, go Mispeh, go Yoktheel; 

39Lakish, go Boskath, go Eklon; 

40Go Kabbon, go Lamam, go Kitlis; 

41Go Cederoth, Beth‐dakon, go Naamah, go Makeda; natokoana rualima sikai 
tamate latesa, go natokoana kiki kakada maga. 

42Libnah, go Eter, go Ashan; Go Ifta, 

43go Asna, go Nesib; Go Keilah, go Aksib, go Mareshah; 

44natokoana loveti go natokoana kiki kakada maga. 

45Ekron, go natokoana kakana maga go natokoana kiki kakana maga. 

46Pae Ekron go paki natasi, tea mamau puti waina e doko taleva ni Ashdod, go 
natokoana kiki kakada maga. 

47Ashdod, natokoana kakana maga go natokoana kiki kakana maga; Casa, 
natokoana kakana maga go natokoana kiki kakana maga; pa pa paki noaisara ni 
Ityipt, go natasi warua, go kokoi kakana. 

48Go tea maga ni navanua ni tava, Shamir, go Yattir, go Sokoh; 

49Go Danna, go Kiriath‐sanna (nae e pei Debir); 

50Go Anab, go Eshtemoh, go Anim; 

51Go Coshen, go Holon, go Ciloh; natokoana rualima sikai tamate sikai go 
natokoana kiki kakada maga. 

52Arab, go Dumah, go Esan; 

53Go Yanim, go Beth‐tappuah, go Afeka; 

54Go Humta, go Kiriath‐arba (nae e pei Hebron), go Sior; natokoana loveti go 
natokoana kiki kakada maga. 

55Maon, Karmel, go Sif, go Yuta; 

56Go Yesreel, go Yokdeam, go Sanoah; Kain, Cibeah, go Timnah; 

57natokoana rualima sikai go natokoana kiki kakada maga. 

58Halhul, Beth‐sur, go Cedor; 

59Go Maarat, go Beth‐anot, go Eltekon; natokoana latesa go natokoana kiki 
kakada maga. 

60Kiriath‐baal (nae e pei Kiriath‐yearim), go Rabbah; natokoana dua go 
natokoana kiki kakada maga. 

61Tea maga ni masop̃alo, Beth‐arabah, Middin, go Sekaka; 

62Go Nibsan, go Natokoana ni Natasimena, go En‐kedi; natokoana latesa go 
natokoana kiki kakada maga. 

63Go nalo ni naworawora ni Yebus waina eu doko Yerusalem doko, Yudah 
natuna maga eu da mariatae kopasi lua ra mau: ma naworawora ni Yebus eu 
doko sikoti Yudah natuna maga Yerusalem doko pa pa paki naaleatia waia. 

Yoshua 16 

1Go gole agi Yosef natuna maga e dave pano pae Yordan pisari Yeriko, paki noai 
maga ni Yeriko taleva ni elo sake, pisari masop̃alo, po sake pae Yeriko duaduru 
navanua ni tava paki Beth‐el. 

2Go e dave pano pae Beth‐el paki Lus, po pano paki kokoi ki naka ni Arik paki 
Ataroth; 

3Go e siwo paki taleva ni elo musu paki kokoi ki naworawora ni Yaflet, pa pa paki 
kokoi ni Beth‐horon ni etano, go pa pa paki Ceser: go tokora waina e liliu asa e 
dip̃a natasi. 

4Go Yosef natuna dua, Manasseh go Efraim, ero dape tea veani‐pioli‐kiana 
adeada. 

5Go kokoi ki Efraim natuna maga pae naworada maga e pei tea waia: kokoi ni 
tea veani‐pioli‐kiana adeada paki taleva ni elo sake e pei Ataroth‐addar, pa pa 
paki Beth‐horon ni elagi; 

6Go kokoi e dave pano paki taleva ni elo musu pisari Mikmetat taleva ni north; 
go kokoi e maradoa paki taleva ni elo sake paki Taanathshiloh, po pano pae asa 
paki taleva ni elo sake ni Yanoah; 

7Go e pae Yanoah siwo paki Ataroth, go paki Naarah, po pa dip̃a Yeriko, po liliu 
Yordan. 

8Kokoi e pae Tappuah po pano paki taleva ni elo musu paki noaisara ni Kanah; 
go tokora waina e liliu asa e dip̃a natasi. Tea wanogoe e pei tea veani‐pioli‐kiana 
ki naworawora ni Efraim natuna maga pae naworada maga; 

9Go natokoana maga waina eu magi Efraim natuna maga pei tea wotaelua‐ana 
m̃aleoputo ni tea veani‐pioli‐kiana ki Manasseh natuna maga, natokoana mamau 
puti go natokoana kiki kakada maga. 

10Go eu da kopasi lua naworawora ni Kanaan waina eu doko Ceser doko mau: 
ma naworawora ni Kanaan eu doko m̃aleoputo ni Efraim doko pa pa paki 
naaleatia waia, po pei tea suasua maga naga euga vitua ki nawosiana ni 
nasautoga. 

Yoshua 17 

1Go tea waia e pei gole agi naworawora ni Manasseh; nalakena nae e pei takalapa 
ki Yosef. Nalo ni Makir tea takalapa ki Manasseh, tama ni Cilead, nalakena nae e 
pei naatam̃oli ni navakalo, go e peani Cilead go Bashan. 

2Go gole e pei agi Manasseh natuna p̃ota maga pae naworada maga; agi Abieser 
natuna maga, go agi Helek natuna maga, go agi Asriel natuna maga, go agi 
Shekem natuna maga, go agi Hefer natuna maga, go agi Shemida natuna maga: 
tea maga wanogoe eu pei Manasseh natuna naanoai maga, natu ni Yosef pae 
naworada maga. 

3Ma Selofehad, natu ni Hefer, natu ni Cilead, natu ni Makir, natu ni Manasseh, e 
dika natuna naanoai maga, ma e peani natuna nagoroi maga eu sikida: go tea 
maga waia eu pei nagisa maga ni natuna nagoroi maga, Malah, go Noah, Hoklah, 
Milkah, go Tirsah. 

4Go eu rumai paki m̃aladigi punusi Eleasar tea viri, go punusi Yoshua natu ni 
Nun, go punusi tea maraki maga, eu naga, Yehovah e dip̃aki Moses naga ega tua 
gami tea veani‐pioli‐kiana sikai m̃aleoputo ni goregami maga: go e dua ra pae 
natip̃akiana ki Yehovah tea veani‐pioli‐kiana sikai m̃aleoputo ni tamada taina 
maga. 

5Go matele rowogiana rualima sikai eu magi Manasseh dowo, masale ki navanua 
ni Cilead go ni Bashan, waina e one taleva kerua ni Yordan; 

6Nalakena Manasseh natuna nagoroi maga eu peani tea veani‐pioli‐kiana sikai 
m̃aleoputo ni natuna naanoai maga: go navanua ni Cilead e pei agi Manasseh 
natuna p̃ota maga. 

7Go kokoi ki Manasseh e doko pae Asher paki Mikmetat, waina e doko narae ni 
Shekem; go kokoi e pano paki taleva ni matua, paki naka ni En‐tappuah. 

8Navanua ni Tappuah e pei agi Manasseh: ma Tappuah waina e doko kokoi ki 
Manasseh e pei agi Efraim natuna maga. 

9Go kokoi e siwo paki noaisara ni Kanah, paki sauth ni noaisara: natokoana maga 
wanogoe eu pei agi Efraim m̃aleoputo ni natokoana maga ki Manasseh go kokoi 
ki Manasseh e doko taleva ni north ni noaisara, go tokora waina e liliu asa e dip̃a 
natasi: 

10Paki sauth e pei agi Efraim, go paki north e pei agi Manasseh, go natasi e pei 
kokoi aneana: go ero pa dip̃a Asher taleva ni north, go Issakar taleva ni elo sake. 

11Go Manasseh e peani doko Issakar go doko Asher Beth‐shean go natokoana 
kakana maga, go Ibleam go natokoana kakana maga, go naka ni Dor go 
natokoana kakana maga, go naka ni En‐dor go natokoana kakana maga, go naka 
ni Taanak go natokoana kakana maga, go naka ni Mekiddo go natokoana kakana 
maga, tava sula dolu waina. 

12Go Manasseh natuna maga eu da mariatae kopasi lua naka ni natokoana maga 
wanogoe mau; ma naworawora ni Kanaan eu masauna naga euga toko navanua 
wanogoe. 

13Go e pakilina, ragi waina Israel natuna maga eu kasua, naga eu pitua ki 
naworawora ni Kanaan paki nawosiana ni nasautoga, po da kopasi lua puti ra 
mau. 

14Go Yosef natuna maga eu pasa ki Yoshua, eu naga, Ekasana ku dua au gole sikai 
maau go matele rowogiana sikai maau waina ega vei tea veani‐pioli‐kiana sikai, 
go kinau a pei narei warua sikai, go Yehovah e pasap̃ia ki nau pa pa paki ragi 
waia? 

15Go Yoshua e noa ki da, e naga, Nigo ku pe vei narei warua sikai, p̃a sake paki 
mala ni nakau, po dum̃am̃a manigo daelua tokora wanogoe navanua ki 
naworawora ni Peris go ni Refaim maga; nalakena navanua ni tava ki Efraim e 
kiki ki‐go. 

16Go Yosef natuna maga eu naga, Navanua ni tava e da pataka gami mau: go 
naworawora ni Kanaan waina eu doko navanua ni nap̃aloa eu mamau puti peani 

kariot ni airon maga, tea maga waina eu doko Beth‐shean go natokoana kakana 
maga, go tea maga waina eu doko nap̃aloa ni Yesreel. 

17Go Yoshua e noa ki nasum̃a ki Yosef, ki Efraim, go ki Manasseh, e naga, Nigo ku 
pei narei warua sikai, go ku peani nakasuaana warua: p̃a wo da peani gole sikai 
maau mau: 

18Nalakena navanua ni tava ega wo pei anigo; nalakena nae e pei mala ni nakau, 
go p̃a wo daelua e, go tokora maga waina e liliu ara euga wo pei anigo: nalakena 
p̃a wo kopasi lua naworawora ni Kanaan, nalakena eu peani kariot ni airon 
maga, go nalakena eu kasua. 

Yoshua 18 

1Go navata mamau ni Israel natuna maga eu saisai paki Shiloh, po sike lawo ki 
tap̃aup̃au ni nasaisaiana tokora wanogoe: go navanua e pei tea marimatuakiana 
naraeda. 

2Go naworawora larua eu ko doko m̃aleoputo ni Israel natuna maga waina eu ko 
da dap̃otawotae tea veani‐pioli‐kiana adeada mau. 

3Go Yoshua e noa ki Israel natuna maga, e naga, Nimu ku dodosua pa pa paki 
seve ragi naga kuga sili pano naga kuga veani navanua, waina Yehovah, Sup̃e ki 
tamamu maga e dua mu asa? 

4Kuga tum̃amu manimu pitua ki naatam̃oli euga tolutolu agi sara naworawora 
sarasara ra: go aga wo dip̃aki lua ra, go euga wo duleana po surata duaduru 
navanua, po midiri dawona ki nia ega vae tea veani‐pioli‐kiana adeada; go euga 
wo umai punusi au. 

5Go euga tap̃otawotae a ega vei matele larua: Yudah ega toko kokoi aneana 
taleva ni sauth, go nasum̃a ni Yosef euga toko kokoi adeada taleva ni north. 

6Go nimu kuga midiri navanua ega vei matele larua, go kuga tape namidiriana 
kakana umai paki nau: go aga wo manimu nadi ki gole tokora waia narae ni 
Yehovah Sup̃e anigida. 

7Nalakena naworawora ni Levi eu da peani te matele sikai m̃aleoputo kakamu 
mau; nalakena navei‐tea‐viriana ki Yehovah e pei tea veani‐pioli‐kiana adeada: 
go Cad go Reuben go namagovai ni naworawora ni Manasseh eu dape sua tea 
veani‐pioli‐kiana adeada taleva kerua ni Yordan paki elo sake, waina Moses tea 
suasua ki Yehovah e dua ra asa. 

8Go naatam̃oli maga wanogoe eu duleana, po pano: go Yoshua e dip̃aki tea maga 
waina eu pano naga euga midiri navanua, e naga, Kuga vano po surata duaduru 
navanua, po midiri a, go kuga moro umai punusi au, go aga wo manimu nadi ki 
gole tokora waia narae ni Yehovah Shiloh. 

9Go naatam̃oli maga wanogoe eu pano, po surata duaduru navanua, po midiri a 
pae natokoana maga naga ega vei matele larua doko tusi sikai, go eu rumai 
punusi Yoshua paki tokora ni nam̃enakiana Shiloh. 

10Go Yoshua e madeada nadi ki gole Shiloh narae ni Yehovah: go tokora wanogoe 
Yoshua e magi Israel natuna maga dap̃otawotae navanua dapala 
natap̃otawotaeana kakada maga. 

11Go gole ki naworawora ni Benyamin natuna maga e sake umai pae naworada 
maga: go kokoi ni gole adeada e dave pano namawota ni Yudah maga go ni Yosef 
natuna maga. 

12Go kokoi adeada taleva ni north e doko pae Yordan pano; go kokoi e sake paki 
taleva ni Yeriko taleva ni north, po sake duaduru navanua ni tava paki taleva ni 
elo musu; go tokora waina e liliu asa e dip̃a masop̃alo ni Beth‐aven. 

13Go kokoi e pae tokora wanogoe pano paki Lus, paki taleva ni Lus (nae e pei 
Beth‐el), paki sauth; go kokoi e siwo paki Ataroth‐addar, pae tava waina e one 
paki sauth ni Beth‐horon ni etano. 

14Go kokoi e pei tea midiri‐dawona‐kiana po maradoa taleva ni elo musu paki 
sauth, pae tava waina e one narae ni Beth‐horon paki sauth; go tokora waina e 
liliu asa e dip̃a Kiriath‐baal (nae e pei Kiriath‐yearim), natokoana sikai ki Yudah 
natuna maga: tea wanogoe e pei taleva ni elo musu. 

15Go taleva ni sauth e doko pae namatap̃ago ni uvea ni Kiriath‐yearim, go kokoi 
e dave pano paki taleva ni elo musu, po dave pano paki namata noai ni noai maga 
ni Neftoah: 

16Go kokoi e siwo paki namatap̃ago ni uvea ni tava waina e one narae ni nap̃aloa 
ki natu ni Hinnom, waina e doko nap̃aloa ki Refaim maga paki north; go e siwo 
paki nap̃aloa ki Hinnom, paki taleva ni naworawora ni Yebus paki sauth, po siwo 
paki En‐rokel; 

17Go e pei tea midiridawona‐kiana taleva ni north, po liliu En‐shemesh, po dave 
pano paki Celilot, waina e doko kivea ki tokora ni nasakesakeana ni Adummim; 
go e siwo paki vatu ki Bohan natu ni Reuben; 

18Go e pano paki taleva waina e doko kivea ki Arabah paki north, po siwo paki 
Arabah: 

19Go kokoi e pano paki taleva ni Beth‐hoklah paki north: go tokora waina kokoi 
e liliu asa e dip̃a nap̃olulua ni north ni Natasi ni Natasimena, pisari namatap̃ago 
ni Yordan ni sauth; tea wanogoe e pei kokoi ni sauth. 

20Go Yordan e pei kokoi kakana taleva ni elo sake. Tea wanogoe e pei tea veani‐
pioli‐kiana ki Benyamin natuna maga, pae kokoi kakana maga daliviri, pae 
naworada maga. 

21Go natokoana maga ki naworawora ni Benyamin natuna maga, pae naworada 
maga eu pei Yeriko, go Beth‐hoklah, go Emekkesis; 

22Go Beth‐arabah, go Semaraim, go Beth‐el; 

23Go Avvim, go Parah, go Ofrah; 

24Go Kefar‐ammoni, go Ofni, go Ceba; natokoana rualima sikai tamate dua go 
natokoana kiki kakada maga: 

25Cibeon, go Ramah, go Beeroth; 

26Go Mispeh, go Kefirah, go Mosah; 

27Go Rekem, go Irpeel, go Taralah; 

28Go Selah, Elef, go naworawora ni Yebus (nae e pei Yerusalem), Cibeath, go 
Kiriath, natokoana rualima sikai tamate pati go natokoana kiki kakada maga. 
Tea wanogoe e pei tea veani‐pioli‐kiana ki Benyamin natuna maga pae 
naworada maga. 

Yoshua 19 

1Go gole kerua e magi Simeon dave umai, agi naworawora ni Simeon natuna 
maga pae naworada maga: go tea veani‐pioli‐kiana adeada e doko m̃aleoputo ni 
tea veani‐pioli‐kiana ki Yudah natuna maga. 

2Go eu peani doko tea veani‐pioli‐kiana adeada, Beer‐sheba, kite Sheba, go 
Moladah; 

3Go Hasar‐shual, go Balah, go Esem; 

4Go Eltolad, go Bethul, go Hormah; 

5Go Siklak, go Bethmarakaboth, go Hasar‐susa; 

6Go Bethlebaoth, go Saruhen; natokoana rualima sikai tamate dolu go natokoana 
kiki kakada maga: 

7Ain, Rimmon, go Eter, go Ashan; natokoana pati go natokoana kiki kakada 
maga: 

8Go natokoana kiki mamau puti waina eu doko dalivirigoro natokoana maga 
wanogoe pa pa paki Baalathbeer, Ramah ni Sauth. Tea wanogoe e pei tea veani‐
pioli‐kiana ki naworawora ni Simeon natuna maga pae naworada maga. 

9Tea veani‐pioli‐kiana ki Simeon natuna maga e m̃elu dua ki matele rowogiana 
ki Yudah natuna maga: nalakena matele ki Yudah natuna maga e p̃arua liu ra: go 
Simeon natuna maga eu dape tea veani‐pioli‐kiana m̃aleoputo ni tea veani‐pioli‐
kiana adeada. 

10Go gole ketolu e magi Sebulun natuna maga sake umai pae naworada maga: go 
kokoi ni tea veani‐pioli‐kiana adeada e doko pa pa paki Sarid: 

11Go kokoi adeada e sake paki taleva ni elo musu, paki Maralah, po pa dip̃a 
Dabbeset; go e pa dip̃a noaisara waina e one narae ni Yokneam; 

12Go e maradoa pae Sarid paki taleva ni elo sake paki kokoi ni Kisloth‐tabor; go 
e dave pano paki Daberath, po sake paki Yafia; 

13Go e pae tokora wanogoe po pano paki taleva ni elo sake paki Cathhefer, paki 
Et‐kasin; go e liliu Rimmon waina e pei tea midiridawona‐kiana paki Neah; 

14Go kokoi e maradoa dalivirigoro e taleva ni north paki Hannaton: go tokora 
waina e liliu asa e dip̃a nap̃aloa ni Iftah‐el; 

15Go Kattath, go Nahalal, go Shimron, go Idalah, go Bethlehem: natokoana 
rualima sikai tamate dua go natokoana kiki kakada maga. 

16Tea wanogoe e pei tea veani‐pioli‐kiana ki Sebulun natuna maga pae naworada 
maga, natokoana maga wanogoe go natokoana kiki kakada maga. 

17Gole kevati e magi Issakar dave umai, agi Issakar natuna maga pae naworada 
maga. 

18Go kokoi adeada e doko paki Yesreel, go Kesullot, go Shunem; 

19Go Hafaraim, go Shion, go Anaharat; 

20Go Rabbit, go Kishion, go Ebes; 

21Go Remet, go En‐kannim, go En‐haddah, go Beth‐passes; 

22Go kokoi e pa dip̃a Tabor, go Sahasuma, go Beth‐shemesh; go tokora waina 
kokoi adeada e liliu asa e dip̃a Yordan: natokoana rualima sikai tamate latesa go 
natokoana kiki kakada maga. 

23Tea wanogoe e pei tea veani‐pioli‐kiana ki naworawora ni Issakar natuna 
maga pae naworada maga, natokoana maga go natokoana kiki kakada maga. 

24Go gole kelima e magi naworawora ni Asher natuna maga dave umai pae 
naworada maga. 

25Go kokoi adeada e pei Helkat, go Hali, go Beten, go Aksaf; 

26Go Allamelek, go Amad, go Misal; go e pa dip̃a Karmel paki taleva ni elo musu, 
go Sihor‐libnat; 

27Go e maradoa paki elo sake paki Beth‐dakon po pa dip̃a Sebulun, go nap̃aloa ni 
Ifta‐el paki north paki Beth‐emek, go Neiel; go e pano duaduru paki Kabul taleva 
ni mawiri, 

28Go Ebron, go Rehob, go Hammon, go Kanah, pa pa paki Sidon warua; 

29Go kokoi e maradoa paki Ramah go pa pa paki natokoana ni p̃aaka ni Tair; go 
kokoi e maradoa paki Hosah; go tokora waina e liliu asa e dip̃a natasi pae Hebel 
paki Aksib: 

30Go Ummah, go Afek, go Rehob: natokoana rualima dua tamate dua go 
natokoana kiki kakada maga. 

31Tea wanogoe e pei tea veani‐pioli‐kiana ki naworawora ni Asher natuna maga 
pae naworada maga, natokoana maga wanogoe go natokoana kiki kakada maga. 

32Go gole kelatesa e magi Naftali natuna maga dave umai, magi Naftali natuna 
maga pae naworada maga. 

33Go kokoi adeada e doko pae Helef, pae oak ni Saananim, go Adaminekeb, go 
Yabneel, pa pa paki Lakkum; go tokora waina e liliu asa e dip̃a Yordan; 

34Go kokoi e maradoa paki taleva ni elo musu paki Asnoth‐tabor, po pae tokora 
wanogoe pano duaduru paki Hukkok; go e pa dip̃a Sebulun taleva ni sauth, po 
pa dip̃a Asher taleva ni elo musu, go Yudah taleva ni Yordan paki elo sake. 

35Go natokoana ni p̃aaka maga eu pei Siddim, Ser, go Hammat, Rakkat, go 
Kinnereth; 

36Go Adamah, go Ramah, go Hasor; 

37Go Kedesh, go Edrei, go En‐hasor; 

38Go Airon, go Mikdal‐el, Horem, go Beth‐anath, go Beth‐shemesh; natokoana 
rualima sikai tamate loveti go natokoana kiki kakada maga. 

39Tea wanogoe e pei tea veani‐pioli‐kiana ki naworawora ni Naftali natuna maga 
pae naworada maga, natokoana maga go natokoana kiki kakada maga. 

40Gole kelarua e magi naworawora ni Dan natuna maga dave umai pae 
naworada maga. 

41Go kokoi ni tea veani‐pioli‐kiana adeada e pei Sorah, go Eshtaol, go Ir‐semes; 

42Go Saalabin, go Aiyalon, go Itla; 

43Go Elon, go Timna, go Ekron; 

44Go Elteke, go Cibbethon, go Baalath; 

45Go Yehud, go Bene‐berak, go Cath‐rimmon; 

46Go Me‐yarkon, go Rakkon, pilake kokoi kivea ki Yoppa. 

47Go kokoi ki Dan natuna maga e dave pano paki uvea ki da: go Dan natuna maga 
eu sake pano po mari navakalo paki Lesem, po puati a, po atugi a ki nawoka ni 
lova, po peani a, po doko asa doko, po soso Lesem ki Dan, pae nagisa ni tamada 
Dan. 

48Tea wanogoe e pei tea veani‐pioli‐kiana ki naworawora ni Dan natuna maga 
pae naworada maga, natokoana maga wanogoe go natokoana kiki kakada maga. 

49Go eu dap̃otawotae sua navanua naga ega vei tea veani‐pioli‐kiana pae kokoi 
kakana maga; go Israel natuna maga eu pitua ki tea veani‐pioli‐kiana sikai paki 
Yoshua natu ni Nun, m̃aleoputo kakada: 

50Eu dua e pae natip̃akiana ki Yehovah natokoana waina e datago asa, 
Timnathserah ni navanua ni tava ki Efraim: go e davagi natokoana wanogoe, po 
doko asa doko. 

51Tea maga wanogoe eu pei tea veani‐pioli‐kiana maga, waina Eleasar tea viri, 
go Yoshua natu ni Nun, go nap̃au ni tea matua maga ni naworawora maga ni 
Israel natuna maga eu dap̃otawotae ra naga euga vei tea veani‐pioli‐kiana pae 
gole Shiloh narae ni Yehovah, pisari namata ni tap̃aup̃au ni nasaisaiana. Go eu 
dap̃otawotae sua navanua. 

Yoshua 20 

1Go Yehovah e pasa paki Yoshua, po naga, 

2P̃a vasa paki Israel natuna maga, po naga, Kuga tum̃amu manimu pitua ki 
natokoana maga ni nasavasiliana, waina a pasa paki mu ara pae nam̃elearu ni 
Moses: 

3Naga tea maripunue waina e atugi te naata ragi waina e da masauna mau po da 
midoa ki nia mau ega sava paki asa: go euga wo manimu pei tokora ni 
nasavasiliana pa dua ki tea siko nada. 

4Go ega sava paki natokoana maga wanogoe sikai kakada, go ega lawodu pisari 
namasova ni namata‐pua ni natokoana, po pasa navasaana aneana maga 
nadaliga maga ni tea matua maga ni natokoana wanogoe; go euga viragi a paki 
natokoana wanogoe punusi ra, po dua e tokora sikai, naga ega toko sikoti ra 
doko. 

5Go tea siko nada e pe sava dausi a, euga ta pitua ki tea maripunue paki 
nam̃elearuna mau; nalakena e atugi tea ni m̃aladigi ki nia po da midoa ki nia 
mau, go nae e da pilosi a sala vea mau. 

6Go ega toko natokoana wanogoe doko pa pa ega wo lawodu narae ni navata raki 
navasap̃otaeana, pa pa paki namateana ki tea viri warua liu waina ega wo doko 
naaleatia maga wanogoe; ragi wanogoe tea maripunue ega liliu po umai paki 
natokoana aneana, po paki nasum̃a aneana, paki natokoana waina e sava m̃elu 
dua ki nia pano. 

7Go eu dapugoro Kedesh ni Calilea ni navanua ni tava ki Naftali, go Shekem ni 
navanua ni tava ki Efraim, go Kiriath‐arba (nae e pei Hebron) ni navanua ni tava 
ki Yudah. 

8Go taleva kerua ni Yordan pisari Yeriko paki taleva ni elo sake, eu pitua ki Beser 
ni masop̃alo ni malo matemate m̃elu dua ki naworawora ni Reuben, go Ramoth 
ni Cilead, m̃elu dua ki naworawora ni Cad, go Colan ni Bashan, m̃elu dua ki 
naworawora ni Manasseh. 

9Tea maga wanogoe eu pei natokoana noap̃otaeana maga agi Israel natuna maga 
mamau puti, go agi nam̃enaki waina e m̃enaki atatoko m̃aleoputo kakada, naga 
te naata e pe maripunue te naata ragi waina e da masauna mau ega sava paki 
asa, go ega ta mate pae nam̃elearu ni tea siko nada mau, pa pa ega lawodu narae 
ni navata. 

Yoshua 21 

1Go nap̃au ni tamada maga ni naworawora ni Levi eu rumai paki m̃aladigi ki 
Eleasar tea viri, go ki Yoshua natu ni Nun, go ki nap̃au ni tamada maga ni 
naworawora maga ni Israel natuna maga: 

2Go eu pasa paki da Shiloh ni navanua ni Kanaan, eu naga, Yehovah e pitip̃aki 
pae nam̃elearu ni Moses naga euga tua gami natokoana maga naga auga toko ara 
doko, go napega kakada maga agi katel aginami maga. 

3Go Israel natuna maga eu dua naworawora ni Levi m̃elu dua ki tea veani‐pioli‐
kiana adeada, pae natip̃akiana ki Yehovah, natokoana maga waia go napega 
kakada maga. 

4Go gole e magi nawora maga ni naworawora ni Kohath dave umai: go Aaron tea 
viri natuna maga, waina eu pei tea ni naworawora ni Levi, eu peani pae gole m̃elu 
dua ki naworawora ni Yudah, go m̃elu dua ki naworawora ni Simeon, go m̃elu 
dua ki naworawora ni Benyamin, natokoana rualima sikai tamate dolu. 

5Go Kohath natuna p̃ota maga eu peani pae gole m̃elu dua ki nawora maga ni 
naworawora ni Efraim, go m̃elu dua ki naworawora ni Dan, go m̃elu dua ki 
namagovai ni naworawora ni Manasseh, natokoana rualima sikai. 

6Go Cershon natuna maga eu peani pae gole m̃elu dua ki nawora maga ni 
naworawora ni Issakar, go m̃elu dua ki naworawora ni Asher, go m̃elu dua ki 
naworawora ni Naftali, go m̃elu dua ki namagovai ni naworawora ni Manasseh 
doko Bashan, natokoana rualima sikai tamate dolu. 

7Merari natuna maga pae naworada maga eu peani m̃elu dua ki naworawora ni 
Reuben, go m̃elu dua ki naworawora ni Cad, go m̃elu dua ki naworawora ni 
Sebulun, natokoana rualima sikai tamate dua. 

8Go Israel natuna maga eu dua naworawora ni Levi pae gole natokoana maga 
wanogoe go napega kakada maga, dapala waina Yehovah e pitip̃aki asa, pae 
nam̃elearu ni Moses. 

9Go eu pitua m̃elu dua ki naworawora ni Yudah natuna maga, go m̃elu dua ki 
naworawora ni Simeon natuna maga, ki natokoana maga waia waina eu pei tea 
sosoana pae nagisada: 

10Go eu pei agi Aaron natuna maga, ni nawora maga ni naworawora ni Kohath, 
waina eu pei Levi natuna maga seara kakada: nalakena gole vea e pei adeada. 

11Go eu dua ra Kiriath‐arba, Arba wanogoe e pei tama ni Anak, (nae e pei 
Hebron), ni navanua ni tava ki Yudah, go napega kakana maga dalivirigoro e. 

12Ma vanua maga ni natokoana, go natokoana kiki kakana maga, eu dua Kaleb 
natu ni Yefuneh ara naga euga vei tea veaniana aneana. 

13Go paki tea viri Aaron natuna maga eu pitua ki Hebron go napega kakana maga, 
natokoana ni nasavasiliana agi tea maripunue, go Libnah go napega kakana 
maga. 

14Go Yattir go napega kakana maga, go Eshtemoa go napega kakana maga; 

15Go Holon go napega kakana maga, go Debir go napega kakana maga; 

16Go Ain go napega kakana maga, go Yuttah go napega kakana maga, go Beth‐
shemesh go napega kakana maga; natokoana loveti m̃elu dua ki naworawora 
dua wanogoe. 

17Go m̃elu dua ki naworawora ni Benyamin Cibeon go napega kakana maga, 
Ceba go napega kakana maga; 

18Anathoth go napega kakana maga, go Almon go napega kakana maga; 
natokoana pati. 

19Natokoana mamau puti ki Aaron natuna maga, tea viri maga, eu pei natokoana 
rualima sikai tamate dolu go napega kakada maga. 

20Go nawora ni Kohath natuna maga, naworawora ni Levi, tea p̃ota maga ni 
Kohath natuna maga, eu dape natokoana maga ni gole adeada m̃elu dua ki 
naworawora ni Efraim. 

21Go eu dua ra Shekem go napega kakana maga ni navanua ni tava ki Efraim, 
natokoana ni nasavasiliana agi tea maripunue, go Ceser go napega kakana maga; 

22Go Kibsaim go napega kakana maga; go Beth‐horon go napega kakana maga; 
natokoana pati. 

23Go m̃elu dua ki naworawora ni Dan, Elteke go napega kakana maga, Cibbethon 
go napega kakana maga; 

24Aiyalon go napega kakana maga, Cath‐rimmon go napega kakana maga; 
natokoana pati. 

25Go m̃elu dua ki namagovai ni naworawora ni Manasseh, Taanak go napega 
kakana maga, go Cath‐rimmon go napega kakana maga; natokoana dua. 

26Natokoana mamau puti ki nawora maga ni Kohath natuna p̃ota maga eu pei 
rualima sikai go napega kakada maga. 

27Go paki Cershon natuna maga, ni nawora maga ni naworawora ni Levi, m̃elu 
dua ki namagovai ni naworawora ni Manasseh eu pitua ki Colan ni Bashan go 
napega kakana maga, natokoana ni nasavasiliana agi tea maripunue; go Be‐
estera go napega kakana maga; natokoana dua. 

28Go m̃elu dua ki naworawora ni Issakar, Kishion go napega kakana maga, 
Daberath go napega kakana maga; 

29Yarmuth go napega kakana maga, En‐kannim go napega kakana maga; 
natokoana pati. 

30Go m̃elu dua ki naworawora ni Asher, Misal go napega kakana maga, Abdon go 
napega kakana maga; 

31Helkat go napega kakana maga go Rehob go napega kakana maga; natokoana 
pati. 

32Go m̃elu dua ki naworawora ni Naftali, Kedesh ni Calilea go napega kakana 
maga, natokoana ni nasavasiliana agi tea maripunue, go Hamotdor go napega 
kakana maga, go Kartan go napega kakana maga; natokoana dolu. 

33Natokoana mamau puti ki naworawora ni Cershon pae naworada maga eu pei 
natokoana rualima sikai tamate dolu go napega kakada maga. 

34Go paki nawora maga ni Merari natuna maga, tea p̃ota maga ni naworawora ni 
Levi, m̃elu dua ki naworawora ni Sebulun, Yokneam go napega kakana maga; go 
Karta go napega kakana maga, 

35Dimnah go napega kakana maga, Nahalal go napega kakana maga; natokoana 
pati. 

36Go m̃elu dua ki naworawora ni Reuben, Beser go napega kakana maga, go 
Yahas go napega kakana maga, 

37Kedemoth go napega kakana maga, go Mefaath go napega kakana maga; 
natokoana pati. 

38Go m̃elu dua ki naworawora ni Cad, Ramoth ni Cilead go napega kakana maga, 
natokoana ni nasavasiliana agi tea maripunue, go Mahanaim go napega kakana 
maga; 

39Heshbon go napega kakana maga, Yaser go napega kakana maga; natokoana 
mamau puti eu pati. 

40Natokoana mamau puti wanogoe eu pei agi Merari natuna maga pae naworada 
maga, tea p̃ota maga ni nawora maga ni naworawora ni Levi; go gole adeada e 
pei natokoana rualima sikai tamate dua. 

41Natokoana mamau puti ki naworawora ni Levi m̃aleoputo ni tea veaniana ki 
Israel natuna maga eu pei natokoana rualima pati tamate latolu go napega 
kakada maga. 

42Natokoana mamau puti wanogoe eu doko sikasikai go napega kakana maga 
dalivirigoro puti ra: e dapala nogoe nalo ni natokoana mamau puti wanogoe. 

43Go Yehovah e dua Israel navanua mamau waina e pivisa naga ega tua tamada 
maga asa; go eu peani a po doko asa doko. 

44Go Yehovah e dua ra namaromaroana daliviri dapala tea mamau puti waina e 
pivisa paki tamada asa: go naatam̃oli sikai ni tea kokona ki da mamau puti e da 
lawodu naraeda mau; Yehovah e pitua ki tea kokona ki da mamau puti paki 
nam̃elearuda. 

45Te navatuna ni tea wia mamau puti waina Yehovah e pasa paki nasum̃a ni 
Israel asa e da dowo mau. Eu rumai puti. 

Yoshua 22 

1Go Yoshua e soso naworawora ni Reuben, go naworawora ni Cad, go namagovai 
ni naworawora ni Manasseh, 

2Po noa ki da, e naga, Nimu ku pavaigoro tea mamau puti waina Moses tea 
suasua ki Yehovah e dip̃a ki mu asa, go ku dogo parati ki nadaleogu nalo ni tea 
mamau puti waina a dip̃aki mu asa. 

3Ku da doropusi taimu naaleatia laapa waina pa pa paki naaleatia waia mau, ma 
ku pavaigoro navavaigoroana ni natip̃akiana ki Yehovah Sup̃e animu. 

4Go ragi waia Yehovah Sup̃e animu e po pitua ki namaromaroana paki taimu 
maga dapala waina e pasa ki da asa: go tea wanogoe kuga tum̃amu doa mu, go 
kuga vano paki tap̃aup̃au animu maga, paki navanua ni tea veaniana animu, 
waina Moses tea suasua ki Yehovah e dua mu asa taleva kerua ni Yordan. 

5Ma kuga vavaigoro parati ki nia naga kuga mari natip̃akiana go nawotaeana, 
waina Moses tea suasua ki Yehovah e dip̃aki mu asa, naga kuga dodomi Yehovah 
Sup̃e animu, go naga kuga surata pae napua aneana mamau puti, go naga kuga 
vavaigoro natip̃akiana aneana maga, go naga kuga vuluti a, go naga kuga 
maneana suasua ki nap̃op̃omu mamau go ki naatamu mamau. 

6Go Yoshua e pasap̃ia ki da, po dip̃aki lua ra: go eu pano paki tap̃aup̃au adeada 
maga. 

7Go paki namagovai sikai ni naworawora ni Manasseh Moses e pitua ki sua tea 
veani‐pioli‐kiana doko Bashan; ma paki namagovai kerua Yoshua e pitua ki nia 
m̃aleoputo ni taida maga taleva kerua ni Yordan paki elo musu. Go ragi waina 
Yoshua e dip̃aki lua ra paki tap̃aup̃au adeada maga, e pasap̃ia ki da, 

8Go e noa ki da, e naga, Kuga vilake nasogolapaana warua liliu paki tap̃aup̃au 
animu maga, go katel maga laapa liu, go silver, go kold, go brass, go airon, go 
sugoro maga laapa liu: kuga tap̃otawotae tea tape‐pavakotoana ki tea kokona ki 
mu maga dua taimu maga. 

9Go Reuben natuna maga go Cad natuna maga go namagovai ni naworawora ni 
Manasseh eu liliu, po pano m̃elu dua ki Israel natuna maga m̃elu dua ki Shiloh, 
waina e doko navanua ni Kanaan, naga euga vaki navanua ni Cilead, paki 
navanua ni tea veaniana adeada, waina eu peani a, pae natip̃akiana ki Yehovah 
doko nam̃elearu ni Moses. 

10Go ragi waina eu rumai paki tokora welukia maga ni Yordan waina eu doko 
navanua ni Kanaan, Reuben natuna maga go Cad natuna maga go namagovai ni 
naworawora ni Manasseh eu davagi wede ni naviriana sikai tokora wanogoe 
pisari Yordan, wede ni naviriana warua sikai tea tataragiana. 

11Go Israel natuna maga eu dogo e eu noa, Kuga leo, Reuben natuna maga go Cad 
natuna maga go namagovai ni naworawora ni Manasseh eu po davagi wede ni 
naviriana sikai doko kivea ki navanua ni Kanaan, doko tokora welukia maga ni 
Yordan, doko taleva ki Israel natuna maga. 

12Go ragi waina Israel natuna maga eu dogo e, navata mamau ni Israel natuna 
maga eu dum̃ada saisai ki da Shiloh, naga euga sake pano naga euga mari 
navakalo paki da. 

13Go Israel natuna maga eu dip̃aki lua pa punusi Reuben natuna maga, go Cad 
natuna maga, go namagovai ni naworawora ni Manasseh, paki navanua ni 
Cilead, Finehas natu ni Eleasar tea viri; 

14Go tea maraki rualima sikai eu sikoti a pano, tea maraki sikasikai agi nasum̃a 
ni tamada maga sarasara ra agi naworawora mamau puti ni Israel; go eu 
sikasikai puti pei nap̃au nawota ni nasum̃a ni tamada maga sarasara ra 
m̃aleoputo ni manu maga ni Israel. 

15Go eu rumai punusi Reuben natuna maga, go Cad natuna maga, go namagovai 
ni naworawora ni Manasseh, paki navanua ni Cilead, go eu pasa ki da, 

16eu naga, Navata mamau ki Yehovah eu noa dapala nea, eu naga, Seve 
natapiriana waia waina ku mari a dip̃a Sup̃e ki Israel, naga kuga liliu naaleatia 
waia m̃elu dua ki narausi‐Yehovah‐ana, nalo ni ku dum̃amu manimu davagi 
wede ni naviriana sikai, naga kuga mari p̃auluulu naaleatia waia dip̃a Yehovah? 

17Nasigisigileoana ni Peor e kiki ki gida, kite? Waina tu ko da dum̃agida mari gida 
tu dautau m̃elu dua ki nia mau pa pa paki naaleatia waia, go naatugiana sikai e 
pakilina ki navata ki Yehovah, 

18Go nimu ku liliu naaleatia waia m̃elu dua ki narausi‐Yehovah‐ana; go ega wo 
doko, nalakena nimu ku mari p̃auluulu masoso paki Yehovah, naga matamai ega 
wo maeto ki navata mamau ni Israel. 

19Ma navanua ni tea veaniana animu e pe ta dautau mau, kuga tuagoto paki 
navanua ni tea veaniana ki Yehovah, waina tap̃aup̃au ki Yehovah e doko asa, go 
kuga tape tea veaniana m̃aleoputo kakagami: ma kuga ta mari p̃auluulu paki 
Yehovah mau, go kuga ta mari p̃auluulu paki gami mau, nalo ni ku dum̃amu 
manimu davagi wede ni naviriana sikai masale ki wede ni naviriana ki Yehovah 
Sup̃e anigida. 

20Akan natu ni Serah e da mari natapiriana sikai nalo ni naleo vasasakiana, kite? 
Go namaetoana e doko navata mamau ki Israel, go naatam̃oli wanogoe e mate e 
da sikina mau nasigisigileoana aneana. 

21Go Reuben natuna maga, go Cad natuna maga, go namagovai ni naworawora 
ni Manasseh eu pasadara, po pasa ki nap̃au nawota maga ni manu maga ni Israel, 
po naga, Yehovah, 

22Sup̃e ki sup̃e maga, Yehovah, Sup̃e ki sup̃e maga, nae e atae, go Israel nae ega 
wo atae; au pe tum̃agami maginami davagi wede ni naviriana sikai nalakena 
namari‐p̃auluulu‐ana, kite nalakena natapiriana dip̃a Yehovah, (p̃a ta mauti gami 
naaleatia waia mau), 

23Naga auga liliu m̃elu dua ki narausi Yehovah‐ana; kite naga auga vitua ki 
naviriana tap̃arakiana go navituaana ni navinaga m̃oli asa, kite naga auga mari 
naviriana maga ni natam̃ateana asa, Yehovah nae ega tatago asa; 

24Go au pe ta mari tea waia nalakena namidoaki‐parati‐kiana nalakena naleo 
sikai, au naga, Ragi edaku natumu maga eu pe noa ki natugami maga, eu pe naga, 
Nimu kuga kasa ki Yehovah, Sup̃e ki Israel? 

25Nalakena Yehovah e mari Yordan e pei kokoi sikai namawota kakagami go 
kakamu, Reuben natuna maga go Cad natuna maga; nimu ku da peani te matele 
sikai doko Yehovah mau: go natumu maga eu pe mari natugami maga eu pe 
makoto ki namatauki‐Yehovah‐ana. 

26Go au naga, Tuga mari naga tuga tum̃agida manigida davagi wede ni naviriana 
sikai, ega ta pei agi naviriana tap̃arakiana mau, go ega ta pei agi naviriana 
kaniana mau: 

27Ma nae ega vei nanoasokisokiana sikai namawota kakagami go kakamu, go 
namawota ni tagona anigida maga waina euga wo edakugoro gida, naga auga 
mari nasuasuaana ki Yehovah naraena ki naviriana tap̃arakiana aginami maga, 

go ki naviriana kaniana aginami maga, go ki naviriana ni natam̃ateana aginami 
maga; go naga natumu maga euga ta noa ki natugami maga ragi edaku, euga ta 
naga, Nimu ku da peani te matele sikai doko Yehovah mau. 

28Nalakena tea wanogoe au naga, Go ega wo doko, ragi waina euga wo noa ki 
gami asa go ki tagona aginami maga asa ragi edaku, naga auga wo noa, Kuga 
vunusi naleo‐dawona‐kiana ni wede ni naviriana ki Yehovah, waina tamagami 
maga eu mari a, waina e da pei agi naviriana tap̃arakiana mau, go e da pei agi 
naviriana kaniana mau; ma nae e pei nanoasokisokiana sikai namawota 
kakagami go kakamu. 

29Ega madu uvea ki gami naga auga mari p̃auluulu paki Yehovah, go naga auga 
liliu naaleatia waia m̃elu dua ki narausi‐Yehovah ana, naga auga tavagi wede ni 
naviriana agi naviriana tap̃arakiana, agi navituaana ni navinaga m̃oli, kite agi 
naviriana kaniana, masale ki wede ni naviriana ki Yehovah Sup̃e anigida waina 
e doko narae ni nasum̃atokoana aneana. 

30Go ragi waina Finehas tea viri, go tea maraki maga ni navata, go nap̃au nawota 
maga ki manu maga ni Israel waina eu sikoti a, eu dogo navasaana maga waina 
Reuben natuna maga go Cad natuna maga go Manasseh natuna maga eu pasa 
asa, eu midoa ki m̃ata ki nia. 

31Go Finehas natu ni Eleasar tea viri e noa ki Reuben natuna maga, go ki Cad 
natuna maga, go ki Manasseh natuna maga, e naga, Naaleatia waia au atae naga 
Yehovah e doko m̃aleoputo kakagida, nalakena ku da mari natapiriana wanogoe 
dip̃a Yehovah mau: ragi waia ku po pualua Israel natuna maga m̃elu dua ki 
nam̃elearu ni Yehovah. 

32Go Finehas natu ni Eleasar tea viri, go tea maraki maga eu liliu m̃elu dua ki 
Reuben natuna maga, go m̃elu dua ki Cad natuna maga, m̃elu dua ki navanua ni 
Cilead, paki navanua ni Kanaan punusi Israel natuna maga, po madeada dape 
navasaana liliu. 

33Go Israel natuna maga eu midoa ki m̃ata ki naleo wanogoe, go Israel natuna 
maga eu pasap̃ia ki Sup̃e, go eu da noa mau naga euga sake pano naga euga mari 
navakalo paki da, naga euga mari sa ki navanua waina Reuben natuna maga go 
Cad natuna maga eu doko asa doko. 

34Go Reuben natuna maga go Cad natuna maga eu soso wede ni naviriana 
wanogoe ki Ed: Nalakena, eu noa e, nae e pei nanoasokisokiana namawota 
kakakagida naga Yehovah e pei Sup̃e. 

Yoshua 23 

1Go e pakilina edaku ki naaleatia laapa, ragi waina Yehovah e dua sua Israel 
namaromaroana pa dua ki tea kokona ki da mamau puti daliviri, go Yoshua e pei 
tea matua, tea ni naaleatia laapa; 

2Naga Yoshua e soso saisai ki Israel mamau puti, ki tea matua adeada maga go 
ki nap̃au nawota adeada maga, go ki tea vasap̃otae adeada maga go ki tea maraki 
adeada maga, po noa ki da, e naga, Kinau a pei tea matua, tea ni naaleatia laapa: 

3Go nimu ku punusi tea mamau puti waina Yehovah Sup̃e animu e mari a paki 
nalauna mamau puti waia nalakena nimu; nalakena Yehovah Sup̃e animu, nae e 
po manimu marimari. 

4Kuga vunusi, a manimu mari nalauna maga waina eu pei tea toropusiana eu 
doko eu dowo pae gole, naga euga vei tea veani‐pioli‐kiana sikai agi 
naworaworamu maga, pae Yordan, go nalauna mamau puti waina a daelua ra, 
pa pa paki natasi warua paki elo musu. 

5Go Yehovah Sup̃e animu nae ega wo sai ki da pa dua ki naraemu, po kopasi lua 
ra pa dua ki narae ni namatamu; go kuga wo peani navanua adeada, dapala 
waina Yehovah Sup̃e animu e pasa ki mu asa. 

6Go kuga kasua p̃arua liu naga kuga vavaigoro po mari tea mamau puti waina e 
pei tea midiriana tusi ni nawotaeana ki Moses, naga kuga ta dawasi m̃elu dua ki 
nia paki taleva ni matua kite paki taleva ni mawiri mau; 

7Naga kuga ta umai doko sari nalauna maga waia mau, tea maga waina eu pei 
tea toropusiana eu doko m̃aleoputo kakamu; go kuga ta pasa lagati nagisa ni 
sup̃e adeada maga mau, kite mari euga vivisa pae ara, kite madeada suasua, kite 
kolo suai natano paki da mau: 

8Ma kuga vuluti Yehovah Sup̃e animu, ega tapala waina ku mari a pa pa paki 
naaleatia waia. 

9Go Yehovah ega wo kopasi lua pa dua ki naraemu nalauna warua go kasua 
maga: go nimu, te naata sikai e da lawodu naraemu mau pa pa paki naaleatia 
waia. 

10Naatam̃oli sikai kakamu ega wo kopasi manu sikai: nalakena Yehovah Sup̃e 
animu nae e do manimu marimari, dapala waina e pasa ki mu asa. 

11Go kuga tum̃amu pavaigoro parati ki mu, naga kuga dodomi Yehovah Sup̃e 
animu. 

12Nalakena ku pe liliu ki naliliuana, po puluti namagovai ni nalauna maga waia 
waina eu ko doko, tea maga waina eu pei tea toropusiana eu doko m̃aleoputo 
kakamu, go ku pe vitua ki natumu nagoroi maga eu pe laki ara, po dawiri natuda 
nagoroi maga, go ku pe vaki ekopu punusi ra, go nara eu pe umai paki ekopu 
punusi mu: 

13Kuga atae ki naataeana naga Yehovah Sup̃e animu ega wo da moro kopasi lua 
nalauna maga wanogoe pa dua ki narae ni namatamu maga mau; ma euga wo 
pei nasasa sikai go tea alasoki sikai paki mu, go tea varati sikai doko navidimu 



492 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

maga, go natip̃a maga doko namatamu maga; pa pa kuga wo mate puoli m̃elu 
dua ki navanua wia waia waina Yehovah Sup̃e animu e dua mu asa. 

14Go kuga leo, kinau a do pano naaleatia waia pae napua ni maramana mamau: 
go ku atae doko nap̃op̃omu mamau go doko naatamu mamau, naga naleo sikai e 
da dowo mau ni naleo wia mamau puti waina Yehovah Sup̃e animu e pasa ara 
nalo kakamu; tea mamau puti eu manimu umai, naleo sikai kakada e da dowo 
mau. 

15Go ega wo pakilina, naga dapala waina naleo wia mamau puti eu rumai paki 
mu waina Yehovah Sup̃e animu e pasa ki mu ara, dapala nogoe Yehovah ega wo 
piragi umai paki mu naleo sa mamau puti, pa pa ega wo mari a ki mu m̃elu dua 
ki navanua wia waia waina Yehovah Sup̃e animu e dua mu asa. 

16Ragi waina kuga wo dapiri navasasokiana ki Yehovah Sup̃e animu, waina e 
dip̃aki mu asa, go kuga wo pano po magi sup̃e p̃ota maga suasua, po kolo suai 
natano paki da; go namaetoana ki Yehovah ega wo pavaga dip̃a mu, go kuga wo 
mate puoli m̃araverave m̃elu dua ki navanua wia waina e dua mu asa. 

Yoshua 24 

1Go Yoshua e piragi saisai ki naworawora ni Israel mamau puti paki Shekem, po 
soso saisai ki tea matua maga ni Israel, go ki nap̃au nawota adeada maga, go ki 
tea vasap̃otae adeada maga, go ki tea maraki adeada maga; go eu dum̃ada lawo 
ki da narae ni Sup̃e. 

2Go Yoshua e noa ki narei mamau, e naga, Yehovah, Sup̃e ki Israel e noa dapala 
nea, e naga, Tamamu maga eu doko taleva kerua ni Noaisara doko pae tuai pa 
pa, Terah, tama ni Abraham, go tama ni Nahor: go eu magi sup̃e p̃ota maga 
suasua. 

3Go a piragi tamamu Abraham pae taleva kerua ni Noaisara umai, po maraki nia 
duaduru navanua mamau ni Kanaan, po mari naworana eu laapa, po dua e Isaak. 

4Go a dua Isaak Yakob go Esau: go a dua Esau tava Seir, naga ega veani a: go 
Yakob go natuna maga eu siwo paki Ityipt. 

5Go a dip̃aki lua Moses go Aaron, go a p̃okati Ityipt dapala tea waina a mari a 
m̃aleoputo kakana: go a edaku piragi lua mu m̃elu dua ki nia umai. 

6Go a piragi lua tamamu maga m̃elu dua ki Ityipt umai: go ku umai paki natasi; 
go naka ni Ityipt eu sava dausi tamamu maga eu pilake kariot maga go naatam̃oli 
sakesaake horse maga paki Natasi ni Nam̃om̃o. 

7Go eu pioso paki Yehovah, go e doropusi namaligo namawota kakamu go ki 
naka ni Ityipt, po piragi natasi e umai paki da, po dap̃augoro ra; go namatamu 
maga eu punusi tea waina a mari a Ityipt: go ku doko masop̃alo doko naaleatia 
laapa. 

8Go a piragi mu umai paki navanua ki naworawora ni Amor, waina eu doko 
taleva kerua ni Yordan doko; go eu mari navakalo paki mu: go a pitua ki da paki 
nam̃elearumu, go ku peani navanua adeada; go a mari sa ki da pa dua ki 
naraemu. 

9Go Balak natu ni Sippor, nawota ni Moab, e duleana po mari navakalo paki 
Israel; go e dip̃aki lua po soso Balaam natu ni Beor naga ega vasasa ki mu: 

10Ma a da masauna mau naga aga rogo parati ki Balaam; go e pasap̃ia ki mu po 
do pasap̃ia ki mu: go a pualua mu m̃elu dua ki nam̃elearuna. 

11Go ku duagoto Yordan, po umai paki Yeriko: go naatam̃oli maga ni Yeriko eu 
mari navakalo paki mu, naworawora ni Amor, go naworawora ni Peris, go 
naworawora ni Kanaan, go naworawora ni Heth, go naworawora ni Circash, 
naworawora ni Hivah, go naworawora ni Yebus; go a pitua ki da paki 
nam̃elearumu. 

12Go a dip̃aki lua lida e pea ki mu, waina e kopasi lua ra pa dua ki naraemu, 
nawota dua ki naworawora ni Amor; e da mari a ki lova anigo mau, kite ki naasu 
anigo mau. 

13Go a dua mu navanua sikai waina ku da p̃osiwosi asa mau, go natokoana maga 
waina ku da davagi ra mau, go ku doko ara doko; roara maga ni vaine go ni oliva 
waina ku da lawo e mau, nimu ku do gani a. 

14Go ragi waia kuga matau ki Yehovah, po maneana suasua ki nawialuaana go ki 
naveilomauana: go kuga mari puoli ki sup̃e maga waina tamamu maga eu 
madeada suasua taleva kerua ni Noaisara, go ragi waina eu doko Ityipt; go kuga 
magi Yehovah suasua. 

15Go ku pe midoa ki nia naga e sa naga kuga magi Yehovah suasua, kuga tum̃amu 
manimu matadoa masoso tea waina kuga wo maneana suasua; sup̃e maga waina 
tamamu maga eu madeada suasua waina eu doko taleva kerua ni Noaisara, kite 
sup̃e maga ki naworawora ni Amor, waina nimu ku doko navanua adeada doko: 
ma kinau go nasum̃a aginau auga wo magi Yehovah suasua. 

16Go narei eu pasadara, po naga, Ega madu uvea ki gami naga auga toropusi 
Yehovah, naga auga magi sup̃e p̃ota maga suasua; 

17Nalakena Yehovah Sup̃e anigida, nae e pei tea waina e piragi gida go tamagida 
maga tu sake m̃elu dua ki navanua ni Ityipt, m̃elu dua ki nasum̃a ni navei‐naviti‐
ana, po mari navaivaiana warua maga wanogoe namatagida maga, po pavaigoro 
gida napua mamau waina tu surata pae asa, go m̃aleoputo ni narei mamau puti 
waina tu liu ra pano m̃aleoputo kakada: 

18Go Yehovah e kopasi lua pa dua ki naraegida narei mamau puti, naworawora 
ni Amor waina eu doko navanua doko: go kinami ma auga wo magi Yehovah 
suasua; nalakena nae e pei Sup̃e anigida. 

19Go Yoshua e noa ki narei, e naga, Ku da mariatae magi Yehovah suasua mau; 
nalakena nae e pei Sup̃e tapu sikai; nae e pei Sup̃e totowo kasua sikai; ega wo da 
soki natapiriana animu maga go namarinaleosaana animu maga mau. 

20Nalakena kuga wo doropusi Yehovah, po magi sup̃e p̃ota maga suasua, go ega 
wo dum̃ana doa e po mari sa ki mu, po mari puoli ki mu, edaku ki e mari m̃ata ki 
sua mu. 

21Go narei eu noa ki Yoshua, eu naga, Ee; ma auga wo magi Yehovah suasua. 

22Go Yoshua e noa ki narei, e naga, Nimu ku pei tea noasokisoki maga dum̃amu 
dip̃a mu naga nimu ku dum̃amu manimu matadoa Yehovah, naga kuga maneana 
suasua. Go eu naga, Au pei tea noasokisoki maga. 

23Go e naga, Nalakena tea wanogoe kuga mari puoli ki sup̃e p̃ota maga waina eu 
doko m̃aleoputo kakamu, go kuga kerea ki nap̃op̃omu paki Yehovah, Sup̃e ki 
Israel. 

24Go narei eu noa ki Yoshua, eu naga, Auga wo magi Yehovah Sup̃e aginami 
suasua, go auga wo dogo parati ki nadaleona. 

25Go Yoshua e mari navasasokiana sikai paki narei naaleatia wanogoe, po 
madeada lawo ki natawonakiana sikai go navasap̃otaeana sikai Shekem. 

26Go Yoshua e midiri navasaana maga wanogoe tusi ni nawotaeana ki Sup̃e, go e 
dape vatu warua sikai, po sike lawo ki nia tokora wanogoe etano ni oak waina e 
doko pisari tokora tapu ki Yehovah. 

27Go Yoshua e noa ki narei mamau, e naga, Kuga leo, vatu waia ega wo pei tea 
noasokisoki sikai dip̃a gida; nalakena nae e dogo navasaana mamau puti ki 
Yehovah waina e pasa ki gida asa: go ega wo pei tea noasokisoki sikai dip̃a mu, 
ku pe vasagoro Sup̃e animu. 

28Go Yoshua e dip̃aki lua narei, sara naatam̃oli eu sikasikai paki tea veani‐pioli‐
kiana adeada maga. 

29Go e pakilina edaku ki naleo maga wanogoe, naga Yoshua natu ni Nun, tea 
suasua ki Yehovah, e mate, e pei tea ni natau p̃onotia sikai rualima takuna sikai. 

30Go eu ova ki nia e one kokoi ni tea veani‐pioli‐kiana aneana ni Timnathserah, 
waina e doko navanua ni tava ki Efraim, taleva ni north ni tava ni Caash. 

31Go Israel e magi Yehovah suasua naaleatia mamau puti ki Yoshua, go naaleatia 
mamau puti ki tea matua maga waina eu mauri doko parau doko edaku ki 
Yoshua, go waina eu atae nawosiana mamau ki Yehovah, waina e magi Israel 
mari a. 

32Go navatu maga ni Yosef, waina Israel natuna maga eu dape ra pae Ityipt sake 
umai, eu ova ki da eu one Shekem, eu one matele ni vanua waina Yakob e 

pakatovi a paki Hamor natuna maga Shekem tamana ki matele ni m̃ane p̃onotia 
sikai: go eu po pei tea veani‐pioli‐kiana ki Yosef natuna maga. 

33Go Eleasar natu ni Aaron e mate; go eu ova ki nia e one tava ki natuna Finehas, 
waina e pei tea vituakiana paki nia doko navanua ni tava ki Efraim. 

Tea Vasap̃otae Maga 

Tea Vasap̃otae Maga 1 

1Go e pakilina edaku ki namateana ki Yoshua, naga Israel natuna maga eu 
pusuusu paki Yehovah, eu naga, Sei ega maginami sake pano pea dip̃a 
naworawora ni Kanaan naga ega mari navakalo paki da? 

2Go Yehovah e noa naga Yudah ega sake pano: p̃a leo, kinau a po pitua ki navanua 
paki nam̃elearuna. 

3Go Yudah e noa ki taina Simeon, e naga, P̃a sake sikoti au paki gole aginau, naga 
toroga mari navakalo paki naworawora ni Kanaan; go kinau ma aga wo pano 
sikoti ko paki gole anigo. Go Simeon e pano sikoti a. 

4Go Yudah e sake pano; go Yehovah e pitua ki naworawora ni Peris paki 
nam̃elearuda: go eu atugi ra Besek, naatam̃oli tivilia sikai kakada. 

5Go eu pap̃ai Adoni‐besek doko Besek: go eu mari navakalo paki nia, po atugi 
naworawora ni Kanaan go naworawora ni Peris. 

6Ma Adoni‐besek e sava pano; go eu sava dausi a, po puasoki a, po daelua nakini 
lapa dua ni nam̃elearuna dua go ni natuana dua. 

7Go Adoni‐besek e naga, Nawota rualima larua waina nakini lapa maga ni 
nam̃elearuda maga go ni natuada maga eu pei tea taeluaana, eu pilae navinaga 
adeada etano ni wede aginau: dapala waina a mari a, dapala nogoe Sup̃e e lagati 
dua au asa. Go eu piragi a paki Yerusalem, go e mate tokora wanogoe. 

8Go Yudah natuna maga eu mari navakalo paki Yerusalem, po puati a, po atugi a 
ki nawoka ni lova, po dokoni natokoana ki nakapu. 

9Go ragi edaku Yudah natuna maga eu siwo naga euga mari navakalo paki 
naworawora ni Kanaan waina eu doko navanua ni tava, go navanua ni Sauth, go 
navanua ni etano. 

10Go Yudah e pano dip̃a naworawora ni Kanaan waina eu doko Hebron: (go 
nagisa ni Hebron sala vea e pei Kiriath‐arba): go eu atugi Sheshai, go Ahiman, go 
Talmai. 

11Go e pae tokora wanogoe pano dip̃a naka ni Debir. (Go nagisa ni Debir sala vea 
e pei Kiriath‐sefer). 

12Go Kaleb e naga, Naata waina ega wo atugi Kiriath‐sefer, po puati a, aga wo dua 
e natugu Aksah ega vei anagoroi. 

13Go Othniel natu ni Kenas, Kaleb taina takariki, e puati a: go e dua e natuna 
Aksah e pei anagoroi. 

14Go e pakilina ragi waina e umai punusi a, naga e pasadie a naga ega tatagovi 
tamana ki vanua sikai: go e siwo m̃elu dua ki ass aneana; go Kaleb e noa ki nia, e 
naga, Ku masau nasava? 

15Go e naga, P̃a tua au navasam̃atakiana sikai: nalakena ku po doropusi au 
navanua ni Sauth, go p̃a tua au namata noai maga ni noai. Go Kaleb e dua e 
namata noai maga ni elagi go namata noai maga ni etano. 

16Go Kain natuna maga, Moses anatawiana, eu sake m̃elu dua ki natokoana ni 
paama maga sikoti Yudah natuna maga paki masop̃alo ni Yudah, waina e doko 
sauth ni Arad; go eu pano po doko sikoti narei doko. 

17Go Yudah e pano sikoti taina Simeon, go eu atugi naworawora ni Kanaan waina 
eu doko Sefat doko, po mari sa sa ki nia. Go nagisa ni natokoana wanogoe e pei 
tea sosoana ki Hormah. 

18Go Yudah e puati Casa go kokoi kakana, go Ashkelon go kokoi kakana, go Ekron 
go kokoi kakana. 

19Go Yehovah e doko sikoti Yudah, go e kopasi lua tea maga waina eu doko 
navanua ni tava doko; nalakena e mari sa kopasi lua tea maga waina eu doko 
nap̃aloa doko, nalakena eu peani kariot ni airon maga. 

20Go eu dua Kaleb Hebron, dapala waina Moses e pasa asa: go e kopasi lua m̃elu 
dua ki tokora wanogoe Anak natuna dolu. 

21Go Benyamin natuna maga eu da kopasi lua naworawora ni Yebus mau waina 
eu doko Yerusalem doko: ma naworawora ni Yebus eu doko Yerusalem doko 
sikoti Benyamin natuna maga pa pa paki naaleatia waia. 

22Go nasum̃a ni Yosef nara ma eu sake dip̃a Beth‐el: go Yehovah e sikoti ra. 

23Go nasum̃a ni Yosef eu dip̃aki lua naga euga leousiusi Beth‐el. (Go nagisa ni 
natokoana wanogoe sala vea e pei Lus). 

24Go tea vavaigoro maga eu punusi naatam̃oli sikai e dave m̃elu dua ki 
natokoana, go eu noa ki nia, eu naga, P̃a visei ki gami, au pavara ni ko asa, malo 
duaduru ni natokoana, go auga wo mari nadodomiana paki‐go. 

25Go e pisei ki da malo duaduru ni natokoana, go eu atugi natokoana ki nawoka 
ni lova; ma eu suasua ki naatam̃oli wanogoe go ki naworana mamau puti naga 
euga vano. 

26Go naatam̃oli wanogoe e pano paki navanua ki naworawora ni Heth, po davagi 
natokoana sikai, po soso nagisana ki Lus: waina e pei nagisana pa pa paki 
naaleatia waia. 

27Go Manasseh e da kopasi lua tea ni Beth‐shean go natokoana kakana maga 
mau, go tea ni Taanak go natokoana kakana maga mau, go tea maga waina eu 
doko Dor doko go natokoana kakana maga mau, go tea maga waina eu doko 

Ibleam doko go natokoana kakana maga mau, go tea maga waina eu doko 
Mekiddo doko go natokoana kakana maga mau: ma naworawora ni Kanaan eu 
masauna naga euga toko navanua wanogoe doko. 

28Go e pakilina, ragi waina Israel e kasua naga eu doropusi ra paki nawosiana ni 
nasautoga, po da kopasi lua puti ra mau. 

29Go Efraim e da kopasi lua naworawora ni Kanaan mau waina eu doko Ceser 
doko; ma naworawora ni Kanaan eu doko Ceser doko m̃aleoputo kakada. 

30Sebulun e da kopasi lua tea maga waina eu doko Kitron doko mau, go tea maga 
waina eu doko Nahalol doko mau; ma naworawora ni Kanaan eu doko 
m̃aleoputo kakada doko po pei tea ni nawosiana ni nasautoga. 

31Asher e da kopasi lua tea maga waina eu doko Akko doko mau, go tea maga 
waina eu doko Sidon doko mau, go tea ni Ahlap mau, go tea ni Aksib mau, go tea 
ni Helbah mau, go tea ni Afik mau, go tea ni Rehob mau: 

32Ma naworawora ni Asher eu doko m̃aleoputo ni naworawora ni Kanaan doko, 
naatatoko maga ni navanua: nalakena eu da kopasi lua ra mau. 

33Naftali e da kopasi lua tea maga waina eu doko Beth‐shemesh doko mau, go 
tea maga waina eu doko Beth‐anath doko mau; ma e doko m̃aleoputo ni 
naworawora ni Kanaan doko, naatatoko maga ni navanua: ma tea maga waina 
eu doko Beth‐shemesh go Beth‐anath doko eu madeada pei tea ni nawosiana ni 
nasautoga. 

34Go naworawora ni Amor eu diesoki Dan natuna maga paki navanua ni tava: 
nalakena eu da suasua ki da naga euga siwo paki nap̃aloa mau: 

35Ma naworawora ni Amor eu masauna naga euga toko tava Heres doko, naga 
euga toko Aiyalon doko, go naga euga toko Shaalbim doko: ma nam̃elearu ni 
nasum̃a ni Yosef e marimatua, go eu po pei tea ni nawosiana ni nasautoga. 

36Go kokoi ni naworawora ni Amor e pae tokora ni nasakesakeana ni Akrabbim, 
pae vatu laketoko, po sakesake pano. 

Tea Vasap̃otae Maga 2 

1Go agelo ki Yehovah e sake pae Cilcal paki Bokim. Go e naga, A mari mu ku sake 
m̃elu dua ki Ityipt, go a piragi mu umai paki navanua waina a pivisa paki tamamu 
maga asa; go a naga, Aga wo da dapiri navasasokiana aginau paki mu mau pa pa 
ega tu du po du mau du: 

2Go nimu kuga ta mari navasasokiana sikai paki tea maga waina eu doko 
navanua waia doko mau; kuga rakai wede ni naviriana adeada maga: ma ku da 
dogo parati ki nadaleogu mau: nasava waia ku mari a? 

3Go a moro naga, Aga wo da kopasi lua ra pa dua ki naraemu mau; ma euga wo 
dapala natip̃a maga doko navidimu maga, go sup̃e adeada maga euga wo pei 
nasasa sikai paki mu. 

4Go e pakilina, ragi waina agelo ki Yehovah e pasa navasaana maga wanogoe 
paki Israel natuna mamau puti, naga narei eu sike nadaleoda po dagi. 

5Go eu soso nagisa ni tokora wanogoe ki Bokim: go eu mari naviriana tokora 
wanogoe paki Yehovah. 

6Go Yoshua e dip̃aki lua narei, go Israel natuna maga eu pano sara naatam̃oli eu 
sikasikai paki tea veanipioli‐kiana adeada maga, naga euga veani navanua. 

7Go narei eu magi Yehovah suasua naaleatia mamau puti ki Yoshua, go naaleatia 
mamau puti ki tea matua maga waina eu mauri doko parau doko edaku ki 
Yoshua, waina eu punusi nawosiana warua mamau ki Yehovah waina e magi 
Israel mari a. 

8Go Yoshua natu ni Nun, tea suasua ki Yehovah, e mate, e pei tea ni natau p̃onotia 
sikai rualima takuna sikai. 

9Go eu ova ki nia e one kokoi ni tea veani‐pioli‐kiana aneana ni Timnathheres, ni 
navanua ni tava ni Efraim, taleva ni north ni tava ni Caash. 

10Go tagona mamau wanogoe nara ma eu pei tea viragi‐saisai‐kiana paki tamada 
maga: go tagona p̃ota sikai eu duleana edakugoro ra, waina eu da atae Yehovah 
mau, go waina eu da atae nawosiana waina e magi Israel mari a mau. 

11Go Israel natuna maga eu mari tea waina e sa namata maga ni Yehovah, po 
magi Baal maga suasua: 

12Go eu doropusi Yehovah, Sup̃e ki tamada maga, waina e piragi lua ra m̃elu dua 
ki navanua ni Ityipt umai, go eu dausi sup̃e p̃ota maga, sup̃e maga seara kakada 
ki nalauna maga waina eu doko dalivirigoro ra, po suai natano paki da: go eu 
mari Yehovah e maeto. 

13Go eu doropusi Yehovah, po magi Baal go Ashtaroth suasua. 

14Go namaetoana ki Yehovah e pavaga dip̃a Israel, go e pitua ki da paki 
nam̃elearu ni tea tape‐pavakoto maga waina eu dape pavakoto ara, go e sori ra 
paki nam̃elearu ni tea kokona ki da maga daliviri, go eu mari sa moro lawodu 
narae ni tea kokona ki da maga. 

15Sara naleo waina eu dave paki asa, nam̃elearu ni Yehovah e doko ara paki 
nasaana, dapala waina Yehovah e pasa sua asa, go dapala waina Yehovah e pivisa 
sua paki da asa: go eu pei tea riesokiana warua liu. 

16Go Yehovah e sike tea vasap̃otae maga eu duleana, waina eu mauti ra m̃elu dua 
ki nam̃elearu ni tea maga waina eu dape pavakoto ara. 

17Ma eu da dogo parati ki tea vasap̃otae maga mau, nalakena eu maripele dausi 
sup̃e p̃ota maga, po suai natano paki da: eu dawasi m̃araverave m̃elu dua ki 
napua waina tamada maga eu surata asa, waina eu dogo parati ki natip̃akiana 
maga ki Yehovah; ma eu da mari dapala nogoe mau. 

18Go ragi waina Yehovah e madeada sike tea vasap̃otae maga eu duleana, ragi 
wanogoe Yehovah e doko sikoti tea vasap̃otae, po mauti ra m̃elu dua ki 
nam̃elearu ni tea kokona ki da maga naaleatia mamau puti ki tea vasap̃otae: 
nalakena Yehovah e madeada midoaki piri nalakena nagigiana adeada maga 
nalakena tea maga waina eu diesoki ra po dosiva ki da. 

19Ma e pakilina, ragi waina tea vasap̃otae e mate, naga eu liliu, po mari sa ki 
p̃arua liu tamada maga, nalo ni waina eu dausi sup̃e p̃ota maga naga euga 
madeada suasua, go naga euga suai natano paki da; eu da makoto ki namariana 
adeada maga mau, go ki napua kasua adeada mau. 

20Go namaetoana ki Yehovah e pavaga dip̃a Israel; go e naga, Nalakena nalauna 
waia eu dapiri navasasokiana aginau waina a dip̃aki tamada maga asa, po da 
dogo parati ki nadaleogu mau; 

21Kinau ma aga wo da moro kopasi lua pa dua ki naraeda mau naatam̃oli sikai ni 
nalauna maga waina Yoshua e doropusi ra, ragi waina e mate: 

22Naga aga maridogo Israel ara, nara euga wo pavaigoro napua ki Yehovah naga 
euga surata pae asa, ega tapala waina tamada maga eu pavaigoro e, kite e pe tika. 

23Go Yehovah e doropusi nalauna maga wanogoe, po da kopasi lua ra 
m̃araverave mau; go e da pitua ki da paki nam̃elearu ni Yoshua mau. 

Tea Vasap̃otae Maga 3 

1Go tea maga waia eu pei nalauna maga waina Yehovah e doropusi ra, naga ega 
maridogo Israel ara, tea mamau puti waina eu da atae navakalo mamau puti ni 
Kanaan mau; 

2Naga tagona maga ni Israel natuna maga euga atae, naga ega mari pisei ki da 
navakalo, tea maga kakada waina eu da atae a sala vea mau: 

3Nawota lima ki Filistine maga, go naworawora ni Kanaan mamau puti, go naka 
ni Sidon, go naworawora ni Hivah waina eu doko tava Lebanon doko, pae tava 
Baalhermon pa pa paki tokora ni nasiliana ni Hamath. 

4Go eu doko naga ega maridogo Israel ara, naga ega atae euga wo dogo parati ki 
natip̃akiana maga ki Yehovah, waina e dip̃aki tamada maga asa pae nam̃elearu 
ni Moses. 



501 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

5Go Israel natuna maga eu doko m̃aleoputo ni naworawora ni Kanaan doko; 
m̃aleoputo ni naworawora ni Heth, go ni naworawora ni Amor, go ni 
naworawora ni Peris, go ni naworawora ni Hivah, go ni naworawora ni Yebus; 

6Go eu piragi natuda nagoroi maga naga euga vei adagoroi maga, po pitua ki 
natuda nagoroi maga paki natuda naanoai maga, po magi sup̃e adeada maga 
suasua. 

7Go Israel natuna maga eu mari tea waina e sa namata maga ni Yehovah, po 
malio ki Yehovah Sup̃e adeada, po magi Baal maga go Asheroth maga suasua. 

8Go namaetoana ki Yehovah e pavaga dip̃a Israel, go e sori ra paki nam̃elearu ni 
Kushan‐risataim nawota ni Mesopotamia: go Israel natuna maga eu magi 
Kushan‐risataim suasua natau latolu. 

9Go Israel natuna maga eu pioso paki Yehovah, go Yehovah e magi Israel natuna 
maga sike tea maumau sikai e duleana, waina e mauti ra, Othniel natu ni Kenas, 
Kaleb taina takariki. 

10Go Naata ni Yehovah e umai doko asa, go e pasap̃otae Israel; go e dave paki 
navakalo pano, go Yehovah e pitua ki Kushan‐risataim nawota ni Mespotamia 
paki nam̃elearuna: go nam̃elearuna e marimatua ki Kushan‐risataim. 

11Go navanua e dam̃ate doko natau rualima pati. Go Othniel natu ni Kenas e 
mate. 

12Go Israel natuna maga eu moro mari tea waina e sa namata maga ni Yehovah: 
go Yehovah e mari Eklon nawota ni Moab e kasua dip̃a Israel, nalakena eu mari 
tea waina e sa namata ni Yehovah. 

13Go e piragi saisai ki Ammon natuna maga go Amalek natuna maga eu rumai 
punusi a; go e pano po atugi Israel, go eu dape peani natokoana ni paama maga. 

14Go Israel natuna maga eu magi Eklon nawota ni Moab suasua natau rualima 
sikai tamate latolu. 

15Go Israel natuna maga eu pioso paki Yehovah, go Yehovah e madeada sike tea 
maumau sikai e duleana, Ehud natu ni Cera, nawora ni Benyamin, naatam̃oli 
sikai waina e pei mawiri: go Israel natuna maga eu dip̃aki lua navituaana sikai 
pae nam̃elearuna paki Eklon nawota ni Moab. 

16Go Ehud e dum̃ana maneana mari lova sikai waina e pilake nawokana dua, 
kubit sikai e pei navarauana kakana; go e otisoki a etano ni sugoro aneana maga 
doko namaona ni matua. 

17Go e dape navituaana wanogoe paki m̃aladigi dua Eklon nawota ni Moab asa: 
go Eklon e pei naatam̃oli m̃anopunopu p̃arua. 

18Go ragi waina e pitua ki sua navituaana e dip̃aki lua narei waina eu dapetape 
tea vituakiana. 

19Ma nae e liliu pae malo ni nasup̃e ni vatu maga waina eu doko pisari Cilcal, po 
naga, A peani navasaana ni p̃aia sikai paki‐go, nawota O. Go e naga, P̃a vunuta. 
Go tea mamau puti waina eu lawodu pisari a eu dave m̃elu dua ki nia pano. 

20Go Ehud e umai punusi a; go nae e dasake doko em̃ago ni elagi ni 
namamaladiana aneana e masikina. Go Ehud e naga, A peani navasaana sikai pae 
Sup̃e paki‐go. Go e duleana m̃elu dua ki malo tasake aneana. 

21Go Ehud e sai nam̃elearuna ni mawiri, po puati lova m̃elu dua ki namaona ni 
matua, po sai ki nia po puri nap̃elena: 

22Go nakauna ma e musu dausi namenana; go nap̃eletia e p̃onogoro namenana, 
nalakena e da sai lua lova m̃elu dua ki nap̃elena mau; go e sasama natakuna. 

23Go Ehud e dave paki natara‐taup̃a, po kokoro namata maga ni em̃ago ni elagi, 
po kisoki ra. 

24Go ragi waina nae e dave pano sua, tea suasua aneana maga eu rumai; go eu 
punusi, go kuga leo, nakokoro maga ni em̃ago ni elagi eu pei tea kisokiana; go eu 
naga, Nae e alagoro do dave em̃ago ni nataveana ekopu ni em̃ago tukituki ni 
namamaladiana. 

25Go eu leogoro pa pa eu maliere: go kuga leo, e da p̃olagati nakokoro maga ni 
em̃ago ni elagi mau; go eu dape tea viloki, po p̃olagati ra: go kuga leo, nawota 
adeada e dowo mate one natano. 

26Go Ehud e m̃elu pano ragi waina eu mari daliali, go nae e pano liu malo ni 
nasup̃e ni vatu maga, po sava pano paki Seira. 

27Go e pakilina ragi waina e po umai, naga e sui paiga sikai navanua ni tava ni 
Efraim, go Israel natuna maga eu siwo sikoti a pae navanua ni tava, go nae e pea 
ki da. 

28Go e noa ki da, e naga, Kuga sava dausi au: nalakena Yehovah e po pitua ki tea 
kokona ki mu maga Moab paki nam̃elearumu. Go eu siwo dausi a, po puati tokora 
maga ni natuagotoana ni Yordan dip̃a Moab, po da suasua ki naatam̃oli sikai 
naga ega tuagoto mau. 

29Go eu atugi Moab ragi wanogoe eu alagoro pei naatam̃oli tivilia sikai, sara 
naatam̃oli m̃anopunopu, go sara naatam̃oli ni namarimatuaana; go naatam̃oli 
sikai e da m̃elu pano mau. 

30Go Moab e pei tea mariana e pakitano naaleatia wanogoe etano ni nam̃elearu 
ni Israel. Go navanua e dam̃ate doko natau rualima latolu. 

31Go edaku ki nia Samkar e doko, e pei natu ni Anat, waina e atugi Filistine maga 
naatam̃oli p̃onotia latesa ki tea tip̃a sikai ni oks: go nae ma e mauti Israel. 

Tea Vasap̃otae Maga 4 

1Go Israel natuna maga eu moro mari tea waina e sa namata maga ni Yehovah, 
ragi waina Ehud e mate sua. 

2Go Yehovah e sori ra paki nam̃elearu ni Yabin nawota ni Kanaan, waina e 
maramara doko Hasor; go tea maraki taua ni naatam̃oli navakalo aneana maga 
e pei Sisera, go nae e doko Haroset ni nalauna maga doko. 

3Go Israel natuna maga eu pioso paki Yehovah: nalakena e peani kariot ni airon 
p̃onotia loveti; go nae e diesoki kasua ki Israel natuna maga natau rualima dua. 

4Go Deborah, profeta nagoroi sikai, Lapidot anagoroi, nae e pasap̃otae Israel ragi 
wanogoe. 

5Go nae e doko etano ni paama ki Deborah doko namawota ni Ramah go ni Beth‐
el navanua ni tava ki Efraim, go Israel natuna maga eu sake umai punusi a raki 
navasap̃otaeana. 

6Go e dip̃aki lua po soso Barak natu ni Abinoam pae Kedesh‐naftali, po noa ki 
nia, e naga, Yehovah, Sup̃e ki Israel e da pitip̃aki, po naga, P̃a vano po pualua paki 
Tabor, po piragi naatam̃oli manu rualima sikai ni Naftali natuna maga go ni 
Sebulun natuna maga euga sikoti ko pano, kite? 

7Go aga wo puati lua Sisera, tea maraki taua ni naatam̃oli navakalo maga ki 
Yabin, go kariot aneana maga go taua aneana maga euga umai punusi ko paki 
noaisara Kishon; go aga wo pitua ki nia paki nam̃elearum̃a. 

8Go Barak e noa ki nia, e naga, Ku pe sikoti au pano, go a pe wo pano: ma ku pe 
ta sikoti au pano mau, a pe wo da pano mau. 

9Go e naga, Aga wo sikoti ko pano lomau: ma nadodomadagani‐ko‐ana ega wo 
da doko napua waina nigo p̃a wo pae asa pano mau; nalakena Yehovah ega wo 
sori Sisera paki nam̃elearu ni nagoroi sikai. Go Deborah e duleana, po sikoti 
Barak pano paki Kedesh. 

10Go Barak e soso saisai ki Sebulun go ki Naftali paki Kedesh; go naatam̃oli manu 
rualima sikai eu sake sikoti natuana pano. Go Deborah e sake sikoti a pano. 

11Go Heber nawora ni Kain e m̃elu dua ki naworawora ni Kain, m̃elu dua ki 
Hobab natuna maga, Moses anatawiana, go e pukesi tap̃aup̃au aneana pa pa paki 
oak ni Saananim, waina e pisari Kedesh. 

12Go e noakisai Sisera naga Barak natu ni Abinoam e sake pano paki tava Tabor. 

13Go Sisera e soso saisai ki kariot aneana mamau puti, kariot ni airon p̃onotia 
loveti, go narei mamau waina eu sikoti a pae Haroset ni nalauna maga, pa pa 
paki noaisara Kishon. 

14Go Deborah e noa ki Barak, e naga, P̃a tuleana; nalakena masoso e pei naaleatia 
waina Yehovah e po pitua ki Sisera paki nam̃elearum̃a asa: Yehovah e da dave 
pea ki‐go pano mau, kite? Go Barak e siwo m̃elu dua ki tava Tabor, go naatam̃oli 
manu rualima sikai eu dausi a. 

15Go Yehovah e marimatua ki Sisera, go kariot aneana mamau puti, go taua 
aneana mamau ki nawoka ni lova narae ni Barak; go Sisera e siwo m̃elu dua ki 
kariot aneana po sava ki natuana pano. 

16Ma Barak e sava dausi kariot maga go dausi taua pa pa paki Haroset ni nalauna 
maga: go taua mamau ki Sisera eu dowo ki nawoka ni lova; te naatam̃oli sikai e 
da pei tea toropusiana mau. 

17Ma Sisera e sava ki natuana pano paki tap̃aup̃au ki Yael nagoroi ki Heber 
nawora ni Kain: nalakena natam̃ateana e doko namawota ni Yabin nawota ni 
Hasor go ni nasum̃a ni Heber nawora ni Kain. 

18Go Yael e dave naga ega sua Sisera, go e noa ki nia, e naga, P̃a tawasi umai, 
nawota aginau, p̃a tawasi umai punusi au; p̃a ta mataku mau. Go a dawasi punusi 
a paki ekopu ni tap̃aup̃au, go e kulugoro e ki napanu sikai. 

19Go e noa ki nia, e naga, P̃a tua au, a pavara ni ko asa, noai kiki aga munugi a; 
nalakena a madou. Go e p̃olagati noai ni nawili sikai ni milk, po duae e munu, go 
e kulugoro e. 

20Go e noa ki nia, e naga, P̃a lawodu namata ni tap̃aup̃au, go ega wo doko naga te 
naata e pe wo umai po pusuusu paki‐go, po naga, Te naata e doko nea, kite? Go 
p̃a naga, Ee. 

21Go Yael nagoroi ki Heber e dape pin sikai ni tap̃aup̃au, po doropusi hammer 
sikai e doko nam̃elearuna, po palako pano punusi a, po duki pin wanogoe paki 
nap̃orona, go e siwo paki natano; nalakena nae e maturu daratara go e mawosa; 
go e mate. 

22Go p̃a leo, Barak e do sava dausi Sisera, go Yael e dave naga ega sua e, po noa 
ki nia, e naga, P̃a umai, go aga wo pisei ki‐go naatam̃oli waina nigo ku laaga asa. 
Go e umai punusi a, go p̃a leo, Sisera e mate one, go pin ni tap̃aup̃au e doko 
nap̃orona. 

23Go Sup̃e e mari Yabin nawota ni Kanaan e pakitano narae ni Israel natuna maga 
naaleatia wanogoe. 

24Go nam̃elearu ni Israel natuna maga e pano po do pano po kasua dip̃a Yabin 
nawota ni Kanaan, pa pa eu mari sa ki Yabin nawota ni Kanaan. 

Tea Vasap̃otae Maga 5 

1Go Deborah e lega go Barak natu ni Abinoam naaleatia wanogoe, ero naga, 

2Nalakena tea maraki maga ni Israel eu peapea, Nalakena narei eu suasua 
dum̃ada pitua ki da, Kuga vasap̃ia ki Yehovah. 

3Kuga rogo, nawota maga; kuga taki dorogo, tea maraki maga; Kinau, io kinau, 
aga wo lega ki Yehovah; Aga wo lega samasama ni Yehovah, Sup̃e ki Israel. 

4Yehovah, ragi waina ku dave m̃elu dua ki Seir pano, Ragi waina ku surata m̃elu 
dua ki navanua ki Edom, Maramana e duruuru, go nakoroatelagi maga eu 
lawolawoki, Go napopouru maga eu lawolawo ki noai. 

5Tava maga eu duruuru pa dua ki narae ni Yehovah, Sinai waina pa dua ki narae 
ni Yehovah, Sup̃e ki Israel. 

6Naaleatia maga ki Samkar natu ni Anat, Naaleatia maga ki Yael, napua warua 
maga eu pei tea makotokiana, Go tea surata napua eu surata napua dagele maga. 

7Tea maraki maga eu makoto doko Israel, eu makoto, Pa pa kinau Deborah a 
duleana, Pa pa kinau a duleana p̃ila ni Israel sikai. 

8Eu matadoa sup̃e vau maga; Ragi wanogoe navakalo e doko namata‐pua maga: 
Nakokoro sikai kite naio sikai e pei tea vunusiana mau 

M̃aleoputo ni manu rualima pati ni Israel, kite? 

9Nap̃op̃ogu e paki tea vasa‐dawonaki maga ni Israel, Waina eu suasua dum̃ada 
pitua ki da m̃aleoputo ni narei: Kuga vasap̃ia ki Yehovah. 

10Kuga to noa e, nimu waina ku sakesaake ass tare maga, Nimu waina ku doko 
raki navasap̃otaeana, Go nimu waina ku surata pae napua. 

11Uvea ki nadaleo ni tea tipe maga, pisari tokora ni navautuana maga, Tokora 
maga wanogoe euga wo dogorogo ki samasama ni namariana leana maga ki 
Yehovah, Namariana leana maga ni namarakiana aneana doko Israel. Ragi 
wanogoe narei ki Yehovah eu siwo paki namata‐pua maga. 

12P̃a tarapa, p̃a tarapa, Deborah; P̃a tarapa, p̃a tarapa, p̃a vasa nalegaana sikai: 
P̃a tuleana, Barak, po piragi lua pavakoto tea vua‐pavakotoana anigo maga, nigo 
natu ni Abinoam. 

13Ragi wanogoe namagovai toropusiana ni tea warua maga eu siwo umai; Narei 
ki Yehovah eu siwo umai punusi au m̃aleoputo ni tea marimatua maga. 

14M̃elu Efraim tea maga waina nakoada e doko Amalek; Edakugoro ko, 
Benyamin, m̃aleoputo ni narei anigo maga; 

M̃elu Makir tea vasa‐dawonaki maga eu siwo umai, Go m̃elu Sebulun tea maga 
waina eu puati tiko ki tea midiri. 

15Go tea maraki maga ni Issakar eu sikoti Deborah; Go dapala Issakar, dapala 
nogoe Barak; Eu pei tea tip̃aki‐lua‐ana paki nap̃aloa sikoti natuana. Pisari 
noaisara maga ki Reuben namidoaki‐dawona‐kiana warua maga ni nap̃op̃oda eu 
doko. 

16Ekasana ku do natano namawota ni loga maga ni shiip, Naga p̃a rogo nasui‐
nau‐ana maga ni navata maga? Pisari noaisara maga ki Reuben 
namidoakiusiusiana warua maga ni nap̃op̃oda eu doko. 

17Cilead e one taleva kerua ni Yordan: Go Dan, ekasana e m̃enaki doko rarua 
maga? Asher e do natano pisari elau ni natasi. Po one pisari nawora aneana 
maga. 

18Sebulun e pei narei sikai waina eu midoa ki p̃alo ki namauriana adeada paki 
namateana, Go Naftali, tokora vakilagi maga ni nagurua. 

19Nawota maga eu rumai po marimari; Ragi wanogoe nawota maga ni Kanaan 
eu marimari, Doko Taanak, pisari noai maga ni Mekiddo: Eu da dape te 
nataluaana ni m̃ane mau. 

20Eu marimari pae nakoroatelagi, 

M̃asoe maga eu marimari pae napua adeada maga dip̃a Sisera. 

21Noaisara Kishon e dape lua ra, Noaisara ni tea tuai maga, noaisara Kishon. 
Naatagu O, ku pasi nakasuaana. 

22Ragi wanogoe nam̃ele maga ni horse eu dukituki. Nalakena natam̃atam̃aluaana 
maga, natam̃atam̃aluaana maga ni tea kasua adeada maga. 

23Kuga vasa sa ki Meros, agelo ki Yehovah e noa e, Kuga vasa sa ki p̃arua ki tea 
maga waina eu doko asa doko; Nalakena eu da umai paki nasilae Yehovah‐ana 
mau, Paki nasilae Yehovah‐ana m̃aleoputo ni tea marimatua maga. 

24Yael ega wo pei tea vasap̃iakiana ki nagoroi maga, Nagoroi ki Heber nawora ni 
Kain, Ega wo pei tea vasap̃iakiana ki nagoroi maga ni tap̃aup̃au. 

25E datago noai, go e dua e milk; E maneana dape batar doko lasa ki nawota 
maga. 

26E sai ki nam̃elearuna paki pin, Go ki nam̃elearuna ni matua paki hammer ki tea 
wosiwosi maga; Go e duki Sisera, e duki sai nap̃auna, Go e duki lulu po duki 
sasama nap̃orona. 

27Pisari natuana e ditip̃atua, e dowo, e one: Pisari natuana e ditip̃atua, e dowo: 
Tokora waina e ditip̃atua asa, tokora wanogoe e dowo asa, e pei tea marisakiana. 

28E dorovaki leoduru pae namata leoduru, po pioso, Sisera p̃ilana e pioso duru 
pae namata leoduru sariana, Ekasana kariot aneana e mari daliali naga ega 
umai? Ekasana tea taliepu maga ni kariot aneana maga eu mari daliali? 

29Tukurau manumatua aneana maga eu pasadara e, Go nae e pasadara liliu 
dum̃ana paki nia, 

30Eu da pap̃ai, eu da dap̃otae tea vuti‐lua‐pavakotoana, kite? Nagoroi atara 
sikasikai, nagoroi atara duarua agi sara naatam̃oli sarasara ra; Tea vuti‐lua‐
pavakotoana sikai ni sugoro pupugiana maga agi Sisera, Tea vuti‐lua‐
pavakotoana sikai ni sugoro pupugiana maga, tea turi midiriana, Sugoro 
pupugiana sikasikai, tea turi midiria taleva dua, agi nanoa maga ni tea vuti‐
luapavakotoana maga sarasara ra? 

31Dapala nogoe, tea kokona ki‐go mamau puti euga vuoli, Yehovah O: Ma tea 
maga waina eu dodomi a euga tapala natave‐pano‐ana ni elo doko 
namarimatuaana aneana. Go navanua e dam̃ate doko natau rualima pati. 

Tea Vasap̃otae Maga 6 

1Go Israel natuna maga eu mari tea waina e sa namata maga ni Yehovah: go 
Yehovah e pitua ki da paki nam̃elearu ni Midian natau larua. 

2Go nam̃elearu ni Midian e marimatua dip̃a Israel: go nalakena Midian, Israel 
natuna maga eu dum̃ada madeada mari nap̃aloa maga waina eu doko tava maga, 
go valea maga, go p̃aaka maga. 

3Go doko ragi waina Israel eu sapura ki sua, naga Midian eu sake umai, go 
Amalek, go tea ni nalauna p̃ota maga ni ist; eu sake umai dip̃a ra; 

4Go eu m̃enakigoro ra, po mari sa ki navinaga ni navanua, pa pa ku umai paki 
Casa, go eu da doropusi te navatuna waina e silae namauriana doko Israel mau, 
go te shiip, kite oks kite ass mau. 

5Nalakena eu sake umai nara go katel adeada maga go tap̃aup̃au adeada maga, 
eu rumai dapala midiri maga nalo ni nalaapaana; go nara go kamel adeada maga 
eu mari sa pei tea veveana: go eu rumai paki navanua naga euga mari sa ki nia. 

6Go Israel e pei tea viragiana pakitano p̃arua nalakena Midian; go Israel natuna 
maga eu pioso paki Yehovah. 

7Go e pakilina, ragi waina Israel natuna maga eu pioso paki Yehovah nalakena 
Midian, 

8Naga Yehovah e dip̃aki lua profeta sikai umai punusi Israel natuna maga: go e 
noa ki da, e naga, Yehovah, Sup̃e ki Israel, e noa dapala nea, e naga, Kinau a piragi 
lua mu pae Ityipt sake umai, po piragi lua mu m̃elu dua ki nasum̃a ni naviti maga; 

9Go a pualua mu m̃elu dua ki nam̃elearu ni naka ni Ityipt, go m̃elu dua ki 
nam̃elearu ni tea mamau puti waina eu diesoki mu, go a kopasi lua ra pa dua ki 
naraemu, po dua mu navanua adeada; 

10Go a noa ki mu, a naga, Kinau a pei Yehovah Sup̃e animu; kuga ta matau ki sup̃e 
maga ki naworawora ni Amor mau, waina nimu ku doko navanua adeada doko: 
ma ku da dogo parati ki nadaleogu mau. 

11Go agelo ki Yehovah e umai, po dasake etano ni oak waina e doko Ofrah, waina 
e pei agi Yoash nawora ni Abieser: go natuna Cideon e do p̃okalesue whiit m̃oru 
ni navasokiana ni nawa ni vaine, naga ega tasuru ki nia padua ki narae ni Midian. 

12Go agelo ki Yehovah e pakilina ki nia, po noa ki nia, e naga, Yehovah e sikoti ko 
naatam̃oli marimatua ni navakalo. 

13Go Cideon e noa ki nia, e naga, A pavara, nawota aginau O, Yehovah e pe sikoti 
gami, ekasana tea mamau puti waia eu pakilina ki gami? Go nawosiana ni 
namagaana aneana mamau puti wai waina tamagami maga eu dogorogo ki nia 
paki gami, po naga, Yehovah e da piragi lua gida pae Ityipt sake umai, kite? Ma 
ragi waia Yehovah e po doropusi gami, po pitua ki gami paki nam̃elearu ni 
Midian. 

14Go Yehovah e dum̃ana doa e paki nia, po noa ki nia, e naga, Pa vano doko 
nakasuaana anigo waia, go p̃a mauti Israel m̃elu dua ki nam̃elearu ni Midian: 
kinau a da dip̃aki lua ko mau, kite? 

15Go e noa ki nia, e naga, A pavara, Nawota O, aga wo mauti Israel dapale sava? 
Pa leo, naworagu eu pei tea tika p̃arua liu ni Manasseh, go kinau a pei tea kiki sa 
ni nasum̃a ki tamagu. 

16Go Yehovah e noa ki nia, e naga, Nalakena aga wo sikoti ko, go p̃a wo atugi 
Midian dapala naatam̃oli sikai maau. 

17Go e noa ki nia, e naga, A pavara ni ko, a pe vap̃ai nasaup̃iaana namatam̃a, p̃a 
maginau mari navaivaiana sikai naga e pei nigo waina ku do pasa ki nau. 

18P̃a ta m̃elu dua ki tokora waia pano mau, a pavara ni ko asa, pa pa aga wo umai 
punusi ko, po dape navituaana aginau dave umai, po doropusi a naraem̃a. Go e 
noa naga, Kinau aga wo doko pa pa p̃a wo moro umai. 

19Go Cideon e paki ekopu, po mari usi peni naninani natuna sikai po dao ni keke 
maga waina leven e dika ara ni efah sikai ni flaur: e doropusi nap̃okasi e doko 
nala sikai, go e doropusi nasua e doko pot sikai, go e dape a dave punusi a paki 
etano ni oak, po pitua ki nia. 

20Go agelo ki Sup̃e e noa ki nia, e naga, P̃a tape nap̃okasi go keke maga waina 
leven e dika ara, go p̃a toropusi ra vatu laketoko waia, go p̃a taki ni nasua. Go e 
mari dapala nogoe. 

21Go agelo ki Yehovah e sai ki namatap̃ago ni tiko waina e doko nam̃elearuna, po 
kisidogo nap̃okasi go keke maga waina leven e dika ara; go nakapu vavaga e sake 
m̃elu vatu laketoko, po gani nap̃okasi go keke maga waina leven e dika ara; go 
agelo ki Yehovah e pano pa dua ki namatana. 

22Go Cideon e punusi naga nae e pei agelo ki Yehovah; go Cideon e noa, Ako, 
Nawota Yehovah O! Nalakena waia a po punusi agelo ki Yehovah naraegu paki 
naraena. 

23Go Yehovah e noa ki nia, e naga, Natam̃ateana ega vei anigo; p̃a ta mataku mau: 
p̃a wo da mate mau. 

24Go Cideon e magi Yehovah davagi wede ni naviriana sikai tokora wanogoe, po 
soso e ki Yehovah‐salom: e ko doko Ofrah ki naworawora ni Abieser pa pa paki 
naaleatia waia. 

25Go e pakilina nap̃ogiana wanogoe naga Yehovah e noa ki nia, e naga, P̃a vuati 
kau anoai waina e pei agi tamam̃a, go kau anoai kerua ni natau larua, go p̃a rakai 
wede ni naviriana ki Baal waina tamam̃a e peani a, go p̃a taelua Asherah waina 
e pisari a: 

26Go p̃a magi Yehovah Sup̃e anigo davagi wede sikai ni naviriana nap̃au ni p̃aaka 
waia, ega vei tea ovarakiana, go p̃a vuati kau anoai kerua po pitua ki naviriana 
tap̃arakiana sikai ki nakau ni Asherah waina p̃a wo daelua e. 

27Go Cideon e piragi naatam̃oli rualima sikai ni tea suasua aneana maga, po mari 
dapala waina Yehovah e noa ki nia asa: go e pakilina, nalakena e matau ki tea ni 
nasum̃a ki tamana go ki naatam̃oli maga ni natokoana, dapala e mari sa mari a 
aleati, naga e mari a p̃ogi. 

28Go ragi waina naatam̃oli maga ni natokoana eu duleana malip̃ogi loaloa, p̃a leo, 
wede ni naviriana ki Baal e pei tea rakaiana, go Asherah waina e pisari a e pei 
tea taeluaana, go kau anoai kerua e pei tea vituakiana one wede ni naviriana 
waina e pei tea tavagiana. 

29Go eu dum̃ada noa ki da, eu naga, Sei e po mari naleo waia? Go ragi waina eu 
pusuusu po laaga, eu naga, Cideon natu ni Yoash e po mari naleo waia. 

30Go naatam̃oli maga ni natokoana eu noa ki Yoash, eu naga, P̃a viragi natum̃a 
paki katama, naga ega mate: nalakena e po dakai wede ni naviriana ki Baal, go 
nalakena e po daelua Asherah waina e pisari a. 

31Go Yoash e noa ki tea mamau puti waina eu lawodu dip̃a e, e naga, Nimu kuga 
wo magi Baal pululu, kite? Kite nimu kuga wo mauti a? Naata waina ega wo 
maneana pululu ega vei tea maripunueana ragi waina e ko pei malip̃ogi; nae e 
pe vei sup̃e sikai ega tum̃ana maneana pululu, nalakena naata sikai e po dakai 
wede ni naviriana aneana. 

32Go e soso e naaleatia wanogoe ki Yerubbaal, po naga, Baal ega vululu dip̃a e, 
nalakena e po dakai wede ni naviriana aneana. 

33Go Midian mamau puti go Amalek go tea ni nalauna p̃ota maga ni ist eu 
dum̃ada saisai ki da; go eu duagoto po m̃enaki nap̃aloa ni Yesreel. 

34Ma Naata ni Yehovah e sili Cideon; go e sui paiga sikai; go Abieser eu pei tea 
soso‐saisai‐kiana dausi a. 

35Go e dip̃aki lua tea tautauana maga eu pa usuraki Manasseh mamau; go nara 
ma eu pei tea soso‐saisai‐kiana dausi a: go e dip̃aki lua tea tautauana maga paki 
Asher, go paki Sebulun, go paki Naftali; go eu sake umai naga euga sua ra. 

36Go Cideon e noa ki Sup̃e, e naga, Ku pe wo mauti Israel pae nam̃elearugu, 
dapala waina ku po pasa asa, 

37P̃a leo, kinau aga wo doropusi nalolu mamau ni shiip sikai ega one malo 
wokalesue; nasovaki e pe toko nalolu mamau ni shiip wanogoe sikina, go 
nagaragaraana e pe toko natano mamau, go aga wo atae naga p̃a wo mauti Israel 
pae nam̃elearugu, dapala waina ku po pasa asa. 

38Go e pakilina dapala nogoe: go e duleana malip̃ogi loaloa matamai ki nia, po 
m̃oligoro nalolu mamau ni shiip, po m̃olidauna ki nasovaki m̃elu dua ki nalolu 
mamau ni shiip, lasa sikai e pura ki noai. 

39Go Cideon e noa ki Sup̃e, e naga, Namaetoana anigo ega ta pavaga dip̃a au mau, 
go aga wo moro pasa paka sikai maau waia: aga maridogo, a pavara ni ko asa, 
paka sikai maau waia ki nalolu mamau ni shiip; nagaragaraana, a pavara ni ko, 
ega toko nalolu mamau ni shiip ega sikina, go nasovaki ega toko natano mamau. 

40Go Sup̃e e mari dapala nogoe nap̃ogiana wanogoe: go nagaragaraana e doko 
nalolu mamau ni shiip sikina, go nasovaki e doko natano mamau. 

Tea Vasap̃otae Maga 7 

1Go Yerubbaal, waina e pei Cideon, e duleana malip̃ogi loaloa, go narei mamau 
waina eu sikoti a, go eu m̃enaki pisari namata noai ni Harod: go tokora ni 
nam̃enakiana ki Midian e doko taleva ni north kakada, pisari tava ni Moreh, doko 
nap̃aloa. 

2Go Yehovah e noa ki Cideon, e naga, Narei waina eu sikoti ko eu laapa sa dapala 
a pe ta pitua ki Midian paki nam̃elearuda, Israel eu pe vakavakae dip̃a au, po 
naga, Nam̃elearugu e po maginau mari namautiana. 

3Go ragi waia p̃a vioso, a pavara ni ko, nadaliga maga ni narei, po naga, Te naata 
seara eu pe mataku po m̃anaunau, euga liliu po pano daliviri pae Cilead. Go 
naatam̃oli ni narei tivilia dua go manu takuna dua eu liliu pano; go tivilia sikai 
eu pei tea toropusiana eu doko. 

4Go Yehovah e noa ki Cideon, e naga, Narei eu ko laapa sa; p̃a viragi ra siwo paki 
noai, go aga wo manigo maridogo ra tokora wanogoe: go ega wo doko, naga 
naata waina aga wo noa ki‐go asa, Tea waia ega sikoti ko pano; nae ega sikoti ko 
pano; go sara naata waina aga wo noa ki‐go ara, Tea maga waia euga ta sikoti ko 
pano mau; nara euga ta sikoti ko pano mau. 

5Go e piragi narei siwo paki noai: go Yehovah e noa ki Cideon, e naga, Sara naata 
waina euga wo saovi noai ki namenada dapala waina koria e saovi a, p̃a lawo ki 
da euga toko mamau; go sara naata waina euga wo kolo ki napatuada naga euga 
munu. 

6Go naveveana ni tea maga waina eu sao ki nam̃elearuda paki nawokada, e pei 
naatam̃oli p̃onotia dolu: ma tea p̃ota mamau puti ni narei eu kolo ki napatuada 
naga euga munu noai. 

7Go Yehovah e noa ki Cideon, e naga, Aga wo mauti mu pae naatam̃oli p̃onotia 
dolu waina eu sao, po pitua ki Midian paki nam̃elearum̃a; go narei mamau euga 
vano sara naatam̃oli sikasikai paki tokora adeada maga. 

8Go narei eu dape navinaga e doko nam̃elearuda, go paiga adeada maga: go e 
dip̃aki lua naatam̃oli mamau puti ni Israel sara naatam̃oli eu sikasikai paki 
tap̃aup̃au adeada maga, ma e mauti naatam̃oli p̃onotia dolu wanogoe: go tokora 
ni nam̃enakiana ki Midian e doko etano ki nia doko nap̃aloa. 

9Go e pakilina nap̃ogiana wanogoe, naga Yehovah e noa ki nia, e naga, P̃a tuleana, 
p̃a siwo dip̃a tokora ni nam̃enakiana; nalakena a po pitua ki nia paki 
nam̃elearum̃a. 

10Ma nigo ku pe mataku naga p̃a siwo, p̃a siwo nigo go Purah natureai anigo paki 
tokora ni nam̃enakiana: 

11Go p̃a wo dogo tea waina eu pasa asa; go edaku ki nia nam̃elearum̃a eroga wo 
kasua naga p̃a siwo dip̃a tokora ni nam̃enakiana. Go e siwo nae go Purah 
natureai aneana paki namatap̃ago ni tea vua nalikau maga waina eu doko tokora 
ni nam̃enakiana. 

12Go Midian go Amalek go tea mamau puti ni nalauna p̃ota maga ni ist eu one 
nap̃aloa eu dapala midiri maga nalo ni nalaapaana; go kamel adeada maga eu 
mari sa pei tea veveana, eu dapala naworaone waina e one nagole ni natasi nalo 
ni nalaapaana. 

13Go Cideon e umai, go p̃a leo, naatam̃oli sikai e do dogorogo ki nap̃erea sikai 
paki tea ni m̃aladigi ki nia, go e naga, P̃a leo, a p̃erea ki nap̃erea sikai, go p̃a leo, 
keke sikai ni bred ni barle e malulu paki tokora ni nam̃enakiana ki Midian, po 
umai pa pa paki tap̃aup̃au, po atugi a, go e dowo, go e dap̃olosiwo ki nia, go 
tap̃aup̃au e one natano. 

14Go tea ni m̃aladigi ki nia e pasadara po naga, Tea wanogoe e da pei te navatuna 
p̃ota mau, ma e pei lova ki Cideon natu ni Yoash, naatam̃oli sikai ni Israel: Sup̃e 
e po pitua ki Midian paki nam̃elearuna, go taua mamau. 

15Go e doko, ragi waina Cideon e dogo narogorogoana ni nap̃erea, go 
nanoap̃otaeana kakana, naga e suai natano; go e liliu paki tokora ni 
nam̃enakiana ki Israel, po naga, Kuga tuleana, nalakena Yehovah e po pitua ki 
taua ni Midian paki nam̃elearumu. 

16Go e dap̃otae naatam̃oli p̃onotia dolu wanogoe eu pei taua dolu, go e pitua ki 
paiga maga paki nam̃elearuda mamau puti, go napura‐noai p̃alo maga, go nasulu 
maga doko nap̃alau ni napura‐noai maga. 

17Go e noa ki da, e naga, Kuga leo punusi au, go kuga mari ega tapala nogoe: go 
kuga leo, kinau aga wo umai paki namatap̃ago ni tokora ni nam̃enakiana, go ega 
wo doko naga, dapala waina aga wo mari a, nimu kuga mari a ega tapala nogoe. 

18Go aga wo sui paiga, kinau go tea mamau puti waina eu sikoti au, go nimu ma 
kuga sui paiga maga dalivirigoro tokora ni nam̃enakiana mamau, go kuga noa 
naga, Agi Yehovah go agi Cideon. 

19Go Cideon, go naatam̃oli p̃onotia sikai waina eu sikoti a, eu rumai paki 
namatap̃ago ni tokora ni nam̃enakiana, naatulakeana ni ragi ni navavaigoroana 
m̃aleoputo, ragi waina eu po lawo ki sua tea vavaigoro maga: go eu sui paiga 
maga, po mari p̃oraworae napura‐noai maga waina eu doko nam̃elearuda. 

20Go taua dolu wanogoe eu sui paiga maga, po mari p̃oraworae napura‐noai 
maga, po puati nasulu maga eu doko nam̃elearuda ni mawiri, go paiga maga eu 
doko nam̃elearuda ni matua naga euga sui ra: go eu pioso, po naga, Lova ki 
Yehovah go ki Cideon. 

21Go eu lawodu sara naatam̃oli eu sikasikai lawodu tokora adeada maga 
dalivirigoro tokora ni nam̃enakiana: go taua mamau eu sava; go eu darasa, po 
mari ra eu sava pano. 

22Go eu sui paiga p̃onotia dolu, go Yehovah e mari lova ki sara naatam̃oli eu dip̃a 
tea ni m̃aladigi ki da, go dip̃a taua mamau: go taua eu sava pa pa paki Beth‐sitta 
ni Sererah, pa pa paki Abel‐meholah pisari Tabat. 

23Go naatam̃oli maga ni Israel eu pei tea soso‐saisai‐kiana m̃elu dua ki Naftali, go 
m̃elu dua ki Asher, go m̃elu dua ki Manasseh mamau, go eu sava dausi Midian. 

24Go Cideon e dip̃aki lua tea tautauana maga eu pa usuraki navanua mamau ni 
tava ni Efraim, po naga, Kuga siwo umai naga kuga sua Midian, po puati noai 
maga ega vea ki da, pa pa paki Beth‐barah go Yordan. Go naatam̃oli mamau puti 
ni Efraim eu pei tea soso‐saisai‐kiana, po puati noai maga pa pa paki Beth‐barah, 
go Yordan. 

25Go eu puati tea maraki dua ni Midian, Oreb go Seeb; go eu mari punue Oreb 
pisari vatu laketoko ki Oreb, go eu mari punue Seeb pisari m̃oru ni navasokiana 
ni nawa ni vaine ki Seeb, po sava dausi Midian: go eu dape nap̃au ni Oreb go ni 
Seeb umai punusi Cideon taleva kerua ni Yordan. 

Tea Vasap̃otae Maga 8 

1Go naatam̃oli maga ni Efraim eu noa ki nia, eu naga, Seve naleo waia ku mari a 
paki gami, naga ku da soso gami mau ragi waina ku pano naga p̃a mari navakalo 
paki Midian? Go eu pululu kasua ki nia. 

2Go e noa ki da, e naga, A po mari nasava ragi waia dapala mu? Naleleiana ni 
nawa ni vaine maga ki Efraim e da p̃ia liu nawa ni vaine ki Abieser, kite? 

3Sup̃e e po pitua ki tea maraki dua ni Midian, Oreb go Seeb, paki nam̃elearumu: 
go a mariatae mari nasava dapala mu? Ragi wanogoe namaetoana adeada paki 
nia e makoto, ragi waina e pasa sua navasaana wanogoe. 

4Go Cideon e umai paki Yordan, po duagoto, nae go naatam̃oli p̃onotia dolu 
waina eu sikoti a, eu mawosa, ma eu do sava dausi. 

5Go e noa ki naatam̃oli maga ni Sukkoth, e naga, Kuga vitua, a pavara ni mu asa, 
ki m̃olim̃oli maga ni bred paki narei waina eu dausi au; nalakena nara eu 
mawosa, go kinau a do sava dausi Seba go Salmuna, nawota dua ni Midian. 

6Go tea maraki maga ni Sukkoth eu naga, Nam̃elearu ni Seba go ni Salmuna ero 
doko nam̃elearum̃a ragi waia, naga auga tua taua ni naatam̃oli navakalo anigo 
bred, kite? 

7Go Cideon e naga, Nalakena tea wanogoe ragi waina Yehovah ega wo pitua ki 
Seba go Salmuna paki nam̃elearugu, go aga wo p̃okalesue nap̃okasimu pilake tea 
vivitip̃a maga ni masop̃alo go pilake tea makalikali maga. 

8Go e sake m̃elu dua ki tokora wanogoe po paki Penuel, go e pasa ki da dapala 
nogoe: go naatam̃oli maga ni Penuel eu pasadara e dapala waina naatam̃oli maga 
ni Sukkoth eu pasadara sua e. 

9Go e moro noa ki naatam̃oli maga ni Penuel, e naga, Ragi waina aga wo liliu umai 
doko natam̃ateana, aga wo dakai nasum̃a varau pakilagi waia. 

10Go Seba go Salmuna ero doko Karkor, go taua adeada maga eu sikoti ra, eu 
alagoro pei naatam̃oli tivilia sikai go manu takuna lima, tea mamau puti waina 
eu pei tea toropusiana ni taua mamau ni tea ni nalauna maga ni ist: nalakena 
naatam̃oli manu p̃onotia sikai go manu rualima dua waina eu sai lua lova eu 
dowo. 

11Go Cideon e sake pae napua ki tea maga waina eu doko tap̃aup̃au maga doko 
taleva ni ist ni Nobah go ni Yokbehah, po atugi taua ni Midian; nalakena taua eu 
midoa ki nia naga eu doko p̃ia doko. 

12Go Seba go Salmuna ero sava pano; go e sava dausi ra; go e puati nawota dua 
ni Midian; Seba go Salmuna, po kura piri ki taua mamau. 

13Go Cideon natu ni Yoash e liliu pae navakalo pae tokora ni nasakesakeana ni 
Heres. 

14Go e puati natureai sikai ni naatam̃oli maga ni Sukkoth, po pusuusu paki nia: 
go e maneana midiri tea maraki maga ni Sukkoth, go tea matua kakana maga, 
naatam̃oli rualima larua tamate larua. 

15Go e umai punusi naatam̃oli maga ni Sukkoth, po noa ki da, e naga, Kuga leo, 
Seba go Salmuna, waina ku pasadao au ara, po naga, Nam̃elearu ni Seba go ni 
Salmuna ero doko nam̃elearum̃a ragi waia, naga auga tua naatam̃oli anigo maga 
waina eu mawosa bred, kite? 

16Go e puati tea matua maga ni natokoana, go tea vivitip̃a maga ni masop̃alo go 
tea makalikali maga, go e mari pisei ki naatam̃oli maga ni Sukkoth ara. 

17Go e dakai nasum̃a varau pakilagi ni Penuel, po mari punue naatam̃oli maga ni 
natokoana wanogoe. 

18Go e noa ki Seba go ki Salmuna, e naga, Naatam̃oli maga waina ku mari punue 
ra Tabor eu dapale sava? Go ero naga, Dapala nigo, dapala nara; eu mamau puti 
sikasikai dakiusi nawota natuna maga. 

19Go e naga, Nara eu pei taigu maga, tete natuna maga: Yehovah e mauri, koro 
pe mauti ra eu pe mauri doko, a pe ta mari punue mu mau. 

20Go e noa ki natuna takalapa Yether, e naga, P̃a tuleana, p̃a mari punue ra. Ma 
natureai wanogoe e da sai lua lova aneana mau: nalakena e mataku, nalakena e 
ko pei natureai sikai. 

21Go Seba go Salmuna ero pasa po naga, Nigo p̃a tuleana, po atu gami nalakena 
dapala waina naatam̃oli e doko nakasuaana aneana e dapala nogoe. Go Cideon e 
duleana po atugi Seba go Salmuna, po dape atelagi kiki maga waina eu doko 
nanoa kamel adeada maga. 

22Go naatam̃oli maga ni Israel eu noa ki Cideon, eu naga, P̃a maramara dap̃au 
gami, nigo go natum̃a go natu ni natum̃a, nalakena ku po mauti gami m̃elu dua 
ki nam̃elearu ni Midian. 

23Go Cideon e noa ki da, e naga, Kinau aga wo da maramara dap̃au mu mau, go 
natugu ega wo da maramara dap̃au mu mau: Yehovah ega wo maramara dap̃au 
mu. 

24Go Cideon e noa ki da, e naga, Aga tatagovi mu ki natatagoana sikai, naga kuga 
tua au asa, sara naatam̃oli euga sikasikai pitua ki vakadaliga ni tea vuti‐lua‐
pavakotoana adeada maga. (Nalakena eu sara vakadaliga maga ni kold, nalakena 
nara eu pei naworawora ni Ishmael.) 

25Go eu pasadara, po naga, Auga wo suasua pitua ki da. Go eu p̃elesa ki sugoro 
kovagoro sikai, po nadi ki paki asa, sara naatam̃oli eu sikasikai nadi ki vakadaliga 
ni tea vuti‐lua‐pavakotoana adeada maga. 

26Go narowogiana ni vakadaliga maga ni kold waina e datago asa e pei shekel ni 
kold manu sikai go p̃onotia takuna larua; masale ki atelagi kiki maga, go ki tea 
tausale maga, go ki sugoro maga ni tea miala kesakesa waina eu doko nawota 
dua ni Midian, go masale ki namori maga waina eu doko nanoa ni kamel adeada 
maga. 

27Go Cideon e mari a e pei efod sikai, po doropusi a e doko natokoana aneana, e 
doko Ofrah: go Israel mamau puti eu maripele dausi a paki tokora wanogoe: go 
e pei nasasa sikai paki Cideon, go paki nasum̃a aneana. 

28Go Midian e pei tea mariana e pakitano narae ni Israel natuna maga, go eu da 
moro sike nap̃auda mau. Go navanua e dam̃ate doko natau rualima pati naaleatia 
maga ki Cideon. 

29Go Yerubbaal natu ni Yoash e pano po doko nasum̃a aneana doko. 

30Go Cideon e peani natuna naanoai rualima larua waina e pesi ra: nalakena e 
peani nagoroi laapa. 

31Go narup̃a aneana waina e doko Shekem, nae ma e maneana dape natuna 
naanoai sikai, go e salagisana ki Abimelek. 

32Go Cideon natu ni Yoash e mate ragi waina e kapuara p̃ia, go e pei tea ovakiana 
e one matigo ki tamana Yoash, e one Ofrah ki naworawora ni Abieser. 

33Go e pakilina, ragi waina Cideon e mate, naga Israel natuna maga eu moro liliu, 
po maripele dausi Baal maga, po mari Baal‐berit e pei sup̃e adeada. 

34Go Israel natuna maga eu da midoa ki Yehovah Sup̃e adeada mau, waina e 
pualua ra m̃elu dua ki nam̃elearu ni tea kokona ki da maga daliviri: 

35Go eu da mari nadodomiana paki nasum̃a ni Yerubbaalcideon mau, dapala 
nawiaana mamau waina e mari a paki Israel. 

Tea Vasap̃otae Maga 9 

1Go Abimelek natu ni Yerubbaal e pano paki Shekem punusi p̃ilana gorena maga, 
po pasa paki da, go paki nawora mamau ni nasum̃a ni p̃ilana tamana, e naga, 

2Kuga vasa, a pavara ni mu asa, nadaliga maga ni naatam̃oli mamau puti ni 
Shekem, po naga, Seve tea e p̃ia ki mu, naga Yerubbaal natuna naanoai mamau 
puti, naatam̃oli rualima larua, euga maramara dap̃au mu, kite naga naatam̃oli 
sikai maau ega maramara dap̃au mu? Go kuga midoa ki nia naga kinau a pei 
navatumu go nap̃okasimu. 

3Go p̃ilana gorena maga eu pasa nalo kakana nadaliga maga ni naatam̃oli mamau 
puti ni Shekem navasaana mamau puti wanogoe: go nap̃op̃oda e kere dausi 
Abimelek; nalakena eu naga, Nae e pei taigida. 

4Go eu dua e matele ni silver rualima larua m̃elu nasum̃a ki Baal‐berit, go 
Abimelek e pasadapui naatam̃oli p̃alo maga go tea mari p̃aragoto maga asa, go 
eu dausi a. 

5Go e umai paki nasum̃a ki tamana paki Ofrah, po mari punue taina maga 
Yerubbaal natuna naanoai maga, naatam̃oli rualima larua elagi ni vatu sikai 
maau: ma Yotham, Yerubbaal natuna takariki e pei tea toropusiana doko; 
nalakena e dum̃ana dasuru ki nia. 

6Go naatam̃oli mamau puti ni Shekem eu dum̃ada saisai ki da, go nasum̃a mamau 
ni Millo, po pano po mari Abimelek e pei nawota, pisari oak ni tea lawodu waina 
e doko Shekem. 

7Go eu noakisai Yotham asa, go e pano po lawodu nap̃au ni tava Cerisim, po sike 
nadaleona, po pioso, po noa ki da, e naga, Kuga rogo au, naatam̃oli maga ni 
Shekem, naga Sup̃e ega rogo mu. 

8Nakau maga eu pano ragi sikai naga euga vuvurai ki nawota sikai ega tap̃au ra: 
go eu noa ki oliva, eu naga, P̃a maramara dap̃au gami. 

9Ma oliva e noa ki da, e naga, Aga makoto ki nam̃aladuagu waina eu 
dodomadagani Sup̃e go naatam̃oli maga asa pae au, po pano naga aga tuletule 
dap̃au nakau maga, kite? 

10Go nakau maga eu noa ki napuliva, eu naga, Nigo p̃a umai, po maramara dap̃au 
gami. 

11Ma napuliva e noa ki da, e naga, Aga makoto ki nagagadiana aginau go nawagu 
wia, po pano naga aga tuletule dap̃au nakau maga, kite? 

12Go nakau maga eu noa ki vaine, eu naga, Nigo p̃a umai, po maramara dap̃au 
gami. 

13Go vaine e noa ki da, e naga, Aga makoto ki waine aginau, waina e mari Sup̃e 
go naatam̃oli maga eu laelaea, po pano naga aga tuletule dap̃au nakau maga, 
kite? 

14Go nakau mamau puti eu noa ki tea vivitip̃a, eu naga, Nigo p̃a umai, po 
maramara dap̃au gami. 

15Go tea vivitip̃a e noa ki nakau maga, e naga, Nimu ku pe vuvurai ki nau pae 
nalomauana naga aga vei nawota dap̃au mu, kuga umai po pavatu doko melu 
kakagu: go e pe tika, nakapu ega m̃elu tea vivitip̃a, po gani sidar maga ni 
Lebanon. 

16Go ragi waia, ku pe mari pae nalomauana go pae nawialuaana nalo ni waina ku 
mari Abimelek e pei nawota, go ku pe mari p̃ia paki Yerubbaal go paki nasum̃a 
aneana, go ku pe mari paki nia dapala waina e pataka ni namariana ni 
nam̃elearuna dua; 

17(Nalakena tamagu e manimu marimari, po nadi ki namauriana aneana pa dua 
ki naraena, po pualua mu m̃elu dua ki nam̃elearu ni Midian: 

18Go nimu ku po duleana dip̃a nasum̃a ni tamagu naaleatia waia, po mari punue 
natuna naanoai maga, naatam̃oli rualima larua, elagi ni vatu sikai maau, po mari 
Abimelek, natu ni tea suasua nagoroi aneana, e pei nawota dap̃au naatam̃oli 
maga ni Shekem, nalakena nae e pei taimu); 

19Go ku pe mari pae nalomauana go pae nawialuaana paki Yerubbaal go paki 
nasum̃a aneana naaleatia waia, kuga laelaea Abimelek, go nae ma ega laelaea 
mu; 

20Ma e pe tika, nakapu ega m̃elu Abimelek, po gani naatam̃oli maga ni Shekem, 
go nasum̃a ni Millo; go nakapu ega m̃elu naatam̃oli maga ni Shekem, go ega m̃elu 
nasum̃a ni Millo; po gani Abimelek. 

21Go Yotham e sava pano, po sava p̃orawora, po paki Beer pano, po doko tokora 
wanogoe doko, pa dua ki narae ni taina Abimelek. 

22Go Abimelek e pei tea maraki dap̃au Israel natau dolu. 

23Go Sup̃e e dip̃aki lua naatana sa sikai paki namawota ni Abimelek go ni 
naatam̃oli maga ni Shekem; go naatam̃oli maga ni Shekem eu mari malauweluki 
paki Abimelek: 

24Naga namaripavakotoana paki Yerubbaal natuna naanoai rualima larua ega 
umai, go naga nadada ega vei tea toropusiana doko taida Abimelek, waina e mari 
punue ra, go doko naatam̃oli maga ni Shekem, waina eu mari nam̃elearuna dua 
ero kasua naga ega mari punue taina maga. 

25Go naatam̃oli maga ni Shekem eu lawo ki tea kusugoro maga doko nap̃au ni 
tava maga, go eu puti lua ki tea mamau puti waina eu pae napua wanogoe liu ra 
pano: go e pei tea noasaiana paki Abimelek. 

26Go Caal natu ni Ebed e umai go taina maga, go eu liu pano paki Shekem: go 
naatam̃oli maga ni Shekem eu pavatu asa. 

27Go eu dave paki namalasi, po lei roara ni vaine adeada maga, po pasi nawa ni 
vaine maga, po mari nasamasamaniana, po paki ekopu ni nasum̃a ki sup̃e 
adeada, po ganikani po munu, po pasa sa ki Abimelek. 

28Go Caal natu ni Ebed e naga, Abimelek e pei sei, go Shekem e pei sei, naga tuga 
maneana suasua? E da pei natu ni Yerubbaal, kite? Go Sebul e da pei tea 
leoparatiki aneana, kite? Kuga magi naatam̃oli maga ki Hamor, Shekem tamana 
suasua: ma ekasana nigida tuga magi Abimelek suasua? 

29Go sei ega wo pitua ki narei waia paki nam̃elearugu? Go aga wo dape lua 
Abimelek. Go e noa ki Abimelek, e naga, P̃a mari taua ni naatam̃oli navakalo 
anigo ega warua, go p̃a tave umai. 

30Go Sebul tea maraki ni natokoana e dogo navasaana maga ki Caal natu ni Ebed, 
go namaetoana aneana e pavaga. 

31Go e dip̃aki lua panako tea tautauana maga pano eu pa punusi Abimelek, po 
naga, P̃a leo, Caal natu ni Ebed go taina maga eu do umai paki Shekem; go p̃a leo, 
eu do pasadie natokoana dip̃a ko. 

32Nalakena tea wanogoe p̃a tuleana p̃ogi, nigo go narei waina eu sikoti ko, go p̃a 
kusugoro doko namalasi: 

33Go ega wo doko, naga malip̃ogi ragi waina elo ega sake, p̃a wo duleana 
malip̃ogi loaloa, po sava umai dip̃a natokoana: go p̃a leo, nae go narei waina eu 
sikoti a euga wo dave dip̃a ko, go p̃a wo mari paki nia ega tapala waina 
nam̃elearum̃a ega wo pap̃ai a. 

34Go Abimelek e duleana, go narei mamau waina eu sikoti a p̃ogi, go eu kusugoro 
dip̃a Shekem eu pei taua pati. 

35Go Caal natu ni Ebed e dave, po lawodu namasova ni namata‐pua ni natokoana: 
go Abimelek e duleana, go narei waina eu sikoti a, m̃elu dua ki tokora ni 
nakusugoroana. 

36Go Caal e punusi narei, go e noa ki Sebul, e naga, P̃a leo, narei eu pae nap̃au ni 
tava maga siwo umai. Go Sebul e noa ki nia, e naga, Nigo ku punusi melu ni tava 
maga e dapala naatam̃oli maga. 

37Go Caal e moro pasa, po naga, P̃a leo, narei eu siwo umai pae m̃aladigi ki 
m̃aleoputo ni navanua, go taua sikai eu rumai pae napua ni oak ni Meonenim. 

38Go Sebul e noa ki nia, e naga, Nawokam̃a wai ragi waia, waina ku naga, 
Abimelek e pei sei, naga tuga maneana suasua? Nara waina eu da pei narei waina 
ku midoa ki p̃alo ki da, kite? P̃a tave pano ragi waia, a pavara ni ko asa, go p̃a 
mari navakalo paki da. 

39Go Caal e dave pano pea ki naatam̃oli maga ni Shekem, po mari navakalo paki 
Abimelek. 

40Go Abimelek e kopasi a, go e sava pa dua ki naraena, go tea laapa eu dowo eu 
mate mau mauri, pa pa paki namasova ni namata‐pua. 

41Go Abimelek e doko Aruma doko: go Sebul e kopasi lua Caal go taina maga, 
naga euga ta doko Shekem doko mau. 

42Go e pakilina matamai ki nia naga narei eu dave paki namalasi; go eu noakisai 
Abimelek asa. 

43Go e piragi narei, po dap̃otae ra eu pei taua dolu, go eu kusugoro doko 
namalasi; go e leo punusi, go kuga leo, narei eu do dave m̃elu dua ki natokoana; 
go e duleana dip̃a ra, po atugi ra. 

44Go Abimelek, go taua maga waina eu sikoti a, eu sava pano, po lawodu 
namasova ni namata‐pua ni natokoana: go taua dua eu sava dip̃a tea mamau puti 
waina eu doko namalasi, po atugi ra. 

45Go Abimelek e mari navakalo paki natokoana naaleatia wanogoe mamau: go e 
puati natokoana, po mari punue narei waina eu doko asa: go e dakai natokoana, 
po sapura ki natasimena asa. 

46Go naatam̃oli mamau puti ni nasum̃a varau pakilagi ni Shekem eu dogo e, go 
eu paki ekopu ni nasum̃a ni p̃aaka ki El‐berit. 

47Go e pei tea noasaiana paki Abimelek naga naatam̃oli mamau puti ni nasum̃a 
varau pakilagi ni Shekem eu dum̃ada saisai ki da. 

48Go Abimelek e sake paki tava Salmon, nae go narei mamau waina eu sikoti a; 
go Abimelek e puati tagoto maga eu doko nam̃elearuna, go e daelua ara sikai 
m̃elu nakau maga, po dape dakati a, po doropusi a e one napauna: go e noa ki 
narei waina eu sikoti a, e naga, Tea waina ku po punusi au a mari a, kuga mari 
m̃araverave, po mari ega tapala waina kinau a po mari a. 

49Go narei mamau ma sara naatam̃oli eu daelua ara sikasikai sarasara ra, po 
dausi Abimelek, po doropusi a paki nasum̃a ni p̃aaka, po dokoni nasum̃a ni p̃aaka 
dap̃augoro ra ki nakapu; go naatam̃oli mamau puti ni nasum̃a varau pakilagi ni 
Shekem ma eu mate eu alagoro pei manu sikai naanoai go nagoroi. 

50Go Abimelek e pano paki Tebes, po m̃enaki goro Tebes, po puati a. 

51Ma nasum̃a varau pakilagi kasua sikai e doko m̃aleoputo ni natokoana, go 
naatam̃oli mamau puti naanoai maga go nagoroi maga eu sava paki asa, go 
naatam̃oli mamau puti ni natokoana, po dum̃ada kokoro ra, po sake paki nap̃au 
ni nasum̃a varau pakilagi wanogoe. 

52Go Abimelek e umai paki nasum̃a varau pakilagi wanogoe, po mari navakalo 
paki asa, po paki m̃aladigi ki namata ni nasum̃a varau pakilagi naga ega tap̃ara 
ki nia ki nakapu. 

53Go nagoroi sikai e nadi ki vatumaa sakelagi sikai paki nap̃au ni Abimelek, po 
mari p̃oraworae nagadaina. 

54Go e pioso m̃araverave paki natureai waina e do dape nalikau aneana maga, 
po noa ki nia, e naga, P̃a sai lua lova anigo, po mari au aga mate, naga euga ta noa 
nalo kakagu, Nagoroi sikai e mari punue a. Go natureai aneana e puri sasama 
asa, go e mate. 

55Go naatam̃oli maga ni Israel eu punusi naga Abimelek e mate, go eu pano sara 
naatam̃oli eu sikasikai paki tokora adeada maga. 

56Go Sup̃e e mari nasigisigileoana ki Abimelek e liliu, waina e mari a paki tamana, 
nalo ni waina e mari punue taina rualima larua: 

57Go nasigisigileoana mamau ki naatam̃oli maga ni Shekem, Sup̃e e mari a e liliu 
paki nap̃auda: go navasasakiana ki Yotham natu ni Yerubbaal e umai paki da. 

Tea Vasap̃otae Maga 10 

1Go edaku ki Abimelek, Tola natu ni Puah, natu ni Dodo, naatam̃oli sikai ni 
Issakar, e duleana naga ega mauti Israel; go nae e doko Shamir doko ni navanua 
ni tava ni Efraim. 

2Go e pasap̃otae Israel natau rualima dua tamate dolu po mate, po pei tea 
ovakiana e one Shamir. 

3Go edaku ki nia Yair, nawora ni Cilead e duleana; go e pasap̃otae Israel natau 
rualima dua tamate dua. 

4Go e peani natuna naanoai rualima dolu waina eu sakesaake ass natuda rualima 
dolu, go eu peani natokoana rualima dolu, waina eu pei tea sosoana ki Hafoth‐
yair pa pa paki naaleatia waia, waina eu doko navanua ni Cilead. 

5Go Yair e mate, po pei tea ovakiana e one Kamon. 

6Go Israel natuna maga eu moro mari tea waina e sa namata maga ni Yehovah, 
po magi Baal maga suasua, go Ashtaroth, go sup̃e maga ni Aram, go sup̃e maga 
ni Sidon, go sup̃e maga ni Moab, go sup̃e maga ni Ammon natuna maga, go sup̃e 
maga ki Filistine maga; go eu doropusi Yehovah, po da maneana suasua mau. 

7Go namaetoana ki Yehovah e pavaga dip̃a Israel, go e sori ra paki nam̃elearu ni 
Filistine maga, go paki nam̃elearu ni Ammon natuna maga. 

8Go eu diesoki po mari p̃oraworae Israel natuna maga natau wanogoe: natau 
rualima sikai tamate latolu eu mari p̃oraworae Israel natuna mamau puti waina 
eu doko taleva kerua ni Yordan doko navanua ki naworawora ni Amor, waina e 
doko Cilead. 

9Go Ammon natuna maga eu duagoto Yordan naga euga mari navakalo paki 
Yudah ma, go paki Benyamin, go paki nasum̃a ni Efraim; go Israel eu pei tea 
riesokiana warua liu. 

10Go Israel natuna maga eu pioso paki Yehovah, po naga, Au po mari naleo sa 
paki‐go, nalo ni waina au po doropusi Sup̃e aginami, go nalo ni waina au po magi 
Baal maga suasua. 

11Go Yehovah e noa ki Israel natuna maga, e naga, Kinau a da mauti mu m̃elu dua 
ki naka ni Ityipt, go ki naworawora ni Amor, go ki Ammon natuna maga, go ki 
Filistine maga, kite? 

12Go naka ni Sidon, go Amalek go Maon, eu diesoki mu; go ku pioso paki nau, go 
a mauti mu m̃elu dua ki nam̃elearuda. 

13Ma nimu ku po doropusi au, po magi sup̃e p̃ota maga suasua: nalakena tea 
wanogoe aga wo da moro mauti mu mau. 

14Kuga vano po pioso paki sup̃e maga waina ku po matadoa ra; nara euga mauti 
mu ragi ni nariesoki‐mu‐ana. 

15Go Israel natuna maga eu noa ki Yehovah, eu naga, Au po mari naleo sa: nigo 
p̃a mari paki gami ega tapala tea mamau puti waina e p̃ia namatam̃a; ma p̃a 
vualua gami, au pavara ni ko asa, naaleatia waia. 

16Go eu dape lua sup̃e ni malo p̃ota maga m̃elu dua ki m̃aleoputo kakada, po magi 
Yehovah suasua: go naatana e pei maritavuru nalakena narogokitesaana ki 
Israel. 

17Go Ammon natuna maga eu pei tea soso‐saisai‐kiana, po m̃enaki Cilead. Go 
Israel natuna maga eu dum̃ada saisai ki da, po m̃enaki Mispah. 

18Go narei, tea maraki maga ni Cilead, eu dum̃ada noa ki da, eu naga, Naatam̃oli 
sei waina ega wo atulake mari navakalo paki Ammon natuna maga? Ega wo pei 
nap̃au ni tea mamau puti waina eu doko Cilead doko. 

Tea Vasap̃otae Maga 11 

1Go Yefthah nawora ni Cilead e pei naatam̃oli marimatua sikai ni navakalo, go e 
pei natu ni nagoroi masausara sikai: go Cilead e pesi Yefthah. 

2Go nagoroi ki Cilead e maneana dape natuna naanoai maga; go ragi waina 
anagoroi natuna naanoai maga eu po p̃arua, eu kopasi lua Yefthah, po noa ki nia, 
eu naga, P̃a wo da peani pioli doko nasum̃a ki tamagida mau; nalakena nigo ku 
pei natu ni nagoroi p̃ota sikai. 

3Go Yefthah e sava m̃elu dua ki narae ni taina maga, po doko navanua ni Tob 
doko: go naatam̃oli p̃alo maga eu pei tea vila‐saisai‐kiana pa punusi Yefthah, go 
eu dave sikoti a pano. 

4Go e pakilina edaku ki naaleatia seara, naga Ammon natuna maga eu mari 
navakalo paki Israel. 

5Go e pakilina, ragi waina Ammon natuna maga eu mari navakalo paki Israel, 
naga tea matua maga ni Cilead eu pano naga euga viragi Yefthah umai m̃elu dua 
ki navanua ni Tob: 

6Go eu noa ki Yefthah, eu naga, P̃a umai po pei tea maraki aginami, naga tuga 
mari navakalo paki Ammon natuna maga. 

7Go Yefthah e noa ki tea matua maga ni Cilead, e naga, Nimu ku da pilosi au, po 
kopasi au m̃elu dua ki nasum̃a ki tamagu, kite? Go ekasana ku umai punusi au 
ragi waia, waina ku pei tea riesokiana asa? 

8Go tea matua maga ni Cilead eu noa ki Yefthah, eu naga, Nalakena tea wanogoe 
au moro liliu umai punusi ko ragi waia, naga p̃a sikoti gami pano, po mari 
navakalo paki Ammon natuna maga, go p̃a wo pei nap̃au gami, go ni tea mamau 
puti waina eu doko Cilead doko. 

9Go Yefthah e noa ki tea matua maga ni Cilead, e naga, Nimu ku pe viragi au liliu 
naga aga mari navakalo paki Ammon natuna maga, go Yehovah e pe vitua ki da 
naraegu, kinau a pe wo pei nap̃aumu, kite? 

10Go tea matua maga ni Cilead eu noa ki Yefthah, eu naga, Yehovah ega wo pei 
tea rogo namawota kakagida, naga auga wo mari ega tapala navasaana anigo 
maga. 

11Go Yefthah e pano sikoti tea matua maga ni Cilead, go narei eu mari a e pei 
nap̃auda go tea maraki dap̃au ra: go Yefthah e pasa navasaana aneana mamau 
puti narae ni Yehovah Mispah. 

12Go Yefthah e dip̃aki lua tea tautauana maga eu pa punusi nawota ki Ammon 
natuna maga, po naga, P̃a kasa ki nau, nalakena ku umai punusi au naga p̃a mari 
navakalo paki navanua aginau? 

13Go nawota ki Ammon natuna maga e noa ki tea tautauana maga ki Yefthah, e 
naga, Nalakena Israel e dape lua navanua aginau, ragi waina e m̃elu dua ki Ityipt 
sake umai, pae Arnon pa pa paki Yabbok, go pa pa paki Yordan: go nalakena tea 
wanogoe p̃a moro pitua ki da euga liliu ega vae natam̃ateana. 

14Go Yefthah e moro dip̃aki lua tea tautauana maga eu pa punusi nawota ki 
Ammon natuna maga: 

15Go e noa ki nia, e naga, Yefthah e noa dapala nea, e naga, Israel e da dape lua 
navanua ki Moab, go navanua ki Ammon natuna maga mau: 

16Ma ragi waina eu m̃elu dua ki Ityipt sake umai, go Israel e surata duaduru 
masop̃alo pa pa paki Natasi ni Nam̃om̃o, po umai paki Kadesh; 

17Go Israel e dip̃aki lua tea tautauana maga eu pa punusi nawota ki Edom, po 
naga, Aga surata duagoto, a pavara ni ko asa, navanua anigo: ma nawota ki Edom 
e da dogo parati ki nia mau. Go e moro dip̃aki lua pa punusi nawota ki Moab: ma 
e da suasua mau: go Israel e doko Kadesh doko. 

18Go e surata duaduru masop̃alo, po daliviri ki navanua ki Edom, go navanua ki 
Moab, po umai pae taleva ni elo sake ni navanua ki Moab, go eu m̃enaki taleva 
kerua ni Arnon; ma eu da umai sili kokoi ki Moab mau, nalakena Arnon e pei 
kokoi ki Moab. 

19Go Israel e dip̃aki lua tea tautauana maga eu pa punusi Sihon nawota ki 
naworawora ni Amor, nawota ni Heshbon; go Israel e noa ki nia, e naga, Auga 
surata duagoto, au pavara ni ko asa, navanua anigo paki tokora aginau. 

20Ma Sihon e da saralomau Israel mau naga ega surata duagoto kokoi aneana: 
ma Sihon e piragi saisai ki narei aneana mamau, po m̃enaki Yahas, po mari 
navakalo paki Israel. 

21Go Yehovah, Sup̃e ki Israel, e pitua ki Sihon go narei aneana mamau paki 
nam̃elearu ni Israel, go eu atugi ra: go Israel e peani navanua mamau ki 
naworawora ni Amor, waina eu doko navanua wanogoe doko. 

22Go eu peani kokoi mamau ki naworawora ni Amor, pae Arnon pa pa paki 
Yabbok, go pae masop̃alo pa pa paki Yordan. 

23Go dapala nogoe Yehovah, Sup̃e ki Israel, e kopasi lua naworawora ni Amor pa 
dua ki narae ni narei aneana Israel, go nigo p̃a wo peani a, kite? 

24P̃a wo da peani tea waina Kemosh sup̃e anigo e dua ko asa naga p̃a veani a, 
kite? Go tea mamau puti waina Yehovah Sup̃e aginami e kopasi lua ra pa dua ki 
naraegami, auga wo peani tea wanogoe. 

25Ragi waia nigo ku p̃ia liu Balak natu ni Sippor, nawota ki Moab, kite? E pululu 
e pululu ki Israel, kite? E mari navakalo paki da, kite? 

26Ragi waina Israel e doko Heshbon doko go natokoana kakana maga, go Aroer 
go natokoana kakana maga, go natokoana mamau puti waina eu doko pisari 
nadigi ni Arnon, natau p̃onotia dolu; go ekasana ku da pualua ra ragi wanogoe 
mau? 

27Go kinau a da mari naleo sa paki‐go mau, ma nigo ku mari tea sa paki nau nalo 
ni waina ku mari navakalo paki nau: Yehovah, Tea Vasap̃otae, ega vasap̃otae 
namawota ni Israel natuna maga go ni Ammon natuna maga naaleatia waia. 

28Ma nawota ki Ammon natuna maga e da dogo parati ki navasaana maga ki 
Yefthah mau waina e dip̃aki lua e paki nia. 

29Go Naata ni Yehovah e umai doko Yefthah, go e pano duaduru Cilead go 
Manasseh, po pano duaduru Mispeh ni Cilead, go e pae Mispeh ni Cilead pano 
duaduru pa punusi Ammon natuna maga. 

30Go Yefthah e sai nasaiana sikai paki Yehovah, po naga, Ku pe vitua ki lomau ki 
Ammon natuna maga paki nam̃elearugu, 

31Go e pe wo doko, naga tea waina ega wo dave pae namata ni nasum̃a aginau 
naga ega sua au, ragi waina aga wo liliu doko natam̃ateana m̃elu dua ki Ammon 
natuna maga, e pe wo pei agi Yehovah, go a pe wo pitua ki nia ega vei naviriana 
tap̃arakiana sikai. 

32Go Yefthah e pano duaduru pa punusi Ammon natuna maga naga ega mari 
navakalo paki da; go Yehovah e pitua ki da paki nam̃elearuna. 

33Go e atugi ra pae Aroer go pa pa ku umai paki Minit, natokoana rualima dua, 
go pa pa paki Abel‐keramim, naatugiana warua liu sikai. Go Ammon natuna 
maga eu pei tea mariana eu pakitano pa dua ki narae ni Israel natuna maga. 

34Go Yefthah e umai paki Mispah paki nasum̃a aneana, go kuga leo, natuna 
nagoroi e dave naga ega sua e pilake timbrel maga go nasaleana maga: go nae e 
pei natuna sikedau; e da peani te natuna naanoai sikai kite te natuna nagoroi 
sikai masale ki nia mau. 

35Go e pakilina, ragi waina e punusi a, naga e pua p̃orae sugoro aneana maga, po 
naga, Ako, natugu nagoroi! Ku po mari au a pakitano p̃arua, go nigo ku pei sikai 
ni tea maga waina eu mari duletulea ki nau: nalakena kinau a p̃olagati nawokagu 
paki Yehovah, go a mari sa liliu. 

36Go e noa ki nia, e naga, Mama, ku p̃olagati nawokam̃a paki Yehovah; p̃a mari 
paki nau ega tapala tea waina e dave m̃elu dua ki nawokam̃a; edaku ki Yehovah 
e po manigo mari nasikoana paki tea kokona ki‐go maga, paki Ammon natuna 
maga. 

37Go e noa ki tamana, e naga, Naleo waia ega maginau pei tea mariana: p̃a 
toropusi au atelagi dua, naga aga vano, po siwo paki tava maga, po dagisi navei‐
muta‐ana aginau, kinau go tagu ri maga. 

38Go e naga, P̃a vano. Go e dip̃aki lua e atelagi dua: go e pano, nae go tana ri maga, 
po dagisi navei‐mutaana aneana doko tava maga. 

39Go e pakilina ragi waina atelagi dua ero nopu, naga e liliu pa punusi tamana, 
go e mari paki nia nasaiana waina e sai a: go nae e da atae naanoai mau. Go e pei 
natawonakiana sikai doko Israel, 

40Israel natuna nagoroi maga eu pano sara natau naga euga tagisi samasama ni 
natu ni Yefthah nawora ni Cilead naaleatia pati natau sikai. 



525 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

Tea Vasap̃otae Maga 12 

1Go naatam̃oli maga ni Efraim eu pei tea soso‐saisai‐kiana po pano duaduru paki 
Safon; go eu noa ki Yefthah, eu naga, Ekasana ku pano duaduru naga p̃a mari 
navakalo paki Ammon natuna maga, go ku da soso gami mau naga auga sikoti ko 
pano? Auga wo dap̃ara ki nasum̃a anigo dap̃augoro ko ki nakapu. 

2Go Yefthah e noa ki da, e naga, Kinau go narei aginau go Ammon natuna maga 
au dum̃agami pau p̃arua ki gami, go a pioso paki mu, ma ku da mauti au m̃elu 
dua ki nam̃elearuda mau. 

3Go a punusi naga ku da mauti au mau, go a doropusi namauriana aginau e doko 
nam̃elearugu, go a pano duaduru dip̃a Ammon natuna maga, go Yehovah e pitua 
ki da paki nam̃elearugu: go ekasana ku sake umai punusi au naaleatia waia, naga 
kuga mari navakalo paki nau? 

4Go Yefthah e piragi saisai ki naatam̃oli mamau puti ni Cilead, po mari navakalo 
paki Efraim: go naatam̃oli maga ni Cilead eu atugi Efraim, nalakena eu naga, Ku 
pei tea sava pano ni Efraim, nimu tea ni Cilead, m̃aleoputo ni Efraim, go 
m̃aleoputo ni Manasseh. 

5Go tea ni Cilead eu puati tokora maga ni natuagotoana ni Yordan dip̃a Efraim: 
go e doko naga ragi waina tea sava pano seara ni Efraim eu naga, Aga tuagoto; 
naatam̃oli maga ni Cilead eu noa ki nia, eu naga, Nigo ku pei nawora ni Efraim, 
kite? 

6Go e naga, Ee; go eu noa ki nia, eu naga, P̃a noa, Shibolet, au pavara ni ko; go e 
noa, Sibolet; nalakena e mari sa pasa leana ki nia; go eu puati a, po mari punue a 
pisari tokora maga ni natuagotoana ni Yordan: go ragi wanogoe tea ni Efraim 
tivilia pati go manu takuna dua eu dowo. 

7Go Yefthah e pasap̃otae Israel natau latesa. Go Yefthah nawora ni Cilead e mate, 
po pei tea ovakiana e one natokoana maga ni Cilead sikai. 

8Go edaku ki nia Ibsan ni Bethlehem e pasap̃otae Israel. 

9Go e peani natuna naanoai rualima dolu, go e dip̃aki lua natuna nagoroi rualima 
dolu paki malo p̃ota maga, po magi natuna naanoai maga piragi naatam̃oli 
natuda nagoroi rualima dolu pae malo p̃ota maga umai. Go e pasap̃otae Israel 
natau larua. 

10Go Ibsan e mate, po pei tea ovakiana e one Bethlehem. 

11Go edaku ki nia Elon nawora ni Sebulun e pasap̃otae Israel; go e pasap̃otae 
Israel natau rualima sikai. 

12Go Elon nawora ni Sebulun e mate, po pei tea ovakiana e one Aiyalon, ni 
navanua ki Sebulun. 

13Go edaku ki nia Abdon natu ni Hilel tea ni Pirathon e pasap̃otae Israel. 

14Go e peani natuna naanoai rualima pati go natuna naanoai maga natuda 
naanoai rualima dolu, waina eu sakesaake ass natuda rualima larua: go e 
pasap̃otae Israel natau latolu. 

15Go Abdon natu ni Hilel tea ni Pirathon e mate, po pei tea ovakiana e one 
Pirathon, ni navanua ni Efraim, ni navanua ni tava ki naworawora ni Amalek. 

Tea Vasap̃otae Maga 13 

1Go Israel natuna maga eu moro mari tea waina e sa namata maga ni Yehovah; 
go Yehovah e pitua ki da paki nam̃elearu ni Filistine maga natau rualima pati. 

2Go naatam̃oli sikai ni Sorah ni naworawora ni Dan e doko, go nagisana Manoah; 
go anagoroi e dim̃o, po da pisola mau. 

3Go agelo ki Yehovah e pakilina ki nagoroi wanogoe, po noa ki nia, e naga, P̃a leo, 
nigo ku dim̃o, po da pisola mau; ma p̃a wo diena, po dape natum̃a naanoai sikai. 

4Nalakena tea wanogoe p̃a vavaigoro, a pavara ni ko asa, go p̃a ta munu waine 
go namunuana kasua mau, go p̃a ta gani te navatuna loa mau: 

5Nalakena p̃a leo, p̃a wo diena, po dape natum̃a naanoai sikai; go tea masi nalolu 
sikai ega ta sake paki nap̃auna mau: nalakena piakiki wanogoe ega wo pei 
Nasarite sikai ki Sup̃e pae nap̃ele: go ega wo atulake mauti Israel m̃elu dua ki 
nam̃elearu ni Filistine maga. 

6Go nagoroi wanogoe e umai po noa ki anawota, e naga, Naatam̃oli sikai ki Sup̃e 
e umai punusi au, go navunusiana kakana e dapala navunusiana ni agelo ki Sup̃e, 
tea mataukiana warua liu; go a da pusuusu paki nia nae e pae esava umai, go e 
da noakisai au nagisana mau: 

7Ma e noa ki nau, e naga, P̃a leo, p̃a wo diena po dape natum̃a naanoai sikai; go 
nalakena tea wanogoe p̃a ta munu waine go namunuana kasua mau, go p̃a ta 
gani te navatuna loa mau: nalakena piakiki wanogoe ega wo pei Nasarite sikai ki 
Sup̃e pae nap̃ele pa pa paki naaleatia ni namateana aneana. 

8Go Manoah e pavara ni Yehovah, po naga, A pavara, Nawota O, naatam̃oli ki 
Sup̃e waina ku dip̃aki lua e umai ega moro umai punusi gami, a pavara ni ko asa, 
go ega vasa pisei ki gami tea waina auga mari a paki piakiki waina ega wo 
pakilina. 

9Go Sup̃e e dogo parati ki nadaleo ni Manoah; go agelo ki Sup̃e e moro umai 
punusi nagoroi wanogoe, go nae e do natano vanua: ma anawota Manoah e da 
sikoti a mau. 

10Go nagoroi wanogoe e mari m̃araverave, po sava, po noakisai anawota asa, po 
noa ki nia, e naga, P̃a leo, naatam̃oli waina e umai punusi au naaleatia waina, e 
po pakilina ki nau. 

11Go Manoah e duleana, po dausi anagoroi pano, po umai punusi naatam̃oli 
wanogoe, po noa ki nia, e naga, Nigo ku pei naatam̃oli waina ku pasa ki nagoroi, 
kite? Go e naga, Kinau. 

12Go Manoah e noa ki nia, e naga, Go navasaana anigo maga euga lolomana: 
piakiki wanogoe ega wo dapale sava, go nawosiana aneana? 

13Go agelo ki Yehovah e noa ki Manoah, e naga, Tea mamau puti waina a noa ki 
nagoroi asa ega tum̃ana pavaigoro e asa. 

14Ega ta gani te navatuna waina e dave m̃elu nakau vaine ni waine mau, go ega 
ta munu waine go namunuana kasua mau, go ega ta gani te navatuna loa mau; 
tea mamau puti waina a dip̃aki nia asa ega vavaigoro e. 

15Go Manoah e noa ki agelo ki Yehovah, e naga, A pavara ni ko, aroga wo mauti 
ko, naga aroga manigo mariusi peni naninani natuna sikai. 

16Go agelo ki Yehovah e noa ki Manoah, e naga, Ku pe mauti au, a pe wo da gani 
navinaga anigo seara mau: go ku pe wo mariusi naviriana tap̃arakiana sikai, p̃a 
vitua ki nia paki Yehovah. Nalakena Manoah e da atae mau naga nae e pei agelo 
ki Yehovah. 

17Go Manoah e noa ki agelo ki Yehovah, e naga, Nagisam̃a sei, naga ragi waina 
navasaana anigo maga euga wo lolomana, aroga wo dodomadagani ko. 

18Go agelo ki Yehovah e noa ki nia, e naga, Ekasana ku pusuusu ki nagisagu, 
waina e pei tea ni namagaana? 

19Go Manoah e dape naninani natuna wanogoe go navituaana ni navinaga m̃oli, 
po pitua ki nia elagi ni vatu laketoko paki Yehovah: go agelo e mari tea ni 
namagaana, go Manoah go anagoroi ero do leo punusi a. 

20Go e pakilina, ragi waina mena ni nakapu e m̃elu wede ni naviriana sake paki 
nakoroatelagi, naga agelo ki Yehovah e sake doko mena ni nakapu ni wede ni 
naviriana: go Manoah go anagoroi ero do leo punusi a; go ero dowo dap̃olosiwo 
paki natano. 

21Go agelo ki Yehovah e da moro pakilina ki Manoah kite ki anagoroi mau. Ragi 
wanogoe Manoah e atae naga nae e pei agelo ki Yehovah. 

22Go Manoah e noa ki anagoroi, e naga, Toroga wo mate lomau, nalakena toro po 
punusi Sup̃e. 

23Ma anagoroi e noa ki nia, e naga, Yehovah e pe masauna naga ega mari punue 
gida, e pe ta dape naviriana tap̃arakiana sikai go navituaana ni navinaga m̃oli 

sikai m̃elu dua ki nam̃elearugida mau, go e pe ta pisei ki gida naleo mamau puti 
waia mau, go e pe ta noakisai gida naleo maga dapala nogoe ragi waia mau. 

24Go nagoroi wanogoe e dape natuna naanoai sikai, po soso nagisana ki Samson: 
go piakiki wanogoe e atum̃aki po lavulavu, go Yehovah e pasap̃ia ki nia. 

25Go Naata ni Yehovah e atulake puati a doko Mahaneh‐dan, namawota ni Sorah 
go ni Eshtaol. 

Tea Vasap̃otae Maga 14 

1Go Samson e siwo paki Timnah, po punusi nagoroi sikai Timnah, tea ni Filistine 
maga natuda nagoroi maga sikai kakada. 

2Go e sake umai po noakisai tamana go p̃ilana asa, po naga, A po punusi nagoroi 
sikai Timnah, tea ni Filistine maga natuda nagoroi maga sikai kakada: nalakena 
tea wanogoe koroga maginau puati a ega vei nagoroi aginau. 

3Go tamana go p̃ilana ero noa ki nia, ero naga, Nagoroi sikai e da doko m̃aleoputo 
ni taim̃a maga natuda nagoroi maga, kite m̃aleoputo ni narei aginau mamau, e 
pei nalakena nigo ku pano naga p̃a viragi nagoroi sikai ni Filistine maga waina 
eu da pei tea tovadaviviana mau, kite? Go Samson e noa ki tamana, e naga, P̃a 
maginau puati a; nalakena kinau a midoa ki m̃ata ki nia. 

4Ma tamana go p̃ilana ero da atae mau naga tea wanogoe e pae Yehovah; 
nalakena nae e do laaga nalakena sikai dip̃a Filistine maga. Go ragi wanogoe 
Filistine maga eu peani namarakiana dap̃au Israel. 

5Go Samson e siwo, go tamana go p̃ilana, paki Timnah, go eu rumai pa pa paki 
roara maga ni vaine ni Timnah: go kuga leo, laion tureai sikai e uru umai sua e. 

6Go Naata ni Yehovah e puvua umai doko asa, go e pua p̃orae a dapala e pe vua 
p̃orae naninani natuna sikai, go te navatuna e da doko nam̃elearuna mau: ma e 
da noakisai tamana go p̃ilana tea waina e mari a mau. 

7Go e siwo pano, po pasa ki nagoroi wanogoe; go Samson e midoa ki m̃ata ki nia. 

8Go edaku ki naaleatia seara, e liliu naga ega viragi a, go e dawasi naga ega vunusi 
nap̃atoko ni laion: go kuga leo, navata sikai ni bii maga eu doko nap̃alau ni laion, 
go honi. 

9Go e karu lua e paki nam̃elearuna dua, po pano, po do gani a pano, go e umai 
punusi tamana go p̃ilana, po dua ra, go ero gani a: ma e da noakisai ra naga e 
karu lua honi wanogoe m̃elu dua ki nap̃alau ni laion mau. 

10Go tamana e siwo pano punusi nagoroi wanogoe: go Samson e mari nakaniana 
sikai tokora wanogoe; nalakena natureai maga eu do mari dapala nogoe. 

11Go e pakilina, ragi waina eu leo punusi a, naga eu piragi tana rualima dolu umai 
naga euga sikoti a. 

12Go Samson e noa ki da, e naga, Aga vasa maluluaki paki mu, a pavara ni mu asa, 
navasamaluluakiana sikai: ku pe noasai a paki nau, ragi ni naaleatia larua ni 
nakaniana, po midoa ki p̃ai a, go a pe wo dua mu sugoro ni linen rualima dolu go 
sugoro kovagoro ni nasunioliana rualima dolu: 

13Ma ku pe mari sa noasai a paki nau, go nimu ku pe wo dua au sugoro ni linen 
rualima dolu go sugoro kovagoro ni nasunioliana rualima dolu. Go eu noa ki nia, 
eu naga, P̃a vasa malulua ki navasamaluluakiana anigo, naga auga rogo e. 

14Go e noa ki da, e naga, Navinaga e dave m̃elu dua ki tea kanikani, Go tea gagadi 
e dave m̃elu dua ki tea kasua. Go eu da mariatae noasai navasamaluluakiana 
wanogoe naaleatia dolu mau. 

15Go e pakilina naaleatia kelarua, naga eu noa ki nagoroi ki Samson, eu naga, P̃a 
vasa surusurue naanoai anigo, naga ega noakisai gami navasamaluluakiana 
aneana, au pe tap̃ara ki‐go go ki nasum̃a ki tamam̃a ki nakapu: ku soso gami umai 
naga kuga tape lua kiagami tea waina au peani a, kite? E da dapala nogoe, kite? 

16Go nagoroi ki Samson e dagi liko asa, po naga, Ku pilosi mau au, go ku da 
dodomi au mau: ku pasa malulua ki navasamaluluakiana sikai paki narei aginau 
natuda maga, go ku da noakisai au asa mau. Go e noa ki nia, e naga, P̃a leo, a da 
noakisai tamagu go p̃ilagu asa mau, go aga noakisai ko asa, kite? 

17Go e dagi liko asa naaleatia larua waina nakaniana adeada e doko asa: go e 
pakilina naaleatia kelarua, naga e noakisai a asa, nalakena e diesoki pavara ni 
p̃arua ki nia asa: go e noasai navasamaluluakiana wanogoe paki narei aneana 
natuda maga. 

18Go naatam̃oli maga ni natokoana wanogoe eu noa ki nia naaleatia kelarua e 
pea ki elo e musu, eu naga, Nasava e gagadi liu honi? Go nasava e kasua liu laion 
sikai? Go e noa ki da, e naga, Ku pe ta sisi natano ki kau atara aginau mau, Ku pe 
ta midoa ki p̃ai navasamaluluakiana aginau mau. 

19Go Naata ni Yehovah e puvua umai doko asa, go e siwo paki Ashkelon, po atugi 
naatam̃oli kakada rualima dolu, po dape lua tea vuti‐luapavakotoana kakada, po 
pitua ki sugoro ni nasunioliana maga wanogoe paki tea maga waina eu noasai 
navasamaluluakiana aneana. Go namaetoana aneana e pavaga, go e sake pano 
paki nasum̃a ki tamana. 

20Ma nagoroi ki Samson e pei tea vituakiana paki tana waina e pei tana ri. 

Tea Vasap̃otae Maga 15 

1Go e pakilina edaku ki naaleatia seara, naaleatia maga ni natagaukotoviana ni 
whiit, naga Samson e pano punusi anagoroi pilake naninani natuna sikai; go e 

noa ki nia, e naga, Aga wo paki ekopu punusi nagoroi aginau paki em̃ago aneana. 
Ma tamana e da suasua ki nia naga ega vaki ekopu mau. 

2Go tamana e noa ki nia, e naga, A midoa ki midoa ki nia naga ku pilosi lomau ki 
nia; go a pitua ki nia paki tam̃a: taina takariki e da pei rae wia liu sa, kite? P̃a 
viragi a ega toko oli a, a pavara ni ko asa. 

3Go Samson e noa ki da, e naga, Aga wo dautau sala waia nalo ni Filistine maga 
ragi waina kinau aga wo mari tea sa sikai paki da. 

4Go Samson e pano po puati foks p̃onotia dolu, po dape nasulu maga, po doa 
napue ni sikai paki napue ni kerua, po doropusi nasulu sikai m̃aleoputo 
namawota ni napueda duarua. 

5Go e dokoni nasulu maga ki nakapu, po dip̃aki lua ra paki korn lawodu ki 
Filistine maga, po dokoni taua maga ni napu maga ni korn go korn lawodu, go 
roara maga ni oliva. 

6Go Filistine maga eu naga, Sei e po mari tea waia? Go eu naga, Samson m̃o ni tea 
ni Timnah, nalakena e puati nagoroi aneana po pitua ki nia paki tana. Go Filistine 
maga eu sake umai po dap̃ara ki nia go ki tamana ki nakapu. 

7Go Samson e noa ki da, e naga, Ku pe mari dapala waia, ma a pe wo dum̃agu 
maginau mari nasikoana paki mu, go aga wo edaku makoto ki mu. 

8Go e atugi ra natuada e one namaoda naatugiana warua sikai: go e siwo pano 
po doko masap̃ala ni vatu laketoko ni Etam. 

9Go Filistine maga eu sake pano, po m̃enaki Yudah, po dum̃ada peravera ki da 
Lehi. 

10Go naatam̃oli maga ni Yudah eu naga, Ekasana ku sake umai dip̃a gami? Go eu 
naga, Au sake umai naga auga soli Samson, naga auga mari paki nia ega tapala 
waina e mari a paki gami. 

11Go naatam̃oli manu dolu ni Yudah eu siwo paki masap̃ala ni vatu laketoko ni 
Etam, po noa ki Samson, eu naga, Ku da atae naga Filistine maga eu peani 
namarakiana dap̃au gida? Go nasava waia ku po mari a paki gami? Go e noa ki 
da, e naga, Dapala waina eu mari paki nau, a mari dapala nogoe paki da. 

12Go eu noa ki nia, eu naga, Au po siwo umai naga auga soli ko, naga auga vitua 
ki‐go paki nam̃elearu ni Filistine maga. Go Samson e noa ki da, e naga, Kuga 
vivisa paki nau, naga nimu kuga wo da atugi au mau. 

13Go eu noa ki nia, eu naga, Ee; ma auga wo solisoki ko, po pitua ki‐go paki 
nam̃elearuda: ma auga wo da mari punue ko mau lomau. Go eu soli a ki namea 
vau dua, po piragi a sake m̃elu dua ki vatu laketoko wanogoe. 

14Nae e umai pa pa paki Lehi, go Filistine maga eu darasa ragi waina eu sua e: go 
Naata ni Yehovah e puvua umai doko asa, go namea maga waina eu doko 

nam̃elearuna maga eu po dapala flaks waina e pei tea tap̃arakiana ki nakapu, go 
natali solisoli kakana maga eu sara marua ki nam̃elearuna maga. 

15Go e pap̃ai nasi ni ass vau sikai, go e sai ki nam̃elearuna po puati a, po atugi 
naatam̃oli manu sikai asa. 

16Go Samson e naga, Ki nasi ni ass, taua sikai, taua dua, Ki nasi ni ass a po atugi 
naatam̃oli manu sikai. 

17Go e pakilina, ragi waina e pasa sua, naga e nadi ki nasi wanogoe m̃elu dua ki 
nam̃elearuna; go e soso tokora wanogoe ki Ramathlehi. 

18Go e madou p̃arua, po pioso paki Yehovah, po noa ki nia, e naga, Nigo ku po 
pitua ki namautiana warua waia pae nam̃elearu ni tea suasua anigo; go ragi waia 
aga wo mate ki namadouana, po dowo paki nam̃elearu ni tea maga waina eu da 
pei tea tovadaviviana mau, kite? 

19Ma Sup̃e e dap̃orae tokora sikai waina e pei m̃oru waina e doko Lehi, go noai e 
dave m̃elu dua ki nia; go e munu, go naatana e liliu, go e moro mauri: nalakena 
tea wanogoe e soso nagisana ki Enhakore, waina e doko Lehi pa pa paki naaleatia 
waia. 

20Go e pasap̃otae Israel naaleatia maga ki Filistine maga natau rualima dua. 

Tea Vasap̃otae Maga 16 

1Go Samson e pano paki Casa, po punusi nagoroi masausara sikai tokora 
wanogoe, po paki ekopu punusi a. 

2Go e pei tea noasaiana paki naka ni Casa, eu naga, Samson e po umai paki nea. 
Go eu dalivirigoro e, po kusugoro e nap̃ogiana mamau pisari namata‐pua ni 
natokoana, go eu datam̃ate nap̃ogiana mamau, eu naga, Ega toko pa pa paki 
namarama ni malip̃ogi, go tuga wo mari punue a. 

3Go Samson e one pa pa paki p̃ogi matua, go e duleana p̃ogi matua, po puati 
nakokoro dua ni namata‐pua ni natokoana, go nakautu dua ni namata‐pua, po 
paku dakati ra pilake tea walagoto, po doropusi ra napauna dua, po dapetape ra 
sake paki nap̃au ni tava waina e doko kivea ki Hebron. 

4Go e pakilina edaku ki tea wanogoe, naga e dodomi nagoroi sikai waina e doko 
nap̃aloa ni Sorek, waina nagisana Delaila. 

5Go nawota maga ki Filistine maga eu sake umai punusi a, po noa ki nia, eu naga, 
P̃a vasa surusurue a, po punusi nakasuaana aneana e p̃arua dapale sava, go auga 
mariatae marimatua ki nia dapale sava, naga auga soli a naga auga mari a ega 
rogokitesa: go sara naata kakagami auga wo dua ko matele ni silver manu sikai 
go p̃onotia takuna sikai. 

6Go Delaila e noa ki Samson, e naga, P̃a noakisai au, a pavara ni ko asa, 
nakasuaana anigo e p̃arua dapala sava, go p̃a wo pei tea soliana dapale sava naga 
euga mari ko p̃a rogokitesa. 

7Go Samson e noa ki nia, e naga, Eu pe soli au ki natali mata larua waina eu da 
pei tea vagaraeana mau, go a pe wo manainai, go a pe wo dapala naatam̃oli p̃ota 
sikai. 

8Go nawota maga ki Filistine maga eu maneana dape natali mata larua sake umai 
waina eu da pei tea vagaraeana mau, go e soli a ara. 

9Go e peani tea kusugoro maga eu doko em̃ago tukituki. Go e noa ki nia, e naga, 
Filistine maga eu sigoro ko, Samson. Go e mari kotovi natali maga, dapala waina 
natali vilokiana ni tau e pei tea marikotoviana ragi waina e kisidogo nakapu. Go 
nakasuaana aneana e da pei tea ataeana mau. 

10Go Delaila e noa ki Samson, e naga, P̃a leo, ku po mari saudoa ki nau, po pasa 
paki nau nasorosoroana maga: ragi waia p̃a noakisai au, a pavara ni ko asa, p̃a 
wo pei tea soliana dapale sava? 

11Go e noa ki nia, e naga, Eu pe soli soki au ki namea vau maga waina te 
nawosiana sikai e da pei tea mariana ara mau, go a pe wo manainai, go a pe wo 
dapala naatam̃oli p̃ota sikai. 

12Go Delaila e dape namea vau maga, po soli a ara, po noa ki nia, e naga, Filistine 
maga eu sigoro ko, Samson. Go tea kusugoro maga eu doko em̃ago tukituki. Go e 
mari kotovi ra m̃elu dua ki naruna maga dapala nalolu sikai. 

13Go Delaila e noa ki Samson, e naga, Ku do mari saudoa ki nau pa pa paki ragi 
waia, po do pasa paki nau nasorosoroana maga: p̃a noakisai au, p̃a wo pei tea 
soliana dapale sava? Go e noa ki nia, e naga, Ku pe vausi navutilolu larua ni 
nap̃augu paki navauana. 

14Go e marisoki a ki pin, po noa ki nia, e naga, Filistine maga eu sigoro ko, 
Samson. Go e darapa m̃elu dua ki namaturuana aneana, po paku lua pin, 
navutiloluna maga, go navauana. 

15Go e noa ki nia, e naga, E dapale sava ku naga, A dodomi ko, ragi waina 
nap̃op̃om̃a e da sikoti au mau? Ku mari saudoa ki nau paka tolu waia, go ku da 
noakisai au asa mau nakasuaana anigo e p̃arua dapale sava. 

16Go e pakilina, ragi waina e do diesoki pavarani a ki navasaana aneana maga 
sara naaleatia, po do pasadie dali ki nia asa, naga naatana e pei maritavuru asa 
paki namateana. 

17Go e noakisai a nap̃op̃ona mamau, po noa ki nia, e naga, Tea masi nalolu sikai 
e da sake paki nap̃augu mau; nalakena kinau a pei Nasarite sikai ki Sup̃e pae 

nap̃ele ni p̃ilagu pa pa; a pe vei tea masiana, go nakasuaana aginau e pe wo m̃elu 
dua ki nau pano, go a pe wo manainai, po pei tea tapala naatam̃oli p̃ota maga. 

18Go Delaila e punusi naga e noakisai a nap̃op̃ona mamau, go e dip̃aki lua po soso 
nawota maga ki Filistine maga, e naga, Kuga sake umai paka sikai maau waia, 
nalakena e noakisai au nap̃op̃ona mamau. Go nawota maga ki Filistine maga eu 
sake umai punusi a, po dape m̃ane wanogoe sake e doko nam̃elearuda. 

19Go e mari a e maturu one nap̃atuana maga; go e soso naatam̃oli sikai, po masi 
lua navutilolu larua ni nap̃auna; go e atulake mari a e dogokitesa, go nakasuaana 
aneana e m̃elu dua ki nia pano. 

20Go e naga, Filistine maga eu sigoro ko, Samson. Go e darapa m̃elu dua ki 
namaturuana aneana, po naga, Aga tave ragi waia ega tapala sala vea maga, po 
dum̃agu paruvaru lua au. Ma nae e da atae mau naga Yehovah e m̃elu dua ki nia 
pano. 

21Go Filistine maga eu puasoki a, po asiri lua namatana maga; go eu piragi a siwo 
paki Casa, po soli a ki natali dua ni brass; go e do mani ekopu ni nasum̃a ni 
nasolisoliana. 

22Ma nalolu ni nap̃auna e atulake moro ulua pae ragi waina e pei tea masiana asa 
pa pa. 

23Go nawota maga ki Filistine maga eu dum̃ada saisai ki da, naga euga mari 
naviriana warua sikai paki Dakon sup̃e adeada, go naga euga laelaea: go eu naga, 
Sup̃e anigida e po pitua ki Samson tea kokona ki gida paki nam̃elearugida. 

24Go ragi waina narei eu punusi a, eu samasama ni sup̃e adeada: nalakena eu 
naga, Sup̃e anigida e po pitua paki nam̃elearugida, Ki tea kokona ki gida, Go ki 
tea mari sa ki navanua anigida, Go waina e mari punue tea laapa kakagida. 

25Go e pakilina ragi waina nap̃op̃oda e laelaea, naga eu noa, Kuga soso Samson, 
naga ega manigida mari kalakala. Go eu soso Samson dave nasum̃a ni 
nasolisoliana; go e mari kalakala naraeda: go eu lawo ki nia namawota ni tip̃a 
maga. 

26Go Samson e noa ki natureai waina e do puati a ki nam̃elearuna, e naga, P̃a toro 
au naga aga tovidogo tip̃a maga waina nasum̃a e doko ara, naga aga ovi ara. 

27Go nasum̃a e pura ki naatam̃oli naanoai go nagoroi maga; go nawota mamau 
puti ki Filistine maga eu doko tokora wanogoe; go naatam̃oli naanoai maga go 
nagoroi maga eu alagoro pei manu dolu eu doko nap̃au ni nasum̃a, waina eu do 
leo punusi ragi waina Samson e do mari kalakala. 

28Go Samson e pioso paki Yehovah, po naga, Nawota Yehovah O, p̃a midoa ki nau, 
a pavara ni ko asa, po mari au aga kasua, a pavara ni ko asa, paka sikai maau 

waia, Sup̃e O, naga aga tum̃agu maginau mari nasikoana sikai paki Filistine maga 
nalakena namatagu dua. 

29Go Samson e puati tip̃a ni m̃aleoputo dua waina nasum̃a e doko ara, go e ovi 
ara, sikai ki nam̃elearuna ni matua, go kerua ki nam̃elearuna ni mawiri. 

30Go Samson e naga, Kinau aga mate sikoti Filistine maga. Go e kolo ki 
nakasuaana, go nasum̃a e dowo paki nawota maga, go paki narei mamau puti 
waina eu doko asa. Go tea mate maga waina e mari punue ra ragi ni namateana 
aneana, eu laapa liu tea maga waina e mari punue ra ragi ni namauriana aneana. 

31Go taina maga go nasum̃a mamau ni tamana eu siwo umai, po dape lua e, po 
dape a sake, po ova ki nia e one namawota ni Sorah go ni Eshtaol, e one matigo 
ki tamana Manoah. Go e pasap̃otae Israel natau rualima dua. 

Tea Vasap̃otae Maga 17 

1Go naatam̃oli sikai ni navanua ni tava ki Efraim e doko, waina nagisana Maika. 

2Go e noa ki p̃ilana, e naga, Matele ni silver manu sikai go p̃onotia takuna sikai, 
waina e pei tea tapeluaana kiam̃a, go waina nigo ku pasa sa ki asa, go waina ku 
moro pasa asa nadaligagu maga, p̃a leo, silver wanogoe e sikoti au; kinau a dape 
a. Go p̃ilana e naga, P̃a vei tea vasap̃iakiana ki Yehovah, natugu. 

3Go e liliua ki matele ni silver manu sikai go p̃onotia takuna sikai wanogoe paki 
p̃ilana, go p̃ilana e naga, A magi natugu dapugoro silver wanogoe m̃elu dua ki 
nam̃elearugu paki Yehovah, naga euga mari nasup̃e taeana sikai go nasup̃e 
takiana sikai asa: go te ragi aga wo liliua ki nia paki‐go. 

4Go e liliua ki m̃ane wanogoe paki p̃ilana, go p̃ilana e dape matele ni silver 
p̃onotia dua, po pitua ki nia paki tea vei mataisau ni silver, waina e mari a e pei 
nasup̃e taeana sikai go nasup̃e takiana sikai: go e doko nasum̃a ki Maika. 

5Go naatam̃oli wanogoe Maika e peani nasum̃a sikai ni sup̃e maga, go e mari efod 
sikai go terafim maga, go e pakavuro nam̃elearu ni natuna naanoai maga sikai 
kakada, waina e po pei tea viri aneana. 

6Naaleatia maga wanogoe te nawota sikai e da doko Israel mau: sara naatam̃oli 
eu sikasikai mari tea waina e leana namatada maga. 

7Go natureai sikai e doko waina e pei tea ni Bethlehem‐yudah, ni naworawora ni 
Yudah, go nae e pei nawora ni Levi, go nae e m̃enaki atatoko tokora wanogoe. 

8Go naatam̃oli wanogoe e pano m̃elu dua ki natokoana, m̃elu dua ki Bethlehem‐

yudah, naga ega m̃enaki atatoko tokora waina ega vap̃ai a: go e umai paki 
navanua ni tava ki Efraim, pa pa paki nasum̃a ki Maika, naga ega mari napua 
aneana. 

9Go Maika e noa ki nia, e naga, Ku pae esava umai? Go e noa ki nia, e naga, Kinau 
a pei nawora ni Levi ni Bethlehem‐yudah, go kinau a do pano naga aga m̃enaki 
atatoko tokora waina aga vap̃ai a. 

10Go Maika e noa ki nia, e naga, P̃a toko sikoti au doko, po pei tamagu sikai go 
tea viri aginau, go aga wo dua ko matele ni silver rualima sikai, natau sikai, go 
sugoro tagoviana sikai, go navinaga anigo. Go nawora ni Levi wanogoe e pano. 

11Go nawora ni Levi wanogoe e suasua naga ega toko sikoti naatam̃oli wanogoe 
doko; go natureai wanogoe e maneana doko dapala natuna maga sikai kakada. 

12Go Maika e pakavuro nam̃elearu ni nawora ni Levi wanogoe, go natureai 
wanogoe e po pei tea viri aneana, po doko nasum̃a ki Maika doko. 

13Go Maika e naga, Ragi waia a atae naga Yehovah ega wo mari m̃ata ki nau, 
nalakena a peani nawora ni Levi sikai e pei tea viri aginau. 

Tea Vasap̃otae Maga 18 

1Naaleatia maga wanogoe te nawota sikai e da doko Israel mau: go naaleatia 
maga wanogoe naworawora ni Dan eu dum̃ada madeada laaga tea veani‐pioli‐
kiana sikai waina euga toko asa doko; nalakena tea veani‐piolikiana sikai e ko da 
madeada dowo m̃aleoputo ni naworawora ni Israel maga pa pa paki naaleatia 
wanogoe mau. 

2Go Dan natuna maga eu dip̃aki lua naatam̃oli lima ni naworaworada m̃elu dua 
ki tea laapa, naatam̃oli maga ni namarimatuaana, pae Sorah, go pae Eshtaol, naga 
euga va pasara navanua po leo pavaraka asa; go eu noa ki da, eu naga, Kuga vano, 
kuga leo pavaraka navanua: go eu rumai paki navanua ni tava ki Efraim, pa pa 
paki nasum̃a ki Maika, po m̃enaki tokora wanogoe. 

3Ragi waina nara eu doko pisari nasum̃a ki Maika, nara eu dogoatae nadaleo ni 
natureai nawora ni Levi wanogoe: go eu dawasi paki tokora wanogoe, po noa ki 
nia, eu naga, Sei e piragi ko umai paki nea? Go nigo ku do mari nasava tokora 
waia? Go ku peani nasava nea? 

4Go e noa ki da, e naga, Maika e mari dapala waia go dapala waia paki nau, go e 
pasadapui au, go a po pei tea viri aneana. 

5Go eu noa ki nia, eu naga, P̃a vusuusu paki Sup̃e, au pavara ni ko asa, naga auga 
atae napua aginami waina kinami au surata pae asa ega wo disu p̃ia, kite. 

6Go tea viri e noa ki da, e naga, Kuga vano pae natam̃ateana: napua animu waina 
ku surata pae asa e doko narae ni Yehovah. 

7Go naatam̃oli lima wanogoe eu pano, po umai paki Laish, po punusi narei waina 
eu doko m̃aleoputo kakana doko, eu doko navavatuana, dapala natomariana ki 
naka ni Sidon, eu do dam̃ate doko po do pavatu; go te naata e da doko navanua 

wanogoe waina e mari sa ki da te navatuna mau, kite waina e peani 
namarakiana, go nara eu madu uvea ki naka ni Sidon, go eu da peani te 
nawosiana sikai paki te naatam̃oli sikai mau. 

8Go eu rumai punusi taida maga paki Sorah go Eshtaol: go taida maga eu noa ki 
da, eu naga, 

9Nimu ku noa nasava? Go eu naga, Kuga tuleana, go tuga sake pano dip̃a ra; 
nalakena au po punusi navanua, go kuga leo, e p̃ia p̃arua: go nimu ku punuta, 
kite? Kuga ta mamale pano paki navanua wanogoe mau naga kuga veani a. 

10Ragi waina kuga vano, kuga wo umai punusi narei sikai waina eu do pavatu, 
go navanua e p̃elewelea: nalakena Sup̃e e po pitua ki nia paki nam̃elearumu: 
tokora sikai waina te navatuna ni sara naleo waina eu doko maramana e da dika 
asa mau. 

11Go naatam̃oli p̃onotia latesa ni naworawora ni Dan, waina eu pei tea tasokiana 
ki nalikau maga ni navakalo, eu m̃elu dua ki tokora wanogoe, m̃elu dua ki Sorah, 
go m̃elu dua ki Eshtaol pano. 

12Go eu sake pano, po m̃enaki Kiriath‐yearim, ni Yudah: nalakena tea wanogoe 
eu soso tokora wanogoe ki Mahaneh‐dan, pa pa paki naaleatia waia: kuga leo, e 
doko nataku ni Kiriath‐yearim. 

13Go eu pano m̃elu dua ki tokora wanogoe paki navanua ni tava ki Efraim, po 
umai paki nasum̃a ki Maika. 

14Go naatam̃oli lima waina eu pano naga euga vasara navanua ni Laish, eu 
pasadara, po noa ki taida maga, eu naga, Ku atae naga efod sikai, go terafim 
maga, go nasup̃e taeana sikai, go nasup̃e takiana sikai, eu doko nasum̃a maga 
waia, kite? Go ragi waia kuga atae tea waina kuga mari a. 

15Go eu dawasi paki tokora wanogoe, po umai paki nasum̃a ki natureai nawora 
ni Levi wanogoe, paki nasum̃a ki Maika, po pusuusu paki nia ki natam̃ateana 
aneana. 

16Go naatam̃oli p̃onotia latesa waina eu pei tea tasokiana ki nalikau adeada maga 
ni navakalo, waina eu pei Dan natuna maga seara kakada, eu lawodu pisari 
namasova ni namata‐pua. 

17Go naatam̃oli lima waina eu pano naga euga vasara navanua eu sake pano, po 
umai paki ekopu ni tokora wanogoe, po dape nasup̃e taeana, go efod, go terafim 
maga, go nasup̃e takiana: go tea viri e lawodu pisari namasova ni namata‐pua 
sikoti naatam̃oli p̃onotia latesa waina eu pei tea tasokiana ki nalikau maga ni 
navakalo. 

18Go nara eu paki ekopu ni nasum̃a ki Maika, po dape nasup̃e taeana, efod, go 
terafim maga, go nasup̃e takiana, go tea viri e noa ki da, e naga, Nimu ku do mari 
nasava? 

19Go eu noa ki nia, eu naga, P̃a vunuta, p̃a toropusi nam̃elearum̃a ega toko 
nawokam̃a, go p̃a umai sikoti gami, go p̃a vei tamagami sikai go tea viri aginami: 
seve tea e p̃ia ki‐go naga p̃a vei tea viri agi nasum̃a ki naatam̃oli sikai maau, kite 
naga p̃a vei tea viri agi naworawora sikai go nawora sikai ni Israel? 

20Go nap̃op̃o ni tea viri e laelaea, go e dape efod, go terafim maga, go nasup̃e 
taeana, po pano m̃aleoputo ni narei. 

21Go eu dum̃ada doa ra po pano, po doropusi piakirikiri maga go katel maga go 
naleo wia maga eu doko kivea ki da. 

22Nara eu po madu uvea ki nasum̃a ki Maika, go naatam̃oli maga waina eu doko 
nasum̃a maga waina eu pei m̃aladigi ki nasum̃a ki Maika eu pei tea soso‐saisai‐
kiana, po sava dausi Dan natuna maga. 

23Go eu pioso paki Dan natuna maga. Go eu doa naraeda, po noa ki Maika, eu 
naga, Nasava e mari ko nalakena ku pei tea soso‐saisai‐kiana? 

24Go e naga, Ku po dape lua sup̃e aginau maga waina a mari ra, go tea viri, po 
pano, go a moro peani nasava? Go nasava waia ku noa ki nau asa, Nasava e mari 
ko? 

25Go Dan natuna maga eu noa ki nia, eu naga, Nadaleom̃a ega ta pei tea rogoana 
m̃aleoputo kakagami maga, naatam̃oli maeto maga eu pe sava dip̃a mu, go ku pe 
tape puoli ki namauriana anigo go ki namauriana ki tea maga ni nasum̃a anigo. 

26Go Dan natuna maga eu pano pae napua adeada: go Maika e punusi naga nara 
eu kasua liu sa, go e dum̃ana doa e po liliu paki nasum̃a aneana. 

27Go nara eu dape tea waina Maika e mari a, go tea viri waina e peani a, go eu 
rumai paki Laish, punusi narei sikai waina eu do dam̃ate doko, po do pavatu, go 
eu atugi ra ki nawoka ni lova; go eu dap̃ara ki natokoana ki nakapu. 

28Go tea vualua e da doko mau, nalakena nae e madu uvea ki Sidon, go eu da 
peani te nawosiana sikai paki te naatam̃oli sikai mau; go nae e doko nap̃aloa 
waina e pei agi Bethrehob. Go eu davagi natokoana, po doko asa doko. 

29Go eu soso nagisa ni natokoana ki Dan, pae nagisa ni tamada Dan, waina e magi 
Israel pakilina: ma nagisa ni natokoana sala vea e pei Laish. 

30Go Dan natuna maga eu dum̃ada madeada sike lawo ki nasup̃e taeana 
wanogoe: go Yonathan natu ni Cershom, natu ni Moses, nae go natuna maga eu 
pei tea viri maga agi naworawora ni Dan pa pa paki naaleatia ni naviragilua‐
pavakotoana ni navanua. 

31Go eu dum̃ada madeada sike lawo ki nasup̃e taeana ki Maika waina e mari a, 
naaleatia mamau puti waina nasum̃a ki Sup̃e e doko Shiloh. 

Tea Vasap̃otae Maga 19 

1Go e pakilina naaleatia maga wanogoe waina nawota sikai e da doko Israel mau, 
naga naatam̃oli sikai nawora ni Levi e m̃enaki atatoko taleva ni uvea ni navanua 
ni tava ki Efraim, waina e dum̃ana maneana piragi nagoroi narup̃a sikai m̃elu 
dua ki Bethlehem‐yudah. 

2Go narup̃a aneana e maripele dip̃a e, po m̃elu dua ki nia pano paki nasum̃a ki 
tamana paki Bethlehem‐yudah, po doko tokora wanogoe naaleatia maga ni 
atelagi pati. 

3Go anawota e duleana, po dausi a pano, naga ega vasa paki nap̃op̃ona, naga ega 
viragi a ega liliu, go natureai sikai e sikoti a go ass dua: go e piragi a paki ekopu 
ni nasum̃a ki tamana: go ragi waina nagoroi atara wanogoe tamana e punusi a, 
e laelaea sua e. 

4Go m̃ona, nagoroi atara wanogoe tamana, e piragi soki a; go e doko sikoti a doko 
naaleatia dolu: go eu ganikani po munu, po m̃enaki tokora wanogoe. 

5Go e pakilina naaleatia kevati, naga eu duleana malip̃ogi loaloa, go e duleana 
naga ega vano; go nagoroi atara wanogoe tamana e noa ki m̃ona, e naga, P̃a silae 
nap̃op̃om̃a ki matele sikai ni bred, go kuga wo edaku pano. 

6Go ero do natano po ganikani ero dua dum̃ada sikoti ra po munu: go nagoroi 
atara tamana e noa ki naatam̃oli wanogoe, e naga, P̃a suasua, a pavara ni ko asa, 
go p̃a m̃enaki nap̃ogiana waia, go nap̃op̃om̃a ega laelaea. 

7Go naatam̃oli wanogoe e duleana naga ega vano; ma m̃ona e pasadie a, go e 
moro m̃enaki tokora wanogoe. 

8Go e duleana malip̃ogi loaloa malip̃ogi ni naaleatia kelima naga ega vano; go 
nagoroi atara tamana e naga, P̃a silae nap̃op̃om̃a, a pavara ni ko asa, go e mari 
daliali pa pa naaleatia e doa e; go ero dua ganikani. 

9Go ragi waina naatam̃oli wanogoe e duleana naga ega vano, nae go narup̃a 
aneana, go natureai aneana, m̃ona, nagoroi atara tamana, e noa ki nia, e naga, P̃a 
leo, a pavara ni ko asa, naaleatia e siwo paki ragi melu, kuga m̃enaki nap̃ogiana 
waia, a pavara ni mu asa: kuga leo, te maligo, p̃a m̃enaki tokora waia, naga 
nap̃op̃om̃a ega laelaea; go kuga wo duleana malip̃ogi loaloa ni matamai paki 
napua animu, go p̃a wo surata paki tap̃aup̃au anigo maga. 

10Ma naatam̃oli wanogoe e da suasua mau naga ega toko nap̃ogiana wanogoe, 
ma e duleana po pano, po umai pa pa paki kivea ki Yebus (nae e pei Yerusalem): 
go ass dua waina ero pei tea sawagoroana ero sikoti a; go narup̃a aneana e sikoti 
a. 

11Ragi waina nara eu doko pisari Yebus, naaleatia e pakitano p̃arua; go natureai 
e noa ki nawota aneana, e naga, P̃a umai, a pavara ni ko asa, go tuga tawasi paki 
natokoana waia ki naworawora ni Yebus, go tuga m̃enaki asa. 

12Go nawota aneana e noa ki nia, e naga, Tuga ta dawasi paki te natokoana sikai 
ki tea ni nalauna p̃ota mau, waina eu da pei Israel natuna maga seara kakada 
mau; ma tuga liu pano pa pa paki Cibeah. 

13Go e noa ki natureai aneana, e naga, P̃a umai, go tuga vaki m̃aladigi ki tokora 
maga wanogoe sikai kakada; go tuga wo m̃enaki Cibeah kite Ramah. 

14Go eu liu pano po surata; go elo e musugoro ra m̃aladigi ki Cibeah, waina e pei 
agi Benyamin. 

15Go eu dawasi paki asa, naga euga sili asa naga euga m̃enaki Cibeah: go e sili 
asa, po do natano napua ni natokoana; nalakena te naata sikai e da piragi ra paki 
ekopu ni nasum̃a aneana naga euga m̃enaki asa mau. 

16Go kuga leo, mariki matua sikai e pae nawosiana aneana pae vanua aneana 
umai ragi melu; go naatam̃oli wanogoe e pei tea ni navanua ni tava ki Efraim, go 
nae e m̃enaki atatoko Cibeah: ma naatam̃oli maga ni tokora wanogoe eu pei 
Benyamin natuna maga. 

17Go e sike namatana, po punusi naatam̃oli wanogoe waina e pei tea surata e 
doko napua ni natokoana; go mariki matua wanogoe e naga, Ku surata paki 
esava? Go ku pae esava umai? 

18Go e noa ki nia, e naga, Kinami au do surata duagoto pae Bethlehem‐yudah pa 
pa paki taleva ni uvea ni navanua ni tava ki Efraim; kinau a pei tea ni tokora 
wanogoe, go a surata pa pa paki Bethlehem‐yudah, go kinau a do surata paki 
nasum̃a ki Yehovah, go te naata sikai e da piragi au paki ekopu ni nasum̃a aneana 
mau. 

19Ma nam̃enau go napura agi ass aginami maga e doko; go bred go waine aginau 
e doko, go agi tea suasua nagoroi anigo, go agi natureai waina e sikoti tea suasua 
anigo maga: natikaana ni te navatuna e da doko mau. 

20Go mariki matua wanogoe e naga, Natam̃ateana ega vei anigo; ma natikaana 
mamau puti anigo euga one au; ma p̃a ta m̃enaki napua mau. 

21Go e piragi a paki ekopu ni nasum̃a aneana, po dua ass maga napura; go eu 
sarue natuada, po ganikani po munu. 

22Ragi waina nara eu do mari nap̃op̃oda e laelaea, kuga leo, naatam̃oli maga ni 
natokoana wanogoe, tea p̃arop̃aro maga seara kakada, eu dalivirigoro nasum̃a, 
eu do p̃okawoka kasua ki nakokoro; go eu noa ki talakea ni nasum̃a, mariki 
matua wanogoe, eu naga, P̃a viragi paki katama naatam̃oli waina e po umai paki 
ekopu ni nasum̃a anigo, go auga wo atae a. 

23Go naatam̃oli wanogoe, talakea ni nasum̃a, e paki katama punusi ra, po naga, 
Ee, taigu maga, kuga ta mari naleo sa mau, a pavara ni mu asa; edaku ki 
naatam̃oli waia e po umai paki ekopu ni nasum̃a aginau, kuga ta mari 
naveilalaana wanogoe mau. 

24Kuga leo, natugu nagoroi e doko, waina e pei muta, go narup̃a aneana; aga 
viragi ra dave, a pavara ni mu asa, go kuga mari ra eroga one natano, go kuga 
mari paki da namasauana animu; ma kuga ta mari paki naatam̃oli waia naleo ni 
naveilalaana wanogoe mau. 

25Ma naatam̃oli maga wanogoe eu da masauna mau naga euga rogo parati ki nia: 
go naatam̃oli wanogoe e puati narup̃a aneana, po piragi a dave punusi ra paki 
katama, go eu atae a, po mari sa ki nia nap̃ogiana mamau pa pa paki malip̃ogi; 
go ragi ni naatulakeana ni namakotokotoana eu doropusi a naga ega vano. 

26Go nagoroi wanogoe e umai ragi ni namakotokotoana ni malip̃ogi, po dowo 
pisari namata ni nasum̃a ki naatam̃oli waina anawota e doko asa, pa pa paki 
namarama ni aleati. 

27Go anawota e duleana malip̃ogi, po p̃olagati nakokoro maga ni nasum̃a, po paki 
katama naga ega vano pae napua aneana: go kuga leo, nagoroi wanogoe narup̃a 
aneana e one pisari namata ni nasum̃a, go nam̃elearuna maga ero one nakau 
tuasila ni namata. 

28Go e noa ki nia, e naga, P̃a tuleana, go tuga vano; ma e da pasadara mau: go e 
dape a sake paki nam̃adu ni ass; go naatam̃oli wanogoe e duleana po pano paki 
tokora aneana. 

29Go e umai paki nasum̃a aneana, go e dape masimasi po puati narup̃a aneana, 
po masi kotokotovi a pae natawotuna maga, e pei matele rualima sikai tamate 
dua, go e dip̃aki lua e pa usuraki kokoi mamau puti ki Israel. 

30Go e doko, naga tea mamau puti waina eu punusi a, eu naga, Tea tapala waia e 
da pei tea mariana mau go e da pei tea vunusiana mau pae naaleatia waina Israel 
natuna maga eu m̃elu dua ki navanua ni Ityipt sake umai pa pa paki naaleatia 
waia: kuga midodoa asa, kuga vusum̃aki asa, go kuga vasa asa. 

Tea Vasap̃otae Maga 20 

1Go Israel natuna maga mamau puti eu dave pano, go navata e pei tea soso‐
saisai‐kiana dapala naatam̃oli sikai maau, pae Dan pa pa paki Beer‐sheba, go 
navanua ni Cilead, pa punusi Yehovah paki Mispah. 

2Go nap̃au maga ni narei mamau puti, ni naworawora mamau puti ni Israel, eu 
dum̃ada lawo ki da nasaisaiana ni narei ki Sup̃e, naatam̃oli manu p̃onotia pati 
tea surata ki natuada waina eu sailua lova. 

3(Go Benyamin natuna maga eu dogo naga Israel natuna maga eu sake paki 
Mispah pano). Go Israel natuna maga eu naga, Kuga vasa, nasigisigileoana waia 
e pei tea mariana dapale sava? 

4Go naatam̃oli wanogoe nawora ni Levi, nagoroi waina e pei tea maripunueana 
anawota, e pasadara, po naga, A umai paki Cibeah waina e pei agi Benyamin, 
kinau go narup̃a aginau, naga aroga m̃enaki asa. 

5Go naatam̃oli maga ni Cibeah eu duleana dip̃a au, po dalivirigoro nasum̃a dip̃a 
au, p̃ogi; eu midoa ki nia naga euga mari punue au, go eu mari narup̃a aginau e 
one natano, go e mate asa. 

6Go a puati narup̃a aginau po masi kotokotovi a, po dip̃aki lua e pa usuraki 
navanua mamau ni tea veani‐pioli‐kiana ki Israel: nalakena eu po mari 
nawosiana sa go naveilalaana doko Israel. 

7Kuga leo, Israel natuna maga, tea mamau puti kakamu, kuga vitua ki navasaana 
animu go ki navusum̃aki‐potae‐ana animu nalo ni tea wanogoe. 

8Go narei mamau puti eu duleana dapala naatam̃oli sikai maau, doko do naga, 
Tuga ta pano te naata kakagida paki tap̃aup̃au aneana mau, go tuga ta dawasi te 
naata kakagida paki nasum̃a aneana mau. 

9Ma ragi waia naleo waina tuga mari a paki Cibeah e pei tea waia; tuga sake pano 
dip̃a e pae gole; 

10Go tuga viragi naatam̃oli rualima sikai ni p̃onotia sikai ni naworawora mamau 
puti ni Israel, go p̃onotia sikai ni manu sikai, go manu sikai ni tivilia sikai, naga 
euga magi narei dape navinaga umai, ragi waina euga wo umai paki Cibeah ki 
Benyamin, ega tapala naveilalaana mamau waina eu mari a doko Israel. 

11Go naatam̃oli mamau puti ni Israel eu pei tea saisaikiana dip̃a natokoana 
wanogoe, eu dum̃ada puluti ra dapala naatam̃oli sikai maau. 

12Go naworawora maga ni Israel eu dip̃aki lua naatam̃oli maga eu pa usuraki 
naworawora mamau ni Benyamin, po naga, Seve nasigisigileoana waia waina e 
pei tea mariana m̃aleoputo kakamu? 

13Go nalakena tea wanogoe kuga vitua ki naatam̃oli maga wanogoe, tea 
p̃arop̃aro maga, waina eu doko Cibeah, naga auga mari punue ra, po mari puoli 
ki nasaana ega m̃elu dua ki Israel pano. Ma Benyamin natuna maga eu da 
masauna mau naga euga rogo parati ki nadaleo ni taida maga Israel natuna 
maga. 

14Go Benyamin natuna maga eu dum̃ada saisai ki da m̃elu dua ki natokoana 
maga paki Cibeah, naga euga tave paki navakalo dip̃a Israel natuna maga. 

15Go Benyamin natuna maga eu pei tea veveana naaleatia wanogoe m̃elu dua ki 
natokoana maga eu pei naatam̃oli tivilia dua go manu takuna latesa waina eu 

sailua lova, masale ki tea maga waina eu doko Cibeah, waina eu pei tea veveana 
eu pei naatam̃oli p̃onotia larua tea matadoaana maga. 

16Narei mamau puti wanogoe naatam̃oli p̃onotia larua kakada tea matadoaana 
maga eu pei mawiri; nara mamau puti eu mariatae pulua ki vatu sikai paki nalolu 
sikai, po da nadi pele mau. 

17Go naatam̃oli maga ni Israel, masale ki Benyamin, eu pei tea veveana eu pei 
naatam̃oli manu p̃onotia pati waina eu sailua lova; nara mamau puti eu pei 
naatam̃oli ni navakalo. 

18Go eu duleana po sake paki Beth‐el, po pusuusu paki Sup̃e; go Israel natuna 
maga eu naga, Sei ega maginami sake pea paki navakalo dip̃a Benyamin natuna 
maga? Go Yehovah e naga, Yudah ega vea. 

19Go Israel natuna maga eu duleana malip̃ogi po m̃enakigoro Cibeah. 

20Go naatam̃oli maga ni Israel eu dave paki navakalo dip̃a Benyamin; go 
naatam̃oli maga ni Israel eu ovara ki navakalo dip̃a ra pisari Cibeah. 

21Go Benyamin natuna maga eu dave m̃elu dua ki Cibeah, po mari sa ki Israel 
naaleatia wanogoe naatam̃oli tivilia dua go manu takuna dua kakada paki 
natano. 

22Go narei naatam̃oli maga ni Israel eu dum̃ada silae ra, po moro ovara ki 
navakalo tokora waina eu dum̃ada ovara ki da asa naaleatia vea. 

23(Go Israel natuna maga eu sake pano po dagi narae ni Yehovah pa pa paki ragi 
melu; go eu pusuusu paki Yehovah, eu naga, Aga moro paki m̃aladigi paki 
navakalo dip̃a taigu Benyamin, kite? Go Yehovah e naga, Kuga sake pano dip̃a e). 

24Go Israel natuna maga eu rumai paki m̃aladigi dip̃a Benyamin natuna maga 
naaleatia kerua. 

25Go Benyamin e dave pano sua ra m̃elu dua ki Cibeah naaleatia kerua, po moro 
mari sa ki Israel natuna maga paki natano naatam̃oli tivilia sikai go manu takuna 
latolu kakada; nara mamau puti eu pei tea sailua lova. 

26Go Israel natuna mamau puti, go narei mamau puti, eu sake pano, po umai paki 
Beth‐el, po dagi, po do natano tokora wanogoe narae ni Yehovah, po pali 
naaleatia wanogoe pa pa paki ragi melu; go eu pitua ki naviriana tap̃arakiana 
maga, go naviriana maga ni natam̃ateana narae ni Yehovah. 

27Go Israel natuna maga eu pusuusu paki Yehovah, (go areka ni navasasokiana 
ki Sup̃e e doko tokora wanogoe naaleatia maga wanogoe, 

28Go Finehas, natu ni Eleasar, natu ni Aaron, e do lawodu naraena naaleatia 
maga wanogoe), eu naga, Aga moro dave pano paki navakalo dip̃a taigu 

Benyamin natuna maga, kite aga makoto ki nia? Go Yehovah e naga, Kuga sake 
pano; nalakena matamai aga wo pitua ki nia paki nam̃elearum̃a. 

29Go Israel e lawo ki tea kusugoro maga dip̃a Cibeah daliviri. 

30Go Israel natuna maga eu sake pano dip̃a Benyamin natuna maga naaleatia 
ketolu, po dum̃ada ovara ki da dip̃a Cibeah, dapala waina eu mari a sala vea 
maga. 

31Go Benyamin natuna maga eu dave pano sua narei, po pei tea vuatiluaana pano 
pa dua ki natokoana; go eu atulake atugi narei po mari punue seara kakada 
dapala waina eu mari a sala vea maga napua toniana maga, waina sikai e sake 
paki Beth‐el, go kerua e paki Cibeah ni namalasi, eu alagoro pei naatam̃oli ni 
Israel rualima dolu. 

32Go Benyamin natuna maga eu naga, Nara eu pei tea atugiana naraegida dakiusi 
sala vea. Ma Israel natuna maga eu naga, Tuga sava pano, po puati lua ra pa dua 
ki natokoana paki napua toniana maga. 

33Go naatam̃oli mamau puti ni Israel eu duleana m̃elu dua ki tokora adeada, po 
dum̃ada ovara ki da pisari Baaltamar: go tea kusugoro maga ni Israel eu sava 
duap̃ora m̃elu dua ki tokora adeada, m̃elu dua ki Maareceba. 

34Go naatam̃oli tivilia sikai tea matadoaana maga m̃elu dua ki Israel mamau puti 
eu rumai paki kivea ki Cibeah, go navakalo wanogoe e madaga: ma nara eu da 
atae mau naga nasaana e pei m̃aladigi ki da. 

35Go Yehovah e atugi Benyamin narae ni Israel: go Israel natuna maga eu mari 
sa ki tea ni Benyamin naaleatia wanogoe naatam̃oli tivilia dua go manu lima go 
p̃onotia takuna sikai: nara mamau puti eu sailua lova. 

36Go Benyamin natuna maga eu punusi naga eu pei tea atugiana: go naatam̃oli 
maga ni Israel eu pitua ki tokora paki Benyamin, nalakena eu pavatu tea 
kusugoro maga waina eu lawo ki da dip̃a Cibeah. 

37Go tea kusugoro maga eu mari m̃araverave, po sava paki Cibeah; go tea 
kusugoro maga eu dum̃ada sailua ra ovara ki da, po atugi natokoana mamau ki 
nawoka ni lova. 

38Go navaivaiana tatutakiana agi naatam̃oli maga ni Israel sikoti tea kusugoro 
maga e pei, naga euga mari napopouru warua sikai ni naasua ega sake m̃elu dua 
ki natokoana. 

39Go naatam̃oli maga ni Israel eu liliu doko navakalo, go Benyamin e atulake 
atugi po mari punue naatam̃oli maga ni Israel seara kakada, eu alagoro pei 
naatam̃oli rualima dolu: nalakena eu naga, Lomau eu pei tea atugiana naraegida, 
dapala waina e doko navakalo vea. 

40Ma napopouru e atulake sake m̃elu dua ki natokoana tea lawodu ni naasua, go 
Benyamin e leo kitaku, go kuga leo, natokoana mamau e asua sake paki 
nakoroatelagi. 

41Go naatam̃oli maga ni Israel eu liliu, go naatam̃oli maga ni Benyamin eu 
saram̃akoto: nalakena eu punusi naga nasaana e po pa parati ki da. 

42Go eu dum̃ada doa ra narae ni naatam̃oli maga ni Israel paki napua ni 
masop̃alo; ma navakalo e dausi puluti ra; go tea maga waina eu dave m̃elu dua 
ki natokoana maga eu mari sa ki da m̃aleoputo kakada. 

43Eu dalivirigoro Benyamin, po kopasi ra, po pasi ra paki natano tokora ni 
namaromaroana adeada, pa pa paki kivea ki Cibeah paki taleva ni elo sake. 

44Go naatam̃oli tivilia sikai go manu takuna latolu ni Benyamin eu dowo; tea 
mamau puti wanogoe eu pei naatam̃oli ni namarimatuaana. 

45Go eu dum̃ada doa ra po sava paki masop̃alo paki vatu laketoko ni Rimmon: 
go eu pilavilae ra napua toniana maga naatam̃oli manu lima; go eu dausi puluti 
ra pa pa paki Cidom, po atugi naatam̃oli manu dua kakada. 

46Go tea mamau puti ni Benyamin waina eu dowo naaleatia wanogoe eu pei 
naatam̃oli tivilia dua go manu takuna lima waina eu sailua lova; tea mamau puti 
wanogoe eu pei naatam̃oli ni namarimatuaana. 

47Ma naatam̃oli p̃onotia latesa eu dum̃ada doa ra po sava paki masop̃alo paki 
vatu laketoko ni Rimmon, po doko vatu laketoko ni Rimmon doko atelagi pati. 

48Go naatam̃oli maga ni Israel eu moro liliu umai dip̃a Benyamin natuna maga, 
po atugi ra ki nawoka ni lova, natokoana mamau, go katel maga, go tea mamau 
puti waina eu pap̃ai ra: go natokoana mamau puti waina eu pap̃ai ra eu dokoni 
ra ki nakapu. 

Tea Vasap̃otae Maga 21 

1Go naatam̃oli maga ni Israel eu pivisa sua Mispah, eu naga, Te naata sikai 
kakagida ega ta pitua ki natuna nagoroi paki Benyamin ega vei anagoroi mau. 

2Go narei eu rumai paki Beth‐el, po do natano tokora wanogoe pa pa paki ragi 
melu narae ni Sup̃e, po sike nadaleoda, po dagi natagiana warua sikai. 

3Go eu naga, Yehovah O, Sup̃e ki Israel, ekasana tea waia e pakilina doko Israel 
naga naworawora sikai e puoli ki Israel masoso? 

4Go e pakilina matamai ki nia, naga narei eu duleana malip̃ogi loaloa, po davagi 
wede sikai ni naviriana tokora wanogoe, po pitua ki naviriana tap̃arakiana maga 
go naviriana maga ni natam̃ateana. 

5Go Israel natuna maga eu naga, Sei ni naworawora mamau puti ni Israel waina 
e da sake umai doko nasaisaiana punusi Yehovah mau? Nalakena navivisaana 
warua e doko nalo ni tea waina e da sake umai punusi Yehovah paki Mispah mau, 
e naga, Ega wo pei tea maripunueana lomau. 

6Go Israel natuna maga eu susue nalo ni taida Benyamin, po naga, Naworawora 
sikai e po pei tea taeluaana m̃elu dua ki Israel naaleatia waia. 

7Tuga madeada mari nasava nalo ni nagoroi maga agi tea maga waina eu pei tea 
toropusiana, go nigida tu pivisa pae Yehovah naga tuga ta dua ra natugida 
nagoroi maga seara kakada euga vei nagoroi adeada maga mau? 

8Go eu naga, Seve tea ni naworawora maga ni Israel waina eu da sake umai 
punusi Yehovah paki Mispah mau? Go kuga leo, te naata sikai e da pae Yabesh‐
kilead umai paki tokora ni nam̃enakiana paki nasaisaiana mau. 

9Nalakena narei eu pei tea veveana, go kuga leo, te naata sikai ni tea maga waina 
eu doko Yabesh‐kilead doko e da doko asa mau. 

10Go navata eu dip̃aki lua paki tokora wanogoe naatam̃oli tivilia sikai go manu 
takuna dua ni tea marimatua p̃arua maga, po dip̃aki da, eu naga, Kuga vano po 
atugi tea maga waina eu doko Yabesh‐kilead ki nawoka ni lova, go nagoroi maga 
go piakirikiri maga. 

11Go naleo waina kuga mari a e pei tea waia; kuga mari punuvunue sara naanoai, 
go sara nagoroi waina eu atae naoneana ni naanoai. 

12Go eu pap̃ai m̃aleoputo ni tea maga waina eu doko Yabesh‐kilead doko nagoroi 
atara p̃onotia pati waina eu pei muta, waina eu da atae naanoai mau nalo ni 
naoneana ni naanoai: go eu piragi ra umai paki tokora ni nam̃enakiana paki 
Shiloh, waina e doko navanua ni Kanaan. 

13Go navata mamau eu dip̃aki lua po pasa paki Benyamin natuna maga waina eu 
doko vatu laketoko ni Rimmon, po dogorogo ki natam̃ateana paki da. 

14Go Benyamin e liliu ragi wanogoe; go eu dua ra nagoroi maga waina eu mauti 
ra eu mauri doko ni nagoroi maga ni Yabesh‐kilead: ma eu da pap̃ai tea maga 
waina eu patakada dapala nogoe mau. 

15Go narei eu susue nalo ni Benyamin, nalakena Yehovah e mari 
namarip̃oraeana sikai e doko naworawora maga ni Israel. 

16Go tea matua maga ni navata eu naga, Tuga mari nasava nalo ni nagoroi maga 
agi tea maga waina eu pei tea toropusiana, nalakena nagoroi maga eu pei tea 
marisakiana m̃elu dua ki Benyamin? 

17Go eu naga, Tea veani‐pioli‐kiana sikai agi tea sava pano maga ni Benyamin 
ega toko, naga naworawora sikai ega ta pei tea kasiluaana m̃elu dua ki Israel 
mau. 

18Ma nigida tu mari sa dua ra nagoroi maga ni natugida nagoroi maga seara 
kakada: nalakena Israel natuna maga eu pivisa, eu naga, Naata waina ega tua 
Benyamin nagoroi sikai ega vei tea vasasakiana. 

19Go eu naga, Kuga leo, nasaisaiana sikai ki Yehovah e doko Shiloh sara natau, 
waina e doko taleva ni north ni Beth‐el, taleva ni ist ni napua toniana waina e 
sake pae Beth‐el paki Shekem, go taleva ni sauth ni Lebonah. 

20Go eu dip̃aki Benyamin natuna maga, eu naga, Kuga vano, go kuga kusugoro 
roara maga ni vaine; 

21Go kuga vunusi, go kuga leo, Shiloh natuna nagoroi maga eu pe tave umai naga 
euga sale doko nasaleana maga, go nimu kuga tave m̃elu dua ki roara maga ni 
vaine, go kuga tum̃amu manimu puasoki pavakoto nagoroi maga sara naatam̃oli 
adeada nagoroi ega sikasikai sarasara mu ni nagoroi maga ni Shiloh, go kuga 
vano paki navanua ki Benyamin. 

22Go ega wo doko, ragi waina tamada maga kite taida maga euga wo umai naga 
euga vululu ki gami asa, naga auga wo noa ki da, auga wo naga, Kuga saup̃ia ki 
gami ara: nalakena au da madeada puati agi sara naatam̃oli adeada nagoroi 
sikasikai sarasara ra navakalo mau; nalakena nimu ku da dua ra ara ragi waia 
naga kuga vei tea tap̃aro asa mau. 

23Go Benyamin natuna maga eu mari dapala nogoe, po pualua nagoroi maga pae 
naveveana kakada ni tea maga waina eu sale, waina eu pualua pavakoto ara: go 
eu pano po liliu paki tea veanipioli‐kiana adeada, po davagi natokoana maga, po 
doko ara doko. 

24Go Israel natuna maga eu pano m̃elu dua ki tokora wanogoe ragi wanogoe, 
sara naatam̃oli eu sikasikai paki naworaworada maga go paki naworada maga, 
go eu dave m̃elu dua ki tokora wanogoe pano sara naatam̃oli eu sikasikai paki 
tea veanipioli‐kiana adeada maga. 

25Naaleatia maga wanogoe te nawota sikai e da doko Israel mau: sara naatam̃oli 
eu sikasikai mari tea waina e leana namatada maga. 

Ruth 

Ruth 1 

1Go e pakilina naaleatia maga waina tea vasap̃otae maga eu do pasap̃otae, naga 
navitoloana sikai e doko navanua. Go naatam̃oli sikai ni Bethlehem‐yudah e 
pano naga ega m̃enaki‐atatoko navanua ki Moab, nae, go anagoroi, go natuna 
naanoai dua. 

2Go nagisa ni naatam̃oli wanogoe Elimelek, go nagisa ni anagoroi Naomi, go 
nagisa ni natuna naanoai dua Mahlon go Kilion, eu pei tea ni Efrath ni 
Bethlehem‐yudah. Go eu rumai paki navanua ki Moab, po doko asa doko. 

3Go Elimelek Naomi anawota e mate; go nae e pei tea toropusiduakiana, go 
natuna naanoai dua. 

4Go ero dum̃ada madeada piragi nagoroi maga ni nagoroi maga ni Moab; nagisa 
ni tea sikai Orpah, go nagisa ni kerua Ruth: go eu doko tokora wanogoe doko 
natau e alagoro pei rualima sikai. 

5Go Mahlon go Kilion ero dua mate; go nagoroi wanogoe e pei tea 
toropusiduakiana ki natuna dua go ki anawota. 

6Go e duleana nae go sulina dua, naga ega liliu m̃elu dua ki navanua ki Moab 
pano: nalakena e dogo sua navanua ki Moab naga Yehovah e umai punusi narei 
aneana naga ega tua ra navinaga. 

7Go e pano m̃elu dua ki tokora waina e doko asa, go sulina maga ero sikoti a 
pano; go eu surata pae napua pano naga euga liliu paki navanua ki Yudah. 

8Go Naomi e noa ki sulina maga, Koroga vano, koroga liliu paki nasum̃a ki p̃ilamu 
maga pano: Yehovah ega mari nadodomiana paki mu ega tapala waina koro mari 
a paki tea mate maga, go paki nau. 

9Yehovah ega tua mu naga koroga vap̃ai namaromaroana doko nasum̃a ki 
amuwota maga. Go e dum̃ili ra; go eu sike nadaleoda, po dagi. 

10Go ero noa ki nia, Ee, ma aroga wo liliu sikoti ko paki narei anigo pano. 

11Go Naomi e noa, Koroga liliu, natugu nagoroi maga, ekasana koroga sikoti au 
pano? Natugu naanoai ero ko doko nap̃elegu naga eroga vei amuwota maga kite? 

12Koroga liliu, natugu nagoroi maga, koroga vano; nalakena a matua dapala a pe 
ta laki mau. A pe noa, A peani naleogoroana, go a pe laki p̃ogi ni masoso, go a pe 
tape natugu naanoai maga; 

13koro pe wo leogoro nalakena tea wanogoe pa pa eroga wo p̃arua kite? Koro pe 
wo doko m̃oli nalakena tea wanogoe dapala koroga wo da laki mau kite? Ee, 

natugu nagoroi maga nalakena a susue p̃arua nalakena nimu, nalakena 
nam̃elearu ni Yehovah e dave dip̃a au. 

14Go eu sike nadaleoda po moro dagi: go Orpah e dum̃ili tuana; ma Ruth e puluti 
a. 

15Go e noa, P̃a leo, taim̃a e po liliu paki narei aneana go paki sup̃e aneana pano: 
p̃a liliu dausi taim̃a pano. 

16Go Ruth e noa, P̃a ta pasadie au mau naga aga toropusi ko, go naga aga liliu 
m̃elu dua ki narausi‐ko‐ana: nalakena tokora waina p̃a wo paki asa, aga wo paki 
asa; go tokora waina p̃a wo m̃enaki asa, aga wo m̃enaki asa; narei anigo euga wo 
pei narei aginau, go Sup̃e anigo Sup̃e aginau: 

17tokora waina p̃a wo mate asa, aga wo mate asa, go tokora wanogoe aga wo pei 
tea ovakiana asa: Yehovah ega mari dapala nogoe paki nau, go ega moro mari a, 
nalakena namateana ega wo mari gida toroga vamawota. 

18Go e punusi naga nae e midoakisokisoki a naga ega sikoti a pano, go e makoto 
ki navasaana paki nia. 

19Go ero dua surata pano pa pa ero umai paki Bethlehem. Go e pakilina, ragi 
waina ero umai sua paki Bethlehem, naga natokoana mamau e pari nalakena 
nara, go nagoroi maga eu noa, Tea waia e pei Naomi kite? 

20Go e noa ki da, Kuga ta soso au ki Naomi mau, kuga soso au ki Mara: nalakena 
Tea Kasua mau e mari au a susue p̃arua. 

21Kinau a pura pano, go Yehovah e piragi au a p̃alo liliu umai: ekasana ku soso 
au ki Naomi, ragi waina Yehovah e noasokisoki dip̃a au, go Tea Kasua mau e mari 
sa ki nau? 

22Go Naomi e liliu, go sulina Ruth, nagoroi ni Moab, e sikoti a, waina e liliu m̃elu 
dua ki navanua ki Moab: go nara ero umai paki Bethlehem, ragi ni naatulakeana 
ni natagaukotoviana ni barle. 

Ruth 2 

1Go Naomi e peani naatam̃oli sikai waina e pei namatarau ki anawota, naatam̃oli 
marimatua sikai ni nasogolapaana, ni nawora ki Elimelek; go nagisana Boas. 

2Go Ruth, nagoroi ni Moab, e noa ki Naomi, Aga vaki vanua pano, a pavara ni ko 
asa, po pivila m̃aleoputo ni m̃okai maga ni korn dausi tea waina aga wo pap̃ai 
nasaup̃iaana namatana maga. Go e noa ki nia, P̃a vano, natugu nagoroi. 

3Go e pano, po umai po pivila vanua dausi tea tagaukotovi maga: go e pisigoro ki 
nia naga e pap̃ai namagovai ni vanua waina e pei agi Boas, waina e pei tea ni 
nawora ki Elimelek. 

4Go kuga leo, Boas e pae Bethlehem umai, po noa ki tea tagaukotovi maga, 
Yehovah ega sikoti mu. Go eu noa ki nia, Yehovah ega vasa m̃ata ki‐go. 

5Go Boas e noa ki tea suasua aneana waina e pei tea lawokiana dap̃au tea 
tagaukotovi maga, Agi sei nagoroi atara waia? 

6Go tea suasua waina e pei tea lawokiana dap̃au tea tagaukotovi maga e 
pasadara po noa, E pei nagoroi atara ni Moab, nae waina e liliu sikoti Naomi m̃elu 
dua ki navanua ki Moab umai; 

7go e noa, Aga vivila, a pavara ni ko asa, po daua ki m̃aleoputo ni napu maga 
dausi tea tagaukotovi maga: go e umai, po doko pae ragi ni malip̃ogi pa pa paki 
ragi waia, waina e maromaro ragi kiki ekopu ni nasum̃a. 

8Go Boas e noa ki Ruth, P̃a rogo, natugu nagoroi, p̃a ta pano naga p̃a vivila vanua 
p̃ota sikai mau, go p̃a ta liu tokora waia pano mau; ma p̃a toko nea puluti nagoroi 
atara aginau maga. 

9Namatam̃a eroga toko vanua waina eu do dagaukotovi a, go p̃a to dausi ra pano: 
a po dip̃aki natureai maga naga euga ta kisidogo ko mau; go ragi waina ku madou 
p̃a vaki lasa maga po munu dogo tea waina natureai maga eu pautui a. 

10Go e dowo dap̃olosiwo, po suai natano, po noa ki nia, Ekasana a po pap̃ai 
nasaup̃iaana namatam̃a maga naga p̃a atae au, waina a pei tea ni navanua p̃ota? 

11Go Boas e pasadara po noa ki nia, E pei tea noasai‐m̃atakiana paki nau, tea 
mamau puti waina ku mari a paki tuam̃a edaku ki namateana ki am̃awota, go 
naga ku doropusi tamam̃a go p̃ilam̃a, go navanua waina ku pakilina asa, po umai 
paki narei sikai waina ku da atae a sala vea mau. 

12Yehovah ega lagati dua ko nawosiana anigo, go namoriana vura ega vei tea 
vituakiana paki‐go m̃elu Yehovah, Sup̃e ki Israel, waina ku po umai naga p̃a sava 
sili etano ni nalivaruna maga. 

13Go e noa, Aga vap̃ai nasaup̃iaana namatam̃a maga, nawota aginau; nalakena ku 
po pasakorokoro pakavakale au, go nalakena ku po pasa paki nap̃op̃o ni tea 
suasua nagoroi anigo, go kinau a da dakiusi tea suasua nagoroi anigo maga sikai 
kakada mau. 

14Go Boas e noa ki nia, ragi ni nakaniana, P̃a umai paki m̃aladigi waia, po gani 
bred seara kakana, po pupugi matele anigo paki waine kokona. Go e do natano 
pisari tea tagaukotovi maga: go e maneana sai ki korn veniana, go e ganikani, po 
puka, po doropusi seara kakana. 

15Go e duleana naga ega vivila, go Boas e dip̃aki natureai aneana maga, po noa, 
Ega vivila m̃aleoputo ni napu maga ma, go kuga ta mari a ega maliere mau. 

16Go kuga moro maneana pualua seara m̃elu dua ki napu maga, po doropusi a, 
go ega vivila, go kuga ta pasa kasua ki nia asa mau. 



550 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

17Go e pivila doko vanua pa pa paki ragi melu; go e p̃okalesue tea waina e pilae 
a, go e alagoro pei efah sikai ni barle. 

18Go e dape dakati a, po umai paki natokoana: go tuana e punusi tea waina e 
pilae a: go e dape lua po dua e tea waina e doropusi a ragi waina e puka sua. 

19Go tuana e noa ki nia, Ku pivila esava masoso? Go ku p̃osiwosi esava? Tea 
waina e atae ko ega vei tea vasam̃atakiana. Go e noakisai tuana naata waina e 
p̃osiwosi sikoti a, po noa, Nagisa ni naatam̃oli waina a p̃osiwosi sikoti a masoso 
e pei Boas. 

20Go Naomi e noa ki sulina, Nae ega vei tea vasam̃atakiana ki Yehovah, waina e 
da doropusi nadodomiana aneana paki tea mauri maga go paki tea mate maga 
mau. Go Naomi e noa ki nia, Naatam̃oli wanogoe e pei namatarau m̃aladigi ki 
gida, nae e pei tea taulua anigida sikai kakada. 

21Go Ruth, nagoroi ni Moab e noa, Ioro, e noa ki nau, P̃a to puluti natureai aginau 
maga, pa pa euga mari sua natagaukotoviana mamau aginau. 

22Go Naomi e noa ki sulina Ruth, E p̃ia, natugu nagoroi, naga p̃a vano sikoti 
nagoroi atara aneana maga, go naga euga ta sua ko vanua p̃ota sikai mau. 

23Go e puluti nagoroi atara maga ki Boas naga ega vivila pa pa paki nanopuana 
ni natagaukotoviana ni barle go ni natagaukotoviana ni whiit; go e doko sikoti 
tuana doko. 

Ruth 3 

1Go tuana Naomi e noa ki nia, Natugu nagoroi, aga ta manigo laaga 
namaromaroana naga p̃a toko p̃ia doko kite? 

2Go ragi waia Boas namatarau anigida waina ku sikoti nagoroi atara aneana 
maga e da doko kite? P̃a leo, nae e do nive barle malo wokalesue nap̃ogiana waia. 

3Go p̃a loloso, go p̃a tum̃am̃a puvurai ki‐go, go p̃a suni sugoro anigo maga, go p̃a 
siwo paki malo wokalesue pano: ma pa ta tum̃am̃a mari ko naga p̃a vei tea 
ataeana paki naatam̃oli wanogoe mau pa pa ega mari sua nakaniana go 
namunuana. 

4Go ega wo doko, ragi waina ega wo one natano, naga p̃a wo atae tokora waina 
ega wo one asa, go p̃a wo paki ekopu, po mari pakasa ki tokora ni natuana, go p̃a 
wo one natano; go ega wo noakisai ko tea waina p̃a wo mari a. 

5Go e noa ki nia, Tea mamau puti waina ku noa e aga wo mari a. 

6Go e siwo paki malo wokalesue pano, po mari dapala tea mamau puti waina 
tuana e dip̃aki nia asa. 

7Go Boas e ganikani po munu, go nap̃op̃ona e laelaea, go e pano naga ega one 
natano pisari namatap̃ago ni taua ni korn: go e pano panako umai, po mari 
pakasa ki tokora ni natuana, go e one natano. 

8Go e pakilina p̃ogi matua, naga naatam̃oli wanogoe e mataku, go e doko leana 
po kolo leo, go kuga leo, nagoroi sikai e one pisari natuana. 

9Go e noa, Nigo ku pei sei? Go e noa, Kinau a pei Ruth, tea suasua nagoroi anigo: 
go ku po p̃elesa ki nalivarum̃a dap̃augoro tea suasua nagoroi anigo; nalakena 
nigo ku pei namatarau ni m̃aladigi. 

10Go e noa, Nigo p̃a vei tea vasam̃atakiana ki Yehovah, natugu nagoroi: ku po 
mari nadodomiana edaku anigo e p̃ia liu tea vea, nalo ni waina ku da dausi 
natureai maga mau, e pe vei tea tika kite e pe vei tea vei sogolapa. 

11Go ragi waia, natugu nagoroi, p̃a ta mataku mau; tea mamau waina ku noa e 
aga wo manigo mari a: nalakena natokoana mamau ki narei aginau eu atae naga 
nigo ku pei nagoroi sikai ni namarimatuaana. 

12Go ragi waia e pei lomau naga kinau a pei namatarau ni m̃aladigi: ma 
namatarau sikai e doko waina e pei m̃aladigi liu au. 

13P̃a m̃enaki nap̃ogiana waia, go ega wo doko malip̃ogi, naga e pe wo daulua ko, 
e pe wia; ega taulua ko: ma e pe ta masauna naga ega taulua ko mau, go kinau 
aga wo daulua ko. Yehovah e mauri: p̃a one natano pa pa paki malip̃ogi. 

14Go e one pisari natuana one pa pa paki malip̃ogi: go e duleana pea ki ragi waina 
naata sikai e loatae tana ri. Go e noa, Ega ta pei tea ataeana mau naga nagoroi e 
umai paki malo wokalesue. 

15Go e noa, P̃a tape umai sugoro kovagoro waina e doko ako, go p̃a vuasoki a; go 
e puasoki a: go e dowogi totowo latesa ni barle, po doropusi a e doko asa: go e 
umai paki natokoana. 

16Go e umai punusi tuana, go e noa, E dapale sava, natugu nagoroi? Go e noakisai 
a tea mamau puti waina naatam̃oli wanogoe e maneana mari a. 

17Go e noa, Totowo latesa ni barle waia e dua au asa; nalakena e noa, P̃a ta p̃alo 
pano punusi tuam̃a mau. 

18Go e noa, P̃a ko doko etano, natugu nagoroi, pa pa p̃a wo atae dapala waina 
naleo waia ega wo dowo: nalakena naatam̃oli wanogoe ega wo da maromaro 
mau, pa pa ega wo mari sua naleo waia masoso. 

Ruth 4 

1Go Boas e sake paki namata‐pua, po dasake tokora wanogoe: go kuga leo, 
namatarau ni m̃aladigi waina Boas e pasa asa e do liu pano; go e noa, We, mariki, 
p̃a tawasi, p̃a tasake nea. Go e dawasi, po dasake. 

2Go e piragi naatam̃oli rualima sikai ni tea matua maga ni natokoana, po noa, 
Kuga tasake nea, go eu dasake. 

3Go e noa ki namatarau ni m̃aladigi, Naomi, waina e liliu pae navanua ki Moab 
umai, e naga ega sori matele ni natano sikai, waina e pei agi taigida Elimelek. 

4Go kinau a midoa ki nia naga aga noakisai ko asa, po noa, P̃a vakotovi a narae 
ni tea maga waina eu dasake nea, go narae ni tea matua maga ni narei aginau. 
Ku pe wo daulua e, p̃a taulua e: ma ku pe wo da daulua e mau, p̃a noakisai au asa, 
naga aga atae a: nalakena nigo ku pe vuoli te naata e pe ta doko mau waina ega 
taulua e; go kinau a edakugoro ko. Go e noa, Kinau aga wo daulua e. 

5Go Boas e noa, Naaleatia waina p̃a wo pakotovi vanua wanogoe paki nam̃elearu 
ni Naomi, go p̃a wo pakotovi a paki Ruth nagoroi ni Moab, nagoroi ki tea mate, 
naga p̃a sike nagisa ni tea mate ega tu tea veanipiolikiana aneana. 

6Go namatarau ni m̃aladigi e noa, A marisa dum̃agu maginau daulua e, a pe mari 
sa ki tea veanipiolikiana aginau: nigo p̃a tum̃am̃a manigo daulua natauluaana 
aginau, nalakena a marisa daulua e. 

7Go tea waia e pei namariana tuai doko Israel nalo ni natauluaana go nalo ni 
nasurupiolikiana, naga euga lawosoki sara naleo; naatam̃oli e sawo lua 
nam̃elevasiana aneana, po dua tea ni m̃aladigi ki nia asa: go tea wanogoe e pei 
nanoasokisokiana doko Israel. 

8Go namatarau ni m̃aladigi e noa ki Boas, P̃a tum̃am̃a manigo pakotovi a. Go e 
sawo lua nam̃elevasiana aneana. 

9Go Boas e noa ki tea matua maga, go ki narei mamau, Nimu ku pei tea 
noasokisoki maga naaleatia waia, naga a po pakotovi tea mamau waina e pei agi 
Elimelek, go tea mamau waina e pei agi Kilion go agi Mahlon, paki nam̃elearu ni 
Naomi. 

10Go Ruth ma, nagoroi ni Moab, Mahlon anagoroi, a po pakotovi a naga ega vei 
nagoroi aginau, naga aroga sike nagisa ni tea mate ega tu tea veanipiolikiana 
aneana, naga nagisa ni tea mate ega ta pei tea taeluaana m̃elu dua ki m̃aleoputo 
ni taina maga, go m̃elu dua ki namata‐pua ni tokora aneana mau: nimu ku pei tea 
noasokisoki maga naaleatia waia. 

11Go narei mamau waina eu doko namata‐pua, go tea matua maga, eu noa, Au 
pei tea noasokisoki maga. Yehovah ega mari nagoroi waina e po umai paki ekopu 
ni nasum̃a anigo ega tapala Rahel go ega tapala Leah, waina ero dua davagi 
nasum̃a ki Israel: go p̃a mari matua Efratah, go p̃a mari nagisam̃a ega vei tea 
rogoana Bethlehem: 

12go nasum̃a anigo ega tapala nasum̃a ni Peres, waina Tamar e magi Yudah dape 
a, pae nawora waina Yehovah ega wo dua ko asa pae nagoroi atara waia. 



553 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

13Go Boas e piragi Ruth, go e maneana pei anagoroi; go e umai punusi a, go 
Yehovah e dua e natumauana, go e dape natuna naanoai sikai. 

14Go nagoroi maga eu noa ki Naomi, Yehovah ega vei tea vasam̃atakiana, waina 
e da mari namatarau ni m̃aladigi ega makoto paki‐go naaleatia waia mau, go 
nagisana ega vei tea rogorogokiana Israel. 

15Go ega wo manigo pei tea viragi liliua ki namauriana, go tea vakale 
nakapuaraana anigo: nalakena sulim̃a, waina e dodomi ko, e dape a, nae waina 
e p̃ia ki‐go p̃arua liu natum̃a naanoai larua. 

16Go Naomi e dape piakiki wanogoe po doropusi a e doko narum̃ana, go e 
maneana pei tea vakale. 

17Go nagoroi maga waina eu doko eu soso e ki nagisa sikai, eu noa, Piakiki 
naanoai sikai e magi Naomi pakilina; go eu soso nagisana ki Obed: nae e pei tama 
ni Yesse, tama ni David. 

18Go tea maga waia eu pei navakilinaana maga ni Peres: Peres e pesi Hesron, go 
Hesron e pesi Ram, 

19go Ram e pesi Amminadab; 

20go Amminadab e pesi Nahshon, go Nahshon e pesi Salmon; 

21go Salmon e pesi Boas, go Boas e pesi Obed; 

22go Obed e pesi Yesse, go Yesse e pesi David. 

1 Samuel 

1 Samuel 1 

1Naatam̃oli sikai ni Ramathaimsofim e doko navanua ni tava ni Efraim nagisana 
Elkanah, natu ni Yeroham, natu ni Elihu, natu ni Tohu, natu ni Suf, naatam̃oli 
sikai ni Efraim. 

2Go e piragi nagoroi dua; nagisa ni tea sikai Hannah, go nagisa ni kerua 
Peninnah: go Peninnah e peani natuna maga, ma Hannah e da peani te natuna 
mau. 

3Go naatam̃oli wanogoe e sake m̃elu dua ki natokoana aneana pano sara natau 
naga ega lotu po pitua ki naviriana paki Yehovah ki taua maga Shiloh. Go Eli 
natuna dua, Hofni ma Finehas, tea viri maga ki Yehovah, ero doko tokora 
wanogoe doko. 

4Go naaleatia waina Elkanah e mari naviriana, e dua anagoroi Peninnah 
namagovai sikai go e dua natuna naanoai maga go natuna nagoroi maga 
namagovai sikasikai sarasara ra: 

5Ma e dua Hannah namagovai paka rua: nalakena e dodomi Hannah, ma Yehovah 
e p̃ogoro nap̃elena. 

6Go tea kokona ki nia e pasa p̃auluulu paki nia naga ega mari nap̃op̃ona ega 
rogokitesa, nalakena Yehovah e p̃ogoro nap̃elena. 

7Go e mari dapala nogoe sara natau; ragi waina e sake paki nasum̃a ki Yehovah, 
e pasa p̃auluulu paki nia; nalakena tea wanogoe e dagi, po da ganikani mau. 

8Go anawota Elkanah e noa ki nia, e naga, Hannah ekasana ku do dagi? Go 
ekasana ku da ganikani mau? Go ekasana nap̃op̃om̃a e dogokitesa? Kinau a da 
p̃ia ki‐go do liu natu naanoai rualima sikai kite? 

9Go Hannah e duleana edaku ki eu ganikani po munu Shiloh. Go Eli tea viri, e 
dasake doko malo tasake aneana pisari nakau lawodu ni namata ni nasum̃a tapu 
ki Yehovah. 

10Go Hannah e doko narogokitesaana ni naatana, po dapasavasa paki Yehovah, 
po dagi p̃arua. 

11Go e sai nasaiana sikai, po naga, Yehovah ki taua maga O, waina ku pe wo leo 
punusi narogokitesaana ki tea suasua nagoroi anigo lomau, po midoa ki nau, po 
da malio ki tea suasua nagoroi anigo mau, ma waina ku pe wo dua tea suasua 
nagoroi anigo piakiki naanoai sikai, ragi wanogoe aga wo dua Yehovah asa 
naaleatia mamau puti ni namauriana aneana, go tea masi nalolu sikai ega wo da 
sake paki nap̃auna mau. 

12Go e pakilina, ragi waina e ko do dapasavasa narae ni Yehovah, naga Eli e 
leosoki nagolena. 

13Ma Hannah e pasa nap̃op̃ona; nagolena ero do parivari, ma nadaleona e da pei 
tea rogoana mau: nalakena tea wanogoe Eli e midoa ki nia naga e po 
matamaloku. 

14Go Eli e noa ki nia, P̃a wo matamaloku pa pa paki seve ragi? P̃a toropusi waine 
anigo ega m̃elu dua ki‐go pano. 

15Go Hannah e pasadara po naga, Ee, nawota aginau, kinau a pei nagoroi 
rogokitesa sikai: a da munu waine, kite te namunuana kasua mau, ma a po daki 
naatagu narae ni Yehovah. 

16P̃a ta midoa ki nia mau naga tea suasua nagoroi anigo e pei tea dodo p̃arop̃aro 
sikai: a ko do pasa nalakena narogokitesaana warua aginau go navasa‐
p̃auluuludip̃a‐au‐ana. 

17Go Eli e pasadara po naga, P̃a vae natam̃ateana pano: go Sup̃e ni Israel ega tua 
ko tea waina ku do datagovi a asa. 

18Go Hannah e naga, Tea suasua nagoroi anigo ega vap̃ai nasaup̃iaana 
namatam̃a. Go nagoroi wanogoe e pae napua aneana pano, po ganikani, go 
naraena e da moro susue mau. 

19Go eu duleana malip̃ogi loaloa, po lotu narae ni Yehovah, go eu moro liliu pano 
paki nasum̃a adeada doko Ramah: go Elkanah e atae nagoroi aneana Hannah; go 
Yehovah e midoa ki nia. 

20Go e pakilina ragi kakana, naga Hannah e diena po dape piakiki naanoai sikai; 
go e salagisana ki Samuel, po naga, Nalakena a po datagovi Yehovah asa. 

21Go naatam̃oli wanogoe Elkanah, go tea ni nasum̃a aneana mamau puti, eu sake 
pano naga euga vitua paki Yehovah ki naviriana ni sara natau, go ki nasaiana 
aneana. 

22Ma Hannah e da sake pano mau; nalakena e noa ki anawota, e naga, Aga wo da 
sake pano pa pa piakiki wanogoe ega toropusi susu, go ragi wanogoe aga wo 
piragi a sake, naga ega vakilina narae ni Yehovah, po doko tokora wanogoe doko. 

23Go Elkanah anawota e noa ki nia, e naga, P̃a mari tea waina e p̃ia ki‐go; p̃a toko 
pa pa ega toropusi susu; ma tea sikai maau waia, Yehovah ega lawosoki 
navasaana aneana. Go nagoroi wanogoe e doko, po do pakasusu ki natuna, pa pa 
e doropusi susu. 

24Go ragi waina e doropusi susu, e piragi a sake sikoti a, pilake kau anoai sikai 
tea ni natau dolu, go efah sikai ni flaur, go nawili sikai ni waine, po piragi a umai 
paki nasum̃a ki Yehovah doko Shiloh: go piakiki wanogoe e ko da pei tea ni natau 
laapa. 

25Go eu mari punue kau anoai wanogoe, po piragi piakiki umai punusi Eli. 

26Go e naga, Nawota aginau O, naatam̃a e mauri nawota aginau, kinau a pei 
nagoroi waina a lawodu nea naraem̃a, doko do dapasavasa paki Yehovah. 

27A dapasavasa datago piakiki waia; go Yehovah e pitua ki navavaraniana aginau 
waina a datagovi a asa: 

28Nalakena tea wanogoe kinau a moro pitua liliua ki nia dua Yehovah asa; ragi 
waina e mauri doko, e pei tea vituakiana e pei agi Yehovah. Go e lotu ki Yehovah 
tokora wanogoe. 

1 Samuel 2 

1Go Hannah e dapasavasa, po naga, Nap̃op̃ogu e laelaea Yehovah, Nakasuaana 
aginau e pei tea sikeana pakilagi doko Yehovah: Nawokagu e pei tea mariana e 
p̃elewelea dap̃au tea kokona ki nau maga; Nalakena a laelaea namautipauriana 
anigo. 

2Te naata e da doko mau waina e dapu dakiusi Yehovah; Tea p̃ota sikai e dika: 
Go te vatu laketoko e da doko mau waina e dakiusi Sup̃e anigida. 

3Navasa‐leomadaga‐ana ega nopu; Navasa‐p̃op̃ovakilagi‐ana ega ta dave nawoka 
mau; Nalakena Yehovah e pei Sup̃e sikai ni naataeana, Go pae asa namariana 
maga eu pei tea rowogiana. 

4Naasu maga ki naatam̃oli kasua maga eu pei tea marip̃oriana, Go tea maga 
waina eu dapilagona eu pei tea tasokiana ki nakasuaana. 

5Tea maga waina eu puka eu dum̃ada pei tea vasadapuiana raki navinaga; Go tea 
maga waina eu pitolo eu makoto ki navitoloana: Tea tim̃o e pisola paka larua; Go 
tea waina e peani piakiki eu laapa e manainai. 

6Yehovah e maripunue, go e moro maripauri: E piragi siwo paki Sheol, go e moro 
piragi sake. 

7Yehovah e mari natikaana, go e moro mari nasogolapaana: E piragi pakitano, 
go e moro piragi pakilagi. 

8E sike tea tika m̃elu nam̃otam̃ota, Go e dape dakati tea rogokitesa m̃elu 
natap̃ata, Po mari ra euga tasake sikoti tea maraki maga, Po peani pioli ki malo 
tasake ni nasamasamaana: Nalakena tip̃a maga ni maramana eu pei tea ki 
Yehovah, Go e lawokilaketoko maramana ara. 

9Ega wo pavaigoro nam̃ele natua ni tea vei lomau aneana maga, Ma tea 
sigisigileo maga euga wo pano puoli namaligo; Nalakena te naata sikai ega ta 
marimatua mau ki nakasuaana. 

10Tea maga waina eu do pululu ki Yehovah euga wo pei tea marip̃oroworosiana; 
Nae ega wo pei tovae doko nakoroatelagi dip̃a ra: Yehovah ega wo pasap̃otae 
namatap̃ago maga ni maramana; Go ega wo dua nawota aneana nakasuaana, Po 
sike pakilagi ki naatam̃oli aneana Waina e puvurai ki nia. 

11Go Elkanah e paki Ramah pano paki nasum̃a aneana. Go piakiki wanogoe e 
magi Yehovah suasua narae ni Eli, tea viri. 

12Go Eli natuna naanoai maga ero pei tea p̃arop̃aro maga; ero da atae Yehovah 
mau. 

13Go natomariana ki tea viri maga waina eu mari a paki narei, e pei naga ragi 
waina te naata e pitua ki naviriana, tea suasua ki tea viri maga e umai, ragi waina 
nap̃okasi e do pei tea veniana, e puati tagau ni ara dolu e doko nam̃elearuna; 

14Go e pupugi a pan, kite ketel, kite boiler, kite pot; go tea mamau puti waina 
tagau e dakani a sake, tea viri e dape a, e pei aneana. Go eu mari dapala nogoe 
Shiloh paki tea ni Israel maga mamau puti waina eu rumai paki tokora wanogoe. 

15Ma pea ki eu dap̃ara ki nap̃eletia, tea suasua ki tea viri e umai, po noa ki naata 
waina e pitua ki naviriana, e naga, P̃a tua tea viri nap̃okasi naga ega veni a; 
nalakena e masau tea mata pae ako, e da masau tea veniana. 

16Go waina naata wanogoe e pe noa ki nia, e pe naga, Euga wo dap̃ara ki 
nap̃eletia ega vea, go p̃a wo edaku dape tea waina nap̃op̃om̃a e masauna; ragi 
wanogoe ega wo pasadara, po naga, Ee, ma p̃a wo dua au asa ragi waia: go waina 
ku pe karai, go aga wo dape lua kasua ki nia. 

17Go namarinaleosaana ki natureai maga eu p̃arua liu narae ni Yehovah: 
nalakena naatam̃oli maga eu midoaki p̃alo ki navituaana ki Yehovah. 

18Ma Samuel e suasua narae ni Yehovah, e pei piakiki, po pei tea tasokiana ki 
efod ni linen. 

19Go p̃ilana e maneana mari sugoro kiki sikai, go e piragi a umai dua e asa sara 
natau, ragi waina e sikoti anawota sake umai naga ega vitua ki naviriana ni sara 
natau. 

20Go Eli e pasa p̃ia ki Elkanah go anagoroi, po naga, Yehovah ega tua ko nawora 
pae nagoroi waia nalakena navavaraniana waina e datago paki Yehovah asa. Go 
eu moro liliu paki nasum̃a adeada pano. 

21Go Yehovah e umai punusi Hannah, go e diena, po dape natuna naanoai dolu 
go natuna nagoroi dua. Go piakiki wanogoe Samuel e atum̃aki narae ni Yehovah. 

22Go Eli e po matua p̃arua; go e do dogo tea mamau puti waina natuna naanoai 
maga ero do mari a paki Israel mamau, go naga ero do one sikoti nagoroi maga 
waina eu pei tea suasua maga namata ni tap̃aup̃au ni nasaisaiana. 

23Go e noa ki da, e naga, Ekasana koro do mari tea tapala nogoe? Nalakena a po 
dogo namariana sa animu maga pae narei mamau waia. 

24Go natugu maga, e da pei narogorogoana wia waina a dogo e: nimu koro mari 
narei ki Yehovah eu dapiri. 

25Waina te naata sikai e pe mari naleo sa dip̃a tea p̃ota, Sup̃e e pe wo pasap̃otae 
a: ma waina te naata sikai e pe mari naleo sa dip̃a Yehovah, sei e pe wo maneana 
pavara? Ma ero da dogo parati ki nadaleo ni tamada mau, nalakena e pei 
namasauana ki Yehovah naga ega mari sa ki da. 

26Go piakiki wanogoe Samuel e atum̃aki po doko nasaup̃iaana ki Yehovah go ki 
naatam̃oli maga. 

27Go naatam̃oli ki Sup̃e sikai e umai punusi Eli, po noa ki nia, e naga, Yehovah e 
noa dapala nea, Kinau a dum̃agu maripakasa ki nau paki tea ni nasum̃a ki 
tamam̃a, ragi waina eu doko Ityipt po pei naviti maga nasum̃a ki Faraoh kite? 

28Go kinau a matadoa e ki nawora mamau ni Israel naga ega vei tea viri aginau, 
go naga ega sake paki wede ni naviriana aginau pano, go naga ega tap̃ara ki tea 
ni nap̃o wia, go naga ega suni efod sikai naraegu kite? Go a dua tea ni nasum̃a ki 
tamam̃a navituaana tap̃arakiana maga mamau puti ki Israel natuna maga kite? 

29Ekasana ku midoaki sa ki naviriana aginau, go navituaana aginau, waina a 
pitip̃aki asa nasum̃atokoana aginau; po dodomadagani natum̃a maga p̃arua do 
liu au, po dum̃amu mari mu kuga m̃anopunopu ki tea wia liu ni navituaana maga 
mamau puti ki narei aginau Israel? 

30Nalakena tea wanogoe, Yehovah Sup̃e ni Israel e naga, Kinau a pea noa lomau 
naga tea ni nasum̃a anigo, go tea ni nasum̃a ki tamam̃a, euga wo surata naraegu 
pa pa po du mau du: ma ragi waia Yehovah e naga, Ega toko uvea ki nau; 
nalakena tea maga waina eu dodomadagani au, kinau ma aga wo dodomadagani 
ra, go tea maga waina eu midoaki p̃alo ki nau, nara euga wo pei tea dododaoana. 

31P̃a leo, naaleatia maga euga wo umai, go aga wo daelua narum̃a, go naru ni tea 
ni nasum̃a ki tamam̃a, naga te namariki sikai ega wo da doko nasum̃a anigo doko 
mau. 

32Go p̃a wo leo punusi narogokitesaana ni nasum̃atokoana aginau doko 
nawiaana waina Sup̃e ega wo dua Israel asa: go te namariki sikai ega wo da doko 
nasum̃a anigo doko mau, pa pa po du mau du. 

33Go naatam̃oli anigo waina aga wo da daelua e pa dua ki wede ni naviriana 
aginau, ega wo pei tea mautiana naga namatana eroga m̃odave go naga 
nap̃op̃ona ega rogokitesa: go naworawora mamau puti ni nasum̃a anigo euga wo 
mate ragi ni naveinatureai‐ana adeada. 

34Go tea waia ega wo manigo pei navaivaiana ki tea waina ega wo pakilina ki 
natum̃a naanoai dua, Hofni go Finehas; naaleatia sikai maau eroga wo dua mate. 

35Go aga wo maginau sike tea viri lomau sikai, waina ega wo mari pataka ni tea 
waina e doko nap̃op̃ogu go namidodoana aginau: go aga wo maneana lawo‐ki‐
laketoko nasum̃a waina ega toko mau doko; go nae ega wo surata narae ni tea 
vuvuraikiana aginau pa pa po du mau du. 

36Go ega wo pakilina, naga sara naata waina eu pei tea toropusiana doko nasum̃a 
anigo, euga wo umai po suai natano naraena, raki matele sikai ni silver go matele 
sikai ni bred, go euga wo naga, A pavara ni ko p̃a tua au nawosiana sikai ki tea 
viri maga, naga aga kani te matele sikai ni bred. 

1 Samuel 3 

1Go piakiki wanogoe Samuel e magi Yehovah suasua narae ni Eli. Go naaleatia 
maga wanogoe navasaana ki Yehovah e p̃ia pa: nakikitaana e dika. 

2Go e pakilina naaleatia sikai, ragi waina Eli e one natano tokora aneana, (go 
namatana maga ero atulake pirogorogo naga e marisa leo p̃ia), 

3Go nasulu ki Sup̃e e ko da mate, go Samuel e one natano naga ega maturu, doko 
nasum̃a tapu ki Yehovah, tokora waina areka ki Sup̃e e doko asa; 

4Naga Yehovah e soso Samuel: go e naga, Kinau nea. 

5Go e sava pa punusi Eli, po naga, Kinau nea; nalakena ku soso au. Go e naga, A 
da pioso mau; p̃a moro maturu. Go e pano po moro maturu. 

6Go Yehovah e moro pioso, po naga, Samuel. Go Samuel e duleana po pa punusi 
Eli, po naga, Kinau nea; nalakena ku soso au. Go e pasadara, po naga, A da pioso 
mau natugu; p̃a moro maturu. 

7Go Samuel e ko da atae Yehovah, go navasaana ki Yehovah e ko da pei tea 
maripakasakiana paki nia mau. 

8Go Yehovah e soso Samuel sala ketolu. Go e duleana po pa punusi Eli, po naga, 
Kinau nea; nalakena ku soso au. Go Eli e atae naga Yehovah e soso piakiki 
wanogoe. 

9Nalakena tea wanogoe Eli e noa ki Samuel, e naga, P̃a vano, po maturu: go ega 
wo doko, waina e pe soso ko, naga p̃a wo noa, P̃a vasa, Yehovah; nalakena tea 
suasua anigo e do daki dorogo. Go Samuel e pano po maturu one tokora aneana. 

10Go Yehovah e umai, po lawodu, po moro pioso dapala sala vea, po naga, 
Samuel, Samuel. Go Samuel e naga, P̃a vasa; nalakena tea suasua anigo e do daki 
dorogo. 

11Go Yehovah e noa ki Samuel, e naga, P̃a leo, Aga wo mari navatuna sikai Israel, 
waina ega wo mari nadaliga maga ki sara naata waina euga wo dogo e, euga wo 
kikiia. 

12Doko naaleatia wanogoe aga wo mari dip̃a Eli tea mamau puti waina a pasa 
sua asa nalo ni tea ni nasum̃a aneana, pae naatulakeana pa pa paki nanopuana. 

13Nalakena a noa ki nia asa naga aga wo pasap̃otae tea ni nasum̃a aneana pa pa 
po du mau du, nalo ni namarinaleotageleana waina e atae a, nalakena natuna 
naanoai maga ero dum̃ada mari navasasakiana doko ara, go nae e da dip̃agoro 
ra asa mau. 

14Go nalakena tea wanogoe a pivisa paki tea ni nasum̃a ki Eli, naga 
namarinaleotageleana ni tea ni nasum̃a ki Eli ega wo da pei tea tap̃augoroana 
mau ki naviriana kite navituaana. 

15Go Samuel e maturu one pa pa paki malip̃ogi, po duleana po p̃olagati namata 
maga ni nasum̃a ki Yehovah. Go Samuel e mataku naga ega noakisai Eli 
navunusiana waina e punusi a. 

16Go Eli e soso Samuel umai, po naga, Samuel, natugu. Go e naga, Kinau nea. 

17Go e naga, E pei nasava waina Yehovah e noa ki‐go asa? A pavara ni ko naga p̃a 
ta dasuru ki nia paki nau mau: Sup̃e ega mari dapala nogoe paki‐go, go ega moro 
mari a, ku pe tasuru ki te navatuna paki nau mau ki tea mamau puti waina e noa 
ki‐go asa. 

18Go Samuel e noa ki puti asa, po da dasuru ki te navatuna paki nia mau. Go e 
naga, E pei Yehovah: ega mari tea waina e punusi naga e p̃ia. 

19Go Samuel e atum̃aki, go Yehovah e doko sikoti a doko, po pavaigoro naga te 
navasaana aneana sikai e da dowo paki natano mau. 

20Go Israel mamau, pae Dan pa pa paki Beer‐sheba, eu atae naga Samuel e pei 
tea lawosokiana naga ega vei profeta sikai ki Yehovah. 

21Go Yehovah e moro pakilina Shiloh: nalakena Yehovah e dum̃ana pisei ki nia 
paki Samuel doko Shiloh pae navasaana ki Yehovah. 

1 Samuel 4 

1Go navasaana ki Samuel e umai paki Israel mamau. Go Israel e dave pano dip̃a 
Filistine maga po mari navakalo, go eu sike tap̃aup̃au adeada maga pisari Eben‐
eser: go Filistine maga eu sike tap̃aup̃au adeada maga Afek. 

2Go Filistine maga eu dum̃ada lawo ki da dip̃a Israel: go ragi waina eu sokata ki 
navakalo, Israel e pei tea atugiana narae ni Filistine maga: go eu atugi tea ni 
navakalo maga nagurua wanogoe eu alagoro pei naatam̃oli manu pati. 

3Go ragi waina narei eu rumai paki tokora ni nam̃enakiana, tea matua maga ni 
Israel eu naga, Ekasava Yehovah e atu gida masoso narae ni Filistine maga? Tuga 
viragi areka ni navasasokiana ki Yehovah m̃elu dua ki Shiloh umai paki gida, 
naga ega toko m̃aleoputo kakagida, po mauti gida pa dua ki nam̃elearu ni tea 
kokona ki gida maga. 

4Go narei eu dip̃aki lua paki Shiloh, po piragi areka ni navasasokiana ki Yehovah 
ni taua maga umai, waina e doko namawota ni kerub maga: go Eli natuna dua, 
Hofni go Finehas, ero doko tokora wanogoe sikoti areka ni navasasokiana ki 
Sup̃e. 

5Go ragi waina areka ni navasasokiana ki Yehovah e pakilina tokora ni 
nam̃enakiana, Israel mamau eu darasa ki nararasaana warua, dapala waina 
navanua e sasau. 

6Go ragi waina Filistine maga eu dogo namarip̃araiana ni nararasaana wanogoe, 
eu naga, Namarip̃araiana ni nararasaana warua wanogoe e pei nasava, tokora ni 
nam̃enakiana ki tea ni Heberu maga? Go eu atae naga areka ki Yehovah e umai 
paki tokora ni nam̃enakiana. 

7Go Filistine maga eu mataku, go eu naga, Sup̃e e po umai paki tokora ni 
nam̃enakiana. Go eu naga, Awi! Nalakena tea tapalana e da pakilina sala vea mau. 

8Awi! Sei ega wo pualua gida pa dua ki nam̃elearu ni sup̃e kasua maga wanogoe? 
Tea maga wanogoe eu pei sup̃e maga waina eu atugi tea ni Ityipt maga ki 
naatugiana visarasara maga doko masop̃alo. 

9Kuga kasua, kuga vei naanoai maga, nimu Filistine maga O, naga kuga ta pei 
naviti maga ki tea ni Heberu maga mau, dakiusi waina nara eu pea pei naviti 
animu maga: kuga vei naanoai maga, po piviatu. 

10Go Filistine maga eu piviatu, go Israel eu pei tea atugiana, go eu sava sara naata 
sikasikai paki tap̃aup̃au adeada: go naatugiana e p̃arua sa; go naatam̃oli ni 
navakalo maga ni Israel waina eu mate asa, eu pei manu rualima dolu. 

11Go areka ki Sup̃e e pei tea tapepavakotokiana; go Eli natuna maga, Hofni go 
Finehas, ero pei tea maripunueana. 

12Go naatam̃oli sikai ni Benyamin e sava m̃elu dua ki taua ni naatam̃oli maga ni 
navakalo po umai paki Shiloh naaleatia sikai maau wanogoe, tea suniana aneana 
maga eu pei tea vuap̃oraeana, go natano e doko nap̃auna. 

13Go ragi waina e umai, p̃a leo, Eli e dasake doko malo tasake aneana nadigi ni 
napua po do leogoro: nalakena nap̃op̃ona e duruuru nalo ni areka ki Sup̃e. Go 
ragi waina naatam̃oli wanogoe e umai sua doko natokoana, po dogorogo ki nia, 
natokoana mamau eu dagi. 

14Go ragi waina Eli e dogo nadaleo ni natagiana wanogoe, e naga, Nadaleo ni 
navasap̃araiana wanogoe e pei nasava? Go naatam̃oli wanogoe e mari 
m̃araverave po umai noakisai Eli asa. 

15Go Eli e peani natau rualima loveti tamate latolu; namatana maga ero 
pirogorogo go e marisa leosai. 

16Go naatam̃oli wanogoe e noa ki Eli, e naga, Kinau a pei tea waina a m̃elu dua ki 
taua ni naatam̃oli maga ni navakalo, go masoso a sava dua ki da umai. Go e naga, 
Eu mari dapale sava, natugu? 

17Go tea waina e dape narogorogoana wanogoe umai e pasadara, po naga, Israel 
e sava pa dua ki narae ni Filistine maga, go namateana e p̃arua doko m̃aleoputo 
ni narei, go natum̃a maga, Hofni go Finehas, nara ma ero dua mate, go areka ki 
Sup̃e e pei tea tapepavakotokiana. 

18Go e pakilina, ragi waina e pasa nalo ni areka ki Sup̃e, naga Eli e dowo kitaku 
m̃elu dua ki malo tasake aneana, pisari taleva sikai ni namata‐pua, go nanoana e 
maroe, go e mate: nalakena e po matua, go e madaga. Go e pasap̃otae Israel natau 
rualima pati. 

19Go sulina, nagoroi ki Finehas, e diena, m̃aladigi e pei ragi aneana naga ega 
visola: go ragi waina e dogo narogorogoana wanogoe naga areka ki Sup̃e e pei 
tea tapepavakotokiana, go naga atiana go anawota ero mate, e kolo po pisola; 
nalakena navitinuana ni navisolaana e pa parati ki nia. 

20Go ragi e pei m̃aladigi naga ega mate, go nagoroi maga waina eu lawodu pisari 
a, eu noa ki nia, eu naga, P̃a ta mataku mau; nalakena ku dape piakiki naanoai 
sikai. Ma e da pasadara mau, kite midoa ki nia mau. 

21Go e salagisa ni piakiki wanogoe ki Ikabod, po naga, Nasamasamaana e m̃elu 
dua ki Israel pano: nalakena areka ki Sup̃e e pei tea tapepavakotokiana, go 
nalakena atiana go anawota. 

22Go e naga, Nasamasamaana e m̃elu dua ki Israel pano; nalakena areka ki Sup̃e 
e pei tea tapepavakotokiana. 

1 Samuel 5 

1Go Filistine maga eu dape areka ki Sup̃e, go eu dapetape a pae Eben‐eser umai 
paki Ashdod. 

2Go Filistine maga eu dape areka ki Sup̃e, po dapetape a umai paki nasum̃a ki 
Dakon, go eu lawo ki nia doko pisari Dakon. 

3Go matamai ki nia, malip̃ogi loaloa, ragi waina tea ni Ashdod eu duleana, kuga 
leo, Dakon e dowo dap̃olosiwo natano kivea ni areka ki Yehovah. Go eu dape 
dakati Dakon, po moro lawo ki nia e doko naliana. 

4Go matamai ki nia, malip̃ogi loaloa, ragi waina eu duleana, kuga leo, Dakon e 
dowo dap̃olosiwo natano kivea ni areka ki Yehovah; go nap̃au ni Dakon, go 
nam̃elearuna dua, eu makoto po one nakau tuasila ni namata; ma namalo ni 
Dakon m̃oli e masikina doko. 

5Go tea wanogoe e pei nalakena tea viri maga ki Dakon, go tea maga waina eu 
sili nasum̃a ki Dakon, te sikai kakada e da moro pasi nakau tuasila ni namata ni 
nasum̃a ki Dakon mau doko Ashdod, pa pa paki naaleatia waia. 

6Go nam̃elearu ni Yehovah e madaga doko tea ni Ashdod maga, go e mari sasa ki 
da, po atugi ra ki natoputopuana maga, usuraki Ashdod mamau go kokoi kakana 
maga. 

7Go ragi waina naatam̃oli maga ni Ashdod eu punusi naga e dapala nogoe, eu 
naga, Areka ki Sup̃e ni Israel ega wo da doko sikoti gida mau: nalakena 
nam̃elearuna e madaga doko gida, go doko Dakon, sup̃e anigida. 

8Nalakena tea wanogoe eu pitip̃aki po piragi saisai ki puti ki tea maraki maga ni 
Filistine maga umai punusi ra, po naga, Tuga mari nasava ki areka ki Sup̃e ni 
Israel? Go eu pasadara, po naga, Areka ki Sup̃e ni Israel ega vei tea tapeana pano 
paki Cath. Go eu dape areka ki Sup̃e ni Israel pano paki tokora wanogoe. 

9Go e pakilina, edaku ki waina eu dape a pano, naga nam̃elearu ni Yehovah e dip̃a 
natokoana wanogoe ki nam̃anaunauana warua sa: go e atugi naatam̃oli maga ni 
natokoana wanogoe, tea vusavusa maga go tea matua eu mamau, go 
natoputopuana maga eu pakilina ara. 

10Nalakena tea wanogoe eu dip̃aki areka ki Sup̃e pano paki Ekron. Go e pakilina, 
ragi waina areka ki Sup̃e e do umai paki Ekron, naga tea ni Ekron eu kuapioso, 
po naga, Eu po dape areka ki Sup̃e ni Israel umai naga ega wo atu gida go narei 
anigida. 

11Nalakena tea wanogoe eu pitip̃aki po piragi saisai ki puti ki tea maraki maga 
ni Filistine maga, go eu naga, Kuga tip̃aki lua areka ki Sup̃e ni Israel ega liliu pano 
paki naliana, naga ega ta atu gida mau, go narei anigida: nalakena 
nam̃anaunauana ni namateana e doko usuraki natokoana mamau, nam̃elearu ni 
Sup̃e e madaga p̃arua tokora wanogoe. 

12Go naatam̃oli maga waina eu da mate, nara eu pei tea atugiana ki 
natoputopuana maga: go nakuapiosoana ni natokoana wanogoe e sake paki 
nakoroatelagi pano. 

1 Samuel 6 

1Go areka ki Yehovah e doko navanua ki Filistine maga doko atelagi larua. 

2Go Filistine maga eu pioso raki tea viri maga go tea kikita maga, eu naga, Auga 
mari nasava ki areka ki Yehovah? Kuga noakisai gami takana waina auga wo 
mari a naga auga moro dip̃aki lua e pano paki naliana. 

3Go eu naga, Waina ku pe wo dip̃aki lua areka ki Sup̃e ni Israel pano, e pe wo da 
p̃alo pano mau; kuga tip̃aki lua navituaana ni sogi ega vilake a pano: go ragi 
wanogoe kuga wo pei tea maripauriana, go kuga wo atae nasava pei nalakena 
nam̃elearuna e da pei tea tapeluaana kiamu mau. 

4Go eu naga, Navituaana ni sogi ega vei nasava waina auga lagati dua e asa? Go 
eu naga, Natoputopuana ni kold euga lima, go kusue kirikiri ni kold euga lima, 
pataka ni naveveana ni tea maraki maga ni Filistine maga: nalakena naatugiana 
sikai maau e doko puti mu ma tea maraki animu maga. 

5Nalakena tea wanogoe kuga mari nunu maga ni natoputopuana animu maga, 
go nunu maga ni kusue kirikiri animu maga, waina eu do mari sa sa ki navanua; 
go kuga tua Sup̃e ni Israel nasamasamaana: mase e pe wo mari nam̃elearuna ega 
masalesale paki mu, go paki sup̃e animu maga, go navanua animu. 

6Ekasana nimu ku dum̃amu mari nap̃op̃omu eu kasua, dakiusi waina tea ni Ityipt 
maga ma Faraoh eu dum̃ada mari nap̃op̃oda eu kasua? Ragi waina e mari sua tea 
ni namagaana maga m̃aleoputo kakada, nara eu da suasua naga narei euga vano 
kite? Go eu da pano kite? 

7Nalakena tea wanogoe, kuga atulake po dum̃amu manimu mari kart vau sikai, 
po puati kau waina eu pakasusu ega rua, waina nakau ni nanoa e ko da doko 
nanoada mau, go kuga vausoki kau maga wanogoe doko kart, po piragi lua 
natuda maga pa dua ki da pano: 

8Go kuga tape areka ki Yehovah po doropusi a ega toko kart wanogoe; go bokes 
sikai ega toko pisari nap̃irikiana, waina kuga vai vatu wia maga ni kold asa, 
waina kuga lagati dua e asa ega vei navituaana ni sogi; go kuga tip̃aki lua e ega 
vano. 

9Go kuga vunusi, go waina e pe vano pae napua ni kokoi aneana sake paki Beth‐
shemesh, ragi wanogoe tuga wo atae naga nae e mari nasaana warua wanogoe 
paki gida: ma waina e pe ta mari dapala nogoe mau, go tuga wo atae naga e da 
pei nam̃elearuna mau waina e atu gida; e pei tea waina e dum̃ana pakilina ki 
gida. 

10Go naatam̃oli maga wanogoe eu mari dapala nogoe; go eu puati kau edua 
waina ero pakasusu, po pausoki ra kart wanogoe, po kokoro p̃onoti natuda maga 
esum̃a: 

11Go eu doropusi areka ki Yehovah e doko kart wanogoe, go bokes waina eu pai 
vatu wia maga ni kold, nunu ni kusue kirikiri maga go ni natoputopuana adeada 
maga asa. 

12Go kau maga wanogoe ero pae napua leana pano paki Beth‐shemesh; ero pae 
napua ni elagi pano po do mua pano, go ero da dawasi paki taleva ni matua kite 
taleva ni mawiri mau; go tea maraki maga ni Filistine maga eu dausi ra pano pa 
pa paki kokoi ni Beth‐shemesh. 

13Go tea ni Beth‐shemesh eu dagaukotovi whiit adeada malo matemate ni 
nap̃aloa: go eu sike namatada maga po punusi areka wanogoe, go eu laelaea 
punusi a. 

14Go kart wanogoe e umai paki vanua ki Yoshua, naatam̃oli sikai ni Beth‐
shemesh, po lawodu tokora wanogoe, tokora waina vatu warua sikai e doko asa: 
go eu dap̃orae nakau ni kart wanogoe, po pitua ki kau maga ero pei navituaana 
tap̃arakiana sikai paki Yehovah. 

15Go naworawora ni Levi eu dape lua areka ki Yehovah go bokes waina e pilake 
a, waina vatu wia maga ni kold eu doko asa, po lawo ki da eu doko vatu warua 
wanogoe: go naatam̃oli maga ni Beth‐shemesh eu pitua ki navituaana 
tap̃arakiana go naviriana maga paki Yehovah naaleatia sikai maau wanogoe. 

16Go ragi waina Filistine maga tea maraki lima kakada eu punusi a, eu liliu paki 
Ekron pano naaleatia wanogoe. 

17Go tea maga waia eu pei nunu ni natoputopuana maga ni kold waina Filistine 
maga eu lagati pitua ki da eu pei navituaana ni sogi paki Yehovah; eu magi 
Ashdod pitua ki sikai, eu magi Casa pitua ki sikai, eu magi Ashkelon pitua ki sikai, 
eu magi Cath pitua ki sikai, eu magi Ekron pitua ki sikai; 

18Go kusue kirikiri maga ni kold pataka ni naveveana ni natokoana maga mamau 
puti ki Filistine maga waina eu pei agi tea maraki lima wanogoe, natokoana ni 
p̃aaka maga, go natokoana kirikiri maga ni navanua: go vatu warua wanogoe 
waina eu doropusi areka ki Yehovah e doko asa, e doko pa pa paki naaleatia 
waia, e doko vanua ki Yoshua, naatam̃oli ni Beth‐shemesh. 

19Go e atugi naatam̃oli maga ni Beth‐shemesh, nalakena eu leo punusi areka ki 
Yehovah, e atugi naatam̃oli rualima larua: go narei maga eu susue nalakena 
Yehovah e atugi ra ki namateana warua. 

20Go naatam̃oli maga ni Beth‐shemesh eu naga, Sei e mariatae lawodu narae ni 
Yehovah, Sup̃e tapu waia? Go ega va punusi sei, po m̃elu dua ki gida pano? 

21Go eu dip̃aki lua tea tautauana maga pa punusi naatatoko maga ni Kiriath‐
yearim, eu naga, Filistine maga eu dape areka ki Yehovah umai; nimu kuga siwo 
umai, po piragi a paki kiamu pano. 

1 Samuel 7 

1Go naatam̃oli maga ni Kiriath‐yearim eu rumai, po dape areka ki Yehovah pano, 
eu dape a paki nasum̃a ki Abinadab doko tava, go eu dapugoro natuna Eleasar, 
naga ega vavaigoro areka ki Yehovah. 

2Go e pakilina naga areka wanogoe e doko Kiriath‐yearim ragi varau; e pei natau 
rualima dua; go tea ni nasum̃a ni Israel eu mamau dagi po lalagaarova nalo ni 
Yehovah. 

3Go Samuel e pasa paki tea ni nasum̃a ni Israel mamau puti, po naga, Waina ku 
pe wo maradoa paki Yehovah ki nap̃op̃omu mamau, ma kuga toropusi sup̃e p̃ota 
maga go Ashtaroth, m̃elu dua ki m̃aleoputo kakamu, go kuga lawo ki nap̃op̃omu 
euga toko Yehovah, po maneana suasua ega sikina: go nae ega wo pualua mu 
m̃elu dua ki nam̃elearu ni Filistine maga. 

4Go Israel natuna maga eu doropusi Baal maga go Ashtaroth, po magi Yehovah 
suasua, nae e sikina. 

5Go Samuel e naga, Kuga viragi saisai ki Israel mamau puti paki Mispah, go aga 
wo manimu dapasavasa paki Yehovah. 

6Go eu saisai doko Mispah, go eu pautui noai, po daki nia narae ni Yehovah, po 
pali naaleatia wanogoe, po naga, Tu mari naleo sa dip̃a Yehovah. Go Samuel e 
pasap̃otae Israel natuna maga Mispah. 

7Go ragi waina Filistine maga eu dogo naga Israel natuna maga eu pei tea 
viragisaisaikiana Mispah, tea maraki maga ni Filistine maga eu sake pano dip̃a 
Israel. Go ragi waina Israel natuna maga eu dogo e, eu matau ki Filistine maga. 

8Go Israel natuna maga eu noa ki Samuel, eu naga, P̃a ta maromaro mau ma p̃a 
to maginami pioso paki Yehovah Sup̃e aginami pitip̃atip̃a naga ega mauti gami 
m̃elu dua ki nam̃elearu ni Filistine maga. 

9Go Samuel e puati shiip natuna, tea susu sikai, po pitua ki nia e pei navituaana 
tap̃arakiana mamau paki Yehovah: go Samuel e magi Israel pioso paki Yehovah; 
go Yehovah e pasadara e. 

10Go ragi waina Samuel e doko pitua ki naviriana tap̃arakiana wanogoe, Filistine 
maga eu rumai paki m̃aladigi naga euga mari navakalo dip̃a tea ni Israel maga: 
ma naaleatia wanogoe Yehovah e mari tovae e kati p̃arua, go Filistine maga eu 
pei tea marisakiana asa; go eu pei tea atugiana narae ni tea ni Israel maga. 

11Go naatam̃oli maga ni Israel eu dave m̃elu dua ki Mispah pano, po kopa usi 
Filistine maga, po atugi ra, pa pa paki nadigi ni Beth‐kar. 

12Go Samuel e dape vatu sikai, po lawo ki nia namawota ni Mispah go ni Shen, 
po salagisana ki Eben‐eser, po naga, Yehovah e po do silae gida pa pa paki 
naaleatia waia. 

13Go Filistine maga eu pei tea marimatuakiana, go eu da moro duagoto kokoi ni 
Israel mau: go nam̃elearu ni Yehovah e dip̃a Filistine maga naaleatia maga 
mamau puti ki Samuel. 

14Go natokoana warua maga waina Filistine maga eu dapepavakoto ara ki Israel, 
eu pei tea vitua‐ki‐liliua‐kiana paki Israel, pae Ekron pa pa e liliu Cath; go kokoi 
kakana Israel eu pualua e m̃elu dua ki nam̃elearu ni Filistine maga. Go 
natam̃ateana e doko namawota ni Israel go ni tea ni naworawora ni Amor maga. 

15Go Samuel e pasap̃otae Israel naaleatia maga mamau puti ni namauriana 
aneana. 

16Go e surata pano sara natau usuraki Beth‐el, go Cilcal, go Mispah; go e 
pasap̃otae Israel tokora maga mamau puti wanogoe. 

17Go e moro liliu paki Ramah pano, nalakena nasum̃a aneana e doko tokora 
wanogoe doko; go tokora wanogoe e pasap̃otae Israel asa: go e magi Yehovah 
davagi wede ni naviriana sikai tokora wanogoe. 

1 Samuel 8 

1Go e pakilina, ragi waina Samuel e po pei tea matua, naga e mari natuna naanoai 
maga ero pei tea vasap̃otae maga dap̃au Israel. 

2Go nagisa ni natuna takalapa e pei Yoel; go nagisa ni kerua e pei Abiyah: ero pei 
tea vasap̃otae maga doko Beer‐sheba. 

3Go natuna maga wanogoe ero da surata napua aneana maga mau, ma ero 
dawasi pano dausi nataluaana sa, go ero dape namoriana sili, po p̃elukidoa 
navasap̃otaeana. 

4Go tea matua maga mamau puti ni Israel eu dum̃ada saisai ki da, po umai punusi 
Samuel doko Ramah: 

5Go eu noa ki nia, eu naga, P̃a leo, ku po pei tea matua, go natum̃a maga ero da 
surata napua anigo maga mau: nalakena tea wanogoe p̃a maginami matadoa 
nawota sikai naga ega vasap̃otae gami dakiusi sara nalauna maga mamau puti. 

6Ma Samuel e midoaki sa ki naleo wanogoe, waina eu naga, P̃a tua gami nawota 
sikai naga ega vasap̃otae gami. Go Samuel e dapasavasa paki Yehovah. 

7Go Yehovah e noa ki Samuel, e naga, P̃a rogo parati ki nadaleo ni narei nalo ni 
sara navasaana waina eu noa ki‐go asa: nalakena eu da dip̃adoa ko mau, ma eu 
dip̃adoa au, naga aga ta pei nawota dap̃au ra mau. 

8Dapala sara natomariana maga waina eu mari ra pae naaleatia waina kinau a 
piragi ra sake m̃elu dua ki Ityipt umai, pa pa paki naaleatia waia, waina eu 
doropusi au, po magi sup̃e p̃ota maga suasua, dapala nogoe eu mari a paki‐go. 

9Go nalakena tea wanogoe p̃a rogo parati ki nadaleoda: ma p̃a wo noasokisoki 
paki da, po madeada mari pakasa ki napua ni namariana ki nawota wanogoe 
waina ega wo maramara dap̃au ra. 

10Go Samuel e noasai sara navasaana maga mamau puti ki Yehovah paki narei 
waina eu datagovi a ki nawota sikai. 

11Go e naga, Napua ni namariana ki nawota waina ega wo maramara dap̃au mu 
ega tapala nea: nae ega wo piragi natumu naanoai maga, po maneana dawona ki 
da raki kariot aneana maga, go naga euga vei tea sakesaake horse aneana maga; 
go euga wo sava pea ki kariot aneana maga: 

12Go ega wo dawona ki da euga maneana pei tea maraki ni naatam̃oli manu 
maga, go tea maraki ni naatam̃oli rualima lima maga; go ega wo lawosoki seara 
naga euga sisi natano aneana, go naga euga tagaukotovi nalolovaeana aneana, 
go naga euga mari nalikau aneana maga ni navakalo, go sara naleo ni kariot 
aneana maga. 

13Go ega wo piragi natumu nagoroi maga naga euga vei tea mari naroro lolo 
mataisau maga, go naga euga vei tea mari m̃ata ki navinaga, go tea tao bred. 

14Go ega wo peani vanua animu maga, go roara ni vaine animu maga, go roara 
ni oliva animu maga, tea wia liu kakada maga, po dua tea suasua aneana maga 
ara. 

15Go ega wo peani kekerualima ni sara naleo lawoana animu, go ni roara ni vaine 
animu maga, po dua tasiga aneana maga go tea suasua aneana maga ara. 

16Go ega wo peani tea suasua naanoai animu maga, go tea suasua nagoroi animu 
maga, go tea wialua ni katel animu maga, go ass animu maga, po dua ra 
nawosiana aneana. 

17Ega wo peani kekerualima ni navata ni shiip go ni naninani animu maga: go 
kuga wo pei tea suasua aneana maga. 

18Go naaleatia wanogoe kuga wo kuapioso nalakena nawota animu waina nimu 
kuga wo manimu matadoa e; go Yehovah ega wo da pasadara mu mau naaleatia 
wanogoe. 

19Ma narei eu karai dogo parati ki nadaleo ni Samuel; go eu naga, Ee; ma auga 
wo peani nawota sikai dap̃au gami; 

20Naga kinami ma auga takiusi sara nalauna maga; go naga nawota aginami ega 
vasap̃otae gami, po dave pano pea ki gami, po maginami piviatu. 

21Go Samuel e dogo sara navasaana maga ki narei, po darausi ra nadaliga maga 
ni Yehovah. 

22Go Yehovah e noa ki Samuel, e naga, P̃a rogo parati ki nadaleoda, po madeada 
mari nawota sikai. Go Samuel e noa ki naatam̃oli maga ni Israel, e naga, Kuga 
vano, sara naata sikasikai paki natokoana aneana. 

1 Samuel 9 

1Naatam̃oli sikai ni Benyamin e doko, nagisana Kish, natu ni Abiel, natu ni Seror, 
natu ni Bekorath, natu ni Afiah, natu ni tea ni Benyamin sikai, naatam̃oli 
marimatua ni navakalo. 

2Go e peani natu naanoai sikai, nagisana Saul, e pei natureai leom̃atakiana sikai: 
go naata sikai e da doko m̃aleoputo ni Israel natuna maga mau waina e p̃ia do liu 
sa: napauna maga ero parau do liu naatam̃oli p̃ota maga. 

3Go ass maga ki Kish, tama ni Saul, eu sasap̃o puoli. Go Kish e noa ki natuna Saul, 
e naga, P̃a tuleana, p̃a viragi tea suasua sikai sikoti ko, go koroga vano po laaga 
ass maga wanogoe. 

4Go e surata duaduru navanua ni tava ni Efraim, po surata duaduru navanua ni 
Shalishah, ma ero da pap̃ai ra mau: go ero surata duaduru navanua ni Shaalim, 
ma eu da doko tokora wanogoe mau: go e surata duaduru navanua ni tea ni 
Benyamin, ma ero da pap̃ai ra mau. 

5Ragi waina ero umai doko sua navanua ni Suf, Saul e noa ki tea suasua aneana 
waina e sikoti a, e naga, Toroga liliu; mase tamagu e pe ta moro midoaki ass maga 
mau, ma e pe midoaki p̃arua ki gida. 

6Go e noa ki nia, e naga, P̃a leo, naatam̃oli sikai ki Sup̃e e doko natokoana waia, 
go nae e pei naatam̃oli waina eu do dodomadagani a; sara navasaana maga 
waina nae e do pasa asa eu do pakilina lomau: toroga va punusi a; alagoro e pe 
mariatae noakisai gida nalo ni nasurataana anigida waina toro do surata asa. 

7Go Saul e noa ki tea suasua aneana, e naga, Ma p̃a leo, waina toro pe vano go 
toroga wo dape nasava pano po dua naatam̃oli wanogoe asa? Nalakena nala 
maga ni bred anigida eu p̃alo, go te navituam̃olikiana sikai e da doko waina 
toroga tape a pano dua naatam̃oli wanogoe ki Sup̃e asa: toro peani nasava? 

8Go tea suasua wanogoe e moro pasadara Saul, po naga, P̃a leo, a peani 
namagovai kevati ni shekel sikai ni silver e doko nam̃elearugu: tea wanogoe aga 
wo dua naatam̃oli ki Sup̃e asa, naga ega noakisai gida napua anigida. 

9(Sala vea doko Israel, ragi waina naata sikai e pe vano naga ega vusuusu paki 
Sup̃e, e pasa dapala nea, Kuga umai go tuga va punusi tea kikita: nalakena tea 
waina e po pei tea sosoana ki profeta ragi waia, sala vea e pei tea sosoana ki tea 
kikita.) 

10Go Saul e noa ki tea suasua aneana, e naga, Ku pasa p̃ia; p̃a umai, toroga vano. 
Go ero pano paki natokoana waina naatam̃oli ki Sup̃e wanogoe e doko asa. 

11Ragi waina ero do sake pae tava sula paki natokoana wanogoe, ero pap̃ai 
naatara seara eu dave pano naga euga vautui noai, go ero noa ki da, ero naga, 
Tea kikita e doko nea kite? 

12Go eu pasadara ra, po naga, E doko; p̃a leo, e do pea ki‐go: koroga mari 
m̃araverave, nalakena e po umai paki natokoana masoso; go narei eu do mari 
naviriana sikai masoso tokora vakilagi: 

13Ragi waina koroga wo sili sua paki natokoana, ragi wanogoe koroga wo 
m̃araverave pap̃ai a, pea ki naga ega wo sake paki tokora vakilagi wanogoe naga 
ega kanikani: nalakena narei euga wo da ganikani mau pa pa ega wo umai doko 
sua, nalakena nae ega wo pasa m̃ata ki naviriana wanogoe; go ragi wanogoe tea 
maga waina eu po pei tea vitautauana umai, euga wo edaku ganikani. Nalakena 
tea wanogoe koroga sake pano; go koroga wo m̃araverave pap̃ai a. 

14Go ero sake paki natokoana wanogoe pano; go ragi waina ero do sili paki 
natokoana, kuga leo, Samuel e do dave umai pae kivea ki da naga ega sake paki 
tokora vakilagi pano. 

15Ma naaleatia vea, pea ki naaleatia waina Saul e umai, Yehovah e pasa paki 
Samuel, 

16go e naga, Matamai aura sikai maau waia, aga wo dip̃aki lua naatam̃oli sikai ni 
navanua ni Benyamin paloti punusi ko, go p̃a vuvurai ki nia ega vei tea maraki 
sikai dap̃au narei aginau Israel, go nae ega wo mautipauri narei aginau m̃elu dua 
ki nam̃elearu ni Filistine maga: nalakena a po leo punusi narei aginau, 
nakuapiosoana adeada e po umai paki nau. 

17Go ragi waina Samuel e punusi Saul, Yehovah e noa ki nia, e naga, P̃a vunusi 
naatam̃oli waina a noa ki‐go asa! E pei nae waina ega wo peani navei‐nawotaana 
dap̃au narei aginau. 

18Go Saul e umai paki m̃aladigi ki Samuel doko namata‐pua, po naga, P̃a noa ki 
nau, a pavara ni ko, tokora waina nasum̃a ki tea kikita e doko asa. 

19Go Samuel e pasadara Saul, po naga, Kinau a pei tea kikita wanogoe; p̃a sake 
pea ki nau pano paki tokora vakilagi, nalakena masoso koroga wo ganikani sikoti 
au: go malip̃ogi matamai p̃a wo moro pano, go aga wo noakisai ko sara naleo 
waina e doko nap̃op̃om̃a. 

20Go nalo ni ass anigo maga waina eu sasap̃o puoli nanoasa waina, p̃a ta moro 
midoaki da mau; nalakena eu po pei tea vap̃aiana. Go sara naleo masauniana 
doko Israel euga vei agi sei? E da pei tea anigo kite, go agi tea maga mamau puti 
ni nasum̃a ki tamam̃a? 

21Go Saul e pasadara, po naga, Kinau a da pei tea ni Benyamin, tea sikai ni tea 
kiki sa ni nalauna maga ni Israel kite? Go namatarau aginau e da pei tea kiki sa 

ni sara namatarau maga ni naworawora ni Benyamin mau kite? Go nalakena 
nasava ku do pasa dapalana paki nau? 

22Go Samuel e piragi soki Saul go tea suasua aneana, po piragi ra paki em̃ago ni 
nam̃enakiana, go e mari ra ero dasake malo tasake warua liu m̃aleoputo ni tea 
maga waina eu pei tea vitautauana umai, eu alagoro pei naatam̃oli rualima dolu. 

23Go Samuel e noa ki tea marim̃ataki navinaga, e naga, P̃a tape matele wanogoe 
umai waina a dua ko asa, go waina a noa ki‐go nalo kakana, P̃a maginau mauti a. 

24Go tea marim̃ataki navinaga e dape dakati namao ni nalo tuavati, go tea waina 
e doko asa, po doropusi a doko narae ni Saul. Go Samuel e naga, P̃a vunusi tea 
waina e pei tea mautiana doko! P̃a toropusi a ega toko naraem̃a po ganikani; 
nalakena e po manigo pei tea mautiana pa pa paki ragi tatutakiana, nalakena 
kinau a naga, A po pitautau narei umai. Go Saul e ganikani sikoti Samuel 
naaleatia wanogoe. 

25Go ragi waina eu pae tokora vakilagi wanogoe siwo umai paki natokoana, e 
pusum̃aki sikoti Saul nam̃asua ni nasum̃a. 

26Go matamai ki nia malip̃ogi loaloa, Samuel e pioso paki Saul doko nam̃asua ni 
nasum̃a, po naga, P̃a tuleana naga a mariatae dip̃aki lua ko pae napua anigo pano. 
Go Saul e duleana, go ero dua dave pano, nara ma Samuel, paki katama. 

27Go ragi waina eu do siwo pano namatap̃ago ni natokoana, Samuel e noa ki Saul, 
e naga, P̃a noa ki tea suasua naga nae ega vea pea ki gida pano, (go e pea pano), 
ma p̃a tu dorogo ragi waia, naga aga mari ko p̃a wo dogo navasaana ki Sup̃e. 

1 Samuel 10 

1Go Samuel e dape lasa ni naroro lolo, po daki nia paki nap̃auna, po dum̃ili a, po 
naga, E da pei naga Yehovah e po puvurai ki‐go naga p̃a vei tea maraki dap̃au tea 
veaniana aneana kite? 

2Ragi waina p̃a wo doropusi au masoso po pano, p̃a wo pap̃ai naatam̃oli dua 
pisari matigo ni Rahel, kokoi ni Benyamin doko Selsah; go nara eroga wo noa ki‐
go, naga, Ass maga waina ku pano po laaga ara, eu po pei tea vap̃aiana: go p̃a leo, 
tamam̃a e da moro midoaki ass maga wanogoe mau, ma e do midoaki parati ki 
mu, go e naga, Aga wo mari nasava nalo ni natugu? 

3Go p̃a wo moro pae tokora wanogoe pano, pa pa p̃a wo pakilina nalake ni oak 
ni Tabor, go tokora wanogoe naatam̃oli dolu euga wo sua ko asa waina eu do 
sake pa punusi Sup̃e Beth‐el, sikai e dapetape naninani natuna dolu, go kerua e 
dapetape bred dolu, go ketolu e dapetape nawili sikai ni waine: 

4Go euga wo pasa dodomi ko, po dua ko bred ega rua; waina p̃a wo dape ra ki 
nam̃elearuda. 

5Go edaku ki nia, p̃a wo pakilina tava ki Sup̃e, tokora waina nasum̃a ki naatam̃oli 
ni navakalo ni Filistine maga e doko asa: go ega wo pakilina, ragi waina p̃a wo 
umai paki m̃aladigi ki natokoana, naga p̃a wo sua taua ni profeta maga waina eu 
do pae tokora vakilagi siwo umai pilake salteri, go timbrel, go lokore, go harp, 
waina eu do pea ki da umai; go euga wo do peanoasai: 

6Go Naata ni Yehovah ega wo puvua umai doko ako, go kuga wo mamau 
peanoasai, go p̃a wo pei tea maridoaana po pei naatam̃oli vanop̃ota sikai. 

7Go ega toko, ragi waina navaivaiana maga wanogoe euga wo pakilina ki‐go, 
naga p̃a wo mari tea waina nam̃elearum̃a ega vap̃ai a naga ega mari a; nalakena 
Sup̃e e do sikoti ko. 

8Go p̃a wo siwo pea ki nau paki Cilcal pano; go p̃a leo, aga wo paloti punusi ko, 
naga aga vitua ki navituaana tap̃arakiana maga, go naga aga viri naviriana maga 
ni navituaana maga ni natam̃ateana: p̃a wo doko naaleatia larua, pa pa aga wo 
paloti punusi ko, po pisei ki‐go ki tea waina p̃a wo mari a. 

9Go e dapala nogoe, ragi waina e atutaku naga ega va dua ki Samuel pano, naga 
Sup̃e e dua e p̃op̃o vanop̃ota sikai: go navaivaiana maga mamau puti wanogoe 
eu pakilina naaleatia wanogoe. 

10Go ragi waina eu rumai paki tava wanogoe, kuga leo, taua sikai ni profeta maga 
eu sua e; go Naata ni Sup̃e e puvua umai doko asa, go eu mamau peanoasai. 

11Go e pakilina, ragi waina tea maga mamau puti waina eu atae e sala vea eu 
punusi naga e sikoti profeta maga eu mamau peanoasai, ragi wanogoe narei eu 
dum̃ada noa ki da, eu naga, Nasava waia waina e pakilina ki natu ni Kish? Saul 
nae ma e pei profeta sikai kite? 

12Go tea sikai ni tokora wanogoe e pasadara, po naga, Go sei e pei tamada? 
Nalakena tea wanogoe e po pei naluluakia sikai, Saul nae ma e pei profeta sikai 
kite? 

13Go ragi waina e makoto ki naveanoasaiana, e umai paki tokora vakilagi. 

14Go Saul aloana e noa ki nia, go ki tea suasua aneana, e naga, Koro paki esava? 
Go e naga, Aro pano po laaga ass maga: go ragi waina aro punusi naga eu da pei 
tea vap̃aiana mau, aro pa punusi Samuel. 

15Go Saul aloana e naga, P̃a noakisai au, a pavara ni ko, tea waina Samuel e noa 
ki mu asa. 

16Go Saul e noa ki aloana, e naga, E noakisai gami naga ass maga eu pei tea 
vap̃aiana. Ma nalo ni naleo ni namarakiana waina Samuel e pasa asa, e da 
noakisai a asa mau. 

17Go Samuel e soso saisai ki narei pa punusi Yehovah Mispah; 

18Go e noa ki Israel natuna maga, e naga, Yehovah Sup̃e ni Israel e pasa dapala 
nea, e naga, Kinau a piragi lua Israel m̃elu dua ki Ityipt sake umai, go a pualua 
mu m̃elu dua ki nam̃elearu ni tea ni Ityipt maga, go m̃elu dua ki nam̃elearu ni 
namarakiana maga mamau puti waina eu diesoki mu: 

19Ma naaleatia waia, nimu ku po dip̃adoa Sup̃e animu waina e dum̃ana pualua 
mu m̃elu dua ki sara namarisaki‐mu‐ana go narogokitesaana animu maga; go ku 
po noa ki nia, ku naga, Ee, ma p̃a sike nawota sikai dap̃au gami. Go nalakena tea 
wanogoe kuga tum̃amu lawo ki mu narae ni Yehovah, pae naworawora animu 
maga, go pae manu animu maga. 

20Go Samuel e piragi naworawora maga mamau puti ni Israel umai paki 
m̃aladigi, go naworawora ni Benyamin e pei tea vuatiluaana. 

21Go e piragi naworawora ni Benyamin umai paki m̃aladigi pae namatarau 
adeada maga, go namatarau ni tea ni Matri eu pei tea vuatiluaana: go Saul natu 
ni Kish e pei tea vuatiluaana; ma ragi waina eu laaga asa, e mari sa pei tea 
vap̃aiana mau. 

22Nalakena tea wanogoe eu moro pusuusu paki Yehovah asa, po naga, Naatam̃oli 
sikai e ko puoli kite? Go Yehovah e pasadara, po naga, Kuga leo, e dum̃ana dasuru 
ki nia m̃aleoputo ni sara naleo. 

23Go eu sava pano po piragi a umai; go ragi waina e lawodu m̃aleoputo ni narei, 
napauna maga ero parau do liu naatam̃oli p̃ota maga. 

24Go Samuel e noa ki narei mamau, e naga, Ku punusi tea waina Yehovah e 
matadoa e kite? Tea takiusi a m̃aleoputo ni narei mamau e da doko mau. Go narei 
mamau eu darasa, po naga, Sup̃e p̃a mauti nawota. 

25Ragi wanogoe Samuel e noa ki narei napua ni natomariana ni namarakiana, go 
e midiri a tusi sikai, po doropusi a e doko narae ni Yehovah. Go Samuel e dip̃aki 
lua narei mamau puti eu pano, sara naata sikasikai paki nasum̃a adeada. 

26Go Saul e moro paki nasum̃a aneana Cibeah; nara ma taua ni naatam̃oli maga 
waina Sup̃e e kisidogo nap̃op̃oda, eu mamau. 

27Ma tea p̃arop̃aro maga seara eu naga, Naatam̃oli waia ega wo mauti gida 
dapale sava? Go eu midoakidao asa, po da maneana dape te navituaana sikai 
umai mau. Ma nae e punuta doko. 

1 Samuel 11 

1Go Nahash naatam̃oli sikai ni Ammon e sake umai, po m̃enakigoro Yabesh‐
cilead: go naatam̃oli maga ni Yabesh eu noa ki Nahash, eu naga, P̃a mari 
navasasokiana sikai paki gami, go auga wo manigo suasua. 

2Go Nahash naatam̃oli ni Ammon e noa ki da, e naga, Naleo sikai maau e doko 
waina ku pe mari a, a pe mari navasasokiana sikai paki mu, namatamu maga ni 
matua euga mamau p̃uti pei tea asiriluaana; go aga wo pitua ki nia ega vei tea 
waina Israel mamau eu pe vei tea dododaoana asa. 

3Go tea matua maga ni Yabesh eu noa ki nia, eu naga, P̃a tua gami naaleatia larua, 
naga au mariatae dip̃aki lua tea tautauana maga pano paki kokoi maga mamau 
puti ni Israel: go naata waina ega mauti gami e pe tika, au pe wo paloti punusi 
ko. 

4Go tea tautauana maga eu rumai paki Cibeah ki Saul, po pasa navasaana maga 
wanogoe nadaliga maga ni narei: go narei mamau eu sike nadaleoda po dagi. 

5Go kuga leo, Saul e pae vanua umai, e dausi oks maga; go Saul e naga, Nasava e 
mari narei eu dagi? Go eu noa ki nia navasaana maga ki naatam̃oli maga ni 
Yabesh. 

6Go Naata ni Sup̃e e puvua umai doko Saul ragi waina e dogo navasaana maga 
wanogoe, go namaetoana aneana e pavaga p̃arua. 

7Go e puati oks ero dua po dae kotokotovi ra, po dip̃aki lua ra pano usuraki kokoi 
maga mamau puti ni Israel pae nam̃elearu ni tea tautauana maga, po naga, Naata 
waina e pe ta m̃elu umai dausi Saul go Samuel mau, ega vei tea mariana ega 
tapala nogoe paki oks aneana maga. Go namatauki‐Sup̃eana e dowo narei, go eu 
dave umai dapala naatam̃oli sikai maau. 

8Go e peve saisai ki da Besek; go Israel natuna maga eu pei naatam̃oli manu 
p̃onotia dolu, go naatam̃oli maga ni Yudah eu pei tivilia dolu. 

9Go eu noa ki tea tautauana maga waina eu rumai, eu naga, Kuga vasa dapala 
waia paki naatam̃oli maga ni Yabesh‐cilead, po naga, Matamai ragi waina elo ega 
susui, kuga veani namautipauriana. Go tea tautauana maga eu rumai po noakisai 
naatam̃oli maga ni Yabesh asa; go eu laelaea. 

10Nalakena tea wanogoe naatam̃oli maga ni Yabesh eu naga, Matamai auga wo 
paloti punusi mu, go kuga mari paki gami ega tapala tea mamau puti waina ku 
midoaki nia naga e p̃ia. 

11Go e dapala nogoe matamai ki nia naga Saul e dap̃otawotae narei eu pei taua 
dolu; go eu rumai paki m̃aleoputo ni tokora ni nam̃enakiana ragi ni 
navavaigoroana ni malip̃ogi, po atugi tea ni Ammon maga pa pa paki aleati 
matua: go e pakilina naga tea maga waina eu ko mauri eu pei tea 
taperaverakiana, dapala waina naata sikai e mari sa moro sikoti naata sikai. 

12Go narei eu noa ki Samuel, eu naga, Naatam̃oli sei waina e naga, Saul ega wo 
maramara dap̃au gida? P̃a viragi naatam̃oli maga wanogoe umai, naga tuga 
maripunue ra. 

13Go Saul e naga, Te naata sikai ega wo da pei tea maripunueana naaleatia waia 
mau: nalakena masoso Yehovah e po mari namautipauriana Israel. 

14Go Samuel e noa ki narei, e naga, Kuga umai, go tuga vaki Cilcal pano, po moro 
mari pau ki namarakiana tokora wanogoe. 

15Go narei mamau eu pano puti paki Cilcal; go tokora wanogoe eu mari Saul e 
pei nawota narae ni Yehovah doko Cilcal; go eu mari naviriana maga ni 
navituaana maga ni natam̃ateana narae ni Yehovah; go tokora wanogoe Saul go 
naatam̃oli maga mamau puti ni Israel eu laelaea p̃arua asa. 

1 Samuel 12 

1Go Samuel e noa ki Israel mamau, e naga, Kuga leo, a po dogo parati ki 
nadaleomu ki sara navasaana waina ku noa ki nau asa, go a po manimu mari 
nawota sikai dap̃au mu. 

2Go kuga leo, nawota wanogoe e do surata naraemu: go kinau a po pei tea matua 
po kapuara; go kuga leo, natugu naanoai maga ero sikoti mu doko: go a surata 
pea ki mu pae ragi ni navei‐natureai‐ana aginau pa pa paki naaleatia waia. 

3Kinau nea: kuga noasokisoki dip̃a au narae ni Yehovah, go narae ni tea 
vuvuraikiana aneana: oks ki sei a po puati a? Kite ass ki sei a po puati a? A po 
mari dagele paki sei? Kite sei a po diesoki a? Kite a po dape namoriana sili sikai 
pae nam̃elearu ni sei naga namatagu ega kesa asa? Go aga wo pitua ki liliua ki 
nia paki mu. 

4Go eu naga, Ku da mari dagele paki gami mau, kite diesoki gami, go ku da dape 
te navatuna pae nam̃elearu ni te naata mau. 

5Go e noa ki da, e naga, Yehovah e pei tea noasokisoki dip̃a mu, go tea 
vuvuraikiana aneana naaleatia waia, naga ku da pap̃ai te navatuna doko 
nam̃elearugu mau. Go eu naga, Nae e pei tea noasokisoki. 

6Go Samuel e noa ki narei, e naga, E pei Yehovah waina e dawona ki Moses go 
Aaron, go waina e piragi lua tamamu maga m̃elu dua ki navanua ni Ityipt umai. 

7Nalakena tea wanogoe kuga tu dorogo, naga aga manimu mari navululuana 
narae ni Yehovah nalo ni namariana leana maga ki Yehovah, waina e manimu 
ma tamamu maga mari ra. 

8Ragi waina Yakob e umai paki Ityipt, go tamamu maga eu pioso paki Yehovah, 
ragi wanogoe Yehovah e dip̃aki lua Moses go Aaron waina ero piragi lua tamamu 
maga m̃elu dua ki Ityipt umai, po mari ra eu doko tokora waia doko. 

9Ma eu malio ki Yehovah Sup̃e adeada, go nae e sori ra paki nam̃elearu ni Sisera, 
tea maraki taua ni naatam̃oli navakalo ki Hasor, go paki nam̃elearu ni Filistine 
maga, go paki nam̃elearu ni nawota ni Moab, go eu mari navakalo dip̃a ra. 

10Go eu pioso paki Yehovah, po naga, Au mari naleo sa, nalakena au doropusi 
Yehovah po magi Baal maga go Ashtaroth suasua: ma ragi waia p̃a vualua gami 
m̃elu dua ki nam̃elearu ni tea kokona ki gami maga, go auga wo manigo suasua. 

11Go Yehovah e dip̃aki lua Yerubbaal, go Bedan, go Yefthah, go Samuel, po pualua 
mu m̃elu dua ki nam̃elearu ni tea kokona ki mu maga daliviri, go ku doko p̃ia 
doko. 

12Go ragi waina ku punusi naga Nahash, nawota ni Ammon natuna maga, e umai 
dip̃a mu, ku noa ki nau, ku naga, Ee, ma nawota sikai ega wo maramara dap̃au 
gami: ragi waina Yehovah Sup̃e animu e pei nawota animu. 

13Nalakena tea wanogoe kuga leo, po punusi nawota waina nimu ku matadoa e, 
go waina ku datago asa: go kuga leo, Yehovah e po lawo ki nawota sikai dap̃au 
mu. 

14Waina ku pe matau ki Yehovah po maneana suasua, po dogo parati ki 
nadaleona, po da mari p̃auluulu paki natip̃akiana ki Yehovah mau, go waina 
nimu ma nawota waina ega maramara dap̃au mu, ku pe rausi Yehovah Sup̃e 
animu, e pe wia: 

15Ma waina ku pe ta dogo parati ki nadaleo ni Yehovah mau, go waina ku pe mari 
p̃auluulu paki natip̃akiana ki Yehovah, ragi wanogoe nam̃elearu ni Yehovah ega 
wo dip̃a mu, dakiusi waina e pea dip̃a tamamu maga. 

16Nalakena tea wanogoe kuga tu dorogo po punusi naleo warua waia waina 
Yehovah ega wo mari a naraemu. 

17Masoso e da pei naaleatia ni natagaukotoviana ni whiit kite? Aga wo pioso paki 
Yehovah naga ega tip̃aki lua tovae go usa umai; go kuga wo punusi po atae naga 
nasigisigileoana animu e p̃arua, waina ku mari a narae ni Yehovah, waina ku 
dum̃amu manimu datago nawota sikai. 

18Nalakena tea wanogoe Samuel e pioso paki Yehovah; go naaleatia wanogoe 
Yehovah e dip̃aki lua tovae go usa umai: go narei mamau eu matau ki p̃arua ki 
Yehovah go Samuel. 

19Go narei mamau eu noa ki Samuel, eu naga, P̃a magi tea suasua anigo maga 
dapasavasa paki Yehovah Sup̃e anigo, naga auga ta mate mau: nalakena au po 
sokari namarinaleosaana aginami maga mamau puti ki tea sa waia, waina au 
dum̃agami maginami datago nawota sikai. 

20Go Samuel e noa ki narei, e naga, Kuga ta mataku mau: lomau ku po mari tea 
sa mamau waia: ma kuga ta dawasi m̃elu dua ki narausi‐Yehovah‐ana mau, ma 
kuga magi Yehovah suasua ki nap̃op̃omu mamau; 

21Go kuga ta dawasi mau: nalakena ku pe wo dausi naleo p̃alo maga waina eu 
marisa silae mu kite pualua mu mau, nalakena eu pei naleo p̃alo maga. 

22Go nalakena nagisana warua Yehovah ega wo da doropusi narei aneana mau: 
nalakena e pei tea midoaki‐m̃ata‐kiana ki Yehovah naga ega mari mu kuga vei 
narei aneana sikai. 

23Go ega madu uvea ki nau naga aga mari naleo sa paki Yehovah, waina a pe ta 
moro manimu dapasavasa mau: ma aga wo pasa pisei ki mu napua waina e p̃ia 
go e leana. 

24Ma kuga matau ki Yehovah, po maneana suasua lomau ki nap̃op̃omu mamau: 
go kuga midoakiusiusi tea warua maga waia waina e manimu mari ra. 

25Ma waina ku pe wo doko nasigisigileoana doko, go ku pe wo pei tea 
maripuolikiana, nimu ma nawota animu kuga mamau. 

1 Samuel 13 

1Saul e pei tea ni natau rualima dolu ragi waina e atulake po maramara dap̃au 
Israel; go e maramara natau ero dua. 

2Go Saul e dum̃ana maneana matadoa naatam̃oli manu dolu ni Israel; go 
naatam̃oli manu dua kakada eu sikoti Saul doko Mikmash go doko tava ni Beth‐
el, go naatam̃oli manu sikai kakada eu sikoti Yonathan doko Cibeah ni Benyamin: 
go namagovai ni naatam̃oli waina eu doko, e dip̃aki lua ra sara naata sikasikai 
paki tap̃aup̃au adeada. 

3Go Yonathan e atugi naatam̃oli maga ni navakalo ni Filistine maga waina eu 
doko Ceba, go Filistine maga eu dogo e. Go Saul e sui paiga usuraki navanua 
mamau, po naga, Heberu maga euga rogo e. 

4Go Israel mamau eu dogo naga Saul e atugi naatam̃oli maga ni navakalo ni 
Filistine maga, go naga Filistine maga eu mamarago ki Israel. Go narei eu pei tea 
viragi‐saisai‐kiana dausi Saul paki Cilcal. 

5Go Filistine maga eu dum̃ada saisai ki da naga euga mari navakalo paki Israel, 
kariot adeada maga eu pei tivilia dolu, go naatam̃oli maga waina eu sakesaake 
horse eu pei manu latesa, go narei maga eu dapala naworaone waina e doko 
nadigi ni natasi nalo ni nalaapaana: go eu sake umai, po lawo ki tap̃aup̃au adeada 
maga Mikmash, taleva ni elo sake ni Beth‐aven. 

6Ragi waina naatam̃oli maga ni Israel eu punusi naga eu doko nap̃alaasa sikai, 
(nalakena narei eu pei tea riesokiana), ragi wanogoe narei eu dum̃ada dasuru ki 
da doko valea maga, go doko namalasi wono, go doko vatu maga, go doko tokora 
ni navavaigoroana, go doko m̃oru maga. 

7Go tea ni Heberu seara eu duagoto Yordan pano sua paki navanua ni Cad go 
Cilead; ma Saul nae e ko doko Cilcal doko, go narei mamau eu dausi a po duruuru 
pano. 

8Go e doko tokora wanogoe doko naaleatia larua, dapala waina Samuel e datuta 
ki nia asa: ma Samuel e da umai paki Cilcal mau; go narei eu doropusi a po 
daperavera. 

9Go Saul e naga, Kuga tape navituaana tap̃arakiana umai dua au asa, go 
navituaana maga ni natam̃ateana. Go e pitua ki navituaana tap̃arakiana 
wanogoe. 

10Go e pakilina, ragi waina e po pitua ki sua navituaana tap̃arakiana, naga kuga 
leo, Samuel e pakilina; go Saul e dave pano po sua e, naga ega vasa dodomi a. 

11Go Samuel e naga, Ku po mari nasava? Go Saul e naga, A punusi naga narei eu 
doropusi au po daperavera, go naga nigo ku da umai mau ragi tatutakiana, go 
naga Filistine maga eu dum̃ada saisai ki da Mikmash; 

12Go nalakena tea wanogoe a naga, Ragi waia Filistine maga euga wo siwo umai 
dip̃a au paki Cilcal, go a ko da datago nasaup̃iaana ki Yehovah mau: nalakena tea 
wanogoe a dum̃agu mari kasua ki nau, po pitua ki navituaana tap̃arakiana. 

13Go Samuel e noa ki Saul, e naga, Ku po mari manumatavusa: ku da pavaigoro 
natip̃akiana ki Yehovah Sup̃e anigo mau waina e dip̃aki‐go asa: go nae e naga ega 
lawosoki namarakiana anigo doko Israel pa pa pa. 

14Ma ragi waia namarakiana anigo ega wo da moro doko mau: Yehovah e 
dum̃ana laaga naatam̃oli sikai pataka ni nap̃op̃ona, go Yehovah e po dawona ki 
nia naga ega vei tea maraki dap̃au narei aneana, nalakena nigo ku da pavaigoro 
tea waina Yehovah e dip̃aki‐go asa. 

15Go Samuel e duleana, po sake pae Cilcal pano paki Cibeah ni Benyamin. Go Saul 
e peve naatam̃oli maga waina eu sikoti doko, eu alagoro pei naatam̃oli p̃onotia 
latesa. 

16Go Saul ma natuna Yonathan, go naatam̃oli maga waina eu sikoti ra doko, eu 
m̃enaki doko Ceba ni Benyamin: ma Filistine maga eu m̃enaki doko Mikmash. 

17Go tea marisaki maga eu m̃elu dua ki tokora ni nam̃enakiana ki Filistine maga 
umai, eu pei taua dolu asa: go taua sikai e dawasi paki napua pae Ofrah, paki 
navanua ni Shual: 

18Go taua kerua e dawasi pae napua waina e paki Beth‐horon: go taua ketolu e 
dawasi paki napua ni kokoi waina e leo siwo paki malo matemate ni Seboim paki 
masop̃alo. 

19Go tea vei mataisau sikai ni airon e da doko navanua ni Israel mau: nalakena 
Filistine maga eu naga, Mase tea ni Heberu eu pe tum̃ada madeada mari lova go 
naio: 

20Ma tea ni Israel eu mamau puti pano punusi Filistine maga naga sara naata 
sikasikai ega vakali tea sisi natano aneana, go tea tovae natano aneana, go karau 
aneana, go tea tae natano aneana; 

21Ma eu peani tea vavakali sikai raki tea tae natano, go raki tea tovae natano, go 
raki fork, go raki karau; go naga euga vakali tip̃a. 

22Go nalakena tea wanogoe e pakilina naaleatia ni navakalo naga te lova sikai 
kite te naio sikai e da doko nam̃elearu ni te sikai ni narei mau, waina eu sikoti 
Saul go Yonathan: ma eu doko nam̃elearu ni Saul go ni natuna Yonathan. 

23Go naatam̃oli maga ni navakalo ni Filistine maga eu dave pano paki nawosaia 
ni Mikmash. 

1 Samuel 14 

1Go e pakilina doko naaleatia sikai naga Yonathan, natu ni Saul, e noa ki natureai 
waina e do dape nalikau aneana maga, e naga, P̃a umai, toroga duagoto pano 
paki tap̃aup̃au ki naatam̃oli maga ni navakalo ni Filistine maga, waina eu doko 
taleva kerua. Ma e da noa ki tamana asa mau. 

2Go Saul e doko namatap̃ago mau ni Cibeah doko melu ni nakau pomekranet 
waina e doko Mikron: go naatam̃oli maga waina eu sikoti a doko eu alagoro pei 
p̃onotia latesa; 

3Go Ahiyah, natu ni Ahitub, tai ni Ikabod, natu ni Finehas, natu ni Eli, tea viri ki 
Yehovah doko Shiloh waina e pilake efod sikai. Go narei eu da atae mau naga 
Yonathan e pano sua. 

4Go namawota ni napatira dua, doko nawosaia waina Yonathan e laaga naga ega 
vae asa pano paki tap̃aup̃au ki naatam̃oli maga ni navakalo ni Filistine maga, 
vatu sikai e doko taleva sikai, go vatu sikai e doko taleva kerua: go nagisa ni sikai 
e pei Boses, go nagisa ni kerua e pei Seneh. 

5Napatira sikai e duleana taleva ni north kivea ni Mikmash, go kerua e duleana 
taleva ni sauth kivea ni Ceba. 

6Go Yonathan e noa ki natureai waina e do dape nalikau aneana maga, e naga, P̃a 
umai go toroga tuagoto pano paki tap̃aup̃au ki tea maga wanogoe waina eu da 
pei tea tovadaviviana mau: e pe wo doko naga Yehovah ega wo manigida 
p̃osiwosi: nalakena Yehovah e da gona ki nalaapaana kite ki navisaana naga ega 
mauti ra. 

7Go tea to dape nalikau aneana maga e noa ki nia, e naga, P̃a mari sara naleo 
waina e doko nap̃op̃om̃a: p̃a tum̃am̃a doa ko, p̃a leo, kinau a sikoti ko doko 
pataka ni nap̃op̃om̃a. 

8Go Yonathan e naga, P̃a leo, toroga tuagoto pa punusi naatam̃oli maga wanogoe, 
po dokolina ki da. 

9Waina eu pe noa ki gida, eu pe naga, Koroga tu dorogo pa pa auga va punusi 
mu; ragi wanogoe toroga wo du dorogo tokora waina toro doko asa, go toroga 
wo da sake pa punusi ra mau. 

10Ma waina eu pe noa ki gida, eu pe naga, Koroga sake umai punusi gami; ragi 
wanogoe toroga wo sake pano: nalakena Yehovah e po pitua ki da paki 
nam̃elearugida: go tea wanogoe ega wo manigida pei navaivaiana. 

11Go ero dua pano po dokolina ki tap̃aup̃au ki naatam̃oli maga ni navakalo ni 
Filistine maga: go Filistine maga eu naga, Kuga leo, Heberu maga eu po dave 
umai m̃elu dua ki m̃oru maga waina eu dum̃ada dasuru ki da ara. 

12Go naatam̃oli maga ni navakalo ni Filistine maga eu pasadara Yonathan go tea 
to dape nalikau aneana maga, po naga, Koroga sake umai punusi gami, go kinami 
auga wo pisei ki mu navatuna sikai. Go Yonathan e noa ki tea to dape nalikau 
aneana maga, e naga, P̃a sake umai dausi au: nalakena Yehovah e po pitua ki da 
paki nam̃elearu ni Israel. 

13Go Yonathan e karokaaro sake ki naruna go natuana, go tea to dape nalikau 
aneana maga e dausi a: go eu dowo narae ni Yonathan; go tea to dape nalikau 
aneana maga e dausi a po atugi ra. 

14Go nawokatiana vea wanogoe waina Yonathan go tea to dape nalikau aneana 
maga ero mari a, naatam̃oli eu alagoro pei rualima dua eu mate asa malo kiki 
sikai dakiusi namagovai ni eker ni natano. 

15Go naruruuruana sikai e doko tokora ni nam̃enakiana, go e doko vanua, go e 
doko usuraki narei mamau; go naatam̃oli maga ni navakalo, go tea marisaki 
maga, nara ma eu duruuru: go natano e duruuru; go dapala nogoe naruruuruana 
warua liu e doko. 

16Go tea vavaigoro maga ki Saul waina eu doko Cibeah ni Benyamin eu leo 
punusi a; go kuga leo, tea laapa eu sara pano, go eu daperavera paki sara tokora. 

17Go Saul e noa ki narei waina eu sikoti a doko, e naga, Kuga veve parati ki 
naatam̃oli, po atae sei waina e dave m̃elu dua ki gida pano. Go ragi waina eu peve 
parati ki sua, go kuga leo, Yonathan go tea to dape nalikau aneana maga ero da 
doko. 

18Go Saul e noa ki Ahiyah, e naga, P̃a viragi areka ki Sup̃e umai. Nalakena areka 
ki Sup̃e e sikoti Israel natuna maga doko ragi wanogoe. 

19Go e pakilina, ragi waina Saul e ko do pasa paki tea viri, naga namarip̃araiana 
waina e doko tokora ni nam̃enakiana ki Filistine maga e do disu po p̃arua: go 
Saul e noa ki tea viri, e naga, Ega toko. 

20Go Saul go narei mamau waina eu sikoti a, eu dum̃ada saisai ki da, po umai paki 
navakalo: go kuga leo, lova ki sara naata e dip̃a tana, go navariana warua e doko. 

21Go Heberu maga waina eu sikoti Filistine maga sala vea, go waina eu sikoti ra 
sake paki tokora ni nam̃enakiana pano; nara ma eu dum̃ada doa ra po puluti tea 
ni Israel waina eu sikoti Saul go Yonathan. 

22Go dapala nogoe naatam̃oli maga ni Israel waina eu dum̃ada dasuru ki da malo 
ni tava ni Efraim, ragi waina eu dogo naga Filistine maga eu sava pano, nara ma 
eu sava kasua dausi ra pano po mari navakalo. 

23Go dapala nogoe Yehovah e mauti Israel naaleatia wanogoe: go navakalo e 
duagoto pano paki Beth‐aven. 

24Go naatam̃oli maga ni Israel eu dogokitesa naaleatia wanogoe: ma Saul e mari 
narei eu pivisa, e naga, Naatam̃oli waina e pe kani navinaga pea ki ragi melu, pea 
ki waina aga mari nasikoana paki tea kokona ki nau maga, naatam̃oli wanogoe 
ega wo pei tea vasasakiana. Go te naata e da katidogo navinaga mau. 

25Go narei mamau eu rumai paki maala ni nakau; go tokora wanogoe honi e doko 
natano doko. 

26Go ragi waina narei eu rumai paki maala ni nakau, kuga leo, honi e duturu: ma 
te naata sikai e da sao ki nam̃elearuna paki nawokana mau; nalakena narei eu 
matau ki navivisaana wanogoe. 

27Ma Yonathan e da dogo e mau ragi waina tamana e pasa parati ki narei ki 
navivisaana wanogoe: nalakena tea wanogoe e sai ki tiko aneana waina e doko 
nam̃elearuna, po pupugi a nasum̃a ni honi, go e sai ki naruna paki nawokana; go 
namatana ero maramalaga. 

28Go naatam̃oli sikai e noa ki nia, e naga, Tamam̃a e pasa parati ki narei ki 
navivisaana sikai, e naga, Naatam̃oli waina ega wo gani navinaga naaleatia waia 
ega vei tea vasasakiana. Go narei eu dape soki navivisaana wanogoe. 

29Go Yonathan e naga, Tamagu e mari duletulea ki navanua: kuga vunusi, a 
pavara ni mu asa, namatagu ero maramalaga, nalakena a ganidogo malo kiki ni 
honi waia. 

30Go e p̃ia liu waina narei eu pe kani p̃arua ki tea tapepavakotoana ki tea kokona 
ki da maga masoso; nalakena tu punusi naga naatugiana e da p̃arua m̃aleoputo 
ni Filistine maga. 

31Go naaleatia wanogoe eu atugi Filistine maga pae Mikmash pa pa liliu Aiyalon: 
go narei eu mawosa p̃arua. 

32Go narei eu m̃araverave pano po puati tea tape‐pavakotoana, po atugi shiip, go 
oks maga, go kau natuna maga natano; go narei eu gani ra pilake nada. 

33Go eu noakisai Saul asa, eu naga, P̃a leo, narei eu do mari naleo sa paki 
Yehovah, eu do ganikani pilake nada. Go nae e naga, Nimu ku mari malauweluki: 
kuga malulua ki vatu warua sikai umai punusi au naaleatia waia. 

34Go Saul e naga, Kuga tum̃amu daperavera ki mu usuraki narei, po noa ki da 
naga, Sara naatam̃oli euga vuati oks adeada umai punusi au, go shiip adeada, po 
mari punue ra tokora waia, po ganikani; go kuga ta ganikani pilake nada po mari 
naleo sa paki Yehovah asa mau. Go sara naatam̃oli sikasikai eu puati oks adeada 
umai p̃ogi wanogoe, po mari punue ra tokora wanogoe. 

35Go Saul e magi Yehovah davagi wede ni naviriana sikai waina e pei wede ni 
naviriana vea mau waina e magi Yehovah davagi a. 

36Go Saul e naga, Tuga siwo pano po kopasi Filistine maga p̃ogi, po mari sasa ki 
da pa pa ega aleati, go tuga ta doropusi te naata sikai kakada ega mauri doko 
mau. Go eu naga, P̃a mari tea waina ku midoaki nia naga e p̃ia. Go tea viri e naga, 
Kuga umai, tuga vaki m̃aladigi ki Sup̃e. 

37Go Saul e pusuusu paki Sup̃e, e naga, Kinau aga wo siwo pano po kopasi 
Filistine maga kite? P̃a wo pitua ki da paki nam̃elearu ni Israel kite? Ma e da 
pasadara e mau naaleatia wanogoe. 

38Go Saul e naga, Kuga umai paki m̃aladigi, nimu tea maraki maga mamau puti 
ki narei: kuga vunusi po atae te navatuna waina e pei namarinaleosaana doko 
naaleatia waia. 

39Yehovah e mauri doko waina e mauti Israel, ma e pe toko natugu Yonathan, 
nae e pe wo mate lomau. Ma te naata sikai ni narei mamau e da pasadara e mau. 

40Go e noa ki Israel mamau, e naga, Nimu kuga toko taleva sikai, go kinau ma 
natugu Yonathan aroga wo doko taleva kerua. Go narei eu noa ki Saul, eu naga, 
P̃a mari tea waina ku midoaki nia naga e p̃ia. 

41Nalakena tea wanogoe Saul e noa ki Yehovah, Sup̃e ni Israel, e naga, P̃a visei ki 
tea waina e leana. Go gole e nadi Yonathan go Saul: ma narei eu doko. 

42Go Saul e naga, Kuga nadi ki gole namawota kakagu go natugu Yonathan. Go 
gole e nadi Yonathan. 

43Go Saul e noa ki Yonathan, e naga, P̃a noa ki nau ki tea waina ku po mari a. Go 
Yonathan e noa ki nia asa, e naga, Kinau a ganidogo honi kiki, ki namatap̃ago ni 
tiko waina e doko nam̃elearugu; go p̃a leo, e one au one naga aga wo mate. 

44Go Saul e naga, Sup̃e ega mari tea wanogoe, po moro sokari a: nalakena lomau 
p̃a wo mate Yonathan. 

45Go narei eu noa ki Saul, eu naga, Yonathan ega wo mate kite? Nae waina e pei 
nalakena namautiana warua waia waina e doko Israel? Ega madu uvea ki gida: 
Yehovah e mauri, go napati ni nalolu ni nap̃au ni Yonathan sikai ega wo da dowo 

paki natano mau; nalakena masoso Sup̃e e silae a go e marimatua. Go narei eu 
mauti Yonathan, go e da mate mau. 

46Go Saul e doropusi Filistine maga po sake pano, go Filistine maga eu paki 
tokora adeada pano. 

47Ragi waina Saul e peani naveinawotaana dap̃au Israel, e mari navakalo dip̃a 
tea kokona ki nia maga mamau puti daliviri, dip̃a Moab, go dip̃a Ammon natuna 
maga, go dip̃a Edom, go dip̃a nawota maga ni Sobah, go dip̃a Filistine maga: go 
sara tokora waina e paki asa, e marimatua ki da. 

48Go e marimatua, po atugi tea ni Amalek, po pualua Israel m̃elu dua ki 
nam̃elearu ni tea maga waina eu mari sa ki da. 

49Go Saul natuna naanoai maga eu pei Yonathan, go Ishvi, go Malki‐shua: go 
nagisa ni natuna nagoroi maga ero pei tea waia; nagisa ni takalapa Merab, go 
nagisa ni takariki Mikal: 

50Go nagisa ni nagoroi ki Saul e pei Ahinoam, natu ni Ahimaas: go nagisa ni tea 
maraki ki taua aneana e pei Abner, natu ni Ner, Saul aloana. 

51Go Kish e pei tama ni Saul; go Ner, tama ni Abner, e pei natu ni Abiel. 

52Go navakalo warua liu e doko dip̃a Filistine maga naaleatia maga mamau puti 
ki Saul: go ragi waina Saul e punusi te naatam̃oli kasua sikai, kite te naatam̃oli 
waina e pei m̃aau, e dum̃ana maneana piragi lua e. 

1 Samuel 15 

1Go Samuel e noa ki Saul, e naga, Yehovah e dip̃aki lua au umai naga aga vuvurai 
ki‐go naga p̃a wo pei nawota dap̃au narei aneana, dap̃au Israel: nalakena tea 
wanogoe p̃a takidorogo paki nadaleo ni navasaana maga ki Yehovah. 

2Yehovah ki taua maga e noa dapala nea, e naga, A po midoaki parati ki tea waina 
Amalek e mari a paki Israel, takana waina e dum̃ana lawo ki nia dip̃a e napua, 
ragi waina e sake m̃elu dua ki Ityipt umai. 

3Go tea wanogoe, p̃a vano po atugi Amalek, po mari sasa ki puti sara naleo 
adeada po da mari malemale ra mau; ma p̃a maripunue naanoai go nagoroi, 
piakiki go tea susu, oks go shiip, kamel go ass. 

4Go Saul e soso saisai ki narei po peve ra Telaim, eu pei naatam̃oli manu p̃onotia 
dua waina eu surata ki natuada, go naatam̃oli maga ni Yudah tivilia sikai. 

5Go Saul e umai paki natokoana ni Amalek, po kusugoro doko nap̃aloa. 

6Go Saul e noa ki tea ni Kain, e naga, Kuga vano, kuga siwo m̃elu dua ki tea ni 
Amalek pano, mase a pe mari sa ki puti mu ragi sikai maau, nara ma nimu: 
nalakena nimu ku pisei ki nadodomiana animu paki Israel natuna maga ragi 

waina eu sake m̃elu dua ki Ityipt umai. Go tea wanogoe tea ni Kain eu m̃elu dua 
ki tea ni Amalek pano. 

7Go Saul e atugi tea ni Amalek pae Havilah pano pae napua paki Shur, waina e 
doko kivea ni Ityipt. 

8Go e puati pulemauri ki Akak, nawota ni tea ni Amalek, po mari sasa ki narei 
mamau puti ki nawoka ni lova. 

9Ma Saul go narei maga eu mauti Akak, go tea wia liu maga ni shiip, go ni oks 
maga, go ni tea m̃anopunopu maga, go ni shiip natuna maga, go sara naleo waina 
e p̃ia, go eu da masau mari sa ki puti ra mau: ma sara naleo waina eu sa mau sa, 
go waina eu midoaki sa ki da, tea maga wanogoe eu mari sasa ki puti ra. 

10Go ragi wanogoe navasaana ki Yehovah e umai paki Samuel, e naga, 

11Kinau a dum̃agu midoakipiri naga a sike Saul naga ega vei nawota: nalakena e 
maradoa liliu pa dua ki narausi‐au‐ana, go e da mari natip̃akiana aginau maga 
mau. Go Samuel e dogokitesa; go e pioso paki Yehovah p̃ogi mamau. 

12Go Samuel e duleana malip̃ogi loaloa naga ega sua Saul; go e pei tea noaana 
paki Samuel, eu naga, Saul e umai paki Karmel, go p̃a leo, e dum̃ana maneana 
sike namidoakiparati‐kiana sikai, go e moro surata po siwo paki Cilcal pano. 

13Go Samuel e umai punusi Saul: go Saul e noa ki nia, e naga, P̃a vei tea 
vasam̃atakiana ki Yehovah: kinau a po mari sua natip̃akiana ki Yehovah. 

14Go Samuel e naga, Ma nakaiana ni shiip waina a dogo e, e pei nasava, go 
namuaana ni oks waina a dogo e? 

15Go Saul e naga, Eu po puati ra pae tea ni Amalek maga: nalakena narei eu mauti 
tea wia liu ni shiip go ni oks maga, naga euga vitua ki da euga vei naviriana paki 
Yehovah Sup̃e anigo; go namagovai kerua waina e doko, au po mari sasa ki puti 
ra. 

16Go Samuel e noa ki Saul, e naga, P̃a vunuta, go aga wo noa ki‐go tea waina 
Yehovah e po noa ki nau asa p̃ogi waia. Go e noa ki nia, e naga, P̃a noa e. 

17Go Samuel e naga, Ku dum̃am̃a midoaki nia naga ku pei tea kiki, ma ku da pei 
tea mariana ku pei nap̃au ni naworawora maga ni Israel mau kite? Go Yehovah 
e puvurai ki‐go ku pei nawota dap̃au Israel; 

18Go Yehovah e dip̃aki lua ko pano nasurataana sikai, po naga, P̃a vano, po mari 
sasa ki puti tea marinaleosa maga, tea ni Amalek, po do atugi ra pa pa euga 
mavunuvunu. 

19Go tea wanogoe nasava e pei nalakena ku da dogo parati ki nadaleo ni Yehovah 
mau, ma ku m̃araverave pano po puati tea tapepavakotoana wanogoe, po mari 
tea waina e sa narae ni Yehovah? 

20Go Saul e noa ki Samuel, e naga, Io, kinau a po dogo parati ki nadaleo ni 
Yehovah, go a po surata napua waina Yehovah e dip̃aki lua au naga aga vae asa, 
go a po puati Akak nawota ni Amalek, po mari sasa ki puti tea ni Amalek maga. 

21Ma narei eu puati te seara ni tea tapepavakotoana, shiip go oks, tea wia liu 
kakada ni naleo tapu maga naga euga mari naviriana paki Yehovah Sup̃e anigo 
Cilcal. 

22Go Samuel e naga, Yehovah e maro p̃arua ki navituaana tap̃arakiana go 
naviriana, dakiusi waina e maro p̃arua ki narogoparatikiana ki nadaleo ni 
Yehovah kite? P̃a leo, narogoparatikiana e p̃ia do liu naviriana, go 
natakidorogoana e p̃ia do liu nap̃eletia ni shiip anoai maga. 

23Nalakena namarip̃auluuluana e dakiusi namarinaleosaana ni nawosidoaana, 
go navei‐p̃au‐kasuaana e dakiusi nasigisigileoana go na‐lotu‐ki‐nasup̃e‐ana. 
Nalakena nigo ku po dip̃adoa navasaana ki Yehovah, nae ma e po dip̃adoa ko 
naga p̃a ta pei nawota mau. 

24Go Saul e noa ki Samuel, e naga, Kinau a po mari naleo sa: nalakena a po dapiri 
natip̃akiana ki Yehovah, go navasaana anigo maga: nalakena a matau ki narei po 
dogo parati ki nadaleoda. 

25Go nalakena tea wanogoe, a pavara ni ko asa, p̃a midoakikorokoro 
namarinaleosaana aginau, po sikoti au liliu naga aga lotu ki Yehovah. 

26Go Samuel e noa ki Saul, e naga, Aga wo da sikoti ko liliu mau: nalakena nigo 
ku po dip̃adoa navasaana ki Yehovah, go Yehovah e dip̃adoa ko naga p̃a ta pei 
nawota dap̃au Israel mau. 

27Go ragi waina Samuel e dum̃ana doa e naga ega m̃elu pano, Saul e puasoki 
sugoro kovagoro aneana, go e mawora. 

28Go Samuel e noa ki nia, e naga, Yehovah e po puap̃orae namarakiana ni Israel 
e makoto ki‐go naaleatia waia, go e po dua tea ni m̃aladigi ki‐go asa, waina e p̃ia 
liu ko. 

29Go Nakasuaana ni Israel ega wo da sorosoro kite midoakipiri mau: nalakena 
nae e da pei naatam̃oli mau naga ega midoakipiri. 

30Go Saul e naga, A po mari naleo sa: ma p̃a dodomadagani au ragi waia, a pavara 
ni ko asa, narae ni tea matua maga ni narei aginau, go narae ni Israel, go p̃a sikoti 
au liliu naga aga lotu ki Yehovah Sup̃e anigo. 

31Go Samuel e dum̃ana doa e dausi Saul; go Saul e lotu ki Yehovah. 

32Go Samuel e naga, P̃a viragi Akak, nawota ni tea ni Amalek, umai punusi au. Go 
Akak e matemate umai punusi a. Go Akak e naga, Nakokonaana ni namateana e 
alagoro nopu. 

33Go Samuel e naga, Dapala waina lova anigo e mari nagoroi eu dika ki piakiki, 
dapala nogoe p̃ilam̃a ega wo dika ki piakiki m̃aleoputo ni nagoroi maga. Go 
Samuel e daekotokotovi Akak narae ni Yehovah Cilcal. 

34Go Samuel e paki Ramah pano; go Saul e sake paki nasum̃a aneana pano paki 
Cibeah ni Saul. 

35Go Samuel e da moro umai punusi Saul te ragi mau, pa pa paki naaleatia ni 
namateana aneana; ma Samuel e dagisi Saul: go Yehovah e midoakipiri naga e 
po mari Saul e pei nawota dap̃au Israel. 

1 Samuel 16 

1Go Yehovah e noa ki Samuel, e naga, P̃a wo dagisi Saul pa pa paki seve ragi, 
waina a po dip̃adoa e naga ega ta moro pei nawota dap̃au Israel? P̃a vakavuro 
napati anigo ki naroro, go p̃a vano, aga wo dip̃aki lua ko pa punusi Yesse, 
naatam̃oli sikai ni Bethlehem: nalakena a po dum̃agu maginau matadoa natuna 
naanoai sikai naga ega vei nawota. 

2Go Samuel e naga, Aga wo pano dapale sava? Waina Saul e pe wo dogo e, go e 
pe wo maripunue au. Go Yehovah e naga, P̃a vuati kau natu nagoroi sikai sikoti 
ko pano, go p̃a naga, A po umai naga aga magi Yehovah mari naviriana. 

3Go p̃a soso Yesse umai punusi naviriana wanogoe, go aga wo pisei ki‐go tea 
waina p̃a wo mari a: go p̃a wo maginau puvurai ki tea waina aga wo noa ki sai 
ko ki nagisana. 

4Go Samuel e mari tea waina Yehovah e noa e, go e umai pakilina Bethlehem. Go 
tea matua maga ni natokoana eu rumai po sua e, eu duruuru, go eu naga, Nigo 
ku matemate umai kite? 

5Go e naga, A matemate umai: Aga wo magi Yehovah mari naviriana: kuga 
tum̃amu mari mu kuga tautau, go kuga sikoti au umai paki naviriana. Go e 
dapugoro Yesse go natuna maga, po soso ra umai paki naviriana. 

6Go e pakilina, ragi waina eu rumai sua, naga e leo punusi Eliab, go e naga, 
Alagoro tea waina Yehovah e puvurai ki nia e doko naraena. 

7Ma Yehovah e noa ki Samuel, e naga, P̃a ta leo punusi naraena, kite navarauana 
aneana mau; nalakena a po dip̃adoa e: Yehovah e da do leo punusi dapala 
naatam̃oli e do leo punusi; nalakena naatam̃oli e do leo punusi natakuna, ma 
Yehovah e do leo punusi nap̃op̃ona. 

8Go Yesse e soso Abinadab umai, po mari a e surata narae ni Samuel. Go e naga, 
Nae ma Yehovah e da matadoa e mau. 

9Go Yesse e mari Shammah naga ega umai doko narae ni Samuel. Go e naga, Nae 
ma Yehovah e da matadoa e mau. 

10Go Yesse e mari natuna naanoai larua eu surata narae ni Samuel. Go Samuel e 
noa ki Yesse, e naga, Tea maga waia Yehovah e da matadoa ra mau. 

11Go Samuel e noa ki Yesse, e naga, Natum̃a maga mamau puti eu doko nea kite? 
Go e naga, Tea takariki e madoko, go p̃a leo, nae e do pavaigoro shiip maga. Go 
Samuel e noa ki Yesse, e naga, P̃a tip̃aki lua naata sikai ega vano po piragi a umai: 
nalakena tuga wo da dasake mau pa pa nae ega wo umai paki nea. 

12Go e dip̃aki lua naata sikai pano, po piragi lua e umai. Go nae e pei raewia liu, 
namatana ero p̃ia pa, go e pei tea leom̃atakiana. Go Yehovah e naga, P̃a tuleana, 
p̃a vuvurai ki nia: nalakena tea waia e pei nae. 

13Go Samuel e dape napati ni naroro, po puvurai ki nia m̃aleoputo ni taina maga: 
go Naata ni Yehovah e puvua umai doko David naaleatia wanogoe go sara 
naaleatia pa pa pa. Go Samuel e duleana, po paki Ramah pano. 

14Ma Naata ni Yehovah e m̃elu dua ki Saul pano, go naatana sa sikai waina e pae 
Yehovah umai, e mari a e mataku. 

15Go tea suasua maga ki Saul eu noa ki nia, eu naga, P̃a leo, naatana sa sikai e pae 
Sup̃e umai, po mari ko ku dogokitesa. 

16Nawota aginami ega tip̃aki lua tea suasua anigo maga waina eu doko naraem̃a, 
naga euga laaga naatam̃oli sikai waina e manumatua p̃okati harp: go ega wo 
pakilina, ragi waina naatana sa pae Sup̃e ega toko ako, naga nae ega wo p̃okati 
ki nam̃elearuna, go p̃a wo dogo kite p̃ia. 

17Go Saul e noa ki tea suasua aneana maga, e naga, Kuga maginau pap̃ai 
naatam̃oli sikai waina e mariatae p̃okati m̃ata ki, go kuga viragi a umai punusi 
au. 

18Go natureai sikai e pasadara, po naga, P̃a leo, Kinau a punusi Yesse, tea ni 
Bethlehem, natuna naanoai sikai, waina e manumatua p̃okati m̃ata ki, go e pei 
m̃aau, go e pei naatam̃oli ni navakalo, go tea manumatua navasaana, go 
naatam̃oli leom̃atakiana, go Yehovah e sikoti a doko. 

19Go tea wanogoe Saul e dip̃aki lua tea tautauana maga pa punusi Yesse, po naga, 
P̃a tip̃aki lua natum̃a David umai punusi au, nae waina e do leo parati ki shiip. 

20Go Yesse e puati ass sikai waina e dapetape bred, go nawili ni waine sikai, go 
naninani natuna sikai, po dip̃aki lua ra pae nam̃elearu ni natuna David naga ega 
tua Saul ara. 

21Go David e umai punusi Saul, po lawodu naraena: go e dodomi p̃arua ki nia; go 
e po pei tea to dape nalikau aneana maga. 

22Go Saul e dip̃aki lua navasaana pano punusi Yesse, e naga, P̃a suasua, a pavara 
ni ko asa, naga David ega lawodu naraegu; nalakena a po midoaki m̃ata ki nia. 

23Go e pakilina, ragi waina naatana sa wanogoe pae Sup̃e umai e doko Saul, naga 
David e puati harp, po p̃okati a ki nam̃elearuna: go dapala nogoe Saul e dogo 
masalesale, po dogo kite p̃ia, go naatana sa wanogoe e pa dua ki nia. 

1 Samuel 17 

1Go Filistine maga eu piragi saisai ki naatam̃oli adeada maga ni navakalo naga 
euga mari navakalo, go eu pei tea viragi‐saisai‐kiana doko Sokoh, waina e pei agi 
Yudah, go eu sike tap̃aup̃au adeada maga namawota ni Sokoh go ni Asekah, doko 
navanua ni Efes‐dammim. 

2Go Saul go naatam̃oli maga ni Israel eu mamau pei tea viragi‐saisai‐kiana, go eu 
sike tap̃aup̃au adeada maga nadigi ni nap̃aloa ni Elah, po dum̃ada lawo ki m̃ata 
ki da naga euga mari dip̃a Filistine maga. 

3Go Filistine maga eu lawodu tava taleva sikai, go Israel eu lawodu tava taleva 
kerua: go nap̃aloa sikai e doko namawota kakada. 

4Go m̃aau sikai e dave m̃elu dua ki tokora ni nam̃enakiana ki Filistine maga, 
nagisana Coliath, tea ni Cath, navarauana aneana e pei kubit latesa go 
namagovai. 

5Go e suni kalup̃au ni brass e doko nap̃auna, go e suni kokororum̃a; go 
narowogiana ni kokororum̃a wanogoe e pei shekel ni brass manu lima. 

6Go e peani nakokoro ni brass doko nam̃adurae natuana, go e ova naio vuru ni 
brass e doko namawota napauna. 

7Go natura ni naio aneana e dakiusi nakau waina eu do pausi nakulukulu asa; go 
narowogiana ni navinaga ni naio aneana e pei shekel ni airon p̃onotia latesa: go 
tea to dape nakokoro aneana e pea ki nia pano. 

8Go e lawodu po pioso paki naatam̃oli maga ni navakalo ni Israel, po noa ki da, e 
naga, Ekasana ku dave umai naga kuga tum̃amu lawo ki mu raki navakalo? Kinau 
a da pei naatam̃oli ni Filistine kite, go nimu ku da pei tea suasua maga ki Saul 
kite? Kuga tum̃amu manimu matadoa naatam̃oli sikai, go nae ega siwo umai 
punusi au. 

9Waina e pe mariatae mari au, po atugi au, ragi wanogoe kinami auga wo pei tea 
suasua animu maga: ma waina kinau e pe marimatua ki nia, po maripunue a, ragi 
wanogoe nimu kuga wo pei tea suasua po maginami suasua. 

10Go naatam̃oli ni Filistine wanogoe e naga, Kinau a midoakipiri taua maga ni 
navakalo ni Israel naaleatia waia; kuga tua au naatam̃oli sikai, naga aroga 
tum̃agami mari gami. 

11Go ragi waina Saul go Israel mamau eu dogo navasaana maga ki Filistine 
wanogoe, eu m̃anaunau go eu mataku p̃arua. 

12Go David e pei natu ni tea ni Efrath ni Bethlehem‐yudah, nagisana Yesse; go e 
peani natu naanoai eu latolu: go e pei tea matua ragi ni naaleatia maga ki Saul, e 
peani natau eu laapa. 

13Go Yesse natuna naanoai takavea dolu eu pano sua dausi Saul paki navakalo: 
go nagisa ni natuna dolu wanogoe waina eu paki navakalo, eu pei Eliab tea 
takalapa, go tea takarausi a Abinadab, go ketolu Shammah. 

14Go David e pei tea takariki: go tea takavea dolu nara eu dausi Saul. 

15Go David e do surata papiliu m̃elu dua ki Saul paki Bethlehem, naga ega vagani 
shiip ki tamana. 

16Go Filistine wanogoe e disu paki m̃aladigi po dokolina malip̃ogi go ragi melu 
naaleatia rualima pati. 

17Go Yesse e noa ki natuna David, e naga, P̃a magi taim̃a maga dape efah sikai ni 
korn veniana waia, go bred rualima sikai waia, go p̃a m̃araverave dape ra pano 
paki tokora ni nam̃enakiana punusi taim̃a maga; 

18Go p̃a magi tea maraki ni manu adeada dape tsis rualima sikai waia pano dua 
e ara, go p̃a vunusi taim̃a maga eu p̃ia doko kite, go p̃a tape nanadisokiana 
adeada sikai umai paki nau. 

19Go Saul go nara ma naatam̃oli maga ni Israel eu mamau puti doko nap̃aloa ni 
Elah, po do mari navakalo paki Filistine maga. 

20Go David e duleana malip̃ogi loaloa, po doropusi shiip eu doko sikoti tea 
leoparatiki sikai, go e dape navinaga wanogoe po pano, dapala waina Yesse e 
dip̃aki nia asa; go e umai paki tokora waina eu sike tap̃aup̃au maga asa, ragi sikai 
maau waina taua waina eu do dave pano paki navakalo eu darasa raki 
navivimariana. 

21Go Israel go Filistine maga eu dum̃ada lawo ki m̃ata ki da raki navakalo, taua 
dip̃a taua. 

22Go David e doropusi naloriki aneana maga eu doko nam̃elearu ni tea 
leoparatiki naloriki, po sava paraki taua ni navakalo wanogoe po pasa dodomi 
taina maga. 

23Go ragi waina e ko do pasa paki da, kuga leo, m̃aau sikai e sake umai, Filistine 
ni Cath wanogoe, nagisana Coliath, m̃elu dua ki ovara maga ni Filistine, go e pasa 
navasaana sikai maau wanogoe waina e pea pasa asa: go David e dogo e. 

24Go naatam̃oli maga ni Israel, ragi waina eu punusi naatam̃oli wanogoe, eu 
mamau puti sava dua ki nia pano, eu mataku p̃arua. 

25Go naatam̃oli maga ni Israel eu naga, Nimu ku punusi naatam̃oli waia waina e 
sake umai kite? E po sake umai lomau naga ega mari dip̃a Israel: go ega wo doko, 
naga naata waina e pe wo maripunue a, naata wanogoe nawota ega wo dua e 

nasogolapaana warua, go ega wo dua e natuna nagoroi, go ega wo mari tea ni 
nasum̃a ki tamana euga vei tea veresi‐m̃oli‐kiana doko Israel. 

26Go David e pasa paki naatam̃oli maga waina eu lawodu pisari a, po naga, 
Nasava ega wo pei tea mariana paki naatam̃oli waina e pe wo maripunue 
Filistine waia, po mari lua navasapinoakiana m̃elu dua ki Israel? Nalakena 
Filistine waia waina e da pei tea tovadaviviana mau, nae e pei sei naga ega mari 
dip̃a taua maga ni navakalo, tea ki Sup̃e mauri? 

27Go narei eu pasadara dapala nea, eu naga, Ega wo pei tea mariana dapala 
nogoe paki naatam̃oli waina e pe wo maripunue a. 

28Go taina takalapa Eliab, e dogo e ragi waina e pasa paki naatam̃oli maga; go 
namaetoana ki Eliab e pavaga dip̃a David, go e naga, Nalakena nasava nigo ku 
siwo umai? Go ku doropusi sei e leo parati ki shiip visa maau wanogoe 
masop̃alo? Kinau a atae nap̃op̃ovakilagiana anigo, go nasigisigileoana ni 
nap̃op̃om̃a; nigo ku siwo umai naga p̃a vunusi navakalo. 

29Go David e naga, A po mari nasava ragi waia? Nalakena sikai e da doko mau 
kite? 

30Go e dum̃ana doa e pa dua ki nia paki tea p̃ota, po moro pasa navasaana waina 
e pea pasa asa: go narei eu moro pasadara e dapala sala vea. 

31Go ragi waina eu dogo navasaana maga waina David e pasa ara, eu dogorogo 
ki da narae ni Saul; go Saul e dip̃aki lua paraki nia umai. 

32Go David e noa ki Saul, e naga, Nap̃op̃o ni te naata ega ta manainai mau 
nalakena nae; tea suasua anigo ega wo pano po mari dip̃a Filistine wanogoe. 

33Go Saul e noa ki David, e naga, Nigo ku da pataka naga p̃a vano po mari dip̃a 
Filistine wanogoe mau: nalakena nigo ku po pei natureai doko, go nae e pei 
naatam̃oli navakalo pae ragi waina e pei natureai pa pa paki ragi waia. 

34Go David e noa ki Saul, e naga, Tea suasua anigo e leo parati ki shiip ki tamana; 
go ragi waina laion e umai, kite bear, po ova lua shiip natuna sikai m̃elu navata, 

35Kinau a sava dausi a pano po atugi a, po pualua e m̃elu dua ki nawokana: go 
ragi waina e paraki nau, a puasoki nalolu ni nasina, po atugi a, po maripunue a. 

36Tea suasua anigo e p̃okati laion maga go bear maga; go Filistine waia waina e 
da pei tea tovadaviviana mau, ega wo pei sikai kakada, nalakena e mari saudoa 
ki taua naatam̃oli maga ni navakalo ki Sup̃e mauri. 

37Go David e naga, Yehovah waina e pualua au m̃elu dua ki nakini ni laion, go 
m̃elu dua ki nakini ni bear, ega wo pualua au m̃elu dua ki nam̃elearu ni Filistine 
waia. Go Saul e noa ki David, e naga, P̃a vano, go Yehovah ega wo sikoti ko. 

38Go Saul e sugoro David ki tea suniana aneana, go e doropusi kalup̃au ni brass 
e doko nap̃auna, go e sugoro e ki kokororum̃a. 

39Go David e dasoki lova doko tea suniana aneana go e maridogo surata pano; 
ma e ko da pea maridogo e mau. Go David e noa ki Saul, e naga, A marisa surata 
pilake tea maga waia; nalakena a ko da pea maridogo ra mau. Go David e 
sawolua ra. 

40Go e puati tiko aneana e doko nam̃elearuna, go e matadoa vatu m̃om̃oa eu lima 
pae nap̃ap̃a noaisara, po pai ra nala ki tea leoparatiki shiip waina e peani a, e pei 
nala kiki; go slig aneana e doko nam̃elearuna: go e disu paki m̃aladigi ki Filistine 
wanogoe. 

41Go Filistine wanogoe e surata umai disu paki m̃aladigi ki David; go naata waina 
e do dape nakokoro e surata pea ki nia. 

42Go ragi waina Filistine wanogoe e leo pilialia po punusi David, e midoaki p̃alo 
ki nia: nalakena e ko pei natureai doko, e pei raewia, go e pei tea leom̃atakiana. 

43Go Filistine wanogoe e noa ki David, e naga, Kinau a pei koria sikai kite, naga 
ku umai sua au pilake tiko? Go Filistine wanogoe e pasa sa ki David pae nagisa 
ni sup̃e aneana maga. 

44Go Filistine wanogoe e noa ki David, e naga, P̃a umai punusi au, go aga wo dua 
manu maga ni namalopa, go nalo tuavati maga ni namalasi, ki nap̃okasim̃a. 

45Go David e noa ki Filistine wanogoe, e naga, Nigo ku umai sua au ki lova, go ki 
naio, go ki naio vuru: ma kinau a umai sua ko pae nagisa ni Yehovah ki taua maga, 
Sup̃e ki taua maga ni navakalo ni Israel, waina ku pasapinoa ki nia. 

46Naaleatia waia Yehovah ega wo pitua ki‐go paki nam̃elearugu; go aga wo atugi 
ko, po daekotovi nap̃aum̃a; go naaleatia waia aga wo pitua ki nap̃atoko mate ni 
taua ki Filistine maga paki manu maga ni namalopa, go nalo mila maga ni 
navanua; naga narei mamau puti ni maramana euga atae naga Sup̃e sikai e doko 
Israel: 

47Go naga nasaisaiana mamau waia euga atae naga Yehovah e da do mauti ki 
lova go ki naio mau: nalakena navakalo e pei agi Yehovah, go nae ega wo pitua 
ki mu paki nam̃elearugami. 

48Go e pakilina, ragi waina Filistine wanogoe e duleana, po umai paki m̃aladigi 
naga ega sua David, naga David e mari m̃araverave, po sava paki taua ni navakalo 
naga ega sua Filistine wanogoe. 

49Go David e sai ki nam̃elearuna paki nala aneana, po dape lua vatu sikai pae asa, 
po pulua ki nia, po nadi navare ni Filistine wanogoe; go vatu wanogoe e musu 
navarena, go e dowo dap̃olosiwo paki natano. 

50Go dapala nogoe David e marimatua ki Filistine wanogoe ki slig, go ki vatu 
sikai, po atugi Filistine wanogoe, po maripunue a; ma te lova e da doko 
nam̃elearu ni David mau. 

51Go David e sava po pasoki Filistine wanogoe, go e puati lova aneana, po sai lua 
e m̃elu nala kakana, po maripunue a, po daekotovi nap̃auna asa. Go ragi waina 
Filistine maga eu punusi naga m̃aau adeada e mate, nara eu sava pano. 

52Go naatam̃oli maga ni Israel go ni Yudah eu duleana, po darasa, po kopa usi 
Filistine maga pa pa paki Cath, go pa pa paki namata‐pua maga ni Ekron. Go tea 
atugiana maga ni Filistine eu dowo pae napua paki Shaaraim, go pa pa paki Cath, 
go paki Ekron. 

53Go Israel natuna maga eu kopasi lua Filistine maga po moro liliu umai, go eu 
mari sasa ki tokora ni nam̃enakiana adeada. 

54Go David e dape nap̃au ni Filistine wanogoe, po piragi a paki Yerusalem pano; 
ma nalikau aneana maga ni navakalo e doropusi ra eu doko tap̃aup̃au aneana. 

55Go ragi waina Saul e punusi naga David e dave pano dip̃a Filistine wanogoe, e 
noa ki Abner, tea maraki ni taua, e naga, Abner, natureai wanogoe e pei natu ni 
sei? Go Abner e naga, Naatam̃a e mauri doko, nawota O, ma a marisa noa e. 

56Go nawota e naga, P̃a vusuusu parati ki, natureai wanogoe e pei natu ni sei. 

57Go ragi waina David e liliu umai edaku ki waina e maripunue Filistine 
wanogoe, Abner e puati a, po piragi a umai paki narae ni Saul, nap̃au ni Filistine 
wanogoe e doko nam̃elearuna. 

58Go Saul e noa ki nia, e naga, Nigo ku pei natu ni sei, natureai O? Go David e 
pasadara, po naga, Kinau a pei natu ni tea suasua anigo Yesse, tea ni Bethlehem. 

1 Samuel 18 

1Go e pakilina, ragi waina e pasa ki sua Saul, naga naata ni Yonathan e puluti 
naata ni David, go Yonathan e dodomi a dapala e dum̃ana dodomi naatana. 

2Go Saul e piragi a e sikoti a doko naaleatia wanogoe, go e da suasua naga ega 
moro liliu paki nasum̃a ki tamana mau. 

3Go Yonathan ma David ero dum̃ada pasasoki ra, nalakena e dodomi a dapala e 
dum̃ana dodomi naatana. 

4Go Yonathan e sawolua sugoro aneana waina e suni a, po dua David asa pilake 
nalikau aneana maga, lova aneana, go naasu aneana, go tasoki aneana. 

5Go David e dave pano paki sara tokora waina Saul e dip̃aki lua e paki asa, go e 
mari manumatua: go Saul e lawo ki nia e dap̃au naatam̃oli maga ni navakalo, go 
e pei tea wia pa narae ni narei mamau, go narae ni tea suasua maga ki Saul. 

6Go e pakilina, ragi waina eu liliu umai edaku ki waina David e p̃okati Filistine 
maga, naga nagoroi maga eu dave m̃elu dua ki natokoana maga mamau puti ni 
Israel umai, naga euga sua nawota Saul, eu laelaea po do lega po do sale, pilake 
timbrel go tea woka naleo ni nalegaana maga. 

7Go nagoroi maga eu dum̃ada lega pilele paki da ki nalaelaeaana adeada, po naga, 
Saul e po atugi aneana manu laapa, Go David aneana tivilia laapa. 

8Go Saul e maeto p̃arua, go navasaana wanogoe e mari a e dogokitesa; go e naga, 
Eu po dua David tivilia laapa, ma eu po dua au manu laapa m̃oli: go e mariatae 
moro peani nasava ma namarakiana e sikina? 

9Go namata ni Saul e sa ki David naaleatia wanogoe go pa pa pa. 

10Go e pakilina matamai ki nia naga naatana sa sikai pae Sup̃e e puvua umai doko 
Saul, go e peanoasai doko ekopu ni nasum̃a aneana: go David e p̃okati harp ki 
nam̃elearuna, dapala waina e mari a sara naaleatia: go Saul e puati naio aneana 
e doko nam̃elearuna. 

11Go Saul e lawo ki naio wanogoe; nalakena e naga, Aga wo lawo puluti David 
paki namalo nasum̃a. Go David e daleva ki nia paka rua. 

12Go Saul e matau ki David, nalakena Yehovah e sikoti a doko, go e m̃elu dua ki 
Saul pano. 

13Nalakena tea wanogoe Saul e dip̃aki lua e m̃elu dua ki nia pano, po mari a e pei 
tea maraki dap̃au naatam̃oli manu sikai; go e do dave pano po do sili umai narae 
ni narei. 

14Go David e mari manumatua ki napua aneana maga mamau puti; go Yehovah 
e sikoti a doko. 

15Go ragi waina Saul e punusi naga e mari manumatua, e matau ki nia. 

16Ma Israel mamau go Yudah eu dodomi David; nalakena e do dave pano po do 
sili umai naraeda. 

17Go Saul e noa ki David, e naga, P̃a leo, aga wo dua ko natugu nagoroi takalapa 
Merab naga ega wo pei nagoroi anigo: ma navatuna sikai maau, p̃a maginau 
piviari, po magi Sup̃e marimari. Nalakena Saul e dum̃ana midoaki nia, 
Nam̃elearugu ega ta doko asa mau, ma nam̃elearu ni Filistine maga ega toko asa. 

18Go David e noa ki Saul, e naga, Kinau a pei sei, go namauriana aginau e pei 
nasava, go namatarau ki tamagu doko Israel, naga aga wo purum̃a paki nawota? 

19Ma e pakilina ragi waina e pei ragi kakana naga Merab, Saul natuna nagoroi, 
ega vei tea vituakiana paki David, ma e pei tea vituakiana paki Adriel, naatam̃oli 
ni Meholath, naga ega vei anagoroi. 

20Go Mikal, Saul natuna nagoroi, e dodomi David: go eu noakisai Saul asa, go tea 
wanogoe e mari Saul e laelaea a. 

21Go Saul e naga, Aga wo dua e asa, naga ega vei nasasa sikai raki nia, go naga 
nam̃elearu ni Filistine maga ega tip̃a e. Go tea wanogoe Saul e noa ki David, e 
naga, Naaleatia waia p̃a wo pei napurum̃a aginau sala kerua. 

22Go Saul e dip̃aki tea suasua aneana maga, po naga, Kuga vasa panako paki 
David, po naga, P̃a leo, nawota e maro ako, go tea suasua aneana maga mamau 
puti eu dodomi ko: go tea wanogoe p̃a vei napurum̃a ki nawota. 

23Go tea suasua maga ki Saul eu pasa navasaana maga wanogoe nadaliga ni 
David. Go David e naga, Nimu ku midoaki nia naga e masalesale paki nau naga 
aga vei napurum̃a ki nawota, waina a pei tea tika, go tea midoakip̃alokiana kite? 

24Go tea suasua maga ki Saul eu noa ki nia asa, eu naga, David e pasa dapala 
nogoe. 

25Go Saul e naga, Kuga wo pasa paki David dapala nea, kuga wo naga, Nawota e 
da masau te navakokotoana mau, ma e masau nawili vea p̃onotia sikai ki Filistine 
maga, naga ega vei nasikoana ki tea waina eu pei tea kokona maga ki nawota. Go 
Saul e midoaki nia naga ega mari David ega rowo ki nam̃elearu ni Filistine maga. 

26Go ragi waina tea suasua aneana maga eu noakisai David navasaana maga 
wanogoe, David e midoaki m̃ata ki nia naga ega vei napurum̃a ki nawota. Go 
naaleatia maga eu ko da nopu mau; 

27Go David e duleana po pano, nara ma naatam̃oli aneana maga eu mamau, po 
maripunue naatam̃oli ni Filistine p̃onotia dua; go David e piragi nawili vea 
adeada umai, go eu pitua ki puti ra paki nawota, naga David ega vei napurum̃a 
ki nawota. Go Saul e dua e natuna nagoroi Mikal naga ega vei anagoroi. 

28Go Saul e punusi po atae naga Yehovah e sikoti David doko; go Mikal, Saul 
natuna nagoroi, e dodomi a. 

29Go Saul e matau ki p̃arua liu ki David; go Saul e pei tea kokona ki David sara 
ragi. 

30Go tea maraki maga ni Filistine maga eu dave pano: go e pakilina naga sara 
ragi waina eu dave pano, naga David e moro mari manumatua do liu tea suasua 
maga mamau puti ki Saul; go tea wanogoe nagisana e pei tea dodomadaganiana. 

1 Samuel 19 

1Go Saul e noa ki natuna Yonathan, go ki tea suasua aneana maga mamau puti, 
naga euga maripunue David. 

2Ma Yonathan, natu ni Saul, e dodomi p̃arua ki David. Go Yonathan e noa ki 
David, e naga, Tamagu Saul e do laaga naga ega maripunue ko: go tea wanogoe, 

a pavara ni ko, p̃a tum̃am̃a leo parati ki‐go matamai malip̃ogi, go p̃a tokoloku, po 
dum̃am̃a dasuru ki‐go: 

3Go aga wo dave pano po lawodu pisari tamagu doko vanua waina p̃a wo doko 
asa, go aga wo pasa paki tamagu nalo kakam̃a; go waina a pe vunusi te navatuna, 
go a pe wo noa ki‐go asa. 

4Go Yonathan e pasa p̃ia nalo ni David paki tamana Saul, po noa ki nia, e naga, 
Nawota ega ta mari naleo sa mau paki tea suasua aneana David; nalakena nae e 
da mari naleo sa paki‐go mau, go nalakena nawosiana aneana maga eu p̃ia pa 
paki‐go: 

5Nalakena e doropusi namauriana aneana e doko nam̃elearuna, po atugi 
Filistine wanogoe, go Yehovah e piragi namautiana warua raki Israel mamau: 
nigo ku punusi a, go ku laelaea: go nalakena nasava p̃a wo mari naleo sa paki 
nada tautau, po maripunue David, nalakena e dika? 

6Go Saul e dogo parati ki nadaleo ni Yonathan: go Saul e pivisa, po naga, Yehovah 
e mauri doko, go ega wo da pei tea maripunueana mau. 

7Go Yonathan e soso David umai, go Yonathan e noakisai a naleo maga mamau 
puti wanogoe. Go Yonathan e piragi David umai punusi Saul, go e doko naraena 
dakiusi sala vea. 

8Go navakalo e moro pakilina: go David e dave pano, po pivimari paki Filistine 
maga, po atugi ra, go nawokatiana e p̃arua; go eu sava pa dua ki nia pano. 

9Go naatana sa sikai e umai doko Saul, ragi waina e dasake doko nasum̃a aneana 
doko, go naio aneana e doko nam̃elearuna; go David e p̃okati harp ki 
nam̃elearuna. 

10Go Saul e laaga naga ega lawo puluti David paki namalo nasum̃a; ma e sava dua 
ki narae ni Saul, go naio e lawo namalo nasum̃a: go David e mauri po sava pano 
p̃ogi wanogoe. 

11Go Saul e dip̃aki lua tea tautauana maga pano paki nasum̃a ki David, naga euga 
leleogoro e, go naga euga maripunue a malip̃ogi: go Mikal, David anagoroi, e noa 
ki nia, e naga, Waina ku pe ta dum̃am̃a mauti namauriana anigo p̃ogi waia, go 
matamai p̃a wo pei tea maripunueana. 

12Go tea wanogoe Mikal e doro David pakitano duaduru namata leoduru: go e 
sava pano po mauri. 

13Go Mikal e dape terafim, po lesi a e one nawewele, go e doropusi waua ni 
nam̃au ni naninani e doko nap̃auna, po kulugoro e ki nakulukulu. 

14Go ragi waina Saul e dip̃aki lua tea tautauana maga pano naga euga vuati 
David, nae e naga, E masake. 

15Go Saul e dip̃aki lua tea tautauana maga wanogoe pa punusi David, po naga, 
Kuga tape a pilake nawewele umai punusi au naga aga maripunue a. 

16Go ragi waina tea tautauana maga eu sili umai, kuga leo, terafim wanogoe e 
doko nawewele, go waua ni nam̃au ni naninani e doko nap̃auna. 

17Go Saul e noa ki Mikal, e naga, Ekasana ku soro au dapala nogoe, po suasua 
naga tea waina a karaikita e, e mauri pano? Go Mikal e pasadara Saul, po naga, 
Nae e noa ki nau, e naga, P̃a suasua naga aga vano; ekasana aga maripunue ko? 

18Go David e sava po mauri po umai paki Ramah punusi Samuel, po noa ki nia ki 
sara naleo waina Saul e mari a paki nia. Go nara ma Samuel ero pano, po doko 
Naioth doko. 

19Go eu noa ki Saul, eu naga, P̃a leo, David e doko Naioth ni Ramah. 

20Go Saul e dip̃aki lua tea tautauana maga pano naga euga vuati David: go ragi 
waina eu punusi taua ni profeta maga eu do peanoasai, go Samuel e lawodu pei 
nap̃auda, Naata ni Sup̃e e puvua umai doko tea tautauana maga ki Saul, go nara 
ma eu peanoasai. 

21Go ragi waina eu noakisai Saul asa, e dip̃aki lua tea tautauana p̃ota maga pano, 
go nara ma eu peanoasai. Go Saul e moro dip̃aki lua tea tautauana maga pano 
sala ketolu, go nara ma eu moro peanoasai. 

22Ragi wanogoe nae ma e paki Ramah pano, po umai pakilina m̃oru noai warua 
waina e doko Seku: go e pusuusu ki da, po naga, Samuel ma David nara wai? Go 
naatam̃oli sikai e naga, P̃a leo, ero doko Naioth ni Ramah. 

23Go e pano paki Naioth ni Ramah: go Naata ni Sup̃e e puvua umai doko asa, nae 
ma, go e ko pano po peanoasai, pa pa e umai pakilina Naioth ni Ramah. 

24Go e sawolua sugoro aneana maga, go e peanoasai narae ni Samuel, po one 
natano one, e m̃alam̃ala doko, naaleatia mamau wanogoe go p̃ogi mamau 
wanogoe. Go tea wanogoe eu naga Saul ma e pei profeta sikai kite? 

1 Samuel 20 

1Go David e sava m̃elu dua ki Naioth ni Ramah, go e umai po noa narae ni 
Yonathan, e naga, Kinau a po mari nasava? Go nasava e pei namarinaleosaana 
aginau narae ni tamam̃a, waina e do laaga namauriana aginau? 

2Go nae e noa ki nia, e naga, Ega madu uvea; p̃a wo da mate mau: p̃a leo, tamagu 
e da mari te navatuna mau, tea warua kite tea kiki, go e da noakisai au asa: go 
ekasana tamagu ega wo dasuru ki naleo wanogoe paki nau.? E da dapala nogoe 
mau. 

3Ma David e pasasokisoki kasua, po naga, Tamam̃a e atae m̃ata ki nia naga a po 
pap̃ai nasaup̃iaana namatam̃a; go e naga, Yonathan ega ta atae tea wanogoe mau, 



597 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

mase e pe rogokitesa: ma e pei lomau Yehovah e mauri doko, go naatam̃a e mauri 
doko, ma aga wo lua natuagu paka sikai maau go ega wo pei namateana. 

4Ragi wanogoe Yonathan e noa ki David, e naga, Tea waina nap̃op̃om̃a e 
masauna, io tea wanogoe aga wo manigo mari a. 

5Go David e noa ki Yonathan, e naga, P̃a leo, matamai e pei atelagi vau, go e pei 
naga a marisa karai dasake sikoti nawota po ganikani: ma p̃a suasua naga aga 
vano, naga aga dokoloku namalasi pa pa paki ragi melu ni wasa. 

6Waina tamam̃a e pe vunusi naga a pe vuoli ragi wanogoe, p̃a naga, David e 
pavara ni p̃arua ki nau naga aga suasua ki nia ega vaki Bethlehem, natokoana 
aneana: nalakena namatarau aneana maga mamau puti eu do mari naviriana ni 
sara natau tokora wanogoe. 

7Waina e pe noa dapala nea, E p̃ia; go tea suasua anigo ega wo peani 
natam̃ateana: ma waina e pe maeto, ragi wanogoe p̃a wo atae naga e 
midoakisoki tea sa nap̃op̃ona. 

8Nalakena tea wanogoe p̃a dodomi tea suasua anigo; nalakena ku piragi tea 
suasua anigo paki navasasokiana sikai ki Yehovah, kinau ma nigo: ma waina 
namarinaleotageleana e pe toko au doko, p̃a tum̃am̃a maripunue au; nalakena 
ekasana p̃a viragi au pano punusi tamam̃a? 

9Go Yonathan e naga, Ega madu uvea ki‐go: nalakena waina a pe atae naga 
tamagu e midoakisoki naga tea sa ega vakilina ki‐go, ragi wanogoe a pe wo da 
noakisai ko asa mau kite? 

10Go David e noa ki Yonathan, e naga, Sei ega wo noakisai au asa waina tamam̃a 
e pe vasa kasua ki‐go? 

11Go Yonathan e noa ki David, e naga, P̃a umai go toroga tave pano paki namalasi. 
Go ero dua dave paki namalasi pano. 

12Go Yonathan e noa ki David, e naga, Yehovah, Sup̃e ni Israel, ega noasokisoki; 
ragi waina aga wo pusuusu paki tamagu alagoro ragi sikai maau waia matamai, 
kite wasa, p̃a leo, waina te nawiaana paki David e pe toko, go aga wo da dip̃aki 
lua naata sikai paloti punusi ko, po noakisai ko asa mau kite? 

13Yehovah ega mari tea tapala nogoe paki Yonathan, po moro sokari a, waina 
tamagu e pe masau naga ega mari sa ki‐go, go a pe ta noakisai ko asa mau, po 
dip̃aki lua ko naga p̃a vae natam̃ateana pano: go Yehovah ega sikoti ko dakiusi 
waina e po sikoti tamagu. 

14Go waina a ko mauri doko, p̃a visei ki nau nadodomiana ki Yehovah naga aga 
ta mate mau: 

15Go nadodomiana anigo ega ta makoto mau ki tea ni nasum̃a aginau pa pa pa: 
ega ta dika, ega ta makoto mau, ragi waina Yehovah ega taelua tea kokona maga 
mamau puti ki David pa dua ki narae ni maramana. 

16Go Yonathan e mari navasasokiana sikai paki tea ni nasum̃a ki David, po naga, 
Go Yehovah ega wo datagovi a ki nam̃elearu ni tea kokona maga ki David. 

17Go Yonathan e mari David e moro pasasokisoki nalakena nadodomiana aneana 
paki nia: nalakena e dodomi a dapala e dum̃ana dodomi naatana. 

18Go Yonathan e noa ki nia, e naga, Matamai e pei atelagi vau: go ega wo pei tea 
ataeana naga ku puoli, nalakena malo tasake anigo ega wo p̃alo doko. 

19Go p̃a toko naaleatia dolu, go edaku ki nia p̃a m̃araverave siwo pano paki 
tokora waina ku dokoloku asa ragi waina nawosiana wanogoe e doko, go p̃a toko 
tokora wanogoe doko pisari vatu Esel. 

20Go aga wo dipe ki nalua dolu taleva kakana sikai, dakiusi waina a pe tipe wotu 
sikai. 

21Go p̃a leo, aga wo dip̃aki lua natureai sikai pano, po naga, P̃a vano po pap̃ai 
nalua maga wanogoe. Waina a pe noa ki natureai wanogoe, a pe naga, P̃a leo, 
nalua maga eu doko taleva waia e umai: ragi wanogoe p̃a vuati ra, po umai; 
nalakena e pei natam̃ateana paki‐go, go namarisakiana e dika, Yehovah e mauri 
doko. 

22Ma waina a pe noa ki natureai wanogoe dapala nea, a pe naga, P̃a leo, nalua 
maga eu do liu ko pano: ragi wanogoe, p̃a vano; nalakena Yehovah e po dip̃aki 
lua ko pano. 

23Go nalo ni naleo waina toro tum̃agida noa ki gida asa, p̃a leo, Yehovah e doko 
namawota kakagida, nigo go kinau, pa pa po du mau du. 

24Go dapala nogoe David e dokoloku namalasi: go ragi ni atelagi vau, nawota e 
dasake naga ega kanikani. 

25Go nawota e dasake malo tasake aneana doko taleva ni namalo nasum̃a dakiusi 
sara ragi; go Yonathan e duleana, go Abner e dasake doko nap̃irikia ni Saul: ma 
malo tasake ki David e p̃alo doko. 

26Ma Saul e da noa te navatuna naaleatia wanogoe: nalakena e midoaki nia naga, 
Navatuna sikai e pakilina ki nia, e da dautau; alagoro e da dautau lomau. 

27Go e pakilina matamai ki nia, edaku ki atelagi vau, naga malo tasake ki David e 
p̃alo doko: go Saul e noa ki natuna Yonathan, e naga, Ekasana natu ni Yesse e da 
umai ganikani mau, nanova go masoso? 

28Go Yonathan e pasadara Saul, po naga, David e pavara ni p̃arua ki nau naga ega 
vaki Bethlehem pano: 

29Go e naga, P̃a suasua naga aga vano, a pavara ni ko asa; nalakena namatarau 
aginami eu peani naviriana sikai natokoana wanogoe; go taigu e pitip̃aki naga 
aga vaki asa: go waina ku pe midoaki m̃ata ki nau, go p̃a suasua naga aga vano, a 
pavara ni ko asa, go aga va punusi taigu maga. Nalakena tea wanogoe e da umai 
paki wede ki nawota mau. 

30Go namaetoana ki Saul e pavaga dip̃a Yonathan, go e noa ki nia, e naga, Nigo, 
natu ni nagoroi mari dagele go p̃auluulu, kinau a da atae mau naga ku matadoa 
natu ni Yesse raki namaliereana anigo, go raki namaliereana ni nam̃alam̃alaana 
ki p̃ilam̃a kite? 

31Nalakena ragi waina natu ni Yesse e mauri doko maramana, p̃a wo da pei tea 
lawosokiana mau, nigo go namarakiana anigo. Go tea wanogoe p̃a tip̃aki lua ragi 
waia, po paraki nia umai punusi au, nalakena ega wo mate lomau. 

32Go Yonathan e pasadara tamana Saul, po naga, Nalakena nasava ega wo pei tea 
maripunueana? E mari nasava? 

33Go Saul e dutua ki naio aneana naga ega lawo e: go tea wanogoe Yonathan e 
atae m̃ata ki naga tamana e midoakisoki naga ega maripunue David. 

34Go Yonathan e duleana m̃elu dua ki wede ni nakaniana, e maeto p̃arua, go e da 
gani te navinaga mau naaleatia kerua ni atelagi: nalakena e dogokitesa nalo ni 
David, waina tamana e mari namaliereana paki nia. 

35Go e pakilina malip̃ogi ki nia naga Yonathan e dave pano paki namalasi ragi 
tatutakiana waina nara ma David ero pea datuta ki nia, go natureai sikai e sikoti 
a pano. 

36Go e noa ki natureai aneana wanogoe, e naga, P̃a sava pano, po moro pap̃ai 
nalua maga waina aga wo dipe ki da. Go ragi waina natureai wanogoe e ko do 
sava, e dipe ki nalua sikai e do liu sa pano. 

37Go ragi waina natureai wanogoe e pakilina tokora ni nalua waina Yonathan e 
dipe ki nia asa, Yonathan e pioso paki natureai wanogoe, po naga, Nalua 
wanogoe e da do liu ko pano kite? 

38Go Yonathan e pioso paki natureai wanogoe, po naga, P̃a mari m̃araverave, p̃a 
sava kasua, p̃a ta doko mau. Go natureai wanogoe ki Yonathan e pila saisai ki 
nalua maga, po umai punusi nawota aneana. 

39Ma natureai wanogoe e da atae te navatuna mau: Yonathan ma David ero 
sikida atae tea wanogoe. 

40Go Yonathan e dua natureai wanogoe nalikau aneana maga, po noa ki nia, e 
naga, P̃a vano, po dape ra paki natokoana pano. 

41Go ragi waina natureai wanogoe e pano sua, David e duleana m̃elu dua ki 
tokora sikai waina e paki Sauth, po dowo dap̃olosiwo paki natano, go e paka tolu 

suai natano: go ero dum̃ada dum̃ili ra, go ero dum̃ada dagisi ra, pa pa David e 
m̃asoresore. 

42Go Yonathan e noa ki David, e naga, P̃a vae natam̃ateana pano nalakena toro 
dua pasasokisoki pae nagisa ni Yehovah, toro naga, Yehovah ega wo doko 
namawota kakagida, go namawota ni naworaworagu go naworaworam̃a, pa pa 
po du mau du. Go e duleana po m̃elu pano: go Yonathan e paki natokoana pano. 

1 Samuel 21 

1Go David e umai paki Nob punusi Ahimelek tea viri: go Ahimelek e umai sua 
David, e do duruuru, go e noa ki nia, e naga, Ekasana ku sikim̃a umai, go te naata 
sikai e da sikoti ko mau? 

2Go David e noa ki Ahimelek tea viri, e naga, Nawota e po dip̃aki nau nawosiana 
sikai, go e po noa ki nau, e naga, Te naata sikai ega ta atae te navatuna mau nalo 
ni nawosiana waina a dip̃aki lua ko asa, go nalo ni tea waina a dip̃aki‐go asa: go 
a po pasa dawona ki natureai maga paki tokora sikai. 

3Go tea wanogoe nasava e doko waina ku do leo parati ki nia? P̃a tua au bred 
euga lima paki nam̃elearugu, kite te navatuna waina e doko. 

4Go tea viri e pasadara David, po naga, A da peani bred m̃oli mau, ma bred tapu 
e doko; ma tea sikai maau natureai maga eu pe tu uvea ki nagoroi. 

5Go David e pasadara tea viri wanogoe, po noa ki nia, e naga, Lomau eu mauti 
gami ki nagoroi naaleatia dolu; ragi waina a dave umai lasa maga ki natureai 
maga wanogoe eu dapu, ma e pei nasurataana m̃oli sikai; go masoso lasa adeada 
maga eu da dapu p̃arua liu kite? 

6Go tea viri e dua e bred tapu: nalakena bred p̃ota e dika ma bred tokorae e sikina 
doko, waina e pei tea tapeluaana ki narae ni Yehovah, naga bred vitinu ega toko 
oli a naaleatia waina eu dape lua e asa pano. 

7Go naatam̃oli sikai ni tea suasua maga ki Saul e doko tokora wanogoe naaleatia 
wanogoe, e pei tea mautiana narae ni Yehovah; go nagisana Doek, tea ni Edom, 
nap̃au ni tea leo parati ki maga ni navata maga waina eu pei agi Saul. 

8Go David e noa ki Ahimelek, e naga, Go naio sikai, kite lova, e da doko tokora 
waia doko mau waina ku do leo parati ki nia kite? Nalakena a da dape lova aginau 
umai, kite nalikau aginau maga, nalakena nawosiana ki nawota e pei tea waina 
a mari m̃araverave asa. 

9Go tea viri e naga, Lova ki Coliath, Filistine wanogoe waina ku maripunue a 
nap̃aloa ni Elah, p̃a leo, tea wanogoe e doko nea, e pei tea vivisiana ki nakulukulu 
e doko nataku ni efod: waina ku pe masau dape tea wanogoe, p̃a tape a: nalakena 
tea p̃ota e dika, ma tea wanogoe e sikina doko. Go David e naga, Tea waina e 
dakiusi a, e dika sa; p̃a tua au asa. 

10Go David e duleana, po sava pano naaleatia wanogoe nalakena e matau ki Saul, 
go e pa punusi Akish, nawota ni Cath. 

11Go tea suasua maga ki Akish eu noa ki nia, eu naga, Tea waia e da pei David, 
nawota ni navanua kite? Go eu da lega pilele ki nasaleana maga dum̃ada paki da 
nalo kakana kite, doko do naga, Saul e maripunue aneana manu maga, Go David 
aneana tivilia maga? 

12Go David e midoakisoki navasaana maga wanogoe nap̃op̃ona, go e mataku 
p̃arua ki Akish, nawota ni Cath. 

13Go e doa namariana aneana naraeda, go e doko raki da doko po doropa 
sorosoro, go e do karasi namata maga ni namata‐pua, go e doropusi nataniuna e 
sara siwo nalolu nasina. 

14Go Akish e noa ki tea suasua aneana maga, e naga, Kuga leo, ku punusi naga 
naatam̃oli waia e doropa: go nalakena nasava ku piragi a umai punusi au? 

15Kinau a dika ki naatam̃oli doropa, naga ku piragi naatam̃oli waia umai naga 
ega toropa naraegu kite? Naatam̃oli waia ega wo sili po doko nasum̃a aginau 
kite? 

1 Samuel 22 

1Nalakena tea wanogoe David e m̃elu dua ki tokora wanogoe pano, po sava paki 
valea ni Adullam: go ragi waina taina maga go tea ni nasum̃a ki tamana eu 
mamau puti dogo e, eu siwo pano paki asa punusi a. 

2Go sara naata waina eu dogokitesa, go sara naata waina naulu e one ara one, go 
sara naata waina nap̃op̃oda eu papituaki, eu dum̃ada saisai ki da po punusi a; go 
nae e po pei tea maraki dap̃au ra: go nara eu alagoro pei naatam̃oli p̃onotia pati 
waina eu sikoti a. 

3Go David e pae tokora wanogoe pano paki Mispeh ni Moab: go e noa ki nawota 
ni Moab, e naga, P̃a suasua, a pavara ni ko, naga tamagu go p̃ilagu eroga wo m̃elu 
umai po doko sikoti ko doko, pa pa aga atae tea waina Sup̃e ega wo maginau 
mari a. 

4Go e piragi lua ra umai paki narae ni nawota ni Moab: go ero doko sikoti a doko 
sara naaleatia waina David e doko tokora kasua ni nasiliana doko. 

5Go profeta Cad e noa ki David, e naga, P̃a ta doko tokora kasua ni nasiliana mau; 
p̃a m̃elu po paki navanua ni Yudah pano. Go David e m̃elu pano, po paki namalasi 
ni Hereth. 

6Go Saul e dogo naga David e pei tea vap̃aiana, nara ma naatam̃oli maga waina 
eu sikoti a doko: go Saul e do dasake doko melu ni nakau tamarisk doko Ramah 

ni Cibeah, naio aneana e doko nam̃elearuna, go tea suasua aneana maga mamau 
puti eu lawodu dalivirigoro e. 

7Go Saul e noa ki tea suasua aneana maga waina eu lawodu dalivirigoro e, e naga, 
Kuga rogo, nimu naatam̃oli maga ni Benyamin; natu ni Yesse ega wo dua sara 
naata kakamu vanua maga go roara maga ni vaine, go ega wo mari mu kuga wo 
mamau puti pei tea maraki ni manu maga, go tea maraki ni p̃onotia maga; 

8Waina ku mamau puti seke dip̃a au kite? Go te naata e da doko mau waina e 
noakisai au ragi waina natugu e mari navasasokiana sikai paki natu ni Yesse, go 
te sikai kakamu e da dodomi au mau, kite e da noakisai au naga natugu e pasa 
pugoni tea suasua aginau dip̃a au, naga ega kusugoro, dapala waina e doko 
naaleatia waia. 

9Go Doek, naatam̃oli ni Edom, waina e lawodu sikoti tea suasua maga ki Saul, e 
pasadara, po naga, Kinau a punusi natu ni Yesse e do umai paki Nob pa punusi 
Ahimelek natu ni Ahitub. 

10Go e maneana pusuusu paki Yehovah, po dua e navinaga, go lova ki Coliath, 
Filistine wanogoe. 

11Go nawota e pitip̃aki pano po soso Ahimelek, tea viri, natu ni Ahitub, go tea 
maga mamau puti ni nasum̃a ki tamana, tea viri maga waina eu doko Nob: go eu 
mamau puti umai punusi nawota. 

12Go Saul e naga, P̃a rogo, nigo natu ni Ahitub. Go e pasadara, po naga, Kinau nea, 
nawota aginau O. 

13Go Saul e noa ki nia, e naga, Ekasana ku seke dip̃a au, nimu ma natu ni Yesse 
waina ku dua e bred, go lova sikai, po maneana pusuusu paki Sup̃e, naga ega 
tuleana dip̃a au, po kusugoro, dapala waina e doko naaleatia waia? 

14Go Ahimelek e pasadara nawota, po naga, Go sei ni tea suasua anigo maga 
mamau puti e pei tea veilomau dakiusi David, nae waina e pei m̃o ni nawota, go 
waina e pei tea sikai ni nasaisaiana ki tea midoakip̃otae anigo maga, go waina e 
pei tea dodomadaganiana doko nasum̃a anigo? 

15Masoso e pei ragi vea mau waina a maneana pusuusu paki Sup̃e kite? Ega 
madu uvea ki nau: nawota ega ta midoaki dip̃a tea suasua aneana ki te navatuna 
mau, kite tea maga mamau puti ni nasum̃a ki tamagu: nalakena tea suasua anigo 
e da atae te navatuna mau nalo ni tea waia, tea kiki kite tea warua. 

16Go nawota e naga, P̃a wo mate lomau Ahimelek, nimu ma tea maga mamau 
puti ni nasum̃a ki tamam̃a. 

17Go nawota e noa ki tea vavaigoro maga waina eu lawodu dalivirigoro e, e naga, 
Kuga maradoa, po maripunue tea viri maga ki Yehovah; nalakena nam̃elearuda 
ma eu sikoti David, go nalakena eu atae naga e sava pano, go eu da noakisai au 

asa mau. Ma tea suasua maga ki nawota eu karai sai ki nam̃elearuda naga euga 
atugi tea viri maga ki Yehovah. 

18Go nawota e noa ki Doek, e naga, Nigo p̃a maradoa po atugi tea viri maga. Go 
Doek, naatam̃oli ni Edom, e maradoa po atugi tea viri maga, go naaleatia 
wanogoe e maripunue naatam̃oli rualima latolu tamate lima waina eu pilake 
efod ni linen. 

19Go Nob, natokoana ki tea viri maga, e atugi ra ki nawoka ni lova, naanoai go 
nagoroi, piakiki go tea susu, oks go ass go shiip, ki nawoka ni lova. 

20Go natu naanoai sikai ki Ahimelek, natu ni Ahitub, nagisana Abiathar, nae e 
sava po dausi David. 

21Go Abiathar e noa ki David naga Saul e atugi tea viri maga ki Yehovah. 

22Go David e noa ki Abiathar, e naga, Kinau a atae naaleatia wanogoe, ragi waina 
Doek, naatam̃oli ni Edom, e doko tokora wanogoe doko, naga ega noakisai Saul 
asa lomau: kinau a pei nalakena naatam̃oli maga mamau puti ni nasum̃a ki 
tamam̃a eu mate sua. 

23P̃a toko sikoti au doko, p̃a ta mataku mau; nalakena tea waina e do laaga 
namauriana aginau, e do laaga namauriana anigo: ma p̃a toko sikoti au doko, go 
p̃a wo doko p̃ia doko. 

1 Samuel 23 

1Go eu noa ki David asa, eu naga, P̃a leo, Filistine maga eu do mari navakalo dip̃a 
Keilah, go eu do panako pae malo wokalesue maga. 

2Nalakena tea wanogoe David e pusuusu paki Yehovah, po naga, Kinau aga vano 
po atugi Filistine maga wanogoe kite? Go Yehovah e noa ki David, e naga, P̃a 
vano, po atugi Filistine maga, po mauti Keilah. 

3Go naatam̃oli maga ki David eu noa ki nia, eu naga, P̃a leo, au mataku doko 
tokora waia Yudah: go auga wo moro mataku p̃arua liu waina tu pe wo paki 
Keilah pano dip̃a naatam̃oli maga ni navakalo ki Filistine maga. 

4Go David e moro pusuusu paki Yehovah. Go Yehovah e pasadara e, po naga, P̃a 
tuleana, p̃a siwo paki Keilah pano; nalakena aga wo pitua ki Filistine maga paki 
nam̃elearum̃a. 

5Go David ma naatam̃oli aneana maga eu paki Keilah pano, po mari navakalo 
paki Filistine maga, po digo lua katel adeada maga, po atugi ra ki naatugiana 
warua. Go dapala nogoe David e mauti naatatoko maga ni Keilah. 

6Go e pakilina, ragi waina Abiathar, natu ni Ahimelek, e sava pano punusi David 
doko Keilah, naga e dape efod sikai doko nam̃elearuna po siwo umai. 

7Go eu noa ki Saul asa, naga David e umai paki Keilah. Go Saul e naga, Sup̃e e 
pitua ki nia paki nam̃elearugu; nalakena e pei tea kokoroana nalakena e sili paki 
natokoana sikai ni namatapua maga go ni tea walagoto maga. 

8Go Saul e soso saisai ki narei mamau puti raki navakalo, naga euga siwo paki 
Keilah pano po kelugoro David go naatam̃oli aneana maga. 

9Go David e atae naga Saul e midoaki p̃ai namarisakiana dip̃a e; go e noa ki 
Abiathar tea viri, e naga, P̃a tape efod wanogoe umai. 

10Go David e naga, Yehovah O, Sup̃e ni Israel, tea suasua anigo e dogo lomau naga 
Saul e laaga naga ega umai paki Keilah, naga ega mari sa ki natokoana nalakena 
kinau. 

11Naatam̃oli maga ni Keilah euga wo pitua ki nau paki nam̃elearuna kite? Saul 
ega wo siwo umai dapala waina tea suasua anigo e dogo e kite? Yehovah O, Sup̃e 
ni Israel, a pavara ni ko, p̃a noakisai tea suasua anigo asa. Go Yehovah e naga, 
Ega wo siwo umai. 

12Go David e naga, Naatam̃oli maga ni Keilah euga wo pitua ki gami ma naatam̃oli 
aginau maga paki nam̃elearu ni Saul kite? Go Yehovah e naga, Euga wo pitua ki‐
go. 

13Ragi wanogoe David go naatam̃oli aneana maga, eu alagoro pei p̃onotia latesa, 
eu duleana po m̃elu dua ki Keilah pano, po paki tokora maga waina eu mariatae 
paki asa pano. Go eu noa ki Saul asa, naga David e sava m̃elu dua ki Keilah pano; 
Go e dum̃ana midoaki nia naga, Aga toko. Go e da dave pano mau. 

14Go David e m̃enaki doko tokora kasua ni nasiliana doko masop̃alo, e doko 
navanua waina e pei tava, masop̃alo ni Sif. Go Saul e laaga asa sara naaleatia, ma 
Sup̃e e da pitua ki nia paki nam̃elearuna mau. 

15Go David e punusi naga Saul e dave umai naga ega laaga namauriana aneana: 
go David e doko masop̃alo ni Sif doko Horesh. 

16Go Yonathan, natu ni Saul, e duleana po pa punusi David doko Horesh, po mari 
nam̃elearuna e kasua doko Sup̃e. 

17Go e noa ki nia, e naga, P̃a ta mataku mau: nalakena nam̃elearu ni tamagu Saul 
ega wo da pa parati ki‐go mau; go nigo p̃a wo pei nawota dap̃au Israel, go kinau 
aga wo pei kerua kakam̃a; go tea wanogoe ma tamagu Saul e atae a. 

18Go nara dua ero dum̃ada pasasoki ra narae ni Yehovah: go David e m̃enaki 
doko Horesh doko, go Yonathan e paki nasum̃a aneana pano. 

19Ragi wanogoe tea maga ni Sif eu sake umai punusi Saul doko Cibeah, eu naga, 
David e da dum̃ana dasuru ki nia sikoti gami doko tokora kasua ni nasiliana 
Horesh, tava ni Hakilah, waina e doko masop̃alo taleva ni sauth kite? 

20Go tea wanogoe, nawota O, p̃a siwo umai, pataka ni namasauana mamau ni 
nap̃op̃om̃a naga p̃a siwo umai; go nawosiana aginami ega wo pei naga auga vitua 
ki nia paki nam̃elearu ni nawota. 

21Go Saul e naga, Kuga vei tea vasam̃atakiana ki Yehovah; nalakena ku 
maritadodomi au. 

22Kuga vano, a pavara ni mu, po atae parati ki, po atae, po punusi tokora aneana 
waina e do sili asa, go sei waina e punusi a e doko asa: nalakena e pei tea noaana 
paki nau naga nae e do mari manumatua. 

23Go nalakena tea wanogoe kuga vunusi po atae sara tokora maga waina e do 
dum̃ana dasuru ki nia asa, go kuga moro dape navasaana lomau umai punusi au, 
go tuga wo mamau pano: go ega wo pakilina, waina e pe toko navanua, naga aga 
wo laaga parati ki nia m̃aleoputo ni manu maga mamau puti ni Yudah. 

24Go eu duleana po pea ki Saul pano paki Sif: ma David go naatam̃oli aneana 
maga eu doko masop̃alo ni Maon doko Arabah, maso maladi paki sauth. 

25Go Saul ma naatam̃oli aneana maga eu pano po laaga asa. Go eu noa ki David 
asa: nalakena tea wanogoe e siwo umai paki vatu waina e doko masop̃alo ni 
Maon. Go ragi waina Saul e dogo tea wanogoe, e sava dausi David masop̃alo ni 
Maon. 

26Go Saul e surata pano taleva sikai ni tava warua, go David ma naatam̃oli aneana 
maga eu surata pano taleva kerua ni tava warua: go David e mari m̃araverave 
naga ega sava pano nalakena e matau ki Saul; nalakena Saul go naatam̃oli aneana 
maga eu dalivirigoro David go naatam̃oli aneana maga naga euga vuati ra. 

27Ma tea tautauana sikai e umai punusi Saul, e naga, P̃a mari m̃araverave po 
umai; nalakena Filistine maga eu rumai marimari navanua. 

28Go tea wanogoe Saul e liliu po da moro sava dausi David, go e pano po mari 
dip̃a Filistine maga: nalakena tea wanogoe eu soso tokora wanogoe ki Sela‐
hammahlekoth. 

29Go David e sake pae tokora wanogoe pano, po m̃enaki doko tokora kasua ni 
nasiliana doko En‐kedi. 

1 Samuel 24 

1Go e pakilina ragi waina Saul e doropusi Filistine maga po liliu, naga e pei tea 
noaana paki nia, eu naga, P̃a leo, David e doko masop̃alo ni En‐kedi. 

2Go Saul e piragi lua naatam̃oli matadoaana manu dolu pae Israel mamau, po 
pano laaga David go naatam̃oli aneana maga pae napatira ni naninani mila maga. 



606 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

3Go e umai paki tokora ni loga ni shiip pisari napua, tokora waina valea sikai e 
doko asa; go Saul e sili asa naga ega tave. Go David ma naatam̃oli aneana maga 
eu doko em̃ago mau ni valea wanogoe. 

4Go naatam̃oli maga ki David eu noa ki nia, eu naga, P̃a leo, naaleatia waia waina 
Yehovah e noa ki‐go asa, e naga, P̃a leo, aga wo pitua ki tea kokona ki‐go paki 
nam̃elearum̃a, go p̃a wo mari paki nia tea waina ku midoaki m̃ata ki nia. Go David 
e duleana, po masi kotovi panako namatap̃ago ni sugoro kovagoro ki Saul. 

5Go e pakilina edaku ki nia naga nap̃op̃o ni David e dogokitesa nalakena e masi 
kotovi namatap̃ago ni sugoro kovagoro ki Saul. 

6Go e noa ki naatam̃oli aneana maga, e naga, Ega madu uvea ki nau naga aga mari 
naleo wanogoe paki nawota aginau, tea vuvuraikiana ki Yehovah, naga aga sai ki 
nam̃elearugu dip̃a e, go nae e pei tea vuvuraikiana ki Yehovah. 

7Go tea wanogoe David e dip̃agoro naatam̃oli aneana maga ki navasaana maga 
wanogoe, go e da suasua ki da naga euga tuleana dip̃a Saul. Go Saul e duleana 
m̃elu dua ki valea po pano. 

8David e moro edaku duleana po dave m̃elu dua ki valea wanogoe pano, po soso 
Saul, po naga, Nawota aginau, nawota O. Go ragi waina Saul e leo kitaku, David e 
kolo po suai natano. 

9Go David e noa ki Saul, e naga, Nalakena nasava ku do daki dorogo paki 
navasaana maga ki naatam̃oli maga waina eu do naga, P̃a leo, David e do laaga 
naga ega mari sa ki‐go? 

10P̃a leo, naaleatia waia namatam̃a ero punusi takana waina Yehovah e pitua ki‐
go masoso paki nam̃elearugu doko valea: go naata seara eu noa ki nau naga aga 
maripunue ko: ma namatagu e mari malemale ko; go a naga, Aga wo da sai ki 
nam̃elearugu dip̃a nawota aginau mau; nalakena nae e pei tea vuvuraikiana ki 
Yehovah. 

11Go tamagu, p̃a vunusi, io p̃a vunusi namatap̃ago ni sugoro kovagoro anigo e 
doko nam̃elearugu: nalakena waina a masi kotovi namatap̃ago ni sugoro 
kovagoro anigo, ma a da maripunue ko mau, p̃a atae po punusi naga tea waina e 
sa kite e pei natapiriana e da doko nam̃elearugu mau, go a da mari naleo sa paki‐
go mau, ma ku do laaga namauriana aginau naga p̃a wo dape lua e. 

12Yehovah ega vasap̃otae namawota kakagida, go Yehovah ega maginau sikosiko 
paki‐go: ma nam̃elearugu ega wo da doko ako mau. 

13Naluluakia ki tea matua tuai maga e doko noa, e naga, Nasigisigileoana e do 
m̃elu pae tea sigisigileo: ma nam̃elearugu ega wo da doko ako mau. 

14Nawota ni Israel e dave umai paraki sei? Ku do sava dausi sei? Ku do sava dausi 
koria mate sikai, kite kutu sikai? 

15Go tea wanogoe Yehovah ega wo pei tea vasap̃otae, po pasap̃otae namawota 
kakagida, po punusi, po maginau pululu, po daulua au m̃elu dua ki nam̃elearum̃a. 

16Go e pakilina edaku ki ragi waina David e pasa sua navasaana maga wanogoe 
paki Saul, naga Saul e naga, Tea waia e pei nadaleom̃a, natugu David? Go Saul e 
sike nadaleona po dagi. 

17Go e noa ki David, e naga, Nigo ku leana liu au: nalakena ku mari tea wia paki 
nau, ma kinau a mari tea sa paki‐go. 

18Go naaleatia waia tea wia waina ku mari a paki nau, e pei tea ataeana: nalakena 
ragi waina Yehovah e pitua ki nau paki nam̃elearum̃a, ku da maripunue au mau. 

19Nalakena waina naata sikai e pe vap̃ai tea kokona ki nia, ega wo suasua ki nia 
naga e pe wo dum̃ana pano po doko p̃ia doko kite? Go tea wanogoe Yehovah ega 
lagati dua ko tea wia nalakena tea waina ku mari a paki nau naaleatia waia. 

20Go p̃a leo, ragi waia a atae naga p̃a wo pei nawota lomau, go naga namarakiana 
ni Israel ega wo pei tea lawosokiana nam̃elearum̃a. 

21Nalakena tea wanogoe p̃a vasasokisoki paki nau ragi waia pae nagisa ni 
Yehovah, naga p̃a wo da daelua naworaworagu edaku ki nau, go naga p̃a wo da 
mari puoli ki nagisagu m̃elu dua ki nasum̃a ki tamagu. 

22Go David e pasasokisoki paki Saul. Go Saul e paki kiana pano; ma David go 
naatam̃oli aneana maga eu sake paki tokora kasua ni nasiliana. 

1 Samuel 25 

1Go Samuel e mate; go Israel mamau eu dum̃ada saisai ki da, po dagisi a, go eu 
ova ki nia nasum̃a aneana Ramah. Go David e duleana, po siwo paki masop̃alo ni 
Paran pano. 

2Go naatam̃oli sikai e doko Maon, go sara naleo veaniana aneana eu doko 
Karmel; go naatam̃oli wanogoe e pei tea warua liu, go e peani shiip manu dolu, 
go naninani manu sikai: go e do alati nam̃au ni shiip aneana maga Karmel. 

3Go nagisa ni naatam̃oli wanogoe e pei Nabal; go nagisa ni anagoroi e pei Abikail: 
go nagoroi wanogoe e pei tea midoakiatae p̃ia, go e pei raewia: ma naanoai 
wanogoe e pei naatam̃oli sa sikai go e do mari tea waina e sa; go nae e pei tea 
sikai ni nasum̃a ni Kaleb. 

4Go David e doko masop̃alo po dogo naga Nabal e do alati nam̃au ni shiip aneana. 

5Go David e dip̃aki lua natureai rualima sikai pano, go David e noa ki natureai 
maga wanogoe, e naga, Kuga sake paki Karmel pano, po pa punusi Nabal, po 
pasadodomi a pae nagisagu: 



608 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

6Go kuga noa dapala nea paki nia, nae waina e pei sogolapa, kuga naga, 
Natam̃ateana ega toko ako, go natam̃ateana ega toko tea ni nasum̃a anigo, go 
natam̃ateana ega toko sara naleo waina ku peani a. 

7Go a po dogo naga ku peani tea alati maga ni nam̃au ni shiip: tea leo parati ki 
shiip anigo eu po sikoti gami doko, go au da mari sa ki da mau, go te navatuna 
adeada e da puoli ki da mau, sara naaleatia waina eu doko Karmel doko. 

8P̃a vusuusu paki natureai anigo maga, go nara euga wo noakisai ko asa: go tea 
wanogoe p̃a suasua naga natureai maga euga vap̃ai nasaup̃iaana namatam̃a; 
nalakena au rumai naaleatia wia sikai: p̃a tua tea suasua anigo maga go natum̃a 
David, a pavara ni ko, ki te navatuna waina e pe umai paki nam̃elearum̃a. 

9Go ragi waina natureai maga ki David eu pakilina, eu pasa paki Nabal pataka ni 
navasaana maga mamau puti wanogoe pae nagisa ni David pa pa e nopu. 

10Go Nabal e pasadara tea suasua maga ki David, po naga, David e pei sei? Go 
natu ni Yesse e pei sei? Naaleatia maga waia tea suasua laapa eu do sava sara 
naata sikasikai pa dua ki nawota adeada maga. 

11Go aga wo dape bred aginau, go noai aginau, go nap̃okasi aginau waina a magi 
tea alati nam̃au ni shiip aginau maga p̃okati a, po dua naatam̃oli ara waina a da 
atae tokora waina eu pae asa umai kite? 

12Go tea wanogoe natureai maga ki David eu dum̃ada doa ra, po liliu pano, po 
noa ki nia navasaana maga mamau puti wanogoe. 

13Go David e noa ki naatam̃oli aneana maga, e naga, Nimu sara naata sikasikai 
kakamu kuga otisoki lova animu. Go eu mamau puti otisoki lova adeada; go 
David nae ma e otisoki lova aneana: go naatam̃oli maga eu alagoro pei p̃onotia 
pati eu dausi David sake pano; go p̃onotia dua eu madoko pilake sara naleo 
adeada. 

14Ma natureai sikai e noa ki Abikail, nagoroi ki Nabal, e naga, P̃a leo, David e 
dip̃aki lua tea tautauana maga m̃elu dua ki masop̃alo umai naga ega vasadodomi 
nawota aginami; go nae e pasa sa ki da. 

15Ma naatam̃oli maga wanogoe eu p̃ia ki gami, go eu da sa ki gami mau, go te 
navatuna aginami e da puoli mau sara naaleatia waina au sikoti ra doko vanua 
maga: 

16Eu maginami pei nakoro sikai aleati go p̃ogi, sara naaleatia waina au sikoti ra 
doko po do leo parati ki shiip. 

17Go nalakena tea wanogoe p̃a midoakiusiusi po atae tea waina p̃a wo mari a; 
nalakena tea sa e pei tea midoakisokiana dip̃a nawota aginami, go dip̃a tea ni 
nasum̃a aneana mamau: nalakena nae e pei naatam̃oli vile sikai, go te naata sikai 
e marisa pasa paki nia mau. 



609 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

18Ragi wanogoe Abikail e mari m̃araverave, po dape bred p̃onotia dua, go nawili 
ni waine edua, go shiip eu lima waina eu mari m̃ata ki sua, go korn veniana 
totowo lima, go m̃okai ni resin p̃onotia sikai, go keke ni napuliva p̃onotia dua, po 
doropusi ra eu doko nam̃adu ni ass maga. 

19Go e noa ki natureai aneana maga, e naga, Kuga vea ki nau pano; p̃a leo, aga wo 
dausi mu. Ma e da noa ki anawota Nabal asa mau. 

20Go e doko, ragi waina e do sakesaake ass aneana, po do siwo umai pae tava 
tokora waina e pei nap̃aloa, naga kuga leo, David go naatam̃oli aneana maga eu 
siwo pae kivea ki nia: go e duasai ki da. 

21Go David e pea naga, Lomau a p̃osiwosi m̃oli po pavaigoro sara naleo waina 
naatam̃oli wanogoe e peani a doko masop̃alo, naga te navatuna e da puoli mau 
ki tea aneana: go e dua au tea sa oli tea wia. 

22Sup̃e ega mari dapala nogoe paki tea kokona maga ki David, po moro sokari a, 
waina a pe toropusi te navatuna sikai, io te piakiki naanoai sikai ki tea ki aneana, 
e pe maneana doko namarama ni malip̃ogi. 

23Go ragi waina Abikail e punusi David, e mari m̃araverave, po siwo m̃elu dua ki 
ass aneana, po dowo dap̃olosiwo narae ni David, po kolo suai natano. 

24Go e dowo pisari natuana, po naga, Nawota aginau O, namarinaleotageleana 
wanogoe ega toko au: go p̃a suasua, a pavara ni ko asa, naga tea suasua nagoroi 
anigo ega vasa nadaligam̃a, go p̃a rogo navasaana maga ki tea suasua nagoroi 
anigo. 

25Nawota aginau O, a pavara ni ko, p̃a ta midoaki tea p̃arop̃aro wanogoe mau, 
Nabal nogo: nalakena dakiusi waina nagisana e doko, dapala nogoe nae e dakiusi 
a; Nabal e pei nagisana, go naveilalaana e doko asa: ma kinau, tea suasua nagoroi 
anigo, a da punusi natureai maga ki nawota aginau mau, waina ku dip̃aki lua ra 
umai. 

26Go tea wanogoe, nawota aginau O, Yehovah e mauri doko, go naatam̃a e mauri 
doko, go dapala waina Yehovah e mauti ko ki sogi ni nada, go ki natum̃am̃a‐
sikosiko‐ana ki nam̃elearum̃a, dapala nogoe tea kokona ki‐go maga, go tea maga 
waina eu do laaga tea sa paki nawota aginau, nara euga takiusi Nabal. 

27Go navituaana waia waina tea suasua anigo e magi nawota aginau dape umai, 
p̃a suasua naga ega vei tea vituakiana paki natureai maga waina eu do dausi 
nawota aginau. 

28P̃a midoakikorokoro, a pavara ni ko, natapiriana ki tea suasua nagoroi anigo: 
go e pei lomau naga Yehovah ega wo magi nawota aginau lawo‐kilaketoko 
nasum̃a waina ega wo doko mau doko, nalakena nawota aginau e do magi 
Yehovah marimari; go tea sa ega wo da pei tea vap̃aiana doko ako mau, naaleatia 
anigo maga mamau puti. 

29Go waina naatam̃oli e pe tuleana naga ega sava dausi ko, po laaga naatam̃a, ma 
naata ni nawota aginau ega wo pei tea solisokiana doko tum̃ana ni namauriana 
sikoti Yehovah Sup̃e anigo; go naata ni tea kokona ki‐go maga, nae ega wo pulua 
ki da pano, dapala waina eu pei tea vuluakiana m̃elu dua ki nala ni slig. 

30Go ega wo pakilina, edaku ki waina Yehovah ega wo mari m̃ata ki sua nawota 
aginau pataka ni tea mamau puti waina e pasa asa nalo kakam̃a, go edaku ki 
waina ega wo dawona ki‐go p̃a wo pei tea maraki dap̃au Israel; 

31Naga nawota aginau ega wo da dogokitesa asa mau, go naga tea tapilagonaana 
ni nap̃op̃om̃a ega wo dika, nalakena ku da daki nada tautau, go nalakena nawota 
aginau e da dum̃ana mari nasikoana: go edaku ki waina Yehovah ega wo mari 
m̃ata ki sua nawota aginau, ragi wanogoe p̃a midoaki parati ki tea suasua 
nagoroi anigo. 

32Go David e noa ki Abikail, e naga, Yehovah Sup̃e ni Israel ega vei tea 
vasap̃iakiana waina e dip̃aki lua ko umai sua au naaleatia waia: 

33Go namanumatuaana anigo ega vei tea vasap̃iakiana, go nigo p̃a wo pei tea 
vasam̃atakiana, nalakena ku po mauti au naaleatia waia m̃elu dua ki sogi ni nada, 
go m̃elu dua ki natum̃agu‐sikosiko‐ana ki nam̃elearugu. 

34Nalakena lomau, Yehovah Sup̃e ni Israel e mauri doko, waina e mauti au a da 
mari sa ki‐go mau, go ku pe ta mari m̃araverave po umai sua au, namarama ni 
malip̃ogi piakiki naanoai sikai e pe ta magi Nabal pei tea toropusiana doko mau. 

35Go David e dape lua ki nam̃elearuna tea waina e maneana dape umai: go e noa 
ki nia, e naga, P̃a vae natam̃ateana pano paki nasum̃a anigo; p̃a vunusi, a po dogo 
parati ki nadaleom̃a, go a po suasua tea waina ku datagovi au asa. 

36Go Abikail e umai punusi Nabal; go kuga leo, e mari nakaniana nasum̃a aneana, 
e dakiusi nakaniana ki nawota sikai; go nap̃op̃o ni Nabal e laelaea nap̃alauna 
nalakena e matamaloku p̃arua: nalakena tea wanogoe e da noa ki nia ki te 
navatuna mau, tea kiki kite tea warua, pa pa paki namarama ni malip̃ogi. 

37Go e pakilina malip̃ogi, ragi waina waine e doropusi Nabal, go anagoroi e noa 
ki nia tea maga wanogoe, go nap̃op̃ona e mate nap̃alauna, go e po dakiusi vatu. 

38Go e pakilina ragi waina naaleatia rualima sikai e nopu, naga Yehovah e atugi 
Nabal, go e mate. 

39Go ragi waina David e dogo naga Nabal e po mate, e naga, Yehovah ega vei tea 
vasap̃iakiana, waina e maginau pululu nalakena navasapinoa‐ki‐nau‐ana waina 
Nabal e mari au asa, go waina e mauti tea suasua aneana ki tea waina e sa: go 
namariana sa ki Nabal, Yehovah e mari a e moro liliu paki nap̃auna. Go David e 
dip̃aki lua navasaana pano nalo ni Abikail naga ega vei tea viragiana umai punusi 
a, naga ega vei anagoroi. 

40Go ragi waina tea suasua maga ki David eu rumai paki Karmel punusi Abikail, 
eu noa ki nia, eu naga, David e po dip̃aki lua gami umai punusi ko, naga auga 
viragi lua ko pano naga p̃a vei anagoroi. 

41Go e duleana, po kolo suai natano, go e naga, P̃a leo, tea suasua nagoroi anigo 
e pei tea suasua sikai go ega sarue natua ni tea suasua maga ki nawota aginau. 

42Go Abikail e mari m̃araverave, po duleana, po sakesaake ass, go e piragi 
naatara aneana lima eu dausi a; go e dausi tea tautauana maga ki David pano, go 
e po pei anagoroi. 

43David e moro piragi Ahinoam ni Yesreel; go nara dua ero po pei nagoroi 
aneana maga. 

44Go Saul e po pitua ki natuna nagoroi Mikal David anagoroi, dua Palti, natu ni 
Laish ni Callim asa. 

1 Samuel 26 

1Go tea ni Sif eu rumai punusi Saul Cibeah, eu naga, David e da dum̃ana dasuru 
ki nia tava ni Hakilah, waina e leana dip̃a maso maladi kite? 

2Go Saul e duleana, po siwo pano paki masop̃alo ni Sif, go naatam̃oli matadoaana 
manu dolu ni Israel eu sikoti a pano, naga euga laaga David masop̃alo ni Sif. 

3Go Saul e sike tap̃aup̃au aneana maga tava ni Hakilah, waina e leana dip̃a maso 
maladi, nadigi ni napua. Ma David e doko masop̃alo doko, go e punusi naga Saul 
e dausi a paki masop̃alo. 

4Nalakena tea wanogoe David e dip̃aki lua tea leo pavaraka maga pano, go e atae 
naga Saul e po umai lomau. 

5Go David e duleana, po umai paki tokora waina Saul e sike tap̃aup̃au aneana 
asa: go David e punusi tokora waina Saul e one asa, nara ma Abner natu ni Ner 
tea maraki ni taua aneana: go Saul e one m̃aleoputo ni tokora waina kariot maga 
eu doko asa, go narei eu sike tap̃aup̃au adeada maga dalivirigoro e. 

6Go David e noa ki Ahimelek, naatam̃oli ni Heth, go ki Abishai, natu ni Seruiah, 
tai ni Yoab, e naga, Sei ega wo sikoti au pano punusi Saul tokora ni nam̃enakiana? 
Go Abishai e naga, Kinau aga wo sikoti ko siwo pano. 

7Go tea wanogoe David ma Abishai ero umai punusi narei p̃ogi: go kuga leo, Saul 
e do maturu one m̃aleoputo ni tokora waina kariot maga eu doko asa, go naio 
aneana e pei tea lawokiana natano pisari nap̃auna: go Abner ma narei eu do one 
dalivirigoro e. 

8Go Abishai e noa ki David, e naga, Sup̃e e po pitua ki tea kokona ki‐go paki 
nam̃elearum̃a naaleatia waia: go tea wanogoe a pavara ni ko, p̃a suasua naga aga 

lawo puluti a ki naio paka sikai maau paki natano, go aga wo da moro lawo e sala 
kerua mau. 

9Go David e noa ki Abishai, e naga, P̃a ta mari sa ki nia mau: nalakena sei e 
mariatae sai ki nam̃elearuna dip̃a tea vuvuraikiana ki Yehovah, go ega wo da pei 
tap̃aro asa mau? 

10Go David e naga, Yehovah e mauri doko, Yehovah ega wo atugi a; kite naaleatia 
aneana ni namateana ega wo pakilina; kite ega wo siwo pano paki navakalo po 
mate. 

11Ega madu uvea ki nau naga aga sai ki nam̃elearugu dip̃a tea vuvuraikiana ki 
Yehovah: go ragi waia, a pavara ni ko, p̃a vuati naio waina e doko pisari nap̃auna, 
go lasa ni noai, go toroga vano. 

12Go tea wanogoe David e puati naio wanogoe go lasa ni noai waina e doko pisari 
nap̃au ni Saul; go ero puati ra pano, go te naata sikai e da punusi a mau, kite atae 
a mau, go te naata sikai e da leleo mau: eu mamau puti maturu; nalakena 
namaturuana warua sikai e pae Yehovah umai po dowo ara. 

13Go David e pano paki taleva kerua, po lawodu uvea nam̃asua ni tava; go 
namalopa warua e doko namawota kakada: 

14Go David e pioso paki narei, go paki Abner natu ni Ner, e naga, Abner ku da do 
pasadara mau kite? Go Abner e pasadara, po naga, Nigo ku pei sei waina ku pioso 
paki nawota? 

15Go David e noa ki Abner, e naga, Nigo ku da pei m̃aau sikai kite? Go sei e dakiusi 
ko doko Israel? Go tea wanogoe nasava e pei nalakena ku da pavaigoro nawota 
anigo mau? Naatam̃oli sikai e sili umai naga ega mari sa ki nawota anigo. 

16Tea wanogoe waina ku mari a e da p̃ia mau. Yehovah e mauri doko, go nimu 
ku pataka ni namateana, nalakena ku da pavaigoro nawota animu mau, tea 
vuvuraikiana ki Yehovah. Go ragi waia p̃a vunusi tokora waina naio ki nawota e 
doko asa, go lasa ni noai waina e pea doko pisari nap̃auna. 

17Go Saul e atae nadaleo ni David, go e naga, Tea waia e pei nadaleom̃a, natugu 
David, kite? Go David e naga, E pei nadaleogu, nawota aginau, nawota O. 

18Go e naga, Nalakena nasava nawota aginau e do sava dausi tea suasua aneana? 
Kinau a po mari nasava? Kite nasava waina e sa waina e doko nam̃elearugu? 

19Go tea wanogoe, a pavara ni ko, nawota aginau ega rogo navasaana maga ki 
tea suasua aneana. Waina e pe vei Yehovah waina e pulevule nap̃op̃om̃a dip̃a au, 
go nae ega suasua dape navituakiana sikai: ma waina e pe vei naatam̃oli natuna 
maga, nara euga vei tea vasasakiana narae ni Yehovah; nalakena naaleatia waia 
eu kopasi lua au pano naga aga ta peani te naveanipiolikiana ki Yehovah mau, eu 
naga, P̃a vano po magi sup̃e p̃ota maga suasua. 

20Go tea wanogoe nadagu ega ta pei tea takiana paki natano mau, uvea ki narae 
ni Yehovah: nawota ni Israel e po dave umai naga ega laaga kutu sikai, dakiusi 
waina naatam̃oli e do palako ki p̃ilake tava warua maga. 

21Ragi wanogoe Saul e naga, Kinau a po mari naleo sa: p̃a liliu umai natugu David: 
go aga wo da moro mari sa ki‐go mau, nalakena namauriana aginau e pei tea wia 
namatam̃a naaleatia waia: p̃a leo, a po mari naveilalaana, go a sasap̃o p̃arua. 

22Go David e pasadara, po naga, P̃a vunusi naio, nawota O! P̃a suasua naga 
natureai sikai ega surata umai po puati liliua ki nia. 

23Go Yehovah ega lagati dua sara naata namarinaleoleanaana aneana, go 
naveilomauana aneana: nalakena Yehovah e pitua ki‐go paki nam̃elearugu 
masoso, go a karai sai ki nam̃elearugu dip̃a tea vuvuraikiana ki Yehovah. 

24Go p̃a leo, dapala waina namauriana anigo e pei tea wia namatagu naaleatia 
waia, dapala nogoe namauriana aginau ega vei tea wia namata ni Yehovah, go 
nae ega taulua au pa dua ki sara narogokitesaana. 

25Go Saul e noa ki David, e naga, P̃a vei tea vasam̃atakiana, natugu David: nigo 
p̃a wo mari tea waina e kasua, go p̃a wo marimatua lomau. Go David e pae napua 
aneana pano, go Saul e moro liliu paki kiana. 

1 Samuel 27 

1Go David e noa nap̃op̃ona, e naga, Aga wo mate te nap̃ogi pae nam̃elearu ni Saul: 
tea waina e maginau p̃ia liu e dika, ma naga aga sava pano paki navanua ki 
Filistine maga; go Saul ega wo doropusi au, po da moro laaga au mau usuraki 
kokoi maga mamau puti ni Israel: go dapala nogoe aga wo sava dua ki 
nam̃elearuna. 

2Go David e duleana, po duagoto pano, nara ma naatam̃oli p̃onotia latesa waina 
eu sikoti a, po punusi Akish, natu ni Maok, nawota ni Cath. 

3Go David e m̃enaki doko sikoti Akish doko Cath, nara ma naatam̃oli aneana 
maga, sara naata pilake tea ni nasum̃a aneana, go David pilake anagoroi dua, 
Ahinoam nagoroi ni Yesreel, go Abikail nagoroi ni Karmel, Nabal anagoroi. 

4Go eu noa ki Saul naga David e sava pano paki Cath: go e da moro laaga asa mau. 

5Go David e noa ki Akish, e naga, Waina a pe vap̃ai nasaup̃iaana namatam̃a, go 
p̃a suasua naga euga tua au tokora sikai ni natokoana maga ni navanua sikai 
kakada, naga aga toko asa: nalakena ekasana tea suasua anigo ega toko sikoti ko 
doko natokoana ki nawota? 

6Go naaleatia wanogoe Akish e dua e Siklak: go tea wanogoe e pei nalakena 
Siklak e pei agi nawota maga ni Yudah pa pa paki naaleatia waia. 

7Go naveveana ni naaleatia maga waina David e doko navanua ni Filistine maga 
doko eu pei natau sikai go atelagi pati. 

8Go David ma naatam̃oli aneana maga eu sake pano po mari dip̃a tea ni Ceshur, 
go tea ni Ceser, go tea ni Amalek: nalauna maga wanogoe eu pei naatatoko maga 
ni navanua wanogoe, waina eu doko tuai, pae napua paki Shur, go pa pa paki 
navanua ni Ityipt. 

9Go David e atugi navanua wanogoe, go e da mauti te naanoai kite te nagoroi e 
mauri doko mau, go e puati shiip pano, go oks, go ass, go kamel, go nakulukulu 
suniana; go e moro liliu umai punusi Akish. 

10Go Akish e naga, Nimu ku mari dip̃a tea ni esava masoso? Go David e naga, Au 
mari dip̃a taleva ni Yudah paki Sauth, go dip̃a taleva ni Yerahmeel paki Sauth, go 
dip̃a taleva ni Kain paki Sauth. 

11Go David e da mauti te naanoai kite te nagoroi e mauri doko mau, naga ega 
vuati ra umai paki Cath, e naga, Mase eu pe noa gida asa, po naga, David e mari 
a, go natomariana aneana e dapala nogoe sara naaleatia waina e doko navanua 
ni Filistine maga. 

12Go Akish e saralomau David, e naga, E po mari narei aneana Israel eu 
mamarago ki p̃arua ki nia; nalakena tea wanogoe ega wo pei tea suasua aginau 
pa pa po du mau du. 

1 Samuel 28 

1Go e pakilina naaleatia maga wanogoe, naga Filistine maga eu piragi saisai ki 
taua ni naatam̃oli navakalo adeada maga raki navakalo, naga euga marimari 
dip̃a Israel. Go Akish e noa ki David, e naga, P̃a atae parati ki naga p̃a wo sikoti 
au, nimu ma naatam̃oli anigo maga, tuga mamau dave pano pei taua warua ni 
navakalo. 

2Go David e noa ki Akish, e naga, Nalakena tea wanogoe p̃a wo atae tea waina 
tea suasua anigo ega wo mari a. Go Akish e noa ki David, e naga, Nalakena tea 
wanogoe aga wo mari ko p̃a vei tea vavaigoro nap̃augu pa pa pa. 

3Go Samuel e mate sua, go Israel mamau eu dagisi a, po ova ki nia Ramah, 
natokoana aneana. Go Saul e mari lua puti tea maga waina eu peani naata tapu, 
go tea tapu vakamaligo maga, pa dua ki navanua. 

4Go Filistine maga eu dum̃ada saisai ki da, po umai po sike tap̃aup̃au adeada 
maga Shunem: go Saul e piragi saisai ki Israel mamau puti, go nara eu sike 
tap̃aup̃au adeada maga Cilboa. 

5Go ragi waina Saul e punusi taua ni naatam̃oli navakalo ki Filistine maga, e 
mataku, go nap̃op̃ona e duruuru p̃arua. 

6Go ragi waina Saul e pusuusu ki Yehovah, Yehovah e da pasadara e mau, pae 
nap̃erea maga, kite pae Urim, kite pae profeta maga. 

7Go Saul e noa ki tea suasua aneana maga, e naga, Kuga maginau laaga nagoroi 
sikai waina e peani naata tapu, naga aga va punusi a, po pusuusu ki nia. Go tea 
suasua aneana maga eu noa ki nia, eu naga, P̃a leo, nagoroi sikai waina e peani 
naata tapu e doko En‐dor doko. 

8Go Saul e dum̃ana mari a e dapala naatam̃oli p̃ota, po suni tea suniana p̃ota, go 
e pano nara ma naatam̃oli dua eu mamau, go eu rumai punusi nagoroi wanogoe 
p̃ogi: go e naga, P̃a maginau kikita, a pavara ni ko, ki naata tapu, po maginau mari 
naatam̃oli ega vakilina, waina aga wo noakisai ko nagisana. 

9Go nagoroi wanogoe e noa ki nia, e naga, P̃a leo, ku atae tea waina Saul e mari 
a, waina e daelua tea maga waina eu peani naata tapu, go tea tapu vakamaligo 
maga, m̃elu dua ki navanua: go tea wanogoe ekasana ku do doropusi vaivai sikai 
raki namauriana aginau, naga ega mari au aga mate? 

10Go Saul e pasasokisoki paki nia, e noa nagisa ni Yehovah asa, e naga, Yehovah 
e mauri doko, go sogi ega ta liko ako mau nalakena naleo waia. 

11Go nagoroi wanogoe e naga, Aga wo manigo mari sei ega vakilina? Go e naga, 
P̃a maginau mari Samuel ega vakilina. 

12Go ragi waina nagoroi wanogoe e punusi Samuel, e pioso ki nadaleo kasua: go 
nagoroi wanogoe e pasa paki Saul, e naga, Ekasana ku marisore au? Nalakena 
nigo ku pei Saul. 

13Go nawota e noa ki nia, e naga, P̃a ta mataku mau: ma ku punusi nasava? Go 
nagoroi wanogoe e noa ki Saul, e naga, A punusi sup̃e sikai e do sake pae natano 
umai. 

14Go e noa ki nia, e naga, Natakiusiana kakana e dapale sava? Go e naga, Mariki 
matua sikai e do sake umai; go e pei tea sugoroana ki sugoro kovagoro sikai. Go 
Saul e atae naga e pei Samuel, go e kolo suai natano, po dowo dap̃olosiwo paki 
natano. 

15Go Samuel e noa ki Saul, e naga, Ekasana ku mari sa ki namaromaroana aginau, 
po mari au a pakilina? Go Saul e pasadara, po naga, A pei tea riesokiana kasua; 
nalakena Filistine maga eu do mari navakalo dip̃a au, go Sup̃e e doropusi au, go 
e da moro pasadara au mau, pae profeta maga, kite pae nap̃erea maga: tea 
wanogoe e pei nalakena a po soso ko, naga p̃a noakisai au tea waina aga mari a. 

16Go Samuel e naga, Go tea wanogoe ekasana ku do pusuusu paki nau, go 
Yehovah e doropusi ko, go e po pei tea tip̃a ko? 

17Go Yehovah e mari paki‐go dapala waina e noakisai au asa: go Yehovah e 
puap̃orae namarakiana m̃elu dua ki nam̃elearum̃a, po dua tea ni m̃aladigi ki‐go 
asa, e pei David. 

18Nalakena ku da dogo parati ki nadaleo ni Yehovah mau, go ku da sikosiko 
namaetoana warua aneana paki Amalek mau, nalakena tea wanogoe Yehovah e 
po mari tea wanogoe e pakilina ki‐go naaleatia waia. 

19Go p̃arua liu Yehovah ega wo pitua ki mu ma Israel kuga mamau paki 
nam̃elearu ni Filistine maga: go matamai nimu ma natum̃a naanoai maga kuga 
wo sikoti au doko: Yehovah ega wo pitua ki taua mamau ni Israel, nara ma, paki 
nam̃elearu ni Filistine maga. 

20Go Saul e m̃araverave darup̃a ki, go e mataku p̃arua, nalakena navasaana maga 
ki Samuel: go nakasuaana aneana e dika; nalakena e da gani te navinaga mau 
naaleatia mamau, kite nap̃ogiana mamau wanogoe. 

21Go nagoroi wanogoe e umai punusi Saul, go e punusi naga e m̃anaunau p̃arua, 
go e noa ki nia, e naga, P̃a leo, tea suasua nagoroi anigo e dogo parati ki 
nadaleom̃a, go a doropusi namauriana aginau e doko nam̃elearum̃a, go a dogo 
parati ki navasaana anigo waina ku noa ki nau asa. 

22Go tea wanogoe, a pavara ni ko, nigo ma p̃a rogo parati ki nadaleo ni tea suasua 
nagoroi anigo, go aga toropusi matele ni bred sikai naraem̃a; go p̃a kanikani, 
naga p̃a veani nakasuaana ragi waina p̃a wo surata pae napua anigo pano. 

23Ma e karai, po naga, Aga wo da ganikani mau. Ma tea suasua aneana maga, nara 
ma nagoroi wanogoe, eu pasadie a; go e dogo parati ki nadaleoda. Go tea 
wanogoe e duleana m̃elu dua ki natano, po dasake doko nawewele. 

24Go nagoroi wanogoe e peani kau natuna m̃anopunopu sikai e doko esum̃a; go 
e mari m̃araverave, po maripunue a; go e dape flaur, po die a, po mari a e pei 
bred waina leven e dika asa: 

25Go e piragi a umai doropusi a narae ni Saul, go narae ni tea suasua aneana 
maga; go eu ganikani. Go eu duleana, po m̃elu pano p̃ogi wanogoe. 

1 Samuel 29 

1Go Filistine maga eu piragi saisai ki taua ni naatam̃oli navakalo adeada maga 
mamau puti paki Afek: go tea ni Israel eu sike tap̃aup̃au adeada maga pisari 
namata noai waina e doko Yesreel. 

2Go nawota maga ni Filistine maga eu surata pano, p̃onotia maga go manu maga: 
go David ma naatam̃oli aneana maga eu surata dausi ra pano, nara ma Akish eu 
mamau. 

3Go tea maraki maga ni Filistine maga eu naga, Heberu maga waia eu do mari 
nasava nea? Go Akish e noa ki tea maraki maga ni Filistine maga, e naga, 
Naatam̃oli waia e da pei David, tea suasua ki Saul, nawota ni Israel, waina e sikoti 
au doko naaleatia maga go natau maga, go a da pap̃ai te namariana sa sikai asa 
mau, pae ragi waina e pea umai punusi au pa pa paki naaleatia waia, kite? 

4Ma tea maraki maga ni Filistine maga eu maeto ki nia; go tea maraki maga ni 
Filistine maga eu noa ki nia, eu naga, P̃a mari naatam̃oli wanogoe ega liliu pano, 
naga ega liliu paki tokora aneana waina ku lawo ki nia asa, go ega ta sikoti gida 
paki navakalo mau, mase e pe wo pei tea kokona ki gida sikai: nalakena 
naatam̃oli waia ega wo dum̃ana pei p̃op̃o wia paki nawota aneana ki nasava? Ega 
ta pei ki nap̃au ni naatam̃oli maga waia kite? 

5Naatam̃oli waia e da pei David, waina eu lega pilele dum̃ada paki da nalo 
kakana, doko nasaleana maga, po naga, Saul e po atugi aneana manu laapa, Go 
David aneana tivilia laapa, kite? 

6Go Akish e soso David, po noa ki nia, e naga, Yehovah e mauri doko, go nigo ku 
pei tea leana, go natavepano‐ana anigo go nasili‐umai‐ana anigo sikoti au pilake 
taua, e p̃ia namatagu: nalakena a da pap̃ai te naleo sa doko ako mau, pae 
naaleatia waina ku pea umai punusi au pa pa paki naaleatia waia: ma nawota 
maga eu da midoaki m̃ata ki‐go mau: 

7Go tea wanogoe p̃a moro liliu, go p̃a vae natam̃ateana pano, naga p̃a wo da mari 
nawota maga ni Filistine maga euga maeto mau. 

8Go David e noa ki Akish, e naga, Ma kinau a po mari nasava? Go ku pap̃ai nasava 
doko tea suasua anigo pae naaleatia vea mau waina a doko naraem̃a pa pa paki 
naaleatia waia, naga aga ta pano mau po marimari dip̃a tea kokona maga ki 
nawota aginau, nawota O? 

9Go Akish e pasadara po noa ki David, e naga, Kinau a atae naga ku pei tea wia 
naraegu, dapala agelo sikai ki Sup̃e: ma tea maraki Filistine maga nara eu po 
naga, Nae ega wo da sikoti gida pano paki navakalo mau. 

10Go tea wanogoe p̃a tuleana malip̃ogi loaloa, nimu ma tea suasua maga ki 
nawota anigo waina ku mamau umai: go ragi waina kuga tuleana malip̃ogi 
loaloa, go ragi waina e marama, kuga tave pano. 

11Go dapala nogoe David e duleana malip̃ogi loaloa, nara ma naatam̃oli aneana 
maga, naga euga tave pano malip̃ogi wanogoe, po liliu paki navanua ki Filistine 
maga. Go Filistine maga eu sake paki Yesreel pano. 

1 Samuel 30 

1Go e pakilina ragi waina David go naatam̃oli aneana maga eu rumai paki Siklak 
naaleatia ketolu, naga tea ni Amalek eu pano po mari dip̃a tea ni Sauth, go dip̃a 
Siklak, go eu atugi Siklak, go dap̃ara ki nia ki nakapu; 

2Go eu puapavakoto nagoroi maga, go tea maga mamau puti waina eu doko asa, 
tea kiki go tea warua: eu da maripunue te naata mau, ma eu puati ra pano, go eu 
pae napua adeada pano. 

3Go ragi waina David go naatam̃oli aneana maga eu pakilina natokoana 
wanogoe, kuga leo, e pei tea tap̃arakiana sua ki nakapu; go nagoroi adeada maga, 
go natuda naanoai maga, go natuda nagoroi maga, eu po pei tea vuapavakotoana. 

4Go David ma naatam̃oli maga waina eu sikoti a doko, eu sike nadaleoda po dagi, 
pa pa eu da moro peani nakasuaana naga euga tagi. 

5Go nagoroi dua ki David, Ahinoam nagoroi ni Yesreel, go Abikail nagoroi ni 
Karmel, Nabal anagoroi, ero pei tea vuapavakotoana. 

6Go David e dogokitesa p̃arua; nalakena narei eu pasa nalo ni waina euga nadi a 
ki vatu, nalakena nap̃op̃o ni narei mamau e dogokitesa, sara naata ki natuna 
naanoai maga go ki natuna nagoroi maga: ma David e dum̃ana mari a e kasua 
doko Yehovah Sup̃e aneana. 

7Go David e noa ki Abiathar tea viri, natu ni Ahimelek, e naga, A pavara ni ko, p̃a 
maginau dape efod umai. Go Abiathar e dape efod umai punusi David. 

8Go David e pusuusu paki Yehovah, po naga, Waina a pe sava dausi taua 
wanogoe, go a pe wo pa parati ki da kite? Go e pasadara e, po naga, P̃a sava dausi 
ra: nalakena p̃a wo pa parati ki da lomau, go p̃a wo pualua puti ra. 

9Nalakena tea wanogoe David e pano, nara ma naatam̃oli p̃onotia latesa waina 
eu sikoti a eu mamau, po umai paki noaisara Besor, tokora waina tea maga waina 
eu pei tea toropusiana eu doko, eu doko tokora wanogoe doko. 

10Ma David e sava dausi ra pano, nara ma naatam̃oli p̃onotia pati: go naatam̃oli 
p̃onotia dua eu madoko nalakena eu manainai dapala waina eu marisa duagoto 
noaisara Besor pano mau: 

11Go eu pap̃ai naatam̃oli ni Ityipt sikai e doko namalasi, go eu piragi a umai 
punusi David, po dua e bred, go e ganikani; go eu dua e noai e munu: 

12Go eu dua e matele sikai ni keke ni napuliva, go m̃okai dua ni resin; go ragi 
waina e ganikani sua, naatana e moro liliu paki nia: nalakena e da gani navinaga 
mau, go e da munu noai, naaleatia dolu go nap̃ogiana dolu. 

13Go David e noa ki nia, e naga, Ku pei tea ki sei? Go ku pae esava umai? Go e 
naga, Kinau a pei natureai sikai ni Ityipt, tea suasua sikai ki naatam̃oli ni Amalek; 
go nawota aginau e doropusi au, nalakena nanoasa a masake. 

14Au pano po mari dip̃a tea ni Kaftor paki Sauth, go dip̃a tea waina e pei agi 
Yudah, go dip̃a Kaleb paki Sauth, go au dap̃ara ki Siklak ki nakapu. 

15Go David e noa ki nia, e naga, Ku suasua piragi lua au pano punusi taua 
wanogoe kite? Go e naga, P̃a vivisa paki nau pae nagisa ni Sup̃e, naga p̃a wo da 
maripunue au mau, kite pitua ki nau paki nam̃elearu ni nawota aginau, go aga 
wo piragi lua ko pano punusi taua wanogoe. 

16Go ragi waina e piragi lua e siwo pano, kuga leo, eu pei tea veraverakiana 
natano, eu do ganikani po do munu, po do mari nakaniana, nalakena tea 
tapepavakotoana warua maga waina eu dapepavakoto ara m̃elu dua ki navanua 
ni Filistine maga, go m̃elu dua ki navanua ni Yudah. 

17Go David e atu ra pae malip̃ogi loaloa ni matamai ki nia pa pa paki ragi melu: 
go te naata sikai kakada e da pei tea toropusiana e doko mau, ma natureai 
p̃onotia pati waina eu sakesaake kamel maga po sava pano, nara sikida. 

18Go David e pualua sara naleo waina tea ni Amalek eu dapepavakoto ara pano: 
go David e moro pualua nagoroi aneana ero dua. 

19Go te navatuna e da puoli ki da mau, tea kiki kite tea warua, natuda naanoai 
maga kite natuda nagoroi maga, kite tea tapepavakotoana, kite te navatuna mau 
waina eu pea dape ra pano: David e moro piragi lua sara naleo liliu umai. 

20Go David e dape navata ni shiip go ni naninani maga mamau puti, go navata ni 
kau maga, waina eu digo ra pea ki da pano, po naga, Tea waia e pei tea 
tapepavakotoana ki David. 

21Go David e umai pakilina ki naatam̃oli p̃onotia dua wanogoe waina eu 
manainai dapala waina eu marisa dausi David pano, go waina e mari ra e doko 
pisari noaisara Besor: go eu dave pano naga euga sua David, go naga euga sua 
naatam̃oli maga waina eu sikoti a: go ragi waina David e umai paki m̃aladigi ki 
naatam̃oli maga wanogoe, e pasadodomi ra. 

22Ragi wanogoe naatam̃oli sigisigileo maga mamau puti go tea p̃arop̃aro maga, 
ki tea maga waina eu sikoti David pano, eu pasa po naga, Nalakena nara eu da 
sikoti gida pano, tuga wo da dua ra te navatuna mau ki tea tapepavakotoana 
waina tu pualua e, ma paki sara naata sikasikai nagoroi adeada go natuda maga 
nara sikida, naga euga viragi lua ra po pano. 

23Ma David e naga, Kuga wo da mari tea tapala nogoe mau, taigu maga, ki tea 
waina Yehovah e dua gida asa, nae waina e mauti gida, po pitua ki taua waina e 
mari dip̃a gida paki nam̃elearugida. 

24Go sei ega wo dogo parati ki nadaleomu nalo ni tea wanogoe? Dakiusi tea ki 
tea waina e pano paki navakalo, tea ki tea waina e madoko pilake sara naleo, ega 
takiusi a: euga wo peani pataka sikai. 

25Go e dapala nogoe pae naaleatia wanogoe go sara naaleatia, naga e mari a e pei 
natawonakiana sikai go navasap̃otaeana sikai raki Israel, pa pa paki naaleatia 
waia. 

26Go ragi waina David e umai paki Siklak, e dip̃aki lua te seara ni tea 
tapepavakotoana dua tea matua maga ni Yudah, tana ri maga, asa, e naga, Kuga 
leo, nadodomiana paki mu ni tea waina e pei tea tapepavakotoana ki tea kokona 
maga ki Yehovah; 

27Paki tea maga waina eu doko Beth‐el, go paki tea maga waina eu doko Ramoth 
paki Sauth, go paki tea maga waina eu doko Yattir; 

28Go paki tea maga waina eu doko Aroer, go paki tea maga waina eu doko 
Sifmoth, go paki tea maga waina eu doko Eshtemoa; 

29Go paki tea maga waina eu doko Rakal, go paki tea maga waina eu doko 
natokoana maga ki tea ni Yerahmeel, go paki tea maga waina eu doko natokoana 
maga ki tea ni Kain; 

30Go paki tea maga waina eu doko Hormah, go paki tea maga waina eu doko 
Korashan, go paki tea maga waina eu doko Athak; 

31Go paki tea maga waina eu doko Hebron, go paki sara tokora maga mamau puti 
waina David go naatam̃oli aneana maga eu do paki asa. 

1 Samuel 31 

1Go Filistine maga eu marimari dip̃a Israel: go naatam̃oli maga ni Israel eu sava 
pa dua ki narae ni Filistine maga, go eu dowo eu pei tea atugiana tava Kilboa. 

2Go Filistine maga eu sava dausi Saul go natuna maga; go Filistine maga eu 
maripunue Yonathan, go Abinadab, go Malki‐shua, Saul natuna maga. 

3Go navakalo e kasua sa dip̃a Saul, go tea vuati naasu maga eu pa parati ki nia; 
go e dogokitesa p̃arua nalakena tea vuati naasu maga. 

4Go Saul e noa ki tea to dape nalikau aneana maga, e naga, P̃a sai lua lova anigo, 
po puri sasama au; mase tea maga waia waina eu da pei tea tovadaviviana eu pe 
vuri sasama au, po marisaudoa ki nau. Ma tea to dape nalikau aneana maga e da 
suasua asa mau; e mataku p̃arua. Nalakena tea wanogoe Saul e puati lova aneana 
po dowo asa. 

5Go ragi waina tea to dape nalikau aneana maga e punusi naga Saul e mate, nae 
ma e dowo lova aneana, go ero dua mate. 

6Dapala nogoe Saul e mate, go natuna naanoai dolu, go tea to dape nalikau 
aneana maga, go naatam̃oli aneana maga mamau puti, eu mamau puti mate 
naaleatia sikai maau wanogoe. 

7Go ragi waina naatam̃oli maga ni Israel waina eu doko taleva kerua ni nap̃aloa 
wanogoe, go tea maga waina eu doko taleva kerua ni Yordan, eu punusi naga 
naatam̃oli maga ni Israel eu sava pano, go naga Saul go natuna maga eu mate, eu 
m̃elu dua ki natokoana maga po sava pano; go Filistine maga eu rumai po doko 
ara doko. 

8Go e pakilina matamai ki nia, ragi waina Filistine maga eu rumai naga euga 
sawolua sugoro ki tea mate maga, naga eu pap̃ai Saul go natuna dolu eu dowo 
doko tava Kilboa. 

9Go eu daekotovi nap̃auna po sawolua pulum̃a ki nalikau aneana maga, po dip̃aki 
lua paki navanua ki Filistine maga daliviri, naga euga tape narogorogoana 
kakana paki nasum̃a ki nasup̃e adeada maga, go paki narei. 

10Go eu doropusi pulum̃a ki nalikau aneana maga e doko nasum̃a ki Ashtaroth: 
go eu sara ki nap̃atoko mate p̃aaka ni Beth‐shan. 

11Go ragi waina naatatoko maga ni Yabesh‐kilead eu dogo nalo kakana tea waina 
Filistine maga eu mari a paki Saul, 

12Naatam̃oli marimatua p̃arua mamau puti eu duleana, po surata p̃ogi mamau, 
po puati lua nap̃atoko mate ni Saul go nap̃atoko mate ni natuna naanoai maga, 
pae p̃aaka ni Beth‐shan; go eu rumai paki Yabesh, po dap̃ara ki da tokora 
wanogoe. 

13Go eu dape navatuda maga pano, po ova ki da Yabesh etano ni nakau tamarisk, 
go eu pali naaleatia larua. 

2 Samuel 

2 Samuel 1 

1Go e pakilina edaku ki namateana ki Saul, go David e atugi sua tea ni Amalek 
maga po moro liliu, go David e doko Siklak doko naaleatia dua; 

2Go e pakilina naaleatia ketolu naga p̃a leo, naatam̃oli sikai e dave m̃elu dua ki 
tokora ni nam̃enakiana ki Saul umai, tea suniana aneana maga eu pei tea 
vuap̃oraeana, go natano e doko nap̃auna: go e doko, ragi waina e umai punusi 
David, naga e dowo dap̃olosiwo, po kolo suai natano. 

3Go David e noa ki nia, e naga, Ku pae esava umai? Go e noa ki nia, e naga, A sava 
m̃elu dua ki tokora ni nam̃enakiana ki Israel umai. 

4Go David e noa ki nia, e naga, Eu mari dapale sava? A pavara ni ko, p̃a noakisai 
au asa. Go e pasadara, po naga, Narei eu sava m̃elu dua ki navakalo pano, go 
naatam̃oli laapa eu dowo po mate; go Saul ma natuna Yonathan nara ma ero 
mate. 

5Go David e noa ki natureai wanogoe waina e noakisai a asa, e naga, Dapale sava 
ku atae naga Saul go natuna Yonathan ero mate? 

6Go natureai waina e noakisai a asa, e naga, A doko tava Kilboa, go p̃a leo, Saul e 
ovi naio aneana; go p̃a leo, kariot maga go naatam̃oli sakesaake horse maga eu 
sava dausi kasua ki nia. 

7Go ragi waina e leo kitaku, e punusi au, go e soso au. Go a pasadara po naga, 
Kinau nea. 

8Go e noa ki nau, e naga, Nigo ku pei sei? Go a pasadara e, po naga, A pei 
naatam̃oli sikai ni Amalek. 

9Go e noa ki nau, e naga, P̃a lawodu pisari au, a pavara ni ko asa, po maripunue 
au, nalakena narogokitesaana warua e po puati au, ma namauriana aginau e ko 
doko au. 

10Nalakena tea wanogoe a lawodu pisari a, po maripunue a, nalakena a atae naga 
ega ta mauri ragi waina e pei tea marimatuakiana: go a dape lua vauvau waina e 
doko nap̃auna, go lela waina e doko naruna, go a po dape ra umai punusi nawota 
aginau. 

11Go David e puasoki tea suniana aneana maga po puap̃orae ra; go naatam̃oli 
maga mamau puti waina eu sikoti a, nara ma eu mari dapala nogoe: 

12Go eu dagi, po lalagaarova, po pali, pa pa paki ragi melu mau, nalo ni Saul, go 
nalo ni natuna Yonathan, go nalo ni narei ki Yehovah, go nalo ni nasum̃a mamau 
ni Israel; nalakena eu dowo ki lova. 

13Go David e noa ki natureai wanogoe waina e noakisai a asa, e naga, Ku pei tea 
ni esava? Go e pasadara, po naga, A pei natu ni nam̃enaki‐atatoko sikai, 
naatam̃oli ni Amalek. 

14Go David e noa ki nia, e naga, Dapale sava ku da mataku naga p̃a sai ki 
nam̃elearum̃a po maripunue tea vuvuraikiana ki Yehovah? 

15Go David e soso natureai sikai umai, po naga, P̃a vaki m̃aladigi, po mari a. Go e 
atugi a, go e mate. 

16Go David e noa ki nia, e naga, Nadam̃a ega toko nap̃aum̃a; nalakena nawokam̃a 
e noasokisoki dip̃a ko, e naga, A po maripunue tea vuvuraikiana ki Yehovah. 

17Go David e dagisi Saul go natuna Yonathan ki natagiana waia: 

18Go e noa ki da naga euga vasa pisei ki Yudah natuna maga asa: kuga leo, e pei 
tea midiriana doko tusi ki Yashar. 

19Nasamasamaana anigo, Israel O, e pei tea atugiana tokora vakilagi anigo maga! 
Tea marimatua maga eu dowo! 

20Kuga ta noasai a Cath, Kuga ta dogorogo ki nia mau napua maga ni Ashkelon; 
Mase Filistine natuna nagoroi maga eu pe wo laelaea, Mase nagoroi maga ki tea 
tika natovadaviviana eu pe wo kola laelaea. 

21Nimu tava maga ni Cilboa, Nasovaki kite usa ega ta lawo mu mau, Vanua maga 
euga ta pitua ki tea ki navituaana maga mau: Nalakena tokora wanogoe 
nakokoro ki tea kasua e pei tea nadi‐ki‐daoana, Nakokoro ki Saul, dapala tea 
sikai waina eu da sala e mau ki naroro. 

22Ki nada ki tea atugiana, Ki nap̃eletia ki tea marimatua, Naasu ki Yonathan e da 
maradoa m̃elu dua ki da mau, Go lova ki Saul e da liliu m̃oli mau. 

23Saul go Yonathan ero pei tea dodomiana go tea midoakim̃atakiana namauriana 
adeada, Go namateana adeada ero da pei tea marip̃otaeana mau; Ero mari 
m̃araverave liu ikila, Ero kasua liu laion. 

24Nimu Israel natuna nagoroi maga, kuga tagisi Saul, Waina e sugoro mu ki tea 
mialakesakesa go wia liu, Waina e doro naleo ni narekeiana ni kold eu doko tea 
suniana animu. 

25Naatam̃oli marimatua maga eu dowo m̃aleoputo ni navakalo! Yonathan e po 
pei tea maripunueana tokora vakilagi anigo maga. 

26A dogokitesa nalakena nigo, taigu Yonathan: Ku mari matemate p̃ia paki nau: 
Nadodomiana anigo paki nau e pei tea ni namagaana, E liu nadodomiana ki 
nagoroi. 

27Naatam̃oli marimatua maga eu dowo, Go nalikau maga ni navakalo eu puoli 
puti! 

2 Samuel 2 

1Go e pakilina edaku ki tea wanogoe, naga David e pusuusu paki Yehovah, po 
naga, Aga sake paki natokoana sikai ni Yudah kite? Go Yehovah e noa ki nia, e 
naga, P̃a sake pano. Go David e naga, Aga sake paki esava? Go e naga, Paki 
Hebron. 

2Go David e sake paki asa pano, nara ma nagoroi dua aneana Ahinoam, nagoroi 
ni Yesreel, go Abikail, nagoroi ki Nabal ni Karmel, eu mamau. 

3Go naatam̃oli aneana maga waina eu sikoti a, David e piragi lua ra sake, sara 
naata pilake tea ni nasum̃a adeada: go eu doko natokoana maga ni Hebron doko. 

4Go naatam̃oli maga ni Yudah eu rumai, go tokora wanogoe eu puvurai ki David 
e pei nawota dap̃au nasum̃a ni Yudah. Go eu noa ki David, eu naga, Naatam̃oli 
maga ni Yabesh‐cilead nara eu ova ki Saul. 

5Go David e dip̃aki lua tea tautauana maga pa punusi naatam̃oli maga ni Yabesh‐
cilead, po noa ki da, e naga, Kuga vei tea vasam̃atakiana ki Yehovah, waina ku 
mari nadodomiana wia wanogoe paki nawota animu Saul, po ova ki nia. 

6Go ragi waia Yehovah ega mari nadodomiana go naveilomauana paki mu: go 
kinau ma aga wo lagati dua mu nadodomiana wanogoe, nalakena ku po mari 
naleo wanogoe. 

7Nalakena tea wanogoe nam̃elearumu maga euga kasua, go kuga viviari: 
nalakena Saul nawota animu e mate, go nasum̃a ni Yudah eu puvurai ki nau a pei 
nawota dap̃au ra. 

8Go Abner, natu ni Ner, tea maraki taua ki Saul, e puati Ish‐bosheth, natu ni Saul, 
go e piragi a umai paki Mahanaim; 

9Go e mari a e pei nawota dap̃au Cilead, go dap̃au tea ni Ashur, go dap̃au Yesreel, 
go dap̃au Efraim, go dap̃au Benyamin, go dap̃au Israel mamau. 

10(Ish‐bosheth, natu ni Saul, e peani natau rualima pati ragi waina e atulake 
maramara dap̃au Israel, go e maramara natau dua). Ma nasum̃a ni Yudah eu 
dausi David. 

11Go ragi mamau waina David e pei nawota doko Hebron dap̃au nasum̃a ni 
Yudah e pei natau larua go atelagi latesa. 

12Go Abner, natu ni Ner, go tea suasua maga ki Ish‐bosheth natu ni Saul, eu dave 
m̃elu dua ki Mahanaim pano po paki Cibeon. 

13Go Yoab natu ni Seruiah, go tea suasua maga ki David eu dave pano po sua ra 
pisari luku‐noai‐ava ni Cibeon; go eu dasake natano, sikai e doko taleva sikai ni 
luku‐noai‐ava, go kerua e doko taleva kerua ni luku‐noai‐ava. 



625 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

14Go Abner e noa ki Yoab, e naga, A pavara ni ko, natureai maga euga tuleana po 
dum̃ada mari ra naraegida. Go Yoab e naga, Euga tuleana. 

15Go eu duleana go eu peve ra eu pano; rualima sikai tamate dua ki Benyamin go 
ki Ish‐bosheth natu ni Saul, go rualima sikai tamate dua ki tea suasua maga ki 
David. 

16Go sara naata eu sikasikai puasoki nap̃au ni tana, po puri navidi ni tana ki lova 
aneana; go eu dowo puti ragi sikai maau: go eu salagisa ni tokora wanogoe ki 
Helkath‐hassurim, waina e doko Cibeon. 

17Go navivimariana wanogoe e kasua sa naaleatia wanogoe; go Abner e pei tea 
marimatuakiana, nara ma naatam̃oli maga ni Israel, narae ni tea suasua maga ki 
David. 

18Go Seruiah natuna dolu, Yoab, go Abishai, go Asahel, eu doko tokora wanogoe: 
go Asahel e masalesale natuana dakiusi kasel goroi mila. 

19Go Asahel e sava dausi Abner; go e da dawasi mau paki taleva ni matua kite 
paki taleva ni mawiri m̃elu dua ki nasarausi‐Abnerana. 

20Go Abner e leo kitaku, po naga, E pei nigo, Asahel, kite? Go e pasadara, po naga, 
E pei kinau. 

21Go Abner e noa ki nia, e naga, P̃a tawasi paki taleva ni matua kite paki taleva 
ni mawiri, go p̃a vuasoki natureai sikai, po puati nalikau aneana maga ega vei 
anigo. Ma Asahel e da masau dawasi mau. 

22Go Abner e moro noa ki Asahel, e naga, P̃a tawasi po da sava dausi au: nalakena 
nasava aga wo p̃okasoki ko paki natano? Dapale sava a mariatae sike naraegu 
paki taim̃a Yoab? 

23Ma e da masau dawasi mau: nalakena tea wanogoe Abner e puri nap̃elena ki 
nalake ni naio, go naio e sasama natakuna; go e dowo po mate tokora wanogoe: 
go e pakilina, naga sara naata waina eu rumai paki tokora waina Asahel e dowo 
po mate asa, eu du dorogo. 

24Ma Yoab go Abishai ero sava dausi Abner: go elo e musu ragi waina ero umai 
paki tava ni Ammah, waina e doko kivea ni Ciah napua ni masop̃alo ni Cibeon. 

25Go Benyamin natuna maga eu dum̃ada saisai ki da dausi Abner, po pei taua 
sikai maau, go eu lawodu nam̃asua ni tava sikai. 

26Go Abner e pioso paki Yoab, po naga, Lova ega wo do ganikani pa pa pa, kite? 
Ku da atae naga ega wo pei nakokonaana ragi edaku kite? Go ega toko pa pa paki 
seve ragi, go p̃a wo noa ki narei naga euga liliu po da moro sava dausi taida maga 
mau? 

27Go Yoab e naga, Sup̃e e mauri doko, go ku pe ta pasa mau, ragi wanogoe narei 
eu pe vano go te naata e pe ta sava dausi taina mau. 

28Go Yoab e sui paiga, go narei mamau eu du dorogo, go eu da moro sava dausi 
Israel mau, kite mari navakalo mau. 

29Go Abner go naatam̃oli aneana maga eu surata p̃ogi mamau duaduru Arabah; 
go eu duagoto Yordan pano, po surata duaduru Bithron mamau, po umai paki 
Mahanaim. 

30Go Yoab e liliu po da moro dausi Abner mau: go ragi waina e piragi saisai ki 
narei mamau puti, tea suasua maga ki David naatam̃oli rualima sikai tamate 
loveti eu puoli, go Asahel. 

31Ma tea suasua maga ki David eu atugi naatam̃oli maga ki Benyamin go ki 
Abner, go naatam̃oli p̃onotia dolu rualima latesa eu mate. 

32Go eu dape Asahel sake pano, po ova ki nia matigo ki tamana, waina e doko 
Bethlehem. Go Yoab go naatam̃oli aneana maga eu surata p̃ogi mamau, go ragi 
ni namakotokotoana eu doko Hebron. 

2 Samuel 3 

1Go navakalo parau sa e doko namawota ni nasum̃a ki Saul go ni nasum̃a ki 
David: go David e disu po kasua po moro kasua, ma nasum̃a ki Saul e manainai 
po moro manainai. 

2Go natuna naanoai maga eu magi David pakilina Hebron: go tea takalapa 
aneana e pei Amnon, ki Ahinoam nagoroi ni Yesreel; 

3Go kerua aneana Kileab, ki Abikail nagoroi ki Nabal, naatam̃oli ni Karmel; go 
ketolu Absalom, natu ni Maakah, natu nagoroi ki Talmai, nawota ni Ceshur; 

4Go kevati, Adoniyah natu ni Hakkith; go kelima, Shefatiah natu ni Abital; 

5Go kelatesa, Ithream ki Eklah, nagoroi ki David. Tea maga waia eu magi David 
pakilina Hebron. 

6Go e pakilina, ragi waina navakalo e ko doko namawota ni nasum̃a ki Saul, go 
ni nasum̃a ki David, naga Abner e dum̃ana mari a e kasua m̃aleoputo ni nasum̃a 
ki Saul. 

7Go Saul e peani narup̃a sikai, nagisana Rispah, natu ni Aiah: go Ish‐bosheth e 
noa ki Abner, e naga, Ekasana nigo ku sili punusi narup̃a ki tamagu? 

8Go Abner e maeto p̃arua nalakena navasaana ki Ish‐bosheth, go e naga, Kinau a 
pei nap̃au ni koria sikai waina e pei agi Yudah, kite? Naaleatia waia a mari 
nadodomiana paki nasum̃a ki tamam̃a Saul, go paki taina maga, go paki tana ri 

maga, go a da pitua ki‐go paki nam̃elearu ni David mau, ma nigo ku do pasa dip̃a 
au naaleatia waia ki namarisakiana nalo ni nagoroi wanogoe. 

9Sup̃e ega mari dapala nogoe paki Abner, go ega moro mari a, waina kinau, 
dapala waina Yehovah e pivisa paki David asa, a pe ta mari ega tapala nogoe paki 
nia; 

10Po dape lua namarakiana m̃elu dua ki nasum̃a ki Saul, po lawo‐ki‐laketoko 
malo tasake ki David dap̃au Israel go dap̃au Yudah, pae Dan pa pa paki Beer‐
sheba. 

11Go e marisa moro pasa paki Abner te navasaana nalakena e matau ki nia. 

12Go Abner e maneana dip̃aki lua tea tautauana maga pa punusi David, po naga, 
Navanua e pei agi sei? Go e moro naga, P̃a mari navasasokiana anigo sikai paki 
nau, go p̃a leo, nam̃elearugu ega sikoti ko, naga ega roa Israel mamau paki‐go. 

13Go e naga, E p̃ia; aga wo mari navasasokiana sikai paki‐go: ma naleo sikai aga 
tatagovi ko asa, e pei naga p̃a wo da punusi naraegu mau, waina ku pe ta pea 
piragi Mikal, Saul natuna nagoroi, umai ragi waina nigo p̃a wo umai naga p̃a 
vunusi naraegu. 

14Go David e dip̃aki lua tea tautauana maga pa punusi Ish‐bosheth, Saul natuna 
naanoai, po naga, P̃a tua au nagoroi aginau Mikal, waina a dawiri a e pei aginau 
ki nawili vea p̃onotia sikai ni Filistine maga. 

15Go Ish‐bosheth e dip̃aki lua, po pualua e m̃elu dua ki anawota, e pei Paltiel, 
natu ni Laish. 

16Go anawota e sikoti a pano, po do dagi, go e dausi a paki Bahurim. Go Abner e 
noa ki nia, e naga, P̃a liliu pano: go e liliu pano. 

17Go Abner e pasa paki tea matua maga ni Israel, e naga, Ragi maga waina eu 
pano sua, ku laaga naga David ega vei nawota dap̃au mu: 

18Ita, kuga mari a: nalakena Yehovah e po pasa nalo ni David, e naga, Ki 
nam̃elearu ni tea suasua aginau David, aga wo mauti narei aginau Israel m̃elu 
dua ki nam̃elearu ni Filistine maga, go m̃elu dua ki nam̃elearu ni tea kokona ki 
da maga mamau puti. 

19Go Abner e moro pasa nadaliga ni Benyamin: go Abner e pano naga ega moro 
pasa nadaliga ni David, Hebron, ki sara navatuna waina eu p̃ia narae ni Israel, go 
narae ni nasum̃a mamau ni Benyamin. 

20Go Abner e umai paki Hebron punusi David, nara ma naatam̃oli rualima dua 
eu mamau. Go David e magi Abner go naatam̃oli maga waina eu sikoti a, mari 
nakaniana sikai. 

21Go Abner e noa ki David, e naga, Aga wo duleana po pano, po piragi saisai ki 
Israel mamau umai punusi nawota aginau nawota O, naga euga mari 

navasasokiana sikai paki‐go, go naga p̃a maramara dap̃au tea mamau puti waina 
nap̃op̃om̃a e masauna. Go David e dip̃aki lua Abner; go e pae natam̃ateana pano. 

22Go p̃a leo, tea suasua maga ki David go ki Yoab eu paraki navakalo pano po 
moro umai, go eu dape tea vuapavakotoana warua umai: ma Abner e da doko 
Hebron doko sikoti David mau; nalakena e dip̃aki lua e pano, go e pae 
natam̃ateana pano. 

23Ragi waina Yoab go taua mamau waina eu sikoti a eu mamau umai, eu noa ki 
Yoab, eu naga, Abner, natu ni Ner, e umai punusi nawota, go e dip̃aki lua e pano, 
go e pae natam̃ateana pano. 

24Ragi wanogoe Yoab e umai punusi nawota, po naga, Ku po mari nasava? P̃a leo, 
Abner e umai punusi ko; ekasana ku dip̃aki lua e pano, go e pano sua? 

25Nigo ku atae Abner, natu ni Ner, naga e umai naga ega surue ko, naga ega atae 
natave‐pano‐ana anigo go nasili‐umai‐ana anigo, go naga ega atae sara naleo 
waina ku mari a. 

26Go Yoab e m̃elu dua ki narae ni David, po dip̃aki lua tea tautauana maga pano 
paraki Abner, go eu piragi a liliu umai pae namata noai ni Sirah: ma David e da 
atae a mau. 

27Go Abner e moro liliu pano paki Hebron, go Yoab e pua da ki nia paki taleva ni 
namata‐pua naga ega vasa matemate paki nia, go tokora wanogoe e atu 
nap̃elena, go e mate, nalakena nada ni taina Asahel. 

28Go edaku ki nia, ragi waina David e dogo e, e naga, Kinau a dautau, go 
namarakiana aginau, narae ni Yehovah ki nada ni Abner, natu ni Ner: 

29Ega rowo paki nap̃au ni Yoab, go paki nasum̃a mamau ki tamana; go nasum̃a 
ni Yoab ega ta dika mau ki tea waina e peani namanuka sa, kite waina e pei 
lepero, kite waina e do ovi tiko, kite waina e dowo ki lova, kite waina e dika 
navinaga. 

30Go dapala nogoe Yoab go taina Abishai ero maripunue Abner, nalakena nae e 
maripunue taida Asahel navakalo doko Cibeon. 

31Go David e noa ki Yoab, go ki naatam̃oli maga mamau puti waina eu sikoti a, e 
naga, Kuga tum̃amu puap̃orae sugoro animu maga, po dum̃amu dasoki mu ki 
nakulukulu ni sak, go kuga tagisi Abner. Go nawota David e dausi vala. 

32Go eu ova ki Abner Hebron: go nawota e sike nadaleona, po dagi matigo ni 
Abner; go narei eu mamau puti dagi. 

33Go nawota e dagisi Abner, po naga, Namateana ki Abner e dakiusi lala waina e 
mate kite? 

34Nam̃elearum̃a ero da pei tea solisokiana, Go nam̃elem̃a ero da doko tea moti 
nam̃ele mau: Dapala waina naata e dowo narae ni tea mari naleo tagele, Dapala 
nogoe nigo ku dowo. Go narei maga mamau puti eu moro dagisi a. 

35Go narei mamau puti eu rumai naga euga mari David ega kanikani, go e ko 
aleati doko; ma David e pivisa, po naga, Sup̃e ega mari a paki nau, go ega moro 
mari a, waina a pe katidogo bred, kite te navatuna p̃ota, pea ki elo musu. 

36Go narei mamau puti eu midoaki parati ki nia, go e p̃ia namatada: e dakiusi 
sara naleo waina nawota e mari a, e p̃ia namatada. 

37Go narei mamau puti go Israel mamau eu atae a naaleatia wanogoe naga e da 
pei namasauana ki nawota naga ega maripunue Abner, natu ni Ner. 

38Go nawota e noa ki tea suasua aneana maga, e naga, Ku da atae naga tea maraki 
sikai, naatam̃oli warua, e dowo Israel naaleatia waia kite? 

39Go naaleatia waia kinau a manainai, ma a pei tea vuvuraikiana a pei nawota; 
go naatam̃oli maga wanogoe, Seruiah natuna naanoai maga, eu kasua do liu au: 
Yehovah ega lagati dua tea sigisigileo pataka ni nasigisigileoana aneana. 

2 Samuel 4 

1Go ragi waina Ish‐bosheth, natu ni Saul, e dogo naga Abner e po mate Hebron, 
nam̃elearuna ero po manainai, go Israel mamau eu m̃anaunau. 

2Go Ish‐bosheth, natu ni Saul, e peani naatam̃oli dua ero pei tea maraki taua 
maga: nagisa ni tea sikai e pei Baanah, go nagisa ni kerua Rekab, ero pei natu ni 
Rimmon ni Beeroth, tea ni Benyamin natuna maga: (nalakena Beeroth ma e 
moro pei agi Benyamin: 

3Go naka ni Beeroth eu sava pano paki Cittaim, go eu pei nam̃enaki‐atatoko maga 
tokora wanogoe pa pa paki naaleatia waia). 

4Go Yonathan, natu ni Saul, e peani natuna naanoai sikai waina e pei pito. E peani 
natau lima ragi waina narogorogoana nalo ni Saul go Yonathan e pae Yesreel 
umai, go nagoroi vakale a e dape a po sava pano: go e pakilina ragi waina e mari 
m̃araverave naga ega sava, go e dowo, po pae asa pei gole. Go nagisana 
Mefibosheth. 

5Go Rimmon ni Beeroth natuna naanoai maga, Rekab go Baanah, ero pano go 
ragi ni sui ni aleati ero umai paki nasum̃a ki Ish‐bosheth, go e pei ragi ni 
namaromaroana aneana ni aleati. 

6Go ero sili paki ekopu ni nasum̃a, dapala waina eroga tape whiit umai; go ero 
atu nap̃elena: go Rekab ma taina Baanah ero sava pano. 

7Go ragi waina ero sili paki ekopu ni nasum̃a, go nae e maturu one nawewele 
aneana em̃ago kakana, ero atugi a, po maripunue a, po daekotovi nap̃auna, go 
ero dape nap̃auna po pae napua ni Arabah pano p̃ogi mamau. 

8Go ero puati nap̃au ni Ish‐bosheth umai paki Hebron punusi David, po noa ki 
nawota, ero naga, P̃a leo, nap̃au ni Ish‐bosheth, natu ni Saul, tea kokona ki‐go, 
waina e laaga namauriana anigo; go naaleatia waia Yehovah e magi nawota, 
nawota aginau, mari nasikoana ni Saul, go ni naworaworana. 

9Go David e pasadara Rekab go taina Baanah, Rimmon ni Beeroth natuna 
naanoai maga, po noa ki da, e naga, Yehovah e mauri doko, waina e daulua 
naatagu m̃elu dua ki sara nariesokiana, 

10Ragi waina naatam̃oli sikai e noakisai au, po naga, P̃a leo, Saul e mate, po midoa 
ki nia naga e piragi narogorogoana wia umai, a puasoki a, po atugi a Siklak, go 
tea wanogoe a lagati dua e asa raki narogorogoana aneana. 

11Ma p̃arua liu, ragi waina naatam̃oli sigisigileo maga eu maripunue naatam̃oli 
leana nasum̃a aneana doko nawewele aneana, aga wo da datago nadana ki 
nam̃elearum̃a ragi waia, po mari puoli ki‐go m̃elu dua ki maramana, kite? 

12Go David e dip̃aki natureai aneana maga, go eu atugi ra, po daekotovi 
nam̃elearuda go nam̃eleda, po sara ki da pisari luku‐noai‐ava ni Hebron. Ma eu 
dape nap̃au ni Ish‐bosheth, po ova ki nia matigo ni Abner, Hebron. 

2 Samuel 5 

1Go nalauna maga ni Israel eu mamau puti umai paki Hebron punusi David, go 
eu pasa po naga, P̃a leo, kinami au pei navatum̃a go nap̃okasim̃a. 

2Ragi maga waina eu pano sua, ragi waina Saul e pei nawota dap̃au gida, nigo ku 
maraki Israel eu do dave pano, po do moro umai: go Yehovah e noa ki‐go, e naga, 
P̃a wo pagani narei aginau Israel, go p̃a wo pei tea maraki dap̃au Israel. 

3Go tea matua maga mamau puti ni Israel eu rumai paki Hebron punusi nawota; 
go nawota David e mari navasasokiana sikai paki da doko Hebron, narae ni 
Yehovah: go eu puvurai ki David e pei nawota dap̃au Israel. 

4David e peani natau rualima dolu ragi waina e atulake maramara, go e 
maramara natau rualima pati. 

5Doko Hebron e maramara dap̃au Yudah natau larua go atelagi latesa: go doko 
Yerusalem e maramara dap̃au Israel mamau ma Yudah natau rualima dolu 
tamate dolu. 

6Go nawota ma naatam̃oli aneana maga eu paki Yerusalem pano po mari dip̃a 
tea ni Yebus, naatatoko maga ni navanua wanogoe: go nara eu noa ki David, eu 
naga, P̃a wo da umai paki tokora waia mau, tea kesa go tea vei pito maga euga 

wo dugoro ko: eu midoa ki nia naga David e da mariatae sili umai paki tokora 
wanogoe mau. 

7Ma David e puati tokora kasua ni Sion; tea wanogoe e pei natokoana ki David. 

8Go naaleatia wanogoe David e naga, Naata waina ega atugi naatam̃oli ni Yebus, 
ega sake paki nap̃ap̃a, po atugi tea vei pito, go tea kesa, waina naata ni David e 
karaikita ra. Nalakena tea wanogoe eu naga, Tea kesa maga, go tea vei pito eu 
doko; e marisa sili paki nasum̃a mau. 

9Go David e doko tokora kasua wanogoe doko, po soso e ki natokoana ki David. 
Go David e davagi nasum̃a maga daliviri, pae Millo paki m̃aleoputo. 

10Go David e disu po p̃arua po moro p̃arua pa; nalakena Yehovah, Sup̃e ki taua 
maga, e sikoti a doko. 

11Go Hairam, nawota ni Tair, e dip̃aki lua tea tautauana maga pa punusi David, 
go nakau sidar, go mataisau ni nakau, go mataisau ni vatu: go eu magi David 
davagi nasum̃a sikai. 

12Go David e atae naga Yehovah e lawosoki a e pei nawota dap̃au Israel, go naga 
e sike namarakiana aneana pakilagi nalakena narei aneana Israel. 

13Go David e dum̃ana maneana moro piragi lua narup̃a maga go nagoroi maga 
m̃elu dua ki Yerusalem, edaku ki waina e pae Hebron umai: go natuna naanoai 
maga go natuna nagoroi maga eu moro magi David pakilina. 

14Go tea maga waia eu pei nagisa ni tea maga waina eu maneana pakilina 
Yerusalem; Shammua, go Shobab, go Nathan, go Solomon, 

15Go Ibhar, go Elishua; go Nefek, go Yafia; 

16Go Elishama, go Eliada, go Elifelet. 

17Go ragi waina Filistine maga eu dogo naga eu puvurai ki David e pei nawota 
dap̃au Israel, Filistine maga eu mamau puti sake pano naga euga laaga David; go 
David e dogo e, po siwo paki tokora kasua pano. 

18Go Filistine maga eu rumai po dum̃ada daperavera ki da nap̃aloa ni Refaim. 

19Go David e pusuusu paki Yehovah, po naga, Aga wo sake pano dip̃a Filistine 
maga kite? P̃a wo pitua ki da paki nam̃elearugu kite? Go Yehovah e noa ki David, 
e naga, P̃a sake pano: nalakena lomau aga wo pitua ki Filistine maga paki 
nam̃elearum̃a. 

20Go David e paki Baal‐perasim, go David e atugi ra tokora wanogoe; go e naga, 
Yehovah e po saraaki tea kokona ki nau maga naraegu, dakiusi nasaraakiluaana 
ni noai maga. Nalakena tea wanogoe e soso nagisa ni tokora wanogoe ki Baal‐
perasim. 

21Go eu doropusi nasup̃e adeada maga eu doko tokora wanogoe, go David ma 
naatam̃oli aneana maga eu piragi lua ra pano. 

22Go Filistine maga eu moro sake umai sala kerua, po dum̃ada daperavera ki da 
nap̃aloa ni Refaim. 

23Go ragi waina David e pusuusu paki Yehovah, go e naga, P̃a wo da sake pano 
mau: p̃a taliviri po pae natakuda, po pa parati ki da kivea ni nakau mulberri. 

24Go ega wo doko, ragi waina p̃a rogo nasaruruana ni nasurataana nam̃asua ni 
nakau mulberri maga, ragi wanogoe p̃a m̃araverave marimari: nalakena 
Yehovah e pea ki‐go naga ega atu taua ni Filistine maga. 

25Go David e mari dapala nogoe, dapala waina Yehovah e dip̃aki nia asa; go e 
atugi Filistine maga pae Ceba pa pa ku paki Ceser. 

2 Samuel 6 

1Go David e moro piragi saisai ki naatam̃oli matadoaana maga mamau puti ni 
Israel, tivilia dolu. 

2Go David e duleana, nara ma narei mamau waina eu sikoti a, po pano paki Baale 
Yudah, naga ega tape areka ki Sup̃e sake pae asa umai, waina e pei tea sosoana 
ki Nagisa, nagisa ni Yehovah ki taua maga, waina e dasake doko kerub maga. 

3Go eu doropusi areka ki Sup̃e e doko kart vau sikai, po dape lua e m̃elu dua ki 
nasum̃a ki Abinadab waina e doko tava: go Ussah go Ahio, Abinadab natuna 
naanoai maga, ero p̃owolau ki kart vau wanogoe. 

4Go eu dape lua e m̃elu dua ki nasum̃a ki Abinadab, waina e doko tava, e pilake 
areka ki Sup̃e: go Ahio e pea ki areka pano. 

5Go David go nasum̃a mamau ni Israel eu sale narae ni Yehovah, po p̃oka ki 
nagalo visarasara maga waina eu pei tea mariana ki nakau paine, go ki harp, go 
ki salteri, go ki timbrel, go ki kastanet, go ki simbal. 

6Go ragi waina eu rumai paki malo wokalesue ki Nakon, Ussah e sai ki 
nam̃elearuna paki areka ki Sup̃e, po puasoki a; nalakena oks maga eu 
dapilagona. 

7Go namaetoana ki Yehovah e pavaga dip̃a Ussah; go Sup̃e e atugi a tokora 
wanogoe nalakena namarisap̃oana aneana; go e mate tokora wanogoe m̃aladigi 
ki areka ki Sup̃e. 

8Go David e dogokitesa, nalakena Yehovah e dave duap̃ora paki Ussah: go e soso 
tokora wanogoe ki Peresussah pa pa paki naaleatia waia. 

9Go David e matau ki Yehovah naaleatia wanogoe; go e naga, Ega tapale sava 
areka ki Yehovah ega wo umai paki kiagu? 

10Go David e da masauna mau naga ega tum̃ana dape areka ki Yehovah umai 
paki natokoana ki David; ma David e dapetape a pano paki nasum̃a ki Obed‐

edom, naatam̃oli ni Cath. 

11Go areka ki Yehovah e doko nasum̃a ki Obed‐edom, naatam̃oli ni Cath, atelagi 
dolu: go Yehovah e pasa m̃ata ki Obed‐edom, go tea mamau puti ni nasum̃a 
aneana. 

12Go e pei tea noaana paki David, eu naga, Yehovah e pasa m̃ata ki nasum̃a ki 
Obed‐edom, go sara naleo mamau puti aneana, nalakena areka ki Sup̃e. Go David 
e pano po dape lua areka ki Sup̃e m̃elu dua ki nasum̃a ki Obed‐edom sake umai 
paki natokoana ki David pilake nalaelaeaana. 

13Go e doko, ragi waina tea maga waina eu pauvausi areka ki Yehovah eu lua 
natuada sala kelatesa, naga e mari punue naviriana sikai, oks sikai go tea 
m̃anopunopu sikai. 

14Go David e sale narae ni Yehovah ki nakasuaana aneana mamau; go David e 
pilake efod ni linen. 

15Go David go nasum̃a mamau ni Israel, eu dape areka ki Yehovah sake umai 
pilake nararasaana, go ki nadaleo ni paiga. 

16Go e doko, ragi waina areka ki Yehovah e sili natokoana ki David, naga Mikal, 
Saul natuna nagoroi, e leoduru namata leo, po punusi nawota David e do 
sokamidi po do sale narae ni Yehovah; go e midoakidao asa nap̃op̃ona. 

17Go eu dape areka ki Yehovah sili umai, po lawo ki nia naliana, m̃aleoputo ni 
tap̃aup̃au waina David e sike a raki nia: go David e pitua ki naviriana tap̃arakiana 
maga go naviriana ni natam̃ateana maga narae ni Yehovah. 

18Go David e pitua ki naviriana tap̃arakiana go naviriana ni natam̃ateana maga 
pa pa e nopu, go e pasa p̃ia ki narei doko nagisa ni Yehovah ki taua maga. 

19Go narei mamau, nasaisaiana mamau ni Israel, naanoai go nagoroi, e madeada 
p̃otawotae po dua ra sarasara ra matele ni bred, go matele ni nap̃okasi, go keke 
ni resin. Go naatam̃oli maga mamau puti eu dave pano, eu sikasikai paki nasum̃a 
adeada. 

20Go David e liliu naga ega vasa p̃ia ki tea ni nasum̃a aneana. Go Mikal, Saul 
natuna nagoroi, e dave umai naga ega sua David, go e naga, Nawota ni Israel e 
pei tea dodomadaganiana masoso, waina e m̃alam̃ala namata ni tea suasua 
nagoroi ki tea suasua aneana maga, dakiusi naatam̃oli p̃alo waina e m̃alam̃ala go 
e da maliere mau! 

21Go David e noa ki Mikal, e naga, E doko narae ni Yehovah, waina e matadoa au 
do liu tamam̃a, go do liu tea mamau puti ni nasum̃a aneana, naga ega tawona ki 

nau aga vei tea maraki dap̃au narei ki Yehovah, dap̃au Israel: nalakena tea 
wanogoe aga wo sale narae ni Yehovah. 

22Go aga wo moro pei tea p̃alo p̃arua do liu, go aga wo pei tea p̃op̃o vakitano 
namatagu: ma tea suasua nagoroi maga waina ku pasa nalo kakada, nara euga 
wo dodomadagani au. 

23Go Mikal, Saul natuna nagoroi, e dika ki piakiki pa pa paki naaleatia ni 
namateana aneana. 

2 Samuel 7 

1Go e pakilina, ragi waina nawota e doko nasum̃a aneana doko, go Yehovah e 
dua e namaromaroana pa dua ki tea kokona ki nia maga mamau puti daliviri, 

2Naga nawota e noa ki profeta Nathan, e naga, P̃a vunusi, kinau a doko nasum̃a 
sikai ni sidar, ma areka ki Sup̃e e doko tap̃aup̃au‐tokoana ni nakulukulu. 

3Go Nathan e noa ki nawota, e naga, P̃a vano, p̃a mari tea mamau puti waina e 
doko nap̃op̃om̃a; nalakena Yehovah e sikoti ko doko. 

4Go e pakilina p̃ogi sikai maau wanogoe, naga navasaana ki Yehovah e pakilina 
ki Nathan, 

5po naga, P̃a vano po noakisai tea suasua aginau David, p̃a naga, Yehovah e pasa 
dapala nea, e naga, Nigo p̃a wo maginau davagi nasum̃a sikai naga aga toko asa 
doko, kite? 

6Nalakena a da doko nasum̃a sikai doko mau, pae naaleatia waina a piragi Israel 
natuna maga sake m̃elu dua ki Ityipt umai, pa pa p̃aki naaleatia waia, ma a surata 
tap̃aup̃au go nasum̃atokoana. 

7Go tokora maga mamau puti waina a surata ara sikoti Israel natuna maga 
mamau puti, kinau a pasa ki navasaana sikai paki naworawora maga ni Israel 
sikai kakada, waina a dip̃aki da euga vagani narei aginau Israel, po naga, Ekasana 
ku da maginau davagi nasum̃a sikai ni sidar? 

8Go nalakena tea wanogoe p̃a noa dapala nea paki tea suasua aginau David, p̃a 
naga, Yehovah ki taua maga e pasa dapala nea, e naga, A piragi lua ko m̃elu dua 
ki napega, m̃elu dua ki naleoparati‐kiana ni shiip, naga p̃a vei tea maraki dap̃au 
narei aginau, dap̃au Israel: 

9Go a sikoti ko sara tokora waina ku paki asa, go a mari puoli ki tea kokona ki‐
go maga mamau puti pa dua ki naraem̃a; go aga wo mari nagisam̃a ega warua, 
dakiusi nagisa ni tea warua maga waina eu doko maramana. 

10Go aga wo dawona ki tokora sikai raki narei aginau Israel, po lawo ki da naga 
euga toko tokora adeada doko, po da moro pei tea risuakiluaana mau; go natu ni 
nasigisigileoana euga ta moro mari ra euga rogokitesa mau dakiusi sala vea, 

11Go dakiusi pae naaleatia waina a dip̃aki tea vasap̃otae maga euga tap̃au narei 
aginau Israel; go aga wo mari ko p̃a maromaro pa dua ki tea kokona ki‐go maga 
mamau puti. Go Yehovah e moro noa ki‐go asa naga Yehovah ega wo manigo 
dawona ki nasum̃a sikai. 

12Ragi waina naaleatia anigo maga euga nopu, go p̃a wo maturu one sikoti 
tamam̃a maga, aga wo lawo ki naworaworam̃a edaku ki‐go, waina ega wo m̃elu 
namaritam̃a, go aga wo lawo‐ki‐laketoko namarakiana aneana. 

13Nae ega wo davagi nasum̃a raki nagisagu, go kinau aga wo lawo‐ki‐laketoko 
malo tasake ni namarakiana aneana ega tu du po du mau du. 

14Kinau aga wo pei tamana, go nae ega wo pei natugu: waina e pe mari 
namarinaleotageleana, a pe wo parati a ki nakau varati ni naatam̃oli, go ki 
navaratiana ni naatam̃oli natuna maga; 

15Ma nadodomiana aginau ega wo da m̃elu dua ki nia mau, dapala waina a dape 
lua e m̃elu dua ki Saul, waina a pualua e m̃elu dua ki naraem̃a. 

16Go nasum̃a anigo go namarakiana anigo eroga wo doko mau doko naraem̃a: 
malo tasake anigo ega wo pei tea lawo‐ki‐laketokoana pa pa po du mau du. 

17Dapala navasaana maga mamau puti wanogoe, go dapala navunusiana mamau 
wanogoe, dapala nogoe Nathan e pasa paki David. 

18Go nawota David e pano, po doko narae ni Yehovah; go e naga, Kinau a pei sei, 
Yehovah Sup̃e O, go nasum̃a aginau e pei nasava, naga ku mari au a pakilagi? 

19Ma tea wanogoe e kiki namatam̃a, Yehovah Sup̃e O; ma ku moro pasa nalo ni 
nasum̃a ni tea suasua anigo nalo ni tagona laapa waina euga wo edaku; go tea 
wanogoe, Yehovah Sup̃e O, e pei nawotaeana raki naatam̃oli kite? 

20Go David ega moro noa nasava paki‐go? Nalakena nigo ku atae tea suasua 
anigo, Yehovah Sup̃e O. 

21Nalakena navasaana anigo, go pae nap̃op̃om̃a, ku po mari nawaruaana mamau 
wanogoe, naga tea suasua anigo ega atae a. 

22Go nigo ku p̃arua, Yehovah Sup̃e O: nalakena tea takiusi ko e da doko mau, go 
te Sup̃e p̃ota e da doko mau ma nigo sikim̃a, e dakiusi tea mamau puti waina au 
dogo e ki nadaligagami. 

23Go seve nalauna ni maramana e dakiusi narei anigo, dakiusi Israel, waina Sup̃e 
e pano naga ega taulua e ega vei narei aneana, go naga ega maneana mari nagisa 
sikai, po manigo mari naleo warua maga, go magi navanua anigo mari naleo 
mataukiana maga, po kopasi lua nalauna maga go sup̃e adeada maga pa dua ki 
narae ni narei anigo, waina ku daulua e m̃elu dua ki Ityipt naga ega vei anigo? 

24Go ku dum̃am̃a manigo lawo‐kilaketoko narei anigo Israel naga euga vei narei 
anigo pa pa ega tu mau du; go nigo, Yehovah, ku po pei Sup̃e adeada. 

25Go ragi waia, Yehovah Sup̃e O, navasaana waina ku pasa asa nalo ni tea suasua 
anigo, go nalo ni nasum̃a aneana, p̃a lawosoki a ega tu mau du, go p̃a mari dapala 
waina ku noa e. 

26Go nagisam̃a ega vei tea warua pa pa po du mau du, doko do naga, Yehovah ki 
taua maga e pei Sup̃e dap̃au Israel: go nasum̃a ki tea suasua anigo David ega wo 
pei tea lawo‐ki‐laketokoana naraem̃a. 

27Nalakena nigo, Yehovah ki taua maga, Sup̃e ki Israel, ku noa pakasa ki paki tea 
suasua anigo, po naga, Aga wo manigo davagi nasum̃a sikai: nalakena tea 
wanogoe tea suasua anigo e pap̃ai naviviariana nap̃op̃ona naga ega tapasavasa 
ki natapasavasaana waia paki‐go. 

28Go Yehovah Sup̃e O, nigo ku pei Sup̃e, go navasaana anigo maga eu pei 
nalomauana, go ku sai naleo wia wanogoe paki tea suasua anigo: 

29Nalakena tea wanogoe p̃a suasua naga p̃a vasa m̃ata ki nasum̃a ki tea suasua 
anigo, naga ega toko mau doko naraem̃a: nalakena nigo, Yehovah Sup̃e O, ku po 
noa e: go nasum̃a ki tea suasua anigo ega vei tea vasam̃atakiana ki 
navasam̃atakiana anigo, pa pa po du mau du. 

2 Samuel 8 

1Go edaku ki tea wanogoe e pakilina naga David e atugi Filistine maga, po 
marimatua ki da: go David e puati lua p̃auasi ni natokoana warua m̃elu dua ki 
nam̃elearu ni Filistine maga. 

2Go e atugi Moab, po dowogi ra ki namea totowo, doko do mari ra eu one natano; 
go e dowogi ovara dua naga ega vitua ki da paki namateana, go ovara mamau 
sikai naga ega mauti ra euga mauri. Go tea ni Moab eu po pei tea suasua maga ki 
David, po pitua ki nasautoga. 

3David e moro atugi Hadadeser natu ni Rehob nawota ni Sobah, ragi waina e 
pano naga ega vuati liliua ki kokoi aneana doko Noaisara. 

4Go David e puati lua kiana naatam̃oli manu sikai go p̃onotia larua waina eu 
sakesaake horse, go naatam̃oli tivilia dua waina eu surata ki natuada: go David 
e daekotovi nawaliu ni nakolovae ni horse maga ni kariot, ma e mauti kiada tea 
ni kariot p̃onotia sikai. 

5Go ragi waina tea ni Siria ni Damaseko eu rumai naga euga silae Hadadeser 
nawota ni Sobah, David e atugi naatam̃oli ni Siria tivilia dua go manu takuna dua. 

6Go David e lawo ki naatam̃oli navakalo euga vei tea vavaigoro maga doko Siria 
ni Damaseko: go tea ni Siria eu po pei tea suasua maga ki David, po pitua ki 

nasautoga. Go Yehovah e dua David namarimatuaana sara tokora waina e paki 
asa. 

7Go David e puati nakokoro maga ni kold ki tea suasua maga ki Hadadeser, po 
dape ra umai paki Yerusalem. 

8Go nawota David e puati lua p̃arua ki brass m̃elu dua ki Betah go ki Berothai, 
natokoana maga ki Hadadeser. 

9Go ragi waina Toi, nawota ni Hamath, e dogo naga David e atugi puti taua 
naatam̃oli navakalo ki Hadadeser, 

10Ragi wanogoe Toi e dip̃aki lua natuna naanoai Yoram pa punusi nawota David, 
naga ega vasadodomi a, po pasa p̃ia ki nia, nalakena e mari dip̃a Hadadeser, po 
atugi a: nalakena Hadadeser e mari navakalo maga paki Toi. Go Yoram e dape 
lasa maga ni silver umai, go lasa maga ni kold, go lasa maga ni brass: 

11Nara ma, nawota David e dapugoro ra paki Yehovah, pilake silver go kold 
waina e pea dapugoro ra ni sara nalauna maga mamau puti waina e marimatua 
ki da; 

12Tea ni Siria, go ni Moab, go ni Ammon natuna maga, go ni Filistine maga, go ni 
Amalek, go ni sara naleo tapepavakotoana ki Hadadeser, natu ni Rehob, nawota 
ni Sobah. 

13Go David e dum̃ana maneana mari nagisa sikai ragi waina e liliu umai pae 
naatugiana ni naatam̃oli ni Siria doko Nap̃aloa ni Natasimena, naatam̃oli tivilia 
sikai go manu takuna latolu. 

14Go e lawo ki naatam̃oli navakalo euga vei tea vavaigoro maga doko Edom; 
usuraki Edom mamau e lawo ki naatam̃oli navakalo euga vei tea vavaigoro 
maga, go tea ni Edom eu po mamau puti pei tea suasua maga ki David. Go 
Yehovah e mauti David sara tokora waina e paki asa. 

15Go David e maramara dap̃au Israel mamau; go David e pakavuro 
navasap̃otaeana go naleanaana paki narei aneana mamau puti. 

16Go Yoab, natu ni Seruiah, e pei nap̃au ni taua ni naatam̃oli navakalo; go 
Yehoshafat, natu ni Ahilud, e pei tea terausi: 

17Go Sadok, natu ni Ahitub, go Ahimelek, natu ni Abiathar, ero pei tea viri maga; 
go Seraiah e pei tea midiri; 

18Go Benaiah, natu ni Yehoiada, e pei nap̃au ni tea ni Kaftor go tea ni Filistine 
maga; go David natuna maga eu pei tea vakilagi maga. 

2 Samuel 9 

1Go David e naga, Te naata sikai ni tea ni nasum̃a ki Saul e ko doko, naga aga visei 
ki nia nadodomiana nalakena Yonathan, kite? 

2Go tea suasua sikai ki tea ni nasum̃a ki Saul e doko, nagisana Siba, go eu soso e 
umai punusi David; go nawota e noa ki nia, e naga, Nigo ku pei Siba, kite? Go e 
naga, Nae e pei tea suasua anigo. 

3Go nawota e naga, Tea sikai ki tea ni nasum̃a ki Saul e ko da doko mau, naga aga 
visei ki nia nadodomiana ki Sup̃e, kite? Go Siba e noa ki nawota, e naga, Yonathan 
natuna naanoai sikai e ko doko waina e pei pito. 

4Go nawota e noa ki nia, e naga, Nae wai? Go Siba e noa ki nawota, e naga, P̃a leo, 
e doko nasum̃a ki Makir, natu ni Ammiel, doko Lo‐debar. 

5Go nawota David e dip̃aki lua, po paraki nia umai m̃elu dua ki nasum̃a ki Makir, 
natu ni Ammiel, m̃elu dua ki Lo‐debar. 

6Go Mefibosheth, natu ni Yonathan, natu ni Saul, e umai punusi David, po dowo 
dap̃olosiwo naraena, po kolo suai natano. Go David e naga, Mefibosheth. Go e 
naga, P̃a leo, tea suasua anigo! 

7Go David e noa ki nia, e naga, P̃a ta mataku mau: nalakena lomau aga wo pisei 
ki‐go nadodomiana nalakena tamam̃a Yonathan, go aga wo moro pitua ki liliu 
paki‐go natano mamau ki tamam̃a Saul; go p̃a wo ganikani wede ni nakaniana 
aginau pitip̃atip̃a. 

8Go e kolo suai natano, po naga, Tea suasua anigo e pei nasava, naga p̃a leo 
punusi au waina a dakiusi koria mate sikai? 

9Go nawota e soso Siba, tea suasua ki Saul, umai punusi a, po noa ki nia, e naga, 
Sara navatuna waina e pei agi Saul go agi tea mamau puti ni nasum̃a aneana, a 
po dua natu ni nawota anigo asa. 

10Go p̃a maneana p̃osiwosi natano aneana, nimu ma natum̃a naanoai maga, go 
tea suasua anigo maga; go p̃a vai nawana maga umai, naga natu ni nawota anigo 
ega veani navinaga kaniana: ma Mefibosheth, natu ni nawota anigo, ega wo 
ganikani wede ni nakaniana aginau pitip̃atip̃a. Go Siba e peani natuna naanoai 
rualima sikai tamate lima, go tea suasua rualima dua. 

11Go Siba e noa ki nawota, e naga, Dapala tea mamau puti waina nawota, nawota 
aginau, e dip̃aki tea suasua aneana asa, dapala nogoe tea suasua anigo ega wo 
mari a. Go Mefibosheth, nawota e noa, nae ega wo ganikani wede ni nakaniana 
aginau, dapala e pe vei nawota natuna naanoai sikai. 

12Go Mefibosheth e peani natuna naanoai vusavusa sikai, nagisana Maika. Go tea 
suasua maga mamau puti waina eu doko nasum̃a ki Siba doko, eu pei tea suasua 
maga ki Mefibosheth. 

13Go Mefibosheth e doko Yerusalem doko: nalakena e ganikani wede ni 
nakaniana ki nawota pitip̃atip̃a; go natuana dua ero sa. 

2 Samuel 10 

1Go e pakilina edaku ki tea wanogoe, naga nawota ki Ammon natuna maga e 
mate, go natuna Hanun e maramara du oli a. 

2Go David e naga, Aga wo pisei ki Hanun, natu ni Nahash, nadodomiana dakiusi 
waina tamana e pisei ki nau nadodomiana. Go David e dip̃aki lua pae nam̃elearu 
ni tea suasua aneana maga naga ega vasapakavakale a nalakena tamana. Go tea 
suasua maga ki David eu rumai paki navanua ki Ammon natuna maga. 

3Ma tea maraki maga ki Ammon natuna maga eu noa ki nawota adeada Hanun, 
eu naga, Ku midoa ki nia naga David e dodomadagani tamam̃a, naga e dip̃aki lua 
tea vasapakavakale maga umai punusi ko kite? David e da dip̃aki lua tea suasua 
aneana maga umai punusi ko naga euga leousiusi natokoana, po leo pavaraka 
asa, po dap̃olosiwo ki nia kite? 

4Go Hanun e puati tea suasua maga ki David, po karo lua namagovai ni nalolu ni 
nasida, po daekotovi tea suniana adeada m̃aleoputo, pa pa paki nataporaeda, po 
dip̃aki lua ra pano. 

5Ragi waina eu noakisai David asa, nae e dip̃aki lua naata seara naga euga vano 
po sua ra; nalakena naatam̃oli maga wanogoe eu maliere p̃arua. Go nawota e 
naga, Kuga toko Yeriko doko pa pa nalolu ni nasimu euga moro ulua, go ragi 
wanogoe kuga moro liliu umai. 

6Go ragi waina Ammon natuna maga eu punusi naga eu po pei tea 
mamaragokiana paki David, Ammon natuna maga eu dip̃aki lua po pasadapui 
naatam̃oli maga ni Siria ni Beth‐rehob, go naatam̃oli maga ni Siria ni Sobah, eu 
pei naatam̃oli tivilia dua waina eu surata natuada, go nawota ni Maakah pilake 
naatam̃oli manu sikai, go naatam̃oli maga ni Tob tivilia sikai go manu takuna 
dua. 

7Go ragi waina David e dogo e, e dip̃aki lua Yoab, go taua ni naatam̃oli navakalo 
mamau puti, tea kasua maga. 

8Go Ammon natuna maga eu dave umai, po mari ovara maga ni navakalo tokora 
ni nasiliana namata‐pua: go naatam̃oli maga ni Siria ni Sobah, go ni Rehob, go 
naatam̃oli maga ni Tob go ni Maakah, eu pei nara mau doko nagurua. 

9Go ragi waina Yoab e punusi naga navakalo e pei tea marim̃atakiana dip̃a e 
kivea go kiedaku, e matadoa naatam̃oli matadoaana mamau puti ni Israel, po 
mari ra eu pei ovara maga dip̃a naatam̃oli maga ni Siria: 

10Go namagovai ni naatam̃oli maga waina eu ko doko, e doropusi ra eu doko 
nam̃elearu ni taina Abishai, go nae e mari ra eu pei ovara maga dip̃a Ammon 
natuna maga. 

11Go e naga, Waina naatam̃oli maga ni Siria eu pe kasua liu au, nigo p̃a silae au: 
ma waina Ammon natuna maga eu pe kasua liu ko, ragi wanogoe kinau aga valoti 
silae ko. 

12Kuga viviari, go tuga magi narei anigida, go natokoana maga ki Sup̃e anigida, 
mari dagaragara: go Yehovah ega mari tea waina e p̃ia namatana. 

13Go Yoab go naatam̃oli maga waina eu sikoti a eu disu paki m̃aladigi po mari 
navakalo dip̃a naatam̃oli maga ni Siria: go eu sava m̃elu dua ki naraena pano. 

14Go ragi waina Ammon natuna maga eu punusi naga tea ni Siria eu sava pano, 
nara ma eu sava m̃elu dua ki narae ni Abishai pano, po sili paki natokoana. Go 
Yoab e m̃elu dua ki Ammon natuna maga po liliu umai paki Yerusalem. 

15Go ragi waina tea ni Siria eu punusi naga Israel e marimatua ki da, eu dum̃ada 
piragi saisai ki da. 

16Go Hadareser e dip̃aki lua, po piragi lua naatam̃oli maga ni Siria umai, waina 
eu doko taleva kerua ni Noaisara: go eu rumai paki Helam, go Shobak tea maraki 
taua naatam̃oli navakalo ki Hadareser e pei nap̃auda. 

17Go eu noa ki David asa; go nae e piragi saisai ki Israel mamau puti, po duagoto 
Yordan, po umai paki Helam. Go naatam̃oli maga ni Siria eu dum̃ada mari ovara 
maga dip̃a David, po mari navakalo paki nia. 

18Go naatam̃oli maga ni Siria eu sava m̃elu dua ki narae ni Israel pano; go David 
e atugi naatam̃oli maga ni Siria, tea ni kariot p̃onotia larua, go tea maga waina 
eu sakesaake horse tivilia pati, po atugi Shobak tea maraki taua adeada, go e 
mate tokora wanogoe. 

19Go ragi waina nawota maga mamau puti, tea suasua maga ki Hadareser, eu 
punusi naga Israel e marimatua ki da, eu mari natam̃ateana paki Israel, po pei 
tea suasua adeada maga. Go naatam̃oli maga ni Siria eu mataku naga euga wo da 
moro silae Ammon natuna maga te ragi mau. 

2 Samuel 11 

1Go e pakilina ragi kakana ni natau, ragi tatutakiana waina nawota maga eu dave 
raki navakalo, naga David e dip̃aki lua Yoab, go tea suasua aneana maga, go Israel 
mamau; go eu mari sa sa ki navanua ki Ammon natuna maga, po kelugoro 
Rabbah. Ma David e doko Yerusalem doko. 

2Go e pakilina ragi melu mau, naga David e duleana m̃elu dua ki nawewele 
aneana, po surata nam̃asua ni nasum̃a ki nawota: go e doko nam̃asua ni nasum̃a 

po leo punusi nagoroi sikai e do loloso; go nagoroi wanogoe navunusiana kakana 
e pei tea leom̃atakiana pa. 

3Go David e dip̃aki lua po pusuusu nalo ni nagoroi wanogoe. Go naata sikai e 
naga, Nae e da pei Bathsheba, natu ni Eliam, Uriah naatam̃oli ni Heth anagoroi 
kite? 

4Go David e dip̃aki lua tea tautauana maga, po puasoki a; go e sili umai punusi a, 
go e one sikoti a; (nalakena nae e pei tea maridautaukiana ki naloaana aneana); 
go e liliu paki nasum̃a aneana pano. 

5Go nagoroi wanogoe e dumau ki pipia; go e dip̃aki lua po noa ki David asa, e 
naga, Kinau a diena. 

6Go David e dip̃aki lua paki Yoab, po naga, P̃a maginau dip̃aki lua Uriah, 
naatam̃oli ni Heth, umai punusi au. Go Yoab e dip̃aki lua Uriah umai punusi 
David. 

7Go ragi waina Uriah e po umai punusi a, David e pusuusu paki nia nalo ni Yoab, 
e pe wia kite, go nalo ni namauriana ki narei, go nalo ni navakalo. 

8Go David e noa ki Uriah, e naga, P̃a siwo paki nasum̃a anigo pano, go p̃a sarue 
natuam̃a. Go Uriah e m̃elu dua ki nasum̃a ki nawota pano, go navituaana ni 
navinaga pae nawota e dausi a. 

9Ma Uriah e maturu namata ni nasum̃a ki nawota, nara ma tea suasua maga 
mamau puti ki nawota aneana, go e da siwo paki nasum̃a aneana pano mau. 

10Go ragi waina eu noa ki David asa, po naga, Uriah e da siwo paki nasum̃a 
aneana pano mau, David e noa ki Uriah, e naga, Nigo ku da liliu pae nasurataana 
sikai umai kite? Go ekasana ku da siwo paki nasum̃a anigo pano mau? 

11Go Uriah e noa ki David, e naga, Areka, go Israel, go Yudah, eu doko tap̃aup̃au 
maga; go nawota aginau Yoab, go tea suasua maga ki nawota aginau, eu ko doko 
nagurua doko; go kinau aga sili nasum̃a aginau, naga aga kanikani po munu, go 
naga aga one sikoti nagoroi aginau, kite? Nigo ku mauri, go naatam̃a e mauri, go 
aga wo da mari naleo wanogoe mau. 

12Go David e noa ki Uriah, e naga, P̃a ko doko nea masoso, go matamai aga wo 
dip̃aki lua ko pano. Go Uriah e doko Yerusalem doko naaleatia wanogoe, go 
matamai ki nia. 

13Go ragi waina David e soso e umai, e ganikani po munu naraena; go e mari a e 
matamaloku: go ragi melu mau e dave pano naga ega maturu nawewele aneana 
sikoti tea suasua maga ki nawota aneana, ma e da siwo paki nasum̃a aneana 
pano mau. 

14Go e pakilina malip̃ogi, naga David e midiri tusi sikai paki Yoab, po dip̃aki lua 
e pae nam̃elearu ni Uriah. 

15Go e midiri navasaana tusi wanogoe, po naga, P̃a lawo ki Uriah ega tu kivea ni 
navakalo kasua liu, go p̃a m̃elu dua ki nia pano, naga ega vei tea atugiana, po 
mate. 

16Go e pakilina, ragi waina Yoab e leogoro natokoana, naga e lawo ki Uriah 
tokora waina e atae naga naatam̃oli kasua maga eu doko asa. 

17Go naatam̃oli maga ni natokoana eu dave pano, po mari navakalo dip̃a Yoab: 
go naatam̃oli seara eu dowo, go tea suasua seara ki David; go Uriah, naatam̃oli 
ni Heth, nae ma e mate. 

18Go Yoab e dip̃aki lua po noakisai David sara naleo nalo ni navakalo; 

19Go e dip̃aki tea tautauana wanogoe, po naga, Ragi waina p̃a wo noakisai sua 
nawota sara naleo nalo ni navakalo, 

20Ega wo doko, ragi waina namaetoana ki nawota e pe vavaga, go e pe noa ki‐go, 
e pe naga, Ekasana ku paki m̃aladigi sa ki natokoana naga p̃a mari navakalo? Ku 
da atae naga euga wo doko p̃aaka po dipe mu, kite? 

21Sei e atugi Abimelek, natu ni Yerubesheth? E da pei nagoroi waina e doko 
p̃aaka po kup̃e a ki vatumaa ni elagi naga e mate Tebes? Ekasana ku paki 
m̃aladigi sa ki p̃aaka? Ragi wanogoe p̃a wo naga, Tea suasua anigo Uriah, 
naatam̃oli ni Heth, nae ma e mate. 

22Go tea tautauana wanogoe e pano, po umai po noakisai David tea maga mamau 
puti waina Yoab e dautau sa asa. 

23Go tea tautauana wanogoe e noa ki David, e naga, Naatam̃oli maga eu 
marimatua ki gami, go eu dave umai dip̃a gami nagurua, go au kopasi lua ra pano 
pa pa paki namata‐pua. 

24Go tea tipe maga eu doko p̃aaka po dipe tea suasua anigo maga; go tea suasua 
maga ki nawota seara eu mate, go tea suasua anigo Uriah, naatam̃oli ni Heth, nae 
ma e mate. 

25Go David e noa ki tea tautauana wanogoe, e naga, P̃a noa ki Yoab, p̃a naga, 
Naleo wanogoe ega ta sa namatam̃a mau, nalakena lova e do gani tea waia pataka 
sikai ma tea wanae: p̃a mari navakalo anigo ega moro kasua dip̃a natokoana, po 
dap̃olosiwo ki nia: go p̃a vasasoki a. 

26Go ragi waina nagoroi ki Uriah e dogo naga anawota e mate, go e dagisi 
anawota. 

27Go ragi waina nasusueana e nopu, David e dip̃aki lua po piragi a umai paki 
nasum̃a aneana, go e po pei anagoroi, go e maneana dape natuna naanoai sikai. 
Ma tea waina David e mari a, e da p̃ia mau namata ni Yehovah. 

2 Samuel 12 

1Go Yehovah e dip̃aki lua Nathan pa punusi David. Go e umai punusi a, po noa ki 
nia, e naga, Naatam̃oli dua ero doko natokoana sikai maau; sikai e pei sogolapa, 
go kerua e pei tea tika. 

2Tea waina e pei sogolapa e peani navata maga ni shiip go navata maga ni katel 
eu laapa liu: 

3Ma tea waina e dika e da peani te navatuna, ma shiip natuna nagoroi sikai maau, 
waina e pakotovi a po pakale a: go e doko sikoti a go sikoti natuna maga, po do 
disu lavulavu; go ero dua gani navinaga sikai maau, po munu lasa sikai maau, go 
e one narum̃ana, go e dakiusi waina e pei natuna nagoroi sikai. 

4Go nam̃enaki sikai e umai punusi naatam̃oli sogolapa wanogoe, go nae e da 
suasua naga ega tape sikai ni navata ni shiip aneana go ni navata ni katel aneana, 
naga ega magi nam̃enaki wanogoe waina e umai punusi a, mari m̃ata ki nia, ma 
e puati shiip natuna ki tea tika wanogoe, po magi naatam̃oli waina e umai punusi 
a, mari m̃ata ki nia. 

5Go namaetoana ki David e pavaga p̃arua dip̃a naatam̃oli wanogoe; go e noa ki 
Nathan, e naga, Yehovah e mauri doko, go naata waina e mari tea wanogoe e 
pataka naga ega mate: 

6Go ega wo lagati dua e shiip natuna euga vati dip̃a shiip natuna sikai maau 
wanogoe, nalakena tea waina e mari a, go nalakena e dika nadodomiana. 

7Go Nathan e noa ki David, e naga, Nigo ku pei naatam̃oli wanogoe. Yehovah, 
Sup̃e ni Israel, e noa dapala nea, e naga, Kinau a puvurai ki‐go ku pei nawota 
dap̃au Israel, go a pualua ko m̃elu dua ki nam̃elearu ni Saul; 

8Go a dua ko nasum̃a ki nawota anigo, po pitua ki nagoroi maga ki nawota anigo 
paki narum̃am̃a, go a dua ko nasum̃a ni Israel, go ni Yudah; go waina tea 
wanogoe e pe kiki, go a pe moro sokari dua ko te naleo seara. 

9Ekasana ku midoaki p̃alo ki navasaana ki Yehovah, po mari tea waina e sa 
namatana? Ku atugi Uriah, naatam̃oli ni Heth, ki lova, po puati nagoroi aneana e 
pei am̃agoroi, go ku mari punue a ki lova ki Ammon natuna maga. 

10Go tea wanogoe lova ega wo da puoli ki nasum̃a anigo mau; nalakena ku 
midoaki p̃alo ki nau, po puati nagoroi ki Uriah, naatam̃oli ni Heth, naga ega vei 
am̃agoroi. 

11Yehovah e noa dapala nea, e naga, P̃a leo, Aga wo mari tea sa ega wo duleana 
dip̃a ko m̃elu nasum̃a anigo, go aga wo puati lua nagoroi anigo maga pa dua ki 
naraem̃a, po dua tea ni m̃aladigi ki‐go ara, go nae ega wo one sikoti nagoroi anigo 
maga narae ni elo waia e du. 

12Nalakena nigo ku mari sili ki nia: ma kinau aga wo mari naleo waia narae ni 
Israel mamau, go narae ni elo. 

13Go David e noa ki Nathan, e naga, A po mari naleo sa dip̃a Yehovah. Go Nathan 
e noa ki David, e naga, Yehovah e moro dape lua namarinaleosaana anigo; p̃a wo 
da mate mau. 

14Ma ku mari nawosiana wanogoe e pei nalakena tea kokona maga ki Yehovah 
eu do pasa sa ki, tea wanogoe piakiki waina ega wo manigo pakilina, ega wo mate 
lomau. 

15Go Nathan e paki nasum̃a aneana pano. Go Yehovah e atugi piakiki waina 
nagoroi ki Uriah e magi David dape a, go e sasana p̃arua. 

16Nalakena tea wanogoe David e magi piakiki wanogoe pavara ni Sup̃e; go David 
e pali, po sili po one natano p̃ogi mamau. 

17Go tea matua maga ni nasum̃a aneana eu duleana, po lawodu pisari a naga euga 
wo sike a m̃elu dua ki natano: ma e karai, go e da gani bred sikoti ra mau. 

18Go e pakilina naaleatia kelarua naga piakiki wanogoe e mate. Go tea suasua 
maga ki David eu mataku noakisai a asa naga piakiki e mate sua: nalakena eu 
naga, Kuga leo, ragi waina piakiki e ko mauri, go tu pasa paki nia, ma e da daki 
dorogo paki nadaleogida mau: go waina tu pe noa ki nia naga piakiki e mate sua, 
ega wo dum̃ana kasa ki nia? 

19Ma ragi waina David e punusi naga tea suasua aneana maga eu do dapilakolako 
dum̃ada paki da, David e atae naga piakiki wanogoe e mate: go David e noa ki 
tea suasua aneana maga, e naga, Piakiki e mate kite? Go eu naga, E mate sua. 

20Go David e duleana m̃elu dua ki natano, po loloso, po dum̃ana puvurai ki nia, 
po suni oli sugoro aneana; go e sili paki nasum̃a ki Yehovah, po lotu: go edaku ki 
nia e umai paki nasum̃a aneana; go ragi waina e datago navinaga go eu doropusi 
a doko naraena, go e ganikani. 

21Go tea suasua aneana maga eu noa ki nia, eu naga, Naleo waina ku mari a e pei 
nasava? Ragi waina piakiki wanogoe e ko mauri doko, go ku pali po dagisi a; ma 
ragi waina piakiki e mate sua, ku duleana po ganikani. 

22Go e naga, Ragi waina piakiki e ko mauri doko, go a pali po dagi: nalakena a 
naga, Sei e atae mase Yehovah e pe ta saup̃ia ki nau naga piakiki ega mauri kite? 

23Ma ragi waia e po mate sua, go ekasana aga vali? A mariatae piragi liliua ki nia 
kite? Kinau aga wo pa punusi a, ma nae ega wo da liliu umai punusi au mau. 

24Go David e pasa pakavakale anagoroi Bath‐sheba, go e pano punusi a po one 
sikoti a: go e dape natuna naanoai sikai, po salagisana ki Solomon. Go Yehovah e 
dodomi a; 

25Go e dip̃aki lua profeta Nathan, po salagisana ki Yedidiah, nalakena Yehovah. 

26Go Yoab e mari navakalo dip̃a Rabbah, natokoana sikai ki Ammon natuna 
maga, go e dape pavakoto ki natokoana ki nawota. 

27Go Yoab e dip̃aki lua tea tautauana maga pa punusi David, po naga, A po mari 
navakalo dip̃a Rabbah, io, a po dape pavakoto ki natokoana ni noai maga. 

28Nalakena tea wanogoe, p̃a soso saisai ki narei maga mamau puti, po m̃enaki 
goro natokoana wanogoe, po dape pavakoto asa: mase kinau a pe tape pavakoto 
ki natokoana wanogoe, go eu pe wo soso e ki nagisagu. 

29Go David e piragi saisai ki narei maga mamau puti, po paki Rabbah pano, po 
mari navakalo dip̃a e, po dape pavakoto asa. 

30Go e sawo lua vauvau m̃elu dua ki nap̃au ni nawota adeada; go narowogiana 
kakana e pei talenta sikai ni kold, go vatu maga waina eu p̃ia p̃arua liu eu doko 
asa; go eu sawa ki nia e doko nap̃au ni David. Go e dape pavakoto ki sara naleo 
laapa m̃elu dua ki natokoana wanogoe. 

31Go e piragi lua naatam̃oli maga waina eu doko asa, po mari ra eu p̃osiwosi ki 
soro maga, go ki tea tagau maga ni airon, go ki karau maga ni airon, go e mari ra 
eu p̃osiwosi po mari brik maga: go e mari dapala nogoe paki natokoana maga 
mamau puti ki Ammon natuna maga. Go David ma narei maga eu mamau puti 
liliu paki Yerusalem pano. 

2 Samuel 13 

1Go e pakilina edaku ki tea wanogoe naga Absalom, natu ni David, e peani gorena 
leom̃atakiana sikai, nagisana Tamar; go Amnon, natu ni David, e masauna. 

2Go Amnon e dogokitesa p̃arua po sasana nalakena gorena Tamar; nalakena nae 
e pei mutawono; go e kasua namata ni Amnon naga ega mari te navatuna paki 
nia. 

3Ma Amnon e peani tana ri sikai, nagisana Yonadab, natu ni Shimeah, David 
taina: go Yonadab e pei naatam̃oli manumatua liu sikai. 

4Go nae e noa ki nia, e naga, Natu ni nawota O, ekasana ku dogokitesa sara 
naaleatia? P̃a wo da noakisai au asa kite? Go Amnon e noa ki nia, e naga, A masau 
Tamar, taigu Absalom gorena. 

5Go Yonadab e noa ki nia, e naga, P̃a maturu one nawewele anigo, po mari 
dakiusi waina ku masake: go ragi waina tamam̃a ega wo umai punusi ko, p̃a noa 
ki nia, p̃a naga, P̃a suasua naga goregu Tamar ega umai punusi au, a pavara ni ko 
asa, po dua au bred naga aga kani a, go ega mari m̃ata ki navinaga naraegu, naga 
aga vunusi a, po gani a nam̃elearuna. 

6Go Amnon e maturu one, po mari dakiusi waina e masake: go ragi waina nawota 
e umai punusi a, Amnon e noa ki nawota, e naga, P̃a suasua naga goregu Tamar 

ega umai punusi au, a pavara ni ko asa, po maginau mari keke ega rua naraegu 
naga aga kanikani nam̃elearuna. 

7Go David e dip̃aki lua navasaana paki esum̃a, paki Tamar, po naga, P̃a vaki 
nasum̃a ki gorem̃a Amnon pano po maneana mari m̃ata ki navinaga. 

8Go dapala nogoe Tamar e paki nasum̃a ki gorena Amnon pano; go nae e maturu 
one. Go e dape flaur, po m̃oli a, po mari keke maga naraena, go e peni keke maga 
wanogoe. 

9Go e dape pan, po daki nia naraena; ma e karai ganikani. Go Amnon e naga, Kuga 
mari sara naatam̃oli euga tave m̃elu dua ki nau pano. Go eu mamau puti dave 
pano. 

10Go Amnon e noa ki Tamar, e naga, P̃a tape navinaga umai paki em̃ago naga aga 
kanikani nam̃elearum̃a. Go Tamar e dape keke maga waina e mari ra, po dape ra 
umai paki em̃ago punusi gorena Amnon. 

11Go ragi waina e dape ra umai paki m̃aladigi ki nia naga ega kanikani, e puati a 
po noa ki nia, e naga, P̃a umai, goregu, po one sikoti au. 

12Go e pasadara e, po naga, Ee, goregu, p̃a ta mari sa ki nau mau; nalakena 
namariana dapala nea ega ta pei tea mariana Israel mau: p̃a ta mari navei‐lala‐
ana waia mau. 

13Go kinau, aga vilake namaliereana aginau paki esava? Go nigo, p̃a wo pei lala 
sikai ni Israel. Go nalakena tea wanogoe, a pavara ni ko, p̃a vasa paki nawota; 
nalakena nae ega wo da mauti au kiam̃a. 

14Ma e da masauna mau naga ega rogo parati ki nadaleona: go nalakena nae e 
kasua liu sa, e mari matua ki nia, po one sikoti a. 

15Go edaku ki nia Amnon e pilosi a ki navilosiana warua; go navilosiana aneana 
wanogoe e p̃arua liu nadodomiana aneana waina e pea dodomi a asa. Go Amnon 
e noa ki nia, e naga, P̃a tuleana, p̃a vano. 

16Go nae e noa ki nia, e naga, Ee, ega ta dapala nogoe mau, nalakena tea sa warua 
waia waina ku do mari a, po do dip̃aki nau pano, e sa do liu tea vea waina ku 
mari a paki nau. Ma e da masau daki dorogo paki nia mau. 

17Go e soso tea waina e maneana suasua, po naga, P̃a tip̃aki lua nagoroi waia ega 
m̃elu dua ki nau pano, go p̃a marisoki namata ega kasua edaku ki nia. 

18Go e suni sugoro oraorana sikai: nalakena nawota natuna nagoroi maga waina 
eu pei mutawono maga eu suni sugoro maga waina e dapala nogoe. Go tea 
suasua aneana e piragi lua e pano, po marisoki kasua ki namata edaku ki nia. 

19Go Tamar e doropusi natanoapu e doko nap̃auna, po pua p̃orae sugoro 
oraorana aneana waina e suni a; go e doropusi nam̃elearuna nap̃auna, po pae 
napua aneana pano, po do dagi. 

20Go gorena Absalom e noa ki nia, e naga, Gorem̃a Amnon e po sikoti ko kite? Ma 
p̃a vunuta, goregu: nae e pei gorem̃a; p̃a ta midoaki sa ki nia nap̃op̃om̃a mau. Go 
Tamar e doko nasum̃a ki gorena Absalom doko, e dogokitesa p̃arua. 

21Ma ragi waina nawota David e dogo nalo ni tea maga wanogoe, e maeto p̃arua. 

22Go Absalom e da pasa paki Amnon mau tea wia kite tea sa; nalakena Absalom 
e pilosi Amnon, nalakena e mari tea sa paki gorena Tamar. 

23Go e pakilina edaku ki natau dua ero nopu, naga Absalom e peani tea alati maga 
ni nam̃au ni shiip eu doko Baal‐hasor, waina e doko m̃aladigi ki Efraim: go 
Absalom e pitautau nawota natuna naanoai maga mamau puti. 

24Go Absalom e umai punusi nawota, po naga, P̃a leo, tea suasua anigo e peani 
tea alati maga ni nam̃au ni shiip; a pavara ni ko naga nawota go tea suasua 
aneana maga euga wo umai sikoti tea suasua anigo. 

25Go nawota e noa ki Absalom, e naga, Ee natugu, auga ta mamau pano, mase au 
pe madaga paki‐go. Go e pasadie a asa: ma e da masau pano mau, go e pasa p̃ia 
ki nia. 

26Go Absalom e naga, Waina ku pe ta suasua, go a pavara ni ko naga taigu Amnon 
ega sikoti gami. Go nawota e noa ki nia, e naga, Ekasana ega sikoti ko pano? 

27Ma Absalom e pasadie a asa, go e suasua naga Amnon go nawota natuna 
naanoai maga mamau puti euga sikoti a pano. 

28Go Absalom e dip̃aki tea suasua aneana maga, po naga, Kuga leosoki Amnon 
ragi waina nap̃op̃ona e do laelaea nalo ni waine; go ragi waina aga wo noa ki mu, 
Kuga atugi Amnon, ragi wanogoe kuga atugi a, kuga ta mataku mau: kinau a da 
dip̃aki mu asa kite? 

29Kuga viviari, go kuga vei m̃aau maga. Go tea suasua maga ki Absalom eu mari 
paki Amnon dapala waina Absalom e dip̃aki da asa. Go nawota natuna naanoai 
maga eu mamau puti duleana, go eu sikasikai pagi mule adeada, po sava pano. 

30Go e pakilina ragi waina eu ko doko napua, naga narogorogoana e umai paki 
David, eu naga, Absalom e po atugi puti nawota natuna naanoai maga, go sikai 
kakada e da doko mau. 

31Go nawota e duleana, po pua p̃orae sugoro aneana, po one natano; go tea 
suasua aneana maga mamau puti waina eu doko m̃aladigi ki nia, eu pua p̃orae 
sugoro adeada maga. 

32Go Yonadab, natu ni Shimeah, David taina, e pasadara, po naga, Nawota aginau 
ega ta midoaki naga eu atugi puti natureai maga, nawota natuna naanoai maga 

mau; nalakena Amnon e sikina mate: nalakena Absalom e midoaki dawona ki 
tea wanogoe doko naaleatia waina e mari tea sa paki gorena Tamar. 

33Go tea wanogoe nawota aginau ega ta midoaki nia nap̃op̃ona naga nawota 
natuna naanoai maga eu mate puti: nalakena Amnon e sikina mate. 

34Ma Absalom e sava pano. Go natureai waina e pei tea vavaigoro, e leo sake, po 
punusi, go p̃a leo, naatam̃oli laapa eu do siwo natakuna pae napua ni tava umai. 

35Go Yonadab e noa ki nawota, e naga, P̃a leo, nawota natuna naanoai maga eu 
po do umai: dapala waina tea suasua anigo e noa e, e dapala nogoe. 

36Go e pakilina, ragi waina navasaana aneana e nopu, naga p̃a leo, nawota natuna 
naanoai maga eu rumai, go eu sike nadaleoda, po dagi: go nawota nara ma tea 
suasua aneana maga eu mamau puti dagi ki natagiana warua. 

37Go Absalom e sava, po pa punusi Talmai, natu ni Ammihur, nawota ni Ceshur. 
Go David e dagisi natuna sara naaleatia. 

38Go Absalom e sava, po paki Ceshur pano, po doko asa doko natau dolu. 

39Go nap̃op̃o ni nawota David e m̃aem̃ae midoaki Absalom: nalakena e pei tea 
vasapakavakaleana nalo ni Amnon, waina e mate sua. 

2 Samuel 14 

1Go Yoab, natu ni Seruiah, e atae naga nap̃op̃o ni nawota e midoaki Absalom. 

2Go Yoab e dip̃aki lua paki Tekoa po paraki nagoroi manumatua sikai umai, po 
noa ki nia, e naga, P̃a mari dakiusi tea tagi, po suni sugoro ni namalepuana, a 
pavara, ni ko asa, go p̃a ta dum̃am̃a puvurai ki‐go ki naroro mau, ma p̃a mari 
dakiusi nagoroi sikai waina e do dagisi tea mate naaleatia laapa: 

3Go p̃a vano punusi nawota, po pasa paki nia dapala nea. Go Yoab e doropusi 
navasaana maga nawokana. 

4Go ragi waina nagoroi ni Tekoa wanogoe e pasa paki nawota, e dowo 
dap̃olosiwo po kolo suai natano, po naga, P̃a silae au, nawota O. 

5Go nawota e noa ki nia, e naga, Nasava e mari ko? Go e pasadara e, po naga, 
Kinau a pei nagoroi malepu sikai, go aguwota e mate. 

6Go tea suasua nagoroi anigo e peani natuna naanoai dua, go ero dum̃ada mari 
ra vanua, go tea vua p̃otae ra e dika, go sikai e atugi kerua po mari punue a. 

7Go p̃a leo, namatarau mamau eu duleana dip̃a tea suasua nagoroi anigo, go eu 
naga, P̃a vitua ki tea waina e atugi taina, naga auga mari punue a dip̃a 
namauriana ki taina waina e atugi a, go dapala nogoe auga mari puoli ki tea 
veanipioli ki p̃aumaso ni tamana: dapala nogoe euga wo mari punue nam̃elevara 

aginau waina e ko doko, go aguwota ega wo da peani nagisa sikai kite namagovai 
mauri ni tea mate maga maramana. 

8Go nawota e noa ki nagoroi wanogoe, e naga, P̃a vaki nasum̃a anigo pano, go 
aga wo pitua ki natip̃akiana nalo kakam̃a. 

9Go nagoroi ni Tekoa wanogoe e noa ki nawota, e naga, Nawota aginau, nawota 
O, namarinaleotageleana wanogoe ega toko au, go doko nasum̃a ki tamagu: go 
nawota go malo tasake aneana ega tika asa. 

10Go nawota e naga, Waina te naata e pe vasa paki‐go, p̃a viragi a umai punusi 
au, go ega wo da moro mari te navatuna paki‐go mau. 

11Go nagoroi wanogoe e naga, A pavara ni ko, nawota ega midoaki parati ki 
Yehovah Sup̃e anigo, naga tea siko nada ega ta moro mari punue mau, mase eu 
pe mari punue natugu. Go nae e naga, Yehovah e mauri doko, go napati ni nalolu 
ni natum̃a sikai kakada ega wo da dowo paki natano mau. 

12Go nagoroi wanogoe e naga, A pavara ni ko, tea suasua nagoroi anigo ega vasa 
paki nawota, nawota aginau ki navasaana sikai. 

13Go e naga, P̃a vasa. Go nagoroi wanogoe e naga, Go ekasana nigo ku midoaki 
p̃ai tea tapala nogoe dip̃a narei ki Sup̃e? Nalakena pae navasaana waina ku noa 
e, nawota e dapala tea mari naleo sa lomau, nalakena nawota e da moro piragi 
liliua ki tea aneana waina e kopasi lua e pano. 

14Nalakena tu mate, go tu dakiusi noai waina eu daki nia natano, waina eu marisa 
moro pila daua ki nia mau; go Sup̃e e da do dape lua namauriana mau, ma e do 
midoaki namidoakiana naga tea waina e pei tea kopasiluaana pano, ega ta doko 
uvea ki nia mau. 

15Go tea wanogoe a po umai naga aga noa ki nawota, nawota aginau navasaana 
waia, nalakena narei maga eu mari au a mataku: go tea suasua nagoroi anigo e 
naga, Ragi waia aga wo pasa paki nawota: alagoro nawota ega wo mari tea waina 
tea suasua aneana e datagovi a asa. 

16Nalakena nawota ega wo daki dorogo, po pualua tea suasua aneana m̃elu dua 
ki nam̃elearu ni naatam̃oli waina e masau mari puoli sokota ki nau ma natugu 
m̃elu dua ki naveanipiolikiana ki Sup̃e. 

17Go tea suasua nagoroi anigo e naga, A pavara ni ko naga navasaana ki nawota, 
nawota aginau ega vei namaromaroana aginau: nalakena nawota, nawota 
aginau e dakiusi agelo ki Sup̃e, e mariatae midoaki p̃otae tea wia go tea sa: go 
Yehovah Sup̃e anigo ega sikoti ko. 

18Go nawota e pasadara po noa ki nagoroi wanogoe, e naga, A pavara ni ko naga 
p̃a wo da dasuru ki te navatuna mau nalo ni tea waina aga wo pusuusu paki‐go 
asa. Go nagoroi wanogoe e naga, Nawota, nawota aginau ega vasa. 

19Go nawota e naga, Nam̃elearu ni Yoab e sikoti ko ki tea mamau puti wanogoe 
kite? Go nagoroi wanogoe e pasadara, po naga, Naatam̃a e mauri, nawota, 
nawota aginau, go naata sikai e marisa dalele paki taleva ni matua kite paki 
taleva ni mawiri ki tea waina nawota, nawota aginau e pasa asa: nalakena tea 
suasua anigo Yoab, nae e dip̃aki nau, go e doropusi navasaana maga mamau puti 
wanogoe nawoka ni tea suasua nagoroi anigo: 

20Tea suasua anigo Yoab e mari tea wanogoe naga ega roa naleo wanogoe: go 
nawota aginau e peani namanumatuaana dapala namanumatuaana ki agelo ki 
Sup̃e, po do atae naleo maga mamau puti waina eu doko maramana. 

21Go nawota e noa ki Yoab, e naga, P̃a leo, a po mari sua naleo wanogoe: nalakena 
tea wanogoe p̃a vano po piragi natureai Absalom liliu umai. 

22Go Yoab e dowo dap̃olosiwo, po kolo suai natano, po pasa dodo m̃ata ki 
nawota: go Yoab e naga, Masoso tea suasua anigo e atae naga a po pap̃ai 
nasaup̃iaana namatam̃a, nawota aginau, nawota O, waina nawota e pakavuro 
navavaraniana ki tea suasua aneana. 

23Go Yoab e duleana po paki Ceshur pano, po piragi Absalom umai paki 
Yerusalem. 

24Go nawota e naga, Ega maradoa po paki nasum̃a aneana pano, ma ega ta punusi 
naraegu mau. Go dapala nogoe Absalom e dum̃ana doa e po paki nasum̃a aneana 
pano, go e da punusi narae ni nawota mau. 

25Go usuraki Israel mamau te naata sikai e da doko waina e pei tea leom̃atakiana 
dakiusi Absalom nalakena e pei raewia liu: pae nam̃ele natuana pa pa paki 
nam̃asuaana e mamaau p̃ia. 

26Go ragi waina e alati nap̃auna e m̃alu, (go e pei namatap̃ago ni sara natau naga 
e alati naloluna: nalakena e madaga asa, nalakena tea wanogoe e alati a:) e 
dowogi nalolu ni nap̃auna e pei shekel p̃onotia dua, shekel ki nawota. 

27Go natuna naanoai dolu eu magi Absalom pakilina, go natuna nagoroi sikai 
maau, nagisana Tamar: go nae e pei nagoroi raewia sikai. 

28Go Absalom e doko Yerusalem doko natau mamau dua; go e da punusi narae 
ni nawota mau. 

29Go Absalom e dip̃aki lua paraki Yoab, naga ega tip̃aki nia pa punusi nawota; 
ma e da suasua umai punusi a: go e dip̃aki lua sala kerua, ma e karai umai. 

30Nalakena tea wanogoe e noa ki tea suasua aneana maga, e naga, Kuga leo, 
vanua ki Yoab e doko m̃aladigi ki tea aginau, go e peani barle e doko asa; kuga 
vano, po dokoni a. Go tea suasua maga ki Absalom eu dokoni vanua wanogoe. 

31Go Yoab e duleana, po umai punusi Absalom nasum̃a aneana po noa ki nia, e 
naga, Ekasana tea suasua anigo maga eu dokoni vanua aginau? 

32Go Absalom e pasadara Yoab, po naga, P̃a leo, a dip̃aki lua paki‐go po naga, P̃a 
umai naga aga tip̃aki lua ko pa punusi nawota, naga p̃a wo noa, Nasava e pei 
nalakena a po pae Ceshur umai? E p̃ia ki nau naga a pe ko doko tokora wanogoe 
doko: go tea wanogoe aga vunusi narae ni nawota; go waina 
namarinaleotageleana e pe toko au, ega mari punue au. 

33Go Yoab e umai punusi nawota, po noa ki nia asa: go e pitip̃aki paraki Absalom 
go e umai punusi nawota, go e kolo suai natano narae ni nawota: go nawota e 
dum̃ili Absalom. 

2 Samuel 15 

1Go e pakilina edaku ki nia, naga Absalom e dum̃ana maneana mari m̃ata ki 
kariot sikai go horse maga, go naatam̃oli rualima lima waina euga sava pea ki 
nia. 

2Go Absalom e duleana malip̃ogi loaloa, po lawodu nadigi ni napua ni namata‐
pua: go e pakilina naga ragi waina naata sikai e peani navululuana naga nawota 
ega vasa p̃otae a, ragi wanogoe Absalom e soso e umai punusi a, po naga, Nigo 
ku pei tea ni seve natokoana? Go e naga, Tea suasua anigo e pei tea ni 
naworawora maga ni Israel sikai kakada. 

3Go Absalom e noa ki nia, e naga, P̃a leo, naleo anigo maga eu p̃ia go eu leana; ma 
nawota e da matadoa naata sikai waina ega rogo ko mau. 

4Go Absalom e moro naga, Ko, sei ega mari au aga vei tea vasap̃otae ni navanua, 
naga sara naata waina e peani navululuana kite te navatuna ega umai punusi au, 
go a mariatae maneana pasa p̃otae leana ki nia! 

5Go e pakilina ragi waina te naata sikai e umai paki m̃aladigi po kolo suai natano 
paki nia, naga e sai ki naruna, po puasoki a, po dum̃ili a. 

6Go Absalom e mari dapala nogoe paki tea mamau puti ni Israel waina eu rumai 
punusi nawota raki navasap̃otaeana: go dapala nogoe Absalom e panako nap̃op̃o 
ni naatam̃oli maga ni Israel. 

7Go e pakilina edaku ki natau kevati e nopu, naga Absalom e pasa paki nawota, 
po naga, A pavara ni ko naga aga vano po lagati dua nasaiana aginau, waina a sai 
a paki Yehovah Hebron. 

8Nalakena tea suasua anigo e sai nasaiana sikai ragi waina e ko doko Ceshur ni 
Siria doko, po naga, Waina Yehovah e pe moro piragi liliua ki nau umai paki 
Yerusalem, ragi wanogoe a pe wo magi Yehovah suasua. 

9Go nawota e noa ki nia, e naga, P̃a vae natam̃ateana pano. Go e duleana, po paki 
Hebron pano. 

10Ma Absalom e dip̃aki lua tea leo pavaraka maga usuraki naworawora maga 
mamau puti ni Israel, po naga, Ragi waina kuga wo dogo nadaleo ni paiga, ragi 
wanogoe kuga wo naga, Absalom e pei nawota doko Hebron. 

11Go naatam̃oli p̃onotia dua eu sikoti Absalom m̃elu dua ki Yerusalem pano, eu 
pei tea vitautauana, go eu pei sap̃o pano; go eu da atae te navatuna mau. 

12Go Absalom e dip̃aki lua paraki Ahithofel, naatam̃oli ni Ciloh, tea midoaki p̃otae 
ki David, paki natokoana aneana Ciloh, ragi waina e do pitua ki naviriana maga. 
Go navasaana ni nasekeana e kasua; nalakena narei maga waina eu sikoti 
Absalom eu do disu po laapa. 

13Go tea tautauana sikai e umai punusi David, po naga, Nap̃op̃o ni naatam̃oli 
maga ni Israel eu dausi Absalom. 

14Go David e noa ki tea suasua aneana maga mamau puti waina eu sikoti a doko 
Yerusalem, e naga, Kuga tuleana, go tuga sava pano; tu pe marisa sava dua ki 
Absalom mau: tuga mari m̃araverave po pano, mase nae e pe mari m̃araverave 
po pa parati ki gida, po mari tea sa paki gida, po atugi natokoana ki nawoka ni 
lova. 

15Go tea suasua maga ki nawota eu noa ki nawota, eu naga, P̃a leo, tea suasua 
anigo maga eu doko raki tea waina nawota aginau e masauna. 

16Go nawota e dave pano, go tea ni nasum̃a aneana eu mamau puti dausi a. Go 
nawota e doropusi nagoroi rualima sikai, narup̃a maga, eu madoko naga euga 
leo parati ki nasum̃a. 

17Go nawota e dave pano, go tea mamau puti eu dausi a; go eu doko Beth‐merhak 
doko. 

18Go tea suasua aneana maga mamau puti eu surata do liu sa; go naka ni Kaftor, 
go naka ni Filistine maga, go naka ni Cath, naatam̃oli p̃onotia latesa waina eu 
dausi a pae Cath, eu mamau puti surata pano pea ki nawota. 

19Go nawota e noa ki Ittai, tea ni Cath, e naga, Ekasana nigo ku sikoti gami pano? 
P̃a liliu, po doko sikoti nawota doko: nalakena nigo ku pei tea ni navanua p̃ota, 
go ku pei nam̃enaki‐atatoko sikai; p̃a liliu paki kiam̃a. 

20Ku po umai nanova, go masoso aga mari ko p̃a wo surata papiliu sikoti gami 
kite? Nalakena kinau a do paki tokora waina aga vaki asa. P̃a liliu, po piragi taim̃a 
maga liliu; nadodomiana go naveilomauana eroga sikoti ko. 

21Go Ittai e pasadara nawota, po naga, Yehovah e mauri doko, go nawota, nawota 
aginau e mauri doko, go tokora waina nawota, nawota aginau ega wo doko asa, 
waina e pe vei namateana, kite e pe vei namauriana, tokora wanogoe tea suasua 
anigo nae ma ega wo doko asa. 

22Go David e noa ki Ittai, e naga, P̃a tuagoto pano. Go Ittai, tea ni Cath, e duagoto 
pano, nara ma naatam̃oli aneana maga mamau puti, go piakirikiri maga mamau 
puti waina eu sikoti a. 

23Go navanua mamau eu dagi ki nadaleo kasua, go narei mamau puti eu duagoto 
pano: go nawota nae ma e duagoto noaisara Kidron, go narei eu duagoto puti, 
napua waina e paki masop̃alo. 

24Go p̃a leo, Sadok nara ma tea ni naworawora ni Levi eu mamau, eu dape areka 
ni navasasokiana ki Sup̃e umai; go eu doropusi areka ki Sup̃e e doko, go Abiathar 
e sake umai, go narei mamau puti eu dave m̃elu dua ki natokoana pano. 

25Go nawota e noa ki Sadok, e naga, P̃a tape liliua ki areka ki Sup̃e paki natokoana 
pano: waina a pe wo pap̃ai nasaup̃iaana namata ni Yehovah, nae e pe wo moro 
piragi au liliu, po pisei ki nau asa go malotokoana aneana. 

26Ma waina ega noa dapala nea, A da laelaea ako mau; p̃a leo, kinau nea, nae ega 
mari paki nau tea waina e p̃ia namatana. 

27Go nawota e moro pasa paki Sadok tea viri, po naga, Nigo ku da pei tea kikita 
sikai kite? P̃a liliu paki natokoana natam̃ateana, go Ahimaas natum̃a, go 
Yonathan, natu ni Abiathar, eroga sikoti ko pano. 

28P̃a leo, aga wo doko tokora ni natuagotoana ni masop̃alo doko, pa pa 
navasaana ega wo pae ako umai naga aga atae a. 

29Nalakena tea wanogoe Sadok go Abiathar ero moro dape areka ki Sup̃e liliu 
paki Yerusalem: go ero doko tokora wanogoe doko. 

30Go David e sake paki tava ni Oliva pano, doko po do dagi; go e kulugoro 
nap̃auna, go e dika ki nam̃elevasiana: go naatam̃oli maga mamau puti waina eu 
sikoti a, eu kulugoro nap̃auda, go eu sake pano, doko po do dagi. 

31Go naata sikai e noa ki David, e naga, Ahithofel e pei tea seke sikai sikoti 
Absalom. Go David e naga, Yehovah O, a pavara ni ko, p̃a mari 
namidoakip̃otaeana ki Ahithofel ega vei tea p̃alo. 

32Go e pakilina, ragi waina David e umai sua paki nam̃asua, tokora waina eu lotu 
ki Sup̃e asa, naga kuga leo, Hushai tea ni Arik e umai naga ega sua e, sugoro 
aneana e pei tea vuap̃oraeana, go natano e doko nap̃auna: 

33Go David e noa ki nia, e naga, Waina ku pe wo sikoti au pano, ku pe wo mari 
namadagaana paki nau: 

34Ma waina ku pe wo liliu paki natokoana, po noa ki Absalom naga, Kinau aga 
wo pei tea suasua anigo, nawota O; dapala waina kinau a pea pei tea suasua ki 
tamam̃a sala vea, dapala nogoe aga wo pei tea suasua anigo ragi waia: go dapala 
nogoe p̃a wo maginau mari piri namidoakip̃otaeana ki Ahithofel. 

35Go Sadok ma Abiathar, tea viri maga, ero da doko sikoti ko mau kite? Nalakena 
tea wanogoe, ega wo pakilina naga sara navasaana waina p̃a wo dogo e nasum̃a 
ki nawota, p̃a wo noasai a paki Sadok go Abiathar, tea viri maga. 

36P̃a leo, ero peani natuda dua, Ahimaas natu ni Sadok, go Yonathan natu ni 
Abiathar, ero sikoti ra doko; go p̃a wo dip̃aki lua ra eroga wo noa kinau sara 
navasaana waina p̃a wo dogo e. 

37Go Hushai, David tana ri sikai, e umai paki natokoana; go Absalom e umai paki 
Yerusalem. 

2 Samuel 16 

1Go ragi waina David e disu kiki do liu nam̃asua, kuga leo, Siba tea suasua ki 
Mefibosheth, e sua e, e peani ass dua ero pei tea sawa‐kigoroana ki tea sawagoro, 
go ero ova bred p̃onotia dua, go m̃okai ni resin p̃onotia sikai, go nawa matua 
maga p̃onotia sikai, go nawili ni waine sikai. 

2Go nawota e noa ki Siba, e naga, P̃a kasa ki tea maga waia? Go Siba e naga, Ass 
maga ero pei agi tea ni nasum̃a ki nawota, naga euga sakesaake ara; go bred go 
nawa matua maga eu pei agi natureai maga naga euga kani ra; go waine e pei agi 
tea manainai maga waina eu doko masop̃alo, naga euga munugi a. 

3Go nawota e naga, Go natu ni nawota anigo wai? Go Siba e noa ki nawota, e naga, 
P̃a leo, e doko Yerusalem doko: nalakena e naga, Masoso nasum̃a ni Israel ega 
wo pitua ki namarakiana ki tamagu ega wo liliu paki nau. 

4Go nawota e noa ki Siba, e naga, P̃a leo, tea mamau puti ki Mefibosheth eu pei 
anigo. Go Siba e naga, A do kolo suai natano naraem̃a; aga vap̃ai nasaup̃iaana 
namatam̃a, nawota aginau, nawota O. 

5Go ragi waina nawota David e umai paki Bahurim, kuga leo, naatam̃oli sikai ni 
namatarau ni nasum̃a ki Saul, nagisana Shimei, natu ni Cera, e dave umai: e dave 
po do pasasa ki umai. 

6Go e nadi David ki vatu, go tea suasua maga mamau puti ki nawota David: go 
narei mamau go naatam̃oli marimatua maga mamau puti eu doko taleva ni 
matua go taleva ni mawiri kakana. 

7Go ragi waina Shimei e pasasa ki, e naga, P̃a vano, p̃a vano, nigo naatam̃oli ni 
nada, naatam̃oli sa! 

8Yehovah e po doa liliu paki‐go nada ni tea ni nasum̃a ki Saul, waina ku 
maramara du oli a: go Yehovah e po pitua ki namarakiana paki nam̃elearu ni 
natum̃a Absalom: go p̃a leo, namariana sa anigo e liliu paki‐go, nalakena ku pei 
naatam̃oli ni nada. 

9Go Abishai, natu ni Seruiah, e noa ki nawota, e naga, Ekasana koria mate 
wanogoe e pasasa ki nawota, nawota aginau? Aga tuagoto pano, a pavara ni ko, 
po dape lua nap̃auna. 

10Go nawota e naga, Aga kasa ki mu, nimu Seruiah natuna naanoai maga? Ega 
vasasa ki, nalakena Yehovah e noa ki nia, P̃a vasasa ki David; go sei ega wo naga, 
Ekasana ku mari dapala nogoe? 

11Go David e noa ki Abishai, go ki tea suasua aneana maga mamau puti, e naga, 
Kuga leo, natugu, waina e m̃elu nawaregu, e do laaga namauriana aginau: go 
naatam̃oli ni Benyamin wanogoe ega ta mari p̃arua ki nia kite? P̃a toropusi a, p̃a 
toropusi a naga ega vasasa ki: nalakena Yehovah e dip̃aki nia asa. 

12Mase Yehovah e pe wo punusi narogokitesaana aginau, go naga Yehovah e pe 
wo lagati dua au tea wia oli navasasakiana aneana paki nau naaleatia waia. 

13Go David ma naatam̃oli aneana maga eu pae napua pano: go Shimei e do surata 
pano pae nadigi ni tava, eu do surata pitata pano, go e do pasasa ki, po do nadi a 
ki vatu, po do sapura ki nasogosogo asa. 

14Go nawota, go narei mamau puti waina eu sikoti a, eu rumai pakilina Ayefim, 
eu mawosa; go e maromaro tokora wanogoe. 

15Go Absalom, go tea mamau puti naanoai maga ni Israel, eu rumai paki 
Yerusalem, go Ahithofel e sikoti a. 

16Go e pakilina, ragi waina Hushai, tea ni Arik, David tana ri sikai, e umai punusi 
Absalom, naga Hushai e noa ki Absalom, e naga, Nawota ega mauri, nawota ega 
mauri. 

17Go Absalom e noa ki Hushai, e naga, Tea waia e pei nadodomiana anigo paki 
tam̃a ri kite? Ekasana ku da sikoti tam̃a ri pano mau? 

18Go Hushai e noa ki Absalom, e naga, Ee; ma tea waina Yehovah, go narei waia, 
go naatam̃oli maga mamau puti ni Israel, eu po matadoa e, kinau aga wo pei 
aneana, go aga wo doko sikoti a doko. 

19Go kerua, aga wo pei tea suasua ki sei? Aga ta pei tea suasua sikai narae ni 
natuna kite? Dapala waina a pea pei tea suasua du narae ni tamam̃a, dapala 
nogoe aga wo pei tea suasua du naraem̃a. 

20Go Absalom e noa ki Ahithofel e naga, P̃a midoaki p̃otae tea waina tuga wo 
mari a. 

21Go Ahithofel e noa ki Absalom, e naga, P̃a sili pano punusi narup̃a maga ki 
tamam̃a, waina e doropusi ra eu do pavaigoro nasum̃a; go Israel mamau euga 
wo dogo naga ku pei tea mamaragokiana ki tamam̃a: go nam̃elearu ni tea mamau 
puti waina eu sikoti ko doko, euga wo kasua. 

22Go eu magi Absalom dip̃a tap̃aup̃au sikai doko nam̃asua ni nasum̃a; go 
Absalom e sili pano punusi narup̃a maga ki tamana narae ni Israel mamau. 

23Go namidoakip̃otaeana ki Ahithofel, waina e do pasa asa naaleatia maga 
wanogoe, e dakiusi waina naata sikai e pe vusuusu paki navasaana ki Sup̃e: go 
sara namidoakip̃otaeana ki Ahithofel paki David go paki Absalom, e dapala 
nogoe. 

2 Samuel 17 

1Go Ahithofel e noa ki Absalom, e naga, Aga matadoa naatam̃oli tivilia sikai go 
manu takuna dua, go aga wo duleana p̃ogi waia po sava dausi David pano: 

2Go aga wo pa parati ki nia ragi waina ega mawosa go naruna ega manainai, go 
aga wo nadi ki nia paki namatakuana: go narei mamau puti waina eu sikoti a 
euga wo sava; go aga wo atugi nawota ega sikina: 

3Go aga wo piragi narei mamau puti liliu umai punusi ko: dapala nagoroi laki 
sikai ega liliu umai punusi anawota: ku laaga namauriana ki naatam̃oli sikai 
maau, go narei mamau euga toko natam̃ateana doko. 

4Go navasaana wanogoe e p̃ia namata ni Absalom, go namata ni tea matua maga 
mamau puti ni Israel. 

5Go Absalom e naga, Kuga soso Hushai tea ni Arik ega umai, go tuga rogo 
navasaana waina nae ega noa e. 

6Go Hushai e umai punusi Absalom, go Absalom e pasa paki nia, e naga, Ahithofel 
e pasa dapala nogoe: go tuga wo mari ega tapala navasaana aneana kite? E pe 
tika, p̃a noa e. 

7Go Hushai e noa ki Absalom, e naga, Sala waia namidoaki‐p̃otaeana ki Ahithofel 
e da p̃ia mau. 

8Go Hushai e moro naga, Nigo ku atae tamam̃a go naatam̃oli aneana maga, naga 
eu pei naatam̃oli marimatua go tea p̃op̃o maeto maga, eu dakiusi bear waina 
natuna maga eu pei tea tapeluaana kiana vanua: go tamam̃a e pei naatam̃oli 
navakalo, go ega wo da m̃enaki sikoti tea laapa. 

9P̃a leo, ragi waia e pei tea tasurukiana valea sikai, kite te tokora: go ega wo 
pakilina, ragi waina ega wo darup̃a ki te seara, naga naata waina ega wo dogo e, 
ega wo naga, Eu do atugi naatam̃oli maga waina eu dausi Absalom. 

10Go tea waina e pei m̃aau, waina nap̃op̃ona e dakiusi nap̃op̃o ni laion, nap̃op̃ona 
ega wo sara: nalakena Israel mamau eu atae naga tamam̃a e pei naatam̃oli 
marimatua sikai, go tea maga waina eu sikoti a, eu pei m̃aau maga. 

11Ma a midoaki p̃otae naga Israel mamau, pae Dan pa pa paki Beer‐sheba, euga 
wo saisai sikoti ko, euga wo dapala naworaone waina e one nadigi ni natasi nalo 
ni nalaapaana; go naga nigo, p̃a wo dum̃am̃a paki navakalo. 

12Go tuga wo pa parati ki nia tokora sikai waina tuga wo pap̃ai a asa, go tuga wo 
dowo asa dapala waina nasovaki e do dowo natano: go tuga wo da doropusi te 
naata sikai kakada ega toko mau. 

13Go waina e pe vaki natokoana sikai, ragi wanogoe Israel mamau euga wo likoti 
natokoana wanogoe ki namea maga, po dosagi a pano paki noaisara, pa pa te 
vatu kiki kakana sikai ega wo da pei tea vap̃aiana asa mau. 

14Go Absalom ma naatam̃oli maga mamau puti ni Israel eu naga, 
Namidoakip̃otaeana ki Hushai, tea ni Arik, e p̃ia do liu namidoakip̃otaeana ki 
Ahithofel. Nalakena Yehovah e dawona ki piri namidoakip̃otaeana wia ki 
Ahithofel, naga Yehovah ega mari tea sa ega vakilina ki Absalom. 

15Go Hushai e noa ki Sadok go ki Abiathar, tea viri maga, e naga, 
Namidoakip̃otaeana ki Ahithofel waina e pasa asa paki Absalom, go paki tea 
matua maga ni Israel, e dapala nea, go e dapala nea; go namidoakip̃otaeana 
aginau waina a pasa asa e dapala nea, go e dapala nea. 

16Nalakena tea wanogoe, kuga m̃araverave dip̃aki lua navasaana paki David, po 
naga, P̃a ta m̃enaki nap̃ogiana waia natuagotoana ni masop̃alo mau, ma p̃a 
tuagoto pano; mase nawota e pe vei tea tinomiana, go narei mamau puti waina 
eu sikoti a. 

17Go Yonathan ma Ahimaas ero doko En‐rokel doko; go tea suasua nagoroi sikai 
e do pano po do pasa paki da; go nara ero pano po noa ki nawota David asa: 
nalakena e one ara one naga eroga ta pei tea vunusiana mau naga eroga sili paki 
natokoana. 

18Ma natureai kiki sikai e punusi ra, po noakisai Absalom asa: go nara dua ero 
surata m̃araverave pano po paki nasum̃a ki naatam̃oli sikai ni Bahurim, waina e 
peani m̃oru noai sikai doko roara ni nasum̃a aneana; go ero siwo paki asa pano. 

19Go nagoroi wanogoe e dape tea tap̃augoro sikai po p̃elesa ki goro nawoka ni 
m̃oru noai asa, po sapura ki korn worosiana paki asa; go te navatuna e da pei tea 
ataeana mau. 

20Go tea suasua maga ki Absalom eu rumai paki esum̃a punusi nagoroi wanogoe; 
go eu naga, Ahimaas ma Yonathan wai? Go nagoroi wanogoe e noa ki da, e naga, 
Ero po duagoto sua noaisara. Go eu laaga ara, ma eu da pap̃ai ra mau, go eu liliu 
paki Yerusalem pano. 

21Go e pakilina, edaku ki eu pano sua, naga ero sake m̃elu dua ki m̃oru noai umai, 
go ero pano po noa ki nawota David asa; go ero noa ki David, ero naga, P̃a 

tuleana, po m̃araverave duagoto noaisara: nalakena Ahithofel e midoaki p̃otae 
dip̃a ko dapala nea. 

22Go David e duleana, go narei mamau puti waina eu sikoti a, po duagoto Yordan 
pano: ragi ni namakotokotoana te naata sikai e da doko mau waina e da duagoto 
Yordan pano. 

23Go ragi waina Ahithofel e punusi naga eu da mari pataka ni 
namidoakip̃otaeana aneana mau, e sawa ki tea sawagoro nam̃adu ni ass aneana, 
po duleana, po paki nasum̃a aneana pano, paki natokoana aneana, po poroa ki 
nasum̃a aneana, po dum̃ana soli punue a; go e mate po pei tea ovakiana matigo 
ki tamana. 

24Go David e umai paki Mahanaim. Go Absalom e duagoto Yordan pano, nara ma 
naatam̃oli maga mamau puti ni Israel. 

25Go Absalom e lawo ki Amasa e maraki taua navakalo du oli Yoab. Amasa e pei 
natu ni naatam̃oli sikai, nagisana Ithra, tea ni naworawora ni Ishmael waina e 
sili punusi Abikal, natu nagoroi ni Nahash, tai ni Seruiah, Yoab p̃ilana. 

26Go Israel ma Absalom eu m̃enaki doko navanua ni Cilead. 

27Go e pakilina, ragi waina David e umai paki Mahanaim, naga Shobi, natu 
naanoai ni Nahash ni Rabbah, tea ni Ammon natuna maga, go Makir, natu 
naanoai ni Ammiel ni Lo‐debar, go Barsillai, tea ni Cilead ni Rokelim, 

28Eu dape nawewele maga umai, go siloa maga, go lasa maga ni naruku, go whiit, 
go barle, go flaur, go korn veniana, go bin maga, go lentil maga, go navinaga m̃oli, 

29Go honi, go batar, go shiip, go tsis ni katel, raki David go naatam̃oli maga waina 
eu sikoti a doko, naga euga kanikani: nalakena eu naga, Tea laapa eu pitolo, go 
eu mawosa, go eu madou, doko masop̃alo. 

2 Samuel 18 

1Go David e peve narei waina eu sikoti a, go e pusake tea maraki ni manu maga, 
go tea maraki ni p̃onotia maga, dap̃au ra. 

2Go David e dip̃aki lua narei pano eu pei taua dolu, namagovai sikai e doko etano 
ni nam̃elearu ni Yoab, go namagovai kerua e doko etano ni nam̃elearu ni Abishai, 
natu ni Seruiah, Yoab taina, go namagovai ketolu e doko etano ni nam̃elearu ni 
Ittai, tea ni Cath. Go nawota e noa ki narei, e naga, Kinau ma aga wo sikoti mu 
pano. 

3Ma narei eu naga, P̃a wo da dave pano mau: nalakena waina kinami au pe sava 
pano, nara eu pe wo da midoaki parati ki gami mau; kite waina namagovai 
kakagami au pe mate, eu pe wo da midoaki parati ki gami mau: ma nigo ku 

pataka ni tivilia sikai kakagami: nalakena tea wanogoe e p̃ia liu naga p̃a silae 
gami pae natokoana. 

4Go nawota e noa ki da, e naga, Tea waina nimu ku midoaki nia naga e p̃ia, tea 
wanogoe aga wo mari a. Go nawota e lawodu pisari namata‐pua, go narei mamau 
puti eu dave pano, eu pei p̃onotia maga go eu pei manu maga. 

5Go nawota e dip̃aki Yoab go Abishai go Ittai, e naga, Kuga mari matemate paki 
natureai Absalom nogo, nalakena kinau. Go narei mamau puti eu dogo e ragi 
waina nawota e dip̃aki tea maraki maga mamau puti nalo ni Absalom. 

6Go narei eu dave pano paki vanua dip̃a Israel: go navakalo e pei tea mariana 
nagurua namalasi ni Efraim. 

7Go narei ni Israel eu pei tea atugiana tokora wanogoe narae ni tea suasua maga 
ki David, go naatugiana warua sikai e doko tokora wanogoe naaleatia wanogoe 
ni naatam̃oli tivilia dua. 

8Nalakena navakalo e peravera usuraki narae ni navanua mamau: go naaleatia 
wanogoe namalasi e dinomi naatam̃oli laapa liu tea maga waina lova e dinomi 
ra. 

9Go Absalom e sua p̃ai tea suasua maga ki David. Go Absalom e sakesaake mule 
aneana, go mule wanogoe e surata pano pae etano ni ara matolu maga ni nakau 
oak warua sikai, go nap̃auna e gona sokisoki doko oak wanogoe, go e dau 
namalopa dau namawota ni nakoroatelagi go ni maramana; go mule waina e 
sakesaake asa e surata pano. 

10Go naatam̃oli sikai e punusi a, po noa ki Yoab asa, e naga, P̃a leo, a punusi 
Absalom e gona dau ara ni oak sikai. 

11Go Yoab e noa ki naatam̃oli wanogoe waina e noa ki nia asa, e naga, Go p̃a leo, 
nigo ku punusi a, go ekasana ku da atugi a paki natano tokora wanogoe, go a pe 
tua ko matele ni silver rualima sikai, go tasoki sikai? 

12Go naatam̃oli wanogoe e noa ki Yoab, e naga, A pe tape matele ni silver e pe vei 
manu sikai nam̃elearugu, ma a pe wo da sai ki nam̃elearugu dip̃a nawota natuna 
mau: nalakena nawota e dip̃aki‐go ma Abishai go Ittai nadaligagami, po naga, 
Kuga vavaigoro naga naata sikai ega ta kisidogo natureai Absalom mau. 

13Ma waina a pe mari malauweluki dip̃a namauriana aneana, (go te navatuna e 
da pei tea tasurukiana paki nawota mau), ragi wanogoe nigo ku pe wo nakonako 
sa paki nau. 

14Go Yoab e naga, Aga ta mari daliali dapala nogoe paki‐go mau. Go e puati nakau 
varati dolu nam̃elearuna, po puri sai namalo ni Absalom asa, ragi waina e ko 
mauri doko oak wanogoe. 

15Go natureai rualima sikai, tea maga waina eu do dape nalikau maga ki Yoab, 
eu lawodu dalivirigoro Absalom, go eu atugi a po mari punue a. 

16Go Yoab e sui paiga, go narei waina eu kopasi Israel eu liliu umai: nalakena 
Yoab e puasoki narei. 

17Go eu puati Absalom, po nadi ki nia paki m̃orutano warua sikai namalasi, go 
eu sike daua ki dap̃augoro e taua warua sikai ni vatu maga: go naatam̃oli maga 
mamau puti ni Israel eu sikasikai sava paki tap̃aup̃au adeada pano. 

18Go ragi waina Absalom e ko mauri doko, e dum̃ana maneana lawo ki tea 
lawodu sikai doko nap̃aloa ki nawota: nalakena e naga, A po dika ki natugu 
naanoai naga ega mari nagisagu ega vei tea midoaki‐parati‐kiana: go e salagisa 
ni tea lawodu wanogoe ki nagisana: go e pei tea sosoana ki vatu lawodu ki 
Absalom pa pa paki naaleatia waia. 

19Go Ahimaas, natu ni Sadok, e naga, P̃a suasua naga aga sava pano ragi waia po 
dogorogo paki nawota dapala waina Yehovah e maneana sikosiko paki tea 
kokona ki nia maga. 

20Go Yoab e noa ki nia, e naga, P̃a wo da dape narogorogoana pano naaleatia 
waia, ma p̃a wo dape narogorogoana pano naaleatia p̃ota sikai: ma naaleatia 
waia p̃a wo da dape narogorogoana pano mau, nalakena nawota natuna e mate. 

21Go Yoab e noa ki tea ni Kush, e naga, P̃a vano po noa ki nawota tea waina ku 
punusi a. Go naatam̃oli ni Kush wanogoe e kolo suai natano paki Yoab, po sava 
pano. 

22Go Ahimaas, natu ni Sadok, e moro noa ki Yoab, e naga, Tea waina ega vakilina, 
ega vakilina, ma p̃a suasua, a pavara ni ko asa, naga kinau ma aga sava dausi tea 
ni Kush wanogoe pano. Go Yoab e naga, Ekasana nigo p̃a wo pano natugu, waina 
p̃a wo da dape te naleo sikai dip̃a narogorogoana wanogoe mau? 

23Ma e naga, Tea waina ega vakilina, ega vakilina, ma aga vano. Go e noa ki nia, e 
naga, P̃a vano. Go Ahimaas e pae napua ni Malo Matemate pano, po sava liu tea 
ni Kush wanogoe. 

24Go David e dasake doko namawota ni namata‐pua dua: go tea vavaigoro e sake 
paki elagi nam̃asua ni namata‐pua paki p̃aaka, go e sike namatana maga, po leo, 
go kuga leo, naatam̃oli sikai e do sikina sava. 

25Go tea vavaigoro wanogoe e pioso, po noa ki nawota asa. Go nawota e naga, 
Waina e pe sikina, e pe veani narogorogoana doko nawokana. Go e m̃araverave 
disu umai po paki m̃aladigi. 

26Go tea vavaigoro e punusi naatam̃oli p̃ota sikai e do sava: go tea vavaigoro e 
pioso paki tea leo parati ki namata‐pua, po naga, P̃a leo, naatam̃oli p̃ota sikai e 
do sikina sava. Go nawota e naga, Nae ma e do dape narogorogoana umai. 

27Go tea vavaigoro e naga, Kinau a punusi naga nasavaana ni tea vea e dakiusi 
nasavaana ni Ahimaas, natu ni Sadok. Go nawota e naga, Nae e pei naatam̃oli wia, 
go e dape narogorogoana wia umai. 

28Go Ahimaas e pioso po noa ki nawota, e naga, Natam̃ateana. Go e kolo suai 
natano narae ni nawota, po naga, Yehovah Sup̃e anigo ega vei tea vasap̃iakiana, 
nae waina e pitua ki naatam̃oli maga waina eu sike nam̃elearuda dip̃a nawota 
aginau nawota. 

29Go nawota e naga, Natureai Absalom e p̃ia doko kite? Go Ahimaas e pasadara, 
po naga, Ragi waina Yoab e dip̃aki lua tea suasua ki nawota, kinau tea suasua 
anigo, a punusi namarip̃araiana warua sikai, ma a da atae naga e pei nasava. 

30Go nawota e naga, P̃a talele, po lawodu nea. Go e dalele, po lawodu dorogo. 

31Go kuga leo, naatam̃oli ni Kush wanogoe e umai; go naatam̃oli ni Kush e naga, 
Narogorogoana agi nawota, nawota aginau: nalakena naaleatia waia Yehovah e 
manigo sikosiko paki tea maga mamau puti waina eu duleana dip̃a ko. 

32Go nawota e noa ki tea ni Kush, e naga, Natureai Absalom e p̃ia doko kite? Go 
tea ni Kush e pasadara, po naga, Tea kokona maga ki nawota, nawota aginau, go 
tea maga mamau puti waina eu duleana dip̃a ko naga euga mari sa ki‐go, euga 
wo dakiusi natureai wanogoe. 

33Go nap̃op̃o ni nawota e parivari p̃arua asa, go e sake paki em̃ago waina e doko 
elagi ni namata‐pua, po dagi: go ragi waina e do pano, e pasa dapala nea, e naga, 
Natugu Absalom O, natugu, natugu Absalom! Awi, kinau a pe mate oli ko, 
Absalom O, natugu, natugu! 

2 Samuel 19 

1Go e pei tea noaana paki Yoab, eu naga, P̃a leo, nawota e do dagi po do susue 
nalo ni Absalom. 

2Go namarimatuaana naaleatia wanogoe e pei tea roaana po pei nasusueana 
paki narei mamau puti: nalakena naaleatia wanogoe narei eu dogo naga nawota 
e susue nalo ni natuna. 

3Go narei eu sili panako paki natokoana naaleatia wanogoe, dakiusi narei waina 
eu maliere eu do sava panako pano ragi waina eu sava dua ki navakalo. 

4Go nawota e kulugoro naraena, go nawota e pioso ki nadaleo kasua, po naga, 
Natugu Absalom O, Absalom O, natugu, natugu! 

5Go Yoab e umai paki nasum̃a punusi nawota, po naga, Naaleatia waia ku mari 
namaliereana paki narae ni tea suasua anigo maga mamau puti waina eu mauti 
namauriana anigo naaleatia waia, go namauriana ki natum̃a naanoai maga go ki 

natum̃a nagoroi maga, go namauriana ki nagoroi anigo maga, go namauriana ki 
narup̃a anigo maga; 

6Nalakena ku dodomi tea maga waina eu pilosi ko, go ku pilosi tea maga waina 
eu dodomi ko. Nalakena naaleatia waia ku po pisei ki naga tea maraki maga go 
tea suasua maga eu pei tea m̃oli naraem̃a: nalakena naaleatia waia a leo atae 
naga waina Absalom e pe mauri doko, go kinami au pe mate puti naaleatia waia, 
tea wanogoe e pe wia namatam̃a. 

7Nalakena tea wanogoe p̃a tuleana, p̃a tave pano, po pasa matemate paki tea 
suasua anigo maga: nalakena a pivisa pae nagisa ni Yehovah, naga waina ku pe 
ta dave pano mau, go te naata sikai maau ega wo da sikoti ko doko p̃ogi waia 
mau: go tea wanogoe ega wo sa ki‐go liu tea sa mamau puti waina eu pea pakilina 
ki‐go pae ragi ni naveinatureai‐ana anigo pa pa paki ragi waia. 

8Go nawota e duleana, po dasake doko namata‐pua. Go eu noa ki narei mamau 
puti, eu naga, Kuga leo, nawota e dasake doko namata‐pua: go narei mamau puti 
eu rumai pakilina narae ni nawota. Go Israel eu sava sara naata sikasikai paki 
tap̃aup̃au adeada pano. 

9Go narei mamau puti eu pile usuraki naworawora mamau puti ni Israel, eu 
naga, Nawota e pualua gida m̃elu dua ki nam̃elearu ni tea kokona ki gida maga, 
go e mauti gida m̃elu dua ki nam̃elearu ni Filistine maga; go ragi waia e po sava 
m̃elu dua ki navanua, nalakena Absalom. 

10Go Absalom, waina tu puvurai ki nia dap̃au gida, e mate navakalo. Go tea 
wanogoe ekasana ku da noa te navasaana sikai nalo ni naviragililiua‐kiana ni 
nawota? 

11Go nawota David e dip̃aki lua navasaana paki Sadok go paki Abiathar, tea viri 
maga, e naga, Koroga noa ki tea matua maga ni Yudah, po naga, Ekasana nimu 
ku pei tea edaku mau maga naga kuga viragi nawota liliu paki nasum̃a aneana? 
Nalakena navasaana ki Israel mamau e umai paki nawota naga euga viragi a liliu 
paki nasum̃a aneana. 

12Nimu ku pei taigu maga, nimu ku pei navatugu go nap̃okasigu: go ekasana 
nimu ku pei tea edaku mau maga naga kuga viragi nawota liliu? 

13Go koroga noa ki Amasa, Nigo ku da pei navatugu go nap̃okasigu, kite? Sup̃e 
ega mari dapala nogoe paki nau, po moro sokari a, waina ku pe ta pei tea maraki 
taua naraegu pitip̃atip̃a du oli Yoab. 

14Go e mari nap̃op̃o ni naatam̃oli mamau puti ni Yudah eu sukasuuka, dapala e 
pe vei nap̃op̃o ni naatam̃oli sikai maau; go dapala nogoe eu dip̃aki lua navasaana 
paki nawota, eu naga, P̃a liliu umai, nimu ma tea suasua anigo maga mamau puti. 

15Go nawota e liliu, po umai paki Yordan. Go Yudah e umai paki Cilcal, naga ega 
vano po sua nawota, naga ega viragi nawota duagoto Yordan. 

16Go Shimei, natu ni Cera, tea ni Benyamin sikai, waina e pae Bahurim, e mari 
m̃araverave po siwo sikoti naatam̃oli maga ni Yudah, naga ega sua nawota 
David. 

17Go naatam̃oli ni Benyamin manu sikai eu sikoti a, go Siba, tea suasua sikai ni 
nasum̃a ki Saul, nara ma natuna naanoai rualima sikai tamate lima, go tea suasua 
aneana rualima dua eu mamau; go eu duagoto Yordan pano narae ni nawota. 

18Go rarua musamusa sikai e duagoto pano naga ega musagi tea ni nasum̃a ki 
nawota, go naga euga mari tea waina ega midoaki m̃ata ki nia. Go Shimei, natu 
ni Cera, e kolo suai natano narae ni nawota, ragi waina e duagoto Yordan. 

19Go e noa ki nawota, e naga, Nawota aginau ega ta midoaki dip̃a au te 
namarinaleotageleana mau, go p̃a ta midoaki parati ki tea waina tea suasua 
anigo e mari dagele asa naaleatia waina nawota, nawota aginau, e m̃elu dua ki 
Yerusalem asa, naga nawota ega ta dape soki a doko nap̃op̃ona. 

20Nalakena kinau tea suasua anigo, a atae naga a po mari naleo sa: nalakena tea 
wanogoe p̃a leo, a po umai naaleatia waia, a pei tea vea mau ni nasum̃a ki Yosef, 
naga a siwo umai po sua nawota, nawota aginau. 

21Ma Abishai, natu ni Seruiah, e pasadara, po naga, Shimei ega ta pei tea 
toropusiana paki namateana dip̃a tea waia, nalakena e pasasa ki tea 
vuvuraikiana ki Yehovah, kite? 

22Go David e naga, Kinau aga kasa ki mu, nimu Seruiah natuna naanoai maga, 
naga nimu kuga vei tea tiegoro au maga naaleatia waia? Naata sikai ega wo pei 
tea maripunueana Israel naaleatia waia kite? Nalakena kinau a da atae a mau 
naga a pei nawota dap̃au Israel naaleatia waia kite? 

23Go nawota e noa ki Shimei, e naga, Nigo p̃a wo da mate mau. Go nawota e pivisa 
paki nia. 

24Go Mefibosheth, natu ni Saul, e siwo umai naga ega sua nawota; go e da mari 
usi nam̃elena maga mau, go e da masi nalolu ni nasina mau, go e da sarue sugoro 
aneana maga mau, pae naaleatia waina nawota e m̃elu pano, pa pa paki naaleatia 
waina e liliu umai natam̃ateana. 

25Go e pakilina, ragi waina e umai paki Yerusalem naga ega sua nawota, go 
nawota e noa ki nia, e naga, Ekasana ku da sikoti au pano mau, Mefibosheth? 

26Go e pasadara, po naga, Nawota aginau, nawota O, tea suasua aginau e piragi 
sasap̃o ki nau: nalakena tea suasua anigo e naga, Aga wo sawa ki tea sawagoro 
nam̃adu ni ass sikai, naga aga sakesaake asa, po sikoti nawota pano; nalakena 
tea suasua anigo e pei pito. 

27Go e po pasa pinoa ki tea suasua anigo paki nawota, nawota aginau; ma 
nawota, nawota aginau e dakiusi agelo sikai ki Sup̃e: nalakena tea wanogoe p̃a 
mari tea waina e p̃ia namatam̃a. 

28Nalakena tea mamau puti ni nasum̃a ki tamagu eu dakiusi naatam̃oli mate sua 
maga narae ni nawota, nawota aginau: ma ku lawo ki tea suasua anigo e doko 
m̃aleoputo ni tea maga waina eu ganikani wede ni nakaniana anigo. Go tea 
wanogoe ekasana aga moro pioso paki nawota? 

29Go nawota e noa ki nia, e naga, Ekasana nigo ku ko do pasa nalo ni naleo anigo 
maga? Kinau a naga, Nigo ma Siba koroga tap̃otae natano. 

30Go Mefibosheth e noa ki nawota, e naga, Io, nae ega tape tea mamau puti, 
nalakena nawota, nawota aginau e po umai natam̃ateana paki nasum̃a aneana. 

31Go Barsillai, tea ni Cilead, e pae Rokelim siwo umai; go e sikoti nawota duagoto 
Yordan, e pitana ki nia duagoto Yordan. 

32Go Barsillai e pei mariki matua liu sikai, e peani natau rualima latolu: go e 
pakale nawota, po dua e navinaga, ragi waina e doko Mahanaim; nalakena nae e 
pei naatam̃oli vakilagi liu sikai. 

33Go nawota e noa ki Barsillai, e naga, P̃a tuagoto sikoti au, go aga wo mari m̃ata 
raki‐go sikoti au doko Yerusalem. 

34Go Barsillai e noa ki nawota, e naga, Naaleatia maga ni natau maga ni 
namauriana aginau eu pisa, naga aga sake sikoti nawota pano paki Yerusalem? 

35Naaleatia waia kinau a pei tea ni natau rualima latolu: a mariatae atae p̃otae 
tea wia go tea sa kite? Kinau tea suasua anigo, a mariatae dogo p̃otae tea waina 
a gani a, go tea waina a munugi a kite? A mariatae moro dogo nadaleo ni naanoai 
lega maga go nagoroi lega maga kite? Go tea wanogoe ekasana tea suasua anigo 
ega moro mari namadagaana sikai paki nawota, nawota aginau? 

36Tea suasua anigo ega sikoti nawota duagoto Yordan ega sikina: go ekasana 
nawota ega mori dua au namoriana dapala nogoe? 

37P̃a suasua ki tea suasua anigo, a pavara ni ko asa, naga ega moro liliu, naga aga 
mate natokoana aginau, po pei tea ovakiana nap̃irikia ni matigo ni tamagu go ni 
p̃ilagu. Ma p̃a leo, tea suasua anigo Kimham; ega tuagoto sikoti nawota, nawota 
aginau; go p̃a mari paki nia tea waina ega wo p̃ia namatam̃a. 

38Go nawota e pasadara, po naga, Kimham ega wo duagoto sikoti au, go aga wo 
mari paki nia tea waina ega wo p̃ia namatam̃a: go tea waina p̃a wo datagovi au 
asa, tea wanogoe aga wo manigo mari a. 

39Go narei mamau puti eu duagoto Yordan pano, go nawota e duagoto pano: go 
nawota e dum̃ili Barsillai, po pasa p̃ia ki nia; go e liliu paki tokora aneana pano. 

40Go nawota e duagoto pano paki Cilcal, go Kimham e duagoto sikoti a: go narei 
mamau puti ni Yudah nara ma namagovai ni narei ni Israel, eu morimori nawota 
pano. 

41Go kuga leo, naatam̃oli mamau puti ni Israel eu rumai punusi nawota, po noa 
ki nawota, eu naga, Ekasana taigami maga, narei ni Yudah, eu puati panako ko 
pano, po piragi nawota go tea ni nasum̃a aneana duagoto Yordan umai, go 
naatam̃oli maga mamau puti ki David eu sikoti a? 

42Go naatam̃oli maga mamau puti ni Yudah eu pasadara naatam̃oli maga ni 
Israel, eu naga, Nalakena nawota e pei tea ni namatarau aginami: go ekasana ku 
maeto nalo kakana? Au po gani tea ni naulu mamau puti ki nawota kite? Kite nae 
e po dua gami te navituaana kite? 

43Go naatam̃oli maga ni Israel eu pasadara naatam̃oli maga ni Yudah, po naga, 
Kinami au peani matele rualima sikai doko nawota, go au moro peani tea warua 
do liu mu nalo ni David: go ekasana nimu ku midoaki p̃alo ki gami, go kinami au 
da pei tea vea mau waina au pasa nalo ni naliliuana ki nawota aginami kite? Go 
navasaana maga ki naatam̃oli maga ni Yudah eu kasua liu navasaana maga ki 
naatam̃oli maga ni Israel. 

2 Samuel 20 

1Go naatam̃oli p̃alo sikai e doko tokora wanogoe, nagisana Sheba, natu ni Bikri, 
naworawora ni Benyamin sikai: go e sui paiga, po naga, Tu da peani te matele 
mau doko David, go tu da peani naveanipiolikiana doko natu ni Yesse; sara naata 
ega sikasikai paki tap̃aup̃au adeada maga, Israel O. 

2Go naatam̃oli maga mamau puti ni Israel eu sake pano m̃elu dua ki David po 
dausi Sheba, natu ni Bikri: ma naatam̃oli maga ni Yudah eu dausi puluvuluti 
nawota adeada, pae Yordan pa pa paki Yerusalem. 

3Go David e umai paki nasum̃a aneana Yerusalem; go nawota e puati nagoroi 
rualima sikai, waina eu pei narup̃a aneana maga, waina e doropusi ra naga euga 
vavaigoro nasum̃a, go e pitua ki da paki navavaigoroana, po pakale ra, ma e da 
pa punusi ra mau. Go eu pei tea kokoroana pa pa paki naaleatia ni namateana 
adeada, dapala eu pei malepu maga. 

4Go nawota e noa ki Amasa, e naga, P̃a maginau soso saisai ki naatam̃oli maga ni 
Yudah m̃ogi dolu, go nigo ma p̃a toko nea. 

5Go Amasa e pano naga ega soso saisai ki naatam̃oli maga ni Yudah: ma e daliali 
liu natuta waina e datuta paki nia asa. 

6Go David e noa ki Abishai, e naga, Ragi waia Sheba, natu ni Bikri, ega wo mari 
sa ki gida do liu Absalom: p̃a viragi tea suasua maga ki nawota anigo, po sava 

dausi a, mase e pe tum̃ana maneana puati natokoana ni p̃aaka maga, po mari 
duletulea ki gida. 

7Go naatam̃oli maga ki Yoab eu edakugoro e pano, nara ma tea ni Kaftor go 
Filistine maga, go m̃aau maga mamau puti: go eu m̃elu pae Yerusalem pano, naga 
euga sava dausi Sheba, natu ni Bikri. 

8Ragi waina eu doko tokora ni vatu warua waina e doko Cibeon, Amasa e umai 
sua ra. Go Yoab e do suni tea suniana ni navakalo, go tasoki sikai waina e pilake 
lova sikai doko nala kakana, e pei tea tasokiana namalona; go ragi waina e do 
surata pano, e m̃elu po dowo. 

9Go Yoab e noa ki Amasa, e naga, Nigo ku p̃ia doko taigu kite? Go Yoab e puati 
nalolu ni nasi ni Amasa nam̃elearuna ni matua naga ega dum̃ili a. 

10Go Amasa e dodo p̃arop̃aaro ki lova waina e doko nam̃elearu ni Yoab: go e atu 
p̃orae nap̃elena, po daki namaritana paki natano, go e da moro atugi a sala kerua 
mau; go e mate. Go Yoab ma taina Abishai ero kopa usi Sheba, natu ni Bikri. 

11Go naatam̃oli ni navakalo sikai ki Yoab e lawodu goro e, po naga, Tea waina e 
midoaki m̃ata ki Yoab, go tea waina e pei agi David, ega rausi Yoab. 

12Go Amasa e one nadana one doko m̃aleoputo ni napua lapa; go ragi waina 
naatam̃oli wanogoe e punusi naga narei mamau puti eu du dorogo, e dape lua 
Amasa pa dua ki napua lapa paki namalasi, po kulugoro e ki sugoro sikai, ragi 
waina e punusi naga tea mamau puti waina eu pakilina ki nia, eu du dorogo. 

13Ragi waina e pei tea tapeluaana pa dua ki napua lapa, narei mamau puti eu 
dausi Yoab pano, naga euga kopa usi Sheba, natu ni Bikri. 

14Go e pano duaduru naworawora maga mamau puti ni Israel pa pa paki Abel, 
ni Beth‐maakah: go Berim mamau eu pei tea saisaikiana po moro dausi a pano. 

15Go eu rumai po kelugoro e doko Abel ni Beth‐maakah, go eu nadi ki taua sikai 
ni natano dip̃a natokoana, go e lawodu dip̃a p̃aaka: go narei mamau puti waina 
eu sikoti Yoab eu duki p̃aaka naga euga nadi ki nia pakitano. 

16Ragi wanogoe nagoroi manumatua sikai e pioso pae natokoana, po naga, Kuga 
rogo, kuga rogo; kuga noa ki Yoab, a pavara ni mu asa, kuga naga, P̃a umai paki 
m̃aladigi, naga aga vasa ki‐go. 

17Go e umai paki m̃aladigi ki nia; go nagoroi wanogoe e naga, Nigo ku pei Yoab 
kite? Go e pasadara, e naga, Kinau a pei nae. Go e noa ki nia, e naga, P̃a takidorogo 
paki navasaana maga ki tea suasua nagoroi anigo. Go e pasadara, po naga, A do 
dakidorogo. 

18Go e pasa, po naga, Eu noa ragi ni tuai, eu naga, Euga wo paki Abel po datago 
namidoakip̃otaeana: go dapala nogoe naleo wanogoe e nopu. 

19Kinau a pei sikai ni tea maga waina eu matemate go eu saralomau doko Israel: 
ku laaga naga p̃a wo mari puoli ki natokoana sikai waina e pei p̃ila ni natokoana 
doko Israel: ekasana p̃a wo dinomi naveanipiolikiana ki Yehovah? 

20Go Yoab e pasadara, po naga, Ega tu uvea, ega tu uvea ki nau, naga aga dinomi 
kite mari puoli ki. 

21Tea wanogoe e da pei lomau mau: ma naatam̃oli sikai ni malo ni tava ni Efraim, 
nagisana Sheba, natu ni Bikri, e sike nam̃elearuna dip̃a nawota, dip̃a David: p̃a 
vitua ki nia ega sikina, go aga wo m̃elu dua ki natokoana pano. Go nagoroi 
wanogoe e noa ki Yoab, e naga, P̃a leo, nap̃auna ega wo pei tea nadikiana kalau 
p̃aaka paki‐go. 

22Go nagoroi wanogoe e pa punusi narei mamau puti pae namanumatuaana 
aneana. Go eu daekotovi nap̃au ni Sheba, natu ni Bikri, po nadi ki nia paki etaku 
paki Yoab. Go e sui paiga, go eu daperavera m̃elu dua ki natokoana, sara naata 
eu sikasikai paki tap̃aup̃au adeada pano. Go Yoab e liliu paki Yerusalem pa 
punusi nawota. 

23Go Yoab e pei nap̃au ni taua ni naatam̃oli navakalo mamau ni Israel: go 
Benaiah, natu ni Yehoiada e pei nap̃au ni tea ni Kaftor go Filistine maga: 

24Go Adoram e pei tea leo parati ki nasautoga: go Yehoshafat, natu ni Ahilud, e 
pei tea terausi: 

25Go Sheva e pei tea midiri: go Sadok ma Abiathar ero pei tea viri maga: 

26Go Ira, tea ni Yair, nae ma e pei tea viri sikai ki David. 

2 Samuel 21 

1Go navitoloana sikai e pakilina naaleatia maga ki David natau eu dolu, natau 
rausi natau; go David e laaga narae ni Yehovah. Go Yehovah e naga, Nalakena e 
doko Saul, nada ni namaripunueana e doko asa go nasum̃a aneana, nalakena e 
doropusi tea ni Cibeon maga paki namateana. 

2Go nawota e soso tea ni Cibeon maga umai, po pasa paki da; (tea ni Cibeon maga 
eu da pei tea ki Israel natuna maga mau, ma eu pei tea ki namagovai ni naka ni 
Amor; go Israel natuna maga eu pivisa paki da: go Saul e laaga naga ega mari 
punue ra nalakena namasauana aneana nalo ni Israel natuna maga go ni Yudah 
natuna maga:) 

3Go David e noa ki tea ni Cibeon, e naga, Aga wo manimu mari nasava? Go aga 
wo mari natap̃augoroana ki nasava, naga kuga vasa p̃ia ki naveanipiolikiana ki 
Yehovah? 

4Go tea ni Cibeon eu noa ki nia, eu naga, E da pei naleo sikai ni silver kite kold 
doko namawota kakagami ma Saul, kite nasum̃a aneana; go e da pei tea aginami 

naga auga mari punue te naatam̃oli doko Israel mau. Go e naga, Tea waina kuga 
wo noa e, tea wanogoe aga wo manimu mari a. 

5Go eu noa ki nawota, eu naga, Naata waina e mari puoli ki gami, go waina e seke 
dip̃a gami naga auga vei tea maripuolikiana m̃elu dua ki kokoi maga ni Israel, 

6Naata wanogoe ega tua gami natuna naanoai larua, go auga wo likoti ra dau 
narae ni Yehovah doko Cibeah ki Saul, tea matadoaana ki Yehovah. Go nawota e 
naga, Aga wo pitua ki da. 

7Ma nawota e mauti Mefibosheth, natu ni Yonathan, natu ni Saul, nalakena 
navivisaana ki Yehovah waina e doko namawota kakada, namawota ni David go 
ni Yonathan, natu ni Saul. 

8Go nawota e puati natu naanoai dua ki Rispah, Aiah natuna nagoroi, waina e 
magi Saul dape ra, Armoni go Mefibosheth; go natu naanoai lima ki Merab, Saul 
natuna nagoroi, waina e magi Adriel, natu ni Barsillai ni Meholath dape ra: 

9Go e pitua ki da paki nam̃elearu ni tea ni Cibeon maga, go eu sara ki da dau tava 
warua narae ni Yehovah, go tea larua eu mamau puti dowo ragi sikai maau: go 
eu pei tea maripunueana ragi ni natagaukotoviana, ragi ni naaleatia vea maga, 
doko naatulakeana ni natagaukotoviana ni barle. 

10Go Rispah, Aiah natuna nagoroi, e dape nakulukulu ni sak, po dum̃ana 
maneana p̃elesa ki nia doko elagi ni vatu, pae ragi ni naatulakeana ni 
natagaukotoviana pa pa noai ni nakoroatelagi e pei tea takiana ara; go e da 
suasua mau naga manu maga ni namalopa euga lawo ara aleati, kite nalo tuavati 
maga ni namalasi p̃ogi. 

11Go eu noa ki David tea waina Rispah, Aiah natuna nagoroi, narup̃a ki Saul, e 
mari a. 

12Go David e pano, po dape lua navatu maga ni Saul go navatu maga ni natuna 
Yonathan m̃elu dua ki naatam̃oli maga ni Yabesh‐kilead, waina eu panako ra pae 
napua lapa ni Bethshan, tokora waina Filistine maga eu sara ki da dau asa, 
naaleatia waina Filistine maga eu mari punue Saul Cilboa: 

13Go e dape lua navatu maga ni Saul go navatu maga ni natuna Yonathan sake 
m̃elu dua ki tokora wanogoe; go eu pila saisai ki navatu maga ni tea maga waina 
eu pei tea sarakiana. 

14Go eu ova ki navatu maga ni Saul go ni natuna Yonathan navanua ni Benyamin 
doko Sela, matigo ni tamana Kish: go eu mari tea maga mamau puti waina 
nawota e dip̃aki da asa. Go edaku ki tea wanogoe eu magi navanua pavara ni 
Sup̃e. 

15Go Filistine maga eu moro mari navakalo paki Israel; go David e siwo pano, go 
tea suasua aneana maga eu sikoti a pano, po mari navakalo dip̃a Filistine maga: 
go David e po manainai. 

16Go Ishbibenob, waina e pei naworawora ni pule maga sikai kakada, waina 
namadagaana ni naio aneana e pei shekel ni brass p̃onotia dolu, waina e pilake 
lova vau, nae e midoaki nia naga ega mari punue David. 

17Ma Abishai, natu ni Seruiah, e silae a, po atugi Filistine wanogoe, po mari 
punue a. Go naatam̃oli maga ki David eu pivisa paki nia, po naga, P̃a wo da moro 
dave sikoti gami pano paki navakalo mau, mase ku pe mari punue nasulu ni 
Israel. 

18Go e pakilina edaku ki tea wanogoe, naga eu moro peani navakalo dip̃a Filistine 
maga doko Cob: ragi wanogoe Sibbekai, tea ni Hushah, e atugi Saf, waina e pei 
naworawora ni pule maga sikai kakada. 

19Go eu moro peani navakalo dip̃a Filistine maga doko Cob; go Elhanan, natu ni 
Yaare‐orekim, ni Bethlehem, e atugi Coliath ni Cath, waina natura ni naio aneana 
e dakiusi nakau waina eu do pausi nakulukulu asa. 

20Go eu moro peani navakalo doko Cath, tokora waina naatam̃oli p̃atoko varau 
sikai e doko asa, waina nam̃elearuna maga eu sikasikai peani nakini latelatesa, 
go nam̃ele natuana maga eu sikasikai peani nakini latelatesa, naveveana kakada 
rualima dua tamate pati; go nae ma e pei naworawora ni pule maga sikai kakada. 

21Go ragi waina e pasa p̃alo ki Israel, Yonathan, natu ni Shimei, David taina, e 
atugi a. 

22Naatam̃oli pati wanogoe eu pei naworawora ni pule maga ni Cath; go eu dowo 
pae nam̃elearu ni David, go pae nam̃elearu ni tea suasua aneana maga. 

2 Samuel 22 

1Go David e pasa paki Yehovah ki navasaana maga ni nalegaana waia, naaleatia 
waina Yehovah e pualua e m̃elu dua ki nam̃elearu ni tea kokona ki nia maga 
mamau puti, go m̃elu dua ki nam̃elearu ni Saul: 

2Go e naga, Yehovah e pei vatu laketoko aginau, go nasum̃a ni p̃aaka aginau, go 
tea vualua au; 

3Sup̃e aginau, vatu laketoko aginau, aga wo pavatu asa; Nakokoro aginau, go 
napati ni nap̃au ni namauti‐pauri‐au‐ana, Tokora vakilagi aginau, go tokora ni 
nasava‐sili‐ana aginau; Tea mauti pauri aginau, ku mauti au ki namarisakiana. 

4Aga wo pioso paki Yehovah, waina e pei tea waina ega vei tea samasamaniana: 
Go aga wo pei tea mautipauriana m̃elu dua ki tea kokona ki nau maga. 

5Nalakena napeao maga ni namateana eu dalivirigoro au, Noaisara maga ni 
nasigisigileoana eu mari au a mataku. 

6Natali maga ni Sheol eu dalivirigoro au: Vaivai maga ni namateana eu sua au. 

7Aga wo pioso paki Yehovah nariesoki‐au‐ana, Go aga wo kuapioso paki Sup̃e 
aginau. Go ega wo dogo nadaleogu pae nasum̃a tapu aneana, Go nakuapiosoana 
aginau ega wo sili nadaligana maga. 

8Go maramana e nuanua po duruuru, Go laketano maga ni nakoroatelagi eu 
parivari, Po pei tea nuanuakiana, nalakena e maeto. 

9Naasua e sake namaetoana aneana, Go nakapu waina e m̃elu nawokana e do 
ganikani: Nam̃elevara vavaga maga eu pei tea tokoniana asa. 

10Go e kolo ki nakoroatelagi maga po siwo umai; Go namaligo ni napopouru e 
doko etano ki nam̃elena maga. 

11Go e sakesaake kerub sikai, po diri: Go e pei tea vunusiana e doko nalivaru 
maga ni nalagi. 

12E mari namaligo e pei tap̃aup̃au aneana maga dalivirigoro e, Naviragi‐saisai‐
kiana ki noai maga, napopouru maligo maga ni nakoroatelagi. 

13Nalakena namarama ni kivea ki nia, nam̃elevara vavaga maga ni nakapu, eu 
pei tea tokoniana. 

14Yehovah e mari tovae e kati nakoroatelagi, Go Tea Vakilagi mau, e pitua ki 
nadaleona. 

15Go e dipe ki nalua maga, po daperavera ki da; Go ki navila, po marimatua ki da. 

16Go nam̃orua maga ni natasi eu pei tea vunusiana, Laketano maga ni maramana 
eu dokolina, Nalakena navasa‐kasua‐ana ki Yehovah, Nalakena sui dakani 
namero ni namaetoana aneana. 

17Ega wo dip̃aki lua pae elagi umai, ega wo puati au; Ega wo dosagi au m̃elu dua 
ki noai laapa; 

18Ega wo pualua au m̃elu dua ki tea kokona ki nau waina e kasua, Go ki tea maga 
waina eu pilosi au; nalakena eu kasua liu au. 

19Euga wo sua au naaleatia ni nariesoki‐au‐ana: Ma Yehovah e pei tea silae au. 

20Go e piragi lua au paki tokora welewelea sikai: Ega wo pualua au, nalakena e 
maro au. 

21Yehovah ega wo lagati dua au ega vae namarinaleoleanaana aginau: Ega wo 
dua au liliu ega vae natautauana ni nam̃elearugu maga. 

22Nalakena a pavaigoro napua ki Yehovah, Go a da sigisigileo m̃elu dua ki Sup̃e 
aginau mau. 

23Nalakena navasap̃otaeana aneana maga mamau puti eu doko naraegu: Go 
natawonakiana aneana maga, a da dawasi m̃elu dua ki da mau. 

24Go a p̃ialua sikoti a, Go a dum̃agu pavaigoro au m̃elu dua ki 
namarinaleotageleana aginau. 

25Go Yehovah e dua au liliu pae namarinaleoleanaana aginau; Pae natautauana 
aginau kivea ki namatana maga. 

26Paki tea dodomi‐dodomiana p̃a wo mari dodomi, Paki naatam̃oli wialua p̃a wo 
mari p̃ialua; 

27Paki tea tautau p̃a wo mari dautau; Go paki tea tagele p̃a wo mari dagele. 

28Go p̃a wo mautipauri narei rogokitesa: Ma namatamu maga ero doko tea 
vakilagi maga, naga p̃a wo mari ra euga vakitano. 

29Nalakena nigo ku pei nasulu aginau, Yehovah O: Go Yehovah ega wo 
maramalagati namaligo aginau. 

30Nalakena pae ako aga wo sava sua taua sikai: Pae Sup̃e aginau aga wo diri kalau 
nakoro ni vatu sikai. 

31Go Sup̃e, napua aneana e p̃ialua: Nanoaana ki Yehovah e pei tea maridogoana; 
Nae e magi tea maga mamau puti waina eu pavatu asa pei nakokoro sikai. 

32Nalakena sei e pei Sup̃e masale ki Yehovah? Go sei e pei vatu laketoko masale 
ki Sup̃e aginami? 

33Sup̃e e pei p̃aaka kasua aginau: go e digi pisei ki tea wialua napua aneana. 

34E do mari nam̃elegu maga ero dakiusi nam̃ele ni diir goroi maga: Go e do mari 
au a lawodu tokora vakilagi aginau maga. 

35E do pisei ki nam̃elearugu maga naga eroga mari navakalo; Go narugu ero pua 
p̃elua ki naasu ni brass sikai. 

36Go ku dua au nakokoro ni namautipauriana anigo: Go navakaleana anigo ega 
wo mari au aga warua. 

37P̃a wo mari p̃elewelea ki navasiana aginau maga etano ki nau, Go nam̃elegu 
maga eroga wo da pa parasai mau. 

38Aga wo sava dausi tea kokona ki nau maga, po mari puoli ki da: Go aga wo da 
liliu mau pa pa aga wo mari ra euga nopu. 

39Aga wo mari ra euga sirinopu, po atugi ra, naga euga wo da mariatae duleana 
mau: Euga wo dowo etano ki nam̃elegu maga. 

40Go ku dasoki au ki nakasuaana paki navakalo: P̃a wo mari tea maga waina eu 
duleana dip̃a au, Euga titip̃atua pakitano ki nau. 

41Go ku mari tea kokona ki nau maga eu atutaku ki nau, Go tea vilosi au maga, 
aga wo mari ra euga vunuta. 

42Euga wo laaga, ma tea vualua e dika; Paki Yehovah, ma e da pasadara ra mau. 

43Go aga wo p̃oka p̃oraworae ra euga tapala nam̃otam̃ota ni natano, Aga wo pasi 
puludoa ra euga tapala nalepa ni napua maga ni natokoana, po daperavera ki da 
pano. 

44P̃a wo pualua au m̃elu dua ki navululuana ki narei aginau; P̃a wo mauti au aga 
vei nap̃au ni nalauna maga: Narei waina a da atae ra mau euga wo maginau 
suasua. 

45Tea ni navanua p̃ota maga euga wo doko etano sorosoro paki nau: Ragi waina 
euga wo dogo au euga wo dogo parati ki nau. 

46Tea ni navanua p̃ota maga euga wo manainai, Go euga wo duruuru umai m̃elu 
dua ki tokora kokoroana adeada maga. 

47Yehovah e mauri; go vatu laketoko aginau ega vei tea vasap̃iakiana; Go Sup̃e ni 
vatu laketoko ni namautipauri‐au‐ana, ega wo pei tea vakilagi: 

48Sup̃e waina e do maginau mari nasikosikoana maga, Go e mari narei maga eu 
doko etano paki nau. 

49E do pualua au m̃elu dua ki tea kokona ki nau maga: Go p̃a wo sike au pakilagi 
m̃elu dua ki tea maga waina eu duleana dip̃a au: P̃a wo pualua au m̃elu dua ki 
naatam̃oli ni namaripavakotoana. 

50Nalakena tea wanogoe aga wo pasa dodo m̃ata ki‐go, Yehovah O, m̃aleoputo ni 
nalauna maga, Go aga wo lega samasama ni nagisam̃a. 

51E do magi nawota aneana mari namautipauriana warua maga: Go e do magi 
tea vuvuraikiana aneana mari nadodomiana. E do magi David go naworaworana 
mari a, pa pa e du mau du. 

2 Samuel 23 

1Go tea maga waia eu pei navasaana malaapa ki David. David, natu ni Yesse, e 
naga, go naatam̃oli waina e pei tea sikeana pakilagi, e naga, Tea vuvuraikiana ki 
Sup̃e ki Yakob, go aurea wia liu ni Israel: 

2Naata ni Yehovah e pasa pae au, go navasaana aneana e doko namenagu. 

3Sup̃e ni Israel e naga, Vatu Laketoko ni Israel e pasa paki nau: Tea maraki 
naatam̃oli, tea leana, Tea maramara matau ki Sup̃e, 

4Ega tapala namarama ni malip̃ogi, ragi waina elo e do sake, malip̃ogi waina 
napopouru e dika; Ragi waina nam̃enau manainai e do p̃otu sake m̃elu natano, E 
do mamalakesa p̃ia edaku ki usa e sina. 

5Go nasum̃a aginau e da dapala nogoe paki Sup̃e kite? Nalakena e mari paki nau 
navasasokiana sikai waina ega tu du po du mau du. Waina e pei tea lawo‐
kilaketokoana nalo ni sara naleo, go tea toko p̃ia doko: Go namautipauri‐au‐ana 
mamau, go namasauana mamau aginau, Nae ega wo da mari a ega risu p̃ia kite? 

6Ma tea sigisigileo euga wo mamau puti dakiusi tea makalikali maga, euga wo 
pei tea nadikiana pano, Nalakena eu marisa pei tea tapeana ki nam̃elearu mau: 

7Ma naata waina ega wo kisidogo ra, ega wo pua nalikau maga ni airon go natura 
ni naio; Go euga wo pei tea tap̃arakiana ki nakapu. 

8Tea maga waia eu pei nagisa ni m̃aau maga ki David: Yoshebbashebeth tea ni 
Takemon, nap̃au ni tasiga maga; nae waina e atugi naatam̃oli p̃onotia latolu ragi 
sikai maau. 

9Go kerua kakana e pei Eleasar, natu ni Dodai, natu ni naatam̃oli sikai ni Ahoah, 
sikai kaka ni m̃aau dolu waina eu sikoti David, ragi waina eu pasa p̃alo ki Filistine 
maga waina eu saisai raki navakalo, go naatam̃oli maga ni Israel eu sake pano: 

10E duleana, po atugi Filistine maga pa pa nam̃elearuna e manainai, go 
nam̃elearuna e puluti lova: Go Yehovah e mari namautipauriana warua naaleatia 
wanogoe; go narei eu dausi a liliu raki natapepavakotoana. 

11Go ketolu kakana e pei Shammah, natu ni Aki ni Harar. Go Filistine maga eu 
saisai Lehi, tokora wanogoe e pei matele ni natano sikai waina e pura ki lentil 
maga; go naatam̃oli maga eu sava pa dua ki narae ni Filistine maga. 

12Ma e lawodu m̃aleoputo ni matele natano wanogoe, po lawo dugoro e, po atugi 
Filistine maga: go Yehovah e mari namautipauriana warua sikai. 

13Go tea tolu ni naatam̃oli vakilagi ni rualima dolu eu siwo pano ragi ni 
natagaukotoviana po umai punusi David doko valea Adullam; go taua ni Filistine 
maga eu m̃enaki doko nap̃aloa ni Refaim. 

14Go ragi wanogoe David e doko tokora kasua ni nasiliana doko, go naatam̃oli 
maga ni navakalo ni tea ni Filistine maga wanogoe eu doko Bethlehem doko. 

15Go David e masau p̃arua, po naga, Awi, te naata e pe tua au noai pae m̃oru noai 
ni Bethlehem, waina e doko m̃aladigi ki namata‐pua, naga aga munu! 

16Go m̃aau dolu wanogoe eu dua p̃alausi taua ni Filistine maga, po pautui noai 
m̃elu m̃oru noai ni Bethlehem, waina e doko m̃aladigi ki namata‐pua, po dape a 
umai dua David asa: ma e da masau munugi a mau, ma e daki nia paki Yehovah. 

17Go e naga, Ega tu uvea ki nau, Yehovah O, naga aga mari tea waia: aga wo munu 
nada ni naatam̃oli maga waina eu pitua ki namauriana adeada kite? Nalakena 

tea wanogoe e da suasua munugi a. Naleo maga waia, m̃aau dolu wanogoe eu 
mari ra. 

18Go Abishai, tai ni Yoab, natu ni Seruiah, nae e pei nap̃au ni tea rualima dolu. Go 
e sike naio aneana dip̃a p̃onotia dolu po atugi ra, go e peani nagisa sikai sikoti 
tea tolu. 

19Nae e pei tea dodomadaganiana warua liu ni tea rualima dolu wanogoe, po pei 
nap̃auda: ma eu da pataka sikai ma tea tolu mau. 

20Go Benaiah, natu ni Yehoiada, natu ni m̃aau sikai ni Kabseel, waina e mari 
nawosiana rogoana maga, nae e atugi naatam̃oli naanoai dua ni Ariel ni Moab: 
go e moro siwo pano ragi ni sno, po atugi laion sikai doko m̃oru sikai: 

21Go e atugi tea ni Ityipt sikai, naatam̃oli raewia: go naatam̃oli ni Ityipt wanogoe 
e puati naio doko nam̃elearuna; ma e siwo pano punusi a pilake tiko, po puati 
lua naio ki nam̃elearu ni naatam̃oli ni Ityipt, po atugi a ki aneana naio. 

22Benaiah, natu ni Yehoiada, e mari naleo maga wanogoe, go e peani nagisa sikai 
sikoti m̃aau dolu wanogoe. 

23E pei tea dodomadaganiana warua liu ni naatam̃oli rualima dolu wanogoe, ma 
eu da pataka sikai ma tea tolu wanogoe mau. Go David e lawo ki nia e pei nap̃au 
ni tea leogoro aneana maga. 

24Asahel, tai ni Yoab, e pei naatam̃oli rualima dolu sikai kakada; Elhanan, natu ni 
Dodo ni Bethlehem; Shammah, 

25tea ni Harod, Elika, tea ni Harod; 

26Heles, tea ni Palti, Ira, natu ni Ikkesh, tea ni Tekoa; 

27Abieser, tea ni Anathoth, Mebunnai, tea ni Hushah; 

28Salmon, tea ni Ahoah, Maharai, tea ni Netofah; 

29Heleb, natu ni Baanah, tea ni Netofah, Ittai, natu ni Ribai ni Cibeah ni Benyamin 
natuna maga; 

30Benaiah, tea ni Pirathon, Hiddai, tea ni tokora ni nap̃ap̃a maga ni Caash; 

31Abi‐albon, tea ni Arbath, Asmaveth, tea ni Bahurim; 

32Eliahba, tea ni Shaalbon, Yashen natuna maga, Yonathan; 

33Shammah, tea ni Harar, Ahiam, natu ni Sharar, tea ni Arar; 

34Elifelet, natu ni Ahasbai, natu ni tea ni Maakah, Eliam, natu ni Ahithofel tea ni 
Ciloh; 

35Hesro, tea ni Karmel, Paarai, tea ni Arbi; 

36Ikal, natu ni Nathan, tea ni Sobah, Bani, tea ni Cad; 

37Selek, tea ni Ammon, Naharai, tea ni Beeroth, tea to dape nalikau maga ki Yoab, 
natu ni Seruiah; 

38Ira, tea ni Ithri, Careb, tea ni Ithri; 

39Uriah, tea ni Heth: tea mamau puti eu pei naatam̃oli rualima dolu tamate larua. 

2 Samuel 24 

1Go namaetoana ki Yehovah e moro pavaga dip̃a Israel, go e pasadie p̃arua ki 
David dip̃a ra, po naga, P̃a vano, po peve parati ki Israel go Yudah. 

2Go nawota e noa ki Yoab, tea maraki taua ni naatam̃oli navakalo maga, waina e 
sikoti a, e naga, P̃a vano, po surata duaduru usuraki naworawora maga mamau 
puti ni Israel, pae Dan pano pa pa paki Beer‐sheba, go p̃a veve parati ki narei, 
naga aga atae parati ki naveveana ni narei. 

3Go Yoab e noa ki nawota, e naga, Yehovah Sup̃e anigo ega rogovi nalaapaana ni 
narei dapala vatuna, e pe vaka p̃onotia, go namata ni nawota, nawota aginau, ega 
vunusi a: ma ekasana nawota, nawota aginau, e masau naleo waia? 

4Ma navasaana ki nawota e marimatua ki Yoab, go ki tea maraki maga ni taua ni 
naatam̃oli navakalo. Go Yoab ma tea maraki maga ni taua ni naatam̃oli navakalo 
eu dave pano m̃elu dua ki narae ni nawota, naga euga veve parati ki narei ni 
Israel. 

5Go eu duagoto Yordan pano, po sike tap̃aup̃au adeada maga Aroer, taleva ni 
matua ni natokoana waina e doko m̃aleoputo ni nap̃aloa ni Cad, go paki Yaser: 

6Go eu paki Cilead, go paki navanua ni Tahtim‐hodshi; go eu paki Dan‐yaan, po 
daliviri paki Sidon, 

7Po umai paki natokoana ni p̃aaka ni Tair, go paki natokoana maga mamau puti 
ni naworawora maga ni Hivah, go ni naworawora maga ni Kanaan: go eu pano 
paki taleva ni sauth ni Yudah, pa pa paki Beer‐sheba. 

8Go ragi waina eu surata sua duaduru usuraki navanua mamau, eu rumai paki 
Yerusalem edaku ki atelagi keloveti go naaleatia kerualima dua eu nopu. 

9Go Yoab e pitua ki naveve‐parati‐kiana ni naatam̃oli paki nawota: go doko 
Israel, m̃aau maga waina eu puati lova eu pei naatam̃oli manu p̃onotia latolu; go 
naatam̃oli maga ni Yudah eu pei manu p̃onotia lima. 

10Go nap̃op̃o ni David e atugi a, edaku ki waina e peve parati ki sua narei maga. 
Go David e noa ki Yehovah, e naga, A po mari naleo sa warua ki tea waina a po 
mari a: ma ragi waia Yehovah O, a pavara ni ko, p̃a tape lua 
namarinaleotageleana ki tea suasua anigo; nalakena a po mari manumatavusa. 

11Go ragi waina David e duleana malip̃ogi, navasaana ki Yehovah e umai paki 
profeta Cad, tea kikita ki David, 

12e naga, P̃a vano, po noa ki David naga Yehovah e noa dapala nea, A dua ko naleo 
dolu; p̃a matadoa sikai kakada naga a mariatae manigo mari a. 

13Go Cad e umai punusi David, po noasai paki nia, e noa ki nia, e naga, Ku masau 
natau dolu ni navitoloana ega wo umai pakilina ki‐go navanua anigo? Kite ku 
masau naga p̃a wo sava narae ni tea kokona ki‐go maga atelagi dolu, ragi waina 
nara euga wo kopasi ko? Kite ku masau naga nasasanaana ni namateana ega wo 
doko navanua anigo naaleatia dolu? P̃a midoakiusiusi, po midoaki p̃otae seve 
navasadaraana aga wo dape a liliu paki tea waina e dip̃aki lua au umai. 

14Go David e noa ki Cad, e naga, Kinau a pei tea riesokip̃arua‐kiana: tuga rowo 
paki nam̃elearu ni Yehovah: nalakena nadodomiana aneana maga eu p̃arua: go 
aga ta dowo paki nam̃elearu ni naatam̃oli mau. 

15Go Yehovah e dip̃aki lua nasasanaana ni namateana sikai paki Israel pae 
malip̃ogi pa pa paki ragi tatutakiana: go narei waina eu mate asa pae Dan pa pa 
paki Beer‐sheba eu pei naatam̃oli tivilia larua. 

16Go ragi waina agelo e sai ki nam̃elearuna paki Yerusalem naga ega mari sa sa 
ki nia, Yehovah e midoaki piri nasaana wanogoe, go e noa ki agelo waina e mari 
sa sa ki narei, e naga, E pataka; p̃a tugoro nam̃elearum̃a. Go agelo ki Yehovah e 
doko pisari malo wokalesue ki Araunah, tea ni Yebus. 

17Go David e pasa paki Yehovah, ragi waina e punusi agelo waina e do atugi 
narei, po noa ki nia, e naga, P̃a leo, a po mari naleo sa, go a po mari dagele: ma 
shiip maga waia, nara eu mari tea sa nasava? A pavara ni‐ko naga nam̃elearum̃a 
ega to dip̃a au, go ega tip̃a tea ni nasum̃a ki tamagu. 

18Go Cad e umai punusi David naaleatia wanogoe, po noa ki nia, e naga, P̃a sake 
pano, p̃a magi Yehovah davagi wede ni naviriana sikai malo wokalesue ki 
Araunah, tea ni Yebus. 

19Go David e sake pano pataka ni navasaana ki Cad, dapala waina Yehovah e 
dip̃aki nia asa. 

20Go Araunah e leo, po punusi nawota go tea suasua aneana maga eu do surata 
datarae: go Araunah e dave pano, po kolo suai natano narae ni nawota. 

21Go Araunah e naga, Ekasana nawota, nawota aginau, e umai punusi tea suasua 
aneana? Go David e naga, Aga vakotovi malo wokalesue kiam̃a, naga aga magi 
Yehovah davagi wede ni naviriana sikai; naga nasasanaana ni namateana ega 
maro m̃elu dua ki narei. 

22Go Araunah e noa ki David, e naga, Nawota, nawota aginau ega tape po pitua 
ki tea waina e punusi naga e p̃ia namatana: p̃a leo, oks maga nea raki navituaana 
tap̃arakiana, go tea worosi maga go nakau ni nanoa ni oks maga nea raki nakapu: 

23Sara naleo mamau puti waia, nawota O, Araunah e do dua nawota asa. Go 
Araunah e noa ki nawota, e naga, Yehovah Sup̃e anigo ega saup̃ia ki‐go. 

24Go nawota e noa ki Araunah, e naga, Ee; ma aga wo pakotovi a kiam̃a ki 
namoriana sikai: aga wo da pitua ki naviriana tap̃arakiana paki Yehovah Sup̃e 
aginau mau ki tea waina a dape m̃oli ki nia. Go David e pakotovi malo wokalesue 
wanogoe go oks maga ki shekel ni silver rualima lima. 

25Go David e magi Yehovah davagi wede ni naviriana sikai tokora wanogoe, po 
pitua ki naviriana tap̃arakiana maga, go naviriana maga ni natam̃ateana. Go 
Yehovah e dogo navavaraniana nalo ni navanua, go nasasanaana ni namateana 
e makoto pa dua ki Israel. 

1 Nawota Maga 

1 Nawota Maga 1 

1Go nawota David e pei tea matua, tea ni natau laapa; go eu kulutigoro e ki 
nakulukulu maga, ma e da peani navivitinuana mau. 

2Nalakena tea wanogoe tea suasua aneana maga eu noa ki nia, eu naga, Euga 
magi nawota aginau nawota laaga nagoroi atara sikai: go ega lawodu narae ni 
nawota, go ega vakale a; go ega one narum̃am̃a, naga nawota aginau ega vivitinu. 

3Go eu laaga nagoroi atara leom̃atakiana sikai usuraki sara tokora ni Israel 
mamau, go eu pap̃ai Abishak nagoroi sikai ni Shunem, po piragi a umai punusi 
nawota. 

4Go nagoroi atara wanogoe e pei rae wia liu; go e pakale nawota, po maneana 
suasua; ma nawota e da atae a mau. 

5Go Adoniyah natu ni Hakkith e dum̃ana dape a pakilagi, e naga, Kinau aga wo 
pei nawota: go e dum̃ana maneana marisokisoki kariot maga go naatam̃oli maga 
ni horse, go naatam̃oli rualima lima waina euga sava kivea ki nia. 

6Go tamana e da mari a e dogokitesa te ragi mau, e da noa, Ekasana ku mari 
dapalana? Go e pei naatam̃oli leom̃atakiana sikai; go p̃ilana e dape a edaku ki 
Absalom. 

7Go e pusum̃aki paki Yoab natu ni Seruiah, go paki Abiathar tea viri: go ero dausi 
Adoniyah po silae a. 

8Ma Sadok tea viri, go Benaiah natu ni Yehoiada, go profeta Nathan, go Shimei, 
go Rei, go naatam̃oli marimatua maga ki David, nara eu da puluti Adoniyah mau. 

9Go Adoniyah e mari punue shiip maga go oks maga, go tea vaganiana 
m̃anopunopu maga vatu ni Soheleth, waina e doko m̃aladigi ki En‐rokel; go e 
pitautau taina maga mamau puti nawota natuna maga, go naatam̃oli laapa ni 
Yudah tea suasua maga ki nawota: 

10Ma profeta Nathan, go Benaiah, go naatam̃oli marimatua maga, go taina 
Solomon, e da pitautau ara mau. 

11Go Nathan e pasa paki Bath‐sheba, Solomon p̃ilana, po naga, Nigo ku ko da 
dogo naga Adoniyah natu ni Hakkith e po do maramara, go nawota anigida David 
e da atae a mau, kite? 

12Nalakena tea wanogoe p̃a suasua, a pavara ni ko asa, naga aga vusum̃aki paki‐
go, naga p̃a mauti namauriana anigo, go namauriana ki natum̃a Solomon. 

13P̃a vano po punusi nawota David, po noa ki nia naga, Nawota aginau, nawota 
O, nigo ku da pivisa paki tea suasua nagoroi anigo, doko do naga, Lomau natum̃a 

Solomon ega wo maramara edakugoro au, go nae ega wo dasake malo tasake 
aginau, kite? Go ekasana Adoniyah e po do maramara? 

14Go p̃a leo, ragi waina p̃a wo do pasa paki nawota, kinau aga wo dausi ko paki 
ekopu po noasokisoki navasaana anigo maga. 

15Go Bath‐sheba e paki ekopu ni em̃ago pa punusi nawota: go nawota e matua 
p̃arua; go Abishak nagoroi ni Shunem e magi nawota suasua. 

16Go Bath‐sheba e kolo suai natano paki nawota. Go nawota e naga, Ku masau 
nasava? 

17Go e noa ki nia, e naga, Nawota aginau, ku pivisa paki tea suasua nagoroi anigo 
pae nagisa ni Yehovah Sup̃e anigo, ku naga, Lomau natum̃a Solomon ega wo 
maramara edakugoro au, go nae ega wo dasake malo tasake aginau. 

18Go ragi waia, p̃a leo, Adoniyah e po do maramara; go nigo, nawota aginau, 
nawota O, ku da atae a mau: 

19Go e po mari punue oks maga go tea m̃anopunopu maga, go shiip maga laapa, 
go e po pitautau nawota natuna maga mamau puti, go Abiathar tea viri, go Yoab 
tea maraki taua ni navakalo: ma Solomon tea suasua anigo, nae e da pei tea 
vitautauana mau. 

20Go nawota aginau, nawota O, namata maga ni Israel mamau puti eu do leo paki‐
go, naga p̃a noakisai ra sei waina ega wo dasake malo tasake ki nawota edaku ki 
nawota aginau. 

21Ku pe ta noakisai ra asa mau, e pe wo pakilina ragi waina nawota aginau, 
nawota, ega wo maturu sikoti tamana maga, naga kinami ma natugu Solomon 
aro pe wo pei tea midoakiana naga aro pe vei tea mari dagele maga. 

22Go p̃a leo, ragi waina e ko do pasa paki nawota, profeta Nathan e umai paki 
ekopu. 

23Go eu noa ki nawota, eu naga, P̃a leo, profeta Nathan nea. Go ragi waina e umai 
paki m̃aladigi po lawodu narae ni nawota, e kolo suai natano paki nawota. 

24Go Nathan e naga, Nawota aginau, nawota O, e pei lomau kite, nigo ku naga, 
Adoniyah ega wo maramara edakugoro au, go nae ega wo dasake malo tasake 
aginau? 

25Nalakena e siwo pano naaleatia waia, po mari punue oks maga, go tea 
vaganiana m̃anopunopu maga, go shiip maga laapa, go e pitautau nawota natuna 
maga mamau puti, go tea maraki maga ni taua navakalo, go Abiathar tea viri; go 
p̃a leo, eu do ganikani po do munu naraena, po do naga, Sup̃e ega mauti nawota 
Adoniyah. 

26Ma kinau, kinau tea suasua anigo, go Sadok tea viri, go Benaiah natu ni 
Yehoiada, go tea suasua anigo Solomon, e da pitautau gami mau. 

27Naleo waia e pei tea mariana pae nawota aginau, nawota O, go ku da noakisai 
tea suasua anigo maga sei waina ega wo dasake malo tasake ki nawota aginau 
edakugoro e, kite? 

28Go nawota David e pasadara, po naga, Kuga maginau soso Bath‐sheba umai. Go 
e umai punusi nawota, po lawodu naraena. 

29Go nawota e pivisa, po naga, Yehovah e mauri waina e daulua naatagu m̃elu 
dua ki narogokitesaana laapa, 

30Dapala waina a pivisa paki‐go pae nagisa ni Yehovah, Sup̃e ki Israel, doko do 
naga, Natum̃a Solomon ega wo maramara edakugoro au, go nae ega wo dasake 
du oli au malo tasake aginau; dapala nogoe aga wo mari a naaleatia waia. 

31Go Bath‐sheba e kolo suai natano paki nawota, po naga, Nawota aginau, 
nawota David, ega mauri pa pa ega tu du po du mau du. 

32Go nawota David e naga, P̃a maginau soso Sadok tea viri umai, go profeta 
Nathan, go Benaiah natu ni Yehoiada. Go eu rumai po lawodu narae ni nawota. 

33Go nawota e noa ki da, e naga, Kuga viragi tea suasua maga ki nawota animu 
kuga mamau pano, go kuga mari natugu Solomon ega sakesaake mule aginau, po 
piragi a paki Cihon pano: 

34Go tokora wanogoe Sadok tea viri go profeta Nathan eroga vuvurai ki nia ega 
vei nawota dap̃au Israel: go kuga sui paiga, po noa, Sup̃e ega mauti nawota 
Solomon. 

35Go kuga edakugoro e sake umai, go ega wo umai po dasake malo tasake aginau; 
nalakena nae ega wo pei nawota du oli au: go a lawo ki nia ega vei tea maraki 
dap̃au Israel go dap̃au Yudah. 

36Go Benaiah natu ni Yehoiada e pasadara nawota, po naga, Amen: Yehovah, 
Sup̃e ki nawota aginau, ega lawosoki navasaana ki nawota. 

37Dapala waina Yehovah e pea sikoti nawota aginau nawota, dapala nogoe ega 
moro sikoti Solomon, po mari malo tasake aneana ega warua liu malo tasake ki 
nawota aginau, nawota David. 

38Go Sadok tea viri, go profeta Nathan, go Benaiah natu ni Yehoiada, go tea ni 
Kaftor go Filistine maga eu siwo pano po mari Solomon e sakesaake mule ki 
nawota David, po piragi a paki Cihon pano. 

39Go Sadok tea viri e dape napati sikai ni naroro waina e doko Tap̃aup̃au, po 
puvurai ki Solomon asa. Go eu sui paiga; go narei mamau eu naga, Sup̃e ega 
mauti nawota Solomon. 



681 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

40Go narei mamau eu edakugoro e sake umai, po sui lokore maga, po laelaea ki 
nalaelaeaana warua, dapala waina natano ega mawora nalakena nasaruruana 
waina eu mari a. 

41Go Adoniyah nara ma tea vitautauana maga waina eu do mamau ganikani, eu 
dogo e ragi waina nakaniana e nopu. Go ragi waina Yoab e dogo nadaleo ni paiga, 
e naga, Namarip̃araiana waia waina e doko natokoana e pei nasava? 

42Ragi waina e ko do pasa, p̃a leo, Yonathan natu ni Abiathar tea viri, e umai: go 
Adoniyah e noa ki nia, e naga, P̃a umai paki m̃aladigi; nalakena ku pei naatam̃oli 
leana sikai go ku dape narogorogoana wia umai. 

43Go Yonathan e pasadara po noa ki Adoniyah, e naga, Ee, ma nawota anigida 
nawota David e po mari Solomon e pei nawota: 

44Go nawota e dip̃aki lua Sadok tea viri, go profeta Nathan, go Benaiah natu ni 
Yehoiada, go tea ni Kaftor go Filistine maga eu mamau pano, go eu mari a e 
sakesaake mule ki nawota: 

45Go Sadok tea viri go profeta Nathan ero puvurai ki nia e pei nawota Cihon: go 
eu pae tokora wanogoe sake umai pilake nalaelaeaana, dapala waina natokoana 
e pari asa. Tea wanogoe e pei namarip̃araiana waina ku dogo e. 

46Go Solomon e po dasake malo tasake ni namarakiana. 

47Go tea suasua maga ki nawota eu rumai naga euga vasa dodo m̃ata ki nawota 
anigida nawota David, eu naga, Sup̃e anigo ega mari nagisa ni Solomon ega wia 
liu nagisam̃a, po mari malo tasake aneana ega warua liu malo tasake anigo. Go 
nawota e kolo paki nawewele. 

48Go nawota e pasa dapala nea, e naga, Yehovah, Sup̃e ki Israel, ega vei tea 
vasap̃iakiana, waina e dua gida naatam̃oli sikai waina ega tasake malo tasake 
aginau naaleatia waia, go namatagu ero punusi a. 

49Go tea vitautauana maga ki Adoniyah eu mataku, go eu duleana sara naatam̃oli 
sikasikai po pae napua adeada pano. 

50Go Adoniyah e mataku nalakena Solomon; go e duleana, po pano po puasoki 
napati maga ni wede ni naviriana. 

51Go eu noa ki Solomon asa, eu naga, P̃a leo, Adoniyah e matau ki nawota 
Solomon: nalakena p̃a leo, e puasoki napati maga ni wede ni naviriana, doko do 
naga, Nawota Solomon ega vivisa paki nau naaleatia waia naga ega wo da atugi 
tea suasua aneana ki lova mau. 

52Go Solomon e naga, E pe tum̃ana pisei ki nia naga e pe vei naatam̃oli leana sikai, 
napati ni naloluna sikai e pe wo da dowo paki natano mau: ma te namariana sa 
e pe vei tea vap̃aiana asa, e pe wo mate. 

53Go nawota Solomon e pitip̃aki, go eu piragi lua e m̃elu dua ki wede ni naviriana 
siwo umai. Go e umai po kolo suai natano paki Solomon: go Solomon e noa ki 
nia, e naga, P̃a vaki nasum̃a anigo pano. 

1 Nawota Maga 2 

1Go naaleatia maga ki David eu pei m̃aladigi naga ega mate; go e pasa parati ki 
natuna Solomon, e naga, 

2Aga wo pae napua ni maramana mamau: nalakena tea wanogoe p̃a kasua, po 
dum̃am̃a pisei ki‐go naga ku pei naanoai; 

3Go p̃a vavaigoro navasaparatikiana ki Yehovah Sup̃e anigo, po surata napua 
aneana maga, po pavaigoro natawonakiana aneana maga, go natip̃akiana aneana 
maga, go navasap̃otaeana aneana maga, go nanoasokisokiana aneana maga, ega 
tapala waina e pei tea midiriana doko nawotaeana ki Moses, naga p̃a risu p̃ia 
doko sara naleo waina p̃a mari ra, go sara tokora waina p̃a vaki asa: 

4Naga Yehovah ega lawosoki navasaana aneana waina e pasa asa nalo kakagu, 
doko do naga, Natum̃a maga eu pe vavaigoro napua adeada, po surata naraegu 
doko nalomauana ki nap̃op̃oda mamau go ki naatada mamau, p̃a wo da dika (nae 
e noa e) te naatam̃oli sikai waina ega toko malo tasake ni Israel mau. 

5Go ku moro atae tea waina Yoab natu ni Seruiah e mari a paki nau, go tea waina 
e mari a paki tea maraki dua ni taua maga ni Israel, paki Abner natu ni Ner, go 
paki Amasa natu ni Yether, waina e atugi ra, po daki nada ni navakalo doko ragi 
ni natam̃ateana, po moro mari nada ni navakalo e doko tasoki aneana waina e 
doko namalona, go doko nam̃elevasiana maga waina ero doko nam̃elena maga. 

6Nalakana tea wanogoe p̃a mari ega vae namanumatuaana anigo, ma p̃a ta 
doropusi nap̃auna kapuara ega siwo paki Sheol natam̃ateana mau. 

7Ma p̃a mari nawosiana lomau paki Barsillai naatam̃oli ni Cilead natuna maga, 
go p̃a suasua naga euga to ganikani wede ni nakaniana anigo: nalakena nara eu 
pea mari nawosiana lomau paki nau ragi waina kinau a sava dua ki taim̃a 
Absalom. 

8Go p̃a leo, Shimei natu ni Cera ni naworawora ni Benyamin tea ni Bahurim, 
waina e pasa sa kinau ki navasasakiana warua sikai naaleatia waina a paki 
Mahanaim pano, nae e doko sikoti ko doko: ma ragi waina e siwo umai naga ega 
sua au Yordan, a pivisa paki nia pae nagisa ni Yehovah, a naga, Aga wo da mari 
punue ko ki lova mau. 

9Nalakena tea wanogoe p̃a ta noa naga sogi e puoli ki nia mau, nalakena nigo ku 
pei naatam̃oli manumatua sikai; go p̃a wo atae tea waina e one ako one naga p̃a 
mari a paki nia, go p̃a mari nap̃auna kapuara ega siwo paki Sheol ega vilake nada. 

10Go David e maturu sikoti tamana maga, po pei tea ovakiana natokoana ki 
David. 

11Go naaleatia maga ki David waina e maramara asa dap̃au Israel eu pei natau 
rualima pati: natau larua e maramara Hebron, go natau rualima dolu tamate 
dolu e maramara Yerusalem. 

12Go Solomon e dasake malo tasake ki tamana David; go namarakiana aneana e 
pei tea lawosokiana e kasua p̃arua. 

13Go Adoniyah natu ni Hakkith e umai punusi Bath‐sheba, Solomon p̃ilana. Go e 
naga, Ku umai natam̃ateana kite? Go e naga, Natam̃ateana. 

14Go e moro naga, A peani navatuna sikai naga aga noa ki‐go asa. Go e naga, P̃a 
noa e. 

15Go e naga, Ku atae naga namarakiana e pei tea aginau, go naga Israel mamau 
puti eu lawo ki naraeda paki nau eu midoa ki nia naga aga maramara: ma 
namarakiana e pei tea roaana po pei tea ki taigu: nalakena Yehovah e dua e asa 
naga ega vei tea aneana. 

16Go ragi waia aga tatago ki natatagoana sikai paki‐go, p̃a ta karai asa mau. Go e 
noa ki nia, e naga, P̃a noa e. 

17Go e naga, P̃a vasa paki nawota Solomon, a pavara ni ko asa, (nalakena ega wo 
da noa ee paki‐go mau), naga ega tua au Abishak nagoroi ni Shunem ega vei 
nagoroi aginau. 

18Go Bath‐sheba e naga, E p̃ia; aga wo manigo pasa paki nawota. 

19Nalakena tea wanogoe Bath‐sheba e pano punusi nawota Solomon, naga ega 
magi Adoniyah pasa paki nia. Go nawota e duleana naga ega sua e, go e kolo suai 
natano paki nia, po moro dasake malo tasake aneana, po noa naga tasake sikai 
ega magi nawota p̃ilana pei tea lawokiana; go e dasake doko taleva ni matuana. 

20Go e naga, Aga tatago ki natatagoana kiki sikai paki‐go; p̃a ta karai maginau 
mari a mau. Go nawota e noa ki nia, e naga, P̃ilagu, p̃a tatago asa: nalakena aga 
wo da mauti ko asa mau. 

21Go e naga, P̃a suasua naga Abishak nagoroi ni Shunem ega vei tea vituakiana 
paki taim̃a Adoniyah naga ega vei anagoroi. 

22Go nawota Solomon e pasadara p̃ilana, po naga, Go ekasana ku do magi 
Adoniyah datago Abishak nagoroi ni Shunem? P̃a moro maneana datago 
namarakiana. Nalakena nae e pei taigu takalapa; go Abiathar tea viri, nara ma 
Yoab natu ni Seruiah ero pei aneana. 

23Go nawota Solomon e pivisa pae nagisa ni Yehovah, e naga, Sup̃e ega mari 
dapala nogoe paki nau, go ega moro mari a, Adoniyah e pe ta pasa navasaana 
wanogoe dum̃ana dip̃a namauriana aneana. 

24Nalakena tea wanogoe Yehovah e mauri, waina e lawosoki au, po lawo kinau a 
doko malo tasake ki tamagu David, go waina e maginau mari nasum̃a sikai 
dakiusi waina e noa e, Adoniyah ega wo pei tea maripunueana naaleatia waia. 

25Go nawota Solomon e dip̃aki lua Benaiah natu ni Yehoiada; go e dowo asa, go 
e mate. 

26Go nawota e noa ki Abiathar tea viri, e naga, P̃a vaki Anathoth pano paki vanua 
anigo maga; nalakena ku pataka ni namateana; ma aga wo da doropusi ko paki 
namateana sala waia mau, nalakena ku dapetape areka ki Yehovah Sup̃e kivea 
ki narae ni tamagu David, go nalakena ku sua sara namarisakiana maga waina 
tamagu e pea pei tea marisakiana asa. 

27Go dapala nogoe Solomon e kopasi lua Abiathar naga ega ta moro pei tea viri 
ki Yehovah mau; naga ega vakavuro navasaana ki Yehovah waina e pasa asa nalo 
ni nasum̃a ni Eli doko Shiloh. 

28Go narogorogoana kakana e umai paki Yoab: nalakena Yoab e maradoa paki 
Adoniyah, ma e da maradoa paki Absalom mau. Go Yoab e sava paki ekopu ni 
Tap̃aup̃au ki Yehovah, po puasoki napati maga ni wede ni naviriana. 

29Go eu noa ki nawota Solomon asa, eu naga, Yoab e po sava paki ekopu ni 
Tap̃aup̃au ki Yehovah; go p̃a leo, e du pisari wede ni naviriana. Go Solomon e 
dip̃aki lua Benaiah natu ni Yehoiada, e naga, P̃a vano, p̃a rowo asa. 

30Go Benaiah e paki ekopu ni Tap̃aup̃au ki Yehovah, po noa ki nia, e naga, Nawota 
e noa dapala nea, e naga, P̃a tave umai. Go e naga, Ee; ma aga wo mate nea. Go 
Benaiah e moro dape navasaana liliu paki nawota, e naga, Yoab e noa dapala nea, 
go e pasadara au dapala nea. 

31Go nawota e noa ki nia, e naga, P̃a mari ega tapala waina e noa e, p̃a rowo asa, 
po ova ki nia; naga p̃a mari nada waina Yoab e daki nia nalakena e dika, ega m̃elu 
dua kinau pano, go ega m̃elu dua ki nasum̃a ki tamagu. 

32Go Yehovah ega mari nadana ega moro liliu paki nap̃auna, nalakena e dowo 
paki naatam̃oli dua waina ero leana po p̃ia liu sa, po atugi ra ki lova, go tamagu 
David e da atae a mau, ero pei Abner natu ni Ner, tea maraki taua ni Israel, go 
Amasa natu ni Yether, tea maraki taua ni Yudah. 

33Go dapala nogoe nadada ega wo liliu paki nap̃au ni Yoab, go paki nap̃au ni 
naworana maga pa pa ega tu du po du mau du: ma paki David, go paki naworana 
maga, go paki nasum̃a aneana, go paki malo tasake aneana, natam̃ateana ki 
Yehovah ega wo paki asa pa pa ega tu du po du mau du. 

34Go Benaiah natu ni Yehoiada e sake pano, po dowo asa, po mari punue a; go e 
pei tea ovakiana aneana nasum̃a masop̃alo. 

35Go nawota e lawo ki Benaiah natu ni Yehoiada e dap̃au taua ni navakalo du oli 
Yoab: go Sadok tea viri, nawota e lawo ki nia e du oli Abiathar. 

36Go nawota e pitip̃aki po soso Shimei umai, po noa ki nia, e naga, P̃a tum̃am̃a 
manigo davagi nasum̃a sikai Yerusalem, po doko asa doko, go p̃a ta m̃elu dua ki 
nia pano paki te tokora p̃ota mau. 

37Nalakena ega wo doko naga naaleatia waina ku pe tave pano po duagoto paki 
taleva ni noaisara Kidron, p̃a atae naga p̃a wo mate: go nadam̃a ega wo doko 
nap̃aum̃a. 

38Go Shimei e noa ki nawota, e naga, Navasaana wanogoe e p̃ia: dapala waina 
nawota aginau nawota e po noa e, dapala nogoe tea suasua anigo ega wo mari a. 
Go Shimei e doko Yerusalem doko naaleatia laapa. 

39Go e pakilina ragi waina natau dolu eu nopu, naga tea suasua dua ki Shimei ero 
sava pano po punusi Akish natu ni Maakah nawota ni Cath. Go eu noa ki Shimei 
asa, eu naga, P̃a leo, tea suasua anigo maga ero doko Cath. 

40Go Shimei e duleana, po sawa ki tea sawagoro nam̃adu ni ass aneana, po paki 
Cath pano punusi Akish, naga ega laaga tea suasua aneana maga: go Shimei e 
pano po piragi tea suasua aneana maga m̃elu dua ki Cath umai. 

41Go eu noa ki Solomon naga Shimei e m̃elu dua ki Yerusalem po paki Cath pano, 
po moro liliu umai. 

42Go nawota e pitip̃aki po soso Shimei umai, po noa ki nia, e naga, Kinau a da 
mari ko naga ku pivisa pae nagisa ni Yehovah, go a da pasa parati ki‐go, doko do 
naga, P̃a atae naga naaleatia waina ku pe tave pano po surata paki te tokora, p̃a 
wo mate, kite? Go nigo ku noa kinau, ku naga, Navasaana waina a dogo e, e p̃ia. 

43Go ekasana ku da pavaigoro navivisaana anigo paki Yehovah, go natip̃akiana 
waina a pasa parati ki‐go asa? 

44Go nawota e moro noa ki Shimei, e naga, Nigo ku atae sara nasigisigileoana 
waina nap̃op̃om̃a e atae a, waina ku mari a paki tamagu David: nalakena tea 
wanogoe Yehovah ega wo mari nasigisigileoana anigo ega liliu paki nap̃aum̃a. 

45Ma nawota Solomon ega wo pei tea vasap̃iakiana, go malo tasake ki David ega 
wo pei tea lawosokiana doko narae ni Yehovah pa pa ega tu du po du mau du. 

46Go nawota e dip̃aki Benaiah natu ni Yehoiada; go e dave pano, po dowo asa, go 
e mate. Go namarakiana e pei tea lawosokiana doko nam̃elearu ni Solomon. 

1 Nawota Maga 3 

1Go Solomon e mari navasasokiana sikai sikoti Faraoh nawota ni Ityipt, po 
dawiri Faraoh natuna nagoroi, po piragi a paki natokoana ki David pano, pa pa 
ega tavagi sua nasum̃a aneana, go nasum̃a ki Yehovah, go p̃aaka ni Yerusalem 
daliviri. 

2Go narei eu mari naviriana maga tokora vakilagi maga, nalakena te nasum̃a 
sikai e ko da pei tea tavagiana agi nagisa ni Yehovah mau pa pa paki naaleatia 
maga wanogoe. 

3Go Solomon e dodomi Yehovah, doko do surata pae natawonakiana maga ki 
tamana David: ma e mari naviriana maga po dap̃ara ki tea ni nap̃o wia tokora 
vakilagi maga. 

4Go nawota e paki Cibeon pano naga ega mari naviriana tokora wanogoe; 
nalakena tokora wanogoe e pei tokora vakilagi liu: Solomon e pitua ki naviriana 
tap̃arakiana manu sikai wede ni naviriana wanogoe. 

5Go Yehovah e pakilina ki Solomon Cibeon pae nap̃erea sikai p̃ogi: go Sup̃e e 
naga, Pa tatago tea waina aga tua ko asa. 

6Go Solomon e naga, Ku mari nadodomiana warua paki tea suasua anigo tamagu 
David, nalakena e surata naraem̃a doko naveilomauana, go 
namarinaleoleanaana, go naleanaana ni nap̃op̃ona paki‐go; go ku maneana 
pavaigoro nadodomiana warua sikai, ku dua e natuna naanoai sikai naga ega 
tasake malo tasake aneana, dapala waina e doko naaleatia waia. 

7Go Yehovah Sup̃e aginau O, ku mari tea suasua anigo e pei nawota du oli tamagu 
David: ma kinau a pei piakiki sikai; a da atae takana waina aga tave pano kite sili 
umai mau. 

8Go tea suasua anigo e doko m̃aleoputo ni narei anigo waina ku matadoa ra, 
narei warua sikai, waina eu mari sap̃o pei tea taki‐parati‐kiana kite tea veve‐
atae‐ana nalakena nalaapaana. 

9Nalakena tea wanogoe p̃a tua tea suasua anigo p̃op̃o midoakiatae sikai, naga 
aga vasa p̃otae narei anigo, go naga aga midoaki p̃otae tea waina e p̃ia go tea 
waina e sa; nalakena sei e mariatae pasa p̃otae narei warua anigo waia? 

10Go navasaana wanogoe e p̃ia namata ni Yehovah, waina Solomon e datago 
naleo wanogoe. 

11Go Sup̃e e noa ki nia, e naga, Nalakena ku datago naleo wanogoe, go ku da 
dum̃am̃a manigo datago namauriana varau mau; go ku da dum̃am̃a manigo 
datago nasogolapaana mau, kite namauriana ki tea kokona ki‐go maga mau; ma 
ku dum̃am̃a manigo datago namidoakiataeana, naga p̃a midoaki p̃otae 
navasap̃otaeana; 

12Pa leo, aga wo mari ega tapala navasaana anigo: p̃a leo, aga wo dua ko p̃op̃o 
manumatua go midoaki atae sikai; dapala waina naata sikai waina e dakiusi ko 

e da doko pea ki‐go mau, go naata sikai waina e dakiusi ko ega wo da duleana 
edaku ki‐go mau. 

13Go aga wo moro dua ko tea waina ku da datago asa mau, nasogolapaana go 
nadodomadaganiana, dapala waina nawota maga te sikai kakada ega wo da 
dakiusi ko mau, naaleatia anigo maga mamau puti. 

14Go ku pe surata napua aginau maga, po pavaigoro natawonakiana aginau 
maga, go natip̃akiana aginau maga, dakiusi waina tamam̃a David e pea surata 
asa, a pe wo mari naaleatia anigo maga eu pe wo laapa. 

15Go Solomon e darapa, go p̃a leo, e pei nap̃erea sikai. Go e umai paki Yerusalem, 
po lawodu narae ni areka ni navasasokiana ki Yehovah, go e pitua ki naviriana 
tap̃arakiana maga, go naviriana maga ni natam̃ateana, go e magi tea suasua 
aneana maga mari nakaniana sikai. 

16Go nagoroi masausara dua ero umai punusi nawota, po lawodu naraena. 

17Go nagoroi dua wanogoe sikai kakada e naga, Nawota aginau O, kinami ma 
nagoroi waia aro dua doko nasum̃a sikai maau doko; go kinami aro dua puti 
pisola doko nasum̃a. 

18Go e pakilina naaleatia ketolu edaku ki waina kinau a pisola sua, naga nagoroi 
waia nae ma e moro pisola; go aro dua doko; go te naata p̃ota sikai e da doko 
sikoti gami doko nasum̃a mau, ma kinami aro dua maau doko nasum̃a. 

19Go nagoroi waia natuna e mate p̃ogi; nalakena e one punue a. 

20Go e duleana p̃ogi matua, po dape lua piakiki aginau waina e doko nap̃irikiagu, 
ragi waina kinau tea suasua nagoroi anigo a maturu, po lesi a e one narum̃ana, 
go e lesi piakiki mate aneana e one narum̃agu. 

21Go ragi waina a duleana malip̃ogi naga aga vakasusu ki piakiki aginau, p̃a leo, 
e po mate: go ragi waina a leousiusi a malip̃ogi, p̃a leo, e da pei natugu waina a 
dape a mau. 

22Go nagoroi kerua e naga, Ee; ma tea waina e mauri e pei natugu, go tea waina 
e mate e pei natum̃a. Go nagoroi vea e naga, Ee; ma tea waina e mate e pei 
natum̃a, go tea waina e mauri e pei natugu. Go ero dua pasa dapala nogoe narae 
ni nawota. 

23Go nawota e naga, Sikai e naga, Tea waina e mauri e pei natugu, ma tea waina 
e mate e pei natum̃a; go kerua e naga, Ee, ma tea waina e mate e pei natum̃a, go 
tea waina e mauri e pei natugu. 

24Go nawota e naga, Kuga maginau dape lova sikai umai. Go eu dape lova sikai 
umai paki narae ni nawota. 

25Go nawota e naga, Kuga tae p̃orae piakiki mauri ega rua asa, po dua sikai taleva 
sikai, go kerua taleva kerua. 

26Go nagoroi waina e pei p̃ila ni piakiki mauri e pasa paki nawota, nalakena e 
dodomi p̃arua ki natuna, go e naga, Nawota aginau O, p̃a tua e piakiki mauri, go 
ega ta pei tea maripunueana mau. Ma kerua e naga, Ega wo da pei tea aginau kite 
tea anigo mau; kuga tae p̃orae a. 

27Go nawota e pasadara po naga, Kuga tua nagoroi vea piakiki mauri, go kuga ta 
mari punue a mau: nalakena nae e pei p̃ilana. 

28Go Israel mamau eu dogo navasap̃otaeana waina nawota e pasa p̃otae asa; go 
eu matau ki nawota: nalakena eu punusi naga namanumatuaana ki Sup̃e e doko 
asa doko, naga ega mari navasap̃otaeana. 

1 Nawota Maga 4 

1Go nawota Solomon e pei nawota dap̃au Israel mamau. 

2Go tea maga waia eu pei tea maraki aneana maga; Asariah natu ni Sadok, e pei 
tea viri; 

3Elihoref go Ahiyah, Shisha natuna maga, ero pei tea midiri maga; Yehoshafat 
natu ni Ahilud, e pei tea terausi; 

4Go Benaiah natu ni Yehoiada, e pei tea leo parati ki taua ni navakalo; go Sadok 
ma Abiathar ero pei tea viri maga; 

5Go Asariah natu ni Nathan, e pei nap̃au ni tasiga maga; go Sabud natu ni Nathan, 
e pei tea viri go nawota tana; 

6Go Ahishar e pei tea leo parati ki nasum̃a ki nawota; go Adoniram natu ni Abda, 
e pei nap̃au ni tea wosiwosi maga. 

7Go Solomon e peani tasiga rualima sikai tamate dua waina eu dap̃au Israel 
mamau, waina eu do magi nawota go nasum̃a aneana mamau suasua ki 
nakaniana: eu sikasikai leo parati ki atelagi sikasikai ni sara natau. 

8Go tea maga waia eu pei nagisada maga: Ben‐hur, e doko navanua ni tava ni 
Efraim: 

9Ben‐deker e doko Makas, go Shaalbim, go Bethshemesh, go Elon‐beth‐hanan: 

10Benhesed e doko Aruboth; Sokoh go navanua mamau ni Hefer e pei aneana: 

11Ben‐abinadab e doko Dor, elagi kakana mamau; e piragi Tafath natu ni 
Solomon e pei anagoroi: 

12Baana natu ni Ahilud e doko Taanak go Mekiddo, go Beth‐shean mamau waina 
e doko pisari Sarethan, etano ki Yesreel, pae Beth‐shean pa pa liliu Abel‐
meholah, go pa pa paki taleva kerua ni Yokmeam: 

13Ben‐ceber e doko Ramoth‐cilead; natokoana maga ki Yair natu ni Manasseh, 
waina eu doko Cilead, eu pei aneana; go navanua ni Arkob waina e doko Bashan, 
natokoana warua rualima latesa ni p̃aaka maga go tea walagoto maga ni brass, 
eu pei aneana: 

14Ahinadab natu ni Iddo, e doko Mahanaim: 

15Ahimaas e doko Naftali; nae e piragi Basemath natu ni Solomon, e pei anagoroi: 

16Baana natu ni Hushai e doko Asher go Bealoth: 

17Yehoshafat natu ni Paruah e doko Issakar: 

18Shimei natu ni Ela e doko Benyamin: 

19Ceber natu ni Uri e doko navanua ni Cilead, navanua ki Sihon nawota ki 
naworawora ni Amor go ki Ok nawota ni Bashan; go nae e sikina pei tasiga waina 
e doko navanua wanogoe. 

20Yudah go Israel naatam̃oli laapa dapala naworaone ni nadigi ni natasi, eu 
ganikani po munu po mari katakata. 

21Go Solomon e maramara dap̃au namarakiana maga mamau puti pae Noaisara 
pa pa paki navanua ki Filistine maga, go pa pa paki kokoi ni Ityipt: eu dape 
nasautoga umai, po magi Solomon suasua naaleatia maga mamau puti ni 
namauriana aneana. 

22Go navinaga ki Solomon tea ni naaleatia sikai e pei totowo ni flaur wia rualima 
dolu, go totowo ni korn rualima latesa; 

23Oks m̃anopunopu rualima sikai, go oks waina eu ganikani napega rualima dua, 
go shiip p̃onotia sikai, pilake hart maga, go kasel maga, go diir anoai maga, go 
tea m̃anopunopu maga. 

24Nalakena e maramara dap̃au navanua mamau taleva waia ni Noaisara, pae 
Tifsah pa pa paki Casa, dap̃au nawota maga mamau puti waina eu doko taleva 
waia ni Noaisara: go natam̃ateana e doko sara tokora dalivirigoro e. 

25Go Yudah ma Israel eu doko p̃ia doko, sara naatam̃oli eu sikasikai doko melu 
ni vaine adeada go melu ni nakau napuliva adeada, pae Dan pa pa paki Beer‐
sheba, sara naaleatia ni namauriana ki Solomon. 

26Go Solomon e pei talakea ni horse ovaova manu rualima pati tea ni kariot 
aneana maga, go naatam̃oli maga waina eu sakesaake horse manu rualima sikai 
tamate dua. 

27Go tasiga maga wanogoe eu magi nawota Solomon piragi navinaga umai, go 
magi tea maga mamau puti waina eu ganikani wede ni nakaniana ki nawota 
Solomon, sara naatam̃oli sikasikai doko atelagi adeada: eu da dape puoli ki te 
navatuna mau. 

28Barle ma stro agi horse maga, go agi horse maga waina eu sava kasua, eu piragi 
a umai paki tokora waina tasiga maga eu doko asa, sara naatam̃oli eu sikasikai 
mari pataka ni tea waina eu pei tea tip̃akiana asa. 

29Go Sup̃e e dua Solomon namanumatuaana go namidoakiataeana warua liu, go 
e mari nap̃op̃ona e p̃elewelea, e dapala naworaone waina e one nagole ni natasi. 

30Go namanumatuaana ki Solomon e p̃arua liu namanumatuaana ki tea ni 
nalauna maga mamau puti ni ist, go ni sara namanumatuaana ni Ityipt. 

31Nalakena e manumatua liu naatam̃oli maga mamau puti; e manumatua liu 
Ethan naatam̃oli ni Esra, go Heman, go Kalkol, go Darda, Mahol natuna maga: go 
narogorogoana kakana e pano usuraki nalauna maga mamau puti daliviri. 

32Go e pasa navasaana naluluakia manu dolu: go nalegaana aneana maga eu pei 
manu sikai go tamate lima. 

33Go e pasa nalo ni nakau maga, nalo ni sidar waina e doko Lebanon go nalo ni 
hussop waina e do p̃ora doko p̃aaka: go e moro pasa nalo ni nalo tuavati maga, 
go nalo ni manu maga, go nalo ni nalo kakaravi maga, go nalo ni naika maga. 

34Go naatam̃oli maga eu pae narei mamau puti umai naga euga rogo 
namanumatuaana ki Solomon, go pae nawota maga mamau puti ni maramana 
waina eu dogo narogorogoana nalo ni namanu matuaana aneana. 

1 Nawota Maga 5 

1Go Hairam nawota ni Tair e dip̃aki lua tea suasua aneana maga pa punusi 
Solomon; nalakena e dogo naga eu puvurai ki nia e pei nawota du oli tamana: 
nalakena Hairam e pei tea dodomi David sara ragi. 

2Go Solomon e dip̃aki lua pa punusi Hairam, 

3e naga, Nigo ku atae naga tamagu David e mari sa davagi nasum̃a sikai agi 
nagisa ni Yehovah Sup̃e aneana mau, nalakena navakalo maga waina eu doko 
dalivirigoro e, pa pa Yehovah e mari ra eu doko etano ni nam̃elena maga. 

4Ma ragi waia Yehovah Sup̃e aginau e dua au namaromaroana daliviri; tea 
kokona e dika go namarisakiana e dika. 

5Go p̃a leo, kinau aga wo davagi nasum̃a sikai agi nagisa ni Yehovah Sup̃e aginau, 
dakiusi waina Yehovah e noa ki tamagu David asa, doko do naga, Natum̃a waina 
aga wo lawo ki nia doko oli ko malo tasake anigo, ega wo davagi nasum̃a sikai 
agi nagisagu. 

6Nalakena tea wanogoe p̃a vitip̃aki naga euga maginau dae nakau sidar maga 
pae Lebanon; go tea suasua aginau maga ma tea suasua anigo maga euga mamau 
asa; go aga wo dua ko namoriana ki tea suasua anigo maga pataka ni totowo 
waina p̃a wo noa e: nalakena ku atae naga naatam̃oli aginami eu dika waina eu 
dae atae nakau dakiusi tea ni Sidon maga. 

7Go e pakilina, ragi waina Hairam e dogo navasaana maga ki Solomon, naga e 
laelaea p̃arua, po naga, Naaleatia waia Yehovah ega vei tea vasap̃iakiana, waina 
e dua David natuna naanoai manumatua sikai naga ega maraki dap̃au narei 
warua waia. 

8Go Hairam e dip̃aki lua pa punusi Solomon, po naga, A dogo navitaua waina ku 
dip̃aki lua e umai paki nau: aga wo mari tea mamau puti waina ku masauna nalo 
ni napapa maga ni sidar go nalo ni napapa maga ni paine. 

9Tea suasua aginau maga euga wo dape ra siwo pae Lebanon paloti paki natasi: 
go auga wo sale ara paki tokora waina p̃a wo noa kinau asa, go euga wo pei tea 
veresiana tokora wanogoe, go p̃a wo dape ra pano: go p̃a vakavuro namasauana 
aginau po dua tea ni nasum̃a aginau maga navinaga. 

10Nalakena tea wanogoe Hairam e dua Solomon napapa maga ni sidar go napapa 
maga ni paine pataka ni sara namasauana aneana. 

11Go Solomon e dua Hairam totowo ni whiit tivilia dua e pei navinaga agi tea ni 
nasum̃a aneana, go totowo ni naroro wia rualima dua: tea wanogoe Solomon e 
dua Hairam asa sara natau. 

12Go Yehovah e dua Solomon namanumatuaana, dapala waina e noa ki nia asa; 
go natam̃ateana e doko namawota ni Hairam go ni Solomon; go nara dua ero 
mari navasasokiana sikai dum̃ada paki da. 

13Go nawota Solomon e pualua naatam̃oli wosiwosi maga m̃elu Israel mamau; 
go tea maga waina e pualua ra eu pei naatam̃oli tivilia dolu. 

14Go e dip̃aki lua ra paki Lebanon pano, eu dum̃ada olioli ra, atelagi sikai tivilia 
sikai: atelagi sikai eu doko Lebanon, go atelagi dua eu doko kiada: go Adoniram 
e pei nap̃au ni tea wosiwosi maga wanogoe. 

15Go Solomon e peani tea tapetape tivilia larua, go naatam̃oli tivilia latolu waina 
eu pei tea tata maga doko tava maga; 

16Go tasiga vakilagi maga waina eu dap̃au nawosiana manu dolu go p̃onotia dolu, 
waina eu pei tea leo parati ki dap̃au naatam̃oli maga waina eu mari nawosiana 
wanogoe. 

17Go nawota e pitip̃aki, go eu piragi umai vatu warua maga, vatu maga ni naulu 
laapa, tea tae‐m̃ata‐ki‐sua‐ana maga, naga euga lakea ki da naga euga vei 
laketano ni nasum̃a. 

18Go tea tavagi maga ki Solomon, go tea tavagi maga ki Hairam, go tea tae leana 
ki vatu maga, eu mari m̃ata ki nakau go vatu maga naga euga tavagi nasum̃a ara. 

1 Nawota Maga 6 

1Go e pakilina natau p̃onotia kevati rualima takuna latolu, edaku ki waina Israel 
natuna maga eu m̃elu dua ki navanua ni Ityipt umai, doko natau kevati ni 
namaramaraana ki Solomon waina e maramara dap̃au Israel, doko atelagi ni Siv 
waina e pei atelagi kerua, naga e pae asa davagi nasum̃a ki Yehovah. 

2Go nasum̃a waina nawota Solomon e magi Yehovah davagi a, navarauana 
kakana e pei kubit rualima latesa, go naweleweleana kakana e pei kubit rualima 
dua, go navakilagiana kakana e pei kubit rualima dolu. 

3Go natara‐taup̃a waina e doko nadigi ni tokora tapu ni nasum̃a, navarauana 
kakana e pei kubit rualima dua, e pataka sikai ma naweleweleana ni nasum̃a; go 
naweleweleana kakana e pei kubit rualima sikai kivea ki nasum̃a. 

4Go e mari namata leo maga ni nasum̃a eu duruturua. 

5Go e davagi tagona maga eu dip̃a soki namalo maga ni nasum̃a daliviri, eu 
dalivirigoro puti nasum̃a go tokora tapu: go e mari em̃ago kirikiri maga daliviri 
namalo maga ni nasum̃a. 

6Tagona ni etano mau naweleweleana kakana e pei kubit elima, tea ni m̃aleoputo 
naweleweleana kakana e pei kubit elatesa, go ketolu naweleweleana kakana e 
pei kubit elarua: e mari tagona visarasara maga daliviri namalo ni nasum̃a naga 
natokai maga euga ta pei tea turisokiana paki namalo maga ni nasum̃a mau. 

7Go ragi waina nasum̃a e do pei tea tavagiana, eu davagi a ki vatu waina eu dae 
leana ki sua e pae tokora maga waina vatu e doko asa: go nadaleo ni hammer 
kite karau kite te navatuna ni airon waina e pei tea ni nawosiana, e da pei tea 
rogoana doko nasum̃a mau, ragi waina e do pei tea tavagiana. 

8Namata sili ni tagona ni etano e doko taleva ni matua ni nasum̃a: go eu sake pae 
napua vavadu sake paki em̃ago maga ni tagona ni m̃aleoputo, go eu dave pae tea 
ni m̃aleoputo maga po sake paki tagona ketolu. 

9Go dapala nogoe e davagi nasum̃a po mari sua e; go e dap̃augoro nasum̃a ki 
natokai maga go ki napapa maga ni sidar. 

10Go e davagi tagona maga eu dip̃a soki namalo ni nasum̃a mamau, 
navakilagiana kakana maga eu sikasikai pei kubit elima: go eu dasake doko 
napapa sidar dip̃a namalo ni nasum̃a. 

11Go navasaana ki Yehovah e umai paki Solomon, 

12e naga, Nalo ni nasum̃a waia waina ku do davagi a, ku pe surata natawonakiana 
aginau maga, po mari navasap̃otaeana aginau maga, po pavaigoro natip̃akiana 

aginau maga mamau puti, po surata ara; a pe wo lawosoki navasaana aginau 
paki‐go, waina a noa ki tamam̃a David asa. 

13Go aga wo doko m̃aleoputo ni Israel natuna maga doko, go aga wo da doropusi 
narei aginau Israel mau. 

14Go Solomon e davagi nasum̃a wanogoe po mari sua e. 

15Go e sikegoro ekopu ni namalo maga ni nasum̃a ki napapa maga ni sidar; pae 
etano ni nasum̃a paki elagi ni namalo maga ni nasum̃a, e kovagoro ra ekopu ki 
napapa: go e kovagoro etano ni nasum̃a ki napapa maga ni paine. 

16Go doko kiedaku e davagi ekopu ni nasum̃a kubit rualima dua ki napapa maga 
ni sidar pae etano paki elagi ni namalo maga ni nasum̃a: e davagi tea wanogoe 
ekopu, ega vei tokora tapu sikai, tokora tapu liu. 

17Go nasum̃a tapu, waina e doko kivea ki tokora tapu wanogoe, navarauana 
kakana e pei kubit rualima pati. 

18Go sidar maga waina eu doko ekopu ni nasum̃a, eu pei tea taeana eu pei 
midimidiria maga, eu pei kolopulopu maga go napum̃a vukep̃ora maga: tea 
mamau puti eu pei sidar; te vatu sikai e da pei tea vunusiana asa mau. 

19Go e mari m̃ata ki tokora tapu sikai doko m̃aleoputo ni ekopu ni nasum̃a, naga 
euga toropusi areka ni navasasokiana ki Yehovah ega toko asa. 

20Go tokora tapu wanogoe ekopu kakana navarauana kakana e pei kubit rualima 
dua, go naweleweleana kakana e pei kubit rualima dua, go navakilagiana kakana 
e pei kubit rualima dua; go e pulutigoro e ki kold tautau: go e dap̃augoro wede 
ni naviriana ki sidar. 

21Go Solomon e pulutigoro ekopu ni nasum̃a ki kold tautau: go e puagoro tokora 
tapu ki namori maga ni kold tautau, po pulutigoro e ki kold. 

22Go e pulutigoro nasum̃a mamau ki kold, pa pa nasum̃a mamau e nopu; go wede 
ni naviriana mamau waina e pei tea ni tokora tapu, e moro pulutigoro e ki kold. 

23Go e mari kerub dua ki nakau oliva ekopu ni tokora tapu, navakilagiana kakada 
ero sikasikai pei kubit rualima sikai. 

24Go kerub sikai nalivaruna sikai e pei kubit elima, go nalivaruna kerua e pei 
kubit elima: pae namatap̃ago ni nalivaruna sikai paki namatap̃ago ni nalivaruna 
kerua e pei kubit rualima sikai. 

25Go kerub kerua e pei kubit rualima sikai: kerub dua wanogoe ero pei totowo 
sikai maau go ero pataka sikai. 

26Navakilagiana ni kerub sikai e pei kubit rualima sikai, go kerub kerua e moro 
dakiusi a. 

27Go e lawo ki kerub maga ero doko em̃ago tapu ni nasum̃a: go kerub dua 
wanogoe nalivaruda eu pei tea vitosiana, dapala waina kerub sikai nalivaruna 
sikai e dip̃a dogo namalo ni nasum̃a taleva sikai, go kerub kerua nalivaruna sikai 
e dip̃a dogo namalo ni nasum̃a taleva kerua; go nalivaruda maga ero dum̃ada 
dip̃a dogo ra m̃aleoputo ni nasum̃a. 

28Go e pulutigoro kerub maga ki kold. 

29Go e dae midimidiria usuraki namalo maga ni nasum̃a daliviri, ki nunu ni kerub 
maga go ni nakau paama maga, go ni napum̃a vukep̃ora maga, em̃ago tapu go 
em̃ago mamau. 

30Go e pulutigoro etano ni ekopu ni nasum̃a ki kold, em̃ago tapu go em̃ago 
mamau. 

31Go e mari namata maga ki nakau oliva eu pei namata sili maga paki tokora 
tapu: nakau walagoto ni namata go nakautu maga eu pei matele kelima ni 
namalo ni nasum̃a. 

32E mari namata dua ki nakau oliva; go e tae midimidiria nunu ni kerub maga 
ara go nakau paama maga go napum̃a vukep̃ora maga, po pulutigoro ra ki kold; 
go e pulutigoro kerub maga go nakau paama maga ki kold. 

33Go e moro mari nakautu maga ki nakau oliva agi namata sili ni nasum̃a tapu, e 
pei matele kevati ni namalo ni nasum̃a; 

34Go namata dua ki nakau paine; go namata sikai edua asa e pei tea lugi‐p̃osae‐
ana, go namata kerua e moro dua asa po moro pei tea lugi‐p̃osae‐ana. 

35Go e dae midiri nunu ni kerub maga ara, go nakau paama maga go napum̃a 
vukep̃ora maga: go e pulutigoro ra ki kold pataka ni midiria maga. 

36Go e mari roara waina e doko m̃aleoputo e pei ovara dolu ki vatu taem̃atakiana 
maga, go ovara sikai ki natokai ni sidar maga. 

37E pei natau kevati waina laketano ni nasum̃a ki Yehovah e pei tea toropusiana, 
doko atelagi ni Siv. 

38Go natau kerualima sikai tamate sikai, doko atelagi ni Bul waina e pei atelagi 
kelatolu, nasum̃a e pei tea mari‐sua‐ana usuraki sara matele kakana maga, 
dapala naleo‐dawonakiana kakana. Go e p̃osiwosi ki nia natau larua. 

1 Nawota Maga 7 

1Go Solomon e do davagi nasum̃a aneana natau rualima sikai tamate dolu, go e 
mari sua nasum̃a aneana mamau. 

2Go e davagi nasum̃a wanogoe ki nakau maga ni Lebanon; navarauana kakana e 
pei kubit p̃onotia sikai, go naweleweleana kakana e pei kubit rualima lima, go 

navakilagiana kakana e pei kubit rualima dolu, e doko elagi ki ovara pati ni tip̃a 
maga ni sidar, go natokai maga ni sidar eu doko elagi ki tip̃a maga. 

3Go e pei tea tap̃augoroana ki sidar elagi ki natokai rualima pati tamate lima 
waina eu doko elagi ki tip̃a maga; rualima sikai tamate lima eu doko ovara sikai. 

4Go e pei tagona dolu, go ovara dolu ni namata leo maga eu doko ara, eu dum̃ada 
leana dip̃a ra. 

5Go namata sili maga go namata leo maga navarauana kakada go naweleweleana 
kakada maga eu mamau puti pataka sikai: go eu dum̃ada leana dip̃a ra doko 
ovara dolu. 

6Go e mari Em̃ago ni Tip̃a maga; navarauana kakana e pei kubit rualima lima, go 
naweleweleana kakana kubit rualima dolu; go natara‐taup̃a sikai e du kivea ki 
da; go tip̃a maga go nakau warua maga eu du goro ra. 

7Go e mari Em̃ago ni Malo Tasake, tokora waina ega vasap̃otae asa, Em̃ago ni 
Navasap̃otaeana; go e pei tea kovagoroana ki sidar pae etano paki elagi. 

8Go nasum̃a aneana waina ega tum̃ana doko asa, doko roara kerua waina e doko 
dausi a, nawosiana kakana e pataka sikai. Go e magi Faraoh natuna nagoroi, 
(waina Solomon e dawiri a), davagi nasum̃a sikai waina e moro dakiusi nasum̃a 
wanogoe. 

9Tea maga wanogoe eu mamau puti pei tea mariana ki vatu maga ni naulu laapa, 
eu pei tea taeana pataka ni totowo visarasara kakada maga, eu soro ra ki soro, 
ekopu go katama, pae laketano pa pa paki elagi, go katama e pataka sikai pa pa 
paki roara warua. 

10Go laketano kakana e pei vatu maga ni naulu laapa, vatu warua maga, vatu 
maga kubit rualima sikai, go vatu maga kubit latolu. 

11Go vatu maga ni naulu laapa eu doko elagi, vatu maga waina eu pei tea taeana 
pataka ni totowo kakada, go nakau sidar. 

12Go ovara dolu ni vatu taeana maga, go ovara sikai ni natokai ni sidar, eu doko 
roara warua daliviri; e dakiusi ekopu ni roara waina e dalivirigoro nasum̃a ki 
Yehovah, go ni natara‐taup̃a ni nasum̃a. 

13Go nawota Solomon e pitip̃aki pano po piragi Hairam pae Tair umai. 

14Nae e pei natu ni nagoroi malepu sikai ni naworawora ni Naftali, go tamana e 
pei naatam̃oli sikai ni Tair, tea wosiwosi sikai ni brass; go e pura ki 
namanumatuaana go ki namidoakiataeana go ki namidoakip̃aiana ni nawosiana 
maga ni brass. Go e umai punusi nawota Solomon, po maneana mari nawosiana 
maga mamau puti. 

15Go e mari tip̃a dua ni brass, navakilagiana kakada ero sikasikai pei kubit 
rualima sikai tamate latolu: go narowogiana kakada dalivirigoro ra e sikasikai 
pei kubit rualima sikai tamate dua. 

16Go e sokari tea lawodu dua wanogoe ki brass takiana naga ega vei nap̃auda: 
navakilagiana ni nap̃auda sikai e pei kubit elima, go kerua e pei kubit elima. 

17Go tea turuturua ni nawosiana ni naviriviriana, go takotop̃au maga ni 
nawosiana ni namori ni vatu eu doko nap̃au ni tip̃a maga elagi; elarua eu doko 
nap̃au ni tip̃a sikai, go elarua eu doko nap̃au ni tip̃a kerua. 

18E mari tip̃a maga eu dapala nogoe; go ovara dua ero doko daliviri tea turuturua 
sikai, naga eroga kovagoro nap̃au ni tip̃a maga elagi: go e mari tip̃a kerua e moro 
dakiusi a. 

19Go nap̃au ni tip̃a maga ni natara‐taup̃a eu pei nawosiana ni lili maga, kubit pati. 

20Go pomekranet maga ma eu doko elagi ni nap̃au ni tip̃a dua, nadigi ni tea 
turuturua: go pomekranet maga eu pei p̃onotia dua, eu pei ovara maga daliviri 
nap̃au ni tip̃a kerua. 

21Go e sike lawo ki tip̃a maga pisari natara‐taup̃a ni nasum̃a tapu: go e sike lawo 
ki tip̃a ni matua po salagisana ki Yakin: go e sike lawo ki tip̃a ni mawiri po 
salagisana ki Boas. 

22Go nawosiana maga ni lili e doko elagi ni nap̃au ni tip̃a maga: go nawosiana ni 
tip̃a maga e nopu. 

23Go e mari lasa takiana warua sikai ni noai, pae nadigina paki nadigina e pei 
kubit rualima sikai, go navakilagiana kakana e pei kubit elima: go narowogiana 
kakana daliviri e pei kubit rualima dolu. 

24Go etano ni nadigina etaku, pukupuku maga eu paka rua dalivirigoro e, 
pukupuku rualima sikai kubit sikai, eu pei tea mariana eu pei nawosiana malo 
wono. 

25Eu lawo ki nia elagi ni oks rualima sikai tamate dua, edolu eu leo paki ep̃au, go 
edolu eu leo paki elo musu, go edolu eu leo paki etua, go edolu eu leo paki elo 
sake: go lasa warua wanogoe e pei tea lawokiana e doko elagi kakada, go 
nam̃agoda maga eu dum̃ada dip̃a ra. 

26Go e matolu dakiusi naweleweleana ni nam̃elearu ni naatam̃oli; go nadigina e 
pei tea mariana e dakiusi nadigi ni lasa munu sikai, dakiusi napum̃a ni lili: 
navukavukaana kakana e pataka ni kallon tivilia sikai go manu latesa. 

27Go e mari laketano maga ni brass rualima sikai; eu sikasikai pei kubit pativati 
navarauana kakada, go kubit pativati naweleweleana kakada, go kubit dolutolu 
navakilagiana kakada. 

28Go nawosiana ni laketano maga wanogoe eu peani nadigi maga, go nadigi 
maga eu lawo ki namaridawona‐kiana maga eu doko namawota ni nadigi maga: 

29Go nadigi maga waina eu lawo ki namaridawona‐kiana maga eu doko asa, eu 
pei laion maga, go oks maga, go kerub maga; go elagi go etano ki laion maga go 
oks maga, tokora wanogoe nawosiana ni tea taemidimidiria e doko asa. 

30Go sara laketano eu sikasikai peani tea taliepu maga ni brass eu pativati, go tea 
ni nakuruku maga ni brass: go natuada pati kakada maga eu sikasikai peani tea 
sila pau duarua: go tea sila pau takiana maga waina eu doko etano ni tea vavano 
wanogoe eu peani takotop̃au maga nap̃irikiada dua. 

31Go nawokana m̃aleoputo ni tea sila pau kakana maga go pakilagi, e pei kubit 
sikai: go nawokana e pukavuka pataka sikai ma laketano sikai: go nawosiana ni 
tea taemidimidiria e doko nawokana, go nadigina maga eu pei p̃alapati, eu da 
pukavuka mau. 

32Go tea taliepu pati wanogoe eu doko etano ni nadigina maga; go tea vuasoki 
sokataki tea taliepu maga eu doko laketano: go navakilagiana ni tea taliepu sikai 
e pei kubit sikai go namagovai. 

33Go nawosiana ni tea taliepu maga e dakiusi nawosiana ni tea taliepu sikai ni 
kariot: tea vuasoki sokataki maga, go tea tasoki maga, go tea tip̃asoki maga, go 
lasa nap̃esua maga, eu mamau puti pei nawosiana ni brass takiana. 

34Go tea sila pau pati eu doko naweluki pati ni laketano maga sikasikai sarasara 
ra: tea sila pau kakana maga ma laketano eu pei tea mariana eu pei nawosiana 
malo wono. 

35Go nam̃asua ni laketano waina e pukavuka daliviri, navakilagiana kakana e pei 
namagovai ni kubit sikai: go elagi ni nam̃asua ni laketano, naruna maga go 
nadigina maga eu moro pataka sikai. 

36Go e dae‐midimidiri kerub maga, go laion maga, go nakau paama maga, doko 
tea welewelea maga ni naruna maga, go takotop̃au maga eu dalivirigoro ra. 

37Go dapala nogoe e mari laketano rualima sikai wanogoe: eu sikasikai sarasara 
ra pei tea takiana eu pataka sikai, go eu pitotowo. 

38Go e mari tea vavano ni brass rualima sikai: tea vavano sikai navukavukaana 
kakana e pataka ni kallon p̃onotia dolu rualima takuna larua tamate lima: go tea 
vavano maga wanogoe eu sikasikai pei kubit pativati; go tea vavano sikai e doko 
laketano maga sikasikai sarasara ra. 

39Go e lawo ki laketano maga, elima eu doko taleva ni matua ni nasum̃a, go elima 
eu doko taleva ni mawiri ni nasum̃a: go e lawo ki lasa warua ni noai e doko taleva 
ni matua ni nasum̃a, naweluki paki taleva ni elo sake go e leo paki sauth. 

40Go Hairam e mari tea vavano maga, go savel maga, go besin maga. Go dapala 
nogoe Hairam e mari sua nawosiana mamau puti waina e magi nawota Solomon 
mari a nasum̃a ki Yehovah: 

41Tip̃a dua, go namaloda dua ni nap̃auda maga waina eu doko nap̃au ni tip̃a maga 
wanogoe; go tea turuturua dua, waina eroga kovagoro namaloda dua ni nap̃auda 
maga waina eu doko nap̃au ni tip̃a maga; 

42Go pomekranet p̃onotia pati agi nawosiana ni kup̃ena dua; ovara dua ni 
pomekranet maga agi nawosiana ni kup̃ena wanogoe sikasikai, waina eroga 
kovagoro boul dua ni nap̃auda maga waina eu doko nap̃au ni tip̃a dua; 

43Go laketano rualima sikai, go tea vavano rualima sikai waina eu doko laketano 
maga wanogoe doko; 

44Go lasa ni noai warua wanogoe, go oks rualima sikai tamate dua waina eu doko 
etano ni lasa ni noai warua wanogoe; 

45Go pot maga, go savel maga, go besin maga: go lasa maga wanogoe waina 
Hairam e magi nawota Solomon mari ra doko ekopu ni nasum̃a ki Yehovah, eu 
mamau puti pei tea ni brass lidalida. 

46Nawota e mari ra Malo Matemate ni Yordan doko tokora ni natano ni naruku 
waina e doko namawota ni Sukkoth go ni Sarethan. 

47Go Solomon e da dowogi lasa maga wanogoe mau, nalakena eu laapa liu: 
narowogiana ni brass wanogoe e mari sap̃o pei tea leousiusi‐atae‐ana. 

48Go Solomon e mari lasa maga mamau puti waina eu doko nasum̃a ki Yehovah: 
go wede ni naviriana ni kold, go wede ni kold waina bred tokorae e doko asa; 

49Go nakau ni nasulu maga, elima eu doko taleva ni matua, go elima eu doko 
taleva ni mawiri, narae ni tokora tapu liu, eu pei tea ni kold tautau: go napum̃a 
maga, go nasulu maga, go odaki maga eu pei tea ni kold; 

50Go lasa munu maga, go siloa ni meru maga, go besin maga, go spun maga, go 
pan maga ni nakapu vavaga, eu pei tea ni kold tautau; go tea vuasoki maga agi 
namata maga, tea ni ekopu ni m̃aleoputo ni nasum̃a, tokora tapu liu, go agi 
namata maga ni nasum̃a, nasum̃a tapu nogo, eu mamau puti pei tea ni kold. 

51Go dapala nogoe nawosiana mamau puti wanogoe waina nawota Solomon e 
mari a doko nasum̃a ki Yehovah, e nopu. Go Solomon e dape umai naleo maga 
waina tamana David e pea dapugoro ra, silver wanogoe, go kold, go lasa maga, 
po doropusi ra ekopu ni nasum̃a ni natauakiana ni naleo wia maga ni nasum̃a ki 
Yehovah. 

1 Nawota Maga 8 

1Go Solomon e piragi saisai ki tea matua maga ni Israel, go nap̃au maga mamau 
puti ni naworawora maga, tea maraki maga ni nasum̃a maga ni tamada maga ni 
Israel natuna maga, eu rumai punusi nawota Solomon Yerusalem, naga euga 
tape umai areka ni navasasokiana ki Yehovah m̃elu dua ki Sion, natokoana ki 
David. 

2Go naatam̃oli maga ni Israel eu dum̃ada saisai ki da umai punusi nawota 
Solomon doko nasaisaiana tatutakiana atelagi Ethanim, waina e pei atelagi 
kelarua. 

3Go tea matua maga ni Israel eu mamau puti umai, go tea viri maga eu pauvausi 
areka. 

4Go eu pauvausi areka ki Yehovah, go tap̃aup̃au ni nasaisaiana, go lasa tapu maga 
mamau puti waina eu doko ekopu ni Tap̃aup̃au; go tea maga wanogoe tea viri 
maga go naworawora ni Levi eu dape ra sake umai. 

5Go nawota Solomon go nasaisaiana mamau ni Israel waina eu saisai umai 
punusi a, eu mamau doko narae ni areka, doko do mari naviriana ni shiip maga 
go ni oks maga, waina eu mari sap̃o pei tea noaana kite veve‐atae‐ana nalakena 
nalaapaana. 

6Go tea viri maga eu pauvausi areka ni navasasokiana ki Yehovah paki naliana, 
paki ekopu ni tokora tapu ni nasum̃a, paki tokora tapu liu, etano ni kerub maga 
nalivaruda maga. 

7Nalakena kerub maga ero pitosi nalivaruda maga dap̃au tokora waina areka e 
doko asa, go kerub maga ero kovagoro areka go nakau vavau kakana maga elagi. 

8Go nakau vavau maga wanogoe ero parau liu dapala waina namatap̃ago ni 
nakau vavau maga ero pei tea vunusiana tokora tapu liu narae ni tokora tapu; 
ma ero da pei tea vunusiana katama mau: go ero doko tokora wanogoe doko pa 
pa paki naaleatia waia. 

9Te navatuna e da doko ekopu ni areka mau, ma vatu welewelea dua ero sikida 
waina Moses e doro ra asa Horeb, ragi waina Yehovah e mari navasasokiana 
sikai paki Israel natuna maga, ragi waina eu m̃elu dua ki navanua ni Ityipt umai. 

10Go e pakilina, ragi waina tea viri maga eu dave pae tokora tapu liu umai, naga 
napopouru e pakavuro nasum̃a ki Yehovah. 

11Go tea viri maga eu mari sa lawodu mau naga euga mari nawosiana ni 
nasuasuaana nalakena napopouru wanogoe: nalakena nasamasamaana ni 
Yehovah e pakavuro nasum̃a ki Yehovah. 

12Go Solomon e pasa, po naga, Yehovah e noa sua naga ega wo doko namaligo 
wono doko. 

13Ma kinau a po manigo davagi nasum̃atokoana sikai, tokora sikai waina p̃a toko 
asa doko pa pa ega tu du po du mau du. 

14Go nawota e dum̃ana doa e, po pasa p̃ia ki nasaisaiana mamau ni Israel: go 
nasaisaiana mamau ni Israel eu lawodu. 

15Go e naga, Yehovah, Sup̃e ki Israel, ega vei tea vasap̃iakiana, waina e pasa pae 
nawokana paki tamagu David, po pakavuro e ki nam̃elearuna, 

16doko do naga, Pae naaleatia waina a piragi lua narei aginau Israel m̃elu dua ki 
Ityipt umai pa pa, a da matadoa te natokoana sikai m̃elu naworawora maga 
mamau puti ni Israel mau, naga ega tavagi nasum̃a sikai asa, naga nagisagu ega 
toko asa; ma a matadoa David naga ega maraki dap̃au narei aginau Israel. 

17Go e doko nap̃op̃o ni tamagu David naga ega tavagi nasum̃a sikai agi nagisa ni 
Yehovah, Sup̃e ki Israel. 

18Ma Yehovah e noa ki tamagu David, e naga, Tea waina e doko nap̃op̃om̃a naga 
p̃a tavagi nasum̃a sikai agi nagisagu, e p̃ia naga e doko nap̃op̃om̃a: 

19Ma nigo p̃a wo da davagi nasum̃a wanogoe mau; ma natum̃a waina ega wo 
dave m̃elu nawarem̃a umai, nae ega wo davagi nasum̃a wanogoe agi nagisagu. 

20Go Yehovah e pakavuro navasaana aneana waina e noa e; nalakena kinau a 
lawodu oli tamagu David, po dasake malo tasake ni navei‐nawota‐ana ni Israel, 
dapala waina Yehovah e noa e, go a po davagi nasum̃a wanogoe agi nagisa ni 
Yehovah, Sup̃e ki Israel. 

21Go tokora wanogoe a po mari tokora sikai agi areka asa, waina navasasokiana 
ki Yehovah e doko asa, waina e mari a paki tamagida maga ragi waina e piragi 
lua ra m̃elu dua ki navanua ni Ityipt umai. 

22Go Solomon e lawodu kivea ki wede ni naviriana ki Yehovah narae ni 
nasaisaiana mamau ni Israel, po darasike nam̃elearuna maga paki 
nakoroatelagi: 

23Go e naga, Yehovah, Sup̃e ki Israel O, te Sup̃e sikai dakiusi ko e dika 
nakoroatelagi ni elagi, go maramana ni etano; ku do pavaigoro navasasokiana 
go nadodomiana paki tea suasua anigo maga waina eu do surata naraem̃a ki 
nap̃op̃oda mamau: 

24Ku pavaigoro parati ki nasaiana anigo paki tea suasua anigo tamagu David: ku 
pasa ki nawokam̃a, go ku pakavuro e ki nam̃elearum̃a, dapala waina e doko 
naaleatia waia. 

25Nalakena tea wanogoe, Yehovah, Sup̃e ki Israel O, p̃a vavaigoro nasaiana anigo 
waina ku mari a paki tea suasua anigo tamagu David, doko do naga, Naatam̃oli 
anigo sikai ega wo da dika naraegu mau waina ega tasake malo tasake ni navei‐

nawota‐ana ni Israel, natum̃a maga eu pe vavaigoro napua adeada, naga euga to 
surata naraegu dapala waina nigo ku surata asa naraegu. 

26Go nalakena tea wanogoe, Sup̃e ki Israel O, a pavara ni ko asa, navasaana anigo 
waina ku pasa asa paki tea suasua anigo tamagu David, ega vei tea lawosokiana. 

27Ma Sup̃e ega wo doko maramana doko lomau kite? P̃a leo, nakoroatelagi go 
nakoroatelagi ni nakoroatelagi maga eu da patakam̃a mau; go nasum̃a waia 
waina kinau a po davagi a, e po kiki sa! 

28Ma p̃a midoaki natapasavasaana ki tea suasua anigo, go navavaraniana 
aneana, Yehovah Sup̃e aginau O, naga p̃a taki dorogo paki naviosoana go paki 
natapasavasaana ki tea suasua anigo waina e do dapasavasa asa naraem̃a 
naaleatia waia: 

29Naga namatam̃a eroga to leo paki nasum̃a waia p̃ogi go aleati, paki tokora 
waina ku naga, Nagisagu ega wo doko asa: naga p̃a taki dorogo paki 
natapasavasaana maga waina tea suasua anigo ega wo dapasavasa asa tokora 
waia. 

30Go p̃a taki dorogo paki navavaraniana ki tea suasua anigo, go ki narei anigo 
Israel, ragi waina nara euga wo dapasavasa asa tokora waia: p̃a rogo e 
nakoroatelagi, tokora tokoana anigo; go ragi waina p̃a rogo e, p̃a madeada 
midoakikorokoro ra. 

31Te naata e pe mari naleo sa dip̃a tea ni m̃aladigi ki nia, go navivisaana sikai e 
pe vei tea toropusiana asa naga ega mari a naga ega vivisa, go e pe umai po pivisa 
narae ni wede ni naviriana anigo doko nasum̃a waia: 

32P̃a rogo e nakoroatelagi, po mari, po pasa p̃otae tea suasua anigo maga, doko 
do dip̃akotovi tea sigisigileo naga namariana aneana ega liliu paki nap̃auna; go 
doko do mari leana ki tea waina e leana, po dua e ega vae namarinaleoleanaana 
aneana. 

33Narei anigo Israel eu pe vei tea atugiana eu pe rowo narae ni tea kokona, 
nalakena eu pe mari naleo sa dip̃a ko; eu pe moro maradoa paki‐go, po noasai 
nagisam̃a, po dapasavasa po mari navavaraniana paki‐go nasum̃a waia: 

34P̃a rogo e nakoroatelagi, po magi narei anigo Israel midoakikorokoro 
namarinaleosaana adeada, po moro piragi liliua ki da umai paki navanua waina 
ku dua tamada maga asa. 

35Nakoroatelagi e pe vei tea kokoroana, go usa e pe tika, nalakena eu pe mari 
naleo sa dip̃a ko; eu pe tapasavasa paki tokora waia, po noasai nagisam̃a, po 
maradoa m̃elu dua ki namarinaleosaana adeada, ragi waina ku pe varati ra: 

36P̃a rogo e nakoroatelagi, po magi tea suasua anigo maga go magi narei anigo 
Israel midoakikorokoro namarinaleosaana adeada, ragi waina p̃a vasa pisei ki 

da napua wia waina euga surata asa; po pitua ki usa paki navanua anigo, waina 
ku dua narei anigo asa naga ega vei naveanipiolikiana sikai. 

37Navitoloana e pe toko navanua, kite nasasanaana sa, kite namakukuana kite 
navusivusigaana, kite midiri kite uraasi; tea kokona ki da e pe kelugoro ra te 
natokoana ni navanua adeada; te namarisakiana e pe toko, kite te nasasanaana 
e pe toko; 

38Te natapasavasaana go te navavaraniana waina te naata e pe mari a, kite narei 
anigo Israel eu pe mamau puti mari a, waina sara naata euga sikasikai atae 
narogokitesaana ni nap̃op̃oda, po sai ki nam̃elearuda maga paki nasum̃a waia: 

39P̃a rogo e nakoroatelagi, tokora waina ku doko asa, po madeada 
midoakikorokoro, po mari, po lagati dua sara naatam̃oli ega vae namariana 
adeada maga, waina nigo ku atae nap̃op̃oda; (nalakena nigo, go nigo sikim̃a, ku 
atae nap̃op̃o ni naatam̃oli natuna maga mamau puti;) 

40Naga euga matau ki‐go, sara naaleatia maga waina eu mauri doko navanua 
waina ku dua tamagami maga asa. 

41Go nalo ni nam̃enaki waina e da pei tea ni nalauna anigo Israel mau, ragi waina 
e pe m̃elu dua ki navanua ni uvea sikai umai nalakena nagisam̃a; 

42(Nalakena euga wo dogo narogorogoana ni nagisam̃a warua, go ni nam̃elearu 
kasua anigo, go ni naru saikiana anigo;) ragi waina e pe umai po dapasavasa paki 
nasum̃a waia; 

43P̃a rogo e nakoroatelagi, tokora waina ku doko asa, po mari ega vataka ni tea 
mamau puti waina nam̃enaki wanogoe e pe tatagovi ko asa; naga nalauna maga 
mamau puti ni maramana euga atae nagisam̃a, naga euga matau ki‐go, dapala 
waina narei anigo Israel eu matau ki‐go, go naga euga atae naga nasum̃a waia 
waina a po davagi a, e pei tea salagisana ki nagisam̃a. 

44Narei anigo eu pe tave paki navakalo pano dip̃a tea kokona ki da, pae te napua 
waina ku pe tip̃aki lua ra eu pe vae asa pano, go eu pe tapasavasa ki Yehovah 
paki natokoana waia waina ku matadoa e, go paki nasum̃a waina a po davagi a 
naga nagisam̃a ega toko asa doko: 

45P̃a rogo natapasavasaana adeada go navavaraniana adeada nakoroatelagi, po 
mari navululuana adeada. 

46Eu pe mari naleo sa dip̃a ko, (nalakena te naata e da dika namarinaleosaana 
mau,) go ku pe maeto ki da, po pitua ki da paki tea kokona ki da, dapala waina 
eu pe viragi lua pavakoto ara pano paki navanua ki tea kokona ki da, e pe toko 
uvea kite e pe toko m̃aladigi; 

47Ma eu pe tum̃ada midoakiusiusi ra doko navanua waina eu pe vei tea viragi‐
lua‐pavakotoana paki asa pano, po moro maradoa, po mari navavaraniana paki‐

go navanua ki tea maga waina eu piragi lua pavakoto ara, doko do naga, Au mari 
naleo sa, po mari dagele, au mari nasigisigileoana; 

48Eu pe liliu paki‐go ki nap̃op̃oda mamau go ki naatada mamau doko navanua ki 
tea kokona ki da maga, waina eu piragi lua pavakoto ara, po dapasavasa ki‐go 
paki navanua adeada waina ku dua tamada maga asa, natokoana waina ku 
matadoa e, go nasum̃a waina a davagi a naga nagisam̃a ega toko asa doko: 

49P̃a rogo natapasavasaana adeada go navavaraniana adeada nakoroatelagi 
tokora waina ku doko asa, po mari navululuana adeada; 

50Po magi narei anigo midoakikorokoro namarinaleosaana adeada maga waina 
eu mari naleo sa asa dip̃a ko, go sara natapiriana adeada maga waina eu mari a 
e sa paki‐go; po maritadodomi ra narae ni tea maga waina eu piragi lua pavakoto 
ara, naga nara ma euga moro maritadodomi ra: 

51Nalakena eu pei narei anigo, go tea veanipiolikiana anigo, waina ku piragi lua 
ra m̃elu dua ki Ityipt umai, pa dua ki m̃aleoputo ni upu ni nakapu vavaga ni airon: 

52Naga namatam̃a eroga to leo paki navavaraniana ki tea suasua anigo, go paki 
navavaraniana ki narei anigo Israel, naga p̃a taki dorogo paki da ragi waina euga 
vioso paki‐go. 

53Nalakena ku mari masale ki da m̃elu dua ki nalauna maga mamau puti ni 
maramana, naga euga vei tea veanipiolikiana anigo, dapala waina ku pasa asa 
pae nam̃elearu ni tea suasua anigo Moses, ragi waina ku piragi lua tamagami 
maga m̃elu dua ki Ityipt umai, Yehovah Sup̃e O. 

54Go e pakilina, ragi waina Solomon e dapasavasa sua ki natapasavasaana go ki 
navavaraniana mamau wanogoe paki Yehovah, naga e duleana m̃elu dua ki 
narae ni wede ni naviriana ki Yehovah, tokora waina e ditip̃atua asa, 
nam̃elearuna maga ero pei tea saikiana paki nakoroatelagi. 

55Go e lawodu, po pasa p̃ia ki nasaisaiana mamau ni Israel ki nadaleo kasua sikai, 

56e naga, Yehovah ega vei tea vasap̃iakiana, waina e pitua ki namaromaroana 
paki narei aneana Israel, pataka ni nasaiana aneana mamau puti: te navasaana 
sikai e da dowo mau nalo ni nasaiana wia aneana, waina e noa e pae nam̃elearu 
ni tea suasua aneana Moses. 

57Yehovah Sup̃e anigida ega sikoti gida doko, ega tapala waina e pea sikoti 
tamagida maga doko: ega ta doropusi gida mau, kite puoli ki gida mau: 

58Naga ega kerea ki nap̃op̃ogida paki nia, naga tuga surata pae napua aneana 
maga mamau puti, po pavaigoro natip̃akiana aneana maga, go natawonakiana 
aneana maga, go navasap̃otaeana aneana maga, waina e dip̃aki tamagida maga 
asa. 

59Go navasaana aginau maga waia, waina a pavara asa narae ni Yehovah, euga 
toko m̃aladigi ki Yehovah Sup̃e anigida aleati go p̃ogi, naga ega mari navululuana 
ki tea suasua aneana, go navululuana ki narei aneana Israel, ega vataka ni sara 
naaleatia ega sikasikai: 

60Naga nalauna maga mamau puti ni maramana euga atae naga Yehovah, nae e 
pei Sup̃e; tea p̃ota e dika. 

61Nalakena tea wanogoe nap̃op̃omu euga wia usuraki paki Yehovah Sup̃e 
anigida, naga kuga surata natawonakiana aneana maga, go naga kuga vavaigoro 
natip̃akiana aneana maga, dapala waina e doko naaleatia waia. 

62Go nawota ma Israel mamau eu pitua ki naviriana narae ni Yehovah. 

63Go Solomon e pitua ki naviriana ni navituaana maga ni natam̃ateana, waina e 
pitua ki nia narae ni Yehovah, oks tivilia dua go manu dua, go shiip manu p̃onotia 
sikai go manu rualima dua. Go dapala nogoe nawota ma Israel natuna maga 
mamau puti eu dapugoro nasum̃a ki Yehovah. 

64Naaleatia sikai maau wanogoe nawota e dapugoro roara m̃aleoputo kakana 
waina e doko narae ni nasum̃a ki Yehovah; nalakena tokora wanogoe e pitua ki 
navituaana tap̃arakiana asa, go navituaana ni flaur, go nap̃eletia ni navituaana 
maga ni natam̃ateana: nalakena wede ni naviriana ni brass waina e doko narae 
ni Yehovah, e da pataka naga ega mari navituaana tap̃arakiana asa, go 
navituaana ni flaur, go nap̃eletia ni navituaana maga ni natam̃ateana. 

65Dapala nogoe Solomon e mari nasaisaiana ragi wanogoe, nara ma Israel 
mamau, e pei nasaisaiana warua sikai, eu pae tokora waina eu sili asa paki 
Hamath pa pa paki noaisara ni Ityipt, eu mari a narae ni Yehovah Sup̃e anigida, 
naaleatia larua go naaleatia larua, e pei naaleatia rualima sikai tamate pati. 

66Naaleatia kelatolu e dip̃aki lua narei maga eu pano, go eu pasa p̃ia ki nawota, 
po paki tap̃aup̃au adeada maga pano eu samasama po laelaea nap̃op̃oda 
nalakena nadodomiana mamau waina Yehovah e mari a paki tea suasua aneana 
David, go paki narei aneana Israel. 

1 Nawota Maga 9 

1Go e pakilina, ragi waina Solomon e mari sua natavagiana ni nasum̃a ki 
Yehovah, go ni nasum̃a ki nawota, go sara namidoakiana waina Solomon e midoa 
ki m̃ata ki nia naga ega mari a, 

2Naga Yehovah e moro pakilina ki Solomon sala kerua, dakiusi waina e pea 
pakilina ki nia Cibeon. 

3Go Yehovah e noa ki nia, e naga, A dogo sua natapasavasaana anigo go 
navavaraniana anigo, waina ku mari a naraegu: a dapugoro sua nasum̃a waia, 

waina ku po davagi a, naga nagisagu ega toko asa doko pa pa ega tu du po du 
mau du; go namatagu go nap̃op̃ogu eroga wo doko asa pitip̃atip̃a. 

4Go nigo, ku pe surata naraegu ega tapala waina tamam̃a David e pea surata, ki 
p̃op̃o wialua, go ki naleanaana, naga p̃a mari tea mamau puti waina a dip̃aki‐go 
asa, go ku pe vavaigoro natawonakiana aginau go navasap̃otaeana aginau maga; 

5Kinau a pe wo lawosoki malo tasake ni naveinawota‐ana ni namarakiana anigo 
dap̃au Israel ega tu du po du mau du; ega tapala waina a sai a paki tamam̃a David, 
doko do naga, Naatam̃oli anigo sikai waina ega tasake malo tasake ni navei‐
nawotaana ni Israel, ega wo da dika mau. 

6Ma ku pe tawasi m̃elu dua kinau pano, nimu kite natumu maga, po da pavaigoro 
natip̃akiana aginau maga go natawonakiana aginau maga waina a lawo ki da 
naraemu, ma ku pe vano po magi sup̃e p̃ota maga suasua, po lotu ki da: 

7Kinau a pe wo daelua Israel m̃elu dua ki navanua waina a dua ra asa; go nasum̃a 
waia, waina a dapugoro e naga nagisagu ega toko asa, aga wo mari a ega vuoli ki 
naraegu; go Israel ega wo pei naluluakia sikai go navasa‐maluluakiana sikai 
m̃aleoputo ni nalauna maga mamau puti: 

8Go nasum̃a waia ega wo makaka; sara naata waina euga surata liu sa pano, euga 
wo saram̃akoto, po pasa saudoa ki nia: go euga wo naga, Ekasana Yehovah e mari 
dapala nea paki navanua waia, go paki nasum̃a waia? 

9Go euga wo pasadara, po naga, Nalakena eu doropusi Yehovah Sup̃e adeada, 
waina e piragi lua tamada maga m̃elu dua ki navanua ni Ityipt umai, po puasoki 
sup̃e p̃ota maga, po lotu ki da, po madeada suasua: nalakena tea wanogoe 
Yehovah e piragi nasaana maga mamau puti wanogoe umai paki da. 

10Go e pakilina ragi waina natau rualima dua eu po nopu, ragi waina Solomon e 
davagi sua nasum̃a dua wanogoe, nasum̃a ki Yehovah go nasum̃a ki nawota, 

11(Go Hairam nawota ni Tair e pea dua Solomon nakau sidar maga go nakau 
paine maga, go kold, pataka ni sara namasauana aneana,) e pakilina ragi 
wanogoe naga nawota Solomon e moro dua Hairam natokoana rualima dua 
doko navanua ni Calilea. 

12Go Hairam e pae Tair umai naga ega vunusi natokoana maga waina Solomon e 
dua e asa; go e da midoa ki m̃ata ki da mau. 

13Go e naga, Taigu, natokoana maga waia seve tea maga waina ku dua au ara? Go 
e salagisa da ki navanua ni Kabul, pa pa paki naaleatia waia. 

14Go Hairam e dip̃aki lua paki nawota talenta ni kold p̃onotia sikai rualima 
takuna dua. 

15Go tea waia e pei naatusiana nalo ni naatam̃oli wosiwosi maga waina nawota 
Solomon e pualua ra, naga euga tavagi nasum̃a ki Yehovah, go nasum̃a aneana, 
go Millo, go p̃aaka ni Yerusalem, go Hasor, go Mekiddo, go Ceser. 

16Faraoh nawota ni Ityipt e pea sake pano po puati Ceser, po dap̃ara ki nia ki 
nakapu, po mari punuvunue tea ni Kanaan waina eu doko natokoana wanogoe 
doko, po pitua ki nia paki natuna nagoroi, Solomon anagoroi, naga ega vei matele 
veaniana sikai. 

17Go Solomon e moro davagi Ceser, go Beth‐horon waina e doko taleva ni etano, 

18Go Baalath, go Tamar waina e doko masop̃alo ni navanua wanogoe, 

19Go natokoana maga mamau puti ni natauakiana waina eu pei agi Solomon, go 
natokoana maga ni kariot aneana maga, go natokoana maga ki naatam̃oli ni 
horse aneana maga, go tea maga waina Solomon e midoa ki m̃ata ki nia naga ega 
tavagi ra Yerusalem, go Lebanon, go usuraki navanua mamau ni namarakiana 
aneana. 

20Go naworawora ni Amor, go naworawora ni Heth, go naworawora ni Peris, go 
naworawora ni Hivah, go naworawora ni Yebus, tea maga mamau puti kakada 
waina eu ko mauri doko, waina eu da pei Israel natuna maga seara kakada mau; 

21Natuda maga waina eu pei tea toropusiana doko navanua, tea maga kakada 
waina Israel natuna maga eu da mariatae mari puoli ki da mau, Solomon e mari 
ra eu pei tea suasua vei naviti maga, pa pa paki naaleatia waia. 

22Ma Israel natuna maga, Solomon e da mari ra eu pei tea suasua vei naviti maga 
mau: ma nara eu pei naatam̃oli maga ni navakalo, go tea suasua aneana maga, 
go tea maraki aneana maga, go nap̃au ni naatam̃oli navakalo aneana maga, go 
tea maraki maga ni kariot aneana maga go ki naatam̃oli ni horse aneana maga. 

23Tea maga wanogoe eu pei nap̃au ni tasiga maga waina eu dap̃au nawosiana 
maga ki Solomon, eu pei naatam̃oli p̃onotia lima rualima takuna lima, waina eu 
maraki dap̃au narei maga waina eu p̃osiwosi ki nawosiana. 

24Ma Faraoh natuna nagoroi e sake m̃elu dua ki natokoana ki David umai paki 
nasum̃a aneana waina Solomon e maneana davagi a: edaku ki tea wanogoe e 
davagi Millo. 

25Go paka tolu natau sikai Solomon e pitua ki navituaana tap̃arakiana maga go 
navituaana maga ni natam̃ateana wede ni naviriana waina e magi Yehovah 
davagi a, doko do dap̃ara ki tea ni nap̃o wia asa, wede ni naviriana waina e doko 
narae ni Yehovah. Go e mari sua nasum̃a. 

26Go nawota Solomon e mari taua ni rarua maga Esion‐keber, waina e doko 
m̃aladigi ki Eloth, elau ni Natasi Miala, navanua ni Edom. 

27Go Hairam e dip̃aki lua tea suasua aneana maga, naatam̃oli maga ni rarua 
waina eu atae m̃ata ki natasi, naga euga vei naatam̃oli wosiwosi rarua maga 
wanogoe, nara ma tea suasua maga ki Solomon euga mamau. 

28Go eu rumai paki Ofir, po musagi kold asa, talenta p̃onotia pati rualima takuna 
dua, po dape a umai dua nawota Solomon asa. 

1 Nawota Maga 10 

1Go ragi waina nawota nagoroi ni Sheba e dogo narogorogoana nalo ni Solomon 
nalo ni nagisa ni Yehovah, e umai naga ega maridogo e ki navusuusuana kasua 
maga. 

2Go e umai paki Yerusalem pilake natapetapeana warua, pilake kamel maga 
waina eu ova tea ni nap̃o wia, go kold e p̃arua liu, go vatu wia maga ni naulu 
laapa: go ragi waina e umai punusi Solomon, e noa ki nia tea mamau puti waina 
e doko nap̃op̃ona. 

3Go Solomon e pasadara sara navusuusuana aneana maga mamau puti: te 
navatuna e da pei tea tasurukiana paki nawota waina e da noa ki nia asa mau. 

4Go ragi waina nawota nagoroi ni Sheba e punusi namanumatuaana mamau puti 
ki Solomon, go nasum̃a waina e davagi a, 

5Go navinaga ni wede ni nakaniana aneana, go natasakeana ki tasiga aneana 
maga, go naleoparati‐kiana ki tea suasua aneana maga, go tea suniana adeada 
maga, go tea tape lasa munu aneana maga, go navituaana tap̃arakiana waina e 
pitua ki nia nasum̃a ki Yehovah; naatana e da moro doko asa mau. 

6Go e noa ki nawota, e naga, Narogorogoana waina a dogo e navanua aginau, 
nalo ni nawosiana anigo maga, go nalo ni namanumatuaana anigo, e pei 
narogorogoana lomau sikai. 

7Ma a da saralomau navasaana maga wanogoe mau, pa pa a umai, go namatagu 
ero punusi a: go p̃a leo, e pei namagovai m̃oli waina e pei tea noaana paki nau: 
namanumatuaana go natoko‐dam̃ateana anigo ero p̃arua liu narogorogoana 
waina a dogo e. 

8Naatam̃oli anigo maga eu maropa, tea suasua anigo maga waia waina eu lawodu 
naraem̃a pitip̃atip̃a, go waina eu dogo navasaana ni namanumatuaana anigo, eu 
maropa. 

9Yehovah Sup̃e anigo waina e maro ako po lawo ki‐go malo tasake ni navei‐
nawota‐ana ni Israel, ega vei tea vasap̃iakiana: nalakena Yehovah e dodomi 
Israel pa pa po du mau du, nalakena tea wanogoe e mari ko ku pei nawota, naga 
p̃a mari navasap̃otaeana go nalaeanaana. 

10Go e dua nawota talenta ni kold p̃onotia sikai rualima takuna dua, go tea ni 
nap̃o wia e p̃arua liu, go vatu wia maga ni naulu laapa: tea ni nap̃o wia waina e 
p̃arua liu dakiusi tea waina nawota nagoroi ni Sheba e dua nawota Solomon asa, 
e da moro umai te ragi mau. 

11Go rarua maga ki Hairam, waina eu musagi kold pae Ofir umai, eu moro musagi 
nakau namakosi e p̃arua liu pae Ofir umai, go vatu wia maga ni naulu laapa. 

12Go nawota e mari nakau namakosi maga eu pei tip̃a maga raki nasum̃a ki 
Yehovah, go raki nasum̃a ki nawota, go harp maga go salteri maga agi tea lega 
maga: nakau namakosi maga waina eu dakiusi ra, eu da moro doko, kite pei tea 
vunusiana mau pa pa paki naaleatia waia. 

13Go nawota Solomon e dua nawota nagoroi ni Sheba sara namasauana aneana, 
sara navatuna waina e datago asa, pilake tea waina Solomon e dua e asa m̃elu 
navei‐nawota‐ana aneana. Go e liliu, po paki navanua aneana pano, nara ma tea 
suasua aneana maga eu mamau. 

14Narowogiana ni kold waina eu dua Solomon asa natau sikai, e pei talenta 
p̃onotia latesa rualima takuna latesa tamate latesa, 

15Pilake tea waina naatam̃oli sorisori maga eu dua e asa, go tea vakokoto maga 
waina eu peani nasum̃a sosori, go nawota maga ki narei maga ni Arabia, go tea 
maramara maga ni navanua. 

16Go nawota Solomon e mari nakokoro p̃onotia dua ni kold waina e pei tea 
wokati‐p̃elewelea‐kiana: shekel ni kold p̃onotia latesa e pei nakokoro sikai 
maau. 

17Go e mari kokororum̃a p̃onotia dolu ni kold waina e pei tea wokati‐p̃elewelea‐
kiana; shekel ni kold p̃onotia dolu e pei kokororum̃a sikai maau: go nawota e 
doropusi ra ekopu ni nasum̃a waina e pei tea mariana ki nakau maga ni Lebanon. 

18Go nawota e moro mari malo tasake ni navei‐nawota‐ana warua sikai ni napati 
ni elefant, po pulutigoro e ki kold wia liu. 

19Napua sake paki malo tasake ni navei‐nawota‐ana wanogoe, e pei malo vavadu 
elatesa, go malo tasake ni navei‐nawota‐ana elagi kakana e pei tea wori‐tagele‐
kiana natakuna: go naruna e doko taleva go taleva ni nadigi maga ni malo tasake 
kakana, go laion dua ero lawodu nap̃irikia ni naruna dua wanogoe. 

20Go laion rualima sikai tamate dua eu lawodu taleva go taleva ni malo vavadu 
latesa wanogoe: tea waina e dakiusi a e da pei tea mariana doko te namarakiana 
sikai mau. 

21Go lasa munu maga ki nawota Solomon eu mamau puti pei tea ni kold, go lasa 
maga ni nasum̃a waina e pei tea mariana ki nakau maga ni Lebanon eu mamau 

puti pei tea ni kold wia liu: te sikai kakada e da pei tea ni silver mau; e da pei tea 
midoakiana naga e pei navatuna mau naaleatia maga ki Solomon. 

22Nalakena nawota e pei talakea ni taua ni rarua maga ni Tarshish waina eu doko 
natasi, eu pilake taua ni rarua maga ki Hairam: paka sikai sara natau ketolu rarua 
maga ni Tarshish eu rumai eu do musagi kold, go silver, napati ni elefant, go 
magki maga, go pikok maga umai. 

23Nalakena tea wanogoe nawota Solomon e pei tea warua liu nawota maga 
mamau puti ni maramana nalo ni nasogolapaana go nalo ni namanumatuaana. 

24Go tea ni maramana mamau eu rumai punusi Solomon, naga euga rogo 
namanumatuaana aneana, waina Sup̃e e lawo ki nia nap̃op̃ona. 

25Go eu dape navituaana adeada umai sara naata sikasikai, lasa maga ni silver, 
go lasa maga ni kold, go tea suniana maga, go p̃olaga, go tea ni nap̃o wia, horse 
maga, go mule maga, te seara sara natau sikasikai. 

26Go Solomon e piragi saisai ki kariot maga go naatam̃oli maga ni horse: go e pei 
talakea ni kariot manu sikai p̃onotia pati, go naatam̃oli maga ni horse tivilia sikai 
manu dua, waina e doropusi ra eu doko natokoana maga ni kariot maga, go 
Yerusalem tokora waina nawota e doko asa. 

27Go nawota e mari silver e dapala vatu maga Yerusalem, go e mari sidar maga 
eu dapala naita maga waina eu doko nap̃aloa, nalo ni nalaapa‐liu‐ana. 

28Go horse maga waina eu pei agi Solomon eu pae Ityipt umai; go tea vakokoto 
maga ki nawota eu pakotovi ra navata go navata, go navata sikai naulu sikai. 

29Go kariot sikai waina e pae Ityipt umai e pei shekel ni silver p̃onotia latesa, go 
horse sikai e pei p̃onotia sikai rualima takuna lima: go e dapala nogoe raki 
nawota maga ni naworawora ni Heth, go raki nawota maga ni Siria, eu piragi ra 
umai pae nam̃elearuda maga. 

1 Nawota Maga 11 

1Go nawota Solomon e dodomi nagoroi laapa ni nalauna p̃ota maga: Faraoh 
natuna nagoroi, go nagoroi maga ni Moab, ni Ammon, ni Edom, ni Sidon, go ni 
Heth; 

2Tea ni nalauna maga waina Yehovah e noa ki Israel natuna maga asa, e naga, 
Kuga ta pano punusi ra mau, go nara euga ta umai punusi mu mau: nalakena 
nara euga wo maraki doa nap̃op̃omu dausi sup̃e adeada maga: tea maga 
wanogoe Solomon e puluti ra ki nadodomiana. 

3Go e piragi nagoroi p̃onotia larua waina eu pei natu ni naveinawotaana maga, 
go narup̃a p̃onotia dolu: go nagoroi aneana maga eu maraki doa nap̃op̃ona. 

4Nalakena e pakilina, ragi waina Solomon e pei tea matua, naga nagoroi aneana 
maga eu doa nap̃op̃ona dausi sup̃e p̃ota maga: go nap̃op̃ona e da moro p̃ia 
usuraki pataka ni Yehovah Sup̃e aneana, dapala nap̃op̃o ni tamana David. 

5Nalakena Solomon e dausi Ashtoreth sup̃e nagoroi ki tea ni Sidon, go e dausi 
Milkom tea mamaragokiana ki tea ni Ammon maga. 

6Go Solomon e mari tea waina e sa namata ni Yehovah, go e da dausi m̃ata ki 
Yehovah mau, dakiusi waina tamana David e pea dausi m̃ata ki nia. 

7Go Solomon e magi Kemosh tea mamaragokiana ki tea ni Moab, go Molek tea 
mamaragokiana ki Ammon natuna maga, davagi tokora vakilagi sikai doko tava 
waina e doko kivea ki Yerusalem. 

8Go e magi nagoroi aneana maga ni nalauna p̃ota maga dap̃ara ki tea ni nap̃o wia 
po mari naviriana maga paki sup̃e adeada maga. 

9Go Yehovah e maeto ki Solomon, nalakena nap̃op̃ona e maradoa m̃elu dua ki 
Yehovah, Sup̃e ki Israel, waina e paka rua pakilina ki nia, 

10Po dip̃aki nia nalo ni tea wanogoe naga ega ta dausi te sup̃e p̃ota seara mau: 
ma e da pavaigoro tea waina Yehovah e dip̃aki nia asa mau. 

11Nalakena tea wanogoe Yehovah e noa ki Solomon, e naga, Nalakena ku mari 
tea wanogoe, go ku da pavaigoro navasasokiana aginau go natawonakiana 
aginau maga mau, waina a dip̃aki‐go ara, kinau aga wo pualua namarakiana m̃elu 
dua ki‐go, go aga wo dua tea suasua anigo asa. 

12Ma aga wo da mari a naaleatia anigo maga mau, nalakena tamam̃a David: ma 
aga wo pualua e m̃elu dua ki nam̃elearu ni natum̃a. 

13Ma aga wo da pualua namarakiana mamau mau; ma aga wo dua natum̃a 
nalauna sikai, nalakena tea suasua aginau David, go nalakena Yerusalem waina 
a matadoa e. 

14Go Yehovah e sike tea kokona sikai e duleana dip̃a Solomon, Hadad tea ni 
Edom: e pei nawora ni nawota ni Edom sikai kakada. 

15Go e pakilina, ragi waina David e doko Edom doko, go Yoab tea maraki taua 
navakalo e sake pano naga ega ova ki tea maga waina eu atugi ra, go e atugi sua 
naanoai maga mamau puti ni Edom; 

16(Nalakena Yoab go Israel mamau eu doko tokora wanogoe doko atelagi latesa, 
pa pa e atugi sua naanoai maga mamau puti ni Edom;) 

17E pakilina ragi wanogoe naga Hadad e sava pano, nara ma tea ni Edom, tea 
suasua maga ki tamana seara kakada, naga euga vaki Ityipt; Hadad e ko pei 
piakiki doko ragi wanogoe. 

18Go eu m̃elu dua ki Midian po pano paki Paran: go eu piragi naatam̃oli seara 
m̃elu dua ki Paran, go eu mamau puti paki Ityipt pa punusi Faraoh nawota ni 
Ityipt; go nae e dua e nasum̃a sikai, po maneana noasokisoki navinaga, po dua e 
natano. 

19Go Hadad e pap̃ai nasaup̃iaana warua namata ni Faraoh, go e dua e tai ni 
nagoroi aneana naga ega vei anagoroi, Tahpenes nawota nagoroi taina. 

20Go Tahpenes taina e maneana dape natuna naanoai Cenubath, go Tahpenes e 
pakasue susu asa nasum̃a ki Faraoh: go Cenubath e doko nasum̃a ki Faraoh doko 
m̃aleoputo ni Faraoh natuna naanoai maga. 

21Go ragi waina Hadad e dogo narogorogoana Ityipt naga David e maturu sikoti 
tamana maga, go naga Yoab tea maraki taua ni navakalo e mate, Hadad e noa ki 
Faraoh, e naga, P̃a suasua kinau naga aga vano, naga aga vaki navanua aginau 
pano. 

22Go Faraoh e noa ki nia, e naga, Ma ku dika ki nasava kiagu waina ku laaga naga 
p̃a vaki navanua anigo pano? Go e pasadara, po naga, Ee: ma p̃a suasua kinau 
naga aga vano. 

23Go Sup̃e e moro sike tea kokona p̃ota sikai e moro duleana dip̃a e, Reson natu 
ni Eliada, waina e sava pa dua ki nawota aneana, Hadadeser, nawota ni Sobah: 

24Go e dum̃ana maneana piragi saisai ki naatam̃oli maga umai punusi a, po pei 
tea maraki taua ni navakalo sikai, ragi waina David e atugi tea ni Sobah: go eu 
paki Damaseko pano po doko asa doko, po mari a e pei tea maramara doko 
Damaseko. 

25Go e pei walu kokona sikai paki Israel naaleatia maga mamau puti ki Solomon, 
doko do sokari namarisakiana waina Hadad e do mari a: go e dip̃adoa Israel, po 
maramara dap̃au Siria. 

26Go Yeroboam natu ni Nebat, tea ni Efraim ni Seredah, tea suasua sikai ki 
Solomon, waina p̃ilana nagisana e pei Seruah, nagoroi malepu sikai, nae ma e 
moro sike nam̃elearuna dip̃a nawota. 

27Go tea waia e pei nalakena e sike nam̃elearuna dip̃a nawota: Solomon e davagi 
Millo, go e mari p̃onoti malo mawora maga ni natokoana ki tamana David. 

28Go naatam̃oli wanogoe Yeroboam e pei naatam̃oli marimatua sikai ni 
navakalo: go Solomon e punusi naga natureai wanogoe e do p̃osiwosi p̃arua, go 
e mari a e pei tea leo parati ki dap̃au tea wosiwosi maga mamau puti ni nasum̃a 
ki Yosef. 

29Go e pakilina ragi wanogoe, ragi waina Yeroboam e m̃elu dua ki Yerusalem 
pano, naga profeta Ahiyah tea ni Shiloh, e sua e napua; go e dum̃ana kovagoro e 
ki tea kovagoro vau sikai; go nara ero dua mau doko namalasi doko. 

30Go Ahiyah e puati tea kovagoro vau waina e suni a doko, po pua p̃orae a e pei 
matele rualima sikai tamate dua. 

31Go e noa ki Yeroboam, e naga, P̃a tum̃am̃a manigo dape namasie rualima sikai; 
Nalakena Yehovah, Sup̃e ki Israel, e noa dapala nea, e naga, P̃a leo, aga wo pualua 
namarakiana m̃elu dua ki nam̃elearu ni Solomon, go aga wo dua ko naworawora 
rualima sikai: 

32(Ma nae ega wo peani naworawora sikai maau nalakena tea suasua aginau 
David, go nalakena Yerusalem, natokoana waina a matadoa e m̃elu naworawora 
maga mamau puti ni Israel:) 

33Nalakena eu doropusi au po lotu ki Ashtoreth sup̃e nagoroi ki tea ni Sidon, 
Kemosh sup̃e ni Moab, go Milkom sup̃e ki Ammon natuna maga; go eu da surata 
napua aginau maga mau, naga euga mari tea waina e leana namatagu, go naga 
euga vavaigoro natawonakiana aginau maga, go navasap̃otaeana aginau maga, 
dakiusi waina tamana David e pea mari a. 

34Ma aga wo da pualua namarakiana mamau m̃elu dua ki nam̃elearuna mau: ma 
aga wo mari a ega vei tea maraki doko naaleatia maga mamau puti ni 
namauriana aneana, nalakena tea suasua aginau David, waina a matadoa e, 
nalakena e pavaigoro natip̃akiana aginau maga, go natawonakiana aginau maga. 

35Ma aga wo pualua namarakiana m̃elu dua ki nam̃elearu ni natuna, 
naworawora rualima sikai, go aga wo dua ko asa. 

36Go aga wo dua natuna naworawora sikai, naga tea suasua aginau David ega 
veani nasulu sikai waina ega tu du po du mau du naraegu Yerusalem, natokoana 
waina a dum̃agu maginau matadoa e naga nagisagu ega toko asa doko. 

37Go aga wo piragi lua ko, go p̃a wo maramara dap̃au tea mamau puti waina 
namatam̃a e pe masauna, go p̃a wo pei nawota dap̃au Israel. 

38Go ega wo doko, waina ku pe rogo parati ki tea mamau puti waina a dip̃aki‐go 
asa, po surata napua aginau maga, po mari tea waina e leana namatagu, naga p̃a 
vavaigoro natawonakiana aginau maga, go natip̃akiana aginau maga, dakiusi 
waina tea suasua aginau David e pea mari a; a pe wo sikoti ko doko, po manigo 
lawo ki nasum̃a sikai waina ega wo doko mau doko, dakiusi waina a magi David 
lawo ki nia, go aga wo pitua ki Israel paki‐go. 

39Go nalakena tea wanogoe aga wo mari narogokitesaana paki nawora ni David, 
ma aga wo da mari a ega tu mau du mau. 

40Nalakena tea wanogoe Solomon e laaga naga ega mari punue Yeroboam: ma 
Yeroboam e duleana, po sava paki Ityipt pano, pa punusi Shishak nawota ni 
Ityipt, po doko Ityipt doko pa pa paki ragi ni namateana ki Solomon. 

41Go nawosiana maga ki Solomon, go tea mamau puti waina e mari a, go 
namanumatuaana aneana, eu da pei tea midiriana tusi ni nawosiana maga ki 
Solomon, kite? 

42Go Solomon e maramara Yerusalem dap̃au Israel mamau natau rualima pati. 

43Go Solomon e maturu sikoti tamana maga, po pei tea ovakiana natokoana ki 
tamana David: go natuna Rehoboam e moro maramara du oli a. 

1 Nawota Maga 12 

1Go Rehoboam e paki Shekem pano: nalakena Israel mamau puti eu rumai paki 
Shekem naga euga mari a ega vei nawota. 

2Go e pakilina, ragi waina Yeroboam natu ni Nebat e dogo e, (nalakena nae e ko 
doko Ityipt doko, tokora waina e paki asa pano ragi waina e sava m̃elu dua ki 
narae ni nawota Solomon, go Yeroboam e m̃enaki doko Ityipt, 

3Go eu pitip̃aki pano po soso e umai;) go e pakilina naga Yeroboam go 
nasaisaiana mamau ni Israel eu rumai, po pasa paki Rehoboam, po naga, 

4Tamam̃a e mari nakau ni nanoa aginami e madaga: nalakena tea wanogoe p̃a 
mari nawosiana kasua ki tamam̃a, go nakau ni nanoa madaga aneana waina au 
ova e ega masalesale, go auga wo manigo suasua. 

5Go e noa ki da, e naga, Kuga vano po doko naaleatia euga tolu, go kuga moro 
umai punusi au. 

6Go narei mamau eu pano. Go nawota Rehoboam e pusum̃aki paki namariki 
maga, waina eu pea lawodu narae ni tamana Solomon, ragi waina e ko mauri 
doko, e naga, Nasava waina ku midoa ki nia naga e p̃ia naga aga noa ki narei waia 
asa? 

7Go eu noa ki nia, eu naga, Ku pe wo pei tea suasua sikai ki narei waia naaleatia 
waia, go ku pe wo madeada suasua, po pasadara ra, po pasa navasaana wia maga 
paki da, nara eu pe wo manigo pei tea suasua maga, pa pa ega tu mau du. 

8Ma e dip̃adoa navasaana maga ki namariki maga wanogoe, waina eu dua e asa, 
po pusum̃aki paki natureai maga waina eu pei taaka sikai maau, go waina eu 
lawodu naraena. 

9Go e noa ki da, e naga, Seve navasaana waina ku midoa ki nia naga tuga vasadara 
narei waia asa, nara waina eu noa kinau, eu naga, P̃a mari nakau ni nanoa waina 
tamam̃a e doropusi a doko gami ega masalesale? 

10Go natureai maga wanogoe waina eu pei taaka sikai maau eu noa ki nia, eu 
naga, P̃a vasa ega tapala nea paki narei waia waina eu noa ki‐go naga, Tamam̃a 
e mari nakau ni nanoa aginami e madaga, ma nigo p̃a mari a ega masalesale paki 

gami; p̃a vasa ega tapala nea paki da, p̃a naga, Kini riki aginau e matolu liu 
namalo ni tamagu. 

11Tamagu e doro nakau ni nanoa madaga sikai e doko mu, ma kinau aga wo mari 
nakau ni nanoa animu ega moro madaga liu: tamagu e parati mu ki natali varati 
maga, ma kinau aga wo parati mu ki mataloa maga. 

12Go dapala nogoe Yeroboam go narei mamau eu rumai punusi Rehoboam 
naaleatia ketolu, dapala waina nawota e pitip̃aki asa, doko do naga, Kuga moro 
umai punusi au naaleatia ketolu. 

13Go nawota e pasadara narei tea kasua maga, po dip̃adoa navasaana ki namariki 
maga waina eu dua e asa; 

14E pasa paki da dapala navasaana ki natureai maga, e naga, Tamagu e mari 
nakau ni nanoa animu e madaga, ma kinau aga wo mari nakau ni nanoa animu 
ega moro madaga liu: tamagu e parati mu ki natali varati maga, ma kinau aga wo 
parati mu ki mataloa maga. 

15Go dapala nogoe nawota e da dogo parati ki narei mau; nalakena e pei 
navatuna sikai pae Yehovah naga ega vakavuro nanoaana aneana, waina 
Yehovah e pasa asa pae nam̃elearu ni Ahiyah, tea ni Shiloh, waina e noa ki 
Yeroboam natu ni Nebat asa. 

16Go ragi waina Israel mamau eu punusi naga nawota e da dogo parati ki da mau, 
narei eu pasadara nawota, eu naga, Seve matele waina au peani a doko David? 
Go au da peani tea veani‐pioli‐kiana doko Yesse natuna mau: kuga vaki tap̃aup̃au 
animu maga pano Israel O: go p̃a tum̃am̃a leo parati ki nasum̃a anigo David. Go 
Israel eu paki tap̃aup̃au adeada maga pano. 

17Ma nalo ni Israel natuna maga waina eu doko natokoana maga ni Yudah doko, 
Rehoboam e maramara dap̃au ra. 

18Go nawota Rehoboam e dip̃aki lua Adoram, waina e pei tea leo parati ki dap̃au 
naatam̃oli wosiwosi maga; go Israel mamau eu nadi a ki vatu maga, go e mate. 
Go nawota Rehoboam e mari m̃araverave naga ega vaki kariot aneana naga ega 
sava paki Yerusalem pano. 

19Nalakena tea wanogoe Israel eu mari p̃auluulu paki nasum̃a ki David pa pa 
paki naaleatia waia. 

20Go e pakilina, ragi waina Israel mamau eu dogo naga Yeroboam e moro liliu, 
naga eu dip̃aki lua po soso e umai punusi taua ni nasaisaiana, po mari a e pei 
nawota dap̃au Israel mamau: tea waina e dausi nasum̃a ki David e dika, ma 
naworawora ni Yudah e sikina. 

21Go ragi waina Rehoboam e umai paki Yerusalem, e piragi saisai ki nasum̃a 
mamau puti ni Yudah, nara ma naworawora ni Benyamin, naatam̃oli 
matadoaana manu p̃onotia sikai go tivilia latolu, naatam̃oli marimatua maga, 

naga euga mari navakalo dip̃a nasum̃a ni Israel, naga euga magi Rehoboam natu 
ni Solomon dape namarakiana ega liliu. 

22Ma navasaana ki Sup̃e e umai paki Shemaiah, naatam̃oli ki Sup̃e, 

23e naga, P̃a vasa paki Rehoboam natu ni Solomon, nawota ni Yudah, go paki 
nasum̃a mamau ni Yudah go Benyamin, go paki narei maga waina eu mamau 
doko, 

24p̃a naga, Yehovah e noa dapala nea, e naga, Kuga ta sake pano mau, kite mari 
navakalo dip̃a taimu Israel natuna maga mau: kuga liliu sara naatam̃oli sikasikai 
paki nasum̃a adeada; nalakena naleo waia e pei tea aginau. Go eu dogo parati ki 
navasaana ki Yehovah, po pae napua adeada pano, pataka ni navasaana ki 
Yehovah. 

25Go Yeroboam e davagi Shekem navanua ni tava ni Efraim, po doko asa doko; 
go e m̃elu dua ki tokora wanogoe po pano po davagi Penuel. 

26Go Yeroboam e noa nap̃op̃ona, Ragi waia namarakiana ega wo liliu paki 
nasum̃a ki David: 

27Narei waia eu pe sake paki Yerusalem pano naga eu pe mari naviriana maga 
nasum̃a ki Yehovah, nap̃op̃o ni narei waia e pe wo moro maradoa liliu paki 
nawota adeada, paki Rehoboam nawota ni Yudah; go euga wo mari punue au, po 
moro liliu paki Rehoboam nawota ni Yudah. 

28Nalakena tea wanogoe nawota e midoakiusiusi a nap̃op̃ona, go e mari kau 
natuna dua ni kold, go e noa ki narei, e naga, E kasua paki mu naga kuga sake 
paki Yerusalem pano: p̃a leo, Israel O, sup̃e anigo maga, waina ero piragi mu 
m̃elu dua ki navanua ni Ityipt umai. 

29Go e lawo ki tea sikai e doko Beth‐el, go kerua e lawo ki nia e doko Dan. 

30Go tea wanogoe e po pei namarinaleosaana sikai: nalakena narei eu pano naga 
euga lotu narae ni tea sikai waina e doko Beth‐el, go narae ni kerua waina e doko 
Dan. 

31Go e mari nasum̃a tapu maga doko tokora vakilagi maga, go e dawona ki tea 
viri maga m̃elu m̃aleoputo ni narei mamau, waina eu da pei naworawora ni Levi 
seara kakada mau. 

32Go Yeroboam e datuta ki nasaisaiana sikai atelagi kelatolu, nakup̃a kerualima 
sikai tamate lima ni atelagi, dakiusi nasaisaiana waina eu mari a Yudah, go e sake 
paki wede ni naviriana po pitua ki naviriana; e mari tea wanogoe Beth‐el, doko 
do mari naviriana maga paki kau natuna maga waina e dum̃ana mari ra: go e 
lawo ki tea viri maga tokora vakilagi maga waina e mari ra Beth‐el. 

33Go e sake paki wede ni naviriana waina e mari a e doko Beth‐el, nakup̃a 
kerualima sikai tamate lima ni atelagi kelatolu, atelagi waina e dum̃ana midoaki 

p̃otae a nap̃op̃ona: go e magi Israel natuna maga mari natuta ni nasaisaiana sikai, 
go e sake paki wede ni naviriana, po dap̃ara ki tea ni nap̃o wia asa. 

1 Nawota Maga 13 

1Go p̃a leo, naatam̃oli sikai ki Sup̃e e pae Yudah umai paki Beth‐el, navasaana ki 
Yehovah e pei nalakena: go Yeroboam e lawodu nadigi ni wede ni naviriana naga 
ega tap̃ara ki tea ni nap̃o wia. 

2Go naatam̃oli wanogoe e pioso dip̃a wede ni naviriana pae navasaana ki 
Yehovah, po naga, Wede ni naviriana O, wede ni naviriana, Yehovah e noa dapala 
nea, e naga; P̃a leo, piakiki sikai ega wo magi nasum̃a ki David pakilina, nagisana 
ega vei Yosiah; go nae ega wo pitua ki tea viri maga ni tokora vakilagi maga 
waina eu do dap̃ara ki tea ni nap̃o wia ako, euga vei naviriana, go navatu maga 
ki naatam̃oli euga wo pei tea tap̃arakiana ako. 

3Go naaleatia sikai maau wanogoe e pitua ki navaivaiana sikai, e naga, Tea waia 
e pei navaivaiana waina Yehovah e noa e: e naga, P̃a leo, wede ni naviriana ega 
wo pei tea marip̃oraeana, go natano‐apu maga waina eu doko asa euga wo pei 
tea takiluaana pano. 

4Go e pakilina, ragi waina nawota e dogo navasaana ki naatam̃oli ki Sup̃e waina 
e pioso asa dip̃a wede ni naviriana doko Beth‐el, naga e sai ki nam̃elearuna, po 
naga, P̃a vuasoki a. Go nam̃elearuna waina e sai ki nia dip̃a e, e lologara, go e mari 
sa moro dum̃ana dosa liliua ki nia mau. 

5Go wede ni naviriana e pei tea marip̃oraeana, go natano‐apu maga eu pevera 
m̃elu dua ki wede ni naviriana, pataka ni navaivaiana waina naatam̃oli ki Sup̃e e 
po pitua ki nia pae navasaana ki Yehovah. 

6Go nawota e pasadara po noa ki naatam̃oli ki Sup̃e, e naga, P̃a vavara ni Yehovah 
Sup̃e anigo, po maginau dapasavasa, naga nam̃elearugu ega moro p̃ia. Go 
naatam̃oli ki Sup̃e e pavara ni Yehovah, go nam̃elearu ni nawota e pei tea 
mariana e moro p̃ia, dakiusi waina e doko sala vea. 

7Go nawota e noa ki naatam̃oli ki Sup̃e, e naga, P̃a umai, toroga vaki esum̃a, po 
ganikani, go aga wo dua ko namoriana sikai. 

8Go naatam̃oli ki Sup̃e e noa ki nawota, e naga, Ku pe tua au namagovai ni 
nasum̃a anigo, ma aga wo da sili sikoti ko mau, go aga wo da gani navinaga kite 
munu noai tokora waia mau: 

9Nalakena e pei natip̃akiana sikai paki nau pae navasaana ki Yehovah, e naga, P̃a 
ta gani navinaga mau kite munu noai, go p̃a ta liliu pano pae napua waina ku pae 
asa umai mau. 

10Nalakena tea wanogoe e pae napua p̃ota sikai pano, e da liliu pae napua waina 
e pae asa umai paki Beth‐el mau. 

11Go profeta matua sikai e doko Beth‐el doko; go natuna maga eu rumai po noa 
ki nia nawosiana maga waina naatam̃oli ki Sup̃e e mari a Beth‐el naaleatia 
wanogoe: go navasaana maga waina e noa ki nawota asa, nara ma eu moro 
noakisai tamada asa. 

12Go tamada e noa ki da, e naga, Seve napua e pae asa pano? Nalakena natuna 
maga eu leo punusi napua waina naatam̃oli ki Sup̃e, waina e pae Yudah umai, e 
moro pae asa pano. 

13Go e noa ki natuna maga, e naga, Kuga maginau sawa ki tea sawagoro nam̃adu 
ni ass. Go eu maneana sawa ki tea sawagoro nam̃adu ni ass: go e sakesaake asa, 
po pano. 

14Go e sava dausi naatam̃oli ki Sup̃e wanogoe, po pap̃ai a e doko natano melu ni 
nakau oak sikai: go e noa ki nia, e naga, Nigo ku pei naatam̃oli ki Sup̃e waina ku 
pae Yudah umai, kite? Go e naga, Kinau a pei nae. 

15Go e noa ki nia, e naga, P̃a umai, toroga vaki esum̃a, po ganikani. 

16Go e naga, A mari sa sikoti ko liliu, kite sili sikoti ko mau: go aga wo da gani 
navinaga kite munu noai sikoti ko tokora waia mau: 

17Nalakena e pei tea noaana paki nau pae navasaana ki Yehovah, e naga, P̃a ta 
gani navinaga kite munu noai tokora wanogoe mau, kite liliu pae napua waina 
ku pae asa umai mau. 

18Go e noa ki nia, e naga, Kinau a moro dakiusi ko, a pei profeta sikai; go agelo 
sikai e pasa paki nau pae navasaana ki Yehovah, e naga, P̃a viragi a liliu sikoti ko 
paki nasum̃a anigo, naga ega kanikani po munu noai. Ma e pasa sorosoro paki 
nia. 

19Nalakena tea wanogoe e sikoti a liliu, po ganikani nasum̃a aneana, po munu 
noai. 

20Go e pakilina ragi waina ero doko natano ganikani, naga navasaana ki Yehovah 
e umai paki profeta waina e piragi a liliu: 

21Go e pioso paki naatam̃oli ki Sup̃e waina e pae Yudah umai, e naga, Yehovah e 
noa dapala nea, e naga, Nalakena ku dogopiri navasaana ki Yehovah, po da 
pavaigoro natip̃akiana waina Yehovah Sup̃e anigo e dip̃aki‐go asa, 

22Ma ku liliu umai po ganikani po munu noai tokora waina Yehovah e noa ki‐go 
asa naga, P̃a ta gani navinaga kite munu noai asa mau; nalakena tea wanogoe 
nap̃atoko mate anigo ega wo da umai paki matigo ki tamam̃a maga mau. 

23Go e pakilina, ragi waina e ganikani po munu go e nopu, naga e magi profeta 
waina e piragi a liliu, sawa ki tea sawagoro nam̃adu ni ass. 

24Go ragi waina e pano laion sikai e sua e napua, po kati punue a: go nap̃atoko 
mate aneana e pei tea nadikiana napua, go ass e lawodu nap̃irikiana; go laion ma 
e lawodu nap̃irikia ni nap̃atoko mate wanogoe. 

25Go p̃a leo, naatam̃oli maga eu liu sa pano, po punusi nap̃atoko mate e one 
napua, go laion waina e lawodu nap̃irikia ni nap̃atoko mate: go eu rumai po 
noasai a natokoana waina profeta matua wanogoe e doko asa doko. 

26Go ragi waina profeta waina e piragi a liliu m̃elu dua ki napua e dogo e, e naga, 
E pei naatam̃oli ki Sup̃e nogo, waina e dogopiri navasaana ki Yehovah: nalakena 
tea wanogoe Yehovah e pitua ki nia paki laion waina e kati p̃orae a, po mari 
punue a, pataka ni navasaana ki Yehovah waina e noa ki nia asa. 

27Go e noa ki natuna maga, e naga, Kuga maginau sawa ki tea sawagoro nam̃adu 
ni ass. Go eu maneana sawa ki nia. 

28Go e pano po pap̃ai nap̃atoko mate aneana e one napua, go ass ma laion ero 
lawodu nap̃irikia ni nap̃atoko mate wanogoe: laion e da gani nap̃atoko mate 
mau, kite kati p̃orae ass mau. 

29Go profeta wanogoe e dape dakati nap̃atoko mate ni naatam̃oli ki Sup̃e, po 
sawa ki nia nam̃adu ni ass, po dape a liliu: go e paki natokoana ki profeta matua 
wanogoe, naga ega tagisi a go naga ega ova ki nia. 

30Go e lesi nap̃atoko mate wanogoe e one matigo aneana; go e dagisi a, po naga, 
Awi, taigu! 

31Go e pakilina, edaku ki ragi waina e ova ki nia, naga e pasa paki natuna maga, 
po naga, Ragi waina aga mate, kuga ova kinau matigo waina naatam̃oli ki Sup̃e 
wanogoe e pei tea ovakiana asa; navatugu maga euga one pisari navatuna maga. 

32Nalakena navasaana waina e pioso asa pae navasaana ki Yehovah dip̃a wede 
ni naviriana ki Yehovah dip̃a wede ni naviriana doko Beth‐el, go dip̃a nasum̃a 
mamau puti ni tokora vakilagi maga waina eu doko natokoana maga ni Samaria, 
ega wo lolomana. 

33Edaku ki tea wanogoe Yeroboam e da liliu m̃elu dua ki napua sa aneana maga 
mau, ma e moro mari tea viri maga m̃elu m̃aleoputo ni narei mamau eu pei tea 
viri maga ni tokora vakilagi maga: tea waina e pe tum̃ana masauna, tea wanogoe 
e pakavuro nam̃elearuna go e po pei tea mariana e pei tea viri doko tokora 
vakilagi maga. 

34Go tea wanogoe e po pei namarinaleosaana paki nasum̃a ki Yeroboam, dapala 
waina e pei tea taeluaana po pei tea mari‐puoli‐kiana pa dua ki narae ni 
maramana. 

1 Nawota Maga 14 

1Go Abiyah natu ni Yeroboam e sasana. 

2Go Yeroboam e noa ki anagoroi, e naga, P̃a tuleana, a pavara ni ko, po dum̃am̃a 
mari ko p̃a vilip̃o, naga p̃a ta pei tea ataeana naga ku pei Yeroboam anagoroi 
mau: go p̃a vaki Shiloh pano; p̃a leo, profeta Ahiyah e doko tokora wanogoe doko, 
nae waina e noa kinau naga aga vei nawota dap̃au narei waia. 

3Go p̃a tape bred rualima sikai, go keke kiki maga, go lasa ni honi sikai, go p̃a va 
punusi a: nae ega wo noa ki‐go tea waina ega wo pakilina ki piakiki waia. 

4Go Yeroboam anagoroi e mari dapala nogoe; e duleana po paki Shiloh pano, 
paki nasum̃a ki Ahiyah. Go Ahiyah e mari sa leosai mau; nalakena namatana ero 
p̃irogorogo nalakena namatuana. 

5Go Yehovah e noa ki Ahiyah, e naga, P̃a leo, Yeroboam anagoroi e umai naga ega 
vusuusu paki‐go nalo ni natuna; nalakena e sasana: p̃a noa ki nia ega tapala waia 
go ega tapala waia: nalakena ega wo pakilina, ragi waina ega wo sili umai, naga 
ega wo pilip̃o po pei nagoroi p̃ota sikai. 

6Go e dapala nogoe, ragi waina Ahiyah e dogo nam̃ele natuana ero do surata 
dukituki ragi waina e umai paki m̃aladigi ki namata, naga e pasa po naga, P̃a umai 
nigo Yeroboam anagoroi; ekasana ku dum̃am̃a mari ko ku pilip̃o? Nalakena 
kinau a pei tea tip̃akiana naga aga noa ki‐go narogorogoana madaga sikai. 

7P̃a vano, p̃a noa ki Yeroboam naga Yehovah Sup̃e ki Israel e noa dapala nea, e 
naga, Nalakena a sike ko pakilagi m̃elu m̃aleoputo ni narei, po mari ko ku pei tea 
maraki dap̃au narei aginau Israel, 

8Po pualua namarakiana m̃elu dua ki nasum̃a ki David, po dua ko asa: go ku da 
mari dakiusi waina tea suasua aginau David e mari a mau, nae waina e pavaigoro 
natip̃akiana aginau maga, go waina e dausi au ki nap̃op̃ona mamau, doko do mari 
tea waina e leana namatagu; 

9Ma ku mari tea waina e sa liu tea maga mamau puti waina eu doko pea ki‐go, go 
ku pano po dum̃am̃a manigo mari sup̃e p̃ota maga, go nasup̃e takiana maga, 
doko do mari au a maeto, go ku nadi kinau paki natakum̃a: 

10Nalakena tea wanogoe, p̃a leo, aga wo piragi nasaana umai paki nasum̃a ki 
Yeroboam, go aga wo daelua piakiki naanoai maga m̃elu dua ki nasum̃a ki 
Yeroboam, tea mamau puti waina eu doko Israel, naviti go tea tum̃ana doko; aga 
wo sasara lua puti tea ni nasum̃a ki Yeroboam, dapala waina naatam̃oli e do 
sasara lua puti nasogosogo pa pa e da moro doko mau. 

11Naatam̃oli ni nasum̃a ki Yeroboam e pe mate natokoana, koria maga euga wo 
gani a; go e pe mate namalasi, manu maga ni namalopa euga wo gani a: nalakena 
Yehovah e noa e. 

12Nalakena tea wanogoe p̃a tuleana, p̃a vaki nasum̃a anigo pano: go ragi waina 
nam̃ele natum̃a eroga sili paki natokoana, ragi wanogoe piakiki wanogoe ega wo 
mate. 

13Go Israel mamau puti euga wo dagisi a, po ova ki nia; nalakena tea ni nasum̃a 
ki Yeroboam euga wo da umai paki matigo mau, ma nae ega sikina: nalakena tea 
ni nasum̃a ki Yeroboam eu sa puti, ma nae e sikina pei tea vap̃aiana asa naga e 
p̃ia paki Yehovah Sup̃e ki Israel. 

14Go Yehovah ega wo dum̃ana maneana sike nawota sikai dap̃au Israel, waina 
ega wo daelua nasum̃a ki Yeroboam naaleatia wanogoe: ma ekasava? 

15Nalakena Yehovah ega wo atugi Israel, dapala napati nau sikai waina e pei tea 
tuletuleakiana noai; go ega wo paku lua Israel m̃elu dua ki navanua wia waia, 
waina e dua tamada maga asa, po daperavera ki da paki taleva kerua ni Noaisara; 
nalakena eu dum̃ada madeada mari Asherah maga, doko do mari Yehovah e 
maeto. 

16Go ega wo doropusi Israel nalakena namarinaleosaana maga ki Yeroboam 
waina e mari naleo sa asa, go waina e moro mari Israel eu mari naleo sa asa. 

17Go Yeroboam anagoroi e duleana, po paki Tirsah pano: go ragi waina e umai 
paki namata ni nasum̃a, ragi wanogoe piakiki wanogoe e mate. 

18Go eu ova ki nia, go Israel mamau eu dagisi a; dapala navasaana ki Yehovah 
waina e pasa asa pae nam̃elearu ni tea suasua aneana profeta Ahiyah. 

19Go nawosiana mamau puti ki Yeroboam, takana waina e mari navakalo, go 
takana waina e maramara, p̃a leo, eu pei tea midiriana tusi ni nawosiana ni 
naaleatia maga ki nawota maga ni Israel. 

20Go naaleatia maga waina Yeroboam e maramara asa eu pei natau rualima dua 
tamate dua: go e maturu sikoti tamana maga, go natuna Nadab e moro 
maramara du oli a. 

21Go Rehoboam natu ni Solomon e maramara Yudah. Rehoboam e pei tea ni 
natau rualima pati tamate sikai ragi waina e pae asa maramara, go e maramara 
Yerusalem, natokoana waina Yehovah e matadoa e m̃elu naworawora maga 
mamau puti ni Israel naga nagisana ega toko asa, natau rualima sikai tamate 
larua: go p̃ilana nagisana Naamah, ni Ammon. 

22Go narei ni Yudah eu mari tea waina e sa namata ni Yehovah; go eu mari a e 
dotowo kasua nalakena namarinaleosaana adeada maga waina eu mari naleo sa 
asa, p̃arua liu tea waina tamada maga eu pea mari a. 

23Nalakena eu moro dum̃ada madeada davagi tokora vakilagi maga, go tea 
lawodu maga, go Asherah maga, nam̃asua ni sara tava vakilagi, go melu ni sara 
nakau malakesa. 

24Go tea masausara maga eu doko navanua doko: nara ma eu mari tea 
mamaragokiana maga dakiusi nalauna maga waina Yehovah e kopasi lua ra 
m̃elu dua ki narae ni Israel natuna maga pano. 

25Go e pakilina natau kelima ki nawota Rehoboam, naga Shishak nawota ni Ityipt 
e sake umai dip̃a Yerusalem: 

26Go e dape pavakoto naleo wia tauakiana maga ni nasum̃a ki Yehovah, go naleo 
wia tauakiana maga ni nasum̃a ki nawota; e dape pavakoto puti ra: go e moro 
dape pavakoto kokororum̃a maga mamau puti ni kold waina Solomon e mari ra. 

27Go nawota Rehoboam e mari oli kokororum̃a maga ni brass, po pitua ki da paki 
nam̃elearu ni nap̃au ni tea viviatu maga waina eu pei tea vavaigoro namata ni 
nasum̃a ki nawota. 

28Go e dapala nogoe, ragi waina nawota e pano paki nasum̃a ki Yehovah, tea 
viviatu maga eu dapetape ra pano, po moro dapetape ra liliu paki ekopu ni 
em̃ago ni nasum̃a ki tea viviatu maga. 

29Go nawosiana maga ki Rehoboam, go tea mamau puti waina e mari ra, eu da 
pei tea midiriana tusi ni nawosiana ni naaleatia maga ki nawota maga ni Yudah, 
kite? 

30Go navakalo e doko namawota ni Rehoboam go ni Yeroboam pitip̃atip̃a. 

31Go Rehoboam e maturu sikoti tamana maga, go e pei tea ovakiana sikoti 
tamana maga natokoana ki David: go p̃ilana nagisana Naamah, ni Ammon. Go 
natuna Abiyam e maramara du oli a. 

1 Nawota Maga 15 

1Go natau kerualima sikai tamate latolu ki nawota Yeroboam natu ni Nebat, 
Abiyam e pae asa maramara dap̃au Yudah. 

2E maramara Yerusalem natau dolu: go p̃ilana nagisana Maakah, Abishalom 
natuna nagoroi. 

3Go e surata doko namarinaleosaana maga mamau puti ki tamana, waina e mari 
a pea ki nia: go nap̃op̃ona e da p̃ialua paki Yehovah Sup̃e aneana, dapala nap̃op̃o 
ni tamana David. 

4Ma nalakena David, Yehovah Sup̃e aneana e dua e nasulu sikai doko Yerusalem, 
e sike lawo ki natuna e po edaku ki nia, go e lawo‐ki‐laketoko Yerusalem: 

5Nalakena David e mari tea waina e leana namata ni Yehovah, go e da dawasi 
m̃elu dua ki te navatuna waina e dip̃aki nia asa mau, naaleatia maga mamau puti 
aneana, ma nalo ni naleo ni Uriah tea ni Heth e sikina. 

6Go navakalo e doko namawota ni Rehoboam go ni Yeroboam naaleatia maga 
mamau puti ni namauriana aneana. 

7Go nawosiana maga ki Abiyam, go tea mamau puti waina e mari ra, eu da pei 
tea midiriana tusi ni nawosiana ni naaleatia maga ki nawota maga ni Yudah, 
kite? Go navakalo e doko namawota ni Abiyam go ni Yeroboam. 

8Go Abiyam e maturu sikoti tamana maga; go eu ova ki nia natokoana ki David: 
go natuna Asa e maramara du oli a. 

9Go natau kerualima dua ki Yeroboam nawota ni Israel, Asa e pae asa maramara 
dap̃au Yudah. 

10Go e maramara Yerusalem natau rualima pati tamate sikai: go p̃ilana nagisana 
Maakah, Abishalom natuna nagoroi. 

11Go Asa e mari tea waina e leana namata ni Yehovah, dapala waina tamana 
David e pea mari a. 

12Go e mari puoli ki tea masausara maga pa dua ki navanua pano, po dape lua 
nasup̃e maga mamau puti waina tamana maga eu pea mari ra. 

13Go e dape lua p̃ilana Maakah m̃elu dua ki naveinawotaana, nalakena e mari 
nunu mamaragokiana sikai, e pei Asherah; go Asa e daekotokotovi nunu aneana, 
po dap̃ara ki nia nadigi ni noaisara Kidron. 

14Ma tokora vakilagi maga eu da pei tea tapeluaana pano mau: ma nap̃op̃o ni Asa 
e p̃ia usuraki paki Yehovah naaleatia maga mamau puti aneana. 

15Go e piragi umai paki ekopu ni nasum̃a ki Yehovah, sara naleo waina tamana e 
pea dapugoro ra, go naleo maga waina nae e dum̃ana dapugoro ra, silver, go 
kold, go lasa maga. 

16Go navakalo e doko namawota ni Asa go ni Baasha nawota ni Israel naaleatia 
adeada maga mamau puti. 

17Go Baasha nawota ni Israel e sake pano dip̃a Yudah, go e davagi Ramah, naga 
ega ta suasua ki te naata naga ega tave pano kite sili umai punusi Asa nawota ni 
Yudah mau. 

18Go Asa e dape lua puti silver go kold waina e ko doko nasum̃a ni naleo wia 
tauakiana maga ki Yehovah, go ni nasum̃a ni naleo wia tauakiana maga ki 
nawota, po pitua ki nia paki nam̃elearu ni tea suasua aneana maga: go nawota 
Asa e dip̃aki lua e pano po dua Ben‐hadad natu ni Tabrimmon, natu ni Hesion, 
nawota ni Siria waina e doko Damaseko asa, po naga, 

19Navasasokiana sikai ega toko namawota kakagu go kakam̃a, go namawota ni 
tamagu go ni tamam̃a: p̃a leo, a po dip̃aki lua paki‐go nadodomiana sikai ni silver 

go kold; p̃a vano, po mari kotovi navasasokiana anigo waina ku mari a sikoti 
Baasha nawota ni Israel, naga ega m̃elu dua kinau pano. 

20Go Ben‐hadad e dogo parati ki nawota Asa, go e dip̃aki lua tea maraki maga ni 
taua navakalo aneana maga pano, go eu mari dip̃a natokoana maga ni Israel, po 
atugi Iyon, go Dan, go Abel‐beth‐maakah, go Kinneroth mamau, go navanua 
mamau ni Naftali. 

21Go e pakilina ragi waina Baasha e dogo e, naga e makoto ki natavagiana ni 
Ramah, go e pano po doko Tirsah doko. 

22Go nawota Asa e dogorogo natip̃akiana sikai usuraki Yudah mamau; te naata 
e mari sa puoli asa mau: go eu dape lua vatu maga ni Ramah, go napapa kakana 
maga, waina Baasha e po do davagi a asa; go nawota Asa e davagi Ceba ni 
Benyamin asa go Mispah. 

23Go nawosiana maga mamau puti ki Asa, go nakasuaana mamau aneana, go tea 
mamau puti waina e mari ra, go natokoana maga waina e davagi ra, eu da pei tea 
midiriana tusi ni nawosiana ni naaleatia maga ki nawota maga ni Yudah, kite? 
Ma ragi waina e po pei tea matua, e peani nasasanaana e doko nam̃ele natuana 
maga. 

24Go Asa e maturu sikoti tamana maga, po pei tea ovakiana sikoti tamana maga 
natokoana ki tamana David: go natuna Yehoshafat e maramara du oli a. 

25Go natau kerua ki Asa nawota ni Yudah, Nadab natu ni Yeroboam e pae asa 
maramara dap̃au Israel, go e maramara dap̃au Israel natau dua. 

26Go e mari tea waina e sa namata ni Yehovah, go e surata napua ki tamana, go 
ki namarinaleosaana waina e mari Israel eu mari naleo sa asa. 

27Go Baasha natu ni Ahiyah, tea ni nasum̃a ki Issakar, e mari nasekeana dip̃a e; 
go Baasha e atugi Cibbethon, waina e pei agi Filistine maga; nalakena Nadab ma 
Israel mamau eu rumai po kelugoro Cibbethon. 

28Go Baasha e atugi a natau ketolu ki Asa nawota ni Yudah, go e maramara du 
oli a. 

29Go e pakilina, ragi waina e po pei tea mariana e pei nawota, naga e atugi tea ni 
nasum̃a ki Yeroboam mamau puti; e da doropusi tea sikai ni nasum̃a ki 
Yeroboam waina e mauri doko mau, ma e mari puoli ki tea mamau puti waina 
eu maromaro; pataka ni navasaana ki Yehovah waina e pasa asa pae nam̃elearu 
ni tea suasua aneana Ahiyah tea ni Shiloh: 

30Nalakena namarinaleosaana maga ki Yeroboam waina e mari naleo sa asa, go 
waina e mari Israel eu mari naleo sa asa; go nalakena namari‐p̃auluulu‐ana 
aneana waina e mari p̃auluulu asa paki Yehovah Sup̃e ki Israel, po mari a e 
maeto. 

31Go nawosiana maga ki Nadab, go tea mamau puti waina e mari ra, eu da pei 
tea midiriana tusi ni nawosiana ni naaleatia maga ki nawota maga ni Israel, kite? 

32Go navakalo e doko namawota ni Asa go ni Baasha nawota ni Israel, naaleatia 
adeada maga mamau puti. 

33Natau ketolu ki Asa nawota ni Yudah, Baasha natu ni Ahiyah e pae asa 
maramara Tirsah dap̃au Israel mamau, go e maramara natau rualima dua 
tamate pati. 

34Go e mari tea waina e sa namata ni Yehovah, e surata napua ki Yeroboam go ki 
namarinaleosaana aneana waina e mari Israel eu mari naleo sa asa. 

1 Nawota Maga 16 

1Go navasaana ki Yehovah e umai paki Yehu natu ni Hanani, dip̃a Baasha, 

2e naga, Nalakena a sike ko m̃elu dua ki nam̃otam̃ota, po mari ko ku pei tea 
maraki dap̃au narei aginau Israel; go ku surata napua ki Yeroboam, po mari 
narei aginau Israel eu mari naleo sa, po mari au a maeto ki namarinaleosaana 
adeada maga; 

3P̃a leo, aga wo mari puoli ki Baasha, go nasum̃a aneana mamau puti; go aga wo 
mari nasum̃a anigo ega wo dakiusi nasum̃a ki Yeroboam natu ni Nebat. 

4Naatam̃oli maga ki Baasha waina eu mate natokoana, koria maga euga wo gani 
ra; go tea maga waina eu mate namalasi, manu maga ni namalopa euga wo gani 
ra. 

5Go nawosiana maga ki Baasha, go tea waina e mari a, go nakasuaana aneana, eu 
da pei tea midiriana tusi ni nawosiana ni naaleatia maga ki nawota maga ni 
Israel, kite? 

6Go Baasha e maturu sikoti tamana maga, po pei tea ovakiana Tirsah; go natuna 
Elah e maramara du oli a. 

7Go pae nam̃elearu ni profeta Yehu, natu ni Hanani, navasaana ki Yehovah e 
umai dip̃a Baasha, go dip̃a nasum̃a aneana, nalakena namariana sa waina e mari 
a namata ni Yehovah, doko do mari a e maeto ki nawosiana ni nam̃elearuna 
maga, waina e mari dapala nasum̃a ki Yeroboam; go nalakena e mari puoli ki nia. 

8Natau kerualima dua tamate latesa ki Asa nawota ni Yudah, Elah natu ni Baasha 
e pae asa maramara Tirsah dap̃au Israel, go e maramara natau dua. 

9Go tea suasua aneana Simri, tea maraki namagovai ni kariot aneana maga, e 
mari nasekeana dip̃a e: go e doko Tirsah doko, e do munu po do matamaloku asa 
nasum̃a ki Arsa, waina e pei tea tap̃au dap̃au tea ni nasum̃a aneana Tirsah. 

10Go Simri e paki ekopu po atugi a, po p̃oka punue a, e pei natau kerualima dua 
tamate larua ki Asa nawota ni Yudah, go e maramara du oli a. 

11Go e pakilina ragi waina e pae asa maramara, ragi waina e pae asa dasake malo 
tasake aneana, naga e atugi nasum̃a mamau puti ki Baasha: e da maneana 
doropusi te naanoai aneana sikai maau e doko mau, tea ni namatarau aneana, 
kite ni tana ri maga. 

12Dapala nogoe Simri e mari puoli ki nasum̃a mamau puti ki Baasha, pataka ni 
navasaana ki Yehovah, waina e pasa asa dip̃a Baasha pae nawoka ni profeta 
Yehu, 

13Nalakena namarinaleosaana maga mamau puti ki Baasha, go 
namarinaleosaana maga ki natuna Elah, waina eu mari naleo sa asa, go waina eu 
mari Israel eu mari naleo sa, doko do mari p̃auluulu paki Yehovah Sup̃e ki Israel, 
po mari a e maeto ki idolo adeada maga. 

14Go nawosiana maga ki Elah, go tea mamau puti waina e mari ra, eu da pei tea 
midiriana tusi ni nawosiana ni naaleatia maga ki nawota maga ni Israel, kite? 

15Natau kerualima dua tamate larua ki Asa nawota ni Yudah, Simri e maramara 
Tirsah naaleatia larua. Go narei maga eu m̃enaki goro Cibbethon, waina e pei agi 
Filistine maga. 

16Go narei maga waina eu m̃enaki doko eu dogo, eu naga, Simri e mari nasekeana 
dip̃a nawota po atugi a: nalakena tea wanogoe Israel mamau waina eu m̃enaki 
doko eu mari Omri, tea maraki taua ni navakalo, e pei nawota dap̃au Israel 
naaleatia wanogoe. 

17Go Omri e pae Cibbethon sake pano, nara ma Israel eu mamau, go eu kelugoro 
Tirsah. 

18Go e pakilina, ragi waina Simri e punusi naga natokoana e pei tea vuatiana, 
naga e paki ekopu ni nasum̃a ni p̃aaka ki nawota, po dap̃ara ki nasum̃a ki nawota, 
po dum̃ana dokonigoro e ki nakapu, po mate asa, 

19Nalakena namarinaleosaana aneana maga waina e mari naleo sa asa, doko do 
mari tea waina e sa namata ni Yehovah, doko do surata napua ki Yeroboam, go 
nalakena namarinaleosaana aneana waina e mari a, naga e mari Israel eu mari 
naleo sa. 

20Go nawosiana maga ki Simri, go nasekeana aneana waina e mari a, eu da pei 
tea midiriana tusi ni nawosiana ni naaleatia maga ki nawota maga ni Israel, kite? 

21Ragi wanogoe narei ni Israel eu pei tea tap̃otaeana eu dua asa: namagovai ni 
narei eu dausi Tibni natu ni Cinath, naga euga mari a ega vei nawota; go 
namagovai eu dausi Omri. 

22Ma narei waina eu dausi Omri, eu marimatua ki narei maga waina eu dausi 
Tibni natu ni Cinath: go Tibni e mate, go Omri e maramara. 

23Omri e pae asa maramara dap̃au Israel natau kerualima dolu tamate sikai ki 
Asa nawota ni Yudah, go e maramara natau rualima sikai tamate dua: e 
maramara Tirsah natau latesa. 

24Go e pakotovi tava ni Samaria ki Shemer, ki silver talenta dua; go e davagi 
natokoana sikai tava wanogoe, po salagisa ni natokoana waina e davagi a ki 
Samaria, pae nagisa ni Shemer waina e pea pei talakea ni tava wanogoe. 

25Go Omri e mari tea waina e sa namata ni Yehovah, e mari tea waina e sa do liu 
tea maga mamau puti waina eu doko pea ki nia. 

26Nalakena e surata napua mamau puti ki Yeroboam natu ni Nebat, go nalakena 
namarinaleosaana aneana maga waina e mari Israel eu mari naleo sa, doko do 
mari Yehovah Sup̃e ki Israel e maeto ki idolo adeada maga. 

27Go nawosiana maga ki Omri waina e mari ra, go nakasuaana aneana waina e 
dum̃ana pisei ki nia, eu da pei tea midiriana tusi ni nawosiana ni naaleatia maga 
ki nawota maga ni Israel, kite? 

28Go Omri e maturu sikoti tamana maga, po pei tea ovakiana Samaria: go natuna 
Ahab e maramara du oli a. 

29Go natau kerualima dolu tamate latolu ki Asa nawota ni Yudah, Ahab natu ni 
Omri e pae asa maramara dap̃au Israel: go Ahab natu ni Omri e maramara 
Samaria dap̃au Israel natau rualima dua tamate dua. 

30Go Ahab natu ni Omri e mari tea waina e sa namata ni Yehovah, p̃arua do liu 
tea maga mamau puti waina eu doko pea ki nia. 

31Go e pakilina, dapala e pe vei tea kiki naga ega surata namarinaleosaana maga 
ki Yeroboam natu ni Nebat, ma e dawiri Yesebel natu ni Ethbaal nawota ni Sidon, 
po pano po magi Baal suasua, po lotu ki nia. 

32Go e magi Baal sike lawo ki wede ni naviriana sikai nasum̃a ki Baal, waina e 
pea davagi a Samaria. 

33Go Ahab e mari Asherah; go Ahab e mari Yehovah Sup̃e ki Israel e maeto ki nia 
p̃arua liu nawota maga mamau puti ni Israel waina eu doko pea ki nia. 

34Naaleatia aneana maga, Hiel tea ni Beth‐el e davagi Yeriko: e nadi ki laketano 
kakana pilake natape‐puolikiana ki natuna takalapa Abiram, po sike lawo ki 
namata‐pua kakana maga pilake natape‐puolikiana ki natuna takariki Sekub; 
pataka ni navasaana ki Yehovah, waina e pasa asa pae nam̃elearu ni Yoshua natu 
ni Nun. 

1 Nawota Maga 17 

1Go Eliyah naatam̃oli sikai ni Tishbe ni Cilead e noa ki Ahab, e naga, Yehovah 
Sup̃e ki Israel e mauri waina kinau a lawodu naraena, go e pe ta pae navasaana 
aginau, nasovaki go usa ero pe wo da umai natau maga waia mau. 

2Go navasaana ki Yehovah e umai paki nia, e naga, 

3P̃a m̃elu dua ki tokora waia pano, go p̃a maradoa paki taleva ni elo sake, po 
dum̃am̃a dasuru ki‐go nadigi noaisara Kerith waina e doko taleva ni elo sake ni 
Yordan. 

4Go ega wo doko naga p̃a wo munu ki noaisara wanogoe; go a dip̃aki sua reven 
maga naga euga vagani ko tokora wanogoe. 

5Go e pano po mari pataka ni navasaana ki Yehovah: nalakena e pano po doko 
nadigi noaisara Kerith, waina e doko taleva ni elo sake ki Yordan. 

6Go reven maga eu do maneana ova bred go nap̃okasi umai malip̃ogi, go bred go 
nap̃okasi ragi melu; go e do munu ki noaisara. 

7Go e pakilina edaku ki ragi kiki, naga noaisara e dap̃a garagara, nalakena usa e 
dika navanua. 

8Go navasaana ki Yehovah e umai paki nia, 

9e naga, P̃a tuleana, p̃a vaki Sarefath pano, waina e pei agi tea ni Sidon, po doko 
tokora wanogoe doko: p̃a leo, a dip̃aki sua nagoroi malepu sikai tokora wanogoe 
naga ega vakale ko. 

10Go e duleana po paki Sarefath pano; go ragi waina e umai paki namata‐pua ni 
natokoana, p̃a leo, nagoroi malepu sikai e doko tokora wanogoe doko, e do 
p̃owotae nakau kokolo: go e pioso paki nia, po naga, A pavara ni ko, p̃a maginau 
dape noai kiki umai doko lasa sikai naga aga munu. 

11Go ragi waina e doko pano naga ega tape a umai, e moro soso e, po naga, A 
pavara ni ko, p̃a maginau dape matele kiki sikai ni bred umai doko 
nam̃elearum̃a. 

12Go e naga, Yehovah Sup̃e anigo e mauri, go a dika ki bred, ma flaur e sikina 
doko lasa kakana pataka ni nam̃elearu sikai maau, go naroro kiki lasa ni naroro: 
go p̃a leo, a do p̃owotae nakau kokolo naga aga sili po maginami ma natugu mari 
m̃ata ki navinaga, naga aroga kanikani po mate. 

13Go Eliyah e noa ki nia, e naga, P̃a ta mataku mau; p̃a vano, po mari ega tapala 
waina ku noa e: ma p̃a vea maginau mari keke kiki sikai asa, po maginau dape a 
umai, go edaku ki nia p̃a manimu ma natum̃a mari animu. 

14Nalakena Yehovah Sup̃e ki Israel e noa dapala nea, e naga, Lasa ni flaur ega wo 
da p̃alo mau, go lasa ni naroro ega wo da dap̃a mau, pa pa paki naaleatia waina 
Yehovah ega wo dip̃aki lua usa ega p̃owo navanua. 

15Go e pano po mari pataka ni tea waina Eliyah e noa e: go nara ma tea ni nasum̃a 
aneana eu mamau puti ganikani naaleatia laapa. 

16Go lasa ni flaur e da p̃alo mau, go lasa ni naroro e da dap̃a mau, pataka ni 
navasaana ki Yehovah waina e pasa asa pae nawoka ni Eliyah. 

17Go e pakilina edaku ki tea wanogoe, naga natu ni nagoroi wanogoe talakea ni 
nasum̃a e sasana; go nasasanaana aneana e p̃arua sa, dapala waina namerona e 
da moro doko asa mau. 

18Go e noa ki Eliyah, e naga, P̃a kasa kinau, nigo naatam̃oli ki Sup̃e O? Ku po umai 
punusi au naga p̃a mari namarinaleosaana aginau ega vei tea midoakiana, go 
naga p̃a mari punue natugu, kite? 

19Go e noa ki nia, e naga, P̃a tua au natum̃a. Go e dape lua e m̃elu dua ki 
narum̃ana, po dape a sake paki em̃ago waina e dum̃ana m̃enaki asa, go e lesi a e 
one nawewele aneana. 

20Go e pioso paki Yehovah, po naga, Yehovah Sup̃e aginau O, ku mari 
narogokitesaana e pakilina ki nagoroi malepu waia waina a m̃enaki nasum̃a 
aneana, po atugi natuna, kite? 

21Go e paka tolu dum̃ana pitosi a elagi ki piakiki wanogoe po pioso paki Yehovah, 
po naga, Yehovah Sup̃e aginau O, a pavara ni ko asa, p̃a suasua naga namauriana 
ki piakiki waia ega moro liliu umai paki nia. 

22Go Yehovah e daki dorogo paki nadaleo ni Eliyah; go namauriana ki piakiki 
wanogoe e moro umai paki nia go e moro mauri. 

23Go Eliyah e dape piakiki wanogoe, po piragi lua e m̃elu dua ki em̃ago siwo paki 
nasum̃a, po dua p̃ilana asa: Go Eliyah e naga, P̃a vunusi a, natum̃a e mauri. 

24Go nagoroi wanogoe e noa ki Eliyah, e naga, Ragi waia a atae naga ku pei 
naatam̃oli sikai ki Sup̃e, go naga navasaana ki Yehovah waina e doko nawokam̃a, 
e pei nalomauana. 

1 Nawota Maga 18 

1Go e pakilina edaku ki naaleatia laapa, naga navasaana ki Yehovah e umai paki 
Eliyah natau ketolu, e naga, P̃a vano, p̃a tum̃am̃a pisei ki Ahab ako; go aga wo 
dip̃aki lua usa ega p̃owo navanua. 

2Go Eliyah e pano naga ega tum̃ana pisei ki Ahab asa. Go navitoloana warua sa 
sikai e darup̃a soki Samaria. 

3Go Ahab e soso Obadiah, waina e pei tea tap̃au dap̃au nasum̃a aneana. (Go 
Obadiah e matau ki p̃arua ki Yehovah: 



729 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

4Nalakena e doko, ragi waina Yesebel e daelua profeta maga ki Yehovah, naga 
Obadiah e puati p̃onotia sikai, po dasuru ki da eu pei taua rualima lima valea 
sikasikai, po pagani ra ki navinaga go ki noai.) 

5Go Ahab e noa ki Obadiah, e naga, P̃a vano duaduru navanua, paki namata noai 
maga mamau puti, go paki nap̃ap̃a noaisara maga mamau puti: mase tu pe vap̃ai 
nam̃enau po mauti horse maga go mule maga eu pe mauri, naga tuga ta dape 
puoli ki puti ra mau. 

6Go eu dap̃otae navanua namawota kakada naga euga surata duaduru asa: Ahab 
e sikina pae napua sikai pano, go Obadiah e sikina pae napua p̃ota sikai pano. 

7Go ragi waina Obadiah e doko napua, p̃a leo, Eliyah e sua e: go e leoatae a, po 
dowo dap̃olosiwo, po naga, E pei nigo lomau, nawota aginau Eliyah, kite? 

8Go e pasadara e, po naga, E pei kinau: p̃a vano, p̃a noa ki nawota anigo naga, P̃a 
leo, Eliyah e doko nea. 

9Go e naga, A mari naleo sa nasava, naga p̃a vitua ki tea suasua anigo paki 
nam̃elearu ni Ahab, naga ega mari punue au? 

10Yehovah Sup̃e anigo e mauri, go te nalauna kite te namarakiana e dika waina 
nawota aginau e da dip̃aki lua pano paki asa naga ega laaga ako: go ragi waina 
eu naga, E da doko nea mau; e mari namarakiana wanogoe kite nalauna wanogoe 
e pivisa ki navivisaana sikai naga e da pap̃ai ko mau. 

11Go ragi waia nigo ku naga, P̃a vano, p̃a noa ki nawota anigo naga, P̃a leo, Eliyah 
e doko nea. 

12Go ega wo pakilina m̃araverave ragi waina aga wo m̃elu dua ki‐go pano, naga 
Naata ni Yehovah ega wo dape lua ko pano paki tokora waina aga ta atae a mau; 
go dapala nogoe ragi waina aga umai po noa ki Ahab asa, go e pe ta pap̃ai ko mau, 
e pe wo mari punue au: ma kinau tea suasua anigo a matau ki Yehovah pae ragi 
ni navei‐natureai‐ana aginau. 

13E da pei tea noaana paki nawota aginau takana waina a mari a ragi waina 
Yesebel e mari punue profeta maga ki Yehovah, naga a dasuru ki profeta ki 
Yehovah naatam̃oli p̃onotia sikai kakada valea sikai, eu pei taua rualima lima go 
rualima lima, po pagani ra ki navinaga go ki noai, kite? 

14Go ragi waia nigo ku naga, P̃a vano, p̃a noa ki nawota anigo naga, P̃a leo, Eliyah 
e doko nea: go ega wo mari punue au. 

15Go Eliyah e naga, Yehovah ki taua maga e mauri, waina a lawodu naraena, go 
aga wo dum̃agu pisei ki nia au naaleatia waia. 

16Go Obadiah e pano naga ega sua Ahab, go e noa ki nia asa: go Ahab e pano naga 
ega sua Eliyah. 

17Go e pakilina ragi waina Ahab e punusi Eliyah, naga Ahab e noa ki nia, e naga, 
E pei nigo, nigo waina ku do mari duletulea ki Israel, kite? 

18Go e pasadara, po naga, Kinau a da do mari duletulea ki Israel mau; ma e pei 
nigo go tea ni nasum̃a ki tamam̃a, nalakena ku doropusi natip̃akiana maga ki 
Yehovah, go ku dausi Baal maga. 

19Nalakena tea wanogoe p̃a tip̃aki lua po piragi saisai ki Israel mamau puti umai 
punusi au tava Karmel, go profeta maga ki Baal p̃onotia pati rualima takuna lima, 
go profeta maga ki Asherah p̃onotia pati, waina eu ganikani wede ni nakaniana 
ki Yesebel. 

20Go Ahab e dip̃aki lua pano paki Israel natuna maga mamau puti, po piragi saisai 
ki profeta maga umai paki tava Karmel. 

21Go Eliyah e paki m̃aladigi ki narei mamau puti, po naga, Nimu kuga wo do 
diwotiwo namidodoana namawota dua pa pa paki seve ragi? Yehovah e pe vei 
Sup̃e, kuga rausi a: ma e pe vei Baal, go kuga rausi a. Go narei maga eu da 
pasadara e te navasaana sikai mau. 

22Go Eliyah e noa ki narei maga, e naga, Kinau a masikinau doko waina a pei 
profeta ki Yehovah; ma profeta maga ki Baal eu pei naatam̃oli p̃onotia pati 
rualima takuna lima. 

23Nalakena tea wanogoe euga tua gida kau anoai ega rua; go euga matadoa sikai 
ega vei adeada, go euga taekotokotovi a, po doropusi a elagi ni nakau kokolo, po 
da dokoni nakapu asa mau: go kinau aga wo mari m̃ata ki kau anoai kerua, po 
doropusi a elagi ni nakau kokolo, po da dokoni nakapu asa mau. 

24Go nimu kuga soso nagisa ni sup̃e animu, go kinau aga wo soso nagisa ni 
Yehovah: go sup̃e waina ega wo pasadara pae nakapu vavaga, nae ega vei Sup̃e. 
Go narei mamau puti eu pasadara, po naga, E pei navasaana wia. 

25Go Eliyah e noa ki profeta maga ki Baal, e naga, Nimu kuga tum̃amu matadoa 
kau anoai sikai ega vei animu, po pea mari m̃ata ki nia; nalakena nimu ku laapa; 
go kuga soso nagisa ni sup̃e animu, ma kuga ta dokoni nakapu asa mau. 

26Go eu dape kau anoai waina e pei tea adeada, go eu mari m̃ata ki nia, po soso 
nagisa ni Baal pae malip̃ogi pa pa paki aleati, doko do naga, Baal O, p̃a vasadara 
gami. Ma nadaleo e dika, tea sikai e da pasadara mau. Go eu dam̃atam̃alua 
daliviri wede ni naviriana waina eu mari a. 

27Go e pakilina aleati matua naga Eliyah e mari saudoa ki da, e naga, Kuga vioso 
kasua: nalakena nae e pei sup̃e sikai; alagoro e do dam̃aniginigi, kite e paki te 
vatuna, kite e paki nasurataana sikai, kite alagoro e do maturu, go e one asa one 
naga ega vei tea vulevuleana. 

28Go eu pioso kasua, po dum̃ada dovae ra dapala natomariana adeada ki 
masimasi, go ki wola, pa pa nada e sara dave ara. 

29Go e doko, ragi waina e pei aleati matua, naga eu do peanoasai pa pa paki ragi 
ni navituaana ni naviriana ni ragi melu; ma nadaleo e dika, go tea sikai e da 
pasadara mau, kite midoa ki nia mau. 

30Go Eliyah e noa ki narei mamau, e naga, Kuga umai paki m̃aladigi kinau; go 
narei eu mamau puti paki m̃aladigi ki nia. Go e davagi piri wede ni naviriana ki 
Yehovah waina e pei tea rakaiana. 

31Go Eliyah e dape vatu rualima sikai tamate dua, pataka ni naveveana ni 
naworawora maga ki Yakob natuna maga, waina navasaana ki Yehovah e umai 
paki nia, e naga, Israel ega vei nagisam̃a. 

32Go e davagi wede ni naviriana sikai ki vatu maga wanogoe doko nagisa ni 
Yehovah; go e kili nasalep̃ap̃a sikai dalivirigoro nalake ni wede ni naviriana, e 
pataka naga ega tape totowo ni napati ni korn ega rua. 

33Go e daua ki nakau kokolo, po daekotokotovi kau anoai, po doropusi a elagi ni 
nakau kokolo. Go e naga, Kuga vakavuro lasa ni noai ega vati po daki nia paki 
navituaana tap̃arakiana, go paki nakau kokolo. 

34Go e naga, Kuga mari a sala kerua; go eu mari a sala kerua. Go e naga, Kuga 
moro mari a sala ketolu. Go eu moro mari a sala ketolu. 

35Go noai e sara dalivirigoro wede ni naviriana; go e mari nasalep̃ap̃a e pura ki 
noai. 

36Go e pakilina ragi ni navituaana ni naviriana ni ragi melu, naga profeta Eliyah 
e paki m̃aladigi, po naga, Yehovah O, Sup̃e ki Abraham, ki Isaak, go ki Israel, ega 
vei tea ataeana naaleatia waia naga nigo ku pei Sup̃e doko Israel, go naga kinau 
a pei tea suasua anigo, go naga a po mari tea mamau puti waia pae navasaana 
anigo. 

37P̃a vasadara au, Yehovah O, p̃a vasadara au, naga narei waia euga atae naga 
nigo Yehovah, ku pei Sup̃e, go naga ku doa nap̃op̃oda e moro liliu. 

38Go nakapu ki Yehovah e dowo pae elagi umai, po gani navituaana tap̃arakiana, 
go nakau kokolo, go vatu maga, go nam̃otam̃ota, po menae noai waina e doko 
nasalep̃ap̃a. 

39Go ragi waina narei mamau eu punusi a, eu dowo dap̃olosiwo: go eu naga, 
Yehovah, nae e pei Sup̃e; Yehovah, nae e pei Sup̃e. 

40Go Eliyah e noa ki da, e naga, Kuga vuati profeta maga ki Baal; te sikai kakada 
ega ta sava pano mau. Go eu puati soki ra: go Eliyah e piragi ra siwo paki noaisara 
Kishon, po mari punuvunue ra tokora wanogoe. 

41Go Eliyah e noa ki Ahab, e naga, P̃a sake pano, p̃a kanikani po munu; nalakena 
a dogo nasaruruana ni usa warua. 

42Go Ahab e sake pano naga ega kanikani po munu. Go Eliyah e sake paki 
nam̃asua ni tava Karmel pano; go e soki paki natano, e kusu po doro naraena 
paki namawota ni nap̃atuana dua. 

43Go e noa ki tea suasua aneana, e naga, P̃a sake pano ragi waia, p̃a leo paki 
natasi. Go e sake pano, po lolo, po naga, A da punusi te navatuna mau. Go e naga, 
P̃a moro pano ega vaka larua. 

44Go e pakilina sala kelarua naga e noa, P̃a leo, napopouru sikai e do sake m̃elu 
dua ki natasi, e kiki dakiusi nam̃elearu ni naatam̃oli. Go e naga, P̃a sake pano, p̃a 
noa ki Ahab, p̃a naga, P̃a mari m̃ata ki kariot anigo, go p̃a siwo pano naga usa ega 
ta dugoro ko mau. 

45Go e pakilina edaku ki ragi kiki naga nakoroatelagi e maligoligo p̃arua ki 
napopouru maga go nalagi, go usa e p̃owo p̃arua. Go Ahab e pagi kariot po paki 
Yesreel pano. 

46Go nam̃elearu ni Yehovah e doko Eliyah doko; go e dasoki namalona po sava 
pea ki Ahab pano paki malo duaduru ni Yesreel. 

1 Nawota Maga 19 

1Go Ahab e noa ki Yesebel ki tea mamau puti waina Eliyah e mari ra, go takana 
waina e mari punuvunue profeta maga mamau puti ki lova. 

2Go Yesebel e dip̃aki lua tea tautauana sikai pa punusi Eliyah, e naga, Sup̃e maga 
euga mari dapala nogoe paki nau, go euga moro mari a, a pe ta mari namauriana 
anigo e pe ta dapala namauriana adeada sikai kakada matamai ragi dapala nea. 

3Go e mataku, go e duleana po pano raki namauriana aneana, go e umai paki 
Beer‐sheba waina e pei agi Yudah, po doropusi tea suasua aneana e doko tokora 
wanogoe doko. 

4Ma nae e dum̃ana paki masop̃alo pano, nasurataana ni naaleatia sikai, go e umai 
po dasake melu ni nakau yuniper sikai: go e dum̃ana pavara naga ega mate; go e 
naga, E pei te lapa; ragi waia p̃a tape lua namauriana aginau Yehovah O; 
nalakena kinau ma a da p̃ia liu tamagu maga mau. 

5Go e one po maturu melu ni nakau yuniper; go p̃a leo, agelo sikai e kisidogo e, 
po noa ki nia, e naga, P̃a toko leana, go p̃a kanikani. 

6Go e leo, go p̃a leo, keke veniana sikai e doko nap̃irikia ni nap̃auna, go lasa ni 
noai sikai. Go e ganikani po munu, po moro one natano. 

7Go agelo ki Yehovah e moro umai sala kerua, po moro kisidogo e, po naga, P̃a 
toko leana po ganikani; nalakena nasurataana e kasua ki‐go. 

8Go e doko leana, po ganikani po munu, go e pano nakasuaana ni navinaga 
wanogoe naaleatia rualima pati go nap̃ogiana rualima pati paki Horeb tava ki 
Sup̃e. 

9Go e umai paki asa paki valea sikai, po m̃enaki asa; go p̃a leo, navasaana ki 
Yehovah e umai paki nia, go e noa ki nia, e naga, Nigo ku do mari nasava nea, 
Eliyah? 

10Go e naga, Kinau a magi Yehovah Sup̃e ki taua maga dotowo kasua p̃arua; 
nalakena Israel natuna maga eu doropusi navasasokiana anigo, po dakai wede 
ni naviriana anigo maga, go eu mari punuvunue profeta anigo maga ki lova: go 
kinau, kinau a masikigu doko; go eu laaga namauriana aginau naga euga tape lua 
e. 

11Go e naga, P̃a tave pano po lawodu tava narae ni Yehovah. Go p̃a leo, Yehovah 
e liu pano, go nalagi warua sikai go kasua e sui p̃orae tava maga, po mari 
p̃oroworosi vatu maga narae ni Yehovah; ma Yehovah e da doko nalagi mau: go 
edaku ki nalagi wanogoe, naruru sikai; ma Yehovah e da doko naruru mau: 

12Go edaku ki naruru wanogoe, nakapu vavaga sikai; ma Yehovah e da doko 
nakapu vavaga mau: go edaku ki nakapu vavaga wanogoe, nadaleo matemate 
kiki sikai e pakilina. 

13Go e doko, ragi waina Eliyah e dogo e, naga e kulutigoro naraena ki sugoro 
kovagoro aneana, po dave pano po lawodu malo duaduru ni valea. Go p̃a leo, 
nadaleo sikai e umai paki nia, po naga, Nigo ku do mari nasava nea, Eliyah? 

14Go e naga, Kinau a magi Yehovah Sup̃e ki taua maga dotowo kasua p̃arua; 
nalakena Israel natuna maga eu doropusi navasasokiana anigo, po dakai wede 
ni naviriana anigo maga, go eu mari punuvunue profeta anigo maga ki lova; go 
kinau, kinau a masikigu doko; go eu laaga namauriana aginau naga euga tape lua 
e. 

15Go Yehovah e noa ki nia, e naga, P̃a vano, p̃a liliu pae napua anigo pano paki 
masop̃alo ni Damaseko: go ragi waina p̃a vakilina asa, p̃a vuvurai ki Hasael naga 
ega vei nawota dap̃au Siria: 

16Go p̃a vuvurai ki Yehu natu ni Nimshi naga ega vei nawota dap̃au Israel: go p̃a 
vuvurai ki Elisha natu ni Shafat ni Abel‐meholah, naga ega vei profeta du oli ko. 

17Go ega wo pakilina naga tea waina e pe sava m̃elu dua ki lova ki Hasael, Yehu 
e pe wo mari punue a: go tea waina e pe sava m̃elu dua ki lova ki Yehu, Elisha e 
pe wo mari punue a. 

18Ma aga wo maginau mauti naatam̃oli manu larua Israel, tea maga mamau puti 
waina eu da ditip̃atua paki Baal mau, go waina nagoleda eu da dum̃idum̃ili a 
mau. 

19Go e m̃elu dua ki tokora wanogoe pano, po pap̃ai Elisha natu ni Shafat e do sisi 
natano ki oks rualima dua tamate pati, go e doko nap̃irikia ni tea rua kakada 
waina ero pei tea edaku ki da: go Eliyah e paki m̃aladigi ki nia, po nadi ki sugoro 
kovagoro aneana asa. 

20Go e doropusi oks maga po dausi Eliyah, go e naga, P̃a suasua, a pavara ni ko 
asa, naga aga ko pano dum̃ili tamagu go p̃ilagu, go edaku ki tea wanogoe aga wo 
dausi ko. Go e noa ki nia, e naga, P̃a vano: nalakena nigo ku atae nasava waina a 
mari a paki‐go. 

21Go e m̃elu dua ki nia pano, po puati oks maga po mari punue ra, go e dape 
nakau ni nanoa maga po peni nap̃okasida asa, po dua narei asa, go nara eu 
ganikani. Go e duleana, po dausi Eliyah pano, po maneana suasua. 

1 Nawota Maga 20 

1Go Ben‐hadad nawota ni Siria e piragi saisai ki taua mamau ni naatam̃oli 
navakalo aneana: go nawota rualima dolu tamate dua eu sikoti a, go horse maga 
go kariot maga: go e sake pano po kelugoro Samaria, po mari navakalo dip̃a e. 

2Go e dip̃aki lua tea tautauana maga paki natokoana pa punusi Ahab nawota ni 
Israel, po noa ki nia, e naga, Ben‐hadad e noa dapala nea, e naga, 

3Silver anigo go kold anigo ero pei tea aginau; go nagoroi anigo maga go natum̃a 
maga, tea raewia maga nara ma eu pei tea aginau. 

4Go nawota ni Israel e pasadara, po naga, Ega tapala navasaana anigo, nawota 
aginau, nawota O; kinau a pei tea anigo, go tea mamau puti waina a peani a. 

5Go tea tautauana maga eu moro umai, po naga, Ben‐hadad e noa dapala nea, e 
naga, A dip̃aki lua po noa ki‐go, a naga, P̃a tua au silver anigo, go kold anigo, go 
nagoroi anigo maga, go natum̃a maga; 

6Ma matamai ragi dapala nea, aga wo dip̃aki lua tea suasua aginau maga pa 
punusi ko, go euga wo leo pavaraka nasum̃a anigo, go nasum̃a maga ki tea 
suasua anigo maga; go ega wo doko, naga tea waina e pei tea masauniana 
namatada maga, euga wo nadi ki nam̃elearuda asa, po dape lua e pano. 

7Go nawota ni Israel e soso saisai ki tea matua maga mamau puti ni navanua, po 
naga, Kuga midoaki soki a, a pavara ni mu asa, po punusi takana waina naatam̃oli 
waia e do laaga namarisakiana: nalakena e dip̃aki lua umai punusi au naga aga 
tua e nagoroi aginau maga, go natugu maga, go silver aginau, go kold aginau; go 
a da dugoro e asa mau. 

8Go tea matua maga go narei eu mamau puti noa ki nia, eu naga, P̃a ta dogo parati 
ki nia mau, go p̃a ta suasua asa mau. 

9Nalakena tea wanogoe e noa ki tea tautauana maga ki Ben‐hadad, e naga, Kuga 
noa ki nawota, nawota aginau, kuga naga, Tea maga mamau puti waina ku pea 
dip̃aki lua umai datagovi tea suasua anigo asa, aga wo mari a: ma tea waia aga ta 
mari a mau. Go tea tautauana maga eu liliu, po maneana dape navasaana pano. 

10Go Ben‐hadad e dip̃aki lua pa punusi a, po naga, Sup̃e maga euga mari dapala 
nogoe, go euga moro mari a, nam̃otam̃ota ni Samaria e pe vataka naga ega 
vakavuro nam̃elearu maga ni narei mamau puti waina eu do dausi au. 

11Go nawota ni Israel e pasadara, po naga, Kuga noa ki nia, kuga naga, Naatam̃oli 
waina e do dum̃ana dasoki a ki nalikau aneana maga, ega ta dum̃ana pakavakae 
mau dapala naatam̃oli waina e do sawo lua e. 

12Go e pakilina, ragi waina Ben‐hadad e dogo navitaua wanogoe, ragi waina e 
doko munu nara ma nawota maga ekopu ni tap̃aup̃au maga, naga e noa ki tea 
suasua aneana maga, e naga, Kuga tum̃amu lawo ki mu. Go eu dum̃ada lawo ki 
da dip̃a natokoana. 

13Go p̃a leo, profeta sikai e umai punusi Ahab nawota ni Israel, po naga, Yehovah 
e noa dapala nea, e naga, Ku punusi taua warua waia, kite? P̃a leo, aga wo pitua 
ki da paki nam̃elearum̃a naaleatia waia; go p̃a wo atae naga kinau a pei Yehovah. 

14Go Ahab e naga, Sei ega wo mari a? Go e naga, Yehovah e noa dapala nea, e 
naga, Natureai maga ki tea maraki maga ni navanua maga. Go e naga, Sei ega wo 
pea ki navakalo? Go e pasadara, po naga, Nigo. 

15Go e peve natureai maga ki tea maraki maga ni navanua maga, go eu pei 
naatam̃oli p̃onotia dua rualima takuna dolu tamate dua: go edaku ki da e peve 
narei ni Israel natuna maga mamau puti, eu pei naatam̃oli manu larua. 

16Go eu dave pano aleati matua. Ma Ben‐hadad e doko munu po matamaloku asa 
ekopu ni tap̃aup̃au maga, nara ma nawota maga, nawota rualima dolu tamate 
dua waina eu silae a doko. 

17Go natureai maga ki tea maraki maga ni navanua maga eu pea dave pano; go 
Ben‐hadad e dip̃aki lua pano, go eu noa ki nia, eu naga, Naatam̃oli maga eu dave 
m̃elu Samaria umai. 

18Go e naga, Eu pe tave umai raki natam̃ateana, kuga vuati ra euga mauri; kite 
eu pe tave umai raki navakalo, kuga vuati ra euga mauri. 

19Go tea maga wanogoe eu dave m̃elu dua ki natokoana pano, natureai maga ki 
tea maraki maga ni navanua maga, go taua ni naatam̃oli navakalo waina eu dausi 
ra. 

20Go eu atugi naatam̃oli sikasikai sarasara ra: go tea ni Siria eu sava pano, go tea 
ni Israel eu sava dausi ra: go Ben‐hadad nawota ni Siria e sava pano e sakesaake 
horse, nara ma tea sakesaake horse maga eu mamau. 

21Go nawota ni Israel e dave pano, po atugi horse maga go kariot maga, po mari 
punuvunue tea ni Siria ki naatugiana warua sikai. 

22Go profeta waina e umai punusi nawota ni Israel, go e noa ki nia, e naga, P̃a 
vano, p̃a tum̃am̃a mari ko p̃a kasua, po midoakiusiusi m̃ata ki tea waina p̃a wo 
mari a: nalakena ragi ni naliliuana ni natau, nawota ni Siria ega wo sake umai 
dip̃a ko. 

23Go tea suasua maga ki nawota ni Siria eu noa ki nia, eu naga, Sup̃e adeada e pei 
sup̃e ni tava maga; nalakena tea wanogoe eu kasua liu gida: ma tuga marimari 
dip̃a ra malo matemate, go lomau tuga wo kasua liu ra. 

24Go p̃a mari tea waia; p̃a viragi lua nawota maga, sara naata sikasikai, m̃elu dua 
ki naliada, go p̃a lawo ki tea maraki maga euga tu oli ra: 

25Go p̃a manigo peve parati ki taua naatam̃oli navakalo sikai, pataka ni taua 
naatam̃oli navakalo waina ku pea peani a ma eu dowo, horse ega oli horse, go 
kariot ega oli kariot: go tuga wo marimari dip̃a ra malo matemate, go lomau tuga 
wo kasua liu ra. Go e dogo parati ki nadaleoda, po mari dapala nogoe. 

26Go e pakilina doko ragi ni naliliuana ni natau, naga Ben‐hadad e piragi saisai 
ki tea ni Siria maga, po sake paki Afek pano, naga ega mari navakalo dip̃a Israel. 

27Go Israel natuna maga eu pei tea viragi‐saisai‐kiana, go eu dua ra navinaga, go 
eu dave pano dip̃a ra: go Israel natuna maga eu sike tap̃aup̃au adeada kivea ki 
da, eu dakiusi navata kiki dua ni naninani maga; ma tea ni Siria maga eu 
pakavuro navanua. 

28Go naatam̃oli sikai ki Sup̃e e paki m̃aladigi, po pasa paki nawota ni Israel, po 
naga, Yehovah e noa dapala nea, e naga, Nalakena tea ni Siria maga eu noa naga 
Yehovah e pei sup̃e sikai ni tava maga, ma e da pei sup̃e sikai ni nap̃aloa maga 
mau; nalakena tea wanogoe aga wo pitua ki taua warua waia paki nam̃elearum̃a, 
go kuga wo atae naga kinau a pei Yehovah. 

29Go eu sike tap̃aup̃au adeada maga, eu dum̃ada leana dip̃a ra, doko naaleatia 
larua. Go e doko naga naaleatia kelarua eu mari navakalo; go Israel natuna maga 
eu atugi tea ni Siria naatam̃oli manu p̃onotia sikai waina eu surata, naaleatia 
sikai maau. 

30Ma namagovai waina eu ko doko eu mamau sava paki Afek pano, po sili 
natokoana; go p̃aaka kakana e sokigoro naatam̃oli tivilia dua go manu takuna 
larua. Go Ben‐hadad e sava pano paki natokoana, po sili paki em̃ago tukituki 
sikai ni nasum̃a sikai. 

31Go tea suasua aneana maga eu noa ki nia, eu naga, P̃a leo, au dogo naga nawota 
maga ni nasum̃a ni Israel eu pei nawota maritadodomi maga: au pavara ni ko, p̃a 
suasua ki gami naga auga tum̃agami dasoki namalogami ki nakulukulu ni sak, go 

namea maga euga toko nap̃au gami, go auga tave pano punusi nawota ni Israel: 
mase e pe wo mauti ko p̃a mauri. 

32Go dapala nogoe eu dasoki namaloda ki nakulukulu ni sak, go namea maga eu 
doko nap̃auda, go eu rumai punusi nawota ni Israel, po naga, Tea suasua anigo 
Ben‐hadad e naga, P̃a suasua, a pavara ni ko asa, naga aga mauri. Go e naga, Nae 
e ko mauri doko, kite? 

33Nae e pei taigu. Go naatam̃oli maga wanogoe eu leosoki a, po m̃araverave dogo 
naga e pe vei nap̃op̃ona; go eu naga, Io, taim̃a, Ben‐hadad. Go e naga, Kuga vano, 
po piragi a umai. Go Ben‐hadad e umai punusi a; go e mari a e pagi sake kariot. 

34Go Ben‐hadad e noa ki nia, e naga, Natokoana maga waina tamagu e pualua ra 
m̃elu dua ki tamam̃a, aga wo liliua ki da; ma p̃a tum̃am̃a mari napua maga 
Damaseko dapala waina tamagu e mari ra Samaria. Go Ahab e naga, Go aga wo 
dua ko navasasokiana waia po dip̃aki lua ko pano. Go e mari navasasokiana sikai 
paki nia po dip̃aki lua e pano. 

35Go naatam̃oli sikai, profeta natuna maga sikai kakada, e noa ki tea ni m̃aladigi 
ki nia pae navasaana ki Yehovah, e naga, P̃a atugi au, a pavara ni ko asa. Ma 
naatam̃oli wanogoe e da suasua naga ega atugi a mau. 

36Go e noa ki nia, e naga, Nalakena ku da dogo parati ki nadaleo ni Yehovah mau, 
p̃a leo, ragi waina p̃a wo m̃elu dua kinau pano, laion sikai ega wo kati punue ko. 
Go ragi waina e m̃elu dua ki nia pano, laion sikai e sua e po kati punue a. 

37Go e pap̃ai naatam̃oli p̃ota sikai, po naga, P̃a atugi au, a pavara ni ko asa. Go 
naatam̃oli wanogoe e atugi a, doko do p̃okawokati a e pei wotu. 

38Go profeta wanogoe e pano po doko raki nawota napua, doko do pivigoro 
naraena ki nakulukulu vivivi sikai po p̃ilip̃o. 

39Go ragi waina nawota e do liu pano, e pioso paki nawota: go e naga, Tea suasua 
anigo e dave pano paki m̃aleoputo ni navakalo; go p̃a leo, naatam̃oli sikai e liliu, 
po piragi naatam̃oli sikai umai punusi au, po naga, P̃a vavaigoro naatam̃oli waia: 
e pe vuoli te nalakena sikai, namauriana anigo e pe wo suruoli namauriana 
aneana, kite p̃a wo pakotovi a ki talenta sikai ni silver. 

40Go ragi waina tea suasua anigo e do mari gonakona tokora waia go tokora 
wanana, e puoli. Go nawota ni Israel e noa ki nia, e naga, Navasap̃otae‐ko‐ana 
ega tapala nogoe; ku dum̃am̃a noa p̃otae a. 

41Go e mari m̃araverave po peresi lua nakulukulu vivivi m̃elu dua ki namatana; 
go nawota ni Israel e leoatae a naga e pei profeta maga sikai kakada. 

42Go e noa ki nia, e naga, Yehovah e noa dapala nea, e naga, Nalakena ku da 
pavaigoro naatam̃oli waina a dip̃akotovi a paki namari‐puolikiana, go ku suasua 

naga ega vuoli m̃elu dua ki nam̃elearum̃a, nalakena tea wanogoe namauriana 
anigo ega wo suruoli namauriana aneana, go narei anigo oli narei aneana. 

43Go nawota ni Israel e paki nasum̃a aneana pano, naraena e datanako go e 
dogokitesa p̃arua, go e paki Samaria pano. 

1 Nawota Maga 21 

1Go e pakilina edaku ki tea maga wanogoe, naga Naboth tea ni Yesreel e peani 
roara ni vaine sikai waina e doko Yesreel, e doko m̃aladigi ki nasum̃a ni navei‐
nawotaana ki Ahab nawota ni Samaria. 

2Go Ahab e pasa paki Naboth, po naga, P̃a tua au roara ni vaine anigo naga aga 
veani a ega vei roara sikai ni tea lawoana, nalakena e pei m̃aladigi ki nasum̃a 
aginau; go aga wo dua ko roara ni vaine sikai waina ega wia liu sa: kite ku pe 
midoa ki nia naga e p̃ia, a pe wo dua ko totowo ni m̃ane waina ega vatakana. 

3Go Naboth e noa ki Ahab, e naga, Ega toko uvea kinau naga aga tua ko tea veani‐
pioli‐kiana ki tamagu maga. 

4Go Ahab e paki ekopu ni nasum̃a aneana, naraena e datanako go e dogokitesa 
p̃arua nalakena navasaana waina Naboth tea ni Yesreel e noa ki nia asa: waina e 
naga, Aga wo da dua ko tea veani‐pioli‐kiana ki tamagu maga mau. Go e one 
nawewele aneana, po doa naraena, go e karai ganikani. 

5Ma anagoroi Yesebel e umai punusi a, po noa ki nia, e naga, Ekasana naatam̃a e 
dogokitesa, dapala waina ku karai ganikani? 

6Go e noa ki nia, e naga, Nalakena a pasa paki Naboth tea ni Yesreel po noa ki nia, 
a naga, P̃a tua au roara ni vaine anigo raki m̃ane; kite ku pe midoa ki nia naga e 
p̃ia, a pe wo dua ko roara ni vaine p̃ota sikai ega oli a: go e pasadara, po naga, 
Aga wo da dua ko roara ni vaine aginau mau. 

7Go anagoroi Yesebel e noa ki nia, e naga, Nigo ku da maramara dap̃au 
namarakiana ni Israel, kite? P̃a tuleana po ganikani, go nap̃op̃om̃a ega marasike: 
kinau aga wo dua ko roara ni vaine ki Naboth tea ni Yesreel. 

8Go e midiri tusi maga pae nagisa ni Ahab, po pulusoki ra ki tea vulusoki aneana, 
po dip̃aki lua tusi maga wanogoe pano paki tea matua maga go paki navarapule 
maga waina eu doko natokoana aneana doko, waina nara ma Naboth eu mamau 
doko. 

9Go e midiri doko tusi maga wanogoe, e naga, Kuga rogorogo ki navaliana sikai, 
po sike Naboth ega vakilagi m̃aleoputo ni narei: 

10Go kuga lawo ki naatam̃oli dua, tea p̃arop̃aro maga, eroga toko naraena, naga 
eroga noasokisoki dip̃a e, doko do naga, Nigo ku pasa sa ki Sup̃e go nawota. Go 
kuga tapetape a pano, po nadi a ki vatu, naga ega mate. 

11Go naatam̃oli maga ni natokoana aneana, tea matua maga go navarapule maga 
waina eu doko natokoana aneana doko, eu mari pataka ni tea waina Yesebel e 
dip̃aki da asa, dapala waina e pei tea midiriana tusi maga waina e dip̃aki lua ra 
pano paki da. 

12Eu dogorogo ki navaliana sikai, po sike Naboth e pakilagi m̃aleoputo ni narei. 

13Go naatam̃oli dua, tea p̃arop̃aro maga, ero umai po dasake doko kivea ki nia: 
go naatam̃oli dua wanogoe ero noasokisoki dip̃a e, dip̃a Naboth nogo, narae ni 
narei, ero naga, Naboth e pasa sa ki Sup̃e go nawota. Go eu dapetape a pano paki 
etaku ni natokoana, po nadi a ki vatu, go e mate. 

14Go eu dip̃aki lua po noa ki Yesebel, eu naga, Naboth e pei tea nadiana ki vatu, 
go e mate. 

15Go e pakilina, ragi waina Yesebel e dogo naga Naboth e pei tea nadiana ki vatu, 
go e mate, naga Yesebel e noa ki Ahab, e naga, P̃a tuleana, p̃a tape po peani roara 
ni vaine ki Naboth tea ni Yesreel, waina e da suasua dua ko asa raki m̃ane: 
nalakena Naboth e da moro mauri mau, ma e mate sua. 

16Go e pakilina ragi waina Ahab e dogo naga Naboth e mate sua, naga Ahab e 
duleana po siwo paki roara ni vaine ki Naboth tea ni Yesreel pano, naga ega tape 
a po peani a. 

17Go navasaana ki Yehovah e umai paki Eliyah tea ni Tishbe, e naga, 

18P̃a tuleana, p̃a siwo pano naga p̃a sua Ahab nawota ni Israel waina e doko 
Samaria doko: p̃a leo, e doko roara ni vaine ki Naboth, tokora waina e siwo paki 
asa pano naga ega tape a po peani a. 

19Go p̃a noa ki nia, p̃a naga, Yehovah e noa dapala nea, e naga, Nigo ku mari 
punue, go ku moro dape peani, kite? Go p̃a noa ki nia, p̃a naga, Yehovah e noa 
dapala nea, e naga, Tokora waina koria maga eu menamenae nada ni Naboth asa, 
tokora wanogoe koria maga euga moro menamenae nadam̃a asa. 

20Go Ahab e noa ki Eliyah, e naga, Ku po pap̃ai au, nigo tea kokona kinau O, kite? 
Go e pasadara, po naga, A po pap̃ai ko: nalakena ku dum̃am̃a sori ko naga p̃a mari 
tea waina e sa namata ni Yehovah. 

21P̃a leo, aga wo mari nasaana ega vakilina ki‐go, go aga wo sasara lua puti ko, 
go aga wo daelua sara naanoai m̃elu dua ki Ahab, tea waina e pei naviti, go tea 
waina e dum̃ana doko, usuraki Israel mamau. 

22Go aga wo mari nasum̃a anigo ega tapala nasum̃a ki Yeroboam natu ni Nebat, 
go ega tapala nasum̃a ki Baasha natu ni Ahiyah, nalakena namari‐p̃auluuluana 
waina ku mari p̃auluulu asa po mari au a maeto, go nalakena ku mari Israel eu 
mari naleo sa. 



740 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

23Go Yehovah e moro pasa nalo ni Yesebel, e naga, Koria maga euga wo gani 
Yesebel navanua ni Yesreel. 

24Tea ki Ahab waina e mate natokoana, koria maga euga wo gani a; go tea waina 
e mate namalasi, manu maga ni namalopa euga wo gani a. 

25(Ma tea sikai waina e dakiusi Ahab e dika, waina e dum̃ana sori a naga ega mari 
tea waina e sa namata ni Yehovah, waina anagoroi Yesebel e maridie a asa. 

26Go e mari namariana mamaragokiana maga, doko do dausi nasup̃e maga, 
pataka ni tea mamau puti waina naworawora ni Amor eu pea mari a, nara waina 
Yehovah e nadi ki lua ra pa dua ki narae ni Israel natuna maga pano.) 

27Go e pakilina, ragi waina Ahab e dogo navasaana maga wanogoe, naga e 
puap̃orae sugoro aneana maga, po suni nakulukulu ni sak, po pali, po one natano 
one e pilake nakulukulu ni sak, po dum̃ana doro e pakitano. 

28Go navasaana ki Yehovah e umai paki Eliyah tea ni Tishbe, e naga, 

29Ku punusi takana waina Ahab e dum̃ana doro e pakitano naraegu, kite? 
Nalakena e dum̃ana doro e pakitano naraegu, aga wo da piragi nasaana umai 
naaleatia aneana maga mau: ma naaleatia maga ki natuna, aga wo piragi nasaana 
umai paki nasum̃a aneana. 

1 Nawota Maga 22 

1Go eu maromaro natau dolu masale ki navakalo namawota ni Siria go ni Israel. 

2Go e pakilina natau ketolu, naga Yehoshafat nawota ni Yudah e siwo umai 
punusi nawota ni Israel. 

3Go nawota ni Israel e noa ki tea suasua aneana maga, e naga, Nimu ku da atae 
naga Ramoth‐cilead e pei tea anigida, kite? Go tu punuta doko, po da pualua e 
m̃elu dua ki nam̃elearu ni nawota ni Siria mau! 

4Go e noa ki Yehoshafat, e naga, Nigida toroga rua paki Ramoth‐cilead po mari 
navakalo, kite? Go Yehoshafat e noa ki nawota ni Israel, e naga, Toroga rua asa, 
go narei aginau ma narei anigo, go horse aginau maga ma horse anigo maga. 

5Go Yehoshafat e noa ki nawota ni Israel, e naga, Ma tea vea, a pavara ni ko asa, 
p̃a vusuusu ki navasaana ki Yehovah. 

6Go nawota ni Israel e piragi saisai ki profeta maga, eu alagoro pei naatam̃oli 
p̃onotia pati, po noa ki da, e naga, Aga vano po mari navakalo dip̃a Ramoth‐
cilead, kite aga toko? Go eu naga, P̃a sake pano; nalakena Yehovah ega wo pitua 
ki nia paki nam̃elearu ni nawota. 

7Ma Yehoshafat e naga, Profeta sikai ki Yehovah e da doko nea mau, naga tuga 
vusuusu paki nia, kite? 

8Go nawota ni Israel e noa ki Yehoshafat, e naga, Naatam̃oli sikai e doko, Mikaiah 
natu ni Imlah, waina tu mariatae pusuusu paki nia ki Yehovah: ma kinau a pilosi 
a; nalakena nae e da mari naveanoasaiana wia nalo kakagu te ragi mau, ma e 
mari tea waina e sa. Go Yehoshafat e naga, Nawota ega ta pasa dapala nogoe mau. 

9Go nawota ni Israel e soso tasiga sikai umai punusi a, po naga, P̃a mari 
m̃araverave po piragi Mikaiah natu ni Imlah umai punusi au. 

10Go nawota ni Israel go Yehoshafat nawota ni Yudah ero dasake doko malo 
tasake ni navei‐nawotaana adeada, sikai e doko aneana, go sikai e doko aneana, 
ero suni sugoro maga ni navei‐nawotaana adeada, ero doko lina sikai malo 
duaduru ni namata‐pua ni Samaria; go profeta maga eu mamau puti peanoasai 
naraeda. 

11Go Sedekiah natu ni Kenaanah e dum̃ana maneana mari napati maga ni airon, 
po naga, Yehovah e noa dapala nea, e naga, Pae tea maga waia p̃a wo dip̃a tea ni 
Siria pa pa euga vei tea maripuoli‐kiana sua. 

12Go profeta maga eu mamau puti peanoasai, eu naga, P̃a sake paki Ramoth‐
cilead pano, po marimatua: nalakena Yehovah ega wo pitua ki nia paki 
nam̃elearu ni nawota. 

13Go tea tautauana waina e pano naga ega soso Mikaiah umai punusi a, e noa ki 
nia, e naga, P̃a leo, navasaana ki profeta maga e noasai tea waina e p̃ia paki 
nawota, ki nawoka sikai maau: navasaana anigo ega tapala navasaana adeada 
sikai kakada, go p̃a noa tea waina e p̃ia. 

14Ma Mikaiah e naga, Yehovah e mauri, tea waina Yehovah ega noa kinau asa, tea 
wanogoe aga wo noa e. 

15Go ragi waina e umai punusi nawota, nawota e noa ki nia, e naga, Mikaiah, auga 
vano po mari navakalo dip̃a Ramoth‐cilead, kite auga toko? Go e noa ki nia, e 
naga, Kuga sake pano po marimatua; go Yehovah ega wo pitua ki nia paki 
nam̃elearu ni nawota. 

16Go nawota e noa ki nia, e naga, Paka visa aga wo pasa parati ki‐go naga p̃a 
vivisa pae nagisa ni Yehovah naga p̃a ta noa kinau te navatuna waina e da pei 
nalomauana mau? 

17Go e naga, A punusi Israel mamau puti eu pei daperavera tava maga, dakiusi 
shiip waina tea leo parati ki da e dika: go Yehovah e naga, Tea maga wanogoe eu 
dika ki tea maraki; euga liliu sara naata sikasikai paki nasum̃a adeada maga pano 
doko natam̃ateana. 

18Go nawota ni Israel e noa ki Yehoshafat, e naga, Kinau a da noa ki‐go naga ega 
wo da peanoasai tea waina e p̃ia nalo kakagu mau, ma tea waina e sa, kite? 

19Go Mikaiah e naga, Nalakena tea wanogoe p̃a rogo navasaana ki Yehovah: A 
punusi Yehovah e dasake doko malo tasake aneana, go taua mamau ni 
nakoroatelagi eu lawodu nap̃irikiana, taleva ni matua go taleva ni mawiri. 

20Go Yehovah e naga, Sei ega wo pasa surusurue Ahab, naga ega sake pano po 
mate Ramoth‐cilead? Go tea sikai e noa dapala waia; go tea p̃ota sikai e noa 
dapala wanana. 

21Go naatana sikai e dave umai, po lawodu narae ni Yehovah, po naga, Kinau aga 
wo pasa surusurue a. 

22Go Yehovah e noa ki nia, e naga, P̃a wo mari a ega tapale sava? Go e naga, Aga 
wo dave pano, go aga wo pei naatana sorosoro sikai nawoka ni profeta aneana 
maga mamau puti. Go e naga, P̃a vasa surusurue a, go p̃a wo marimatua: p̃a vano, 
po mari ega tapala nogoe. 

23Nalakena tea wanogoe, p̃a leo, Yehovah e doropusi naatana sorosoro sikai e 
doko nawoka ni profeta anigo maga mamau puti waia; go Yehovah e pasa ki tea 
waina e sa nalo kakam̃a. 

24Go Sedekiah natu ni Kenaanah e paki m̃aladigi, po dapagi nap̃oro ni Mikaiah, 
po naga, Naata ni Yehovah e m̃elu au pano dapale sava, naga ega vasa paki‐go? 

25Go Mikaiah e naga, P̃a leo, p̃a wo punusi a naaleatia waina p̃a wo sili paki 
em̃ago tukituki sikai naga p̃a tokoloku asa. 

26Go nawota ni Israel e naga, Kuga vuati Mikaiah po piragi a pano punusi Amon 
tea maramara ni natokoana, go Yoash natu ni nawota; 

27Po naga, Nawota e noa dapala nea, e naga, Kuga toropusi naatam̃oli waia ega 
toko ekopu ni nasum̃a ni navavaiana, po pagani a ki navinaga ni narogokitesaana 
go ki noai ni narogokitesaana, pa pa aga wo umai natam̃ateana. 

28Go Mikaiah e naga, Ku pe liliu umai natam̃ateana, go Yehovah e pe ta pasa pae 
nawokagu mau. Go e naga, Kuga rogo, narei maga, nimu narei mamau puti. 

29Go nawota ni Israel go Yehoshafat nawota ni Yudah ero sake paki Ramoth‐
cilead pano. 

30Go nawota ni Israel e noa ki Yehoshafat, e naga, Aga wo dum̃agu mari au aga 
vilip̃o, po paki navakalo pano; ma nigo p̃a suni sugoro anigo maga. Go nawota ni 
Israel e dum̃ana mari a e pilip̃o, po paki navakalo pano. 

31Go nawota ni Siria e dip̃aki tea maraki aneana rualima dolu tamate dua waina 
eu maraki dap̃au kariot aneana maga, e naga, Kuga ta marimari dip̃a tea vakitano 
kite tea vakilagi mau, ma dip̃a nawota ni Israel ega sikina. 

32Go e pakilina, ragi waina tea maraki maga ni kariot maga eu punusi 
Yehoshafat, naga eu noa, Lomau e pei nawota ni Israel; go eu dalivirigoro e naga 
euga mari a: go Yehoshafat e kuapioso. 

33Go e pakilina, ragi waina tea maraki maga ni kariot maga eu leoatae a naga e 
da pei nawota ni Israel mau, go eu liliu po da moro kopasi a mau. 

34Ma naatam̃oli sikai e dipe dago, po dipe p̃ai nawota ni Israel namawota ni 
naweluki ni sugoro ni vatu aneana: nalakena tea wanogoe e noa ki tea wowolau 
ni kariot aneana, e naga, P̃a roa nam̃elearum̃a, po dape lua au m̃elu dua ki taua 
ni navakalo pano; nalakena a dogokitesa p̃arua. 

35Go navakalo wanogoe e disu po p̃arua naaleatia wanogoe: go nawota e doko 
leana doko kariot aneana narae ni tea ni Siria pa pa paki ragi melu, go e mate: go 
nadana e sara dave m̃elu wotu aneana paki m̃aleoputo ni kariot. 

36Go naviosoana sikai e pano usuraki taua navakalo ragi ni elo musu, e naga, Sara 
naatam̃oli euga vaki natokoana adeada pano, go sara naatam̃oli euga vaki 
navanua adeada pano. 

37Go nawota e mate, po pei tea tapetapeana umai paki Samaria; go eu ova ki 
nawota Samaria. 

38Go eu sarue kariot luku noai ni Samaria; go koria maga eu menamenae nadana; 
(go tokora wanogoe tea masausara maga eu loloso asa;) pataka ni navasaana ki 
Yehovah waina e pasa asa. 

39Go nawosiana mamau puti ki Ahab, go tea mamau puti waina e mari a, go 
nasum̃a ni napati ni elefant waina e davagi a, go natokoana maga mamau puti 
waina e davagi ra, eu da pei tea midiriana tusi ni nawosiana ni naaleatia maga ki 
nawota maga ni Israel, kite? 

40Go Ahab e maturu sikoti tamana maga; go natuna Ahasiah e moro maramara 
du oli a. 

41Go Yehoshafat natu ni Asa e pae asa maramara dap̃au Yudah natau kevati ki 
Ahab nawota ni Israel. 

42Yehoshafat e pei tea ni natau rualima dolu tamate lima ragi waina e pae asa 
maramara; go e maramara Yerusalem natau rualima dua tamate lima. Go p̃ilana 
nagisana Asubah, Shilhi natuna nagoroi. 

43Go e surata napua maga mamau puti ki tamana Asa; e da dawasi m̃elu dua ki 
nia mau, ma e mari tea waina e leana namata ni Yehovah: ma tokora vakilagi 
maga eu da pei tea tapeluaana pano mau; narei eu ko do mari naviriana maga po 
do dap̃ara ki tea ni nap̃o wia tokora vakilagi maga. 

44Go Yehoshafat e mari natam̃ateana sikoti nawota ni Israel. 

45Go nawosiana maga ki Yehoshafat, go nakasuaana aneana waina e pisei ki nia, 
go takana waina e mari navakalo, eu da pei tea midiriana tusi ni naaleatia maga 
ki nawota maga ni Yudah, kite? 

46Go namagovai ni tea masausara maga waina eu ko doko naaleatia maga ki 
tamana Asa, e mari puoli ki da m̃elu dua ki navanua. 

47Go nawota sikai e dika Edom: tea maramara sikai e oli nawota. 

48Yehoshafat e mari rarua maga ni Tarshish naga euga vaki Ofir pano raki kold: 
ma eu da pano mau; nalakena rarua maga wanogoe eu mawora Esion‐keber. 

49Go Ahasiah natu ni Ahab e noa ki Yehoshafat, e naga, Tea suasua aginau maga 
go tea suasua anigo maga euga mamau pae rarua maga pano. Ma Yehoshafat e 
da suasua asa mau. 

50Go Yehoshafat e maturu sikoti tamana maga, po pei tea ovakiana sikoti tamana 
maga natokoana ki tamana David: go natuna Yehoram e moro maramara du oli 
a. 

51Ahasiah natu ni Ahab e pae asa maramara Samaria dap̃au Israel natau 
kerualima sikai tamate larua ki Yehoshafat nawota ni Yudah, go e maramara 
dap̃au Israel natau dua. 

52Go e mari tea waina e sa namata ni Yehovah, po surata napua ki tamana go 
napua ki p̃ilana, go napua ki Yeroboam natu ni Nebat, waina e mari Israel eu 
mari naleo sa. 

53Go e magi Baal suasua, po lotu ki nia, pataka ni tea mamau puti waina tamana 
e pea mari a, po mari Yehovah Sup̃e ki Israel e maeto. 

2 Nawota Maga 

2 Nawota Maga 1 

1Go edaku ki namateana ki Ahab, Moab e mari p̃auluulu dip̃a Israel. 

2Go Ahasiah e dowo duaduru namata sikai ni em̃ago ni elagi aneana waina e 
doko Samaria, go e sasana: go e dip̃aki lua tea tautauana maga, po noa ki da, e 
naga, Kuga vano po pusuusu paki Baal‐sebub, sup̃e ni Ekron, mase a pe wo moro 
p̃ia m̃elu dua ki nasasanaana waia, kite? 

3Ma agelo ki Yehovah e noa ki Eliyah naatam̃oli ni Tishbe, e naga, P̃a tuleana, p̃a 
sake pano naga p̃a sua tea tautauana maga ki nawota ni Samaria, po noa ki da 
naga, Sup̃e e dika Israel, e pei nalakena naga ku do pano naga kuga vusuusu paki 
Baal‐sebub, sup̃e ni Ekron, kite? 

4Nalakena tea wanogoe Yehovah e noa dapala nea, e naga, P̃a wo da m̃elu dua ki 
nawewele waina ku sake asa mau, ma p̃a wo mate lomau. 

5Go Eliyah e pano. Go tea tautauana maga eu liliu umai punusi nawota, go e noa 
ki da, e naga, Ekasana ku moro liliu umai? 

6Go eu noa ki nia, eu naga, Naatam̃oli sikai e sake umai sua gami, po noa ki gami, 
e naga, Kuga vano, kuga moro liliu pano punusi nawota waina e dip̃aki lua mu 
umai, po noa ki nia naga, Yehovah e noa dapala nea, e naga, Sup̃e e dika Israel e 
pei nalakena ku dip̃aki lua naga kuga vusuusu paki Baal‐sebub, sup̃e ni Ekron, 
kite? Nalakena tea wanogoe p̃a wo da m̃elu dua ki nawewele waina ku sake asa 
mau, ma p̃a wo mate lomau. 

7Go e noa ki da, e naga, Naatam̃oli dapale sava waina e sake umai sua mu, po noa 
ki mu navasaana maga wanogoe? 

8Go eu pasadara e, po naga, E suni sugoro kovagoro sikai ni nam̃au, go namalona 
e pei tea tasokiana ki tasoki sikai ni nawili. Go e naga, E pei Eliyah, naatam̃oli ni 
Tishbe. 

9Go nawota e dip̃aki lua tea maraki sikai ni rualima lima, nara ma rualima lima 
aneana eu mamau pano punusi a. Go e sake pano punusi a: go p̃a leo, e doko 
natano nam̃asua ni tava. Go e pasa paki nia, po naga, Naatam̃oli ki Sup̃e O, 
nawota e naga, P̃a siwo umai. 

10Go Eliyah e pasadara, po noa ki tea maraki ni rualima lima, e naga, A pe vei 
naatam̃oli sikai ki Sup̃e, nakapu vavaga ega vae nakoroatelagi siwo umai po gani 
ko ma rualima lima anigo. Go ragi wanogoe nakapu vavaga e pae nakoroatelagi 
siwo umai, po gani punue a ma rualima lima aneana. 

11Go nawota e moro dip̃aki lua tea maraki p̃ota sikai ni rualima lima, nara ma 
rualima lima aneana eu mamau pano punusi a. Go e sake pano po noa ki nia, e 

naga, Naatam̃oli ki Sup̃e O, nawota e noa dapala nea, e naga, P̃a siwo umai 
m̃araverave. 

12Go Eliyah e pasadara, po noa ki da, e naga, A pe vei naatam̃oli sikai ki Sup̃e, 
nakapu vavaga ega vae nakoroatelagi siwo umai, po gani ko ma rualima lima 
anigo. Go nakapu vavaga ki Sup̃e e pae nakoroatelagi siwo umai, po gani punue 
a ma rualima lima aneana. 

13Go nawota e moro dip̃aki lua tea maraki p̃ota sikai ni rualima lima, nara ma 
rualima lima aneana pano sala ketolu. Go tea maraki ketolu ni rualima lima e 
sake pano, po ditip̃atua narae ni Eliyah, po pavara ni a, e naga, Naatam̃oli ki Sup̃e 
O, a pavara ni ko, namauriana aginau go namauriana ki tea suasua anigo rualima 
lima waia, euga vei tea madaga namatam̃a. 

14P̃a leo, nakapu vavaga e pae nakoroatelagi siwo umai po gani dinomi tea 
maraki dua ni rualima lima waina ero pea umai, nara ma rualima lima adeada 
maga: ma namauriana aginau ega vei tea madaga namatama. 

15Go agelo ki Yehovah e noa ki Eliyah, e naga, P̃a sikoti a siwo pano: p̃a ta matau 
ki nia mau. Go e duleana, po sikoti a siwo pano punusi nawota. 

16Go e noa ki nia, e naga, Yehovah e noa dapala nea, e naga, Nalakena ku dip̃aki 
lua tea tautauana maga pano naga euga vusuusu paki Baal‐sebub, sup̃e ni Ekron, 
e pei nalakena Sup̃e e dika Israel naga p̃a vusuusu ki navasaana aneana, kite? 
Nalakena tea wanogoe p̃a wo da m̃elu dua ki nawewele waina ku sake asa mau, 
ma p̃a wo mate lomau. 

17Go e mate pataka ni navasaana ki Yehovah waina Eliyah e pasa asa. Go 
Yehoram e pae asa maramara du oli a natau kerua ki Yehoram, natu ni 
Yehoshafat, nawota ni Yudah; nalakena e dika natuna. 

18Go nawosiana maga ki Ahasiah waina e mari ra, eu da pei tea midiriana tusi ni 
nawosiana ni naaleatia maga ki nawota maga ni Israel, kite? 

2 Nawota Maga 2 

1Go e pakilina ragi waina Yehovah e midoa ki nia naga ega tape Eliyah sake paki 
nakoroatelagi pae suitaviro sikai, naga Eliyah go Elisha ero pae napua adeada 
pano m̃elu dua ki Cilcal. 

2Go Eliyah e noa ki Elisha, e naga, P̃a toko nea, a pavara ni ko asa; nalakena 
Yehovah e dip̃aki lua au naga aga vaki Beth‐el pano. Ma Elisha e naga, Yehovah 
e mauri, go naatam̃a ma e mauri, aga wo da doropusi ko mau. Go ero siwo paki 
Beth‐el pano. 

3Go profeta natuda maga waina eu doko Beth‐el, eu dave umai punusi Elisha, po 
noa ki nia, eu naga, Nigo ku atae naga masoso Yehovah ega wo dape lua tea 
maraki dap̃au ko m̃elu dua ki‐go pano, kite? Go e naga, Io, a atae; kuga vunuta. 

4Go Eliyah e noa ki nia, e naga, Elisha, p̃a toko nea, a pavara ni ko asa; nalakena 
Yehovah e dip̃aki lua au naga aga vaki Yeriko pano. Ma e naga, Yehovah e mauri, 
go naatam̃a ma e mauri, aga wo da doropusi ko mau. Go ero umai paki Yeriko. 

5Go profeta natuda maga waina eu doko Yeriko eu rumai punusi Elisha, po noa 
ki nia, eu naga, Nigo ku atae naga masoso Yehovah ega wo dape lua tea maraki 
dap̃au ko m̃elu dua ki‐go pano, kite? Go e pasadara, po naga, Io, a atae; kuga 
vunuta. 

6Go Eliyah e noa ki nia, e naga, P̃a toko nea, a pavara ni ko asa, nalakena Yehovah 
e dip̃aki lua au naga aga vaki Yordan pano. Go e naga, Yehovah e mauri, go 
naatam̃a ma e mauri, aga wo da doropusi ko mau. Go ero dua pano. 

7Go naatam̃oli rualima lima ki profeta natuda maga eu pano po lawodu leana 
dip̃a ra uvea ki da: go nara ero lawodu nadigi ni Yordan. 

8Go Eliyah e puati sugoro kovagoro aneana, po lulu ki nia, po atugi noai maga 
asa, go eu pamawota paki taleva go paki taleva, go ero surata duagoto pano 
natano garagara. 

9Go e pakilina ragi waina ero duagoto sua, naga Eliyah e noa ki Elisha, e naga, P̃a 
tatago tea waina aga manigo mari a, pea ki aga vei tea tapeana m̃elu dua ki‐go 
pano. Go Elisha e naga, A pavara ni ko, matele ni naatam̃a ega vaka rua doko au. 

10Go e naga, Ku datago naleo kasua sikai: ma ku pe vunusi au ragi waina aga vei 
tea tapeluaana m̃elu dua ki‐go pano, e pe wo dapala nogoe paki‐go; ma e pe tika, 
e pe wo da dapala nogoe mau. 

11Go e pakilina ragi waina ero do pano po do pusum̃aki, naga p̃a leo, kariot sikai 
ni nakapu e pakilina, go horse maga ni nakapu, waina eu mari ra eu pamawota; 
go Eliyah e pae suitaviro sikai sake paki nakoroatelagi pano. 

12Go Elisha e punusi a, go e pioso, po naga, Mama aginau, mama aginau, kariot 
maga ni Israel, go naatam̃oli maga ni horse kakana maga! Go e da moro punusi a 
mau: go e puati sugoro aneana maga, po puap̃orae ra matele edua asa. 

13Go e dape dakati sugoro kovagoro ki Eliyah waina e dowo m̃elu dua ki nia, po 
liliu pano po lawodu nadigi ni Yordan. 

14Go e dape sugoro kovagoro ki Eliyah waina e dowo m̃elu dua ki nia, po atugi 
noai maga asa, po naga, Yehovah Sup̃e ki Eliyah wai? Go ragi waina e atugi noai 
maga, eu pamawota paki taleva go paki taleva: go Elisha e duagoto pano. 

15Go ragi waina profeta natuda maga waina eu doko Yeriko eu punusi a e leana 
dip̃a ra, eu naga, Naata ni Eliyah e doko Elisha. Go eu rumai naga euga sua e, po 
kolo suai natano naraena. 

16Go eu noa ki nia, eu naga, P̃a leo, naatam̃oli kasua rualima lima eu doko sikoti 
tea suasua anigo maga; p̃a suasua ki da, au pavara ni ko asa, naga euga vano po 

laaga tea maraki anigo: mase alagoro Naata ni Yehovah e pe tape a sake, po nadi 
ki nia te tava sikai, kite paki te nap̃aloa sikai. Go e naga, Kuga ta dip̃aki lua ra 
pano mau. 

17Go ragi waina eu pasadie a pa pa e maliere, e naga, Kuga tip̃aki lua ra pano. 
Nalakena tea wanogoe eu dip̃aki lua naatam̃oli rualima lima eu pano; go eu laaga 
asa naaleatia dolu, ma eu da pap̃ai a mau. 

18Go eu moro liliu umai punusi a ragi waina e ko doko Yeriko doko. Go e noa ki 
da, e naga, Kinau a da noa ki mu asa naga kuga ta pano mau, kite? 

19Go naatam̃oli maga ni natokoana eu noa ki Elisha, eu naga, P̃a leo, au pavara ni 
ko asa, natokoana waia e doko tokora masauniana, dapala waina nawota aginau 
e punusi a: ma noai e sa, go navanua e p̃ara. 

20Go e naga, P̃a maginau dape lasa vau sikai umai, po daki natasimena paki asa. 
Go eu dape a umai dua e asa. 

21Go e paki namata ni noai maga pano, po daki natasimena wanogoe paki asa, po 
naga, Yehovah e noa dapala nea, e naga, A mari noai maga waia eu po mauri; go 
pae ragi waia pa pa, namateana kite navisola‐sa‐ana ega wo da moro m̃elu asa 
mau. 

22Go dapala nogoe noai maga eu peani namauriana pa pa paki naaleatia waia, 
pataka ni navasaana ki Elisha waina e noa e. 

23Go e sake m̃elu dua ki tokora wanogoe po paki Beth‐el pano: go ragi waina e 
do sake pae napua pano, piakirikiri maga eu dave m̃elu dua ki natokoana umai, 
po mari saudoa ki nia, eu noa ki nia, eu naga, P̃a sake pano, nigo p̃au m̃asua; p̃a 
sake pano, nigo p̃au m̃asua. 

24Go e leo kitaku po punusi ra, po pasa sa ki da pae nagisa ni Yehovah. Go bear 
goroi dua ero dave m̃elu dua ki namalasi umai, po pua p̃oraworae piakirikiri 
maga rualima pati tamate dua kakada. 

25Go e m̃elu dua ki tokora wanogoe po paki tava ni Karmel pano, go e moro m̃elu 
dua ki tokora wanogoe po liliu paki Samaria. 

2 Nawota Maga 3 

1Go natau kerualima sikai tamate latolu ki Yehoshafat nawota ni Yudah, 
Yehoram natu ni Ahab e pae asa maramara Samaria dap̃au Israel, go e maramara 
natau rualima sikai tamate dua. 

2Go e mari tea waina e sa namata ni Yehovah; ma e da mari dapala waina tamana 
e pea mari a, go dapala waina p̃ilana e pea mari a mau: nalakena e doropusi tea 
lawodu ni Baal waina tamana e mari a. 

3Ma e puluti namarinaleosaana maga ki Yeroboam, natu ni Nebat, waina e mari 
Israel eu mari naleo sa; e da m̃elu dua ki nia pano mau. 

4Go Mesha, nawota ni Moab, e pei talakea ni shiip; go sara natau e pitua paki 
nawota ni Israel ki shiip natuna manu p̃onotia sikai, go ki shiip anoai manu 
p̃onotia sikai, pilake nam̃auda. 

5Ma e pakilina, ragi waina Ahab e mate, naga nawota ni Moab e mari p̃auluulu 
dip̃a nawota ni Israel. 

6Go ragi sikai maau wanogoe nawota Yehoram e m̃elu dua ki Samaria pano po 
piragi saisai ki Israel mamau. 

7Go e pano po dip̃aki lua paki Yehoshafat nawota ni Yudah, po naga, Nawota ni 
Moab e mari p̃auluulu dip̃a au: toroga rua paki navakalo dip̃a Moab, kite? Go e 
naga, Toroga rua pano: toro pataka sikai, narei aginau narei anigo, horse aginau 
maga horse anigo maga. 

8Go e naga, Seve napua tuga vae asa sake pano? Go e pasadara, po naga, Napua 
pae masop̃alo paki Edom. 

9Go nawota ni Israel e pano, go nawota ni Yudah, go nawota ni Edom eu mamau: 
go eu surata daliviri nasurataana ni naaleatia larua: go noai agi taua ni navakalo, 
go agi nalo tuavati maga waina eu dausi ra e dika. 

10Go nawota ni Israel e naga, Awi! Yehovah e soso saisai ki nawota dolu waia 
naga ega vitua ki da paki nam̃elearu ni Moab. 

11Ma Yehoshafat e naga, Te profeta sikai ki Yehovah e da doko nea naga tuga 
vusuusu ki Yehovah asa, kite? Go tea suasua maga ki nawota ni Israel sikai 
kakada e pasadara, po naga, Elisha, Shafat natuna waina e daki noai nam̃elearu 
ni Eliyah, nae e doko nea. 

12Go Yehoshafat e naga, Navasaana ki Yehovah e sikoti a doko. Go nawota ni 
Israel, nara ma Yehoshafat, go nawota ni Edom, eu siwo pano punusi a. 

13Go Elisha e noa ki nawota ni Israel, e naga, Aga kasa ki‐go? P̃a vano punusi 
profeta maga ki tamam̃a, go profeta maga ki p̃ilam̃a. Go nawota ni Israel e noa ki 
nia, e naga, Ee: nalakena Yehovah e soso saisai ki nawota dolu waia naga ega 
vitua ki da paki nam̃elearu ni Moab. 

14Go Elisha e naga, Yehovah ki taua maga e mauri, waina a lawodu naraena, e pe 
ta pei naga a dodomadagani Yehoshafat nawota ni Yudah, a pe ta leo punusi ko, 
kite midoa ki‐go mau. 

15Ma p̃a maginau piragi aurea sikai umai punusi au. Go e pakilina ragi waina 
aurea e p̃okati nagalo, naga nam̃elearu ni Yehovah e puvua umai doko asa. 

16Go e naga, Yehovah e noa dapala nea, e naga, Nap̃aloa garagara waia ega vura 
ki namata noai maga. 

17Nalakena Yehovah e noa dapala nea, e naga, Kuga wo da punusi nalagi mau, go 
kuga wo da punusi usa mau, ma nap̃aloa waia ega vei tea vakavuroana ki noai: 
go kuga wo munu, nimu ma katel animu, go nalo tuavati animu maga. 

18Go tea wanogoe e pei naleo masalesale sikai namata ni Yehovah: ega wo moro 
pitua ki tea ni Moab paki nam̃elearumu. 

19Go kuga wo atugi sara natokoana maga ni p̃aaka, go sara natokoana wia maga, 
po dae kotokotovi sara nakau wia maga, po donigoro namata noai maga mamau 
puti, po diugoro sara matele wia maga ni natano ki vatu kirikiri maga. 

20Go e pakilina malip̃ogi ki nia, ragi ni navituaana ni naviriana ni navinaga, naga 
p̃a leo, noai e pae napua ni Edom umai, go navanua e pei tea vakavuroana ki noai. 

21Go ragi waina tea ni Moab eu dogo naga nawota maga eu sake umai naga euga 
mari navakalo dip̃a ra, eu dum̃ada piragi saisai ki da, tea mamau puti waina eu 
mariatae suni nalikau, natureai maga paki tea matua maga, po pano po lawodu 
kokoi. 

22Go eu duleana malip̃ogi loaloa, go elo e maramalagati noai, go tea ni Moab eu 
punusi noai leana dip̃a ra e miala dapala nada: 

23Go eu naga, Tea waia e pei nada; nawota maga eu po pei tea atugiana lomau, 
go eu po dum̃ada atugi ra sara naata dip̃a taina: nalakena tea wanogoe Moab, 
tuga vano, tuga tape pavakoto. 

24Go ragi waina eu rumai paki tokora ni nam̃enakiana ki Israel, tea ni Israel eu 
duleana po atugi tea ni Moab, go eu sava m̃elu dua ki naraeda pano: ma eu sava 
dausi ra doko do atugi tea ni Moab doko do pano. 

25Go eu dap̃olosiwo ki natokoana maga; go eu nadi ki vatu adeada sara naata 
sikasikai paki sara matele wia maga ni natano pa pa e pei tea vakavuroana; go 
eu donigoro sara namata noai maga, po dae kotokotovi nakau wia maga mamau 
puti: pa pa paki Kir‐hareseth eu doropusi a e pei vatu mau doko; go tea vulua ki 
vatu maga eu dalivirigoro e po atugi a. 

26Go ragi waina nawota ni Moab e punusi naga navakalo e kasua sa dip̃a e, e 
piragi naatam̃oli p̃onotia larua waina eu puati lova eu sikoti a, naga euga 
duap̃ora paki nawota ni Edom: ma eu mari sa. 

27Go e puati natuna takalapa waina e pe wo maramara du oli a, po pitua ki nia e 
pei navituaana tap̃arakiana sikai elagi ni p̃aaka. Go namaritausuana warua e 
pakilina dip̃a Israel: go eu m̃elu dua ki nia, po liliu paki navanua adeada pano. 

2 Nawota Maga 4 

1Go profeta natuda maga nagoroi ki sikai kakada e pioso paki Elisha, po naga, 
Tea suasua anigo aguwota e mate: go ku atae naga tea suasua anigo e matau ki 
Yehovah: go tea vitua ki tea seakiana e po umai naga ega vuati natugu dua naga 
eroga vei naviti maga. 

2Go Elisha e noa ki nia, e naga, Aga manigo mari nasava? P̃a noa kinau asa; ku 
peani nasava e doko nasum̃a anigo? Go e naga, Tea suasua nagoroi anigo e da 
peani te navatuna doko nasum̃a mau, ma lasa sikai ni naroro e sikina. 

3Go e naga, P̃a vano, po sea paki tea ni m̃aladigi ki‐go mamau puti usuraki, po 
datagovi ra ki lasa maga, lasa p̃alo maga; euga ta pisa maau mau. 

4Go p̃a vaki ekopu ni nasum̃a anigo, nimu ma natum̃a maga, po kokoro namata, 
go p̃a taki naroro paki lasa maga wanogoe; go p̃a vua daki tea waina ega vura. 

5Go e m̃elu dua ki nia pano paki ekopu ni nasum̃a aneana, nara ma natuna maga, 
po kokoro namata; go nara ero maneana dape lasa maga umai dua e ara, go e 
daki naroro paki ara. 

6Go e pakilina ragi waina lasa maga eu po pura, naga e noa ki natuna, e naga, P̃a 
moro dape lasa sikai umai dua au asa. Go e noa ki nia, e naga, Te lasa sikai e da 
moro doko. Go naroro e ko doko. 

7Go e umai po noa ki naatam̃oli ki Sup̃e asa. Go e naga, P̃a vano po sori naroro 
seara po pakotovi naulu anigo, go tea waina ega ko doko ega vei tea ni 
namauriana animu ma natum̃a maga. 

8Go e pakilina naaleatia sikai naga Elisha e paki Shunem pano, paki tokora waina 
nagoroi sogolapa sikai e doko asa; go e piragi soki a naga ega kanikani. Go e 
dapala nogoe sara ragi waina e do pae napua wanogoe pano, naga e dawasi paki 
asa naga ega kanikani. 

9Go e noa ki anawota, e naga, P̃a leo, a atae naga naatam̃oli waia waina e do 
surata liu gida sara ragi, e pei naatam̃oli tapu sikai ki Sup̃e. 

10Tuga lawo ki em̃ago kiki sikai tagona ni elagi, a pavara ni ko asa; go tuga 
maneana doropusi nawewele sikai asa, go wede sikai, go tea tasake sikai, go 
nakau ni nasulu sikai: ega wo doko, ragi waina ega umai punusi gida, naga ega 
wo paki asa. 

11Go e pakilina naaleatia sikai naga e umai paki tokora wanogoe po sili paki 
em̃ago wanogoe, po one asa. 

12Go e noa ki Cehasi tea suasua aneana, e naga, P̃a soso nagoroi ni Shunem waina 
umai. Go e soso e umai, go e lawodu naraena. 

13Go e noa ki nia, e naga, P̃a noa ki nia naga, P̃a leo, ku midoaki parati ki gami ki 
namidoaki‐parati‐kiana wia waia; nasava ega manigo pei tea mariana? Ku 
masauna naga aga manigo pasa navasaana sikai paki nawota, kite paki tea 



752 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

maraki taua ni navakalo, kite? Go e pasadara, po naga, Kinau a doko m̃aleoputo 
ni narei aginau doko. 

14Go e naga, Ma nasava ega maneana pei tea mariana? Go Cehasi e pasadara, po 
naga, Lomau e dika natuna, go anawota e po pei tea matua. 

15Go e naga, P̃a soso e umai. Go e soso e, go e umai po lawodu namata. 

16Go e naga, Natau vau, ragi dapala nea, ragi waina ragi vusavusa ega liliu umai, 
p̃a wo dape piakiki naanoai sikai. Go e naga, Ee, nawota aginau, naatam̃oli ki 
Sup̃e O, p̃a ta sorosoro paki tea suasua nagoroi anigo mau. 

17Go nagoroi wanogoe e diena, go e dape piakiki naanoai sikai ragi kakana, ragi 
waina ragi vusavusa e liliu umai, dapala waina Elisha e noa ki nia asa. 

18Go ragi waina piakiki wanogoe e disu lavulavu, e pakilina naaleatia sikai naga 
e dave pano punusi tamana m̃aleoputo ni tea tagaukotovi maga. 

19Go e noa ki tamana, e naga, Nap̃augu, nap̃augu. Go tamana e noa ki tea suasua 
aneana, e naga, P̃a tape a pano dua p̃ilana asa. 

20Go e dape a po piragi a umai dua p̃ilana asa, go e dasake doko nap̃atuana maga 
pa pa elo e p̃ora p̃au, go e mate. 

21Go p̃ilana e sake pano, po lesi a e one nawewele ki naatam̃oli ki Sup̃e, po kokoro 
p̃onoti namata, po dave pano. 

22Go e pioso paki anawota, po naga, P̃a tip̃aki lua tea suasua sikai ega umai 
punusi au, a pavara ni ko asa, go ass sikai, naga aga sava pano punusi naatam̃oli 
ki Sup̃e, po moro liliu umai. 

23Go e naga, Ekasava p̃a vano punusi a masoso? E da pei atelagi vau, kite sabbath 
mau. Go e naga, E p̃ia doko. 

24Go e sawa ki tea sawagoro nam̃adu ni ass sikai, po noa ki tea suasua aneana, e 
naga, P̃a suatoro ki nia, go torogo vano; p̃a suatoro ki nia naga ega ta do purasa 
mau, a pe ta noa ki‐go asa. 

25Go e pano, po umai punusi naatam̃oli ki Sup̃e doko tava ni Karmel. Go e 
pakilina ragi waina naatam̃oli ki Sup̃e e punusi a uvea, naga e noa ki Cehasi, tea 
suasua aneana, e naga, P̃a leo, nagoroi ni Shunem waina: 

26P̃a sava pano, a pavara ni ko asa, naga p̃a sua e, go p̃a noa ki nia naga, Ku p̃ia 
doko, kite? Am̃awota e p̃ia doko, kite? Piakiki e p̃ia doko, kite? Go nagoroi 
wanogoe e pasadara, po naga, E p̃ia doko. 

27Go ragi waina e umai punusi naatam̃oli ki Sup̃e tava, e puati soki nam̃ele 
natuana maga. Go Cehasi e paki m̃aladigi naga ega rosa lua e; ma naatam̃oli ki 
Sup̃e e naga, P̃a toropusi a: nalakena naatana e dogokitesa nap̃alauna; go 
Yehovah e dasuru ki nia paki nau, po da noa kinau asa mau. 

28Go nagoroi wanogoe e naga, Kinau a datagovi nawota aginau ki piakiki naanoai 
sikai, kite? Kinau a da noa naga, P̃a ta soro au mau, kite? 

29Go naatam̃oli ki Sup̃e e noa ki Cehasi, e naga, P̃a tasoki namalom̃a, po puati tiko 
aginau nam̃elearum̃a, go p̃a vano: ku pe sua te naatam̃oli, p̃a ta pasa dodomi a 
mau; go te naata e pe vasa dodomi ko, p̃a ta pasa dape a mau: ma p̃a lesi tiko 
aginau ega toko narae ni piakiki. 

30Go piakiki p̃ilana e naga, Yehovah e mauri, go naatam̃a ma e mauri, aga wo da 
doropusi ko mau. Go e duleana, po dausi a pano. 

31Go Cehasi e pea ki da pano, po lesi tiko e doko narae ni piakiki; ma nadaleo e 
dika, go navaivaiana ni namauriana e dika. Nalakena tea wanogoe e liliu naga 
ega sua e, go e noa ki nia, e naga, Piakiki e ko da darapa mau. 

32Go ragi waina Elisha e paki ekopu ni nasum̃a, p̃a leo, piakiki e mate one 
nawewele aneana one. 

33Nalakena tea wanogoe e paki ekopu po kokoro namata, po dapasavasa paki 
Yehovah. 

34Go e sake po dap̃olosiwogoro piakiki, po mari nagolena paki nagolena, go 
namatana paki namatana, go nam̃elearuna paki nam̃elearuna: go e dum̃ana 
pitosi goro piakiki; go nap̃okasi ni piakiki e do pivitinu. 

35Go e moro duleana, po surata papiliu ekopu ni nasum̃a; go e sake po dum̃ana 
pitosi goro piakiki: go piakiki e metue paka larua, go piakiki e leleo. 

36Go e soso Cehasi umai, po naga, P̃a soso nagoroi ni Shunem waina umai. Go e 
soso e. Go e sili umai punusi a, go e naga, P̃a tape dakati natum̃a. 

37Go e umai po doko pisari nam̃elena, po kolo suai natano; go e dape dakati 
natuna, po dave pano. 

38Go Elisha e moro paki Cilcal pano: go navitoloana sikai e doko navanua; go 
profeta natuda maga eu doko natano naraena: go e noa ki tea suasua aneana, e 
naga, P̃a lawo ki pot warua ega toko nakapu, po magi profeta natuda maga mari 
navinaga. 

39Go tea sikai e dave pano po paki vanua naga ega vila saisai ki nataputea, go e 
pap̃ai vaine kau sikai, po pila saisai ki lesi miala asa, nala aneana e pura ki lesi 
miala maga, go e moro umai po mani ra paki pot ni navinaga: nalakena eu da pea 
atae naga e pei nasava. 

40Go eu daki kovai a naga naatam̃oli maga euga kanikani. Go e pakilina, ragi 
waina eu do ganikani, naga eu pioso, po naga, Naatam̃oli ki Sup̃e O, namateana e 
doko pot. Go eu mari sa moro gani a mau. 

41Ma e naga, Kuga tape flaur umai. Go e daki nia paki pot; go e naga, Kuga magi 
narei daki kovai a, naga euga kanikani. Go te namarisakiana e da moro doko pot 
mau. 

42Go naatam̃oli sikai e pae Baalshalishah umai, e magi naatam̃oli ki Sup̃e dape 
navinaga ni nawa vea maga umai, m̃olim̃oli ni barle rualima dua, go m̃okai maga 
ni korn vau, doko sak aneana. Go e naga, Kuga tua narei asa, naga euga kanikani. 

43Go tea suasua aneana e naga, Nasava, aga wo doropusi tea waia ega toko narae 
ni naatam̃oli p̃onotia sikai, kite? Ma e moro naga, P̃a tua narei asa, naga euga 
kanikani; nalakena Yehovah e noa dapala nea, e naga, Euga kanikani, go tea 
tupele ega ko doko. 

44Go e doropusi a e doko naraeda, go eu ganikani, go tea tupele e ko doko, dapala 
navasaana ki Yehovah. 

2 Nawota Maga 5 

1Go Naaman tea maraki taua ni navakalo ki nawota ni Siria, e pei naatam̃oli 
warua sikai narae ni nawota aneana, go tea dodomadaganiana, nalakena 
Yehovah e dua Siria namarimatuaana pae asa: go e pei naatam̃oli marimatua 
sikai ni navakalo, ma e pei lepero sikai. 

2Go tea ni Siria eu mari taua maga po dave pano, po piragi lua pavakoto naatara 
sikai m̃elu dua ki navanua ni Israel; go e po pei tea suasua ki Naaman anagoroi. 

3Go e noa ki nawota nagoroi aneana, e naga, Nawota aginau e pe toko sikoti 
profeta waina e doko Samaria, e pe maripauri a m̃elu dua ki naveilepero‐ana 
aneana! 

4Go tea sikai e paki ekopu, po noa ki nawota aneana asa, e naga, Tea suasua 
nagoroi waina e pei naka ni navanua ni Israel, e noa dapala nea go dapala nea. 

5Go nawota ni Siria e naga, Ita, p̃a vano, go aga wo dip̃aki lua tusi sikai pano paki 
nawota ni Israel. Go e pano, po dape sikoti a silver talenta rualima sikai, go kold 
matele manu latesa, go tea suniana maga rualima sikai. 

6Go e dape tusi wanogoe umai dua nawota ni Israel asa, waina e naga, Ragi waina 
tusi waia ega wo paki nam̃elearum̃a, p̃a atae naga a dip̃aki lua tea suasua aginau 
Naaman paloti punusi ko, naga p̃a maripauri a m̃elu dua ki navei‐lepero‐ana 
aneana. 

7Go e pakilina, ragi waina nawota ni Israel e peve tusi wanogoe, naga e pua p̃orae 
sugoro aneana maga, po naga, Kinau a pei Sup̃e, naga aga mari punue go naga 
aga mari pauri, naga naatam̃oli waia e dip̃aki lua naatam̃oli sikai umai punusi au 
naga aga mari pauri a m̃elu dua ki navei‐lepero‐ana aneana, kite? Ma kuga 
midoakiusiusi, a pavara ni mu asa, po punusi takana waina e do laaga naga ega 
mari navileana sikai dip̃a au. 



755 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

8Go e doko, ragi waina Elisha naatam̃oli ki Sup̃e, e dogo naga nawota ni Israel e 
pua p̃orae sugoro aneana maga, naga e dip̃aki lua po noa ki nawota, e naga, 
Ekasava ku pua p̃orae sugoro anigo maga? Ega umai punusi au, go ega wo atae 
naga profeta sikai e doko Israel. 

9Go dapala nogoe Naaman e umai pilake horse aneana maga go kariot aneana 
maga, po lawodu namata ni nasum̃a ki Elisha. 

10Go Elisha e dip̃aki lua tea tautauana sikai pano punusi a, e naga, P̃a vano, po 
loloso Yordan ega vaka larua, go nap̃okasim̃a ega wo moro liliu, go p̃a wo dautau. 

11Go Naaman e maeto, go e pano, po naga, P̃a leo, kinau a midoa ki nia naga e pe 
wo dave umai punusi au, po lawodu, po pioso paki nagisa ni Yehovah Sup̃e 
aneana, po salesalea ki naruna tokora kakana, po mari pauri au m̃elu dua ki 
navei‐leperoana. 

12Abana go Farpar, noaisara maga ni Damaseko, ero da pei tea wia liu noaisara 
maga mamau puti ni Israel, kite? A da mariatae loloso ara po dautua, kite? 
Nalakena tea wanogoe e maradoa po moro pano namaetoana aneana. 

13Go tea suasua aneana maga eu rumai paki m̃aladigi, po pasa paki nia, po naga, 
Mama, profeta wanogoe e pe tip̃aki‐go naga p̃a mari te naleo warua sikai, ku pe 
wo da mari a mau, kite? Go e pe noa ki‐go, P̃a loloso, po dautau, e pe ta p̃ia liu, 
kite? 

14Go e siwo pano, po dum̃ana pupugi a Yordan paka larua, pataka ni navasaana 
ki naatam̃oli ki Sup̃e: go nap̃okasina e moro liliu, e dakiusi nap̃okasi ni piakiki 
kiki sikai, go e dautau. 

15Go e moro pano punusi naatam̃oli ki Sup̃e, nara ma taua aneana eu mamau, po 
umai po lawodu naraena: go e naga, P̃a leo, ragi waia a po atae naga te Sup̃e e da 
doko te tokora ni maramana mamau mau, ma e doko Israel e sikina: nalakena 
tea wanogoe, a pavara ni ko, p̃a tape navasam̃atakiana sikai ki tea suasua anigo. 

16Ma e naga, Yehovah e mauri, waina a lawodu naraena, aga wo da dape te 
navatuna mau. Go e maridie a naga ega tape a; ma e karai. 

17Go Naaman e naga, E pe tika, ma a pavara ni ko, natapetapeana ni natano waina 
mule dua eroga tapetape a, ega vei tea vituakiana paki tea suasua anigo; 
nalakena tea suasua anigo ega wo da moro pitua ki te navituaana tap̃arakiana 
kite te naviriana paki sup̃e p̃ota maga mau, ma ega vaki Yehovah ega sikina. 

18Nalo ni tea waia, Yehovah ega magi tea suasua anigo midoakikorokoro: ragi 
waina nawota aginau ega vaki ekopu ni nasum̃a ni Rimmon naga ega lotu tokora 
wanogoe, doko do ovi narugu, go kinau aga kolo suai natano ekopu ni nasum̃a ni 
Rimmon, ragi waina aga kolo suai natano ekopu ni nasum̃a ni Rimmon, Yehovah 
ega magi tea suasua anigo midoakikorokoro nalo kakana. 



756 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

19Go e noa ki nia, e naga, P̃a vano natam̃ateana. Go e m̃elu dua ki nia pano paki 
uvea kiki. 

20Ma Cehasi, tea suasua ki Elisha naatam̃oli ki Sup̃e, e naga, P̃a leo, nawota 
aginau e mauti Naaman naatam̃oli ni Siria wanogoe, po da dape ki nam̃elearuna 
maga tea waina e dape a umai: Yehovah e mauri, aga wo sava dausi a, po dape te 
navatuna kiana. 

21Go Cehasi e sava dausi Naaman. Go ragi waina Naaman e punusi tea sikai naga 
e do sava dausi a, e doro dua ki kariot aneana naga ega sua e, po naga, E p̃ia, kite? 

22Go e naga, Io, e p̃ia. Nawota aginau e dip̃aki lua au umai, e naga, P̃a leo, natureai 
dua, profeta natuda maga, ero po pae navanua ni tava ni Efraim umai punusi au; 
p̃a tua ra, a pavara ni ko asa, silver talenta ega sikai, go tea suniana maga ega rua. 

23Go Naaman e naga, E p̃ia, p̃a tape talenta ega rua. Go e maridie asa, po soli saisai 
ki silver talenta dua, po pai a nala dua, pilake tea suniana maga dua, po doropusi 
ra eu doko tea suasua dua aneana; go eu dapetape ra pano pea ki nia. 

24Go ragi waina e umai paki tava, e puati lua ra ki nam̃elearuda, po doropusi ra 
eu doko nasum̃a: go e dip̃aki lua naatam̃oli maga pano, go eu pano. 

25Ma nae e dum̃ana paki ekopu, po lawodu narae ni nawota aneana. Go Elisha e 
noa ki nia, e naga, Ku pae esava umai, Cehasi? Go e naga, Tea suasua anigo e da 
paki te vatuna mau. 

26Go e noa ki nia, e naga, Nap̃op̃ogu e da sikoti ko ragi waina naatam̃oli wanogoe 
e doro dua kariot aneana naga ega sua ko, kite? E pei ragi wia naga p̃a tape m̃ane, 
go naga p̃a tape tea suniana maga, go roara maga ni nakau oliva, go roara maga 
ni vaine, go shiip maga go oks maga, go tea suasua naanoai maga, go tea suasua 
nagoroi maga, kite? 

27Nalakena tea wanogoe navei‐lepero‐ana ki Naaman ega wo puluti ko, go ega 
wo puluti naworaworam̃a pa pa ega tu mau du. Go e m̃elu dua ki naraena pano, 
e po pei lepero sikai, e dare dapala sno. 

2 Nawota Maga 6 

1Go profeta natuna maga eu noa ki Elisha, eu naga, P̃a leo, tokora waina au doko 
asa doko naraem̃a e da pataka gami mau, e kiki. 

2P̃a suasua ki gami, au pavara ni ko asa, naga auga vaki Yordan pano, naga auga 
tape natokai sikasikai sarasara gami, go p̃a suasua ki gami naga auga tum̃agami 
maginami mari tokora sikai waina auga toko asa doko tokora wanogoe. Go e 
pasadara, po naga, Kuga vano. 

3Go tea sikai e naga, P̃a suasua, a pavara ni ko asa, go p̃a sikoti tea suasua anigo 
maga pano. Go e pasadara, po naga, Aga wo pano. 

4Go e sikoti ra pano. Go ragi waina eu rumai paki Yordan eu dae kotokotovi 
nakau maga. 

5Ma ragi waina tea sikai e do dae kotovi natokai sikai, nap̃au ni karau e dowo 
paki noai: go e pioso, po naga, Awi, nawota aginau! Nalakena e pei tea ki 
naatam̃oli p̃ota sikai. 

6Go naatam̃oli ki Sup̃e e naga, E dowo esava? Go e pisei ki nia tokora waina e 
dowo asa. Go e dae kotovi nakau sikai, po nadi ki nia tokora wanogoe, po mari 
airon wanogoe e sale. 

7Go e naga, P̃a tape dakati a. Go e sai ki nam̃elearuna po puati a. 

8Go nawota ni Siria e mari navakalo dip̃a Israel; go e pusum̃aki paki tea suasua 
aneana maga, po naga, Tuga lawo ki tea kusugoro maga tokora sikai. 

9Go naatam̃oli ki Sup̃e e dip̃aki lua pa punusi nawota ni Israel, po naga, P̃a 
vavaigoro naga p̃a ta liu tokora sikai wanogoe mau; nalakena tea ni Siria eu do 
kusugoro asa. 

10Go nawota ni Israel e dip̃aki lua pano paki tokora waina naatam̃oli ki Sup̃e e 
noa ki nia asa, po pasakorokoro e asa; go e dum̃ana mauti a asa, e da pei sala 
sikai kite sala dua maau mau. 

11Go nap̃op̃o ni nawota ni Siria e dogokitesa p̃arua nalo kakana; go e soso tea 
suasua aneana maga umai, po noa ki da, e naga, Kuga wo da pisei kinau mau sei 
kakagida waina e pei agi nawota ni Israel, kite? 

12Go tea suasua aneana maga sikai kakada e naga, Ee, nawota aginau, nawota O: 
ma Elisha, profeta waina e doko Israel, nae e do noa ki nawota ni Israel 
navasaana maga waina ku do pasa asa ekopu ni em̃ago ni namaturuana anigo. 

13Go e naga, P̃a vano po leo pavaraka tokora waina e doko asa, naga aga tip̃aki 
lua po paraki nia umai. Go e pei tea noaana paki nia, eu naga, P̃a leo, e doko 
Dothan doko. 

14Nalakena tea wanogoe e dip̃aki lua horse maga pano, go kariot maga, go taua 
navakalo warua sikai: go eu rumai p̃ogi, po dalivirigoro natokoana. 

15Go tea suasua ki naatam̃oli ki Sup̃e e duleana malip̃ogi loaloa, po dave pano, go 
p̃a leo, taua navakalo sikai pilake horse maga go kariot maga eu dalivirigoro 
natokoana. Go tea suasua aneana e noa ki nia, e naga, Awi, nawota aginau! Tuga 
mari nasava? 

16Go e pasadara, po naga, Kuga ta mataku mau: nalakena tea aginami eu laapa 
liu tea adeada. 

17Go Elisha e dapasavasa, po naga, Yehovah, a pavara ni ko asa, p̃a wolagati 
namatana maga, naga ega leosai. Go Yehovah e p̃olagati namata ni natureai 

wanogoe; go e leosai: go p̃a leo, tava wanogoe e pura ki horse maga go kariot 
maga ni nakapu vavaga, eu dalivirigoro Elisha. 

18Go ragi waina tea ni Siria eu siwo umai dip̃a e, Elisha e dapasavasa paki 
Yehovah, po naga, P̃a atugi narei waia ki nakesaana, a pavara ni ko asa. Go e atugi 
ra ki nakesaana pataka ni navasaana ki Elisha. 

19Go Elisha e noa ki da, e naga, Tea waia e da pei napua, go tea waia e da pei 
natokoana: kuga rausi au, go aga wo piragi mu pano punusi naatam̃oli waina ku 
do laaga asa. Go e maraki ra paki Samaria pano. 

20Go e pakilina ragi waina eu rumai paki Samaria, naga Elisha e noa naga, 
Yehovah, p̃a wolagati namata ni naatam̃oli maga waia, naga euga leosai. Go 
Yehovah e p̃olagati namatada maga, go eu leosai; go p̃a leo, eu doko m̃aleoputo 
ni Samaria doko. 

21Go ragi waina nawota ni Israel e punusi ra, e noa ki Elisha, e naga, Mama 
aginau, aga atugi ra, kite? Aga atugi ra, kite? 

22Go e pasadara, po naga, P̃a ta atugi ra mau: ku masau atugi tea maga waina ku 
piragi lua pavakoto ara ki lova anigo go ki naasu anigo, kite? P̃a toropusi 
navinaga go noai naraeda, naga euga kanikani po munu, po pano punusi nawota 
adeada. 

23Go eu madeada mari m̃ata ki nakaniana warua sikai: go ragi waina eu ganikani 
po munu go e nopu, e dip̃aki lua ra pano, go eu pano punusi nawota adeada. Go 
taua navakalo maga ni Siria eu da moro umai paki navanua ni Israel te ragi mau. 

24Go e pakilina edaku ki tea wanogoe, naga Ben‐hadad nawota ni Siria e piragi 
saisai ki taua navakalo mamau aneana, po sake pano, po kelugoro Samaria. 

25Go navitoloana warua sikai e doko Samaria: go p̃a leo, e kelugoro e doko pa pa 
nap̃au ni ass sikai maau e do pei tea soriana raki silver matele rualima latolu, go 
namagovai kevati maau ni kab sikai ni natae ni tokopea raki silver matele lima. 

26Go ragi waina nawota ni Israel e do liu pano nam̃asua ni p̃aaka, nagoroi sikai e 
pioso paki nia, po naga, P̃a silae au, nawota aginau, nawota O. 

27Go e naga, Yehovah e pe ta silae ko mau, kinau a pe wo silae ko ki nasava? Ki 
malo wokalesue, kite ki m̃oru ni navasokiana ni nawa ni vaine, kite? 

28Go nawota e noa ki nia, e naga, Nasava e mari ko ku dogokitesa? Go e pasadara, 
po naga, Nagoroi waia e noa kinau, e naga, P̃a vitua ki natum̃a, naga tuga kani a 
masoso, go tuga wo gani natugu matamai. 

29Nalakena tea wanogoe au peni natugu, po gani a: go matamai ki nia a noa ki 
nia, a naga, P̃a vitua ki natum̃a, naga tuga kani a: go nae e po dasuru ki natuna. 

30Go e pakilina, ragi waina nawota e dogo navasaana maga ki nagoroi wanogoe, 
naga e pua p̃orae sugoro aneana maga; (go e do liu pano nam̃asua ni p̃aaka;) go 
narei eu leo, go p̃a leo, e do pilake nakulukulu ni sak e doko p̃ai nawilina. 

31Go e naga, Sup̃e ega mari dapala nogoe paki nau, go ega moro mari a, nap̃au ni 
Elisha, Shafat natuna, e pe toko nap̃atokona doko masoso. 

32Ma Elisha e doko natano ekopu ni nasum̃a aneana, nara ma tea matua maga eu 
mamau; go nawota e dip̃aki lua naatam̃oli sikai m̃elu dua ki naraena pano: ma 
ragi waina tea tautauana wanogoe e ko da umai sua punusi a mau, e noa ki tea 
matua maga, e naga, Ku punusi takana waina tea maripunue wanogoe e po 
dip̃aki lua umai naga ega tape lua nap̃augu, kite? Kuga leo, ragi waina tea 
tautauana wanogoe ega vakilina nea, kuga kokoro namata, po puasoki kasua ki 
namata dip̃a e: natukitukiana ni nam̃ele natua ni nawota aneana e da do edaku 
ki nia mau, kite? 

33Go ragi waina e ko do pasa paki da, p̃a leo, nawota wanogoe e siwo umai punusi 
a, po naga, P̃a leo, nasaana waia e po pae Yehovah umai; ekasana aga wo leogoro 
pavatu Yehovah? 

2 Nawota Maga 7 

1Go Elisha e naga, Kuga rogo navasaana ki Yehovah: Yehovah e noa dapala nea, 
e naga, Matamai ragi dapala nea, flaur wia totowo sikai ega wo pei tea soriana 
namata‐pua ni Samaria raki shekel ega sikai maau, go barle totowo dua raki 
shekel ega sikai maau. 

2Go tea maraki waina nawota e ovi naruna, e pasadara naatam̃oli ki Sup̃e, po 
naga, P̃a leo, Yehovah e pe tum̃ana mari namata leo maga nakoroatelagi, naleo 
wanogoe e pe mariatae pakilina, kite? Go e naga, P̃a leo, namatam̃a eroga wo 
dum̃ada punusi a, ma nigo p̃a wo da gani a mau. 

3Go naatam̃oli pati waina eu pei lepero eu doko pisari namasova ni namata‐pua: 
go eu dum̃ada noa ki da, eu naga, Ekasana tuga to dasake nea pa pa tuga mate? 

4Tu pe noa naga, Tuga sili paki natokoana, tu pe wo mate tokora wanogoe, 
nalakena navitoloana waina e doko natokoana doko: go tu pe tasake doko nea 
doko, ma tu pe wo mate. Nalakena tea wanogoe, tuga vano, go tuga rowo paki 
nam̃elearu ni taua ni naatam̃oli maga ni Siria: eu pe mauti gida, tu pe wo mauri; 
go eu pe mari punue gida, tu pe wo mate, ma tea m̃oli. 

5Go eu duleana ragi ni namarama kiki ni ragi melu, naga euga vaki tokora ni 
nam̃enakiana ki naatam̃oli maga ni Siria: go ragi waina eu rumai paki nadigi ni 
tokora ni nam̃enakiana ki naatam̃oli maga ni Siria, p̃a leo, te naata e da doko asa 
doko mau. 

6Nalakena Yehovah e mari taua ni tea ni Siria naga eu dogo nasaruruana ni kariot 
maga, go nasaruruana ni horse maga, nasaruruana ni taua warua sikai: go eu 
dum̃ada noa ki da, eu naga, P̃a leo, nawota ni Israel e po pasa dapui dip̃a gida 
nawota maga ki naworawora ni Heth, go nawota maga ki naka ni Ityipt, naga 
euga umai po atu gida. 

7Nalakena tea wanogoe eu duleana po sava pano ragi ni namarama kiki ni ragi 
melu, go eu doropusi tap̃aup̃au adeada maga, go horse adeada maga, go ass 
adeada maga eu mamau puti madoko tokora ni nam̃enakiana doko, po sava pano 
raki namauriana adeada. 

8Go ragi waina lepero maga wanogoe eu rumai paki nadigi ni tokora ni 
nam̃enakiana, eu sili paki ekopu ni tap̃aup̃au sikai, po ganikani po munu, go eu 
dape lua pavakoto silver, go kold, go tea suniana maga m̃elu dua ki nia, po pano 
po dasuru ki da; go eu moro umai, po sili paki ekopu ni tap̃aup̃au p̃ota sikai, po 
moro dape lua pavakoto naleo maga m̃elu dua ki nia, po moro pano po moro 
dasuru ki da. 

9Go eu dum̃ada noa ki da, eu naga, Tu da do mari tea wia mau: naaleatia waia e 
pei naaleatia sikai ni narogorogoana wia, go tu do punuta: tu pe toko pa pa paki 
namarama ni malip̃ogi, navaratiana e pe wo pa parati ki gida: nalakena tea 
wanogoe, kuga umai, tuga vano po noakisai tea ni nasum̃a ki nawota asa. 

10Go dapala nogoe eu rumai po pioso paki tea vavaigoro maga ni namata‐pua ni 
natokoana: go eu noa ki da, eu naga, Au paki tokora ni nam̃enakiana ki naatam̃oli 
maga ni Siria, go p̃a leo, te naata e da doko asa doko mau, kite nadaleo ni 
naatam̃oli mau, ma horse maga eu pei tea likotiana doko, go ass maga eu pei tea 
likotiana doko, go tap̃aup̃au maga eu doko dapala waina eu doko. 

11Go e pioso paki tea vavaigoro maga ni namata‐pua; go nara eu noa ki tea ni 
nasum̃a ki nawota asa, waina eu doko ekopu doko. 

12Go nawota e duleana e ko pei p̃ogi, po noa ki tea suasua aneana maga, e naga, 
Aga wo noa ki mu tea waina naatam̃oli maga ni Siria eu po mari a paki gida. Eu 
atae naga tu pitolo; nalakena tea wanogoe eu po m̃elu dua ki tokora ni 
nam̃enakiana pano naga euga tokoloku namalasi, doko do naga, Ragi waina euga 
tave m̃elu dua ki natokoana umai, tuga vuati ra euga vei pulemauri, po pano po 
sili paki natokoana. 

13Go tea suasua aneana maga sikai kakada, e pasadara po naga, P̃a suasua, a 
pavara ni ko asa, naga naatam̃oli seara euga vano, go horse maga waina eu pei 
tea toropusiana doko elima kakada; eu pe mate, eu pe wo puoli dakiusi taua 
mamau ni Israel waina eu puoli sua, go tuga wo mamau puti puoli; ma eu pe 
mauri, tu pe wo mamau puti mauri, nara lima wanogoe go nigida waina tu doko 
natokoana doko. Tuga tip̃aki lua pano po punusi a. 

14Nalakena tea wanogoe eu matadoa naatam̃oli dua waina ero sakesaake horse; 
go nawota e dip̃aki lua ra pano naga euga sava dausi taua navakalo ni naatam̃oli 
maga ni Siria, e naga, Koroga vano po punusi a. 

15Go eu sava dausi ra pano pa pa liliu Yordan: go p̃a leo, napua e pura usuraki ki 
tea suniana maga go ki lasa maga, waina naatam̃oli maga ni Siria eu nadi ki da 
namari‐m̃araveraveana adeada. Go tea tautauana maga eu liliu po noa ki nawota 
asa. 

16Go narei eu dave pano, po puti lua pavakoto tokora ni nam̃enakiana ki 
naatam̃oli maga ni Siria. Go flaur wia totowo sikai e pei tea soriana raki shekel 
sikai maau, go barle totowo dua raki shekel sikai maau, pataka ni navasaana ki 
Yehovah. 

17Go nawota e pasa dawona ki tea maraki waina e ovi naruna naga ega vei tea 
leo parati ki namata‐pua: go narei eu pasi puludoa e namata‐pua, go e mate, 
dapala waina naatam̃oli ki Sup̃e e noa ki sua e asa ragi waina nawota e siwo umai 
punusi a. 

18Go e pakilina dapala navasaana ki naatam̃oli ki Sup̃e waina e pea noa ki nawota 
asa, doko do naga, Barle totowo dua raki shekel ega sikai maau, go flaur wia 
totowo sikai raki shekel ega sikai maau, matamai ragi dapala nea namata‐pua ni 
Samaria; 

19Go tea maraki wanogoe e pasadara naatam̃oli ki Sup̃e, po naga, Go p̃a leo, 
Yehovah e pe tum̃ana mari namata leo maga nakoroatelagi, naleo wanogoe e pe 
mariatae pakilina, kite? Go e naga, p̃a leo, namatam̃a eroga wo dum̃ada punusi 
a, ma nigo p̃a wo da gani a mau: 

20E pakilina ki nia dapala nogoe; nalakena narei eu pasi puludoa e namata‐pua, 
go e mate. 

2 Nawota Maga 8 

1Go Elisha e pasa paki nagoroi waina e paka mauri ki natuna, e naga, P̃a tuleana, 
go kuga vano, nimu ma tea ni nasum̃a anigo, po m̃enaki doko te tokora waina ku 
pe mariatae m̃enaki doko asa: nalakena Yehovah e soso navitoloana sikai: go ega 
wo doko navanua natau larua. 

2Go nagoroi wanogoe e duleana, po mari pataka ni navasaana ki naatam̃oli ki 
Sup̃e: go e pano, nara ma tea ni nasum̃a aneana eu mamau, po m̃enaki doko 
navanua ki Filistine maga natau larua. 

3Go e pakilina nanopuana ni natau kelarua, naga nagoroi wanogoe e liliu m̃elu 
dua ki navanua ki Filistine maga: go e dave pano naga ega tatago paki nawota 
nalo ni tea ni nasum̃a aneana, go nalo ni navanua aneana. 

4Go nawota e do pasa paki Cehasi tea suasua ki naatam̃oli ki Sup̃e, e do naga, P̃a 
noa kinau, a pavara ni ko asa, naleo warua maga mamau puti waina Elisha e mari 
ra. 

5Go e pakilina, ragi waina e do noa ki nawota takana waina e paka mauri ki tea 
waina e mate, naga p̃a leo, nagoroi waina e paka mauri ki natuna e datago paki 
nawota nalo ni tea ni nasum̃a aneana, go nalo ni navanua aneana. Go Cehasi e 
naga, Nawota aginau, nawota O, nagoroi waia e pei nae, go natuna waia waina 
Elisha e paka mauri ki nia. 

6Go ragi waina nawota e pusuusu ki nagoroi wanogoe, e noa ki nia asa. Go 
nawota e maneana matadoa tasiga sikai, e naga, P̃a liliua ki tea mamau puti 
waina e pei aneana, ega vilake sara nawa maga ni vanua waina navanua e pitua 
ki nia pae naaleatia waina e doropusi navanua po pano, pa pa paki naaleatia 
waia. 

7Go Elisha e umai paki Damaseko; go Ben‐hadad nawota ni Siria e sasana; go e 
pei tea noaana paki nia, eu naga, Naatam̃oli ki Sup̃e e po umai paki nea. 

8Go nawota e noa ki Hasael, e naga, P̃a tape navituaana sikai nam̃elearum̃a, po 
pano po sua naatam̃oli ki Sup̃e, po pusuusu ki Yehovah asa, doko do naga, Aga 
wo moro p̃ia m̃elu dua ki nasasanaana waia, kite? 

9Go Hasael e pano naga ega sua e, po dape navituaana sikai sikoti a pano ki sara 
naleo wia maga ni Damaseko, kamel rualima pati eu ova e, go e umai po lawodu 
naraena, po naga, Natum̃a Ben‐hadad nawota ni Siria e dip̃aki lua au umai punusi 
ko, e naga, Aga wo moro p̃ia m̃elu dua ki nasasanaana waia, kite? 

10Go Elisha e noa ki nia, e naga, P̃a vano, p̃a noa ki nia naga, Io, p̃a wo moro p̃ia; 
ma Yehovah e po pisei kinau naga ega wo mate. 

11Go naraena e pei tea vunusiana naga e matamaliere: go naatam̃oli ki Sup̃e e 
dagi. 

12Go Hasael e naga, Ekasana nawota aginau e do dagi? Go e pasadara, po naga, 
Nalakena a atae nasaana waina p̃a wo mari a paki Israel natuna maga: p̃a wo 
dokoni nasum̃a ni p̃aaka adeada maga, go p̃a wo atugi natureai adeada maga ki 
lova, po duki p̃oroworosi piakirikiri adeada maga, po dae kotokotovi nagoroi 
diena adeada maga. 

13Go Hasael e naga, Ma tea suasua anigo waina e pei koria m̃oli sikai, e pei nasava 
naga ega mari naleo warua wanogoe? Go Elisha e pasadara, po naga, Yehovah e 
po pisei kinau naga p̃a wo pei nawota dap̃au Siria. 

14Go e m̃elu dua ki narae ni Elisha pano, po umai punusi nawota aneana; waina 
e noa ki nia, e naga, Elisha e noa ki‐go nasava? Go e pasadara, po naga, E noa 
kinau naga io, p̃a wo moro p̃ia. 

15Go e pakilina matamai ki nia, naga e dape nakulukulu matolu sikai, po pupugi 
a noai, po p̃elesa ki nia naraena, go e mate: go Hasael e maramara du oli a. 

16Go natau kelima ki Yoram natu ni Ahab, nawota ni Israel, Yehoram natu ni 
Yehoshafat nawota ni Yudah, e pae asa maramara. 

17E pei tea ni natau rualima dolu tamate dua ragi waina e atulake maramara; go 
e maramara Yerusalem natau latolu. 

18Go e surata napua ki nawota maga ni Israel, dapala tea ni nasum̃a ki Ahab: 
nalakena e dawiri Ahab natuna nagoroi: go e mari tea waina e sa namata ni 
Yehovah. 

19Ma nalakena tea suasua aneana David, Yehovah e da masauna naga ega mari 
puoli ki Yudah, nalakena e sai paki nia naga ega tua e nasulu sikai naraena, pa pa 
ega tu du po du mau du. 

20Ragi ni naaleatia aneana maga, Edom e du uvea ki nam̃elearu ni Yudah, po 
dum̃ada madeada pusake nawota sikai dap̃au ra. 

21Go Yoram e duagoto pano paki Sair, pilake kariot aneana maga mamau puti: 
go e duleana p̃ogi, po atugi naworawora ni Edom waina eu dalivirigoro e, nara 
ma tea maraki maga ni kariot aneana maga: go narei eu sava paki tap̃aup̃au 
adeada maga pano. 

22Dapala nogoe Edom e du uvea ki nam̃elearu ni Yudah pa pa paki naaleatia 
waia. Go ragi sikai maau wanogoe Libnah ma e du uvea ki nia. 

23Go nawosiana maga ki Yoram, go tea mamau puti waina e mari a, eu da pei tea 
midiriana tusi ni nawosiana maga ni naaleatia maga ki nawota maga ni Yudah, 
kite? 

24Go Yoram e maturu sikoti tamana maga, go e pei tea ovakiana sikoti tamana 
maga natokoana ki David: go natuna Ahasiah e maramara du oli a. 

25Natau kerualima sikai tamate dua ki Yoram natu ni Ahab nawota ni Israel, 
Ahasiah natu ni Yehoram nawota ni Yudah e atulake maramara. 

26Ahasiah e pei tea ni natau rualima dua tamate dua ragi waina e pae asa 
maramara; go e maramara Yerusalem natau sikai maau. P̃ilana nagisana 
Athaliah e pei natu ni Omri nawota ni Israel. 

27Go e surata napua ki tea ni nasum̃a ki Ahab, po mari tea waina e sa namata ni 
Yehovah, dapala waina tea ni nasum̃a ki Ahab eu pea mari a: nalakena e purum̃a 
paki nasum̃a ki Ahab. 

28Go nara ma Yoram natu ni Ahab ero pano po mari navakalo Ramoth‐cilead 
dip̃a Hasael nawota ni Siria: go tea ni Siria eu mari Yoram e pei wotu. 

29Go nawota Yoram e liliu paki Yesreel naga ega vei tea maripauriana m̃elu dua 
ki wotu maga waina tea ni Siria eu dua e asa Ramah, ragi waina e mari navakalo 
dip̃a Hasael nawota ni Siria. Go Ahasiah natu ni Yehoram nawota ni Yudah e siwo 
paki Yesreel pano naga ega vunusi Yoram natu ni Ahab, nalakena e sasana. 

2 Nawota Maga 9 

1Go profeta Elisha e soso profeta natuda maga sikai kakada umai punusi a, po 
noa ki nia, e naga, P̃a tasoki namalom̃a, po dape lasa ni naroro waia 
nam̃elearum̃a, go p̃a vaki Ramoth‐cilead pano. 

2Go ragi waina p̃a wo sili paki tokora wanogoe, p̃a leo laaga Yehu natu ni 
Yehoshafat natu ni Nimshi, go p̃a vaki ekopu, po mari a ega tuleana m̃elu dua ki 
taina maga, po piragi a paki em̃ago tukituki sikai pano. 

3Go p̃a tape lasa ni naroro, po daki nia nap̃auna, po naga, Yehovah e noa dapala 
nea, e naga, A po puvurai ki‐go ku pei nawota dap̃au Israel. Go p̃a wolagati 
namata ni nasum̃a, po sava pano, p̃a ta mari daliali asa mau. 

4Go natureai wanogoe, natureai profeta nogo, e paki Ramoth‐cilead pano. 

5Go ragi waina e umai paki asa, p̃a leo, tea maraki maga ni taua ni naatam̃oli 
navakalo eu doko natano; go e naga, A peani navasaana sikai paki‐go, tea maraki 
O. Go Yehu e naga, Paki seve tea kakagami? Go e naga, Paki‐go, tea maraki O. 

6Go e duleana, po paki ekopu ni nasum̃a pano; go e daki naroro nap̃auna, po noa 
ki nia, e naga, Yehovah, Sup̃e ki Israel, e noa dapala nea, e naga, A po puvurai ki‐
go ku pei nawota dap̃au narei maga ki Yehovah, dap̃au Israel. 

7Go p̃a atugi nasum̃a ki Ahab, nawota anigo, naga aga siko nada ni tea suasua 
aginau profeta maga, go nada ni tea suasua maga mamau puti ki Yehovah, paki 
nam̃elearu ni Yesebel. 

8Nalakena nasum̃a mamau ki Ahab ega wo mavunuvunu: go aga wo daelua pa 
dua ki Ahab sara piakiki naanoai ni Israel, tea waina e pei naviti go tea waina e 
dum̃ana doko. 

9Go aga wo mari nasum̃a ki Ahab ega wo dakiusi nasum̃a ki Yeroboam natu ni 
Nebat, go dakiusi nasum̃a ki Baasha natu ni Ahiyah. 

10Go koria maga euga wo gani Yesebel matele natano ni Yesreel, go tea waina 
ega ova ki nia ega wo dika. Go e p̃olagati namata ni nasum̃a, po sava pano. 

11Go Yehu e dave umai punusi tea suasua maga ki nawota aneana; go tea sikai e 
noa ki nia, e naga, E p̃ia puti, kite? Ekasava naatam̃oli doropa wanogoe e umai 
punusi ko? Go e noa ki da, e naga, Nimu ku atae naatam̃oli wanogoe, go 
navasaana aneana. 

12Go eu naga, E pei nasorosoroana; p̃a noa ki gami asa. Go e naga, E pasa dapala 
nea go dapala nea paki nau, e naga, Yehovah e noa dapala nea, e naga, A po 
puvurai ki‐go ku pei nawota dap̃au Israel. 

13Go eu mari m̃araverave, po dape sugoro kovagoro adeada sara naata sikasikai, 
po p̃elesa ki nia etano ki nia nap̃au ni napua vavadu maga, po sui paiga, po naga, 
Yehu e pei nawota. 

14Dapala nogoe Yehu natu ni Yehoshafat natu ni Nimshi e mari nasekeana dip̃a 
Yoram. (Go Yoram nara ma Israel mamau eu doko pavaigoro Ramoth‐cilead, 
nalakena Hasael nawota ni Siria: 

15Ma nawota Yehoram e liliu sua paki Yesreel naga ega vei tea maripauriana 
m̃elu dua ki wotu aneana maga waina tea ni Siria eu dua e asa, ragi waina e mari 
navakalo dip̃a Hasael nawota ni Siria.) Go Yehu e naga, E pe vei nap̃op̃om̃a, p̃a ta 
suasua ki te naata sikai naga ega tave m̃elu dua ki natokoana mau, naga ega sava 
pano po noasai a Yesreel. 

16Go Yehu e porau kariot sikai, po paki Yesreel pano; nalakena Yoram e one 
tokora wanogoe. Go Ahasiah nawota ni Yudah e po siwo umai naga ega vunusi 
Yoram. 

17Go tea vavaigoro e lawodu nap̃au ni nasum̃a vakilagi ni Yesreel, go e punusi 
taua naatam̃oli ki Yehu ragi waina eu rumai, go e naga, A punusi taua sikai ni 
naatam̃oli. Go Yoram e naga, P̃a noa ki naatam̃oli sikai waina ega sakesaake 
horse, p̃a tip̃aki lua e pano naga ega sua ra, go ega noa naga, E pei natam̃ateana, 
kite? 

18Nalakena tea wanogoe tea sikai e sakesaake horse po pano naga ega sua e, go 
e naga, Nawota e noa dapala nea, e naga, E pei natam̃ateana, kite? Go Yehu e 
naga, Nigo p̃a kasa ki natam̃ateana? P̃a vaki natakugu. Go tea vavaigoro e noasai 
a, e naga, Tea tautauana e pa parati ki da, ma e da moro liliu umai mau. 

19Go e moro dip̃aki lua naatam̃oli sikai pano sala kerua, e sakesaake horse po pa 
punusi ra, po naga, Nawota e noa dapala nea, e naga, E pei natam̃ateana, kite? Go 
Yehu e pasadara, po naga, Nigo p̃a kasa ki natam̃ateana? P̃a vaki natakugu. 

20Go tea vavaigoro e noasai a, e naga, E pa parati ki da, po da moro liliu umai 
mau: go nasavaana e dakiusi nasavaana ki Yehu natu ni Nimshi; nalakena e do 
sava m̃araverave. 

21Go Yoram e naga, Kuga mari m̃ata. Go eu mari m̃ata ki kariot aneana. Go Yoram 
nawota ni Israel, go Ahasiah nawota ni Yudah ero dave pano, ero doko kariot 
adeada sikasikai, go ero dave pano naga eroga sua Yehu, po pap̃ai a matele ni 
natano ki Naboth, naatam̃oli ni Yesreel. 

22Go e pakilina ragi waina Yoram e punusi Yehu, naga e noa, E pei natam̃ateana 
Yehu, kite? Go e pasadara, po naga, Natam̃ateana e mariatae doko dapale sava 

ragi waina namaripeleana maga go nawosidoaana maga ki p̃ilam̃a Yesebel eu 
laapa liu? 

23Go Yoram e doa nam̃elearuna maga, po sava pano, po noa ki Ahasiah, e naga, E 
pei namari‐malauwelukiana, Ahasiah O. 

24Go Yehu e pua p̃elua ki kasua ki naasu aneana, po dipe Yoram namawota ni 
naruna maga, go nalua e puri sasama nam̃ona, go e dowo doko kariot aneana. 

25Go Yehu e noa ki Bidkar tasiga aneana, e naga, P̃a tape dakati a, po nadi ki nia 
matele ni vanua ki Naboth naatam̃oli ni Yesreel: nalakena a midoaki parati ki 
ragi waina nigida toro dua dausi tamana Ahab, naga Yehovah e pasa ki 
navasaana waia dip̃a e, e naga, 

26Dapala waina a punusi nada ni Naboth nanova, go nada ni natuna maga, 
Yehovah e noa e; dapala nogoe aga wo lagati dua ko asa tokora ni natano waia, 
Yehovah e noa e. Nalakena tea wanogoe, p̃a tape dakati a, po nadi ki nia paki 
matele ni natano wanogoe, ega vataka ni navasaana ki Yehovah. 

27Ma ragi waina Ahasiah nawota ni Yudah e punusi tea wanogoe, e sava pae 
napua ni Beth‐hakan pano. Go Yehu e kopasi a, po naga, Kuga moro atugi a doko 
kariot aneana: go eu atugi a tokora ni nasakesakeana paki Cur, waina e doko 
m̃aladigi ki Ibleam. Go e sava paki Mekiddo pano, po mate tokora wanogoe. 

28Go tea suasua aneana maga eu musagi a kariot sikai paki Yerusalem pano, po 
ova ki nia matigo aneana sikoti tamana maga natokoana ki David. 

29Go Ahasiah e pae asa maramara dap̃au Yudah natau kerualima sikai tamate 
sikai ki Yoram natu ni Ahab. 

30Go ragi waina Yehu e umai paki Yesreel, Yesebel e dogo e; go e pitai naraena, 
po suni tagotop̃au, po leoduru namata leoduru. 

31Go ragi waina Yehu e sili namata‐pua, e naga, E pei natam̃ateana, nigo Simri, 
tea maripunue nawota anigo, kite? 

32Go e sike namatana paki namata leoduru, po naga, Sei e pei aginau? Sei? Go 
atavau dua kite dolu eu leoduru punusi a. 

33Go e naga, Kuga nadi ki nia pakitano. Go eu nadi ki nia pakitano: go nadana 
seara e pei tea meseurakiana namalo ni nasum̃a, go paki horse maga: go e pasi 
soki a natano. 

34Go e paki ekopu ni nasum̃a, po ganikani po munu; go e naga, Kuga vano po 
punusi nagoroi vasasakiana wanogoe, po ova ki nia: nalakena e pei nawota 
natuna nagoroi sikai. 

35Go eu pano naga euga ova ki nia: ma eu da pap̃ai a mau, ma lasa nadagaina, go 
natuana maga, go nam̃elearuna maga eu sikida. 

36Nalakena tea wanogoe eu moro umai, po noa ki nia asa. Go e naga, E pei 
navasaana ki Yehovah, waina e pasa asa pae nawoka ni tea suasua aneana Eliyah, 
naatam̃oli ni Tishbe, doko do naga, Koria maga euga wo gani nap̃okasi ni Yesebel 
matele ni natano ni Yesreel: 

37Go nap̃atoko mate ni Yesebel ega wo dapala natap̃ata narae ni vanua doko 
matele ni natano ni Yesreel; dapala waina euga wo da noa naga, Tea waia e pei 
Yesebel. 

2 Nawota Maga 10 

1Go Ahab e peani natuna naanoai rualima larua Samaria. Go Yehu e midiri tusi 
maga, po dip̃aki lua ra paki Samaria pano, paki tea maramara maga ni Yesreel, 
tea matua maga, go paki tea maga waina eu pakale Ahab natuna naanoai maga, 
e naga, 

2Nawota animu natuna naanoai maga eu doko sikoti mu, go kariot maga go horse 
maga eu doko kiamu, go natokoana ni p̃aaka, go nalikau, go ragi waina tusi waia 
ega vaki nam̃elearumu; 

3Kuga matadoa m̃elu nawota animu natuna naanoai maga tea sikai waina e p̃ia 
liu go e leana liu, po lawo ki nia ega toko malo tasake ki tamana, po magi nasum̃a 
ki nawota animu marimari. 

4Ma eu mataku p̃arua, po naga, P̃a leo, nawota dua ero da lawodugoro e mau: go 
dapale sava kinami auga wo lawodugoro e? 

5Go tea leo parati ki dap̃au nasum̃a, go tea leo parati ki dap̃au natokoana, go tea 
matua maga, go tea maga waina eu pakale natuna maga wanogoe, eu dip̃aki lua 
po noa ki Yehu, eu naga, Kinami au pei tea suasua anigo maga, go auga wo mari 
pataka ni tea mamau puti waina p̃a wo dip̃aki gami asa; auga wo da mari te naata 
ega vei nawota mau: nigo p̃a mari tea waina e p̃ia namatam̃a. 

6Go e moro midiri tusi sikai paki da sala kerua, po naga, Nimu ku pe vei aginau, 
go ku pe rogo parati ki nadaleogu, kuga vuati nap̃au ni nawota animu natuna 
maga, po umai punusi au Yesreel matamai ragi dapala nea. Go nawota natuna 
maga, naatam̃oli rualima larua, eu sikoti naatam̃oli warua maga ni natokoana 
waina eu pakale ra. 

7Go e pakilina, ragi waina tusi e paki nam̃elearuda, naga eu puati nawota natuna 
maga, po mari punue ra, naatam̃oli rualima larua, po pai nap̃auda maga nala 
maga, po dip̃aki lua ra pano punusi a Yesreel. 

8Go tea tautauana sikai e umai, po noa ki nia asa, e naga, Eu po dape nap̃au maga 
ni nawota natuna maga umai. Go e naga, Kuga toropusi ra ega vei taua dua 
namasova ni namata‐pua, euga toko pa pa paki malip̃ogi. 

9Go e pakilina malip̃ogi ki nia, naga e dave pano po lawodu, po noa ki narei 
mamau, e naga, Nimu ku leana: kuga leo, kinau a mari nasekeana dip̃a nawota 
aginau, po mari punue a: ma sei waina e atugi tea mamau puti waia? 

10Go kuga atae naga te navasaana ki Yehovah ega wo da dowo paki natano mau, 
waina Yehovah e pasa asa nalo ni nasum̃a ki Ahab: nalakena Yehovah e po mari 
tea waina e noa e pae nawoka ni tea suasua aneana Eliyah. 

11Go dapala nogoe Yehu e atugi puti namagovai ni nasum̃a ki Ahab waina eu 
doko Yesreel, go naatam̃oli mamau puti ni namatarau aneana, naatam̃oli ni 
natam̃ateana aneana maga, go tea viri aneana maga, pa pa e da maneana 
doropusi te naata sikai e doko mau. 

12Go e duleana po pano, po umai paki Samaria. Go ragi waina e doko napua 
tokora ni nasum̃a ki tea leo parati ki shiip, tokora waina eu do alati shiip adeada 
asa, 

13Yehu e sua Ahasiah nawota ni Yudah taina maga, go e naga, Nimu ku pei sei 
maga? Go eu pasadara, po naga, Kinami au pei Ahasiah taina maga: go au do siwo 
pano naga auga vasa dodomi nawota natuna maga go nawota nagoroi natuna 
maga. 

14Go e naga, Kuga vuati ra euga vei pulemauri. Go eu puati ra eu mauri, po mari 
punue ra m̃orutano ni nasum̃a waina eu do alati shiip asa, naatam̃oli rualima 
pati tamate dua; go e da doropusi te naata sikai kakada e doko mau. 

15Go e m̃elu dua ki tokora wanogoe po pano, go e punusi Yehonadab natu ni 
Rekab e do umai naga ega sua e: go e pasa dodomi a, po noa ki nia, e naga, 
Nap̃op̃om̃a e p̃ia paki nau, dapala nap̃op̃ogu e p̃ia paki nap̃op̃om̃a, kite? Go 
Yehonadab e pasadara, po naga, Io, e p̃ia. Go Yehu e naga, E pe tapala nogoe, p̃a 
tua au nam̃elearum̃a. Go e dua e nam̃elearuna; go e puati a sake paki ekopu ni 
kariot aneana naga ega sikoti a. 

16Go e naga, Toroga rua pano, go p̃a wo punusi nasuisuiana aginau waina aga 
magi Yehovah mari a. Go eu mari a e porau kariot aneana. 

17Go ragi waina e umai paki Samaria, e atugi puti namagovai ki Ahab waina eu 
doko Samaria doko, pa pa e mari puoli ki puti ra, pataka ni navasaana ki 
Yehovah, waina e pasa asa paki Eliyah. 

18Go Yehu e piragi saisai ki narei mamau, po noa ki da, e naga, Ahab e magi Baal 
suasua kiki; ma Yehu ega wo maneana suasua p̃arua. 

19Nalakena tea wanogoe kuga viragi saisai ki puti ki profeta maga ki Baal, go ki 
tea maga mamau puti waina eu do lotu ki nia, go ki tea viri aneana maga mamau 
puti; te sikai ega ta puoli mau: nalakena ega wo pitua ki naviriana warua sikai 
paki Baal; naata sikai e pe vuoli, e pe wo da mauri mau. Ma Yehu e mari a ki 

namarimanumatuaana, dapala waina ega mari puoli ki tea maga waina eu do 
lotu ki Baal. 

20Go Yehu e naga, Kuga magi Baal soso saisai ki nasaisaiana tatutakiana sikai. 

21Go en dogorogo ki nia. Go Yehu e dip̃aki lua pano usuraki Israel mamau: go tea 
maga mamau puti waina eu do lotu ki Baal eu rumai, go naatam̃oli sikai e da 
puoli mau. Go eu paki ekopu ni nasum̃a ki Baal; go nasum̃a ki Baal e pura pae 
namatap̃agona sikai pa pa paki namatap̃agona kerua. 

22Go e noa ki tea leo parati ki dap̃au em̃ago kiki ni tea suniana maga ni nalotuana, 
e naga, P̃a magi tea maga mamau puti waina eu do lotu ki Baal piragi lua umai 
tea suniana maga ni nalotuana. Go e madeada piragi lua umai tea suniana maga 
ni nalotuana. 

23Go Yehu e pano, nara ma Yehonadab natu ni Rekab, po paki ekopu ni nasum̃a 
ki Baal; go e noa ki tea maga waina eu do lotu ki Baal, e naga, Kuga leo laaga, po 
punusi naga tea suasua maga ki Yehovah sikai kakada ega ta sikoti mu nea mau, 
ma naga ega vei tea maga waina eu do lotu ki Baal euga sikida. 

24Go e paki ekopu naga ega vitua ki naviriana maga go navituaana tap̃arakiana 
maga. Go Yehu e po dum̃ana maneana pasa dawona ki naatam̃oli rualima latolu 
katama, e naga, Naatam̃oli maga waina aga viragi ra umai po doropusi ra 
nam̃elearumu, sikai kakada e pe sava dua ki mu pano, naata waina e pe suasua 
naga ega vano, namauriana ki naata wanogoe e pe wo oli namauriana aneana. 

25Go e pakilina, ragi waina e pitua ki navituaana tap̃arakiana wanogoe go e nopu, 
naga Yehu e noa ki tea vavaigoro go ki tea maraki maga, e naga, Kuga vaki ekopu, 
po mari punue ra; te naata ega ta dave umai mau. Go eu atugi ra ki nawoka ni 
lova; go tea vavaigoro go tea maraki maga eu nadi ki da paki katama, po paki 
ekopu ni tokora tapu liu ki Baal. 

26Go eu piragi lua tea lawodu maga waina eu doko nasum̃a ki Baal, po dap̃ara ki 
da. 

27Go eu dakai tea lawodu ki Baal, go eu dakai nasum̃a ki Baal, po mari a e pei 
nasum̃a sikai ni navakitakuana pa pa paki naaleatia waia. 

28Go dapala nogoe Yehu e mari puoli ki Baal m̃elu dua ki Israel. 

29Ma Yehu e da m̃elu dua ki namarinaleosaana maga ki Yeroboam natu ni Nebat 
mau, waina e mari Israel eu mari naleo sa, nalo ni kau natuna maga ni kold waina 
eu doko Beth‐el, go waina eu doko Dan. 

30Go Yehovah e noa ki Yehu, e naga, Nalakena ku mari p̃ia doko do mari tea 
waina e leana namatagu, go ku mari paki nasum̃a ki Ahab pataka ni tea mamau 
puti waina e doko nap̃op̃ogu, nalakena tea wanogoe natum̃a maga pa pa paki 
tagona kevati euga wo dasake malo tasake ni Israel. 

31Ma Yehu e da dogo parati ki mau naga ega surata nawotaeana ki Yehovah, Sup̃e 
ki Israel, ki nap̃op̃ona mamau: e da m̃elu dua ki namarinaleosaana maga ki 
Yeroboam mau, waina e mari Israel eu mari naleo sa. 

32Naaleatia maga wanogoe Yehovah e atulake do daelua namagovai maga ni 
Israel: go Hasael e atugi ra sara kokoi maga ni Israel; 

33Pae Yordan paki taleva ni elo sake, navanua mamau ni Cilead, naworawora ni 
Cad, go naworawora ni Reuben, go naworawora ni Manasseh, pae Aroer, waina 
e doko m̃aladigi ki nap̃aloa ni Arnon, Cilead go Bashan. 

34Go nawosiana maga ki Yehu, go tea mamau puti waina e mari ra, go 
nakasuaana mamau aneana, eu da pei tea midiriana tusi ni nawosiana maga ni 
naaleatia maga ki nawota maga ni Israel, kite? 

35Go Yehu e maturu sikoti tamana maga: go eu ova ki nia Samaria. Go natuna 
Yehoahas e maramara du oli a. 

36Go Yehu e maramara Samaria dap̃au Israel natau rualima dua tamate latolu. 

2 Nawota Maga 11 

1Go ragi waina Athaliah, Ahasiah p̃ilana, e punusi naga natuna e mate, e duleana 
po mari puoli ki puti ki naworawora ni navei‐nawotaana. 

2Ma Yehosheba, nawota Yoram natuna nagoroi, Ahasiah gorena, e puati Yoash, 
Ahasiah natuna naanoai, po dape panako e pano m̃elu dua ki nawota natuna 
naanoai maga waina eu pei tea maripunueana, nae ma nagoroi vakale aneana, 
po dasuru ki da em̃ago waina vala maga go nawewele maga eu pei tea tauakiana 
asa; go eu dasuru ki nia paki Athaliah, dapala waina e da pei tea maripunueana 
mau. 

3Go e pei tea tasurukiana, nara ma nagoroi wanogoe, nasum̃a ki Yehovah natau 
latesa: go Athaliah e maramara dap̃au navanua. 

4Go natau kelarua Yehoiada e dip̃aki lua pano po paraki tea maraki maga ni 
p̃onotia maga, ni Karite maga, go ni tea vavaigoro maga po piragi ra umai punusi 
a ekopu ni nasum̃a ki Yehovah; go e mari navasasokiana sikai paki da, po mari 
ra eu pivisa paki nia ekopu ni nasum̃a ki Yehovah, po pisei ki da nawota natuna 
naanoai. 

5Go e dip̃aki da, e naga, Tea waia e pei naleo waina kuga mari a: nimu namagovai 
ketolu kakamu waina ku do sili umai sabbath, kuga wo pei tea vavaigoro maga 
ni nasum̃a ki nawota; 

6Go namagovai ketolu ega wo doko namata‐pua Sur; go namagovai ketolu ega 
wo doko namata‐pua nataku ni tea vavaigoro maga: dapala nogoe kuga wo 
pavaigoro nasum̃a, po pei p̃aaka sikai. 

7Go taua dua kakamu, tea mamau puti waina ku do dave pano sabbath, kuga wo 
pavaigoro nasum̃a ki Yehovah dalivirigoro nawota. 

8Go kuga dalivirigoro nawota, sara naatam̃oli sikasikai euga vilake nalikau 
adeada maga nam̃elearuda; go naata sikai e pe umai paki m̃aleoputo ni ovara 
maga, naata wanogoe e pe wo pei tea maripunueana: go kuga sikoti nawota ragi 
waina ega to dave pano go ragi waina ega to sili umai. 

9Go tea maraki maga ni p̃onotia maga eu mari pataka ni tea mamau puti waina 
Yehoiada tea viri e dip̃aki da asa: go eu piragi naatam̃oli adeada maga sara naata 
sikasikai, tea maga waina euga to sili umai sabbath, go tea maga waina euga to 
dave pano sabbath, po umai punusi Yehoiada tea viri. 

10Go tea viri e dua tea maraki maga ni p̃onotia maga, naio maga go kokororum̃a 
maga waina eu pea pei agi nawota David, go waina eu doko nasum̃a ki Yehovah. 

11Go tea vavaigoro maga eu lawodu, sara naatam̃oli sikasikai pilake nalikau 
adeada maga doko nam̃elearuda, pae taleva ni matua ni nasum̃a pano pa pa paki 
taleva ni mawiri ni nasum̃a, dalivirigoro wede ni naviriana go nasum̃a tapu. 

12Go e piragi nawota natuna dave umai, po sawa ki vauvau nap̃auna, po dua e 
lela maga; go eu mari a e pei nawota, po puvurai ki nia; go eu dapap̃osawosa, po 
naga, Sup̃e ega mauti nawota. 

13Go ragi waina Athaliah e dogo namarip̃araiana ni tea vavaigoro maga, go ni 
narei, e umai paki ekopu ni nasum̃a ki Yehovah punusi narei; 

14Go e leo, go p̃a leo, nawota e lawodu nap̃irikia ni tip̃a, dapala natomariana 
aneana, go tea maraki maga go tea sui paiga maga eu du m̃aladigi ki nawota; go 
narei mamau ni navanua eu laelaea, po sui paiga maga. Go Athaliah e pua p̃orae 
sugoro aneana maga, po pioso, po naga, Nasekeana, nasekeana. 

15Go Yehoiada tea viri e dip̃aki tea maraki maga ni p̃onotia maga waina eu dap̃au 
taua navakalo, po noa ki da, e naga, Kuga viragi a dave m̃elu dua ki namawota ni 
ovara maga; go te naata e pe rausi a, e pe wo pei tea maripunueana ki lova: 
nalakena tea viri e naga, Ega ta pei tea maripunueana ekopu ni nasum̃a ki 
Yehovah mau. 

16Go eu nadi ki nam̃elearuda maga asa; go e pae tokora waina horse maga eu sili 
pae asa paki nasum̃a ki nawota, po pano: go e pei tea maripunueana tokora 
wanogoe. 

17Go Yehoiada e mari navasasokiana sikai namawota ni Yehovah go ni nawota 
go ni narei, naga euga wo pei narei ki Yehovah; go namawota ni nawota go ni 
narei. 

18Go narei mamau ni navanua eu paki nasum̃a ki Baal pano, po dakai a; eu 
marip̃oroworosi wede ni naviriana aneana maga, go nasup̃e aneana maga, po 

mari punue Mattan tea viri ki Baal, narae ni wede ni naviriana maga. Go tea viri 
e pasa dawona ki tasiga maga dap̃au nasum̃a ki Yehovah. 

19Go e piragi tea maraki maga ni p̃onotia maga, go Karite maga, go tea vavaigoro 
maga, go narei mamau ni navanua; go eu piragi nawota siwo m̃elu dua ki nasum̃a 
ki Yehovah umai, po pae napua ni namata‐pua ki tea vavaigoro maga paki 
nasum̃a ki nawota. Go e dasake doko malo tasake ki nawota maga. 

20Go narei mamau ni navanua eu laelaea, go natokoana e mata dorogo: go eu 
mari punue Athaliah ki lova nasum̃a ki nawota. 

21Yehoash e pei tea ni natau larua ragi waina e pae asa maramara. 

2 Nawota Maga 12 

1Yehoash e atulake maramara natau kelarua ki Yehu; go e maramara Yerusalem 
natau rualima pati; go p̃ilana nagisana Sibiah ni Beer‐sheba. 

2Go Yehoash e mari tea waina e leana namata ni Yehovah naaleatia maga mamau 
puti ni namauriana aneana waina Yehoiada tea viri e do pasa pisei ki nia asa. 

3Ma tokora vakilagi maga eu da pei tea tapeluaana pano mau: narei eu do mari 
naviriana maga po do dap̃ara ki tea ni nap̃o wia tokora vakilagi maga. 

4Go Yehoash e noa ki tea viri maga, e naga, M̃ane mamau puti ni naleo tapu maga, 
waina e do pei tea viragiana umai paki ekopu ni nasum̃a ki Yehovah, m̃ane waina 
e do pei tea noap̃otaeana naga sara naata sikasikai euga wo pitua ki nia, go m̃ane 
mamau puti waina naatam̃oli sikai e pe midoa ki nia nap̃op̃ona naga ega viragi a 
umai paki ekopu ni nasum̃a ki Yehovah, 

5Tea viri maga euga tape a, sara naata sikasikai ki tea ni m̃aladigi ki nia: go euga 
moro davagi piri malo mawora maga ni nasum̃a, sara tokora waina te malo 
mawora e pe vei tea vap̃aiana asa. 

6Ma e doko, natau kerualima dua tamate dolu ki nawota Yehoash, naga tea viri 
maga eu da davagi piri malo mawora maga ni nasum̃a mau. 

7Go nawota Yehoash e soso Yehoiada tea viri umai, nara ma tea viri maga waina 
eu mamau doko, go e noa ki da, e naga, Ekasana ku da davagi piri malo mawora 
maga ni nasum̃a mau? Nalakena tea wanogoe, kuga ta moro dape m̃ane ki tea ni 
m̃aladigi ki mu mau, ma kuga vitua ki nia raki malo mawora maga ni nasum̃a. 

8Go tea viri maga eu suasua naga euga ta moro dape m̃ane ki narei mau, kite 
davagi piri malo mawora maga ni nasum̃a mau. 

9Ma Yehoiada tea viri e dape bokes sikai, po piloki sai wogoro kakana, po lawo 
ki nia nap̃irikia ni tip̃a taleva ni matua ni tea maga waina eu paki ekopu ni 
nasum̃a ki Yehovah: go tea viri maga waina eu pavaigoro namata, eu doropusi 

paki asa m̃ane mamau puti waina e pei tea viragiana umai paki ekopu ni nasum̃a 
ki Yehovah. 

10Go e doko, ragi waina eu punusi naga m̃ane waina e doko bokes wanogoe e 
p̃arua, naga tea midiri ki nawota go tea viri pakilagi ero sake umai, go eu pai a 
nala maga po noasai totowo ni m̃ane waina e pei tea vap̃aiana doko nasum̃a ki 
Yehovah. 

11Go eu pitua ki m̃ane waina e pei tea rowogiana paki nam̃elearu ni naatam̃oli 
maga waina eu maraki dap̃au nawosiana ni nasum̃a ki Yehovah: go nara eu pitua 
ki nia paki mataisau maga go paki tea tavagi maga waina eu p̃osiwosi ki nasum̃a 
ki Yehovah, 

12Go paki mataisau maga ni vatu, go tea tae vatu maga, go raki navakotoviana ni 
napapa go ni vatu taeana naga euga tavagi piri malo mawora maga ni nasum̃a ki 
Yehovah, go raki tea mamau puti waina e pei tea noaana raki nasum̃a naga euga 
tavagi piri a. 

13Ma eu da magi nasum̃a ki Yehovah mari besin maga ni silver mau, kite siloa ni 
meru maga, kite boul maga, kite paiga maga, kite te lasa ni kold kite ni silver 
mau, ki m̃ane waina e pei tea viragiana umai paki ekopu ni nasum̃a ki Yehovah: 

14Nalakena eu pitua ki nia paki tea maga waina eu mari nawosiana, po davagi 
piri nasum̃a ki Yehovah asa. 

15Go eu da datago napuku sikai nalo kakana mau ki naatam̃oli maga waina eu 
pitua ki m̃ane wanogoe paki nam̃elearu ni tea maga waina euga vitua ki nia paki 
naatam̃oli wosiwosi maga: nalakena nara eu mari leana. 

16M̃ane ni navituaana maga ni natapiriana, go m̃ane ni navituaana maga ni 
namarinaleosaana, e da pei tea viragiana umai paki ekopu ni nasum̃a ki Yehovah 
mau: e pei agi tea viri maga. 

17Go Hasael nawota ni Siria e sake pano po mari navakalo dip̃a Cath, po puati a: 
go Hasael e lawo ki naraena naga ega sake paki Yerusalem pano. 

18Go Yehoash nawota ni Yudah e puati sara naleo tapu maga waina tamana maga 
Yehoshafat go Yehoram go Ahasiah, nawota maga ni Yudah, eu dapugoro ra, go 
naleo tapu aneana maga, go kold mamau puti waina e pei tea vap̃aiana nasum̃a 
maga ni natauakiana ni naleo wia maga ni nasum̃a ki Yehovah, go ni nasum̃a ki 
nawota, po dip̃aki lua ra pano dua Hasael nawota ni Siria ara: go e m̃elu dua ki 
Yerusalem po pano. 

19Go nawosiana maga ki Yoash, go tea mamau puti waina e mari a, eu da pei tea 
midiriana tusi ni nawosiana ni naaleatia maga ki nawota maga ni Yudah, kite? 

20Go tea suasua aneana maga eu duleana, po mari nasekeana sikai, po atugi 
Yoash nasum̃a ki Millo, napua waina e siwo paki Silla pano. 

21Nalakena Yosakar natu ni Shimeath, go Yehosabad natu ni Shomer, tea suasua 
aneana maga, ero atugi a, go e mate; go eu ova ki nia e one sikoti tamana maga 
natokoana ki David: go natuna Amasiah e maramara du oli a. 

2 Nawota Maga 13 

1Natau kerualima dua tamate dolu ki Yoash natu ni Ahasiah nawota ni Yudah, 
Yehoahas natu ni Yehu e pae asa maramara Samaria dap̃au Israel, go e 
maramara natau rualima sikai tamate larua. 

2Go e mari tea waina e sa namata ni Yehovah, po dausi namarinaleosaana maga 
ki Yeroboam natu ni Nebat, waina e mari Israel eu mari naleo sa; e da m̃elu dua 
ki nia mau. 

3Go namaetoana ki Yehovah e pavaga dip̃a Israel, go e pitua ki da sara ragi paki 
nam̃elearu ni Hasael nawota ni Siria, go paki nam̃elearu ni Ben‐hadad natu ni 
Hasael. 

4Go Yehoahas e pavara ni Yehovah, go Yehovah e daki dorogo paki nia: nalakena 
e punusi narogokitesaana ki Israel nalakena nawota ni Siria e diesoki ra. 

5(Go Yehovah e dua Israel tea mautipauri sikai, dapala waina eu m̃elu dua ki 
etano ni nam̃elearu ni naatam̃oli maga ni Siria: go Israel natuna maga eu doko 
tap̃aup̃au adeada maga doko dapala sala vea. 

6Ma eu da m̃elu dua ki namarinaleosaana maga ni nasum̃a ki Yeroboam mau, 
waina e mari Israel eu mari naleo sa, ma eu surata asa: go Asherah ma e doko 
Samaria doko.) 

7Nalakena e da magi Yehoahas doropusi naatam̃oli maga eu doko mau, ma 
naatam̃oli sakesaake horse rualima lima sikida, go kariot rualima sikai, go 
naatam̃oli tivilia sikai waina eu surata; nalakena nawota ni Siria e mari puoli ki 
da, po mari ra eu dapala nam̃otam̃ota doko malo wokalesue. 

8Go nawosiana maga ki Yehoahas, go tea mamau puti waina e mari a, go 
nakasuaana aneana, eu da pei tea midiriana tusi ni nawosiana maga ni naaleatia 
maga ki nawota maga ni Israel, kite? 

9Go Yehoahas e maturu sikoti tamana maga; go eu ova ki nia Samaria: go natuna 
Yoash e maramara du oli a. 

10Natau kerualima dolu tamate larua ki Yoash nawota ni Yudah, Yehoash natu ni 
Yehoahas e pae asa maramara Samaria dap̃au Israel, go e maramara natau 
rualima sikai tamate latesa. 

11Go e mari tea waina e sa namata ni Yehovah; e da m̃elu dua ki 
namarinaleosaana maga mamau puti ki Yeroboam natu ni Nebat mau, waina e 
mari Israel eu mari naleo sa: ma e surata asa. 

12Go nawosiana maga ki Yoash, go tea mamau puti waina e mari a, go 
nakasuaana aneana waina e marimari dip̃a Amasiah nawota ni Yudah asa, eu da 
pei tea midiriana tusi ni nawosiana ni naaleatia maga ki nawota maga ni Israel, 
kite? 

13Go Yoash e maturu sikoti tamana maga; go Yeroboam e dasake malo tasake 
aneana: go Yoash e pei tea ovakiana Samaria sikoti nawota maga ni Israel. 

14Go Elisha e po sasana ki nasasanaana aneana waina e mate asa: go Yoash 
nawota ni Israel e siwo umai punusi a, po dagisi a, po naga, Mama aginau, mama 
aginau, kariot maga ni Israel, go naatam̃oli ni horse kakana maga! 

15Go Elisha e noa ki nia, e naga, P̃a tape naasu sikai go nalua maga: go e dape 
naasu sikai go nalua maga. 

16Go e noa ki nawota ni Israel, e naga, P̃a vuati naasu: go e puati a. Go Elisha e 
doropusi nam̃elearuna maga ero doko nam̃elearu ni nawota. 

17Go e naga, P̃a wolagati namata leoduru paki taleva ni elo sake: go e p̃olagati a. 
Go Elisha e naga, P̃a tipe: go e dipe. Go e naga, Nalua ni namarimatuaana ki 
Yehovah, nalua ni namarimatuaana dap̃au Siria: nalakena p̃a wo atugi tea ni Siria 
Afek, pa pa p̃a wo mari puoli ki da. 

18Go e naga, P̃a vuati nalua maga: go e puati ra. Go e noa ki nawota ni Israel, e 
naga, P̃a atugi natano: go e paka tolu atugi a, po maromaro doko. 

19Go naatam̃oli ki Sup̃e e maeto ki nia, po naga, Ku pe vaka lima kite paka latesa 
atugi a, ku pe atugi Siria pa pa ku pe mari puoli ki nia: ma ragi waia p̃a wo atugi 
Siria ega vaka tolu maau. 

20Go Elisha e mate, go eu ova ki nia. Go taua maga ni Moab eu mari dip̃a navanua 
sara natau doko ragi ni naliliuana ni natau. 

21Go e pakilina, ragi waina eu do ova ki naatam̃oli sikai, naga p̃a leo, eu punusi 
taua sikai ni naatam̃oli navakalo; go eu nadi ki naatam̃oli wanogoe paki matigo 
ni Elisha: go ragi waina naatam̃oli wanogoe e kisidogo navatu ni Elisha e moro 
mauri, po duleana po lawodu. 

22Go Hasael nawota ni Siria e diesoki Israel naaleatia maga mamau puti ki 
Yehoahas. 

23Ma Yehovah e saup̃ia ki da, po maritadodomi ra, po leo punusi ra, nalakena 
navasasokiana aneana paki Abraham, Isaak, go Yakob, go e da masauna naga ega 
mari puoli ki da mau, go e ko da nadi ki da m̃elu dua ki naraena pano mau. 

24Go Hasael nawota ni Siria e mate; go natuna Ben‐hadad e maramara du oli a. 

25Go Yehoash natu ni Yehoahas e moro puati lua m̃elu dua ki nam̃elearu ni Ben‐
hadad natu ni Hasael, natokoana maga waina e puati lua ra m̃elu dua ki 



776 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

nam̃elearu ni tamana Yehoahas, ki navakalo. Yoash e paka tolu atugi a, po moro 
puati liliua ki natokoana maga ni Israel. 

2 Nawota Maga 14 

1Natau kerua ki Yoash natu ni Yoahas nawota ni Israel, Amasiah natu ni Yoash 
nawota ni Yudah e pae asa maramara. 

2E pei tea ni natau rualima dua tamate lima ragi waina e pae asa maramara; go 
e maramara Yerusalem natau rualima dua tamate loveti: go p̃ilana nagisana 
Yehoadin ni Yerusalem. 

3Go e mari tea waina e leana namata ni Yehovah, ma e da dakiusi tamana David 
mau: e mari pataka ni tea mamau puti waina tamana Yoash e mari a. 

4Ma tokora vakilagi maga eu da pei tea tapeluaana pano mau: narei eu mari 
naviriana maga po dap̃ara ki tea ni nap̃o wia tokora vakilagi maga, dakiusi sara 
ragi. 

5Go e pakilina ragi waina namarakiana e po pei tea lawo‐ki‐laketokoana doko 
nam̃elearuna, naga e mari punue tea suasua aneana maga waina eu pea mari 
punue tamana nawota: 

6Ma e da doropusi tea maripunue natuda maga paki namateana mau: pataka ni 
tea waina e pei tea midiriana tusi ni nawotaeana ki Moses, dapala waina 
Yehovah e pitip̃aki asa, doko do naga, Tamada maga euga wo da pei tea 
toropusiana paki namateana nalakena natuda maga mau, go natuda maga euga 
wo da pei tea toropusiana paki namateana nalakena tamada maga mau; ma sara 
naata euga wo sikasikai mate nalakena namarinaleosaana adeada. 

7E mari punue naatam̃oli ni Edom tivilia sikai Nap̃aloa ni Natasimena, po puati 
lua Sela ki navakalo, po soso nagisana ki Yoktheel, pa pa paki naaleatia waia. 

8Go Amasiah e dip̃aki lua tea tautauana maga pano punusi Yehoash natu ni 
Yehoahas natu ni Yehu nawota ni Israel, doko do naga, P̃a umai, toroga tum̃agida 
leo paki gida, narae paki narae. 

9Go Yehoash nawota ni Israel e dip̃aki lua pa punusi Amasiah nawota ni Yudah, 
po naga, Tea vivitip̃a waina e doko Lebanon e dip̃aki lua paki nakau sidar waina 
e doko Lebanon, po naga, P̃a vitua ki natum̃a nagoroi paki natugu naanoai ega 
vei anagoroi: go nalo mila sikai waina e doko Lebanon e liu sa pano, po pasi soki 
tea vivitip̃a wanogoe pakitano. 

10Lomau nigo ku atugi Edom, go nap̃op̃om̃a e dape ko pakilagi: p̃a samasama asa, 
po doko kiam̃a doko; nalakena ekasana p̃a vasa piriviri naga p̃a tum̃am̃a mari sa 
ki‐go naga p̃a rowo, nimu ma Yudah kuga mamau? 

11Ma Amasiah e karai dogo e. Nalakena tea wanogoe Yehoash nawota ni Israel e 
sake pano; go nara ma Amasiah nawota ni Yudah ero dum̃ada leo paki da, narae 
paki narae, doko Beth‐shemesh waina e pei agi Yudah. 

12Go Yudah e pei tea marimatuakiana narae ni Israel; go eu sava sara naata 
sikasikai paki tap̃aup̃au adeada pano. 

13Go Yehoash nawota ni Israel e puati Amasiah nawota ni Yudah natu ni Yehoash 
natu ni Ahasiah, doko Beth‐shemesh, po umai paki Yerusalem, po dakai p̃aaka ni 
Yerusalem pae namata‐pua ni Efraim pano pa pa liliu namata‐pua ni naweluki, 
kubit p̃onotia pati. 

14Go e puati lua kold go silver mamau puti, go lasa maga mamau puti waina eu 
pei tea vap̃aiana nasum̃a ki Yehovah, go nasum̃a ni natauakiana ni naleo wia 
maga ki nawota, go tea vei manumanu maga, po liliu paki Samaria pano. 

15Go nawosiana maga ki Yoash waina e mari a, go nakasuaana aneana, go takana 
waina e mari navakalo dip̃a Amasiah nawota ni Yudah, eu da pei tea midiriana 
tusi ni nawosiana ni naaleatia maga ki nawota maga ni Israel, kite? 

16Go Yehoash e maturu sikoti tamana maga, po pei tea ovakiana Samaria sikoti 
nawota maga ni Israel; go natuna Yeroboam e maramara du oli a. 

17Go Amasiah natu ni Yoash nawota ni Yudah e mauri doko natau rualima sikai 
tamate lima edaku ki namateana ki Yehoash natu ni Yehoahas nawota ni Israel. 

18Go nawosiana maga ki Amasiah eu da pei tea midiriana tusi ni nawosiana ni 
naaleatia maga ki nawota maga ni Yudah, kite? 

19Go eu mari nasekeana dip̃a e Yerusalem; go e sava paki Lakish pano: ma eu 
dip̃aki lua dausi a paki Lakish pano, po mari punue a tokora wanogoe. 

20Go eu sawa ki nia nam̃adu ni horse po piragi a umai: go e pei tea ovakiana 
Yerusalem sikoti tamana maga natokoana ki David. 

21Go narei mamau puti ni Yudah eu puati Asariah, waina e pei tea ni natau 
rualima sikai tamate latesa, po mari a e pei nawota du oli tamana Amasiah. 

22E davagi Elath, po liliua ki nia paki Yudah, edaku ki ragi waina nawota e maturu 
sikoti tamana maga. 

23Natau kerualima sikai tamate lima ki Amasiah natu ni Yoash nawota ni Yudah, 
Yeroboam natu ni Yoash nawota ni Israel e pae asa maramara Samaria, go e 
maramara natau rualima pati tamate sikai. 

24Go e mari tea waina e sa namata ni Yehovah: e da m̃elu dua ki 
namarinaleosaana maga mamau puti ki Yeroboam natu ni Nebat mau, waina e 
mari Israel eu mari naleo sa. 

25E liliua ki kokoi ni Israel pae tokora ni nasiliana ni Hamath pano pa pa liliu 
natasi ni Arabah, pataka ni navasaana ki Yehovah, Sup̃e ki Israel, waina e noa e 
pae nam̃elearu ni tea suasua aneana Yonah natu ni profeta Amittai, waina e pei 
tea ni Cath‐hefer. 

26Nalakena Yehovah e punusi narogokitesaana ni Israel, naga e kokona sa: 
nalakena te naata e da pei tea toropusiana doko mau, tea waina e pei naviti kite 
tea waina e dum̃ana doko, go tea waina ega silae Israel e dika. 

27Ma Yehovah e da noa naga ega wo kasi lua nagisa ni Israel pa dua ki etano ni 
nakoroatelagi mau: nalakena tea wanogoe e mauti ra pae nam̃elearu ni 
Yeroboam natu ni Yoash. 

28Go nawosiana maga ki Yeroboam, go tea mamau puti waina e mari ra, go 
nakasuaana aneana, takana waina e mari navakalo, go takana waina e magi 
Israel puati liliua ki Damaseko, go Hamath, waina e pea pei agi Yudah, eu da pei 
tea midiriana tusi ni nawosiana ni naaleatia maga ki nawota maga ni Israel, kite? 

29Go Yeroboam e maturu sikoti tamana maga, nawota maga ni Israel; go natuna 
Sekariah e maramara du oli a. 

2 Nawota Maga 15 

1Natau kerualima dua tamate larua ki Yeroboam nawota ni Israel, Asariah natu 
ni Amasiah nawota ni Yudah e pae asa maramara. 

2E pei tea ni natau rualima sikai tamate latesa ragi waina e atulake maramara; 
go e maramara Yerusalem natau rualima lima tamate dua: go p̃ilana nagisana 
Yekoliah ni Yerusalem. 

3Go e mari tea waina e leana namata ni Yehovah, pataka ni tea mamau puti waina 
tamana Amasiah e pea mari a. 

4Ma tokora vakilagi maga eu da pei tea tapeluaana pano mau: narei eu mari 
naviriana maga po dap̃ara ki tea ni nap̃o wia tokora vakilagi maga, dakiusi sara 
ragi. 

5Go Yehovah e atugi nawota, po mari a e pei lepero sikai pa pa paki naaleatia ni 
namateana aneana, go e masikina doko nasum̃a mamau sikai doko. Go Yotham 
natu ni nawota e pei tea tap̃au dap̃au tea ni nasum̃a, doko do pasap̃otae narei ni 
navanua. 

6Go nawosiana maga ki Asariah, go tea mamau puti waina e mari ra, eu da pei 
tea midiriana tusi ni nawosiana ni naaleatia maga ki nawota maga ni Yudah, 
kite? 

7Go Asariah e maturu sikoti tamana maga; go eu ova ki nia sikoti tamana maga 
natokoana ki David: go natuna Yotham e maramara du oli a. 

8Natau kerualima dolu tamate latolu ki Asariah nawota ni Yudah, Sekariah natu 
ni Yeroboam e maramara Samaria dap̃au Israel, go e maramara atelagi latesa. 

9Go e mari tea waina e sa namata ni Yehovah, dakiusi waina tamana maga eu pea 
mari a: e da m̃elu dua ki namarinaleosaana maga ki Yeroboam natu ni Nebat 
mau, waina e mari Israel eu mari naleo sa. 

10Go Shallum natu ni Yabesh e mari nasekeana dip̃a e, po atugi a narae ni narei 
mamau, po mari punue a, po maramara du oli a. 

11Go nawosiana maga ki Sekariah, p̃a leo, eu pei tea midiriana tusi ni nawosiana 
ni naaleatia maga ki nawota maga ni Israel. 

12Tea wanogoe e pei navasaana ki Yehovah waina e pasa asa paki Yehu, doko do 
naga, Natum̃a maga pa pa paki tagona kevati euga wo dasake malo tasake ni 
Israel. Go e pakilina dapala nogoe. 

13Shallum natu ni Yabesh e atulake maramara natau kerualima dolu tamate 
loveti ki Ussiah nawota ni Yudah; go e maramara Samaria atelagi sikai maau. 

14Go Menahem natu ni Cadi e sake pae Tirsah umai paki Samaria, po atugi 
Shallum natu ni Yabesh doko Samaria, po mari punue a, po maramara du oli a. 

15Go nawosiana maga ki Shallum, go nasekeana aneana waina e mari a, p̃a leo, 
eu pei tea midiriana tusi ni nawosiana ni naaleatia maga ki nawota maga ni 
Israel. 

16Go Menahem e atugi Tifsah, go tea maga mamau puti waina eu doko asa doko, 
go kokoi kakana maga, pae Tirsah pano pa pa: nalakena eu da maneana p̃olagati 
mau, nalakena tea wanogoe e atugi ra; go e dae p̃oraworae nagoroi diena maga 
mamau puti waina eu doko asa. 

17Natau kerualima dolu tamate loveti ki Asariah nawota ni Yudah, Menahem 
natu ni Cadi e atulake maramara dap̃au Israel, go e maramara Samaria natau 
rualima sikai. 

18Go e mari tea waina e sa namata ni Yehovah: sara naaleatia ni namauriana 
aneana e da m̃elu dua ki namarinaleosaana maga ki Yeroboam natu ni Nebat, 
waina e mari Israel eu mari naleo sa. 

19Go Pul nawota ni Assiria e umai dip̃a navanua; go Menahem e dua Pul talenta 
ni silver manu sikai, naga ega silae a naga ega lawosoki namarakiana 
nam̃elearuna. 

20Go Menahem e dape lua m̃ane wanogoe ki Israel, ki sara naatam̃oli vakilagi go 
sogolapa maga, ki sara naatam̃oli sikasikai shekel ni silver rualima lima, naga 
ega vitua ki nia paki nawota ni Assiria. Nalakena tea wanogoe nawota ni Assiria 
e liliu pano, po da moro doko navanua wanogoe doko mau. 



780 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

21Go nawosiana maga ki Menahem, go sara naleo waina e mari a, eu da pei tea 
midiriana tusi ni nawosiana ni naaleatia maga ki nawota maga ni Israel, kite? 

22Go Menahem e maturu sikoti tamana maga; go natuna Pekahiah e maramara 
du oli a. 

23Natau kerualima lima ki Asariah nawota ni Yudah, Pekahiah natu ni Menahem 
e atulake maramara Samaria dap̃au Israel, go e maramara natau dua. 

24Go e mari tea waina e sa namata ni Yehovah: e da m̃elu dua ki 
namarinaleosaana maga ki Yeroboam natu ni Nebat mau, waina e mari Israel eu 
mari naleo sa. 

25Go Pekah natu ni Remaliah, tasiga aneana, e mari nasekeana dip̃a e, po atugi a 
Samaria, nasum̃a ni p̃aaka ni nasum̃a ki nawota; go naatam̃oli rualima lima ni 
Cilead, nara ma Pekah eu mamau doko: go e atugi a, po maramara du oli a. 

26Go nawosiana maga ki Pekahiah, go tea mamau puti waina e mari a, p̃a leo, eu 
pei tea midiriana tusi ni nawosiana ni naaleatia maga ki nawota maga ni Israel. 

27Natau kerualima lima tamate dua ki Asariah nawota ni Yudah, Pekah natu ni 
Remaliah e atulake maramara Samaria dap̃au Israel, go e maramara natau 
rualima dua. 

28Go e mari tea waina e sa namata ni Yehovah: e da m̃elu dua ki 
namarinaleosaana maga ki Yeroboam natu ni Nebat mau, waina e mari Israel eu 
mari naleo sa. 

29Naaleatia maga ki Pekah nawota ni Israel, Tiklath‐pileser nawota ni Assiria e 
umai po puati Iyon, go Abel‐beth‐maakah, go Yanoah, go Kedesh, go Hasor, go 
Cilead, go Calilea, navanua mamau ni Naftali; go e piragi lua pavakoto narei po 
paki Assiria pano. 

30Go natau rualima kerua ki Yotham natu ni Ussiah, Hoshea natu ni Elah e mari 
nasekeana dip̃a Pekah natu ni Remaliah, po atugi a po mari punue a, po 
maramara du oli a. 

31Go nawosiana maga ki Pekah, go tea mamau puti waina e mari a, p̃a leo, eu pei 
tea midiriana tusi ni nawosiana ni naaleatia maga ki nawota maga ni Israel. 

32Natau kerua ki Pekah natu ni Remaliah nawota ni Israel, Yotham natu ni Ussiah 
nawota ni Yudah e atulake maramara. 

33E pei tea ni natau rualima dua tamate lima ragi waina e atulake maramara; go 
e maramara Yerusalem natau rualima sikai tamate latesa: go p̃ilana nagisana 
Yerusha, Sadok natuna nagoroi. 

34Go e mari tea waina e leana namata ni Yehovah: e mari pataka ni tea mamau 
puti waina tamana Ussiah e pea mari a. 

35Ma tokora vakilagi maga eu da pei tea tapeluaana pano mau: narei eu mari 
naviriana maga, po dap̃ara ki tea ni nap̃o wia tokora vakilagi maga dakiusi sara 
ragi. Nae e davagi namata‐pua ni elagi ni nasum̃a ki Yehovah. 

36Go nawosiana maga ki Yotham, go tea mamau puti waina e mari a, eu da pei 
tea midiriana tusi ni nawosiana ni naaleatia maga ki nawota maga ni Yudah, 
kite? 

37Naaleatia maga wanogoe Yehovah e pae asa dip̃aki lua Resin nawota ni Siria, 
go Pekah natu ni Remaliah, naga euga mari dip̃a Yudah. 

38Go Yotham e maturu sikoti tamana maga, po pei tea ovakiana sikoti tamana 
maga natokoana ki tamana David: go natuna Ahas e maramara du oli a. 

2 Nawota Maga 16 

1Natau kerualima sikai tamate larua ki Pekah natu ni Remaliah, Ahas natu ni 
Yotham nawota ni Yudah e pae asa maramara. 

2Ahas e pei tea ni natau rualima dua ragi waina e atulake maramara; go e 
maramara Yerusalem natau rualima sikai tamate latesa: go e da mari tea waina 
e leana namata ni Yehovah Sup̃e aneana mau, dakiusi tamana David. 

3Ma e surata napua maga ki nawota maga ni Israel, go e pitua ki natuna e pei 
navituaana tap̃arakiana sikai, dapala tea mamaragokiana maga ki nalauna maga 
waina Yehovah e kopasi lua ra m̃elu dua ki narae ni Israel natuna maga. 

4Go e mari naviriana maga po dap̃ara ki tea ni nap̃o wia tokora vakilagi maga, go 
doko tava maga, go melu ni sara nakau mamalakesa maga. 

5Go Resin nawota ni Siria go Pekah natu ni Remaliah nawota ni Israel ero sake 
umai naga eroga mari navakalo dip̃a Yerusalem: go ero kelugoro Ahas, ma ero 
mari sa marimatua ki nia mau. 

6Ragi sikai maau wanogoe nawota ni Edom e magi Edom puati liliua ki Elath, po 
kopasi lua tea ni Yudea m̃elu dua ki Elath pano: go tea ni Edom eu rumai paki 
Elath, po doko asa doko, pa pa paki naaleatia waia. 

7Go Ahas e dip̃aki lua tea tautauana maga pa punusi Tiklath‐pileser nawota ni 
Assiria, po naga, Kinau a pei tea suasua anigo go natum̃a: p̃a sake umai, po 
pualua au m̃elu dua ki nam̃elearu ni nawota ni Siria, go m̃elu dua ki nam̃elearu 
ni nawota ni Israel, waina ero duleana dip̃a au. 

8Go Ahas e dape silver go kold waina e pei tea vap̃aiana nasum̃a ki Yehovah, go 
nasum̃a ni natauakiana ni naleo wia maga ki nawota, po dip̃aki lua e pano e pei 
navituaana sikai paki nawota ni Assiria. 

9Go nawota ni Assiria e daki dorogo paki nia: go nawota ni Assiria e sake pano 
dip̃a Damaseko, po puati a, po piragi lua pavakoto narei paki Kir pano, po mari 
punue Resin. 

10Go nawota Ahas e paki Damaseko pano naga ega sua Tiklath‐pileser nawota ni 
Assiria, go e punusi wede ni naviriana waina e doko Damaseko: go nawota Ahas 
e dip̃aki lua paki Uriyah tea viri naleodawonakiana ni wede ni naviriana 
wanogoe, go naleorowogiana kakana pataka ni namariana visarasara kakana 
maga. 

11Go Uriyah tea viri e davagi wede ni naviriana sikai: pataka ni tea mamau puti 
waina nawota Ahas e dip̃aki lua m̃elu Damaseko umai, dapala nogoe Uriyah tea 
viri e mari a, go e doko raki ragi waina nawota Ahas ega wo pae Damaseko umai. 

12Go ragi waina nawota e pae Damaseko umai, nawota e punusi wede ni 
naviriana wanogoe: go nawota e paki m̃aladigi ki wede ni naviriana wanogoe, 
po pitua ki naviriana sikai asa. 

13Go e dap̃ara ki navituaana tap̃arakiana aneana go navituaana ni flaur aneana, 
po daki lua navituaana takiana aneana, po meseura ki nada ni navituaana maga 
ni natam̃ateana aneana, wede ni naviriana wanogoe. 

14Go wede ni naviriana ni brass waina e doko narae ni Yehovah, e piragi lua e 
m̃elu dua ki kivea ki nasum̃a, m̃elu dua ki namawota ni wede ni naviriana aneana 
go ni nasum̃a ki Yehovah, po lawo ki nia taleva ni ep̃au ni wede ni naviriana 
aneana. 

15Go nawota Ahas e dip̃aki Uriyah tea viri, e naga, P̃a tap̃ara ki navituaana 
tap̃arakiana ni malip̃ogi wede ni naviriana warua, go navituaana ni flaur ni ragi 
melu, go navituaana tap̃arakiana ki nawota, go navituaana ni flaur aneana, ega 
vilake navituaana tap̃arakiana ki narei mamau puti ni navanua, go navituaana ni 
flaur adeada, go navituaana takiana adeada maga; po meseura ki nada mamau 
ni navituaana tap̃arakiana asa, go nada mamau ni naviriana: ma wede ni 
naviriana ni brass ega vei aginau naga aga tatago asa. 

16Go Uriyah tea viri e mari dapala nogoe, pataka ni tea mamau puti waina 
nawota Ahas e pitip̃aki asa. 

17Go nawota Ahas e dae kotokotovi lua nadigi ni laketano maga, po dape lua tea 
vavano m̃elu dua ki da; po dape lua lasa warua ni noai m̃elu dua ki elagi ni oks 
maga ni brass waina eu doko etano ki nia, po doropusi a e doko napara sikai ni 
vatu. 

18Go napua tap̃aup̃augoroana raki sabbath, waina eu davagi a ekopu ni nasum̃a, 
go katama tokora ni nasiliana ki nawota, e mari ra ero pei nasum̃a ki Yehovah, 
nalakena nawota ni Assiria. 

19Go nawosiana maga ki Ahas waina e mari ra, eu da pei tea midiriana tusi ni 
nawosiana ni naaleatia maga ki nawota maga ni Yudah, kite? 

20Go Ahas e maturu sikoti tamana maga, po pei tea ovakiana sikoti tamana maga 
natokoana ki David: go natuna Hesekiah e maramara du oli a. 

2 Nawota Maga 17 

1Natau kerualima sikai tamate dua ki Ahas nawota ni Yudah, Hoshea natu ni Elah 
e pae asa maramara Samaria dap̃au Israel, go e maramara natau loveti. 

2Go e mari tea waina e sa namata ni Yehovah, ma e da mari dapala waina nawota 
maga ni Israel eu pea mari a mau. 

3Shalmaneser nawota ni Assiria e sake umai dip̃a e; go Hoshea e po pei tea 
suasua aneana, po maneana dape nasautoga umai. 

4Go nawota ni Assiria e pap̃ai nasekeana doko Hoshea; nalakena nae e dip̃aki lua 
tea tautauana maga pano punusi So nawota ni Ityipt, go e da pitua ki te navatuna 
sikai paki nawota ni Assiria mau, dapala waina e pea mari a sara natau: nalakena 
tea wanogoe nawota ni Assiria e kokoro p̃onoti a, po soli a doko nasum̃a ni 
navavaigoroana. 

5Go nawota ni Assiria e sake umai usuraki navanua mamau, po paki Samaria 
pano, po kelugoro e natau dolu. 

6Natau keloveti ki Hoshea, nawota ni Assiria e puati Samaria, po piragi lua 
pavakoto Israel paki Assiria pano, po lawo ki da doko Halah, go Habor, nadigi ni 
noaisara ni Cosan, go doko natokoana maga ni Media. 

7Go e mari dapala nogoe nalakena Israel natuna maga eu mari naleo sa dip̃a 
Yehovah Sup̃e adeada, waina e piragi lua ra m̃elu dua ki navanua ni Ityipt sake 
umai, m̃elu dua ki etano ni nam̃elearu ni Faraoh nawota ni Ityipt, go eu matau ki 
sup̃e p̃ota maga, 

8Po surata pae natawonakiana maga ki nalauna maga waina Yehovah e kopasi 
lua ra m̃elu dua ki narae ni Israel natuna maga, go pae natawonakiana maga ki 
nawota maga ni Israel waina nara eu dum̃ada mari ra. 

9Go Israel natuna maga eu mari sili ki naleo maga waina eu da leana mau dip̃a 
Yehovah Sup̃e adeada, go eu dum̃ada madeada davagi tokora vakilagi maga sara 
natokoana adeada maga, pae nasum̃a varau pakilagi ki tea vavaigoro pa pa paki 
natokoana ni p̃aaka. 

10Go eu dum̃ada madeada sike lawo ki tea lawodu maga go Asherah maga 
nam̃asua ni sara tava vakilagi, go melu ni sara nakau mamalakesa maga: 

11Go eu dap̃ara ki tea ni nap̃o wia sara tokora vakilagi maga wanogoe, dapala 
nalauna maga waina Yehovah e kopasi lua ra m̃elu dua ki naraeda; go eu mari 
tea sigisigileo maga po mari Yehovah e maeto: 

12Go eu magi idolo maga suasua, waina Yehovah e noa ki da asa, e naga, Kuga ta 
mari naleo wanogoe mau. 

13Ma Yehovah e noasokisoki paki Israel, go paki Yudah, pae nam̃elearu ni sara 
profeta maga, go ni sara tea kikita maga, doko do naga, Kuga maradoa m̃elu dua 
ki napua sa animu maga, po pavaigoro natip̃akiana aginau maga go 
natawonakiana aginau maga, pataka ni nawotaeana mamau waina a dip̃aki 
tamamu maga asa, go waina a dip̃aki lua e paki mu pae nam̃elearu ni tea suasua 
aginau profeta maga. 

14Ma eu karai dogo e, po dum̃ada mari nanoada e kasua, dakiusi nanoa ni tamada 
maga, waina eu da saralomau Yehovah Sup̃e adeada mau. 

15Go eu dip̃adoa natawonakiana aneana maga, go navasasokiana waina e mari a 
paki tamada maga, go nanoasokisokiana aneana maga waina e noasokisoki paki 
da; go eu dausi nap̃aloana, po pei tea p̃alo maga, po dausi nalauna maga waina 
eu doko dalivirigoro ra, waina Yehovah e pasa parati ki da naga euga ta mari 
dakiusi ra mau. 

16Go eu doropusi natip̃akiana maga mamau puti ki Yehovah Sup̃e adeada, po 
dum̃ada madeada mari nasup̃e takiana maga, kau natuna dua, po mari Asherah 
sikai, po lotu ki taua mamau ni nakoroatelagi, po magi Baal suasua. 

17Go eu pitua ki natuda naanoai maga go natuda nagoroi maga eu pei navituaana 
tap̃arakiana maga, go eu mari nakikitaana go nawosidoaana maga, po dum̃ada 
sori ra naga euga mari tea waina e sa namata ni Yehovah, po mari a e maeto. 

18Nalakena tea wanogoe Yehovah e maeto p̃arua ki Israel, po kopasi lua ra m̃elu 
dua ki naraena pano: te seara eu da moro doko mau, ma naworawora ni Yudah 
e sikina. 

19Go Yudah nara ma eu da pavaigoro natip̃akiana ki Yehovah Sup̃e adeada mau, 
ma eu surata natawonakiana maga ki Israel waina nara eu surata asa. 

20Go Yehovah e dip̃adoa naworawora mamau puti ni Israel, po mari sa ki da, po 
pitua ki da paki nam̃elearu ni tea mari pavakoto maga pa pa e kopasi lua ra m̃elu 
dua ki naraena pano. 

21Nalakena e puap̃orae Israel m̃elu dua ki nasum̃a ki David; go eu mari 
Yeroboam natu ni Nebat e pei nawota: go Yeroboam e kopasi lua Israel m̃elu dua 
ki narausi‐Yehovah‐ana, po mari ra eu mari naleo sa ki namarinaleosaana warua 
sikai. 

22Go Israel natuna maga eu surata namarinaleosaana maga mamau puti ki 
Yeroboam waina nae e dum̃ana mari ra; eu da m̃elu dua ki da pano mau; 

23Pa pa Yehovah e kopasi lua Israel m̃elu dua ki naraena pano, dapala waina e 
pasa asa pae nam̃elearu ni tea suasua aneana profeta maga mamau puti. Go 
dapala nogoe Israel e pei tea viragi‐lua‐pavakotoana m̃elu dua ki navanua 
adeada paki Assiria pano, pa pa paki naaleatia waia. 

24Go nawota ni Assiria e piragi naatam̃oli maga m̃elu Babelon umai, go m̃elu 
Kuthah, go m̃elu Avva, go m̃elu Hamath go Sefarvaim, po lawo ki da natokoana 
maga ni Samaria, eu du oli Israel natuna maga: go eu peani Samaria, po doko 
natokoana kakana maga doko. 

25Go e doko, ragi waina eu pae asa doko tokora wanogoe, naga eu da matau ki 
Yehovah mau: nalakena tea wanogoe Yehovah e dip̃aki lua laion maga eu doko 
m̃aleoputo kakada, waina eu mari punue ra te seara kakada. 

26Nalakena tea wanogoe eu pasa paki nawota ni Assiria, eu naga, Nalauna maga 
waina ku piragi lua pavakoto ara po lawo ki da natokoana maga ni Samaria, eu 
da atae nawotaeana ki Sup̃e ni navanua mau: nalakena tea wanogoe e dip̃aki lua 
laion maga m̃aleoputo kakada, go p̃a leo, eu do mari punue ra, nalakena eu da 
atae nawotaeana ki Sup̃e ni navanua mau. 

27Go nawota ni Assiria e pitip̃aki, po naga, Kuga viragi paloti paki tokora 
wanogoe pano, tea viri maga waina ku piragi lua ra m̃elu dua ki tokora wanogoe 
umai sikai kakada; go nae ega wo pano po doko tokora wanogoe doko, po pasa 
pisei ki da nawotaeana ki Sup̃e ni navanua. 

28Nalakena tea wanogoe tea viri maga waina eu piragi lua pavakoto ara m̃elu 
dua ki Samaria sikai kakada e umai po doko Beth‐el doko, po pasa pisei ki da 
takana waina euga wo matau ki Yehovah. 

29Ma sara nalauna sikasikai eu dum̃ada madeada mari sup̃e adeada maga, po 
lawo ki da nasum̃a maga ni tokora vakilagi maga, waina naka ni Samaria eu mari 
ra, sara nalauna sikasikai doko natokoana adeada maga waina eu doko ara doko. 

30Go naatam̃oli maga ni Babelon eu mari Sukkoth‐benoth, go naatam̃oli maga ni 
Kuth eu mari Nerkal, go naatam̃oli maga ni Hamath eu mari Ashima, 

31Go tea ni Avva eu mari Nibhas go Tartak, go tea ni Sefarvaim eu pitua ki natuda 
maga eu pei navituaana tap̃arakiana maga paki Adrammelek go Anammelek, 
sup̃e maga ni Sefarvaim. 

32Go eu matau ki Yehovah, po dum̃ada madeada matadoa m̃elu dua ki da tea viri 
maga ni tokora vakilagi maga, waina eu madeada mari naviriana maga ekopu ni 
nasum̃a maga ni tokora vakilagi maga. 

33Eu matau ki Yehovah, ma eu magi sup̃e adeada maga suasua, dapala 
natomariana ni nalauna maga waina eu pei tea viragi‐lua‐pavakotoana m̃elu dua 
ki da pano. 

34Pa pa paki naaleatia waia eu dausi natomariana maga ni tuai: eu da matau ki 
Yehovah mau, kite mari pataka ni natawonakiana maga, kite pataka ni 
nanoasokisokiana maga, kite pataka ni nawotaeana, kite pataka ni natip̃akiana 
waina Yehovah e pitip̃aki asa paki Yakob natuna maga waina e salagisana ki 
Israel; 

35Waina Yehovah e mari navasasokiana sikai paki da, po pasa parati ki da, doko 
do naga, Kuga ta matau ki sup̃e p̃ota maga mau, kite kolo suai natano paki da 
mau, kite madeada suasua, kite mari naviriana paki da mau: 

36Ma Yehovah waina e piragi lua mu m̃elu dua ki navanua ni Ityipt sake umai ki 
nakasuaana warua go ki naruna saikiana sikai, e pei nae waina kuga matau ki 
nia, go kuga kolo suai natano paki nia, go kuga mari naviriana maga paki nia: 

37Go natawonakiana maga go nanoasokisokiana maga, go nawotaeana go 
natip̃akiana, waina e manimu midiri ra, kuga vavaigoro po mari ra pa pa ega tu 
du po du mau du, go kuga ta matau ki sup̃e p̃ota maga mau: 

38Go navasasokiana waina e mari a paki mu, kuga ta malio ki nia mau; go kuga 
ta matau ki sup̃e p̃ota maga mau. 

39Ma kuga matau ki Yehovah Sup̃e animu; go nae ega wo pualua mu m̃elu dua ki 
nam̃elearu ni tea kokona ki mu maga mamau puti. 

40Ma eu da dogo parati ki nia mau, ma eu mari pataka ni natomariana adeada ni 
tuai. 

41Go dapala nogoe nalauna maga wanogoe eu matau ki Yehovah, go eu moro 
magi nasup̃e taeana adeada maga suasua; natuda maga dapala nogoe, go natuda 
natuda maga, dapala waina tamada maga eu pea mari a, dapala nogoe nara ma 
eu moro mari a pa pa paki naaleatia waia. 

2 Nawota Maga 18 

1Go e pakilina natau ketolu ki Hoshea natu ni Elah nawota ni Israel, naga 
Hesekiah natu ni Ahas nawota ni Yudah e pae asa maramara. 

2E pei tea ni natau rualima dua tamate lima ragi waina e pae asa maramara; go 
e maramara Yerusalem natau rualima dua tamate loveti: go p̃ilana nagisana Abi, 
Sekariah natuna nagoroi. 

3Go e mari tea waina e leana namata ni Yehovah, pataka ni tea mamau puti waina 
tamana David e pea mari a. 

4E dape lua tokora vakilagi maga, po dakai tea lawodu maga, po dae kotovi 
Asherah: go e duki p̃oroworosi m̃aata ni brass waina Moses e mari a; nalakena 
pa pa paki naaleatia maga wanogoe, Israel natuna maga eu dap̃ara ki tea ni nap̃o 
wia paki nia; go e salagisana ki Nehushtan. 

5E pavatu Yehovah, Sup̃e ki Israel; go nawota sikai waina e dakiusi a, e da doko 
mau m̃aleoputo ni nawota maga mamau puti ni Yudah waina eu doko pea ki nia 
kite edaku ki nia. 

6Nalakena e puluti Yehovah, e da m̃elu dua ki narausi‐a‐ana mau, ma e pavaigoro 
natip̃akiana aneana maga waina Yehovah e dip̃aki Moses asa. 

7Go Yehovah e sikoti a doko; sara tokora waina e paki asa pano, e disu p̃ia: go e 
mari p̃auluulu dip̃a nawota ni Assiria, po da maneana suasua mau. 

8E atugi Filistine maga pano pa pa paki Casa, go kokoi kakana maga, pae nasum̃a 
varau pakilagi ki tea vavaigoro pa pa paki natokoana ni p̃aaka. 

9Go e pakilina natau kevati ki nawota Hesekiah, waina e pei natau kelarua ki 
Hoshea natu ni Elah nawota ni Israel, naga Shalmaneser nawota ni Assiria e sake 
umai dip̃a Samaria, po kelugoro e. 

10Go ragi ni nanopuana ni natau ketolu eu puati a: e pei natau kelatesa ki 
Hesekiah, waina e pei natau keloveti ki Hoshea nawota ni Israel, ragi waina eu 
puati lua Samaria. 

11Go nawota ni Assiria e piragi lua pavakoto Israel paki Assiria pano, po lawo ki 
da doko Halah, go doko Habor, nadigi ni noaisara ni Cosan, go doko natokoana 
maga ni Media: 

12Nalakena eu da dogo parati ki nadaleo ni Yehovah Sup̃e adeada mau, ma eu 
dapiri navasasokiana aneana, tea mamau puti waina Moses tea suasua ki 
Yehovah e pitip̃aki asa, go eu da masau dogo e mau, kite mari a mau. 

13Go natau kerualima sikai tamate pati ki nawota Hesekiah, Sennakerib nawota 
ni Assiria e sake umai dip̃a natokoana maga ni p̃aaka mamau puti ni Yudah, po 
puati ra. 

14Go Hesekiah nawota ni Yudah e dip̃aki lua paki Lakish pa punusi nawota ni 
Assiria, po naga, Kinau a mari naleo sa; p̃a liliu m̃elu dua kinau pano: tea waina 
ku pe toropusi doko au, tea wanogoe a pe wo dapetape a. Go nawota ni Assiria e 
magi Hesekiah nawota ni Yudah noa p̃otae talenta ni silver p̃onotia dolu go 
talenta ni kold rualima dolu. 

15Go Hesekiah e dua e silver mamau puti waina e pei tea vap̃aiana doko nasum̃a 
ki Yehovah, go doko nasum̃a ni natauakiana ni naleo wia maga ki nawota. 

16Ragi sikai maau wanogoe Hesekiah e mulusi lua kold m̃elu dua ki namata maga 
ni nasum̃a tapu ki Yehovah, go m̃elu dua ki tip̃a maga waina Hesekiah nawota ni 
Yudah e pulutigoro ra, po dua nawota ni Assiria asa. 

17Go nawota ni Assiria e dip̃aki lua Tartan go Rab‐saris go Rabshakeh nara ma 
taua warua sikai ni navakalo m̃elu Lakish pano punusi nawota Hesekiah doko 
Yerusalem. Go eu sake pano po paki Yerusalem. Go ragi waina eu rumai sua, eu 
lawodu pisari napua ni noai ni namarourou ni elagi, waina e doko napua warua 
ni vanua ki tea sarue maga. 

18Go eu pioso raki nawota, go Eliakim natu ni Hilkiah, waina e pei tea tap̃au 
dap̃au tea ni nasum̃a, go Shebnah tea midiri, go Yoah natu ni Asaf tea terausi, eu 
dave umai punusi ra. 

19Go Rabshakeh e noa ki da, e naga, Kuga noa ki Hesekiah naga, Nawota ni 
Assiria, nawota warua waina, e noa dapala nea, e naga, Seve navavatuana waia 
waina ku pavatu asa? 

20Nigo ku midoa ki nia naga navasaana m̃oli e pei namidoaki‐p̃otaeana go 
nakasuaana pataka ni navakalo. Ma ku do pavatu sei, naga ku mari p̃auluulu dip̃a 
au? 

21Go p̃a leo, ku do pavatu tiko ni napati nau waina e pei wola, Ityipt nogo; waina 
naatam̃oli sikai e pe ovi a, e pe wo puri nam̃elearuna, po puri sai a: Faraoh 
nawota ni Ityipt e pei tea tapala nogoe paki tea mamau puti waina eu pavatu asa. 

22Ma ku pe noa kinau naga, Au do pavatu Yehovah Sup̃e aginami: e pe ta pei nae, 
waina tokora vakilagi aneana maga go wede ni naviriana aneana maga, Hesekiah 
e mari puoli ki da, po noa ki Yudah go ki Yerusalem, Kuga wo lotu narae ni wede 
ni naviriana waia Yerusalem, kite? 

23Nalakena tea wanogoe, a pavara ni ko asa, p̃a vitua ki nanadisokiana maga paki 
nawota aginau, nawota ni Assiria, go aga wo dua ko horse manu dua, waina ku 
pe mariatae lawo ki tea sakesaake horse maga euga sakesaake ara. 

24Go dapale sava ku mariatae doa liliua ki narae ni tea suasua maga ki nawota 
aginau tea sikai kakada, po lawo ki navavatuana anigo doko Ityipt raki kariot 
maga go raki tea sakesaake horse maga? 

25Kinau a po sake umai masale ki Yehovah dip̃a tokora waia naga aga mari sa ki 
nia, kite? Yehovah e noa kinau, e naga, P̃a sake pano dip̃a navanua wanogoe, po 
mari sa ki nia. 

26Go Eliakim natu ni Hilkiah, go Shebna, go Yoah eu noa ki Rabshakeh, eu naga, 
P̃a vasa paki tea suasua anigo maga pae masileo ni Siria, a pavara ni ko asa; 
nalakena au midoaki atae a: go p̃a ta pasa paki gami pae masileo ni Yudah mau, 
nadaliga ni narei waina eu doko p̃aaka. 

27Ma Rabshakeh e noa ki da, e naga, Nawota aginau e dip̃aki lua au umai naga 
aga noa navasaana maga waia paki‐go go paki nawota anigo, kite? E da dip̃aki 
lua au umai naga aga vasa paki naatam̃oli maga waina eu sakesaake doko p̃aaka, 
waina eu pei tea tip̃akotoviana naga euga tum̃ada gani nataeda, go naga euga 
tum̃ada munu nameada, dakiusi mu, kite? 

28Go Rabshakeh e lawodu, po pioso ki nadaleo kasua sikai pae masileo ni Yudah, 
po pasa, doko do naga, Kuga rogo navasaana ki nawota warua, nawota ni Assiria. 

29Nawota e noa dapala nea, e naga, Kuga ta suasua ki Hesekiah naga ega surue 
mu mau; nalakena ega wo da mariatae pualua mu m̃elu dua ki nam̃elearugu 
mau: 

30Go kuga ta suasua ki Hesekiah mau naga ega mari mu kuga vavatu Yehovah, 
doko do naga, Yehovah ega wo pualua gida, go natokoana waia ega wo da pei tea 
vituakiana paki nam̃elearu ni nawota ni Assiria mau. 

31Kuga ta daki dorogo paki Hesekiah mau: nalakena nawota ni Assiria e noa 
dapala nea, e naga, Kuga mari natam̃ateana paki nau, go kuga tave umai po sikoti 
au; go kuga wo dum̃amu gani tea ni vaine animu sara naata sikasikai kakamu, go 
tea ni nakau napuliva animu, go kuga wo dum̃amu munu noai maga m̃elu luku 
ni noai animu, sara naata sikasikai kakamu; 

32Pa pa aga valoti po piragi lua mu pano paki navanua sikai waina e dakiusi 
navanua animu, navanua sikai ni korn go ni waine, navanua sikai ni navinaga go 
ni roara maga ni vaine, navanua sikai ni naroro ni nakau oliva go ni honi, naga 
kuga mauri, po da mate mau: go kuga ta daki dorogo paki Hesekiah mau, ragi 
waina e do pasadie mu, doko do naga, Yehovah ega wo pualua gida. 

33Sup̃e maga ni nalauna maga te sikai kakada e pualua navanua aneana m̃elu dua 
ki nam̃elearu ni nawota ni Assiria, kite? 

34Sup̃e maga ni Hamath, go ni Arpad wai? Sup̃e maga ni Sefarvaim, go ni Hena, 
go ni Ivvah wai? Nara eu pualua Samaria m̃elu dua ki nam̃elearugu, kite? 

35Sei maga ni sup̃e maga mamau puti ni navanua maga, waina eu dum̃ada pualua 
navanua adeada m̃elu dua ki nam̃elearugu, naga Yehovah e pe wo pualua 
Yerusalem m̃elu dua ki nam̃elearugu? 

36Ma narei eu punuta doko, po da pasadara e ki te navasaana sikai mau: nalakena 
natip̃akiana ki nawota e pei tea waia, e naga, Kuga ta pasadara e mau. 

37Go Eliakim natu ni Hilkiah, waina e pei tea tap̃au dap̃au tea ni nasum̃a, go 
Shebna tea midiri, go Yoah natu ni Asaf tea terausi, eu rumai punusi Hesekiah, 
sugoro adeada maga eu pei tea vuap̃oraeana, go eu noa ki nia ki navasaana maga 
ki Rabshakeh. 

2 Nawota Maga 19 

1Go e pakilina ragi waina nawota Hesekiah e dogo e, naga e pua p̃orae sugoro 
aneana maga, po dum̃ana kulugoro e ki nakulukulu ni sak, po paki ekopu ni 
nasum̃a ki Yehovah. 

2Go e dip̃aki lua Eliakim, waina e pei tea tap̃au dap̃au tea ni nasum̃a, go Shebna 
tea midiri, go tea matua maga ni tea viri maga, eu pei tea kulugoroana ki 
nakulukulu ni sak, pano punusi profeta Isaiah natu ni Amos. 

3Go eu noa ki nia, eu naga, Hesekiah e noa dapala nea, e naga, Naaleatia waia e 
pei naaleatia sikai ni narogokitesaana, go ni navasakasuaana, go ni 
navasadaoana: nalakena piakiki maga eu po umai naga euga vakilina, go 
nakasuaana ni navisola‐ki‐da‐ana e dika. 

4Mase Yehovah Sup̃e anigo e pe wo dogo navasaana maga ki Rabshakeh, waina 
nawota aneana, nawota ni Assiria, e dip̃aki lua e umai naga ega vasa pinoa ki 
Sup̃e mauri asa, go e pe wo pasa kasua dip̃a navasaana maga waina Yehovah 
Sup̃e anigo e dogo e: nalakena tea wanogoe p̃a magi namagovai waina e pei tea 
toropusiana doko sike natapasavasaana anigo. 

5Go dapala nogoe tea suasua maga ki nawota Hesekiah eu rumai punusi Isaiah. 

6Go Isaiah e noa ki da, e naga, Kuga noa ki nawota animu ega tapala nea, kuga 
naga, Yehovah e noa dapala nea, e naga, P̃a ta mataku mau nalo ni navasaana 
maga waina ku dogo ra, waina tea suasua maga ki nawota ni Assiria e pasa sa 
kinau ara. 

7Kuga leo, aga wo doropusi naatana sikai ega toko nap̃alauna, go ega wo dogo 
narogorogoana sikai, go ega wo liliu paki navanua aneana; go aga wo mari a ega 
rowo ki lova navanua aneana. 

8Go Rabshakeh e liliu, po pap̃ai naga nawota ni Assiria e do mari navakalo dip̃a 
Libnah: nalakena e dogo sua naga e m̃elu dua ki Lakish pano. 

9Go ragi waina e dogo eu noa nalo ni Tirhakah nawota ni Ethiopia, eu naga, P̃a 
leo, e po dave umai naga ega mari navakalo dip̃a ko: e moro dip̃aki lua tea 
tautauana maga pa punusi Hesekiah, doko do naga, 

10Kuga noa ega tapala nea paki Hesekiah nawota ni Yudah, kuga naga, P̃a ta 
suasua ki Sup̃e anigo waina ku pavatu asa naga ega surue ko mau, doko do naga, 
Yerusalem ega wo da pei tea vituakiana paki nam̃elearu ni nawota ni Assiria 
mau. 

11P̃a leo, ku dogo sua tea waina nawota maga ni Assiria eu mari a paki navanua 
maga mamau puti, naga eu mari puoli ki puti ra: go nigo p̃a wo pei tea vualuaana, 
kite? 

12Sup̃e maga ni nalauna maga eu pualua tea maga waina tamagu maga eu mari 
puoli ki da, Cosan, go Haran, go Resef, go Eden natuna maga waina eu doko 
Telassar, kite? 

13Nawota ni Hamath wai, go nawota ni Arpad, go nawota ni natokoana 
Sefarvaim, go ni Hena, go ni Ivvah? 

14Go Hesekiah e dape tusi midiriana pae nam̃elearu ni tea tautauana maga, po 
peve a: go Hesekiah e sake paki ekopu ni nasum̃a ki Yehovah pano, po p̃elesa ki 
nia narae ni Yehovah. 

15Go Hesekiah e dapasavasa narae ni Yehovah, po naga, Yehovah O, Sup̃e ki 
Israel, waina ku sakesaake kerub maga, nigo ku pei Sup̃e, nigo sikim̃a, ki 
namarakiana maga mamau puti ni maramana; nigo ku mari nakoroatelagi go 
maramana. 

16P̃a taki nadaligam̃a, Yehovah O, po daki dorogo; p̃a wolagati namatam̃a maga, 
Yehovah O, po leo punusi: po dogo navasaana maga ki Sennakerib waina e dip̃aki 
lua ra umai naga ega vasa pinoa ki Sup̃e mauri asa. 

17E pei lomau, Yehovah, nawota maga ni Assiria eu mari nalauna maga go 
navanua adeada maga eu pei maso maladi doko, 

18Go eu nadi ki sup̃e adeada maga paki nakapu: nalakena eu da pei sup̃e maga 
mau, ma eu pei nawosiana ni nam̃elearu ni naatam̃oli maga, nakau go vatu; 
nalakena tea wanogoe eu mari puoli ki da. 

19Go nalakena tea wanogoe, Yehovah Sup̃e aginami O, p̃a mauti gami, a pavara 
ni ko asa, m̃elu dua ki nam̃elearuna, naga namarakiana maga mamau puti ni 
maramana euga atae naga nigo ku pei Yehovah Sup̃e, nigo sikim̃a. 

20Go Isaiah natu ni Amos e dip̃aki lua pa punusi Hesekiah, po naga, Yehovah, 
Sup̃e ki Israel, e noa dapala nea, e naga, Natapasavasaana anigo waina ku 
dapasavasa asa paki nau nalo ni Sennakerib nawota ni Assiria, a po dogo e. 

21Tea waia e pei navasaana waina Yehovah e noa e nalo kakana, e naga, Nagoroi 
atara ni Sion e midoaki p̃alo ki‐go po muru ki saudoa ki‐go; Yerusalem natuna 
nagoroi e ligiligi p̃au paki‐go. 

22Sei waina ku pasa saudoa ki nia, po pasa sa ki nia? Go ku sike nadaleom̃a dip̃a 
sei, po leolagi dip̃a sei? E dip̃a Tea Tapu ki Israel. 

23Pae tea tautauana anigo maga, ku pasa saudoa ki Yehovah, go ku noa naga, Ki 
nalaapaana ni kariot aginau maga a sake umai paki tokora vakilagi ni tava maga, 
paki nap̃alau ni Lebanon; go aga wo dae kotokotovi sidar varau pakilagi kakana 
maga, go nakau paine wia liu kakana maga: go aga wo sili paki namatap̃ago 
edaku maau ni tokora ni nam̃enakiana kakana, mala ni nakau ni vanua ni 
namasu kakana. 

24A kili m̃oru noai maga po munu noai vanop̃ota maga, go ki nam̃ele natuagu aga 
wo mari noaisara maga mamau puti ni Ityipt euga wo dap̃a garagara. 

25Ku da dogo naga a mari a tuai, po mari dawona ki nia sala vea mau, kite? Go 
sala waia a mari a e po pakilina, naga p̃a wo mari natokoana p̃aakagoroana maga 
euga vei taua makaka maga. 

26Nalakena tea wanogoe naatatoko kakada maga eu pei tea ni nakasuaana kiki, 
eu saram̃akoto po pinovinoi; eu dapala nam̃enau ni vanua, go dapala nataputea 
mamalakesa, dapala nam̃enau ni nap̃au ni nasum̃a maga, go dapala korn waina 
e kokolo nalakena nalagi ruatu. 

27Ma a atae natasake‐tokotanoana anigo, go natave‐pano‐ana anigo, go nasili‐
umai‐ana anigo, go namaritausuana anigo dip̃a au. 

28Nalakena namaritausuana anigo dip̃a au, go nalakena namari‐lagilagi‐ana 
anigo e po sake umai paki nadaligagu maga, nalakena tea wanogoe aga wo 
doropusi tagau aginau nagisum̃a, go pauasi aginau nagolem̃a, go aga wo mari ko 
p̃a wo liliu pae napua waina ku pae asa umai. 

29Go tea waia ega wo manigo pei navaivaiana kakana: natau waia kuga wo gani 
ora, go natau kerua tea waina ega visou asa; go natau ketolu kuga sapura ki po 
dagaukotovi, po lalawo roara maga ni vaine, po gani nawada. 

30Go namagovai ni nasum̃a ni Yudah waina eu pei tea mautiana, euga wo moro 
koakoa etano, po dau ki nawada elagi. 

31Nalakena namagovai sikai ega wo m̃elu Yerusalem po dave pano, go taua sikai 
ni tea mautiana maga m̃elu tava Sion: nasuisuiana ki Yehovah ega wo mari tea 
wanogoe. 

32Nalakena tea wanogoe Yehovah e noa dapala nea nalo ni nawota ni Assiria, e 
naga, Ega wo da umai paki natokoana wanogoe mau, kite dipe te nalua sikai 
tokora wanogoe mau, go ega wo da umai paki kivea ki nia pilake kokororum̃a 
mau, kite nadi ki natauakiana sikai dip̃a e mau. 

33Napua waina e pae asa umai, napua sikai maau wanogoe ega wo moro pae asa 
liliu, go ega wo da umai paki natokoana wanogoe mau, Yehovah e noa e. 

34Nalakena aga wo p̃alugoro natokoana wanogoe naga aga mauti a, nalakena 
kinau go nalakena tea suasua aginau David. 

35Go e pakilina p̃ogi wanogoe, naga agelo ki Yehovah e dave pano, po atugi 
naatam̃oli manu p̃onotia sikai, tivilia latolu, go manu takuna lima tokora ni 
nam̃enakiana ki tea ni Assiria: go ragi waina naatam̃oli maga eu duleana 
malip̃ogi loaloa, p̃a leo, eu pei nap̃atoko mate mau. 

36Go Sennakerib nawota ni Assiria e m̃elu pano, po liliu, po doko Nineveh doko. 

37Go e pakilina, ragi waina e do lotu ekopu ni nasum̃a ki Nisrok sup̃e aneana, 
naga Adrammelek go Shareser ero atugi a ki lova: go ero sava paki navanua ni 
Ararat pano. Go natuna Esarhaddon e maramara du oli a. 

2 Nawota Maga 20 

1Naaleatia maga wanogoe Hesekiah e sasana, po m̃aladigi naga ega mate. Go 
profeta Isaiah natu ni Amos e umai punusi a, po noa ki nia, e naga, Yehovah e noa 
dapala nea, e naga, P̃a poroa ki nasum̃a anigo; nalakena p̃a wo mate, po da mauri 
mau. 

2Go e doa naraena paki naravita, po dapasavasa paki Yehovah, po naga, 

3P̃a midoa ki nia, Yehovah O, a pavara ni ko asa, naga a surata naraem̃a doko 
nalomauana go ki p̃op̃o wialua, po mari tea waina e p̃ia namatam̃a. Go Hesekiah 
e dagi p̃arua. 

4Go e pakilina, ragi waina Isaiah e pano, ma e ko da m̃elu dua ki m̃aleoputo ni 
roara pano mau, naga navasaana ki Yehovah e umai paki nia, 

5e naga, P̃a moro liliu, po noa ki Hesekiah tea maraki ni narei aginau, p̃a naga, 
Yehovah, Sup̃e ki tamam̃a David e noa dapala nea, e naga, A dogo 
natapasavasaana anigo, a punusi naririmatam̃a maga: p̃a leo, aga wo mari pauri 
ko: naaleatia ketolu p̃a sake paki nasum̃a ki Yehovah pano. 

6Go aga wo sokari naaleatia anigo maga ki natau rualima sikai tamate lima; go 
aga wo pualua ko go natokoana waia m̃elu dua ki nam̃elearu ni nawota ni 
Assiria; go aga wo p̃alugoro natokoana waia nalakena kinau go nalakena tea 
suasua aginau David. 

7Go Isaiah e naga, P̃a tape keke sikai ni napuliva. Go eu dape a po doropusi a 
doko topu, go e moro mauri. 

8Go Hesekiah e noa ki Isaiah, e naga, Nasava ega wo pei navaivaiana naga 
Yehovah ega wo mari pauri au, go naga aga wo sake pano paki nasum̃a ki 
Yehovah naaleatia ketolu? 

9Go Isaiah e naga, Tea waia ega wo manigo pei navaivaiana m̃elu Yehovah, naga 
Yehovah ega wo mari tea waina e sai a: melu ega risu paki kivea pano navasiana 
rualima sikai, kite ega liliu pano navasiana rualima sikai, kite? 

10Go Hesekiah e pasadara, po naga, E pei tea masalesale naga melu ega risu paki 
kivea pano navasiana rualima sikai: io, ma melu ega moro liliu navasiana 
rualima sikai. 

11Go profeta Isaiah e pioso paki Yehovah: go e mari melu e moro liliu navasiana 
rualima sikai, waina e siwo pakitano asa namata ni elo ki Ahas. 

12Ragi sikai maau wanogoe Berodakbaladan natu ni Baladan nawota ni Babelon, 
e dip̃aki lua tusi midiriana maga go navituaana sikai pa punusi Hesekiah: 
nalakena e dogo naga Hesekiah e sasana. 

13Go Hesekiah e maro ara, po pisei ki da tea mamau puti waina e doko nasum̃a 
ni naleo masauniana aneana maga, silver, go kold, go tea ni nap̃o wia, go naroro 
wia liu, go nasum̃a ni nalikau aneana, go tea mamau waina e pei tea vap̃aiana 
nasum̃a ni natauakiana ni naleo wia aneana: te navatuna e da doko nasum̃a 
aneana, kite doko usuraki namarakiana aneana, waina Hesekiah e da pisei ki da 
asa mau. 

14Go profeta Isaiah e umai punusi nawota Hesekiah, po noa ki nia, e naga, 
Naatam̃oli maga wanogoe eu noa nasava? Go eu pae esava umai punusi ko? Go 
Hesekiah e naga, Eu pae navanua ni uvea umai, pae Babelon. 

15Go e naga, Eu punusi nasava ekopu ni nasum̃a anigo? Go Hesekiah e pasadara, 
po naga, Eu punusi sua tea mamau puti waina e doko nasum̃a aginau: te 
navatuna ni tea tauakiana aginau maga e da doko waina a da pisei ki da asa mau. 

16Go Isaiah e noa ki Hesekiah, e naga, P̃a rogo navasaana ki Yehovah. 

17P̃a leo, naaleatia maga euga wo umai, naga tea mamau puti waina e doko 
nasum̃a anigo, go tea waina tamam̃a maga eu daua ki nia pa pa paki naaleatia 
waia, euga wo pei tea viragi‐lua‐pavakotoana paki Babelon pano: te navatuna 
ega wo da pei tea toropusiana ega toko mau, Yehovah e noa e. 

18Go natum̃a naanoai maga waina euga m̃elu ako, waina p̃a wo pesi ra, euga wo 
piragi lua pavakoto ara pano; go euga wo pei atavau maga ni nasum̃a ni 
naveinawotaana ki nawota ni Babelon. 

19Go Hesekiah e noa ki Isaiah, e naga, Navasaana ki Yehovah waina ku noa e, e 
p̃ia. Go e moro naga, E pe wo dapala nogoe, ma natam̃ateana go nalomauana ero 
pe wo da doko naaleatia aginau maga mau, kite? 

20Go nawosiana maga ki Hesekiah, go nakasuaana aneana mamau, go takana 
waina e mari luku ni noai, go napua ni noai, po mari noai e sara paki natokoana, 
eu da pei tea midiriana tusi ni nawosiana ni naaleatia maga ki nawota maga ni 
Yudah, kite? 

21Go Hesekiah e maturu sikoti tamana maga: go natuna Manasseh e maramara 
du oli a. 

2 Nawota Maga 21 

1Manasseh e pei tea ni natau rualima sikai tamate dua ragi waina e pae asa 
maramara; go e maramara Yerusalem natau rualima lima tamate lima: go p̃ilana 
nagisana Hefsi‐bah. 

2Go e mari tea waina e sa namata ni Yehovah, dapala tea mamaragokiana maga 
ki nalauna maga waina Yehovah e kopasi lua ra m̃elu dua ki narae ni Israel 
natuna maga. 

3Nalakena e moro davagi tokora vakilagi maga waina tamana Hesekiah e mari 
puoli ki da; go e magi Baal sike lawo ki wede ni naviriana maga, po mari Asherah 
sikai dapala waina Ahab nawota ni Israel e pea mari a, go e lotu ki taua mamau 
ni nakoroatelagi, po madeada suasua. 

4Go e davagi wede ni naviriana maga nasum̃a ki Yehovah, waina Yehovah e noa 
nalo kakana, e naga, Aga wo mari nagisagu ega wo doko Yerusalem. 

5Go e magi taua mamau ni nakoroatelagi davagi wede ni naviriana maga ekopu 
ni roara dua ni nasum̃a ki Yehovah. 

6Go e pitua ki natuna naanoai e pei navituaana tap̃arakiana sikai, po mari 
nakikitaana go nawosidoaana maga, po pa punusi tea vasapua maga go munuai 
maga: e mari naleo sa warua namata ni Yehovah, po mari a e maeto. 

7Go nasup̃e taeana ni Asherah, waina e dum̃ana mari a, e lawo ki nia ekopu ni 
nasum̃a waina Yehovah e noa ki David go ki natuna Solomon asa, e naga, Doko 
nasum̃a waia, go doko Yerusalem, waina a matadoa e m̃elu naworawora mamau 
puti ni Israel, aga wo mari nagisagu ega wo doko asa doko pa pa ega tu du po du 
mau du: 

8Go aga wo da moro mari Israel natuana maga euga surata pasara m̃elu dua ki 
navanua waina a dua tamada maga asa mau; eu pe vavaigoro naga eu pe mari 
pataka ni tea mamau puti waina a dip̃aki da asa, go pataka ni nawotaeana 
mamau puti waina tea suasua aginau Moses e dip̃aki da asa. 

9Ma eu da dogo parati ki nia mau: go Manasseh e surue ra naga euga mari tea 
waina e sa p̃arua liu nalauna maga waina Yehovah e mari puoli ki da m̃elu dua 
ki narae ni Israel natuna maga. 

10Go Yehovah e pasa pae nawoka ni tea suasua aneana profeta maga, po naga, 

11Nalakena Manasseh nawota ni Yudah e mari tea mamaragokiana maga 
wanogoe, go e mari nasigisigileoana p̃arua liu tea mamau puti waina 
naworawora ni Amor eu mari a, waina eu doko pea ki nia, go e moro mari Yudah 
eu mari naleo sa ki idolo aneana maga: 

12Nalakena tea wanogoe, Yehovah, Sup̃e ki Israel, e noa dapala nea, e naga, P̃a 
leo, aga wo piragi nasaana sikai ega wo pakilina ki Yerusalem go Yudah waina 
ega wo p̃arua liu, dapala waina te naata sikai e pe rogo narogorogoana kakana, 
nadaligana dua ero pe wo kikia. 

13Go aga wo sai ki dap̃au Yerusalem namea totowo ni Samaria, go vatu ni namea 
totowo ni nasum̃a ki Ahab: go aga wo kasi lua Yerusalem dapala waina naatam̃oli 
e do kasi siloa, e do kasi a po dap̃olosiwo ki nia. 

14Go aga wo doropusi namagovai ni naveaniana aginau, po pitua ki da paki 
nam̃elearu ni tea kokona ki da maga; go euga wo pei tea vuti‐lua‐pavakotoana 
sikai go tea tape‐pavakotoana sikai paki tea kokona ki da maga mamau puti. 

15Nalakena eu mari tea waina e sa namatagu, po mari au a maeto, pae naaleatia 
waina tamada maga eu m̃elu dua ki Ityipt umai, pa pa paki naaleatia waia. 

16Go Manasseh e moro daki p̃arua ki nada tautau, pa pa e mari Yerusalem e pura 
asa usuraki pae namatap̃agona sikai pa pa paki namatap̃agona kerua; go e moro 
sokari namarinaleosaana aneana waina e mari Yudah eu mari naleo sa asa, doko 
do mari tea waina e sa namata ni Yehovah. 

17Go nawosiana maga ki Manasseh, go tea mamau puti waina e mari ra, go 
namarinaleosaana aneana waina e mari naleo sa asa, eu da pei tea midiriana tusi 
ni nawosiana ni naaleatia maga ki nawota maga ni Yudah, kite? 

18Go Manasseh e maturu sikoti tamana maga, po pei tea ovakiana roara ni 
nasum̃a aneana, roara ki Ussa: go natuna Amon e maramara du oli a. 

19Amon e pei tea ni natau rualima dua tamate dua ragi waina e pae asa 
maramara; go e maramara Yerusalem natau dua: go p̃ilana nagisana 
Meshullemeth, Harus ni Yotbah natuna nagoroi. 

20Go e mari tea waina e sa namata ni Yehovah, dapala tamana Manasseh. 

21Go e surata napua mamau ki tamana waina e pea surata asa, po magi idolo 
maga suasua waina tamana e pea madeada suasua, go e lotu ki da: 

22Go e doropusi Yehovah, Sup̃e ki tamana maga, po da surata napua ki Yehovah 
mau. 

23Go tea suasua maga ki Amon eu mari nasekeana sikai dip̃a e, po doropusi 
nawota paki namateana ekopu ni nasum̃a aneana. 

24Ma narei ni navanua eu mari punue tea mamau puti waina eu mari nasekeana 
dip̃a nawota Amon; go narei ni navanua eu mari natuna Yosiah e pei nawota du 
oli a. 

25Go nawosiana maga ki Amon waina e mari ra, eu da pei tea midiriana tusi ni 
nawosiana ni naaleatia maga ki nawota maga ni Yudah, kite? 

26Go e pei tea ovakiana matigo aneana roara ki Ussa: go natuna Yosiah e 
maramara du oli a. 

2 Nawota Maga 22 

1Yosiah e pei tea ni natau latolu ragi waina e pae asa maramara; go e maramara 
Yerusalem natau rualima dolu tamate sikai: go p̃ilana nagisana Yedidah, Adaiah 
ni Boskath natuna nagoroi. 

2Go e mari tea waina e leana namata ni Yehovah, po surata napua mamau ki 
tamana David, po da dawasi m̃elu dua ki nia paki taleva ni matua kite paki taleva 
ni mawiri mau. 

3Go e pakilina natau kerualima sikai tamate latolu ki nawota Yosiah, naga 
nawota e dip̃aki lua Shafan natu ni Asaliah, natu ni Meshullam tea midiri, paki 
nasum̃a ki Yehovah, e naga, 

4P̃a sake pano punusi Hilkiah tea viri warua liu, naga ega veve totowo ni m̃ane 
waina e pei tea viragiana umai paki ekopu ni nasum̃a ki Yehovah, waina tea 
vavaigoro maga ni namata eu pilae saisai ki nia pae narei: 

5Go euga vitua ki nia paki nam̃elearu ni naatam̃oli maga waina eu maraki dap̃au 
nawosiana ni nasum̃a ki Yehovah: go nara euga vitua ki nia paki tea wosiwosi 
maga waina eu doko ekopu ni nasum̃a ki Yehovah, naga euga tavagi piri malo 
mawora maga ni nasum̃a; 

6Paki mataisau maga, go paki tea tavagi maga, go paki mataisau maga ni vatu; go 
naga euga vakotovi napapa go vatu taeana maga naga euga tavagi piri nasum̃a. 

7Ma eu da datago napuku sikai ki da mau nalo ni m̃ane waina e pei tea vituakiana 
paki nam̃elearuda; nalakena eu mari leana. 

8Go Hilkiah tea viri warua liu e noa ki Shafan tea midiri, e naga, A po pap̃ai tusi 
ni nawotaeana ekopu ni nasum̃a ki Yehovah. Go Hilkiah e dua Shafan tusi 
wanogoe, go e peve a. 

9Go Shafan tea midiri e umai punusi nawota, po moro magi nawota dape 
navasaana umai, e naga, Tea suasua anigo maga eu daki lua m̃ane waina e pei 
tea vap̃aiana ekopu ni nasum̃a, po pitua ki nia paki nam̃elearu ni naatam̃oli maga 
waina eu maraki dap̃au nawosiana ni nasum̃a ki Yehovah. 

10Go Shafan tea midiri e noa ki nawota, e naga, Hilkiah tea viri e dua au tusi sikai. 
Go Shafan e peve a narae ni nawota. 

11Go e pakilina, ragi waina nawota e dogo navasaana maga ni tusi ni nawotaeana, 
naga e pua p̃orae sugoro aneana maga. 

12Go nawota e dip̃aki Hilkiah tea viri, go Ahikam natu ni Shafan, go Akbor natu 
ni Mikaiah, go Shafan tea midiri, go Asaiah tea suasua ki nawota, 

13e naga, Kuga vano, kuga maginau pusuusu ki Yehovah, go magi narei, go magi 
Yudah mamau, nalo ni navasaana maga ni tusi waia waina e po pei tea vap̃aiana: 
nalakena namaritausuana ki Yehovah waina e pavaga dip̃a gida e p̃arua, 
nalakena tamagida maga eu da dogo parati ki navasaana maga ni tusi waia mau, 

naga euga mari pataka ni tea mamau puti waina e pei tea midiriana asa nalo 
kakagida. 

14Go Hilkiah tea viri, go Ahikam, go Akbor, go Shafan, go Asaiah, eu pa punusi 
Huldah profeta nagoroi, nagoroi ki Shallum natu ni Tikvah, natu ni Harhas, tea 
vavaigoro tea suniana maga; (go nae e doko Yerusalem doko tokora kerua;) go 
eu pusum̃aki paki nia. 

15Go e noa ki da, e naga, Yehovah, Sup̃e ki Israel, e noa dapala nea, e naga, Kuga 
noa ki naatam̃oli waina e dip̃aki lua mu umai punusi au, kuga naga, 

16Yehovah e noa dapala nea, e naga, P̃a leo, aga wo piragi nasaana ega wo 
pakilina ki tokora waia, go ki naatatoko kakana maga, pataka ni navasaana maga 
mamau puti ni tusi waina nawota ni Yudah e peve a: 

17Nalakena eu doropusi au, po dap̃ara ki tea ni nap̃o wia paki sup̃e p̃ota maga, 
po mari au a maeto ki nawosiana mamau puti ni nam̃elearuda; nalakena tea 
wanogoe namaritausuana aginau ega wo pavaga dip̃a tokora waia, go ega wo da 
pei tea vuepunueana mau. 

18Ma paki nawota ni Yudah, waina e dip̃aki lua mu umai naga kuga vusuusu ki 
Yehovah, kuga noa ega tapala nea, kuga naga, Yehovah, Sup̃e ki Israel, e noa 
dapala nea, e naga, Nalo ni navasaana maga waina ku dogo ra, 

19Nalakena nap̃op̃om̃a e midoaki doa, go ku dum̃am̃a doro ko pakitano narae ni 
Yehovah, ragi waina ku dogo tea waina a pasa asa dip̃a tokora waia, go dip̃a 
naatatoko kakana maga, naga euga wo pei maso maladi sikai go navasasakiana 
sikai, go ku pua p̃orae sugoro anigo maga, po dagi naraegu; kinau ma a po dogo 
ko, Yehovah e noa e. 

20Nalakena tea wanogoe, p̃a leo, aga wo saisai ki‐go paki tamam̃a maga, go p̃a wo 
pei tea saisaikiana paki matigom̃a natam̃ateana, go namatam̃a eroga wo da 
punusi nasaana mamau waina aga wo mari a ega vakilina ki tokora waia mau. 
Go eu moro dape navasaana liliu umai punusi nawota. 

2 Nawota Maga 23 

1Go nawota e dip̃aki lua, go eu piragi saisai ki tea matua maga mamau puti ni 
Yudah go ni Yerusalem umai punusi a. 

2Go nawota e sake paki nasum̃a ki Yehovah pano, nara ma naatam̃oli maga 
mamau puti ni Yudah go naatatoko maga mamau puti ni Yerusalem, go tea viri 
maga, go profeta maga, go narei mamau, tea vakitano maga go tea vakilagi maga 
eu mamau: go e peve paki nadaligada navasaana maga mamau puti ni tusi ni 
navasasokiana waina e pei tea vap̃aiana nasum̃a ki Yehovah. 

3Go nawota e lawodu nap̃irikia ni tip̃a, po mari navasasokiana sikai narae ni 
Yehovah, naga ega surata dausi Yehovah, go naga ega vavaigoro natip̃akiana 

aneana maga, go nanoasokisokiana aneana maga, go natawonakiana aneana 
maga, ki nap̃op̃ona mamau, go ki naatana mamau, naga ega marisokisoki 
navasaana maga ni navasasokiana wanogoe waina e pei tea midiriana tusi 
wanogoe: go narei mamau eu lawosoki navasasokiana wanogoe. 

4Go nawota e dip̃aki Hilkiah tea viri warua liu, go tea viri maga ni tagona kerua, 
go tea vavaigoro maga ni namata, naga euga viragi lua m̃elu dua ki nasum̃a tapu 
ki Yehovah, lasa maga mamau puti waina eu magi Baal pei tea mariana, go magi 
Asherah, go magi taua mamau ni nakoroatelagi: go e dap̃ara ki da namalasi ni 
Kidron etaku ni Yerusalem, po dapetape natano‐apu kakada maga paki Beth‐el 
pano. 

5Go e doropusi tea viri maga tea lotu‐kinasup̃e maga, waina nawota maga ni 
Yudah eu mari dawona ki da naga euga tap̃ara ki tea ni nap̃o wia tokora vakilagi 
maga ni natokoana maga ni Yudah, go tokora maga dalivirigoro Yerusalem; go 
tea maga ma waina eu dap̃ara ki tea ni nap̃o wia paki Baal, go paki elo, go paki 
atelagi, go paki m̃asoe maga, go paki taua mamau ni nakoroatelagi. 

6Go e piragi lua Asherah m̃elu dua ki nasum̃a ki Yehovah pano paki etaku ni 
Yerusalem, paki nap̃ap̃a noaisara Kidron, po dap̃ara ki nia nadigi ni nap̃ap̃a 
noaisara Kidron, po pasi p̃oroworosi a, po sapura ki nam̃otam̃ota kakana matigo 
maga ki narei natuda maga. 

7Go e dakai nasum̃a maga ki tea masausara maga waina eu doko ekopu ni 
nasum̃a ki Yehovah, tokora waina nagoroi maga eu magi Asherah pausi 
nakulukulu taugoro‐p̃otae maga asa. 

8Go e piragi lua tea viri maga mamau puti m̃elu dua ki natokoana maga ni Yudah, 
po mari sa sa ki tokora vakilagi maga waina tea viri maga eu dap̃ara ki tea ni 
nap̃o wia asa, pae Ceba pano pa pa liliu Beer‐sheba; go e dakai tokora vakilagi 
maga ni naninani maga waina eu doko tokora ni nasiliana ni namata‐pua ki 
Yoshua tea maramara ni natokoana, waina e doko taleva ni mawiri ni naatam̃oli 
doko namata‐pua ni natokoana. 

9Ma tea viri maga ni tokora vakilagi maga eu da sake paki wede ni naviriana ki 
Yehovah doko Yerusalem mau, ma eu gani bred waina leven e dika asa 
m̃aleoputo ni taida maga. 

10Go e mari sa sa ki Tofeth, waina e doko nap̃aloa ni Hinnom natuna maga, naga 
te naata sikai ega ta pitua ki natuna naanoai kite natuna nagoroi asa ega vei 
navituaana tap̃arakiana paki Molek mau. 

11Go e dape lua horse maga waina nawota maga ni Yudah eu pitua ki da paki elo, 
doko tokora ni nasiliana paki nasum̃a ki Yehovah, pisari em̃ago ki Nathanmelek, 
tea suasua dap̃au tea ni nasum̃a ki nawota, waina e doko m̃aladigi; go e dap̃ara 
ki kariot maga ni elo ki nakapu. 

12Go wede ni naviriana maga waina eu doko nam̃asua ni nap̃au ni em̃ago ni elagi 
ki Ahas, waina nawota maga ni Yudah eu mari ra, go wede ni naviriana maga 
waina Manasseh e mari ra doko roara dua ni nasum̃a ki Yehovah, nawota e dakai 
ra, po duki p̃oroworosi ra, po nadi ki nam̃otam̃ota kakada nap̃ap̃a noaisara 
Kidron. 

13Go tokora vakilagi maga kivea ki Yerusalem, waina eu doko taleva ni matua ni 
tava ni namarisakiana, waina Solomon nawota ni Israel e magi Ashtoreth tea 
mamaragokiana ki tea ni Sidon davagi ra, go magi Kemosh tea mamaragokiana 
ki Moab, go magi Milkom tea mamaragokiana ki Ammon natuna maga, nawota e 
mari sa ki da. 

14Go e mari p̃oraworae tea lawodu maga, po dae kotokotovi Asherah maga, po 
pakavuro naliada maga ki navatu ni naatam̃oli maga. 

15Go wede ni naviriana waina e doko Beth‐el, go tokora vakilagi waina 
Yeroboam natu ni Nebat e davagi ra, nae waina e mari Israel eu mari naleo sa, 
wede ni naviriana wanogoe go tokora vakilagi wanogoe e moro dakai ra; go e 
dap̃ara ki tokora vakilagi po pasisoki a po mari a e pei nam̃otam̃ota, po dap̃ara 
ki Asherah. 

16Go ragi waina Yosiah e dum̃ana doa e, e leo punusi matigo maga waina eu doko 
tava wanogoe; go e dip̃aki lua, po dape lua navatu maga m̃elu dua ki matigo 
maga, po dap̃ara ki da wede ni naviriana, po mari a e loa asa, dapala navasaana 
ki Yehovah waina naatam̃oli ki Sup̃e waina e dogorogo ki naleo dapala nogoe 
maga, e dogorogo ki nia. 

17Go e naga, Seve matigo wanae waina a punusi a? Go naatam̃oli maga ni 
natokoana eu noa ki nia, eu naga, E pei matigo ni naatam̃oli ki Sup̃e, waina e pae 
Yudah umai, po dogorogo ki tea maga wanogoe waina nigo ku po mari ra dip̃a 
wede ni naviriana ni Beth‐el. 

18Go e naga, Ega toko; te naata ega ta disua ki navatuna maga mau. Go eu 
doropusi navatuna maga eu doko, nara ma navatu maga ni profeta waina e m̃elu 
dua ki Samaria umai. 

19Go nasum̃a maga mamau puti ni tokora vakilagi maga waina eu doko 
natokoana maga ni Samaria, waina nawota maga ni Israel eu mari ra naga eu 
mari Yehovah e maeto asa, Yosiah e dape lua ra pano, po mari paki da dapala 
namariana maga mamau puti waina e mari ra Beth‐el. 

20Go e mari puoli ki tea viri maga mamau puti ni tokora vakilagi maga waina eu 
doko tokora wanogoe, doko wede ni naviriana maga, po dap̃ara ki navatu ni 
naatam̃oli maga ara; go e liliu paki Yerusalem pano. 

21Go nawota e dip̃aki narei mamau, e naga, Kuga vavaigoro navakalauana paki 
Yehovah Sup̃e animu, dapala waina e pei tea midiriana doko tusi ni 
navasasokiana wanogoe. 

22Go te navakalauana sikai waina e dakiusi a, e da pea pei tea vavaigoroana sala 
vea mau, pae naaleatia maga ki tea vasap̃otae maga waina eu pasa p̃otae Israel 
pa pa, kite ragi ni naaleatia maga mamau puti ki nawota maga ni Israel, kite ki 
nawota maga ni Yudah; 

23Ma natau kerualima sikai tamate latolu ki nawota Yosiah, navakalauana 
wanogoe e pei tea vavaigoroana paki Yehovah Yerusalem. 

24Go tea maga waina eu peani naata tapu maga, go tea wosidoa maga, go nunu 
maga, go idolo maga, go tea mamaragokiana maga mamau puti waina eu pei tea 
vunusiana navanua ni Yudah go ni Yerusalem, Yosiah e doropusi ra pano, naga 
ega lawosoki navasaana maga ni nawotaeana waina e pei tea midiriana tusi 
waina Hilkiah tea viri e pap̃ai a nasum̃a ki Yehovah. 

25Go te nawota sikai waina e dakiusi a e da pea doko mau, waina e maradoa paki 
Yehovah ki nap̃op̃ona mamau, go ki naatana mamau, go ki nakasuaana aneana 
mamau, pataka ni nawotaeana mamau ki Moses; go te sikai waina e dakiusi a e 
da duleana edakugoro e mau. 

26Ma Yehovah e da doropusi navitinuana ni namaritausuana warua aneana mau, 
waina namaetoana aneana e pavaga dip̃a Yudah asa, nalakena sara nawosiana 
sa maga waina Manasseh e mari a e maeto asa. 

27Go Yehovah e naga, Aga wo moro mari puoli ki Yudah, ega wo m̃elu dua ki 
naraegu pano, dapala waina a mari puoli ki Israel, go aga wo nadi ki lua 
natokoana waia waina a matadoa e, Yerusalem nogo, go nasum̃a waina a noa 
nalo kakana, a naga, Nagisagu ega wo doko asa doko. 

28Go nawosiana maga ki Yosiah, go tea mamau puti waina e mari ra, eu da pei 
tea midiriana tusi ni nawosiana ni naaleatia maga ki nawota maga ni Yudah, 
kite? 

29Doko naaleatia aneana maga, Faraoh‐neko nawota ni Ityipt e sake paki 
noaisara Eufrates pano dip̃a nawota ni Assiria: go nawota Yosiah e pano dip̃a e: 
go Faraoh‐neko e mari punue a Mekiddo ragi waina e punusi a. 

30Go tea suasua aneana maga eu musagi nap̃atoko mate aneana kariot sikai pa 
dua ki Mekiddo pano, po piragi a umai paki Yerusalem, po ova ki nia matigona. 
Go narei ni navanua eu piragi Yehoahas natu ni Yosiah, po puvurai ki nia, po mari 
a e pei nawota du oli tamana. 

31Yehoahas e pei tea ni natau rualima dua tamate dolu ragi waina e pae asa 
maramara; go e maramara Yerusalem atelagi dolu: go p̃ilana nagisana Hamutal, 
Yeremiah ni Libnah natuna nagoroi. 

32Go e mari tea waina e sa namata ni Yehovah, dapala tea mamau puti waina 
tamana maga eu pea mari a. 

33Go Faraoh‐neko e doropusi a e pei tea soliana doko Riblah navanua ni Hamath, 
naga ega ta maramara Yerusalem mau; go e mari navanua naga ega vitua ki 
nasautoga ni silver talenta p̃onotia sikai go kold talenta sikai. 

34Go Faraoh‐neko e mari Eliakim natu ni Yosiah e pei nawota du oli tamana 
Yosiah, po doa nagisana e pei Yehoiakim: ma e dape lua Yehoahas pano; go e 
umai paki Ityipt po mate asa. 

35Go Yehoiakim e dua Faraoh silver go kold wanogoe; ma e mari navanua e pei 
tea midiriana tusi naga ega vitua ki m̃ane ega tapala natip̃akiana ki Faraoh: e 
dape lua silver go kold ki narei ni navanua, ki sara naata sikasikai pataka ni 
namidiri‐nagisada‐ana, naga ega tua Faraoh‐neko asa. 

36Go Yehoiakim e pei tea ni natau rualima dua tamate lima ragi waina e pae asa 
maramara; go e maramara Yerusalem natau rualima sikai tamate sikai: go p̃ilana 
nagisana Sebidah, Pedaiah ni Rumah natuna nagoroi. 

37Go e mari tea waina e sa namata ni Yehovah, dapala tea mamau puti waina 
tamana maga eu pea mari a. 

2 Nawota Maga 24 

1Doko naaleatia aneana maga, Nebukadnessar nawota ni Babelon e sake umai, 
go Yehoiakim e po pei tea suasua aneana po maneana suasua natau dolu: go e 
maradoa po mari p̃auluulu dip̃a e. 

2Go Yehovah e dip̃aki lua taua maga ni tea ni Kaldea naga euga marimari dip̃a e, 
go taua maga ni tea ni Siria, go taua maga ni Moab, go taua maga ni Ammon 
natuna maga, po dip̃aki lua ra pano dip̃a Yudah naga euga mari puoli ki nia, 
pataka ni navasaana ki Yehovah, waina e noa e pae nam̃elearu ni tea suasua 
aneana profeta maga. 

3E pei natip̃akiana ki Yehovah naga tea wanogoe e pakilina ki Yudah, naga euga 
vei tea maripuoli‐kiana pa dua ki naraena, nalakena namarinaleosaana maga ki 
Manasseh, dapala tea mamau puti waina e mari ra; 

4Go e moro pei nalakena nada tautau waina e daki nia; nalakena e mari 
Yerusalem e pura ki nada tautau: go Yehovah e da masauna naga ega maneana 
midoakikorokoro e mau. 

5Go nawosiana maga ki Yehoiakim, go tea mamau puti waina e mari ra, eu da pei 
tea midiriana tusi ni nawosiana ni naaleatia maga ki nawota maga ni Yudah, 
kite? 

6Go Yehoiakim e maturu sikoti tamana maga: go natuna Yehoiakin e maramara 
du oli a. 

7Go nawota ni Ityipt e da moro m̃elu dua ki navanua aneana umai mau: nalakena 
nawota ni Babelon e puati tea mamau puti waina e pei agi nawota ni Ityipt, pae 
nap̃ap̃a noaisara ni Ityipt pano pa pa liliu noaisara Eufrates. 

8Yehoiakin e pei tea ni natau rualima sikai tamate latolu ragi waina e pae asa 
maramara; go e maramara Yerusalem atelagi dolu: go p̃ilana nagisana Nehushta, 
Elnathan ni Yerusalem natuna nagoroi. 

9Go e mari tea waina e sa namata ni Yehovah, dapala tea mamau puti waina 
tamana e pea mari a. 

10Ragi sikai maau wanogoe tea suasua maga ki Nebukadnessar nawota ni 
Babelon, eu sake umai dip̃a Yerusalem, go natokoana e pei tea kelugoroana. 

11Go Nebukadnessar nawota ni Babelon e umai paki natokoana, ragi waina tea 
suasua aneana maga eu do kelugoro e; 

12Go Yehoiakin nawota ni Yudah e dave pano po dum̃ana pitua ki nia paki 
nam̃elearu ni nawota ni Babelon, nara ma p̃ilana, go tea suasua aneana maga, go 
tea maraki aneana maga, go tasiga aneana maga eu mamau: go nawota ni 
Babelon e dape pavakoto asa, e pei natau kelatolu ni namaramaraana aneana. 

13Go e piragi lua pavakoto pano naleo tauakiana wia maga mamau puti ni 
nasum̃a ki Yehovah, go naleo tauakiana wia maga ni nasum̃a ki nawota, po dae 
p̃oraworae ki puti ki lasa maga ni kold waina Solomon nawota ni Israel e mari 
ra nasum̃a tapu ki Yehovah, dapala waina Yehovah e noa sua e. 

14Go e piragi lua pavakoto Yerusalem mamau pano, go tea maraki maga mamau 
puti, go naatam̃oli maga ni navakalo mamau puti, tea viragilua‐pavakotoana 
tivilia sikai, go mataisau maga, go mataisau ni airon mamau puti; te naata sikai 
e da pei tea toropusiana doko mau, ma tea tika maga ni narei ni navanua eu 
sikida. 

15Go e piragi lua pavakoto Yehoiakin paki Babelon pano; go nawota p̃ilana, go 
nawota anagoroi maga, go tasiga aneana maga, go naatam̃oli vakilagi maga ni 
navanua, e piragi lua pavakoto ara m̃elu dua ki Yerusalem pano paki Babelon. 

16Go naatam̃oli marimatua maga manu larua, go mataisau maga go mataisau ni 
airon manu sikai, tea mamau puti waina eu kasua naga eu mariatae mari 
navakalo, tea maga wanogoe nawota ni Babelon e piragi lua pavakoto ara pano 
paki Babelon. 

17Go nawota ni Babelon e mari Mattaniah, Yehoiakin aloana, e pei nawota du oli 
a, po doa nagisana e pei Sedekiah. 

18Sedekiah e pei tea ni natau rualima dua tamate sikai ragi waina e pae asa 
maramara; go e maramara Yerusalem natau rualima sikai tamate sikai: go p̃ilana 
nagisana Hamutal, Yeremiah ni Libnah natuna nagoroi. 

19Go e mari tea waina e sa namata ni Yehovah, dapala tea mamau puti waina 
Yehoiakim e pea mari a. 

20Go tea wanogoe e pakilina Yerusalem go Yudah nalakena namaetoana ki 
Yehovah, pa pa e kopasi lua ra m̃elu dua ki naraena pano: go Sedekiah e mari 
p̃auluulu dip̃a nawota ni Babelon. 

2 Nawota Maga 25 

1Go e pakilina natau keloveti ni namaramaraana aneana, atelagi kerualima, 
nakup̃a kerualima ni atelagi, naga Nebukadnessar nawota ni Babelon e umai, 
nara ma taua ni navakalo aneana mamau, po mari dip̃a Yerusalem, po 
m̃enakigoro e; go eu davagi p̃aaka maga dip̃a e dalivirigoro e. 

2Go natokoana e pei tea kelugoroana pa pa paki natau kerualima sikai tamate 
sikai ki nawota Sedekiah. 

3Nakup̃a keloveti ni atelagi kevati, navitoloana e p̃arua natokoana, dapala waina 
navinaga agi narei ni navanua e dika. 

4Go malo mawora sikai e pei tea mariana p̃aaka ni natokoana, go naatam̃oli maga 
ni navakalo eu sava puti pano p̃ogi pae napua ni namata‐pua namawota ni p̃aaka 
dua, waina e doko pisari roara ki nawota: (go naka ni Kaldea eu kelugoro 
natokoana daliviri:) go nawota e pae napua ni Arabah pano. 

5Ma taua navakalo ni tea ni Kaldea eu sava dausi nawota, po pa parati ki nia malo 
matemate maga ni Yeriko: go taua mamau ni navakalo aneana eu daperavera 
m̃elu dua ki nia pano. 

6Go eu puati nawota, po piragi lua e sake paki Riblah pano punusi nawota ni 
Babelon; go eu pasa p̃otae a. 

7Go eu atugi Sedekiah natuna maga naraena, po asiri lua namata ni Sedekiah, po 
soli a ki tea moti, po piragi lua pavakoto asa paki Babelon pano. 

8Go atelagi kelima, nakup̃a kelarua ni atelagi, waina e pei natau kerualima sikai 
tamate loveti ki nawota Nebukadnessar, nawota ni Babelon, Nebusaradan 
nap̃au ni tea vavaigoro maga, tea suasua sikai ki nawota ni Babelon, e umai paki 
Yerusalem: 

9Go e dap̃ara ki nasum̃a ki Yehovah, go nasum̃a ki nawota; go nasum̃a maga 
mamau puti ni Yerusalem, sara nasum̃a ki tea vakilagi maga, e dap̃ara ki da. 

10Go taua navakalo mamau ni tea ni Kaldea, waina nara ma nap̃au ni tea 
vavaigoro maga eu mamau doko, eu dakai p̃aaka maga ni Yerusalem daliviri. 

11Go namagovai ni narei waina eu pei tea toropusiana doko natokoana, go tea 
maga waina eu dowo pano paki nawota ni Babelon, go namagovai ni tea laapa 
waina eu doko, Nebusaradan nap̃au ni tea vavaigoro maga, e piragi lua pavakoto 
ara pano. 

12Ma nap̃au ni tea vavaigoro maga e doropusi tea tika ni navanua eu doko naga 
euga vei tea wosiwosi maga ni vaine, go tea wosiwosi maga ni natano. 

13Go tip̃a maga ni brass waina eu doko nasum̃a ki Yehovah, go laketano maga go 
lasa takiana warua ni noai waina eu doko nasum̃a ki Yehovah, tea ni Kaldea eu 
mari p̃oroworosi ra, po dape lua pavakoto brass kakada paki Babelon pano. 

14Go pot maga, go savel maga, siloa ni meru maga, go spun maga, go lasa mamau 
puti ni brass waina eu mari nawosiana ni nasuasuaana asa, eu dape lua pavakoto 
ara pano. 

15Go pan ni nakapu vavaga, go besin maga; sara navatuna ni kold, go sara 
navatuna ni silver, nap̃au ni tea vavaigoro maga e dape lua ra pano. 

16Tip̃a dua, lasa takiana warua ni noai, go laketano maga waina Solomon e magi 
nasum̃a ki Yehovah mari ra; brass ni lasa mamau puti wanogoe eu mari sap̃o pei 
tea rowogi‐ataeana. 

17Navarau‐pakilagiana ni tip̃a sikai e pei kubit rualima sikai tamate latolu, go 
nap̃auna e pei brass: go navarau‐pakilagiana ni nap̃auna e pei kubit dolu; go tea 
turuturua go pomekranet maga waina eu doko daliviri nap̃auna eu mamau puti 
pei brass: go tip̃a kerua e moro dakiusi a, e pilake tea turuturua. 

18Go nap̃au ni tea vavaigoro maga e piragi lua Seraiah, tea viri warua liu, go 
Sefaniah kerua kakana, go tea vavaigoro dolu ni namata: 

19Go eu puati m̃elu natokoana, atavau sikai waina e pei tea lawokiana e dap̃au 
naatam̃oli maga ni navakalo; go naatam̃oli maga ni natokoana waina eu lawodu 
nap̃irikia ni nawota eu lima kakada; go tea midiri, tea maraki ki taua, waina e 
piragi saisai ki narei ni navanua; go naatam̃oli rualima latesa ni narei ni navanua, 
waina eu pei tea vap̃aiana doko natokoana. 

20Go Nebusaradan tea maraki ni tea vavaigoro maga e piragi lua pavakoto ara 
pano paki Riblah punusi nawota ni Babelon. 

21Go nawota ni Babelon e atugi ra, po doropusi ra paki namateana doko Riblah, 
doko navanua ni Hamath. Go dapala nogoe Yudah eu pei tea viragilua‐
pavakotoana m̃elu dua ki navanua adeada pano. 

22Go narei maga waina eu pei tea toropusiana doko navanua ni Yudah, waina 
Nebukadnessar nawota ni Babelon e doropusi ra eu doko, e mari Cedaliah natu 
ni Ahikam, natu ni Shafan, tea maramara, e pei tea tap̃au dap̃au ra. 

23Go ragi waina tea maraki maga ni taua maga ni navakalo, nara ma naatam̃oli 
adeada maga, eu dogo naga nawota ni Babelon e mari Cedaliah e pei tea 
maramara, eu rumai paki Mispah punusi Cedaliah, Ishmael natu ni Nethaniah, 
go Yohanan natu ni Kareah, go Seraiah natu ni Tanhumeth tea ni Netofah, go 
Yaasaniah natu ni naatam̃oli sikai ni Maakah, nara ma naatam̃oli adeada maga 
eu mamau. 

24Go Cedaliah e pivisa paki da go paki naatam̃oli adeada maga, po noa ki da, e 
naga, Kuga ta mataku mau nalakena tea suasua maga ni tea ni Kaldea: kuga toko 
navanua doko, po magi nawota ni Babelon suasua, go kuga wo doko p̃ia. 

25Ma e pakilina atelagi kelarua, naga Ishmael natu ni Nethaniah, natu ni 
Elishama, ni nawora ni naveinawotaana, e umai nara ma naatam̃oli rualima sikai 
eu mamau, po atugi Cedaliah, go e mate, nara ma tea ni Yudea go tea ni Kaldea 
waina eu mamau doko Mispah. 

26Go narei mamau, tea vakitano maga go tea vakilagi, maga, go tea maraki maga 
ni taua maga ni navakalo, eu duleana po paki Ityipt pano: nalakena eu matau ki 
tea ki Kaldea. 

27Go e pakilina natau kerualima dolu tamate larua ni naviragi‐luapavakotoana 
ni Yehoiakin nawota ni Yudah, atelagi kerualima sikai tamate dua, nakup̃a 
kerualima dua tamate larua ni atelagi, naga Evil‐merodak nawota ni Babelon, 
doko natau vea waina e pae asa maramara, e sike nap̃au ni Yehoiakin nawota ni 
Yudah po kakaro lua e m̃elu dua ki nasum̃a ni navavaigoroana. 

28Go e pasa matemate paki nia, po lawo ki malo tasake aneana e pakilagi liu malo 
tasake ki nawota maga waina eu mamau doko Babelon. 

29Go e sawo lua sugoro aneana maga ni nasum̃a ni navavaigoroana, po ganikani 
pitip̃atip̃a wede ki nawota sara naaleatia ni namauriana aneana. 

30Go nawota e dua e navinaga pitip̃atip̃a, e dua e matele sikai sara naaleatia, 
naaleatia maga mamau puti ni namauriana aneana. 

1 Kronikel Maga 

1 Kronikel Maga 1 

1Adam, Seth, Enos, 

2Kenan, Mahalalel, Yared; 

3Enok, Methuselah, Lamek; 

4Noah, Shem, Ham, go Yafeth. 

5Yafeth natuna naanoai maga; Comer, go Makok, go Madai, go Yavan, go Tubal, 
go Meshek, go Tiras. 

6Go Comer natuna naanoai maga; Ashkenas, go Difath, go Tokarmah. 

7Go Yavan natuna naanoai maga; Elishah, go Tarshish, Kittim, go Rodanim. 

8Ham natuna naanoai maga; Kush, go Misraim, Put, go Kanaan. 

9Go Kush natuna naanoai maga; Seba, go Havilah, go Sabta, go Raama, go 
Sabteka. Go Raamah natuna naanoai maga; Sheba, go Dedan. 

10Go Kush e pesi Nimrod: e pae asa pei tea kasua sikai maramana. 

11Go Misraim e pesi Ludim, go Anamim, go Lehabim, go Naftuhim, 

12Go Pathrusim, go Kasluhim (waina Filistine maga eu m̃elu asa), go Kaftorim. 

13Go Kanaan e pesi Sidon takalapa aneana, go Heth; 

14Go naworawora ni Yebus, go naworawora ni Amor, go naworawora ni Circash; 

15Go naworawora ni Hivah, go naworawora ni Arka, go naworawora ni Sina; 

16Go naworawora ni Arvad, go naworawora ni Semara, go naworawora ni 
Hamath. 

17Go Shem natuna naanoai maga; Elam, go Ashur, go Arpakshad, go Lud, go 
Aram, go Us, go Hul, go Cether, go Meshek. 

18Go Arpakshad e pesi Shelah, go Shelah e pesi Eber. 

19Go natuna naanoai dua ero magi Eber pakilina: nagisa ni sikai Pelek; nalakena 
naaleatia aneana maga, maramana e pei tea tap̃otaeana; go nagisa ni taina 
Yoktan. 

20Go Yoktan e pesi Almodad, go Shelef, go Hasarmaveth, go Yerah; 

21Go Hadoram, go Usal, go Diklah; 

22Go Ebal, go Abimael, go Sheba; 

23Go Ofir, go Havilah, go Yobab. Tea maga mamau puti wanogoe eu pei Yoktan 
natuna naanoai maga. 

24Shem, Arpakshad, Shelah, 

25Eber, Pelek, Reu, 

26Seruk, Nahor, Terah; 

27Abram (e pei Abraham nogo). 

28Abraham natuna naanoai maga; Isaak, go Ishmael. 

29Tea maga waia eu pei tagona adeada maga: takalapa ki Ishmael, Nebaioth; go 
Kedar, go Adbeel, go Mibsam, 

30Mishma, go Dumah, Massa; Hadad, 

31go Tema, Yetur, Nafish, go Kedemah. Tea maga wanogoe eu pei Ishmael natuna 
naanoai maga. 

32Go Keturah, narup̃a ki Abraham, natuna naanoai maga: nae e dape Simran, go 
Yokshan, go Medan, go Midian, go Ishbak, go Shuah. Go Yokshan natuna naanoai 
maga: Sheba, go Dedan. 

33Go Midian natuna naanoai maga; Efah, go Efer, go Hanok, go Abida, go Eldaah. 
Tea maga mamau puti wanogoe eu pei Keturah natuna naanoai maga. 

34Go Abraham e pesi Isaak. Isaak natuna naanoai maga; Esau, go Israel. 

35Esau natuna naanoai maga; Elifas, Reuel, go Yeush, go Yalam, go Korah. 

36Go Elifas natuna naanoai maga; Teman, go Omar, Sefi, go Catam, Kenas, go 
Timna, go Amalek. 

37Reuel natuna naanoai maga; Nahath, Serah, Shammah, go Missah. 

38Go Seir natuna naanoai maga; Lotan go Shobal go Sibeon go Anah, go Dishon 
go Eser go Dishan. 

39Go Lotan natuna naanoai maga; Hori go Homam: go Lotan gorena e pei Timna. 

40Shobal natuna naanoai maga; Alian go Manahath go Ebal, Shefi go Onam. Go 
Sibeon natuna naanoai maga; Aiah go Anah. 

41Anah natuna naanoai maga; Dishon. Go Dishon natuna naanoai maga; Hamran 
go Eshban go Ithran go Keran. 

42Eser natuna naanoai maga; Bilhan go Saavan, Yaakan. Dishan natuna naanoai 
maga; Us go Aran. 

43Go tea maga waia eu pei nawota maga waina eu maramara navanua ni Edom, 
doko naaleatia maga waina Israel natuna maga eu dika nawota naga ega 

maramara dap̃au ra: Bela natu ni Beor; go nagisa ni natokoana aneana e pei 
Dinhabah. 

44Go Bela e mate, go Yobab natu ni Serah ni Bosrah e maramara du oli a. 

45Go Yobab e mate, go Husham tea ni navanua ni naworawora ni Teman e 
maramara du oli a. 

46Go Husham e mate, go Hadad natu ni Bedad, waina e atugi Midian navanua ni 
Moab, e maramara du oli a: nagisa ni natokoana aneana e pei Avith. 

47Go Hadad e mate, go Samlah ni Masrekah e maramara du oli a. 

48Go Samlah e mate, go Shaul ni Rehoboth waina e doko nadigi ni Noaisara, e 
maramara du oli a. 

49Go Shaul e mate, go Baal‐hanan natu ni Akbor e maramara du oli a. 

50Go Baal‐hanan e mate, go Hadad e maramara du oli a; go nagisa ni natokoana 
aneana e pei Pai: go anagoroi Mehetabel, Matred natuna nagoroi, Me‐sahab 
natuna nagoroi. 

51Go Hadad nae ma e mate. Go tea maraki maga ni Edom eu pei tea maga waia; 
Timnah tea maraki, Aliah tea maraki, Yetheth tea maraki; 

52Oholibamah tea maraki, Elah tea maraki, Pinon tea maraki; Kenas tea maraki, 

53Teman tea maraki, Mibsar tea maraki; 

54Makdiel tea maraki, Iram tea maraki. Tea maga wanogoe eu pei tea maraki 
maga ni Edom. 

1 Kronikel Maga 2 

1Tea maga waia eu pei Israel natuna naanoai maga; Reuben, Simeon, Levi, go 
Yudah, Issakar, go Sebulun; 

2Dan, Yosef, go Benyamin, Naftali, Cad go Asher. 

3Yudah natuna naanoai maga; Er, go Onan, go Shelah: tea tolu waia eu maneana 
pakilina pae Bath‐shua nagoroi ni Kanaan. Go Er, Yudah takalapa, e sigisigileo 
namata ni Yehovah; go e atugi a. 

4Go Tamar, Yudah sulina, e maneana dape Peres go Serah. Yudah natuna naanoai 
maga mamau puti eu lima. 

5Peres natuna naanoai maga; Hesron go Hamul. 

6Go Serah natuna naanoai maga; Simri, go Ethan, go Heman, go Kalkol, go Dara: 
nara mamau puti eu lima. 

7Go Karmi natuna naanoai maga; Akar, tea mari duletulea ki Israel, waina e mari 
natapiriana sikai nalo ni naleo vasasakiana. 

8Go Ethan natuna naanoai maga; Asariah. 

9Go Hesron natuna naanoai maga, waina eu maneana pakilina; Yerahmeel, go 
Ram, go Kelubai. 

10Go Ram e pesi Amminadab; go Amminadab e pesi Nahshon, tea maraki ni 
Israel natuna maga; 

11Go Nahshon e pesi Salma, go Salma e pesi Boas; 

12Go Boas e pesi Obed, go Obed e pesi Yesse; 

13Go Yesse e pesi Eliab takalapa aneana, go taka rausi a Abinadab, go ketolu 
Shimea; 

14Kevati Nethanel, kelima Raddai; 

15Kelatesa Osem, kelarua David: 

16Go goreda maga Seruiah go Abikail. Go Seruiah natuna naanoai maga; Abishai, 
go Yoab, go Asahel, nara eu dolu. 

17Go Abikail e dape Amasa: go Amasa tamana e pei Yether tea ni naworawora ni 
Ishmael. 

18Go Kaleb natu ni Hesron e pesi natuna maga pae anagoroi Asubah, go pae 
Yerioth: go tea maga waia eu pei natuna naanoai maga; Yesher, go Shobab, go 
Ardon. 

19Go Asubah e mate, go Kaleb e dawiri Efrath, waina e maneana dape Hur. 

20Go Hur e pesi Uri, go Uri e pesi Besalel. 

21Go edaku ki tea wanogoe Hesron e pa punusi Makir, tama ni Cilead natuna 
nagoroi; waina e dawiri a ragi waina e pei tea ni natau rualima latesa; go nae e 
maneana dape Sekub. 

22Go Sekub e pesi Yair, waina e peani natokoana rualima dua tamate dolu doko 
navanua ni Cilead. 

23Go Ceshur go Aram ero puati lua natokoana maga ki Yair m̃elu dua ki da, pilake 
Kenath go natokoana kakana maga, natokoana rualima latesa. Tea maga mamau 
puti wanogoe eu pei Makir, tama ni Cilead, natuna naanoai maga. 

24Go ragi waina Hesron e mate, Kaleb e pa punusi Efrathah, nagoroi ki tamana 
Hesron, go nae e maneana dape Ashur, tama ni Tekoa. 

25Go Yerahmeel, Hesron takalapa, natuna naanoai maga eu pei Ram, tea 
takalapa, go Bunah, go Oren, go Osem, go Ahiyah. 

26Go Yerahmeel e moro dawiri nagoroi p̃ota sikai, nagisana Atarah; nae e pei 
Onam p̃ilana. 

27Go Ram, Yerahmeel takalapa, natuna naanoai maga eu pei Maas, go Yamin, go 
Eker. 

28Go Onam natuna naanoai maga Shammai, go Yada: go Shammai natuna 
naanoai maga; Nadab, go Abishur. 

29Go Abishur anagoroi nagisana Abihail; go nae e maneana dape Ahban, go 
Molid. 

30Go Nadab natuna naanoai maga; Seled, go Appaim: ma Seled e mate natuna e 
dika. 

31Go Appaim natuna naanoai maga; Ishi. Go Ishi natuna naanoai maga; Sheshan. 
Go Sheshan natuna naanoai maga; Ahlai. 

32Go Yada, Shammai taina, natuna naanoai maga; Yether, go Yonathan: go Yether 
e mate natuna e dika. 

33Go Yonathan natuna naanoai maga; Peleth, go Sasa. Tea maga wanogoe eu pei 
Yerahmeel natuna naanoai maga. 

34Go Sheshan e dika natuna naanoai, ma e peani natuna nagoroi maga sikida. Go 
Sheshan e peani tea suasua sikai, naatam̃oli sikai ni Ityipt, nagisana Yarha. 

35Go Sheshan e pitua ki natuna nagoroi paki tea suasua aneana Yarha, naga ega 
vei anagoroi; go nae e maneana dape Attai. 

36Go Attai e pesi Nathan, go Nathan e pesi Sabad; 

37Go Sabad e pesi Eflal, go Eflal e pesi Obed; 

38Go Obed e pesi Yehu, go Yehu e pesi Asariah; 

39Go Asariah e pesi Heles, go Heles e pesi Eleasah; 

40Go Eleasah e pesi Sismai; go Sismai e pesi Shallum; 

41Go Shallum e pesi Yekamiah, go Yekamiah e pesi Elishama. 

42Go Kaleb, Yerahmeel taina, natuna naanoai maga eu pei Mesha, tea takalapa, 
waina e pei tama ni Sif; go Mareshah natuna naanoai maga: Hebron. 

43Go Hebron natuna naanoai maga; Korah, go Tappuah, go Rekem, go Shema. 

44Go Shema e pesi Raham, tama ni Yorkeam; go Rekem e pesi Shammai. 

45Go Shammai natuna naanoai, Maon; go Maon e pei tama ni Beth‐sur. 

46Go Efah, narup̃a ki Kaleb, e dape Haran, go Mosa, go Cases: go Haran e pesi 
Cases. 

47Go Yahdai natuna naanoai maga; Rekem, go Yotham, go Ceshan, go Pelet, go 
Efah, go Shaaf. 

48Maakah, narup̃a ki Kaleb, e dape Sheber go Tirhanah. 

49Go e moro dape Shaaf, tama ni Madmannah, Sheva tama ni Makbena, go tama 
ni Cibea; go Kaleb natuna nagoroi Aksah. 

50Tea maga wanogoe eu pei Kaleb natuna naanoai maga; Hur, tea takalapa ki 
Efrathah, natuna naanoai maga: Shobal tama ni Kiriath‐yearim; 

51Salma tama ni Bethlehem, Haref tama ni Beth‐kader, 

52Go Shobal, tama ni Kiriath‐yearim e peani natuna naanoai maga; Haroeh, 
namagovai ni Menuhoth. 

53Go Kiriath‐yearim naworana maga; naworawora ni Ithri, go naworawora ni 
Puth, go naworawora ni Shuma, go naworawora ni Mishra; go naworawora ni 
Sorah, go naworawora ni Eshtaol eu m̃elu ara. 

54Salma natuna naanoai maga; Bethlehem, go naworawora ni Netofah, Atroth‐
beth‐Yoab, go namagovai ni Manahath, naworawora ni Sorah. 

55Go tea midiri naworada maga waina eu doko Yabes; naworawora ni Tirath, 
naworawora ni Shimeath, go naworawora ni Sukah. Tea maga wanogoe eu pei 
naworawora ni Kain waina eu m̃elu Hammath, tama ni nasum̃a ni Rekab. 

1 Kronikel Maga 3 

1Go tea maga waia eu pei David natuna naanoai maga, waina eu maneana 
pakilina Hebron: tea takalapa Amnon, e pei agi Ahinoam nagoroi ni Yesreel; tea 
taka rausi a Daniel, e pei agi Abikail, nagoroi ni Karmel; 

2Ketolu Absalom natu ni Maakah, Talmai nawota ni Ceshur natuna nagoroi; 
kevati Adoniyah, natu ni Hakkith; 

3Kelima Shefatiah agi Abital; kelatesa Ithream agi anagoroi Eklah. 

4Nara latesa wanogoe eu maneana pakilina Hebron; go e maramara tokora 
wanogoe natau larua go atelagi latesa: go e maramara Yerusalem natau rualima 
dolu tamate dolu. 

5Go tea maga waia eu maneana pakilina Yerusalem: Shimea, go Shobab, go 
Nathan, go Solomon, nara pati eu pei agi Bath‐shua, Ammiel natuna nagoroi: 

6Go Ibhar, go Elishama, go Elifelet; 

7Go Nokah, go Nefek, go Yafia; 

8Go Elishama, go Eliada, go Elifelet, nara eu loveti. 

9Tea maga mamau puti wanogoe eu pei David natuna naanoai maga, masale ki 
narup̃a maga natuda naanoai maga; go goreda Tamar. 

10Go Solomon natuna naanoai maga: Rehoboam, go natuna Abiyah, natuna Asa, 
natuna Yehoshafat; 

11Natuna Yoram, natuna Ahasiah, natuna Yoash; Natuna Amasiah, 

12natuna Asariah, natuna Yotham; 

13Natuna Ahas, natuna Hesekiah, natuna Manasseh; 

14Natuna Amon, natuna Yosiah. 

15Go Yosiah natuna naanoai maga; tea takalapa, Yohanan, tea taka rausi a 
Yehoiakim, ketolu Sedekiah, kevati Shallum. 

16Go Yehoiakim natuna naanoai maga: natuna Yekoniah, natuna Sedekiah. 

17Go Yekoniah, tea viragi‐lua‐pavakoana natuna naanoai maga; natuna Shealtiel, 

18Go Malkiram, go Pedaiah, go Shenasser, Yekamiah, Hoshama, go Nedabiah. 

19Go Pedaiah natuna naanoai maga; Serubabel, go Shimei: go Serubabel natuna 
naanoai maga; Meshullam, go Hananiah; go goreda Shelomith: 

20Go Hashubah, go Ohel, go Berekiah, go Hasadiah, Yushabhesed, nara eu lima. 

21Go Hananiah natuna naanoai maga; Pelatiah, go Yeshaiah: Refaiah natuna 
naanoai maga, Arnan natuna naanoai maga, Obadiah natuna naanoai maga, 
Shekaniah natuna naanoai maga. 

22Go Shekaniah natuna naanoai maga; Shemaiah: go Shemaiah natuna naanoai 
maga; Hattush, go Ikal, go Bariah, go Neariah, go Shafat, nara eu latesa. 

23Go Neariah natuna naanoai maga; Elioenai, go Hiskiah, go Asrikam, nara eu 
dolu. 

24Go Elioenai natuna naanoai maga; Hodaviah, go Eliashib, go Pelaiah, go Akkub, 
go Yohanan, go Delaiah, go Anani, nara eu larua. 

1 Kronikel Maga 4 

1Go Yudah natuna naanoai maga; Peres, Hesron, go Karmi, go Hur, go Shobal. 

2Go Reaiah, natu ni Shobal, e pesi Yahath; go Yahath e pesi Ahumai, go Lahad. 
Tea maga wanogoe eu pei Sorah naworana maga. 

3Go Etam natuna naanoai maga; Yesreel, go Ishma, go Idbash: go goreda 
nagisana Hasselelponi: 

4Go Penuel tama ni Cedor, go Eser tama ni Hushah. Tea maga wanogoe eu pei 
Hur, tea takalapa ki Efrathah, tama ni Bethlehem, natuna naanoai maga. 

5Go Ashur, tama ni Tekoa, e dawiri nagoroi dua, Helah, go Naarah. 

6Go Naarah e maneana dape Ahussam, go Hefer, go Temeni, go Haahashtari. Tea 
maga wanogoe eu pei Naarah natuna naanoai maga. 

7Go Helah natuna naanoai maga, Sereth, Ishar, go Ethnan. 

8Go Hakkos e pesi Anub, go Sobebah, go Aharhel, natu ni Harum, naworana 
maga. 

9Go Yabes e pei tea dodomadaganiana p̃arua liu taina maga: go p̃ilana e 
salagisana ki Yabes, doko do naga, Nalakena a dape a doko narogokitesaana. 

10Go Yabes e pioso paki Sup̃e ki Israel, po naga, Oh, ku pe vasap̃ia kinau, po mari 
kokoi aginau e pe welewelea, go nam̃elearum̃a e pe toko au, go ku pe mauti au 
pa dua ki tea sa, naga a pe ta dogokitesa asa mau, e pe wia! Go Sup̃e e dua e tea 
waina e pavara ni a asa. 

11Go Kelub, Shuhah taina, e pesi Mehir, waina e pei tama ni Eshton. 

12Go Eshton e pesi Beth‐rafa, go Paseah, go Tehinnah tama ni Ir‐nahash. Tea 
maga wanogoe eu pei naatam̃oli maga ni Rekah. 

13Go Kenas natuna naanoai maga; Othniel, go Seraiah: go Othniel natuna naanoai 
maga; Hathath. 

14Go Meonothai e pesi Ofrah: go Seraiah e pesi Yoab tama ni Ke‐harashim; 
nalakena nara eu pei mataisau maga. 

15Go Kaleb natu ni Yefuneh, natuna naanoai maga; Iru, Elah, go Naam: go Elah 
natuna naanoai maga; go Kenas. 

16Go Yehallelel natuna naanoai maga; Sif, go Sifah, Tiria, go Asarel. 

17Go Esrah natuna naanoai maga; Yether, go Mered, go Efer, go Yalon. 

18Go tea maga waia eu pei Bithiah, Faraoh natuna nagoroi waina Mered e dawiri 
a, natuna naanoai maga; e dape Miriam, go Shammai, go Ishbah, tama ni 
Eshtemoa. Go Eshtemoa anagoroi, tea ni Yudea, e dape Yered tama ni Cedor, go 
Heber tama ni Soko, go Yekuthiel tama ni Sanoah. 

19Go Hodiah anagoroi, Naham gorena, natuna naanoai maga, eu pei tama ni 
Keilah tea ni Karma, go ni Eshtemoa tea ni Maakah. 

20Go Shimon natuna naanoai maga; Amnon, go Rinnah, Ben‐hanan, go Tilon. Go 
Ishi natuna naanoai maga; Soheth, go Ben‐soheth. 

21Go Shelah natu ni Yudah natuna naanoai maga; Er tama ni Lekah, go Laadah 
tama ni Mareshah, go naworana maga ni nasum̃a ki tea wosiwosi maga ni linen 
wia, tea ni nasum̃a ni Ashbea. 

22Go Yokim, go naatam̃oli maga ni Koseba, go Yoash, go Saraf, waina e maramara 
doko Moab, go Yashubi‐lehem. Go navasaana maga waia eu midiri ra ragi ni tuai. 

23Tea maga wanogoe eu pei tea mari lasa ni naruku, go eu pei naatatoko maga 
ni Netaim go Kederah: eu magi nawota suasua doko tokora wanogoe. 

24Simeon natuna naanoai maga; Nemuel, go Yamin, Yarib, Serah, Shaul: 

25Natuna Shallum, natuna Mibsam, natuna Mishma. 

26Go Mishma natuna naanoai maga; natuna Hammuel, natuna Sakkur, natuna 
Shimei. 

27Go Shimei e peani natuna naanoai rualima sikai tamate latesa go natuna 
nagoroi latesa; ma taina natuda maga eu da laapa, go naworada eu da disu po 
laapa dakiusi Yudah natuna maga. 

28Go nara eu doko Beer‐sheba doko, go Moladah, go Hasar‐shual; 

29Go Bilhah, go Esem, go Tolad; 

30Go Bethuel, go Hormah, go Siklak; 

31Go Beth‐markaboth, go Hasar‐susim, go Beth‐biri, go Shaaraim. Tea maga 
wanogoe eu pei natokoana adeada maga pa pa paki ragi ni namaramaraana ki 
David. 

32Go natokoana kakada maga eu pei Etam, go Ain, Rimmon, go Token, go Ashan, 
natokoana lima: 

33Pilake natokoana kakada maga waina eu doko dalivirigoro natokoana maga 
wanogoe pa pa liliu Baal. Tea maga wanogoe eu pei tokora tokoana adeada 
maga, go eu pavaigoro nanoaana ni navakilinaana adeada. 

34Go Meshobab, go Yamlek, go Yoshah natu ni Amasiah; 

35Go Yoel, go Yehu natu ni Yoshibiah, natu ni Seraiah, natu ni Asiel; 

36Go Elioenai, go Yaakobah, go Yeshohaiah, go Asaiah, go Adiel, go Yesimiel, go 
Benaiah; 

37Go Sisa natu ni Shifi, natu ni Allon, natu ni Yedaiah, natu ni Shimri, natu ni 
Shemaiah; 

38Tea maga wanogoe waina eu noa nagisada eu pei tea maraki maga doko 
naworada maga: go nasum̃a maga ni tamada maga eu disu po laapa. 

39Go eu surata pa pa paki namasova ni namata‐pua ni Cedor, pa pa paki taleva ni 
elo sake ni nap̃aloa, naga euga magi navata adeada maga laaga malo kanikani. 

40Go eu pap̃ai malo kanikani mamalakesa go wia, go navanua e p̃elewelea po 
matemate po datam̃ate doko; nalakena naworawora ni Ham eu doko asa doko 
pae ragi ni tuai. 

41Go tea maga waia waina nagisada eu pei tea midiriana, eu rumai naaleatia 
maga ki Hesekiah nawota ni Yudah, po atugi tap̃aup̃au adeada maga, go 
naworawora ni Meunim waina eu pei tea vap̃aiana doko asa, po mari puoli ki da, 
pa pa paki naaleatia waia, po doko naliada doko: nalakena malo kanikani agi 
navata adeada maga eu doko tokora wanogoe. 

42Go nara seara kakada, Simeon natuna maga, naatam̃oli p̃onotia lima, eu paki 
tava Seir pano, go tea maraki adeada maga eu pei Pelatiah, go Neariah, go 
Refaiah, go Ussiel, Ishi natuna maga. 

43Go eu atugi tea ni Amalek namagovai kakada waina e pei tea toropusiana doko, 
po doko tokora wanogoe, pa pa paki naaleatia waia. 

1 Kronikel Maga 5 

1Go Reuben, tea takalapa ni Israel natuna maga, (nalakena nae e pei takalapa; 
ma nalakena e mari nawewele ki tamana e loa, tea ni navei‐takalapa‐ana aneana 
e pei tea vituakiana paki Yosef, natu ni Israel natuna maga; go nanoaana ni 
navakilinaana e da pei tea midoakiana naga e pataka ni navei‐takalapa‐ana mau. 

2Nalakena Yudah e marimatua dap̃au taina maga, go tea maraki e m̃elu asa; ma 
tea ni navei‐takalapaana e pei agi Yosef:) 

3Go Reuben, tea takalapa ni Israel, natuna maga; Hanok, go Pallu, Hesron, go 
Karmi. 

4Go Yoel natuna maga; natuna Shemaiah, natuna Coc, natuna Shimei; 

5Natuna Maika, natuna Reaiah, natuna Baal; 

6Natuna Beerah, waina Tilkath‐pilneser nawota ni Assiria e piragi lua pavakoto 
asa: nae e pei tea maraki ni naworawora ni Reuben. 

7Go taina maga pae naworada maga, ragi waina nanoaana ni navakilinaana ni 
tagona adeada maga e pei tea midoakiana; nawota Yeiel, 

8go Sekariah, Go Bela, natu ni Asas, natu ni Shema, natu ni Yoel, waina e doko 
Aroer doko, go pano pa pa liliu Nebo go Baalmeon: 

9Go e moro doko paki taleva ni elo sake pano pa pa liliu masop̃alo nadigi ni 
noaisara Eufrates: nalakena katel adeada eu laapa navanua ni Cilead. 

10Go ragi ni naaleatia maga ki Saul, eu mari navakalo paki naworawora ni Hakar, 
waina eu dowo pae nam̃elearuda: go eu doko tap̃aup̃au adeada maga doko 
usuraki navanua mamau paki taleva ni elo sake ni Cilead. 

11Go Cad natuna maga eu doko leana dip̃a ra doko navanua ni Bashan pano pa 
pa paki Salekah: 

12Yoel nawota, go Shafam kerua kakana, go Yanai, go Shafat doko Bashan; 

13Go taida maga ni nasum̃a maga ni tamada maga; Mikael, go Meshullam, go 
Sheba, go Yorai, go Yakan, go Sia, go Eber, nara eu larua. 

14Tea maga wanogoe eu pei natuna maga ki Abihail natu ni Huri, natu ni Yaroah, 
natu ni Cilead, natu ni Mikael, natu ni Yeshishai, natu ni Yahdo, natu ni Bus; 

15Ahi natu ni Abdiel, natu ni Cuni, e pei nap̃au naatam̃oli ni nasum̃a maga ni 
tamada maga. 

16Go eu doko Cilead ni Bashan doko, go natokoana kakana maga, go napega maga 
mamau puti ni Sharon, pano pa pa paki kokoi adeada maga. 

17Tea maga mamau puti wanogoe eu pei tea midoakiana pae nanoaana ni 
navakilinaana maga ragi ni naaleatia maga ki Yotham nawota ni Yudah, go ragi 
ni naaleatia maga ki Yeroboam nawota ni Israel. 

18Reuben natuna maga, go naworawora ni Cad, go namagovai ni naworawora ni 
Manasseh, m̃aau maga, naatam̃oli maga waina eu mariatae puati nakokoro go 
lova, po dipe ki naasu, tea marimatua maga doko navakalo, eu pei naatam̃oli 
tivilia pati go manu pati, p̃onotia larua rualima takuna latesa, waina eu mariatae 
dave pano paki navakalo. 

19Go eu mari navakalo paki naworawora ni Hakar, go paki Yetur, go Nafish go 
Nodab. 

20Go eu pei tea silaeana dip̃a ra, go naworawora ni Hakar eu pei tea vituakiana 
paki nam̃elearuda, nara ma tea maga mamau puti waina eu mamau doko: 
nalakena eu pioso paki Sup̃e doko navakalo, go e pei navavaraniana adeada; 
nalakena eu pavatu asa. 

21Go eu piragi lua pavakoto katel adeada maga pano; go kamel adeada tivilia 
lima, go shiip adeada manu p̃onotia dua go tivilia lima, go ass manu dua, go 
naatam̃oli manu p̃onotia sikai. 

22Nalakena tea maga waina eu pei tea atugiana eu dowo eu laapa, nalakena 
navakalo e pei tea ki Sup̃e. Go eu doko naliada doko pa pa paki ragi ni naviragi‐
lua‐pavakotoana. 

23Go namagovai ni naworawora ni Manasseh natuna maga eu doko navanua 
doko: eu disu po laapa pae Bashan pano pa pa liliu Baal‐hermon go Senir go tava 
Hermon. 

24Go tea maga waia eu pei nap̃au maga ni nasum̃a maga ni tamada maga; Efer, 
go Ishi, go Eliel, go Asriel, go Yeremiah, go Hodaviah, go Yahdiel, naatam̃oli 
marimatua maga ni navakalo, naatam̃oli rogoana maga, nap̃au maga ni nasum̃a 
maga ni tamada maga. 

25Go eu dapiri dip̃a Sup̃e ki tamada maga, po maripele dausi sup̃e maga ki narei 
maga ni navanua, waina Sup̃e e mari puoli ki da pa dua ki naraeda. 

26Go Sup̃e ki Israel e surupugoni naata ni Pul nawota ni Assiria, go naata ni 
Tilkath‐pilneser nawota ni Assiria, go e pualua pavakoto ki da pano, 
naworawora ni Reuben, go naworawora ni Cad, go namagovai ni naworawora 
ni Manasseh, po piragi lua ra umai paki Halah, go Habor, go Hara, go pano pa pa 
liliu noaisara Cosan, pa pa paki naaleatia waia. 

1 Kronikel Maga 6 

1Levi natuna maga: Cershon, Kohath, go Merari. 

2Kohath natuna maga; Amram, Ishar, go Hebron, go Ussiel. 

3Go Amram natuna maga; Aaron, go Moses, go Miriam. Go Aaron natuna maga; 
Nadab go Abihu, Eleasar, go Ithamar. 

4Eleasar e pesi Finehas, Finehas e pesi Abishua; 

5Go Abishua e pesi Bukki, go Bukki e pesi Ussi; 

6Go Ussi e pesi Serahiah, go Serahiah e pesi Meraioth; 

7Go Meraioth e pesi Amariah, go Amariah e pesi Ahitub; 

8Go Ahitub e pesi Sadok, go Sadok e pesi Ahimaas; 

9Go Ahimaas e pesi Asariah, go Asariah e pesi Yohanan; 

10Go Yohanan e pesi Asariah, (nae waina e mari nawosiana ni tea viri doko 
nasum̃a waina Solomon e davagi a Yerusalem:) 

11Go Asariah e pesi Amariah, go Amariah e pesi Ahitub; 

12Go Ahitub e pesi Sadok, go Sadok e pesi Shallum; 

13Go Shallum e pesi Hilkiah, go Hilkiah e pesi Asariah; 

14Go Asariah e pesi Seraiah, go Seraiah e pesi Yehosadak; 

15Go Yehosadak e pei tea viragi‐luapavakotoana pano, ragi waina Yehovah e 
piragi lua pavakoto Yudah go Yerusalem pano ki nam̃elearu ni Nebukadnessar. 

16Levi natuna maga; Cershom, Kohath, go Merari. 

17Go Cershom natuna maga nagisada maga; Libni go Shimei. 

18Go Kohath natuna maga; Amram go Ishar, go Hebron, go Ussiel. 

19Merari natuna maga; Mahli go Mushi. Go tea maga waia eu pei naworawora ni 
Levi naworada maga pae nasum̃a maga ni tamada maga. 

20Ni Cershom; natuna Libni, natuna Yahath, natuna Simmah; 

21Natuna Yoah, natuna Iddo, natuna Serah, natuna Yeatherai. 

22Kohath natuna maga; natuna Amminadab, natuna Korah, natuna Assir; 

23Natuna Elkanah, natuna Ebiasaf, natuna Assir; 

24Natuna Tahath, natuna Uriel, natuna Ussiah, natuna Shaul. 

25Go Elkanah natuna maga; Amasai, go Ahimoth. 

26Ni Elkanah: Elkanah natuna maga; natuna Sofai, go natuna Nahath; 

27Natuna Eliab, natuna Yeroham, natuna Elkanah. 

28Go Samuel natuna maga; tea takalapa Yoel, go tea taka rausi a Abiyah. 

29Merari natuna maga; Mahli, natuna Libni, natuna Shimei, natuna Ussah; 

30Natuna Shimea, natuna Hakkiah, natuna Asaiah. 

31Go tea maga wanogoe David e lawo ki da eu dap̃au nawosiana ni nasuasuaana 
ni nalegaana doko nasum̃a ki Yehovah, ragi waina areka e peani 
namaromaroana. 

32Go eu magi Yehovah suasua pilake nalegaana narae ni nasum̃atokoana ni 
tap̃aup̃au ni nasaisaiana, pa pa paki ragi waina Solomon e davagi nasum̃a ki 
Yehovah doko Yerusalem: go eu mari nawosiana adeada pataka ni nasuasuaana 
visarasara adeada maga. 

33Go tea maga waia eu pei nara waina eu mari nawosiana ni nasuasuaana, nara 
ma natuda maga. Ni naworawora ni Kohath natuna maga: Heman tea lega, natu 
ni Yoel, natu ni Samuel; 

34Natu ni Elkanah, natu ni Yeroham, natu ni Eliel, natu ni Toah; 

35Natu ni Suf, natu ni Elkanah, natu ni Mahath, natu ni Amasai; 

36Natu ni Elkanah, natu ni Yoel, natu ni Asariah, natu ni Sefaniah; 

37Natu ni Tahath, natu ni Assir, natu ni Ebiasaf, natu ni Korah; 

38Natu ni Ishar, natu ni Kohath, natu ni Levi, natu ni Israel. 

39Go Asaf, waina e du taleva ni matua ni taina, Asaf wanogoe natu ni Berekiah, 
natu ni Shimea; 

40Natu ni Mikael, natu ni Baaseiah, natu ni Malkiyah; 

41Natu ni Ethni, natu ni Serah, natu ni Adaiah; 

42Natu ni Ethan, natu ni Simmah, natu ni Shimei; 

43Natu ni Yahath, natu ni Cershom, natu ni Levi. 

44Go taida maga, Merari natuna maga, eu du taleva ni mawiri: Ethan natu ni 
Kishi, natu ni Abdi, natu ni Malluk; 

45Natu ni Hashabiah, natu ni Amasiah, natu ni Hilkiah; 

46Natu ni Amsi, natu ni Bani, natu ni Shemer; 

47Natu ni Mahli, natu ni Mushi, natu ni Merari, natu ni Levi. 

48Go taida maga naworawora ni Levi eu pei tea lawokiana dap̃au nawosiana 
visarasara maga mamau puti ni nasuasuaana ni nasum̃atokoana ni nasum̃a tapu 
ki Sup̃e. 

49Ma Aaron go natuna maga eu pitua ki naviriana maga wede ni naviriana ni 
navituaana tap̃arakiana, go wede ni tea ni nap̃o wia, eu mari nawosiana mamau 
puti ni tokora tapu liu, po magi Israel mari natap̃augoroana pataka ni tea mamau 
puti waina Moses tea suasua ki Sup̃e e pitip̃aki asa. 

50Go tea maga waia eu pei Aaron natuna maga; natuna Eleasar, natuna Finehas, 
natuna Abishua; 

51Natuna Bukki, natuna Ussi, natuna Serahiah; 

52Natuna Meraioth, natuna Amariah, natuna Ahitub; 

53Natuna Sadok, natuna Ahimaas. 

54Go tea maga waia eu pei tokora tokoana adeada maga pae nasum̃a ni p̃aaka 
adeada maga doko m̃aleoputo ni kokoi adeada maga: eu dua Aaron natuna maga, 
tea ni nawora maga ni Kohath, nalakena gole vea e pei adeada, 

55Eu dua ra Hebron ni navanua ni Yudah, go napega kakana maga dalivirigoro e; 

56Ma vanua maga ni natokoana warua wanogoe, go natokoana kakana maga, eu 
dua Kaleb natu ni Yefuneh ara. 

57Go eu dua Aaron natuna maga natokoana maga ni nasavasiliana: Hebron, 
Libnah go napega kakana maga, go Yattir, go Eshtemoa go napega kakana maga; 

58Go Hilen go napega kakana maga, Debir go napega kakana maga; 

59Go Ashan go napega kakana maga, go Bethshemesh go napega kakana maga: 

60Go m̃elu naworawora ni Benyamin; Ceba go napega kakana maga, go Allemeth 
go napega kakana maga, go Anathoth go napega kakana maga. Natokoana 
adeada maga mamau puti usuraki naworada maga eu pei natokoana rualima 
sikai tamate dolu. 

61Go eu dua Kohath natuna maga, tea ni naworaworada waina eu pei tea 
toropusiana doko, eu dua ra pae gole m̃elu nawora maga ni naworawora, m̃elu 
namagovai ni naworawora ni Manasseh, natokoana rualima sikai. 

62Go eu dua Cershom natuna maga, pae naworada maga, m̃elu naworawora ni 
Issakar, go m̃elu naworawora ni Asher, go m̃elu naworawora ni Naftali, go m̃elu 
naworawora ni Manasseh doko Bashan, natokoana rualima sikai tamate dolu. 

63Go eu dua Merari natuna maga pae gole, pae naworada maga, m̃elu 
naworawora ni Reuben, go m̃elu naworawora ni Cad, go m̃elu naworawora ni 
Sebulun, natokoana rualima sikai tamate dua. 

64Go Israel natuna maga eu dua naworawora ni Levi natokoana maga go napega 
kakada maga. 

65Go eu pitua pae gole m̃elu naworawora ni Yudah natuna maga, go m̃elu 
naworawora ni Simeon natuna maga, go m̃elu naworawora ni Benyamin natuna 
maga, ki natokoana maga waia waina eu pei tea sosoana pae nagisada. 

66Go nawora maga ni Kohath natuna maga seara kakada eu peani natokoana 
maga m̃elu naworawora ni Efraim. 

67Eu dua ra natokoana maga ni nasavasiliana: Shekem ni navanua ni tava ki 
Efraim go napega kakana maga; go Ceser go napega kakana maga; 

68Go Yokmeam go napega kakana maga, go Beth‐horon go napega kakana maga; 

69Go Aiyalon go napega kakana maga, go Cathrimmon go napega kakana maga: 

70Go m̃elu namagovai ni naworawora ni Manasseh; Aner go napega kakana 
maga, go Bileam go napega kakana maga, eu pei agi Kohath natuna maga 
naworada maga waina eu pei tea toropusiana doko. 

71Go eu dua Cershom natuna maga, m̃elu namagovai ni naworawora ni 
Manasseh, Colan ni Bashan go napega kakana maga, go Ashtaroth go napega 
kakana maga: 

72Go m̃elu naworawora ni Issakar; Kedesh go napega kakana maga, Daberath go 
napega kakana maga; 

73Go Ramoth go napega kakana maga, go Anem go napega kakana maga: 

74Go m̃elu naworawora ni Asher; Mashal go napega kakana maga, go Abdon go 
napega kakana maga; 

75Go Hukok go napega kakana maga, go Rehob go napega kakana maga: 

76Go m̃elu naworawora ni Naftali; Kedesh ni Calilea go napega kakana maga, go 
Hammon go napega kakana maga, go Kiriathaim go napega kakana maga. 

77Go eu dua Merari natuna maga namagovai kakada waina eu pei tea 
toropusiana doko, m̃elu naworawora ni Sebulun, Rimmon go napega kakana 
maga, Tabor go napega kakana maga: 

78Go doko Yeriko taleva kerua ni Yordan, taleva ni elo sake ni Yordan, m̃elu 
naworawora ni Reuben, Beser waina e doko masop̃alo go napega kakana maga, 
go Yahsah go napega kakana maga, 

79Go Kedemoth go napega kakana maga, go Mefaath go napega kakana maga: 

80Go m̃elu naworawora ni Cad; Ramoth ni Cilead go napega kakana maga, go 
Mahanaim go napega kakana maga, 

81Go Heshbon go napega kakana maga, go Yaser go napega kakana maga. 

1 Kronikel Maga 7 

1Go Issakar natuna maga; Tola, go Puah, Yashub, go Shimron, nara eu pati. 

2Go Tola natuna maga; Ussi, go Refaiah, go Yeriel, go Yahmai, go Ibsam, go 
Shemuel, nap̃au maga ni nasum̃a maga ni tamada maga, ni Tola nogo; m̃aau 
maga ni tagona adeada maga: naveveana kakada naaleatia maga ki David e pei 
manu p̃onotia dua, tivilia dua go p̃onotia latesa. 

3Go Ussi natuna maga; Israhiah: go Israhiah natuna maga; Mikael, go Obadiah, 
go Yoel, Isshiah, nara eu lima: eu mamau puti pei nap̃au maga ni naatam̃oli. 

4Nara ma tagona maga ni naatam̃oli maga ni navakalo tivilia dolu go manu 
latesa, pae tagona adeada maga, pae nasum̃a maga ni tamada maga, eu mamau 
doko: nalakena adagoroi maga go natuda maga eu laapa. 

5Go taida maga m̃aleoputo ni nawora maga mamau puti ni Issakar, m̃aau maga 
pae nanoaana ni navakilinaana, eu pei naatam̃oli tivilia latolu go manu larua. 

6Benyamin natuna maga; Bela, go Beker, go Yediael, nara eu dolu. 

7Go Bela natuna maga; Esbon, go Ussi, go Ussiel, go Yerimoth, go Iri, nara eu lima; 
nap̃au maga ni nasum̃a maga ni tamada maga, m̃aau maga; go eu pei tea veveana 
pae navakilinaana, eu pei naatam̃oli tivilia dua, manu dua, go rualima takuna 
dolu tamate pati. 

8Go Beker natuna maga; Semirah, go Yoash, go Elieser, go Elioenai, go Omri, go 
Yeremoth, go Abiyah, go Anathoth, go Alemeth. Tea maga mamau puti wanogoe 
eu pei Beker natuna maga. 

9Go eu pei tea noaana pae navakilinaana, pae tagona adeada maga, nap̃au maga 
ni nasum̃a maga ni tamada maga, m̃aau maga, naatam̃oli tivilia dua p̃onotia dua. 

10Go Yediael natuna maga; Bilhan, go Bilhan natuna maga; Yeush, go Benyamin, 
go Ehud, go Kenaanah, go Sethan, go Tarshish, go Ahishahar. 

11Tea maga mamau puti wanogoe eu pei Yediael natuna maga, pae nap̃au maga 
ni nasum̃a maga ni tamada maga, m̃aau maga, naatam̃oli tivilia sikai manu larua 
go p̃onotia dua, waina eu mariatae dave pano sikoti taua ni naatam̃oli paki 
navakalo. 

12Nara ma Shuppim, go Huppim, Ir natuna maga, go Hushim natu ni Aher. 

13Naftali natuna maga; Yahsiel, go Cuni, go Yeser, go Shallum, Bilhah natuna 
maga. 

14Manasseh natuna maga; Asriel, waina anagoroi e dape a: (narup̃a aneana, 
nagoroi ni Aram, e maneana dape Makir tama ni Cilead: 

15Go Makir e dawiri Huppim go Shuppim, goreda nagisana Maakah;) go kerua 
nagisana Selofehad: go Selofehad e peani natuna nagoroi maga. 

16Go Maakah, Makir anagoroi, e dape natuna naanoai sikai, go e salagisana ki 
Peresh; go taina nagisana Sheresh; go natuna maga Ulam go Rakem. 

17Go Ulam natuna maga; Bedan. Tea maga wanogoe eu pei Cilead natuna maga, 
Cilead natu ni Makir, natu ni Manasseh. 

18Go gorena Hammoleketh e dape Ishdod, go Abieser, go Mahlah. 

19Go Shemida natuna maga Ahian, go Shekem, go Likhi, go Aniam. 

20Go Efraim natuna maga; Shuthelah, go natuna Bered, go natuna Tahath, go 
natuna Eleadah, go natuna Tahath. 

21Go natuna Sabad, go natuna Shuthelah, go Eser, go Elead, waina naatam̃oli 
maga ni Cath waina eu pakilina navanua eu atugi a, nalakena eu siwo umai naga 
euga viragi lua pavakoto katel adeada maga. 

22Go tamada Efraim e dagi naaleatia laapa, go taina maga eu rumai naga euga 
vasapakavakale a. 

23Go e pa punusi anagoroi, go e diena, po dape natuna naanoai sikai, go e 
salagisana ki Beriah, nalakena tea sa e pakilina nasum̃a aneana. 

24Go natuna nagoroi e pei Sheerah, waina e davagi Beth‐horon ni etano go ni 
elagi, go Ussen‐sheerah. 

25Go Refah e pei natuna naanoai, go Reshef, go natuna Telah, go natuna Tahan; 

26Natuna Ladan, natuna Ammihud, natuna Elishama; 

27Natuna Nun, natuna Yoshua. 

28Go tea veaniana adeada maga go tokora tokoana adeada maga eu pei Beth‐el, 
go natokoana kakana maga, go Naaran paki taleva ni elo sake, go Ceser paki 
taleva ni elo musu, pilake natokoana kakana maga; go Shekem go natokoana 
kakana maga, pa pa liliu Assah go natokoana kakana maga: 

29Go pisari kokoi maga ki Manasseh natuna maga, Beth‐shean go natokoana 
kakana maga, Taanak go natokoana kakana maga, Mekiddo go natokoana 
kakana maga, Dor go natokoana kakana maga. Yosef natu ni Israel, natuna maga 
eu doko tokora maga wanogoe doko. 

30Asher natuna maga; Imnah, go Ishvah, go Ishvi, go Beriah, go goreda Serah. 

31Go Beriah natuna maga; Heber, go Malkiel, waina e pei tama ni Birsaith. 

32Go Heber e pesi Yaflet, go Shomer, go Hotham, go goreda Shua. 

33Go Yaflet natuna maga; Pasak, go Bimhal, go Ashvath. Tea maga wanogoe eu 
pei Yaflet natuna maga. 

34Go Shemer natuna maga; Ahi, go Rohkah, Yehubbah, go Aram. 

35Go taina Helem natuna maga; Sofah, go Imna, go Shelesh, go Amal. 

36Sofah natuna maga; Suah, go Harnefer, go Shual, go Beri, go Imrah; 

37Beser, go Hod, go Shamma, go Shilshah, go Ithran, go Beera. 

38Go Yether natuna maga; Yefuneh, go Pispah, go Ara. 

39Go Ulla natuna maga; Arah, go Hanniel, go Risia. 

40Tea maga mamau puti wanogoe eu pei Asher natuna maga, nap̃au maga ni 
nasum̃a maga ni tamada maga, tea matadoaana maga m̃aau maga, tea maraki 
warua liu maga. Go naveveana kakada pae nanoaana ni navakilinaana, ki tea 
maga waina eu mariatae paki navakalo, eu pei naatam̃oli tivilia dua go manu 
latesa. 

1 Kronikel Maga 8 

1Go Benyamin e pesi Bela tea takalapa aneana, Ashbel tea taka rausi a, go Aharah 
e pei ketolu; 

2Nohah kevati, go Rafa kelima. 

3Go Bela natuna maga, Addar, go Cera, go Abihud; 

4Go Abishua, go Naaman, go Ahoah; 

5Go Cera, go Shefufan, go Huram. 

6Go tea maga waia eu pei Ehud natuna maga: tea maga waia eu pei nap̃au maga 
ni nasum̃a maga ni tamada maga ni naatatoko maga ni Ceba, go eu piragi lua 
pavakoto ki da pano paki Manahath: 

7Go Naaman, go Ahiyah, go Cera, e piragi lua pavakoto ki da pano; go e pesi Ussa 
go Ahihud. 

8Go Shaharaim e pesi natuna maga doko navanua ni Moab, ragi waina e dip̃aki 
lua ra pano; Hushim go Baara ero pei anagoroi maga. 

9Go e pesi pae anagoroi Hodesh, Yobab, go Sibia, go Mesha, go Malkam; 

10Go Yeus, go Shakia, go Mirmah. Tea maga wanogoe eu pei natuna maga, nap̃au 
maga ni nasum̃a maga ni tamada maga. 

11Go pae Hushim e pesi Abitub go Elpaal. 

12Go Elpaal natuna maga; Eber, go Misham, go Shemed, waina eu davagi Ono go 
Lod, go natokoana kakada maga: 

13Go Beriah, go Shema, eu pei nap̃au maga ni nasum̃a maga ni tamada maga ni 
naatatoko maga ni Aiyalon, waina eu kopasi lua naatatoko maga ni Cath; 

14Go Ahio, Shashak, go Yeremoth; 

15Go Sebadiah, go Arad, go Eder; 

16Go Mikael, go Ishpah, go Yoha, Beriah natuna maga; 

17Go Sebadiah, go Meshullam, go Hiski, go Heber; 

18Go Ishmerai, go Isliah, go Yobab, Elpaal natuna maga; 

19Go Yakim, go Sikri, go Sabdi; 

20Go Elienai, go Sillethai, go Eliel; 

21Go Adaiah, go Beraiah, go Shimrath, Shimei natuna maga; 

22Go Ishpan, go Eber, go Eliel; 

23Go Abdon, go Sikri, go Hanan; 

24Go Hananiah, go Elam, go Anthothiyah; 

25Go Ifdeiah, go Penuel, Shashak natuna maga; 

26Go Shamsherai, go Shehariah, go Athaliah; 

27Go Yaareshiah, go Eliyah, go Sikri, Yeroham natuna maga. 

28Tea maga wanogoe eu pei nap̃au maga ni nasum̃a maga ni tamada maga 
usuraki tagona adeada maga, tea maraki maga: nara eu doko Yerusalem doko. 



826 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

29Go tama ni Cibeon, Yeiel, anagoroi nagisana Maakah, e doko Cibeon doko: 

30Go natuna takalapa Abdon, go Sur, go Kish, go Baal, go Nadab; 

31Go Cedor, go Ahio, go Seker. 

32Go Mikloth e pesi Shimeah. Go nara eu doko Yerusalem doko, nara ma taida 
maga, eu doko leana dip̃a taida maga. 

33Go Ner e pesi Kish; go Kish e pesi Saul; go Saul e pesi Yonathan, go Malki‐shua, 
go Abinadab, go Eshbaal. 

34Go Yonathan natuna e pei Merib‐baal; go Merib‐baal e pesi Maika. 

35Go Maika natuna maga; Pithon, go Melek, go Tarea, go Ahas. 

36Go Ahas e pesi Yehoaddah; go Yehoaddah e pesi Alemeth, go Asmaveth, go 
Simri; go Simri e pesi Mosa: 

37Go Mosa e pesi Binea; natuna Rafah, natuna Eleasah, natuna Asel. 

38Go Asel natuna maga eu latesa, nagisada maga; Asrikam, Bokeru, go Ishmael, 
go Sheariah, go Obadiah, go Hanan. Tea maga mamau puti wanogoe eu pei Asel 
natuna maga. 

39Go taina Eshek natuna maga; Ulam tea takalapa aneana, Yeush tea taka rausi 
a, go Elifelet e pei ketolu. 

40Go Ulam natuna maga eu pei m̃aau maga, tea tape naasu maga, go natuda maga 
eu laapa, go natuda natuda maga, p̃onotia sikai rualima takuna lima. Tea maga 
mamau puti wanogoe eu pei Benyamin natuna maga. 

1 Kronikel Maga 9 

1Go dapala nogoe Israel mamau puti eu pei tea noaana pae navakilinaana maga; 
go p̃a leo, eu pei tea midiriana doko tusi ni nawota maga ni Israel: go Yudah e 
pei tea viragi‐lua‐pavakotoana pano paki Babelon nalakena natapiriana adeada. 

2Go naatatoko vea maga waina eu doko tea veaniana adeada maga doko 
natokoana adeada maga eu pei Israel, tea viri maga, naworawora ni Levi, go tea 
suasua maga ni nasum̃a tapu. 

3Go Yudah natuna maga seara kakada eu doko Yerusalem doko, go Benyamin 
natuna maga seara kakada go Efraim go Manasseh natuna maga seara kakada; 

4Uthai natu ni Ammihud, natu ni Omri, natu ni Imri, natu ni Bani, Peres, natu ni 
Yudah natuna maga. 

5Go ni naworawora ni Shiloh; Asaiah tea takalapa, go natuna maga. 

6Go ni Serah natuna maga; Yeuel, go taida maga, p̃onotia latesa go rualima 
takuna loveti. 

7Go ni Benyamin natuna maga; Sallu, natu ni Meshullam, natu ni Hodaviah, natu 
ni Hassenuah; 

8Go Ibneiah natu ni Yeroham, go Elah natu ni Ussi, natu ni Mikri, go Meshullam 
natu ni Shefatiah, natu ni Reuel, natu ni Ibniyah; 

9Go taida maga, pae tagona adeada maga, p̃onotia loveti rualima takuna lima 
tamate latesa. Naatam̃oli maga wanogoe eu pei nap̃au maga ni nasum̃a maga ni 
tamada maga pae nasum̃a maga ni tamada maga. 

10Go ni tea viri maga; Yedaiah, go Yehoiarib, go Yakin; 

11Go Asariah natu ni Hilkiah, natu ni Meshullam, natu ni Sadok, natu ni Meraioth, 
natu ni Ahitub, tea maramara ni nasum̃a ki Sup̃e; 

12Go Adaiah natu ni Yeroham, natu ni Pashur, natu ni Malkiyah, go Maasai natu 
ni Adiel, natu ni Yahserah, natu ni Meshullam, natu ni Meshillemith, natu ni 
Immer; 

13Go taida maga, nap̃au maga ni nasum̃a maga ni tamada maga, naatam̃oli manu 
sikai p̃onotia larua go rualima takuna latesa; eu pei naatam̃oli atae m̃ata ki p̃ia 
nawosiana ni nasuasuaana ni nasum̃a ki Sup̃e. 

14Go ni naworawora ni Levi; Shemaiah natu ni Hasshub, natu ni Asrikam, natu 
ni Hashabiah, Merari natuna maga; 

15Go Bakbakkar, Heresh, go Calal, go Mattaniah natu ni Maika, natu ni Sikri, natu 
ni Asaf; 

16Go Obadiah natu ni Shemaiah, natu ni Calal, natu ni Yeduthun, go Berekiah 
natu ni Asa, natu ni Elkanah, waina eu doko natokoana maga ni naworawora ni 
Netofah. 

17Go tea vavaigoro namata maga; Shallum, go Akkub, go Talmon, go Ahiman, go 
taida maga: Shallum e pei tea maraki; 

18Nae waina e pea pei tea vavaigoro namata‐pua ki nawota taleva ni elo sake: 
nara eu pei tea vavaigoro namata maga ki taua ni Levi natuna maga. 

19Go Shallum natu ni Kore, natu ni Ebiasaf, natu ni Korah, go taina maga ni 
nasum̃a ni tamana, naworawora ni Korah, eu pei tea leo parati ki maga dap̃au 
nawosiana ni nasuasuaana, tea vavaigoro maga ni namata‐pua maga ni 
tap̃aup̃au: go tamada maga eu pei tea leo parati ki maga dap̃au taua ni Yehovah 
sala vea, tea vavaigoro maga ni tokora ni nasiliana; 

20Go Finehas natu ni Eleasar e pei tea maraki dap̃au ra sala vea, go Yehovah e 
sikoti a doko. 

21Sekariah natu ni Meshelemiah e pei tea vavaigoro namata ni tap̃aup̃au ni 
nasaisaiana. 

22Tea maga mamau puti wanogoe waina eu pei tea matadoaana naga euga vei 
tea vavaigoro maga ni namata‐pua maga, eu pei naatam̃oli p̃onotia dua rualima 
takuna sikai tamate dua. Nara eu pei tea noaana pae navakilinaana doko 
natokoana adeada maga, waina David go Samuel tea kikita ero pasa dawona ki 
da doko navei‐tealeo‐parati‐kiana adeada. 

23Go dapala nogoe nara ma natuda maga eu peani navei‐tea‐leo‐parati‐kiana ni 
namata‐pua maga ni nasum̃a ki Yehovah, nasum̃a ni tap̃aup̃au, eu pei tea 
vavaigoro maga. 

24Tea vavaigoro maga ni namata‐pua maga eu doko taleva ni nalagi pati, paki ist, 
west, go north, go sauth. 

25Go taida maga waina eu doko natokoana adeada maga, eu rumai sara m̃ogi 
larua doko ragi adeada maga, naga euga mamau doko: 

26Nalakena tea maraki pati ni tea vavaigoro maga ni namata‐pua maga, waina eu 
pei tea ni naworawora ni Levi, eu pei tea leo parati ki dap̃au em̃ago maga go 
dap̃au nasum̃a maga ni natauakiana ni naleo wia maga ni nasum̃a ki Sup̃e. 

27Go eu doko dalivirigoro nasum̃a ki Sup̃e doko, nalakena natip̃akiana kakana e 
doko ara doko, go nawolagatiana kakana sara malip̃ogi e pei tea adeada. 

28Go nara seara kakada eu pei tea leo parati ki lasa maga ni nawosiana ni 
nasuasuaana; nalakena eu do pei tea veveana ragi waina eu do pei tea viragiana 
umai paki ekopu, go eu do pei tea veveana ragi waina eu do pei tea viragiana 
pano paki katama. 

29Go nara seara kakada eu pei tea lawokiana eu dap̃au naleo kakana maga, go 
dap̃au naloriki kakana maga ni tokora tapu, go dap̃au flaur wia, go waine, go 
naroro, go libano, go tea ni nap̃o wia. 

30Go tea viri natuna maga seara kakada eu mari m̃ata ki naroro lolo ni tea ni 
nap̃o wia. 

31Go Mattithiah, naworawora ni Levi sikai kakada, tea takalapa ki Shallum tea ni 
naworawora ni Korah, e doko nawosiana ni navei‐tea‐leo‐paratikiana dap̃au 
naleo maga waina eu pei tea taoniana pan maga. 

32Go taida maga seara kakada ni Kohath natuna maga, eu leo parati ki dap̃au 
bred tokorae, naga euga mari m̃ata ki nia sara sabbath. 

33Go tea maga wanogoe eu pei tea lega maga, nap̃au maga ni nasum̃a maga ni 
tamada maga ni naworawora ni Levi, waina eu doko em̃ago maga, go eu pei tea 
veresiana m̃elu dua ki nasuasuaana p̃ota: nalakena eu p̃osiwosi nawosiana 
adeada aleati go p̃ogi. 

34Tea maga wanogoe eu pei nap̃au maga ni nasum̃a maga ni tamada maga ni 
naworawora ni Levi, usuraki tagona adeada maga, eu pei m̃aau maga: nara eu 
doko Yerusalem doko. 

35Go tama ni Cibeon, Yeiel, anagoroi nagisana Maakah, e doko Cibeon doko: 

36Go tea takalapa aneana Abdon, go Sur, go Kish, go Baal, go Ner, go Nadab; 

37Go Cedor, go Ahio, go Sekariah, go Mikloth. 

38Go Mikloth e pesi Shimeam. Go eu doko Yerusalem, nara ma taida maga eu 
mamau doko, leana dip̃a taida maga. 

39Go Ner e pesi Kish; go Kish e pesi Saul; go Saul e pesi Yonathan, go Malki‐shua, 
go Abinadab, go Eshbaal. 

40Go Yonathan natuna e pei Merib‐baal; go Merib‐baal e pesi Maika. 

41Go Maika natuna maga; Pithon, go Melek, go Tahrea, go Ahas. 

42Go Ahas e pesi Yarah; go Yarah e pesi Alemeth, go Asmaveth, go Simri; go Simri 
e pesi Mosa: 

43Go Mosa e pesi Binea; go natuna Refaiah, go natuna Eleasah, go natuna Asel: 

44Go Asel e peani natuna latesa, nagisada maga; Asrikam, Bokeru, go Ishmael, go 
Sheariah, go Obadiah, go Hanan: tea maga wanogoe eu pei Asel natuna maga. 

1 Kronikel Maga 10 

1Go Filistine maga eu marimari dip̃a Israel: go naatam̃oli maga ni Israel eu sava 
pa dua ki narae ni Filistine maga, go eu pei tea atugiana eu dowo tava Cilboa. 

2Go Filistine maga eu sava pa dua ki Saul go natuna maga; go Filistine maga eu 
atugi Yonathan, go Abinadab, go Malki‐shua, Saul natuna maga. 

3Go navakalo e kasua sa dip̃a Saul, go tea tape naasu maga eu pa parati ki nia; go 
e dogokitesa nalakena tea tape naasu maga. 

4Go Saul e noa ki tea to dape nalikau aneana, e naga, P̃a sai lua lova anigo, po puri 
sasama au asa; mase tea ta pei tea tovadaviviana maga waia eu pe umai po mari 
saudoa kinau. Ma tea to dape nalikau aneana e da suasua asa mau; nalakena e 
mataku p̃arua. Nalakena tea wanogoe Saul e puati lova aneana, po dowo 
dap̃olosiwo asa. 

5Go ragi waina tea to dape nalikau aneana e punusi naga Saul e mate, nae ma e 
dowo dap̃olosiwo lova aneana, po mate. 

6Go dapala nogoe Saul e mate, nara ma natuna dolu; go tea maga mamau puti ni 
nasum̃a aneana eu mate ragi sikai maau. 

7Go ragi waina naatam̃oli maga mamau puti ni Israel waina eu doko nap̃aloa eu 
punusi naga eu sava, go naga Saul go natuna maga eu mate one, eu doro dua ki 
natokoana adeada maga, po sava pano; go Filistine maga eu rumai po doko ara 
doko. 

8Go e pakilina matamai ki nia, ragi waina Filistine maga eu rumai naga euga 
sawo lua sara naleo ki tea atugiana maga, naga eu pap̃ai Saul go natuna maga eu 
mate one tava Cilboa. 

9Go eu sawo lua sara naleo aneana, po dae kotovi nap̃auna, po puati pulum̃a ki 
nalikau aneana maga, po dip̃aki lua paki navanua ki Filistine maga daliviri, naga 
euga tape narogorogoana kakana paki nasup̃e adeada maga, go paki narei. 

10Go eu doropusi pulum̃a ki nalikau aneana maga eu doko nasum̃a ni nasup̃e 
adeada maga, go eu sara ki nap̃auna nasum̃a ni Dakon. 

11Go ragi waina tea ni Yabesh‐cilead mamau puti eu dogo tea mamau puti waina 
Filistine maga eu mari a paki Saul, 

12M̃aau maga mamau puti eu duleana, po dape lua nap̃atoko mate ni Saul, go 
nap̃atoko mate ni natuna maga, po dape ra pano paki Yabesh, po ova ki navatuda 
maga Yabesh etano ni nakau oak waina e doko Yabesh, po pali naaleatia larua. 

13Go dapala nogoe Saul e mate nalakena natapiriana aneana waina e mari a dip̃a 
Yehovah, nalakena navasaana ki Yehovah waina e da pavaigoro e mau; go 
nalakena e pusuusu ki parati ki naata sikai waina e peani naatana vasapua, naga 
ega tatagovi a asa, 

14Go e da pusuusu paki Yehovah mau: nalakena tea wanogoe Yehovah e atugi a, 
po doa namarakiana paki David natu ni Yesse. 

1 Kronikel Maga 11 

1Ragi wanogoe Israel mamau eu dum̃ada saisai ki da Hebron punusi David, po 
naga, P̃a leo, kinami au pei navatum̃a go nap̃okasim̃a. 

2Ragi maga waina eu pano sua, ragi waina Saul e pei nawota, e pei nigo waina ku 
maraki Israel natave‐pano‐ana go naliliu‐umai‐ana: go Yehovah Sup̃e anigo e noa 
ki‐go, e naga, P̃a wo pagani narei aginau Israel, go p̃a wo pei tea maraki dap̃au 
narei aginau Israel. 

3Nalakena tea wanogoe tea matua maga mamau puti ni Israel eu rumai punusi 
nawota Hebron; go David e mari navasasokiana sikai sikoti ra narae ni Yehovah; 
go eu puvurai ki David e pei nawota dap̃au Israel, pataka ni navasaana ki 
Yehovah waina e dip̃aki Samuel asa. 

4Go David nara ma Israel mamau eu paki Yerusalem pano (e pei Yebus nogo); go 
naworawora ni Yebus, naatatoko maga ni navanua, eu doko asa doko. 

5Go naatatoko maga ni Yebus eu noa ki David, eu naga, P̃a wo da sili umai paki 
nea mau. Ma David e pualua p̃aaka ni Sion; waina e pei natokoana ki David. 

6Go David e naga, Naata waina ega vei tea vea naga ega atugi naworawora ni 
Yebus, nae ega wo pei nap̃au go tea maraki. Go Yoab natu ni Seruiah e pea sake 
pano, po pei tea mariana e pei nap̃auda. 

7Go David e doko tokora kasua doko; nalakena tea wanogoe eu soso e ki 
natokoana ki David. 

8Go e davagi natokoana daliviri, pae Millo dalivirigoro e: go Yoab e davagi piri 
tokora p̃ota maga ni natokoana mamau. 

9Go David e disu p̃arua po p̃arua liu: nalakena Yehovah ki taua maga e sikoti a 
doko. 

10Go tea maga waia eu pei tea maraki maga ni naatam̃oli marimatua maga ki 
David, waina eu dum̃ada pisei ki da naga eu pei tea kasua maga doko sikoti a 
namarakiana aneana, nara ma Israel eu mamau, naga euga mari a ega vei 
nawota, pataka ni navasaana ki Yehovah nalo ni Israel. 

11Go naveveana ni naatam̃oli marimatua maga ki David e pei tea waia: 
Yashobeam natu ni naatam̃oli sikai ni Hakmon, tea maraki ni naatam̃oli dolu 
waina; nae e sike naio aneana dip̃a naatam̃oli p̃onotia dolu po atugi ra ragi sikai 
maau. 

12Go kerua kakana e pei Eleasar natu ni Dodo, tea ni Ahoah, naatam̃oli 
marimatua dolu wanogoe sikai kakada. 

13Nae e sikoti David doko Pasdammim doko, go tokora wanogoe Filistine maga 
eu pei tea viragi‐saisai‐kiana asa raki navakalo, tokora wanogoe e pei matele ni 
natano sikai waina e pura ki barle; go narei eu sava pa dua ki narae ni Filistine 
maga. 

14Go eu lawodu m̃aleoputo ni matele natano wanogoe, po mauti a, po atugi 
Filistine maga; go Yehovah e mauti ra ki namautipauriana warua sikai. 

15Go tea maraki rualima dolu wanogoe eu dolu kakada eu siwo pano paki vatu 
laketoko punusi David doko valea ni Adullam; go taua ni naatam̃oli navakalo ni 
Filistine maga eu m̃enaki doko nap̃aloa ni Refaim doko. 

16Go ragi wanogoe David e doko tokora kasua ni nasiliana doko, go taua ni 
naatam̃oli navakalo maga ni Filistine maga eu doko Bethlehem doko. 

17Go David e masau p̃arua, po naga, Ako, naata sikai e pe tua au a pe munu noai 
m̃elu m̃oru noai ni Bethlehem waina e doko nadigi ni namata‐pua! 

18Go naatam̃oli dolu wanogoe eu dua p̃alausi taua ni Filistine maga, po pautui 
noai m̃elu m̃oru noai ni Bethlehem, waina e doko nadigi ni namata‐pua, po dape 

a umai dua David asa: ma David e da masau munugi a mau, ma e daki nia paki 
narae ni Yehovah, 

19Po naga, Ega tu uvea kinau naga aga mari tea wanogoe: aga wo munu nada 
mauri ni naatam̃oli maga waia waina eu sailua namauriana adeada, kite? 
Nalakena ki nasailuaana ni namauriana adeada eu dape a umai. Nalakena tea 
wanogoe e da masau munugi a mau. Nalakena m̃aau dolu wanogoe eu mari tea 
wanogoe. 

20Go Abishai, Yoab taina, nae e pei nap̃au ni tea rualima dolu wanogoe: nalakena 
e sike naio aneana dip̃a naatam̃oli p̃onotia dolu po atugi ra, go e peani nagisa 
sikai sikoti tea rualima dolu wanogoe. 

21Nae e pei tea dodomadaganiana warua liu ni tea rualima dolu wanogoe, po pei 
tea mariana e pei tea maraki adeada: ma e da pataka sikai ma tea tolu vea 
wanogoe mau. 

22Benaiah natu ni Yehoiada, natu ni m̃aau sikai ni Kabseel, waina e mari 
nawosiana rogoana maga, nae e atugi pule dua ni Moab: go e moro siwo pano 
ragi ni sno po atugi laion sikai doko m̃orutano sikai. 

23Go e atugi naatam̃oli sikai ni Ityipt, naatam̃oli p̃atoko wia sikai, navarauana 
kakana e pei kubit lima; go naio sikai waina e dakiusi nakau waina eu do pausi 
nakulukulu asa, e doko nam̃elearu ni naatam̃oli ni Ityipt wanogoe; go e siwo 
pano punusi a pilake tiko sikai, po puati lua naio m̃elu dua ki nam̃elearu ni 
naatam̃oli ni Ityipt wanogoe, po atugi a ki naio aneana. 

24Benaiah natu ni Yehoiada e mari tea maga wanogoe, go e peani nagisa sikai 
sikoti m̃aau dolu wanogoe. 

25P̃a leo, e pei tea dodomadaganiana warua liu ni tea rualima dolu wanogoe, ma 
e da pataka sikai ma tea tolu vea wanogoe mau: go David e lawo ki nia e dap̃au 
tea vavaigoro aneana maga. 

26Go m̃aau maga ni naatam̃oli navakalo maga; Asahel Yoab taina, Elhanan natu 
ni Dodo ni Bethlehem; 

27Shammoth tea ni Haror, Heles tea ni Pelon; 

28Ira natu ni Ikkesh tea ni Tekoa, Abieser tea ni Anathoth; 

29Sibbekai tea ni Hushah, Ilai tea ni Ahoah; 

30Maharai tea ni Netofah, Heled natu ni Baanah tea ni Netofah; 

31Ithai natu ni Ribai ni Cibeah ni Benyamin natuna maga, Benaiah tea ni 
Pirathon; 

32Hurai tea ni tokora ni nap̃ap̃a noaisara maga ni Caash, Abiel natu ni Arbath; 

33Asmaveth tea ni Baharum, Eliahba tea ni Shaalbon; 

34Hashem ni Cison natuna maga, Yonathan natu ni Shake tea ni Harar; 

35Ahiam natu ni Sakar tea ni Harar, Elifal natu ni Ur; 

36Hefer tea ni Mekerath, Ahiyah tea ni Pelon; 

37Hesro tea ni Karmel, Naarai natu ni Esbai; 

38Yoel tai ni Nathan, Mibhar natu ni Hakri; 

39Selek tea ni Ammon, Naharai tea ni Beroth, tea to dape nalikau maga ki Yoab 
natu ni Seruiah; 

40Ira tea ni Ithri, Careb tea ni Ithri; 

41Uriah tea ni Heth, Sabad natu ni Ahlai; 

42Adina natu ni Shisa tea ni Reuben, tea maraki sikai ni tea ni Reuben maga, nara 
ma naatam̃oli rualima dolu eu mamau; 

43Hanan natu ni Maakah, go Yoshafat tea ni Mithni; 

44Ussia tea ni Ashterath, Shama go Yeiel, Hotham tea ni Aroer natuna maga; 

45Yediael natu ni Shimri, go taina Yoha tea ni Tisi; 

46Eliel tea ni Mahav, go Yeribai, go Yoshaviah, Elnaam natuna maga, go Ithmar 
tea ni Moab; 

47Eliel, go Obed, go Yaasiel tea ni Mesoba. 

1 Kronikel Maga 12 

1Go tea maga waia eu pei nara waina eu rumai punusi David doko Siklak, ragi 
waina e dum̃ana dasuru ki nia doko, nalakena Saul natu ni Kish: go eu pei m̃aau 
maga, tea silae aneana maga ni navakalo seara kakada. 

2Eu pei tea vua naasu maga, go eu pei aruaru kusue doko do pulua ki vatu maga 
po do dipe ki nalua maga; eu pei Saul taina maga naworawora ni Benyamin. 

3Nap̃auda e pei Ahieser, go kerua kakana Yoash, Shemaah ni Cibeath natuna 
maga; go Yesiel, go Pelet Asmaveth natuna maga; go Berakah, go Yehu tea ni 
Anathoth; 

4Go Ishmaiah tea ni Cibeon, m̃aau sikai m̃aleoputo ni tea rualima dolu waina, go 
e pei nap̃auda; go Yeremiah, go Yahasiel, go Yohanan, go Yosabad tea ni 
Cederath; 

5Elusai, go Yerimoth, go Bealiah, go Shemariah, go Shefatiah tea ni Haruf; 

6Go Elkanah, go Isshiah, go Asarel, go Yoeser, go Yashobeam tea ni Korah; 

7Go Yoelah, go Sebadiah, Yeroham ni Cedor natuna maga. 

8Go naatam̃oli maga ni Cad seara kakada, m̃aau maga, tea vasapiseiki‐m̃ata‐
kiana raki navakalo, tea tape m̃ata ki nakokoro go naio, eu puluti David doko 
tokora kasua ni nasiliana doko masop̃alo; naraeda eu dapala narae ni laion 
maga, go eu pei tea sava kasua dapala diir maga nam̃asua ni tava maga; 

9Nap̃auda e pei Eser, go kerua kakana Obadiah, go ketolu Eliab; 

10Mishmannah kevati, Yeremiah kelima; 

11Attai kelatesa, Eliel kelarua; 

12Yohanan kelatolu, Elsabad keloveti; 

13Yeremiah kerualima, Makbannai kerualima sikai tamate sikai. 

14Tea maga wanogoe Cad natuna maga seara kakada eu pei tea maraki maga ni 
taua ni naatam̃oli navakalo: tea waina e pei tea kiki sa liu e pataka sikai ma 
p̃onotia sikai, go tea warua liu e pataka sikai ma manu sikai. 

15Tea maga wanogoe eu pei nara waina eu duagoto Yordan pano atelagi vea, ragi 
waina e puragoro natavaaki kakana maga; go eu kopasi lua tea maga mamau 
puti waina eu doko nap̃aloa maga paki elo sake go paki elo musu. 

16Go Benyamin go Yudah natuda maga seara kakada eu rumai punusi David 
doko tokora kasua. 

17Go David e dave pano naga ega sua ra, po noa ki da, e naga, Nimu ku pe umai 
punusi au ki natam̃ateana naga kuga silae au, nap̃op̃ogu e pe wo puluti mu: ma 
ku pe umai naga kuga vitua kinau paki tea kokona kinau maga, go te 
namaripavakotoana e dika nam̃elearugu, Sup̃e ki tamagida maga ega leo punusi 
a po pasa kasua asa. 

18Ragi wanogoe Naata ni Sup̃e e pakilina ki Amasai waina e pei nap̃au ni tea 
rualima dolu wanogoe, go e naga, Kinami au pei tea anigo maga, David, go au pei 
naatam̃oli anigo maga, nigo natu ni Yesse: natam̃ateana, natam̃ateana ega vei 
anigo, go natam̃ateana ega vei agi tea silae anigo maga; nalakena Sup̃e anigo e 
do silae ko. Go David e piragi soki ra, po mari ra eu pei tea maraki maga ni taua 
wanogoe. 

19Go tea ni naworawora ni Manasseh seara kakada eu dowo m̃elu dua ki da po 
umai puluti David, ragi waina nara ma Filistine maga eu mari navakalo dip̃a Saul, 
ma eu da silae ra mau: nalakena nawota maga ni Filistine maga eu dum̃ada 
pusum̃aki paki da po dip̃aki lua e pano, eu naga, Ega wo m̃elu dua ki gida pano 
po puluti tea maraki aneana Saul, mase eu pe atugi nap̃augida maga. 

20Go ragi waina e paki Siklak pano, naatam̃oli maga waia ki Manasseh eu m̃elu 
asa po umai puluti a, Adnah, go Yosabad, go Yediael, go Mikael, go Yosabad, go 
Elihu, go Sillethai, tea maraki maga ni manu maga waina eu pei tea ki Manasseh. 

21Go nara eu silae David dip̃a taua ni tea mari pavakoto maga: nalakena eu 
mamau puti pei m̃aau maga, go eu pei tea maraki maga ni taua maga ni navakalo. 

22Nalakena sara naaleatia eu rumai punusi David naga euga silae a, pa pa eu pei 
taua warua sikai dakiusi taua ki Sup̃e. 

23Go tea maga waia eu pei naveveana ni nap̃au maga ni tea maga waina eu 
dakaraka raki navakalo, waina eu rumai punusi David Hebron, naga euga roa 
namarakiana ki Saul paki nia, pataka ni navasaana ki Yehovah. 

24Yudah natuna maga waina eu dape nakokoro go naio eu pei naatam̃oli manu 
latesa go p̃onotia latolu waina eu dakaraka raki navakalo. 

25Ni Simeon natuna maga, m̃aau maga raki navakalo, manu larua go p̃onotia 
sikai. 

26Ni Levi natuna maga manu pati go p̃onotia latesa. 

27Go Yehoiada e pei tea maraki ni nasum̃a ki Aaron, go naatam̃oli manu dolu go 
p̃onotia larua eu sikoti a; 

28Go Sadok, m̃aau natureai sikai, go tea ni nasum̃a ki tamana tea maraki rualima 
dua tamate dua. 

29Go ni Benyamin natuna maga, Saul taina maga, manu dolu: nalakena pae tuai 
pa pa pa namagovai warua kakada eu pavaigoro nawotaeana ni nasum̃a ki Saul. 

30Go ni Efraim natuna maga tivilia dua go p̃onotia latolu, m̃aau maga, naatam̃oli 
rogoana maga ni nasum̃a maga ni tamada maga. 

31Go ni namagovai ni naworawora ni Manasseh tivilia sikai go manu latolu, 
waina eu noasai nagisada, naga euga umai po mari David ega vei nawota. 

32Go ni Issakar natuna maga, naatam̃oli maga waina eu peani namidoakiataeana 
nalo ni ragi maga naga euga atae tea waina e leana ki Israel naga ega mari a; 
nap̃auda maga eu pei naatam̃oli p̃onotia dua; go taida maga mamau puti eu doko 
etano ki natip̃akiana adeada. 

33Ni Sebulun, tea maga waina eu mariatae sikoti taua ni navakalo dave pano, tea 
marimatua navakalo, waina eu pilake pulum̃a ki nalikau visarasara maga, eu pei 
naatam̃oli tivilia lima; eu mariatae marimatua navakalo go eu da pei p̃op̃o rua 
mau. 

34Go ni Naftali tea maraki maga manu sikai, nara ma naatam̃oli tivilia dolu go 
manu larua waina eu pilake nakokoro go naio. 

35Go ni naworawora ni Dan waina eu dakaraka raki navakalo tivilia dua manu 
latolu go p̃onotia latesa. 

36Go ni Asher, tea maga waina eu mariatae sikoti taua ni navakalo dave pano, 
waina eu dakaraka raki navakalo, tivilia pati. 

37Go doko taleva kerua ni Yordan, ni naworawora ni Reuben, go naworawora ni 
Cad, go ni namagovai ni naworawora ni Manasseh, naatam̃oli manu p̃onotia sikai 
go tivilia dua, waina eu pilake pulum̃a ki nalikau visarasara maga. 

38Tea maga mamau puti wanogoe, waina eu pei naatam̃oli maga ni navakalo, 
waina eu mariatae marimatua navakalo, eu rumai paki Hebron nap̃op̃oda eu 
sikai maau asa, naga euga mari David ega vei nawota dap̃au Israel mamau: go 
tea laapa ni Israel nara ma eu pei p̃op̃o sikai maau asa naga euga mari David ega 
vei nawota. 

39Go nara eu doko sikoti David doko tokora wanogoe naaleatia dolu, eu ganikani 
po munu: nalakena taida maga eu madeada mari m̃ata. 

40Go tea maga waina eu doko m̃aladigi ki da, go waina eu pae Issakar go Sebulun 
go Naftali umai, eu dape navinaga umai, ass maga eu ova e, go kamel maga, go 
mule maga, go oks maga, flaur, go keke maga ni napuliva, go m̃okai maga ni resin 
maga, go waine, go naroro, go oks maga go shiip eu laapa liu: nalakena 
nasamasamaana e doko Israel. 

1 Kronikel Maga 13 

1Go David e pusum̃aki sikoti nap̃au maga ni manu maga go ni p̃onotia maga, tea 
maraki maga mamau puti. 

2Go David e noa ki nasaisaiana mamau ni Israel, e naga, Ku pe midoa ki nia naga 
e p̃ia, go e pe vei namasauana ki Yehovah Sup̃e anigida, tuga vitip̃aki peravera 
paki taigida maga waina eu doko navanua mamau ni Israel, waina tea viri maga 
go naworawora ni Levi eu mamau doko natokoana adeada maga doko go napega 
kakada maga, naga euga tum̃ada saisai ki da umai punusi gida: 

3Go tuga moro dape areka ki Sup̃e anigida ega liliu umai punusi gida: nalakena 
tu da pusuusu paki nia naaleatia maga ki Saul mau. 

4Go nasaisaiana mamau eu noa naga euga wo mari ega tapala nogoe: nalakena e 
leana namata ni narei mamau. 

5Nalakena tea wanogoe David e piragi saisai ki Israel mamau, pae Shihor nap̃ap̃a 
noaisara ni Ityipt pa pa liliu tokora ni nasiliana paki Hamath, naga euga viragi 
areka ki Sup̃e pae Kiriath‐yearim umai. 

6Go David e sake pano nara ma Israel mamau paki Baalah, e pei Kiriath‐yearim 
nogo, waina e pei agi Yudah, naga euga viragi areka ki Sup̃e pae tokora wanogoe 

umai, Yehovah waina e dasake doko namawota ni kerub maga doko, waina e pei 
tea sosoana ki Nagisa. 

7Go eu dapetape areka ki Sup̃e m̃elu dua ki nasum̃a ki Abinadab umai, e doko 
kart vau sikai: go Ussa go Ahio ero pei tea p̃owolau ki kart wanogoe. 

8Go David nara ma Israel mamau eu mari katakata narae ni Sup̃e ki nakasuaana 
adeada mamau: ki nalegaana maga, go ki harp maga, go ki salteri maga, go ki 
timbrel maga, go ki simbal maga, go ki paiga maga. 

9Go ragi waina eu rumai paki malo wokalesue ni Kidon, Ussa e sai ki 
nam̃elearuna naga ega tape soki areka; nalakena oks maga eu dapilagona. 

10Go namaetoana ki Yehovah e pavaga dip̃a Ussa, go e atugi a, nalakena e sai ki 
nam̃elearuna paki areka: go e mate tokora wanogoe narae ni Sup̃e. 

11Go David e midoa ki sa ki nia, nalakena Yehovah e duap̃ora paki Ussa: go e 
salagisa ni tokora wanogoe ki Peres‐ussa pa pa paki naaleatia waia. 

12Go David e matau ki Sup̃e naaleatia wanogoe, po naga, Aga wo dape areka ki 
Sup̃e umai paki nasum̃a aginau dapale sava? 

13Nalakena tea wanogoe David e da dape areka umai paki naliana natokoana ki 
David mau, ma e dapetape a dawasi paki ekopu ni nasum̃a ki Obed‐edom tea ni 
Cath. 

14Go areka ki Sup̃e e doko sikoti tea ni nasum̃a ki Obed‐edom doko nasum̃a 
aneana atelagi dolu: go Yehovah e pasa p̃ia ki nasum̃a ki Obed‐edom, go tea 
mamau puti waina e peani ra. 

1 Kronikel Maga 14 

1Go Hairam nawota ni Tair e dip̃aki lua tea tautauana maga pano punusi David, 
go nakau sidar maga, go mataisau maga ni vatu, go mataisau maga naga euga 
maneana davagi nasum̃a sikai. 

2Go David e atae naga Yehovah e lawokisoki a e pei nawota dap̃au Israel, 
nalakena namarakiana aneana e pei tea sikeana pakilagi, nalakena narei aneana 
Israel. 

3Go David e moro dawiri nagoroi seara doko Yerusalem: go David e moro pesi 
natuna naanoai maga go natuna nagoroi maga. 

4Go tea maga waia eu pei nagisa ni natuna maga waina eu maneana pakilina 
Yerusalem; Shammua, go Shobab, Nathan, go Solomon; 

5Ibhar, go Elishua, go Elpelet; 

6Go Nokah, go Nefek, go Yafia; 

7Go Elishama, go Beeliada, go Elifelet. 

8Go ragi waina Filistine maga eu dogo naga David e pei tea vuvuraikiana e pei 
nawota dap̃au Israel mamau, Filistine maga eu mamau puti sake pano naga euga 
laaga David: go David e dogo e, po dave pano dip̃a ra. 

9Go Filistine maga eu rumai paki nap̃aloa ni Refaim naga euga mari pavakoto. 

10Go David e pusuusu paki Sup̃e, po naga, Aga wo sake dip̃a Filistine maga, kite? 
Go p̃a wo pitua ki da paki nam̃elearugu, kite? Go Yehovah e noa ki nia, e naga, P̃a 
sake pano; nalakena aga wo pitua ki da paki nam̃elearum̃a. 

11Go eu rumai paki Baal‐perasim, go David e atugi ra tokora wanogoe; go David 
e naga, Sup̃e e mari p̃oraworae tea kokona kinau maga ki nam̃elearugu, dakiusi 
namapuaana ni noai maga. Nalakena tea wanogoe eu salagisa ni tokora wanogoe 
ki Baal‐perasim. 

12Go eu doropusi sup̃e adeada maga eu doko tokora wanogoe; go David e 
pitip̃aki, go eu pei tea tap̃arakiana ki nakapu. 

13Go Filistine maga eu moro paki nap̃aloa wanogoe pano sala kerua naga euga 
moro mari pavakoto. 

14Go David e moro pusuusu paki Sup̃e; go Sup̃e e noa ki nia, e naga, P̃a ta sake 
pano dip̃a ra mau: p̃a tawasi pa dua ki da po pa parati ki da leana dip̃a nakau 
mulberri maga. 

15Go ega wo doko, ragi waina p̃a rogo nasaruruana ni nasurataana nam̃asua ni 
nakau mulberri maga, naga ragi wanogoe p̃a tave pano paki navakalo: nalakena 
Sup̃e e po pea ki‐go pano naga ega atugi taua ni Filistine maga. 

16Go David e mari dapala waina Sup̃e e dip̃aki nia asa: go eu atugi taua ni Filistine 
maga pae Cibeon pa pa liliu Ceser. 

17Go narogoana nalo ni David e dave pano paki navanua maga mamau puti; go 
Yehovah e mari namatauki‐nia‐ana e doko nalauna maga mamau puti. 

1 Kronikel Maga 15 

1Go David e dum̃ana maneana davagi nasum̃a maga natokoana ki David; go e 
mari m̃ata ki tokora sikai raki areka ki Sup̃e, po sike tap̃aup̃au sikai raki nia. 

2Go David e naga, E da p̃ia naga naatam̃oli p̃ota maga euga tapetape areka ki 
Sup̃e, ma ega vei naworawora ni Levi nara euga sikida: nalakena Yehovah e 
matadoa ra naga nara euga tapetape areka ki Sup̃e, go naga euga maneana 
suasua asa pa pa ega tu du po du mau du. 

3Go David e piragi saisai ki Israel mamau puti Yerusalem, naga euga tape areka 
ki Yehovah sake umai paki malo tokoana kakana, waina e mari m̃ata ki nia raki 
nia. 

4Go David e piragi saisai ki Aaron natuna maga, go naworawora ni Levi: 

5Ni Kohath natuna maga; Uriel tea maraki, go taina maga p̃onotia sikai rualima 
takuna dua: 

6Ni Merari natuna maga; Asaiah tea maraki, go taina maga p̃onotia dua rualima 
takuna dua: 

7Ni Cershom natuna maga; Yoel tea maraki, go taina maga p̃onotia sikai rualima 
takuna dolu; 

8Ni Elisafan natuna maga; Shemaiah tea maraki, go taina maga p̃onotia dua: 

9Ni Hebron natuna maga; Eliel tea maraki, go taina maga rualima latolu: 

10Ni Ussiel natuna maga; Amminadab tea maraki, go taina maga p̃onotia sikai 
rualima takuna sikai tamate dua. 

11Go David e soso Sadok go Abiathar tea viri maga umai, go naworawora ni Levi, 
go Uriel, Asaiah, go Yoel, Shemaiah, go Eliel, go Amminadab, 

12Go e noa ki da, e naga, Nimu ku pei nap̃au maga ni nasum̃a maga ni tamada 
maga ni naworawora ni Levi: kuga tum̃amu mari mu kuga tautau, nimu ma 
taimu maga, naga kuga tapetape areka ki Yehovah, Sup̃e ki Israel, umai paki malo 
tokoana waina a po mari m̃ata ki nia raki nia. 

13Nalakena nimu ku da dapetape a sala vea mau, Yehovah Sup̃e anigida e mari 
namarip̃oraeana sikai e doko gida nalakena tu da laaga asa pataka ni 
natawonakiana mau. 

14Nalakena tea wanogoe tea viri maga go naworawora ni Levi eu dum̃ada mari 
ra eu dautau naga euga tapetape areka ki Yehovah, Sup̃e ki Israel, sake umai. 

15Go Levi natuna maga eu dapetape areka ki Sup̃e ki nakau vavau dua ero doko 
napauda, dapala waina Moses e pitip̃aki asa pataka ni navasaana ki Yehovah. 

16Go David e pasa paki tea maraki ni naworawora ni Levi naga euga matadoa 
taida maga euga vei tea lega maga, euga vilake tea ni roroaleo ni nalegaana maga, 
salteri maga, go harp maga go simbal maga, euga saruru kasua, go nadaleoda ega 
vei tea sikeana pilake nalaelaeaana. 

17Nalakena tea wanogoe naworawora ni Levi eu matadoa Heman, Yoel natuna; 
go ni taina maga Asaf, Berekiah natuna; go ni taida maga Merari natuna maga, 
Ethan, Kushaiah natuna; 

18Nara ma taida maga tagona kerua, Sekariah, Ben, go Yaasiel, go Shemiramoth, 
go Yehiel, go Unni, Eliab, go Benaiah, go Maaseiah, go Mattithiah, go Elifelehu, go 
Mikneiah, go Obed‐edom, go Yeiel, tea vavaigoro namata maga. 

19Go dapala nogoe tea lega maga, Heman, Asaf, go Ethan, eu pei tea matadoaana 
naga euga tukituki simbal maga ni brass euga saruru kasua; 

20Go Sekariah, go Asiel, go Shemiramoth, go Yehiel, go Unni, go Eliab, go 
Maaseiah, go Benaiah euga tape salteri maga, euga vuati nakolakola; 

21Go Mattithiah, go Elifelehu, go Mikneiah, go Obed‐edom, go Yeiel, go Asasiah 
euga tape harp maga, euga vuati ruruaki, naga euga vei tea maraki maga. 

22Go Kenaniah tea maraki ni naworawora ni Levi, e pei tea maraki nalegaana: 
nae e pei tea vasapisei ki nalegaana nalakena e pei tea atae m̃ata ki nia. 

23Go Berekiah go Elkanah ero pei tea vavaigoro maga ni namata raki areka. 

24Go Shebaniah, go Yoshafat, go Nethanel, go Amasai, go Sekariah, go Benaiah, 
go Elieser, tea viri maga, eu sui paiga maga pea ki areka ki Sup̃e: go Obed‐edom 
go Yehiah ero pei tea vavaigoro maga ni namata raki areka. 

25Go dapala nogoe David go tea matua maga ni Israel, go tea maraki maga ni 
manu maga, eu pano naga euga tapetape areka ni navasasokiana ki Yehovah 
m̃elu dua ki nasum̃a ki Obed‐edom umai pilake nalaelaeaana: 

26Go e pakilina, ragi waina Sup̃e e silae naworawora ni Levi waina eu dapetape 
areka ni navasasokiana ki Yehovah, naga eu mari naviriana ni kau anoai larua 
go shiip anoai larua. 

27Go David e pei tea sugoroana ki sugoro kovagoro sikai ni linen wia, nara ma 
naworawora ni Levi mamau puti waina eu dapetape areka, go tea lega maga, go 
Kenaniah tea maraki nalegaana, nara ma tea lega maga eu mamau: go David e 
pilake efod sikai ni linen. 

28Go dapala nogoe Israel mamau eu dapetape areka ni navasasokiana ki 
Yehovah sake umai pilake nararasaana, go ki nadaleo ni sagoa, go ki paiga maga, 
go ki simbal maga, eu marip̃arai laelaea ki salteri maga go ki harp maga. 

29Go e pakilina, ragi waina areka ni navasasokiana ki Yehovah e umai paki 
natokoana ki David, naga Mikal, Saul natuna nagoroi, e leoduru namata leoduru, 
po punusi nawota David e sale po mari katakata; go e midoa ki p̃alo ki nia 
nap̃op̃ona. 

1 Kronikel Maga 16 

1Go eu dape areka ki Sup̃e umai, po lawo ki nia m̃aleoputo ni ekopu ni tap̃aup̃au 
waina David e sike a raki nia: go eu pitua ki navituaana tap̃arakiana maga go 
navituaana maga ni natam̃ateana narae ni Sup̃e. 

2Go ragi waina David e pitua ki sua navituaana tap̃arakiana go navituaana maga 
ni natam̃ateana, e pasa p̃ia ki narei pae nagisa ni Yehovah. 

3Go e dua sara naata ni Israel, naanoai go nagoroi, sara naata sikasikai m̃olim̃oli 
ni bred sikai, go matele sikai ni nap̃okasi, go keke sikai ni resin maga. 

4Go e pasa dawona ki naworawora ni Levi seara kakada naga euga suasua narae 
ni areka ki Yehovah, go naga euga mari nalotuana go naga euga vasa dodo m̃ata 
ki po samasama ni Yehovah, Sup̃e ki Israel: 

5Asaf e pei nap̃auda, go kerua kakana Sekariah, Yeiel, go Shemiramoth, go Yehiel, 
go Mattithiah, go Eliab, go Benaiah, go Obed‐edom, go Yeiel, eu puati salteri maga 
go harp maga; go Asaf e puati simbal maga, po mari ra eu saruru kasua; 

6Go Benaiah go Yahasiel tea viri maga ero sui paiga maga ero da makoto asa mau, 
narae ni areka ni navasasokiana ki Sup̃e. 

7Go naaleatia wanogoe David e noa p̃otae naga euga vasa dodo m̃ata ki Yehovah, 
ega vae nam̃elearu ni Asaf go taina maga, ega tapala nea: 

8Kuga vasa dodo m̃ata ki Yehovah O, Kuga vioso noa nagisana; Kuga mari 
nawosiana aneana maga, Euga vei tea ataeana usuraki narei maga. 

9Kuga lega ki nia, kuga lega samasama ni a; Kuga noa nawosiana ni namagaana 
aneana maga mamau puti. 

10Kuga vakavakae nagisana tapu: Nap̃op̃o ni tea maga waina eu do laaga 
Yehovah ega kola laelaea. 

11Kuga laaga Yehovah go nakasuaana aneana; Kuga laaga naraena sara ragi. 

12Kuga midoa ki parati ki nawosiana ni namagaana aneana maga waina e mari 
a; Navaivaiana aneana maga, go navasap̃otaeana maga ni nawokana. 

13Nimu nawora ni Israel tea suasua aneana O, Nimu Yakob natuna maga, tea 
matadoaana aneana maga. 

14Nae e pei Yehovah Sup̃e anigida: Navasap̃otaeana aneana maga eu doko 
maramana mamau. 

15Kuga midoa ki parati ki navasasokiana aneana pa pa ega tu mau du, Navasaana 
waina e dip̃aki tagona manu sikai asa; 

16Navasasokiana waina e mari a paki Abraham, Go navivisaana aneana paki 
Isaak; 

17Go e lawosoki a paki Yakob ega vei natawonakiana sikai, Paki Israel naga ega 
vei navasasokiana sikai waina ega tu du po du mau du: 

18E naga, Aga wo dua ko navanua ni Kanaan, Laine totowo ni tea veanipiolikiana 
animu: 

19Ragi waina nimu ku ko pei naatam̃oli pisa maau; Ioro, tea visa maau sa, 
Nam̃enaki‐atatoko doko asa; 

20Go eu surata pasara pae nalauna paki nalauna, Go pae namarakiana sikai paki 
narei p̃ota sikai. 

21E da suasua naga te naata sikai ega mari pavakoto paki da mau; Go e pasa 
kasua ki nawota maga nalakena nara; 

22E naga, Kuga ta kisidogo tea vuvuraikiana aginau maga mau, Go kuga ta mari 
te namarisakiana sikai paki profeta aginau maga mau. 

23Kuga lega ki Yehovah, maramana mamau; Kuga noasokisoki namautipauriana 
aneana pae naaleatia pa pa paki naaleatia. 

24Kuga noasai nasamasamaniana aneana usuraki nalauna maga, Nawosiana ni 
namagaana aneana maga usuraki narei maga mamau puti. 

25Nalakena Yehovah e pei tea warua, Go e pei tea waina ega vei tea lega‐
samasamaniana warua liu: Go e pei tea waina ega vei tea mataukiana dap̃au sup̃e 
maga mamau puti. 

26Nalakena sup̃e maga mamau puti ki narei maga eu pei idolo mau: Ma Yehovah 
e mari nakoroatelagi maga. 

27Nadodomadaganiana go natatap̃auana ero doko naraena: Nakasuaana go 
nasamasamaana ero doko tokora tapu aneana. 

28Kuga tua Yehovah, naworawora maga ni nalauna maga, Kuga tua Yehovah 
nasamasamaana go nakasuaana. 

29Kuga tua Yehovah nasamasamaana ni nagisana: Kuga tape navituaana sikai po 
umai paki naraena: Kuga lotu ki Yehovah doko narekeikiana ni natapuana. 

30Kuga rurururu kivea ki naraena, maramana mamau: Maramana e pei tea lawo‐
kilaketokoana, ega wo da parivari mau. 

31Nakoroatelagi maga euga laelaea, go maramana ega sokamidi; Go euga noa 
m̃aleoputo ni nalauna maga, Yehovah e do maramara. 

32Natasi ega saruru, go navuraana kakana; Vanua ega rarasa, go tea mamau puti 
waina eu doko asa; 

33Ragi wanogoe nakau maga ni mala ni nakau euga wo kolalaelaea narae ni 
Yehovah, Nalakena e umai naga ega vasap̃otae navanua. 

34Kuga vasa dodo m̃ata ki Yehovah; nalakena nae e p̃ia: Nadodomiana aneana e 
du du po du mau du. 

35Go kuga noa, P̃a mautipauri gami; Sup̃e ni namautipauri‐gamiana O, Go p̃a 
viragi saisai ki gami, po pualua gami pa dua ki nalauna maga, Naga auga vasa 
dodo m̃ata ki nagisam̃a tapu, Go naga auga vakavakae nasamasamani‐ko‐ana. 

36Yehovah, Sup̃e ki Israel, ega vei tea vasap̃iakiana, Ega vae tuai mau pa pa paki 
tuai mau. Go narei mamau eu naga, Amen, go eu samasama ni Yehovah. 

37Go David e doropusi Asaf nara ma taina maga eu doko tokora wanogoe doko 
narae ni areka ni navasasokiana ki Yehovah, naga euga suasua narae ni areka 
pitip̃atip̃a, pataka ni nawosiana ni sara naaleatia: 

38Go Obed‐edom go Hosah nara ma taida maga rualima latesa tamate latolu; 
Obed‐edom natu ni Yeduthun go Hosah naga eroga vei tea vavaigoro namata‐
pua maga: 

39Go Sadok tea viri, go taina maga tea viri maga, eu doko kivea ki tap̃aup̃au ki 
Yehovah doko tokora vakilagi waina e doko Cibeon, 

40Naga euga vitua ki navituaana tap̃arakiana maga paki Yehovah doko wede ni 
navituaana tap̃arakiana sara naaleatia, malip̃ogi go ragi melu, pataka ni tea 
mamau puti waina e pei tea midiriana doko tusi ni nawotaeana ki Yehovah, 
waina e dip̃aki Israel asa; 

41Nara ma Heman go Yeduthun eu mamau doko, go tea maga waina eu pei tea 
matadoaana, waina eu noasai nagisada, naga euga vasa dodo m̃ata ki Yehovah, 
nalakena nadodomiana aneana e du du po du mau du; 

42Heman go Yeduthun ero puati paiga maga go simbal maga raki tea maga waina 
euga saruru kasua, go eu puati naleo maga ni nagalo raki nalegaana maga ki 
Sup̃e: go Yeduthun natuna maga eu pei tea vavaigoro namata‐pua. 

43Go naatam̃oli maga mamau puti eu m̃elu pano sara naata sikasikai paki 
nasum̃a adeada: go David e liliu naga ega vasa p̃ia ki tea ni nasum̃a aneana. 

1 Kronikel Maga 17 

1Go e pakilina, ragi waina David e doko nasum̃a aneana doko, naga David e noa 
ki profeta Nathan, e naga, P̃a leo, kinau a doko nasum̃a sikai ni sidar, ma areka 
ni navasasokiana ki Yehovah e doko ekopu ni tap̃aup̃au sikai doko. 

2Go Nathan e noa ki David, e naga, P̃a mari tea mamau puti waina e doko 
nap̃op̃om̃a; nalakena Sup̃e e sikoti ko doko. 

3Go e pakilina nap̃ogiana sikai maau wanogoe, naga navasaana ki Sup̃e e pakilina 
ki Nathan, e naga, 

4P̃a vano po noa ki tea suasua aginau David, p̃a naga, Yehovah e noa dapala nea, 
e naga, P̃a wo da maginau davagi nasum̃a sikai naga aga toko asa doko mau: 

5Nalakena pae naaleatia waina a piragi Israel sake umai pa pa paki naaleatia 
waia, a da doko nasum̃a sikai doko mau; ma a doko tap̃aup̃au m̃elu paki 
tap̃aup̃au, go a m̃elu nasum̃atokoana sikai po paki nasum̃atokoana p̃ota sikai. 

6Sara tokora waina kinami ma Israel au mamau surata asa, kinau a noa 
navasaana sikai paki tea vasap̃otae maga ni Israel sikai kakada, waina a dip̃aki 
da naga euga vagani narei aginau, kinau a naga, Ekasana ku da maginau davagi 
nasum̃a sikai ni sidar, kite? 

7Nalakena tea wanogoe p̃a noa ki tea suasua aginau David ega tapala nea, p̃a 
naga, Yehovah ki taua maga e noa dapala nea, e naga, A piragi lua ko m̃elu dua ki 
loga ni shiip, melu dua ki naleo‐parati‐kiana ni shiip, naga p̃a vei tea maraki 
dap̃au narei aginau Israel: 

8Go a doko sikoti ko doko sara tokora waina ku surata asa, go a daelua tea 
kokona ki‐go maga mamau puti pa dua ki naraem̃a; go aga wo manigo mari 
nagisa sikai ega takiusi nagisa ni tea warua liu maga waina eu doko maramana 
doko. 

9Go aga wo magi narei aginau Israel noa p̃otae tokora sikai, go aga wo lawo ki da 
asa naga euga toko tokora adeada doko, po da moro pei tea risua‐ki‐luaana mau; 
go tea sigisigileo natuna maga euga wo da moro mari sa ki da mau dakiusi waina 
eu mari a sala vea, 

10Pae naaleatia waina a pasa dawona ki tea vasap̃otae maga naga euga tap̃au 
narei aginau Israel pa pa paki naaleatia waia; go aga wo mari tea kokona ki‐go 
maga mamau puti euga wo doko etano. Go a noa ki‐go naga Yehovah ega wo 
manigo davagi nasum̃a sikai. 

11Go ega wo pakilina, ragi waina naaleatia anigo maga euga wo pei tea 
vakavuroana naga p̃a wo pano po doko sikoti tamam̃a maga, naga aga wo sike 
lawo ki naworam̃a waina ega wo edakugoro ko, waina ega vei natum̃a maga sikai 
kakada; go aga wo lawosoki namarakiana aneana. 

12Nae ega wo maginau davagi nasum̃a sikai, go aga wo lawosoki malo tasake 
aneana ega tu mau du. 

13Go aga wo pei tamana, go nae ega wo pei natugu: go aga wo da dape lua 
nadodomiana aginau m̃elu dua ki nia pano mau, dapala waina a pea dape lua e 
m̃elu dua ki tea waina e doko pea ki‐go. 

14Ma aga wo lawosoki a ega toko nasum̃a aginau go ega toko namarakiana 
aginau pa pa po du mau du: go malo tasake aneana ega wo pei tea lawosokiana 
ega tu mau du. 

15Pataka ni navasaana maga mamau puti wanogoe, go pataka ni navunusiana 
mamau wanogoe, Nathan e pasa paki David dapala nogoe. 

16Go nawota David e umai po doko etano narae ni Yehovah, po naga, Kinau a pei 
sei, Yehovah Sup̃e O, go nasum̃a aginau e pei nasava, naga ku po piragi au umai 
paki nea? 

17Go naleo wanogoe e pei tea kiki sikai namatam̃a, Sup̃e O; ma ku pasa sua tuai 
nalo ni nasum̃a ki tea suasua anigo, go ku midoa kinau naga a dapala naatam̃oli 
vakilagi sikai, Yehovah Sup̃e O. 

18David e mariatae moro noa nasava paki‐go nalo ni nadodoma daganiana waina 
e paki tea suasua anigo? Nalakena nigo ku atae tea suasua anigo. 

19Yehovah O, nalakena tea suasua anigo, go pae nap̃op̃om̃a, nigo ku mari tea 
warua mamau puti wanogoe, doko do mari naleo warua maga wanogoe eu pei 
tea ataeana. 

20Yehovah O, tea waina e dakiusi ko e da doko mau, go te Sup̃e sikai e dika ma 
nigo ku sikim̃a, dapala tea mamau puti waina au dogo sua e nadaligagami maga. 

21Go nalauna maga ni maramana seve tea kakada e dakiusi nalauna anigo Israel, 
waina Sup̃e e pano naga ega taulua e naga ega vei narei aneana, naga ega manigo 
mari nagisa sikai tea warua go tea mataukiana, doko do kopasi lua nalauna maga 
pano pa dua ki narae ni narei anigo, waina ku daulua e m̃elu dua ki Ityipt? 

22Nalakena narei anigo Israel, ku dum̃am̃a mari ra eu pei narei anigo pa pa ega 
tu mau du; go nigo, Yehovah, ku po pei Sup̃e adeada. 

23Nalakena tea wanogoe Yehovah O, tea waina ku noa e nalo ni tea suasua anigo, 
go nalo ni nasum̃a aneana, ega vei tea lawosokiana pa pa ega tu mau du, go p̃a 
mari ega tapala waina ku po noa sua e. 

24Ega vei tea lawosokiana, naga nagisam̃a ega vei tea samasamaniana pa pa ega 
tu mau du, doko do naga, Yehovah ki taua maga e pei Sup̃e ki Israel, e pei Sup̃e 
sikai agi Israel: go nasum̃a ki tea suasua anigo David ega vei tea lawosokiana 
naraem̃a. 

25Nalakena nigo, Sup̃e aginau O, ku po noasai paki tea suasua anigo naga p̃a wo 
maneana davagi nasum̃a sikai: nalakena tea wanogoe tea suasua anigo e pap̃ai 
doko nap̃op̃ona naga ega tapasavasa naraem̃a. 

26Go Yehovah O, nigo ku pei Sup̃e doko, go ku po sai nawiaana wanogoe paki tea 
suasua anigo: 

27Nalakena tea wanogoe ku midoa ki m̃ata ki nia naga p̃a vasap̃ia ki nasum̃a ki 
tea suasua anigo, naga ega toko po doko mau doko naraem̃a pa pa po du mau du: 
nalakena nigo, Yehovah O, ku po pasap̃ia ki nia, go ega wo pei tea vasap̃iakiana 
pa pa ega tu mau du. 

1 Kronikel Maga 18 

1Go edaku ki tea wanogoe e pakilina naga David e atugi Filistine maga, po mari 
matua ki da, go e pualua Cath go natokoana kakana maga m̃elu dua ki nam̃elearu 
ni Filistine maga. 

2Go e atugi Moab; go tea ni Moab maga eu po pei tea suasua maga ki David, po 
dape nasautoga maga umai. 

3Go David e atugi Hadareser nawota ni Sobah pa pa paki Hamath, ragi waina e 
pano naga ega lawosoki namarakiana aneana nadigi ni noaisara Eufrates. 

4Go David e pualua kariot manu sikai kiana, go naatam̃oli manu larua waina eu 
sakesaake horse, go naatam̃oli tivilia dua waina eu surata: go David e daekotovi 
nawaliu ni nakolovae ni horse maga ni kariot, ma e mauti seara kakada raki 
kariot p̃onotia sikai. 

5Go ragi waina tea ni Siria ni Damaseko eu rumai naga euga silae Hadareser 
nawota ni Sobah, David e atugi tea ni Siria naatam̃oli tivilia dua go manu dua. 

6Go David e doropusi taua ni tea vavaigoro maga eu doko Siria ni Damaseko 
doko; go tea ni Siria eu po pei tea suasua maga ki David, po dape nasautoga maga 
umai. Go Yehovah e dua David namarimatuaana sara tokora waina e paki asa 
pano. 

7Go David e dape lua nakokoro maga ni kold waina eu pei tea ki tea suasua maga 
ki Hadareser, po dape ra paki Yerusalem pano. 

8Go David e pualua brass e p̃arua liu m̃elu dua ki Tibhath go m̃elu dua ki Kun, 
natokoana maga ki Hadareser, brass waina Solomon e mari lasa takiana warua 
sikai ni noai asa, go tip̃a maga, go lasa maga ni brass. 

9Go ragi waina Tou nawota ni Hamath e dogo naga David e atugi puti taua ni 
navakalo ki Hadareser nawota ni Sobah, 

10E dip̃aki lua natuna Hadoram pa punusi nawota David, naga ega vasa dodomi 
a, go naga ega vasa samasamani a, nalakena e marimari dip̃a Hadareser po atugi 
a; nalakena Hadareser e pea mari navakalo maga dip̃a Tou; go e dape lasa 
visarasara maga laapa ni kold go ni silver go ni brass eu sikoti a pano. 

11Tea maga wanogoe nawota David e moro dapugoro ra paki Yehovah, pilake 
silver go kold waina e piragi lua pavakoto asa m̃elu dua ki nalauna maga mamau 
puti; m̃elu dua ki Edom, go m̃elu dua ki Moab, go m̃elu dua ki Ammon natuna 
maga, go m̃elu dua ki Filistine maga, go m̃elu dua ki Amalek. 

12Go Abishai natu ni Seruiah e atugi naworawora ni Edom naatam̃oli tivilia sikai 
go manu latolu Nap̃aloa ni Natasimena. 

13Go e doropusi taua ni tea vavaigoro maga eu doko Edom doko; go naworawora 
ni Edom mamau puti eu po pei tea suasua maga ki David. Go Yehovah e dua 
David namarimatuaana sara tokora waina e paki asa pano. 

14Go David e maramara dap̃au Israel mamau; go e magi narei aneana mamau 
puti mari navasap̃otaeana go naleanaana. 

15Go Yoab natu ni Seruiah e pei nap̃au ni taua ni naatam̃oli navakalo; go 
Yehoshafat natu ni Ahilud e pei tea terausi. 

16Go Sadok natu ni Ahitub, go Abimelek natu ni Abiathar ero pei tea viri maga; 
go Shavsha e pei tea midiri; 

17Go Benaiah natu ni Yehoiada e pei nap̃au ni tea ni Kaftor go Filistine maga; go 
David natuna maga eu pei nap̃au ni tasiga maga waina eu doko raki nawota. 

1 Kronikel Maga 19 

1Go e pakilina edaku ki tea wanogoe, naga Nahash nawota ki Ammon natuna 
maga e mate, go natuna e maramara du oli a. 

2Go David e naga, Aga wo mari nadodomiana paki Hanun natu ni Nahash, 
nalakena tamana e pea mari nadodomiana paki nau. Go David e dip̃aki lua tea 
tautauana maga pa punusi a naga euga vasa pakavakale a nalo ni tamana. Go tea 
suasua maga ki David eu rumai paki navanua ki Ammon natuna maga punusi 
Hanun naga euga vasa pakavakale a. 

3Ma tea maraki maga ki Ammon natuna maga eu noa ki Hanun, eu naga, Ku 
midoa ki nia naga David e do dodomadagani tamam̃a, naga e dip̃aki lua tea vasa 
pakavakale maga eu rumai punusi ko, kite? Tea suasua aneana maga eu da umai 
punusi ko naga euga leousiusi, po dap̃olosiwo, po leo pavaraka navanua, kite? 

4Nalakena tea wanogoe Hanun e puati tea suasua maga ki David, po masi 
naloluda, po masi kotovi tea suniana adeada maga liliu natap̃oraeda, po dip̃aki 
lua ra pano. 

5Go naatam̃oli seara eu pano po noa ki David takana waina e pei tea mariana 
paki naatam̃oli maga wanogoe. Go e pitip̃aki pano naga euga sua ra; nalakena 
naatam̃oli maga wanogoe eu pei tea mariana eu maliere p̃arua. Go nawota e 
naga, Kuga toko Yeriko doko pa pa nalolu ni nasimu euga moro ulua, go ragi 
wanogoe kuga moro liliu umai. 

6Go ragi waina Ammon natuna maga eu punusi naga eu dum̃ada mari ra eu pei 
tea mamaragokiana paki David, Hanun go Ammon natuna maga eu dip̃aki lua 
talenta ni silver manu sikai naga ega vei navasadapuiana raki kariot maga go 
naatam̃oli sakesaake horse maga m̃elu Mesopotamia, go m̃elu Aram‐maakah, go 
m̃elu Sobah. 

7Go eu pasadapui kariot tivilia dolu go manu dua, go nawota ni Maakah nara ma 
narei aneana; waina eu rumai po sike tap̃aup̃au adeada maga kivea ki Medeba. 
Go Ammon natuna maga eu pae natokoana adeada maga umai po dum̃ada saisai 
ki da, po umai mari navakalo. 

8Go ragi waina David e dogo e, e dip̃aki lua Yoab go taua ni naatam̃oli marimatua 
maga eu mamau pano. 

9Go Ammon natuna maga eu dave umai, po dum̃ada dutua ki da raki navakalo 
namata‐pua ni natokoana: go nawota maga waina eu rumai sua, eu dum̃ada doko 
mamau doko nagurua. 

10Go ragi waina Yoab e punusi naga navakalo e pei tea marim̃atakiana dip̃a e 
kivea go kiedaku, e matadoa naatam̃oli wia maga mamau puti ni Israel, po dutua 
ki da naga euga marimari dip̃a naatam̃oli maga ni Siria. 

11Go tea p̃ota maga mamau puti ni narei waina eu ko doko, e doropusi ra eu doko 
nam̃elearu ni taina Abishai, go nara eu dum̃ada dutua ki da dip̃a Ammon natuna 
maga. 

12Go e naga, Tea ni Siria maga eu pe kasua liu au, p̃a silae au; ma Ammon natuna 
maga eu pe kasua liu ko, kinau aga wo silae ko. 

13P̃a viviari p̃ia, go tuga magi narei anigida, go magi natokoana maga ki Sup̃e 
anigida mari dagaragara: go Yehovah ega mari tea waina e p̃ia namatana. 

14Dapala nogoe Yoab ma narei waina eu mamau doko, eu disu paki m̃aladigi 
kivea ki naatam̃oli maga ni Siria po mari navakalo; go eu sava pa dua ki naraena 
pano. 

15Go ragi waina Ammon natuna maga eu punusi naga tea ni Siria maga eu sava 
pano, nara ma eu sava pa dua ki narae ni taina Abishai pano, po sili paki 
natokoana. Go Yoab e paki Yerusalem. 

16Go ragi waina tea ni Siria maga eu punusi naga eu pei tea marimatuakiana 
narae ni Israel, eu dip̃aki lua tea tautauana maga pano po piragi lua tea ni Siria 
maga waina eu doko taleva kerua ni Noaisara umai, go Shofak tea maraki ni taua 
navakalo ki Hadareser e pei nap̃auda. 

17Go e pei tea noaana paki David; go e piragi saisai ki Israel mamau, po duagoto 
Yordan pano, po umai pa parati ki da, po dutua ki taua navakalo dip̃a ra. Go ragi 
waina David e dutua ki sua taua navakalo dip̃a tea ni Siria maga, nara eu 
marimari paki nia. 

18Go tea ni Siria maga eu sava pa dua ki narae ni Israel pano; go David e atugi tea 
ni Siria maga, naatam̃oli maga ni kariot manu larua, go naatam̃oli maga waina 
eu surata tivilia pati, po mari punue Shofak tea maraki ni taua navakalo. 

19Go ragi waina tea suasua maga ki Hadareser eu punusi naga eu pei tea 
marimatuakiana narae ni Israel, eu mari natam̃ateana sikoti David, po maneana 
suasua: go tea ni Siria maga eu da moro masau silae Ammon natuna maga mau. 

1 Kronikel Maga 20 

1Go e pakilina doko ragi ni naliliuana ni natau, ragi waina nawota maga eu do 
dave pano naga euga mari navakalo, naga Yoab e maraki m̃aau maga ni 
naatam̃oli navakalo eu dave pano, po mari sa sa ki navanua ki Ammon natuna 
maga, po umai kelugoro Rabbah. Ma David e doko Yerusalem doko. Go Yoab e 
atugi Rabbah, po dap̃olosiwo ki nia. 

2Go David e sawo lua vauvau ki nawota adeada m̃elu dua ki nap̃auna, go eu 
dowogi a po pap̃ai naga namadagaana kakana e pei talenta sikai ni kold, go vatu 
wia maga ni naulu laapa eu doko asa; go e pei tea sawakiana doko nap̃au ni 
David: go e dape lua pavakoto tea vuti‐lua‐pavakotoana warua ni natokoana. 

3Go e piragi lua pavakoto naatam̃oli maga waina eu doko asa, po soro kotovi ra 
ki tea sorokoto maga, go ki tea tagau maga ni airon, go ki karau maga. Go David 
e mari dapala nogoe paki natokoana maga mamau puti ki Ammon natuna maga. 
Go David go narei mamau puti eu liliu paki Yerusalem. 

4Go e pakilina edaku ki tea wanogoe, naga navakalo e moro pei tea mariana 
Ceser paki Filistine maga: go Sibbekai naatam̃oli ni Hushah e mari punue Sippai, 
pule natuna maga sikai kakada: go eu pei tea marimatuakiana. 

5Go navakalo e moro pakilina paki Filistine maga; go Elhanan natu ni Yair e mari 
punue Lahmi tai ni Coliath naatam̃oli ni Cath, waina natura ni naio aneana e 
dakiusi nakau waina eu do pausi nakulukulu asa. 

6Go navakalo e moro pakilina Cath, tokora waina naatam̃oli p̃atoko wia sikai e 
doko asa, waina nam̃elearuna dua ero sikasikai peani nakini latelatesa, go 
natuana dua ero sikasikai peani nakini latelatesa, eu mamau puti pei rualima 
dua tamate pati; go nae ma e magi pule wanogoe pakilina. 

7Ma ragi waina e pasa p̃alo ki Israel, Yonathan natu ni Shimea, David taina, e 
atugi a. 

8Tea maga wanogoe eu magi pule ni Cath pakilina; go eu dowo ki nam̃elearu ni 
David, go ki nam̃elearu ni tea suasua aneana maga. 

1 Kronikel Maga 21 

1Go Satan e lawodu dip̃a Israel, po maridie David naga ega veve parati ki Israel. 

2Go David e noa ki Yoab go ki tea maraki maga ni narei, e naga, Kuga vano, kuga 
veve parati ki Israel pae Beer‐sheba pano pa pa liliu Dan; po maginau dape 
navasaana umai naga aga atae totowo ni naveveana kakada. 

3Go Yoab e naga, Yehovah ega mari narei aneana euga laapa ega vaka p̃onotia 
sikai liu tea maga waina eu doko: ma nawota aginau nawota, nara eu da mamau 
puti pei tea suasua maga ki nawota aginau, kite? Go ekasana nawota aginau e 
datago naleo wanogoe? Ekasana ega wo pei nalakena sogi ega wo liko Israel? 

4Ma navasaana ki nawota e marimatua ki tea ki Yoab. Nalakena tea wanogoe 
Yoab e m̃elu pano, po surata usuraki Israel mamau, po umai paki Yerusalem. 

5Go Yoab e dua David totowo ni naveveana ni narei. Go tea maga mamau puti ni 
Israel waina eu puati lova eu pei naatam̃oli tivilia sikai paka tivilia sikai go manu 
p̃onotia sikai: go naatam̃oli maga ni Yudah waina eu puati lova eu pei manu 
p̃onotia pati, tivilia takuna larua. 

6Ma e da peve Levi go Benyamin eu sikoti ra mau: nalakena Yoab e mamarago ki 
navasaana ki nawota. 

7Go Sup̃e e maeto nalo kakana; nalakena tea wanogoe e atugi Israel. 

8Go David e noa ki Sup̃e, e naga, Kinau a po mari naleo sa warua, nalakena a mari 
tea wanogoe: ma a pavara ni ko, p̃a tape lua namarinaleotageleana ki tea suasua 
anigo; nalakena kinau a po mari tea ni naveilalaana. 

9Go Yehovah e noa ki Cad, tea kikita ki David, e naga, 

10P̃a vano po noa ki David, p̃a naga, Yehovah e noa dapala nea, e naga, A sai ki 
naleo dolu paki‐go; p̃a tum̃am̃a manigo matadoa sikai kakada, naga aga manigo 
mari a. 

11Go Cad e umai punusi David, po noa ki nia, e naga, Yehovah e noa dapala nea, 
e naga, P̃a matadoa tea waina ku masauna; 

12Mase e pe vei natau dolu ni navitoloana; kite e pe vei atelagi dolu ni 
namarisakiana narae ni tea kokona ki‐go maga, lova adeada e pe va parati ki‐go; 
kite e pe vei naaleatia dolu ni lova ki Yehovah, nasasanaana sa doko navanua, 
agelo ki Yehovah e pe mari sa sa ki usuraki namarakiana mamau ni Israel. 
Nalakena tea wanogoe p̃a midoakiusiusi a, po noa kinau seve navasadaraana 
waina aga wo dape a liliu pa punusi tea waina e dip̃aki lua au umai. 

13Go David e noa ki Cad, e naga, Kinau a pei tea riesoki‐kasua‐kiana: aga rowo 
paki nam̃elearu ni Yehovah; nalakena nadodomiana aneana e p̃arua p̃arua liu: 
go aga ta dowo paki nam̃elearu ni naatam̃oli mau. 

14Nalakena tea wanogoe Yehovah e dip̃aki lua nasasanaana sa sikai paki Israel: 
go naatam̃oli maga ni Israel tivilia larua eu dowo asa. 

15Go Sup̃e e dip̃aki lua agelo sikai paki Yerusalem naga ega mari sa sa ki nia: go 
ragi waina e pae asa mari sa sa ki nia, Yehovah e leo punusi a, go e midoaki piri 
nasaana wanogoe, go e noa ki agelo waina e do mari sa sa ki, e naga, E pei tea 
lapa; p̃a tum̃am̃a dugoro nam̃elearum̃a. Go agelo ki Yehovah e lawodu pisari 
nadigi ni malo wokalesue ki Ornan, naworawora ni Yebus sikai kakada. 

16Go David e sike namatana maga, po punusi agelo ki Yehovah e lawodu 
namawota ni maramana go ni nakoroatelagi, lova sailuaana sikai e doko 

nam̃elearuna, po pei tea saikiana elagi ki Yerusalem. Go David go tea matua 
maga ni Israel eu kolo suai natano, eu pei tea sugoroana ki nakulukulu ni sak. 

17Go David e noa ki Sup̃e e naga, E da pei kinau waina a pitip̃aki naga narei euga 
vei tea veveana, kite? E pei kinau waina a mari naleo sa po mari malauweluki 
p̃arua; ma shiip maga waia, nara eu mari nasava? A pavara ni ko, Yehovah Sup̃e 
aginau O, nam̃elearum̃a ega tip̃a au, go ega tip̃a nasum̃a ki tamagu; ma ega ta 
dip̃a narei anigo mau, naga euga ta pei tea marisakiana mau. 

18Go agelo ki Yehovah e dip̃aki Cad naga ega noa ki David naga David ega sake 
pano, po magi Yehovah sike lawo ki wede ni naviriana sikai malo wokalesue ki 
Ornan naatam̃oli ni Yebus. 

19Go David e sake pano nalakena navasaana ki Cad, waina e pasa asa pae nagisa 
ni Yehovah. 

20Go Ornan e leo kitaku, po punusi agelo wanogoe; go natuna pati waina eu 
mamau doko, eu dum̃ada dasuru ki da doko. Go Ornan e do p̃oka lesue whiit. 

21Go ragi waina David e umai punusi Ornan, Ornan e leo po punusi David, po 
dave m̃elu dua ki malo wokalesue, po kolo suai natano paki David. 

22Go David e noa ki Ornan, e naga, P̃a tua au tokora ni wokalesueana waia naga 
aga magi Yehovah davagi wede ni naviriana sikai ega toko asa: aga wo dua ko 
naulu waina e pei totowo kakana: naga nasasanaana ega m̃elu dua ki narei. 

23Go Ornan e noa ki David, e naga, P̃a tape a ega vei anigo, go nawota aginau 
nawota ega mari tea waina e p̃ia namatana maga: p̃a leo, a dua ko oks maga euga 
vei navituaana tap̃arakiana maga, go nakau wokalesue maga euga vei nakapu 
kakana, go whiit ega vei navituaana ni flaur; a pitua ki puti a. 

24Go nawota David e noa ki Ornan, e naga, Ee; ma aga wo pakotovi a ki totowo 
mamau waina e patakana: nalakena aga wo da magi Yehovah dape tea waina e 
pei tea anigo mau, kite pitua ki navituaana tap̃arakiana sikai waina 
navakotoviana kakana e dika. 

25Nalakena tea wanogoe David e dua Ornan shekel ni kold p̃onotia latesa 
namadagaana kakana raki tokora wanogoe. 

26Go tokora wanogoe David e magi Yehovah davagi wede ni naviriana sikai asa, 
po pitua ki navituaana tap̃arakiana maga go navituaana maga ni natam̃ateana, 
po pioso paki Yehovah; go e pasadara e pae nakoroatelagi ki nakapu doko wede 
ni naviriana ni navituaana tap̃arakiana. 

27Go Yehovah e dip̃aki agelo wanogoe; go e moro sai ki lova aneana paki nala 
kakana. 

28Ragi wanogoe, ragi waina David e punusi naga Yehovah e pasadara e doko 
malo wokalesue ki Ornan naatam̃oli ni Yebus, e mari naviriana aneana tokora 
wanogoe. 

29Nalakena tap̃aup̃au ki Yehovah, waina Moses e mari a masop̃alo, go wede ni 
naviriana ni navituaana tap̃arakiana, e doko tokora vakilagi Cibeon naaleatia 
maga wanogoe. 

30Ma David e da mariatae paki m̃aladigi ki nia naga ega vusuusu ki Yehovah mau: 
nalakena e matau ki lova ki agelo ki Yehovah. 

1 Kronikel Maga 22 

1Go David e naga, Tea waia e pei nasum̃a ki Yehovah Sup̃e, go tea waia e pei wede 
ni naviriana tap̃arakiana ki Israel. 

2Go David e pitip̃aki naga euga viragi saisai ki nam̃enaki maga waina eu doko 
navanua ni Israel; go e lawo ki mataisau maga ni vatu, naga euga tae m̃ata ki vatu 
maga naga euga tavagi nasum̃a ki Sup̃e. 

3Go David e mari m̃ata ki taua warua ni airon naga euga mari tea turituri maga 
ni namata maga ni namata‐pua maga, go malo tasokatakiana maga asa; go taua 
warua ni brass waina e mari sap̃o pei tea rowogi‐atae‐ana; 

4Go nakau sidar maga waina eu mari sa pei tea veveana mau: nalakena tea ni 
Sidon go tea ni Tair eu dape nakau sidar laapa umai dua David asa. 

5Go David e naga, Natugu Solomon e ko pei tea vusavusa go e manainai, go 
nasum̃a waina ega wo magi Yehovah pei tea tavagiana, e one asa one naga ega 
vei tea midoakim̃ata‐ki‐p̃arua‐kiana, tea rogoana go tea samasamaniana usuraki 
navanua maga mamau puti: nalakena tea wanogoe kinau aga wo mari m̃ata. Go 
dapala nogoe David e marisokisoki taua warua ni sara naleo maga ni nawosiana 
kakana, pea ki namateana aneana. 

6Go e soso natuna Solomon umai, po pasa parati ki nia naga ega magi Yehovah, 
Sup̃e ki Israel, davagi nasum̃a sikai. 

7Go David e noa ki natuna Solomon, e naga, Ma kinau, e doko nap̃op̃ogu naga aga 
magi nagisa ni Yehovah Sup̃e aginau davagi nasum̃a sikai. 

8Ma navasaana ki Yehovah e pakilina kinau, e naga, Nigo ku daki p̃arua ki nada, 
go ku mari navakalo warua maga: p̃a wo da magi nagisagu davagi nasum̃a sikai 
mau, nalakena ku daki p̃arua ki nada naraegu maramana. 

9P̃a leo, piakiki naanoai sikai ega wo manigo pakilina, waina ega wo pei 
naatam̃oli sikai ni natam̃ateana; go aga wo dua e namaromaroana pa dua ki tea 
kokona ki nia maga mamau puti daliviri: nalakena ega wo pei tea salagisana ki 

Solomon, go aga wo dua Israel natam̃ateana go natoko‐dam̃ate‐ana naaleatia 
aneana maga: 

10Nae ega wo magi nagisagu davagi nasum̃a sikai; go nae ega wo pei natugu, go 
kinau aga wo pei tamana; go aga wo lawosoki malo tasake ni namarakiana 
aneana dap̃au Israel ega tu po du mau du. 

11Go natugu, Yehovah ega sikoti ko; go p̃a risu p̃ia, po davagi nasum̃a ki Yehovah 
Sup̃e anigo, dapala waina e noa e nalo kakam̃a. 

12Ma tea sikai maau, Yehovah ega tua ko namidoakip̃otaeana go 
namidoakiataeana, naga p̃a vavaigoro nawotaeana ki Yehovah Sup̃e anigo ragi 
waina ega tip̃aki‐go nalo ni Israel. 

13Go ku pe vavaigoro naga p̃a mari natawonakiana maga go navasap̃otaeana 
maga waina Yehovah e pasa parati ki Moses asa nalo ni Israel, ku pe wo disu po 
p̃ia: p̃a kasua, go p̃a viviari p̃ia; p̃a ta mataku mau, go p̃a ta m̃anaunau mau. 

14Go p̃a leo, doko narogokitesaana aginau a po marisokisoki nalo ni nasum̃a ki 
Yehovah, a mari m̃ata ki talenta ni kold manu p̃onotia sikai, go talenta ni silver 
tivilia sikai paka tivilia sikai; go brass go airon waina e mari sap̃o pei tea rowogi‐
atae‐ana mau, nalakena e pei taua warua liu: go a moro mari m̃ata ki napapa go 
vatu; go nigo ku mariatae sokari a. 

15Go ku peani naatam̃oli wosiwosi maga eu laapa liu, tea tae vatu maga go tea 
tata maga, go mataisau maga ni vatu go ni napapa, go naatam̃oli manumatua 
maga nalo ni nawosiana visarasara maga mamau puti; 

16Kold, go silver, go brass, go airon eu p̃arua, eu da pei tea veve‐atae‐ana mau; 
p̃a tuleana po p̃osiwosi, go Yehovah ega sikoti ko. 

17Go David e dip̃aki tea maraki maga mamau puti ni Israel naga euga silae natuna 
Solomon, doko do naga, 

18Yehovah Sup̃e animu e da sikoti mu doko, kite? Go e da dua mu 
namaromaroana daliviri, kite? Nalakena e pitua ki naatatoko maga ni navanua 
paki nam̃elearugu; go navanua e doko etano narae ni Yehovah, go narae ni narei 
aneana. 

19Go kuga lawo ki nap̃op̃omu go ki naatamu naga kuga laaga Yehovah Sup̃e 
animu; nalakena tea wanogoe kuga tuleana, go kuga tavagi tokora tapu ki 
Yehovah Sup̃e, naga kuga viragi areka ni navasasokiana ki Yehovah, go lasa tapu 
maga ki Sup̃e umai paki ekopu ni nasum̃a waina ega wo magi nagisa ni Yehovah 
pei tea tavagiana. 

1 Kronikel Maga 23 

1Go David e po pei tea matua, go naaleatia aneana maga eu laapa; go e mari 
natuna Solomon e pei nawota dap̃au Israel. 

2Go e piragi saisai ki tea maraki maga mamau puti ni Israel, nara ma tea viri 
maga go naworawora ni Levi eu mamau. 

3Go naworawora ni Levi waina eu pei tea ni natau rualima dolu go do liu, eu pei 
tea veveana: go totowo kakada tea mamau puti eu pei naatam̃oli tivilia dolu go 
manu latolu. 

4Go seara kakada, naatam̃oli tivilia dua go manu pati, eu pei tea lawokiana naga 
euga vei tea leo parati ki maga dap̃au nawosiana ni nasum̃a ki Yehovah; go manu 
latesa eu pei tasiga maga go tea vasap̃otae maga: 

5Go manu pati eu pei tea vavaigoro maga ni namata‐pua; go manu pati eu 
samasama ni Yehovah ki nagalo maga waina kinau a mari ra, David e noa e, naga 
euga samasama asa. 

6Go David e dap̃otawotae ra pae naworawora maga ni Levi natuna maga; 
Cershon, Kohath, go Merari. 

7Tea ni naworawora ni Cershon; Ladan go Shimei. 

8Ladan natuna maga; Yehiel nap̃auda, go Setham, go Yoel, nara eu dolu. 

9Shimei natuna maga; Shelomoth, go Hasiel, go Haran, nara eu dolu. Tea maga 
wanogoe eu pei nap̃au maga ni nasum̃a maga ni tamada maga ki Ladan. 

10Go Shimei natuna maga: Yahath, Sina, go Yeush, go Beriah. Nara pati wanogoe 
eu pei Shimei natuna maga. 

11Go Yahath e pei nap̃auda, go Sisah e pei kerua kakana: ma Yeush go Beriah 
natuda maga eu da laapa mau; nalakena tea wanogoe eu pei tea veveana eu pei 
tea ni nasum̃a sikai maau ni tamada maga. 

12Kohath natuna maga; Amram, Ishar, Hebron, go Ussiel, nara eu pati. 

13Amram natuna maga; Aaron go Moses: go Aaron e pei tea mari‐masale‐kiana, 
nara ma natuna maga, naga euga tapugoro naleo tapu liu maga, pa pa ega tu mau 
du, naga euga to dap̃ara ki tea ni nap̃o wia narae ni Yehovah, po maneana suasua, 
go naga euga to pasa p̃ia pae nagisana pa pa ega tu mau du. 

14Go nalo ni Moses naatam̃oli ki Sup̃e natuna maga, nagisada maga eu pei tea 
noaana sikoti naworawora ni Levi. 

15Moses natuna maga; Cershom go Elieser. 

16Cershom natuna maga; Shebuel nap̃auda. 

17Go Elieser natuna maga, Rehabiah nap̃auda. Go Elieser e da moro peani natuna 
p̃ota sikai mau; ma Rehabiah natuna maga eu laapa liu. 

18Ishar natuna maga; Shelomith nap̃auda. 

19Hebron natuna maga; Yeriah nap̃auda, Amariah kerua kakana, Yahasiel ketolu, 
go Yekameam kevati. 

20Ussiel natuna maga; Maika nap̃auda, go Isshiah kerua kakana. 

21Merari natuna maga; Mahli go Mushi. Mahli natuna maga; Eleasar go Kish. 

22Go Eleasar e mate, e dika natuna naanoai, ma eu pei nagoroi mau: go goreda 
maga, Kish natuna naanoai maga, eu dawiri ra. 

23Mushi natuna maga; Mahli, go Eder, go Yeremoth, nara eu dolu. 

24Tea maga wanogoe eu pei Levi natuna maga pae nasum̃a ni tamada maga ni 
tea maga waina eu pei tea veveana pae nagisada maga, waina eu mari nawosiana 
ni nasuasuaana ni nasum̃a ki Yehovah, waina eu pei tea ni natau rualima dua go 
do liu. 

25Go David e naga, Yehovah, Sup̃e ki Israel, e dua narei aneana namaromaroana; 
go e doko Yerusalem doko pa pa ega tu du po du mau du: 

26Go ega ta moro pei nawosiana ki naworawora ni Levi naga euga tapetape 
tap̃aup̃au go lasa kakana maga raki nawosiana kakana. 

27Nalakena pae navasaana malaapa ki David, Levi natuna maga waina eu pei tea 
ni natau rualima dua go do liu, eu pei tea veveana. 

28Nalakena e pei nawosiana adeada naga euga toko raki Aaron natuna maga 
naga euga silae ra nawosiana ni nasuasuaana ni nasum̃a ki Yehovah, euga leo 
parati ki roara maga, go ekopu ni em̃ago maga, go nawosiana ni namari‐dautau‐
kiana ki naleo tapu maga, nawosiana ni nasuasuaana ni nasum̃a ki Sup̃e; 

29Go bred tokorae, go flaur wia tea ni navituaana ni flaur, e pe vei tea ni keke 
maga waina leven e dika asa, kite e pe vei tea waina e pei tea veniana pan, kite 
tea waina e pei tea sarisariana pilake naroro, go sara narowogiana go vatu 
dotowo visarasara maga; 

30Go naga euga lawodu sara malip̃ogi naga euga vasa dodo m̃ata ki po pasa 
samasama ni Yehovah, po moro mari ega tapala nogoe ragi m̃elu; 

31Go naga euga vitua ki navituaana tap̃arakiana maga paki Yehovah, doko 
sabbath maga, atelagi vau maga, go nasaisaiana tatutakiana maga pitip̃atip̃a 
narae ni Yehovah pataka ni natawonakiana nalo kakada: 

32Go naga euga vavaigoro naleoparatikiana ni tap̃aup̃au ni nasaisaiana, go 
naleoparatikiana ni tokora tapu, go naleoparatikiana ni taida Aaron natuna 
maga, nalo ni nasuasuaana ni nasum̃a ki Yehovah. 

1 Kronikel Maga 24 

1Go tea maga waia eu pei natap̃otawotaeana maga ni Aaron natuna maga. Aaron 
natuna maga; Nadab go Abihu, Eleasar go Ithamar. 

2Ma Nadab go Abihu ero mate pea ki tamada, go natuda e dika: nalakena tea 
wanogoe Eleasar go Ithamar ero mari nawosiana ni navei‐tea‐viri‐ana. 

3Go David nara ma Sadok, Eleasar natuna maga sikai kakada, go Ahimelek, 
Ithamar natuna maga sikai kakada, eu dap̃otawotae ra pataka ni nawosiana 
maga ni nasuasuaana adeada. 

4Go e pei tea vap̃aiana naga nap̃au maga ni Eleasar natuna maga eu laapa do liu 
nap̃au maga ni Ithamar natuna maga; go eu dap̃otawotae ra dapala nea: Eleasar 
natuna maga, nap̃au maga ni nasum̃a maga ni tamada maga, rualima sikai 
tamate latesa; go Ithamar natuna maga, pae nasum̃a maga ni tamada maga, eu 
latolu. 

5Go dapala nogoe eu pei tea tap̃otawotaeana pae gole, eu pitotowo; nalakena tea 
maraki maga ni tokora tapu, go tea maraki maga ni nawosiana ki Sup̃e, eu pei 
Eleasar natuna maga seara kakada, go Ithamar natuna maga seara kakada. 

6Go Shemaiah, natu ni Nethanel tea midiri, waina e pei naworawora ni Levi sikai 
kakada, e midiri nagisada maga narae ni nawota, go ni tea maraki maga, go ni 
Sadok tea viri, go ni Ahimelek natu ni Abiathar, go ni nap̃au maga ni nasum̃a 
maga ni tamada maga ni tea viri maga go ni naworawora ni Levi: nasum̃a ni 
tamada maga sikai kakada e magi Eleasar pei tea matadoaana, go sikai kakada e 
magi Ithamar pei tea matadoaana. 

7Go gole vea e magi Yehoiarib dave umai, go kerua e magi Yedaiah; 

8Ketolu e magi Harim, go kevati e magi Seorim; 

9Kelima e magi Malkiyah, kelatesa e magi Miyamin; 

10Kelarua e magi Hakkos, kelatolu e magi Abiyah; 

11Keloveti e magi Yeshua, kerualima e magi Shekaniah; 

12Kerualima sikai tamate sikai e magi Eliashib, kerualima sikai tamate dua e 
magi Yakim; 

13Kerualima sikai tamate dolu e magi Huppah, kerualima sikai tamate pati e 
magi Yeshebeab; 

14Kerualima sikai tamate lima e magi Bilkah, kerualima sikai tamate latesa e 
magi Immer; 

15Kerualima sikai tamate larua e magi Hesir, kerualima sikai tamate latolu e 
magi Happises; 

16Kerualima sikai tamate loveti e magi Pethahiah, kerualima dua e magi 
Yehesekel; 

17Kerualima dua tamate sikai e magi Yakin, kerualima dua tamate dolu e magi 
Camul; 

18Kerualima dua tamate dolu e magi Delaiah, kerualima dua tamate pati e magi 
Maasiah. 

19Go dapala nogoe eu pei tea lawosokiana doko nawosiana ni nasuasuaana 
adeada, naga euga sili paki ekopu ni nasum̃a ki Yehovah pataka ni 
natawonakiana waina e pei tea vituakiana paki da pae nam̃elearu ni tamada 
Aaron, dakiusi waina Yehovah, Sup̃e ki Israel, e dip̃aki da asa. 

20Go Levi natuna maga waina eu doko: ni Amram natuna maga, Shubael; ni 
Shubael natuna maga, Yehdeiah. 

21Ni Rehabiah: ni Rehabiah natuna maga, Isshiah nap̃auda. 

22Ni naworawora ni Ishar, Shelomoth; ni Shelomoth natuna maga, Yahath. 

23Ni Hebron natuna maga; Yeriah nap̃auda, Amariah kerua kakana, Yahasiel 
ketolu, Yekameam kevati. 

24Ussiel natuna maga, Maika; ni Maika natuna maga, Shamir. 

25Maika taina, Isshiah: ni Isshiah natuna maga, Sekariah. 

26Merari natuna maga; Mahli go Mushi: Yaasiah natuna maga; Beno. 

27Merari natuna maga; ni Yaasiah, Beno, go Shoham, go Sakkur, go Ibri. 

28Ni Mahli; Eleasar, natuna e dika. 

29Ni Kish; Kish natuna maga, Yerahmeel. 

30Go Mushi natuna maga; Mahli, go Eder, go Yerimoth. Tea maga wanogoe eu pei 
naworawora ni Levi natuda maga pae nasum̃a maga ni tamada maga. 

31Go nara ma eu nadi ki gole maga pataka sikai ma taida Aaron natuna maga 
narae ni nawota David, go ni Sadok, go ni Ahimelek, go ni nap̃au maga ni nasum̃a 
maga ni tamada maga ni tea viri maga go ni naworawora ni Levi; nap̃au maga ni 
nasum̃a maga ni tamada maga eu mari pataka sikai ma taida takariki. 

1 Kronikel Maga 25 

1Go David nara ma tea maraki maga ni taua navakalo, eu mari masale ki Asaf go 
Heman, go Yeduthun natuda maga seara kakada paki nawosiana ni 
nasuasuaana, naga euga veanoasai pilake harp maga, go pilake salteri maga, go 
pilake simbal maga: go naveveana ni tea maga waina eu mari nawosiana 
wanogoe pataka ni nasuasuaana adeada e pei: 

2Ni Asaf natuna maga; Sakkur, go Yosef, go Nethaniah, go Asharelah, Asaf natuna 
maga; eu doko etano ni nam̃elearu ni Asaf, waina e peanoasai pae natip̃akiana ki 
nawota. 

3Ni Yeduthun: Yeduthun natuna maga; Cedaliah, go Seri, go Yeshaiah, 
Hashabiah, go Mattithiah, nara eu latesa; eu doko etano ni nam̃elearu ni tamada 
Yeduthun, waina e pilake harp, waina e peanoasai doko do pitua ki 
navasadodom̃atakiana po do samasama ni Yehovah. 

4Ni Heman: Heman natuna maga; Bukkiah, Mattaniah, Ussiel, Shebuel, go 
Yerimoth, Hananiah, Hanani, Eliathah, Ciddalti, go Romamti‐eser, 
Yoshbekashah, Mallothi, Hothir, Mahasioth. 

5Tea maga mamau puti wanogoe eu pei Heman natuna maga, Heman tea kikita 
ki nawota pae navasaana maga ki Sup̃e, naga ega sike a. Go Sup̃e e dua Heman 
natuna naanoai rualima sikai tamate pati, go natuna nagoroi dolu. 

6Tea maga mamau puti wanogoe eu doko etano ni nam̃elearu ni tamada naga 
euga lega doko nasum̃a ki Yehovah, euga vilake simbal maga, go salteri maga, go 
harp maga, naga euga mari nawosiana ni nasuasuaana ni nasum̃a ki Sup̃e; Asaf, 
Yeduthun go Heman eu doko etano ni natip̃akiana ki nawota. 

7Go naveveana ni tea maga wanogoe, nara ma taida maga waina eu pei tea 
vasapiseikiana ki nalegaana paki Yehovah, tea mamau puti waina eu lega atae, 
eu pei naatam̃oli p̃onotia dua rualima takuna latolu tamate latolu. 

8Go eu nadi ki gole nalo ni nawosiana adeada, tea vakitano go tea vakilagi, tea 
vasapiseiki go tea vasapiseikiana, eu pitotowo. 

9Go gole vea e magi Yosef tea ni Asaf dave umai: kerua e magi Cedaliah; nara ma 
taina maga go natuna maga eu pei naatam̃oli rualima sikai tamate dua: 

10Ketolu e magi Sakkur, nara ma natuna maga go taina maga, rualima sikai 
tamate dua: 

11Kevati e magi Isri, nara ma natuna maga go taina maga, rualima sikai tamate 
dua: 

12Kelima e magi Nethaniah, nara ma natuna maga go taina maga, rualima sikai 
tamate dua: 

13Kelatesa e magi Bukkiah, nara ma natuna maga go taina maga, rualima sikai 
tamate dua: 

14Kelarua e magi Yesharelah, nara ma natuna maga go taina maga, rualima sikai 
tamate dua: 

15Kelatolu e magi Yeshaiah, nara ma natuna maga go taina maga, rualima sikai 
tamate dua: 

16Keloveti e magi Mattaniah, nara ma natuna maga go taina maga, rualima sikai 
tamate dua: 

17Kerualima e magi Shimei, nara ma natuna maga go taina maga, rualima sikai 
tamate dua: 

18Kerualima sikai tamate sikai e magi Asarel, nara ma natuna maga go taina 
maga, rualima sikai tamate dua: 

19Kerualima sikai tamate dua e magi Hashabiah, nara ma natuna maga go taina 
maga, rualima sikai tamate dua: 

20Kerualima sikai tamate dolu e magi Shubael, nara ma natuna maga go taina 
maga, rualima sikai tamate dua: 

21Kerualima sikai tamate pati e magi Mattithiah, nara ma natuna maga go taina 
maga, rualima sikai tamate dua: 

22Kerualima sikai tamate lima e magi Yeremoth, nara ma natuna maga go taina 
maga, rualima sikai tamate dua: 

23Kerualima sikai tamate latesa e magi Hananiah, nara ma natuna maga go taina 
maga, rualima sikai tamate dua: 

24Kerualima sikai tamate larua e magi Yoshbekashah, nara ma natuna maga go 
taina maga, rualima sikai tamate dua: 

25Kerualima sikai tamate latolu e magi Hanani, nara ma natuna maga go taina 
maga, rualima sikai tamate dua: 

26Kerualima sikai tamate loveti e magi Mallothi, nara ma natuna maga go taina 
maga, rualima sikai tamate dua: 

27Kerualima dua e magi Eliathah, nara ma natuna maga go taina maga, rualima 
sikai tamate dua: 

28Kerualima dua tamate sikai e magi Hothir, nara ma natuna maga go taina 
maga, rualima sikai tamate dua: 

29Kerualima dua tamate dua e magi Ciddalti, nara ma natuna maga go taina 
maga, rualima sikai tamate dua: 

30Kerualima dua tamate dolu e magi Mahasioth, nara ma natuna maga go taina 
maga, rualima sikai tamate dua: 

31Kerualima dua tamate pati e magi Romamti‐eser, nara ma natuna maga go 
taina maga, rualima sikai tamate dua. 

1 Kronikel Maga 26 

1Nalo ni natap̃otawotaeana ni tea vavaigoro maga ni namata‐pua maga: ni 
naworawora ni Korah; Meshelemiah natu ni Kore, Asaf natuna maga sikai 
kakada. 

2Go Meshelemiah e peani natuna maga; Sekariah takalapa, Yediael taka rausi a, 
Sebadiah ketolu, Yathniel kevati; 

3Elam kelima, Yehohanan kelatesa, Eliehoenai kelarua. 

4Go Obed‐edom e peani natuna maga; Shemaiah takalapa, Yehosabad taka rausi 
a, Yoah ketolu, go Sakar kevati, go Nethanel kelima; Ammiel kelatesa, 

5Issakar kelarua, Peullethai kelatolu: nalakena Sup̃e e pasa p̃ia ki nia. 

6Go natuna maga eu magi natuna Shemaiah pakilina, waina eu maramara dap̃au 
nasum̃a ki tamada: nalakena eu pei m̃aau maga. 

7Shemaiah natuna maga; Othni, go Refael, go Obed, Elsabad, waina taina maga 
eu pei m̃aau maga, Elihu, go Semakiah. 

8Tea maga mamau puti wanogoe eu pei Obed‐edom natuna maga: nara ma 
natuda maga go taida maga, naatam̃oli maga ni namarimatuaana doko 
nakasuaana ni nawosiana ni nasuasuaana; tea ni Obed‐edom rualima latesa 
tamate dua. 

9Go Meshelemiah e peani natuna maga go taina maga, eu pei m̃aau maga, 
naatam̃oli rualima sikai tamate latolu. 

10Go Hosah, Merari natuna maga sikai kakada, e peani natuna maga; Shimri e pei 
nap̃auda, (nae e da pei takalapa, ma tamana e mari a e pei nap̃auda;) 

11Hilkiah kerua kakana, Tebaliah ketolu, Sekariah kevati: Hosah natuna maga go 
taina maga eu mamau puti pei naatam̃oli rualima sikai tamate dolu. 

12Natap̃otawotaeana maga wanogoe ni tea vavaigoro maga ni namata‐pua maga, 
naatam̃oli vakilagi maga seara kakada, eu peani nawosiana adeada dakiusi taida 
maga, naga euga suasua doko nasum̃a ki Yehovah. 

13Go eu nadi ki gole maga, eu magi tea vakitano maga go tea vakilagi maga mari 
a, pae nasum̃a maga ni tamada maga sikasikai, raki sara namata‐pua adeada 
maga sikasikai. 

14Go gole paki taleva ni elo sake e magi Shelemiah dowo. Go eu magi natuna 
Sekariah, tea vusum̃aki midoaki p̃otae sikai, nadi ki gole; go gole aneana e dave 
umai paki taleva ni ep̃au. 

15Agi Obed‐edom paki taleva ni etua; go agi natuna maga, nasum̃a natauakiana. 

16Agi Shuppim go Hosah paki taleva ni elo musu, pisari namata‐pua ni 
Shalleketh, doko napua ni nasakesakeana, tea vavai e lawodu pitata paki tea 
vavai. 

17Doko taleva ni elo sake, naworawora ni Levi eu latelatesa, taleva ni ep̃au eu 
pativati, taleva ni etua eu pativati, go doko nasum̃a natauakiana eduarua, e 
dapala nogoe doko sara naaleatia. 

18Doko Parbar paki taleva ni elo musu, eu pativati eu doko napua, go eduarua 
ero doko Parbar. 

19Tea maga wanogoe eu pei natap̃otawotaeana ni tea vavaigoro maga ni namata‐
pua maga; eu pei Korah natuna maga, go Merari natuna maga. 

20Go ni naworawora ni Levi, Ahiyah e pei tea leo parati ki dap̃au nasum̃a maga 
ni natauakiana ni naleo wia maga ni nasum̃a ki Sup̃e, go e pei tea leo parati ki 
dap̃au nasum̃a maga ni natauakiana ni naleo tapu maga. 

21Ladan natuna maga; naworawora ni Cershon natuna maga waina eu pei agi 
Ladan, nap̃au maga ni nasum̃a maga ni tamada maga waina eu pei agi Ladan, 
naatam̃oli sikai ni Cershon; Yehieli. 

22Yehieli natuna maga; Setham, go taina Yoel, tea leo parati ki dap̃au nasum̃a 
maga ni natauakiana ni naleo wia maga ni nasum̃a ki Yehovah. 

23Ni naworawora ni Amram, ni naworawora ni Ishar, ni naworawora ni Hebron, 
ni naworawora ni Ussiel: 

24Go Shebuel, natu ni Cershom, natu ni Moses, e pei tea maraki dap̃au nasum̃a 
maga ni natauakiana ni naleo wia maga. 

25Go taina maga; m̃elu Elieser, natuna Rehabiah, go natuna Yeshaiah, go natuna 
Yoram, go natuna Sikri, go natuna Shelomoth. 

26Shelomoth wanogoe go taina maga eu pei tea leo parati ki maga dap̃au nasum̃a 
maga mamau puti ni natauakiana ni naleo tapu maga, waina nawota David, go 
nap̃au maga ni nasum̃a maga ni tamada maga, tea maraki maga ni manu maga 
go ni p̃onotia maga, go tea maraki maga ni taua navakalo maga, eu dapugoro ra. 

27M̃elu tea vuti‐lua‐pavakotoana waina eu dape pavakoto asa doko navakalo 
maga, eu dapugoro seara kakada euga vei navituaana maga naga euga tavagi piri 
nasum̃a ki Yehovah. 

28Go tea mamau puti waina Samuel tea kikita, go Saul natu ni Kish, go Abner natu 
ni Ner, go Yoab natu ni Seruiah eu pea dapugoro ra; go sara naleo waina te naata 
e dapugoro ra, eu doko etano ki nam̃elearu ni Shelomoth, go ni taina maga. 

29Ni naworawora ni Ishar, Kenaniah go natuna maga eu pei tea leo parati ki 
maga ni naleo maga ni katama dap̃au Israel, eu pei tasiga maga go tea vasap̃otae 
maga. 

30Ni naworawora ni Hebron, Hashabiah go taina maga, eu pei m̃aau maga, 
naatam̃oli manu sikai go p̃onotia larua, eu pei tea leo parati ki maga dap̃au Israel 
taleva kerua ni Yordan paki elo musu; nalo ni naleo maga mamau puti ni 
nawosiana ki Yehovah, go nalo ni nawosiana ni nasuasuaana ki nawota. 

31Ni naworawora ni Hebron, Yeriyah e pei nap̃au ni naworawora ni Hebron, pae 
tagona adeada maga ni nasum̃a maga ni tamada maga. Doko natau kerualima 
pati ni namaramaraana ki David, eu laaga po pap̃ai naatam̃oli kasua maga ni 
namarimatuaana m̃aleoputo kakada doko Yaser ni Cilead. 

32Go taina maga, m̃aau maga, eu pei naatam̃oli manu dua go p̃onotia larua, nap̃au 
maga ni nasum̃a maga ni tamada maga, waina nawota David e mari ra eu pei tea 
maraki maga dap̃au naworawora ni Reuben, go naworawora ni Cad, go 
namagovai ni naworawora ni Manasseh, nalo ni sara naleo waina eu pei tea ki 
Sup̃e, go nalo ni naleo maga waina eu pei tea ki nawota. 

1 Kronikel Maga 27 

1Go Israel natuna maga pae naveveana adeada, nap̃au maga ni nasum̃a maga ni 
tamada maga, go tea maraki maga ni manu maga go ni p̃onotia maga, go tasiga 
adeada maga waina eu magi nawota suasua doko nawosiana visarasara maga 
nalo ni natap̃otawotaeana maga, waina eu sili umai po dave pano atelagi rausi 
atelagi usuraki atelagi maga mamau puti ni natau, naveveana mamau puti tivilia 
dua go manu pati. 

2Yashobeam natu ni Sabdiel e pei tea maraki dap̃au natap̃otawotaeana vea ni 
atelagi vea: go natap̃otawotaeana aneana tivilia dua go manu pati. 

3Nae e pei Peres natuna maga sikai kakada, e pei nap̃au ni tea maraki maga 
mamau puti ni taua navakalo doko atelagi vea. 

4Go Dodai tea ni naworawora ni Ahoah e pei nap̃au ni natap̃otawotaeana ni 
atelagi kerua; go Mikloth e pei tea maraki kakana: go natap̃otawotaeana aneana 
tivilia dua go manu pati. 

5Go tea maraki ketolu ni taua navakalo raki atelagi ketolu e pei Benaiah, natu ni 
Yehoiada tea viri warua liu: go natap̃otawotaeana aneana tivilia dua go manu 
pati. 

6Benaiah wanogoe e pei nae waina e pei naatam̃oli marimatua ni tea rualima 
dolu waina, go e pei nap̃auda: natuna Ammisabad e pei tea sikai ni 
natap̃otawotaeana aneana. 

7Tea maraki kevati raki atelagi kevati e pei Asahel, Yoab taina, go natuna 
Sebadiah e edakugoro e: go natap̃otawotaeana aneana tivilia dua go manu pati. 

8Tea maraki kelima raki atelagi kelima e pei Shamhuth tea ni naworawora ni 
Isra: go natap̃otawotaeana aneana tivilia dua go manu pati. 

9Tea maraki kelatesa raki atelagi kelatesa e pei Ira natu ni Ikkesh tea ni 
naworawora ni Tekoa: go natap̃otawotaeana aneana tivilia dua go manu pati. 

10Tea maraki kelarua raki atelagi kelarua e pei Heles tea ni naworawora ni 
Pelon, Efraim natuna maga sikai kakada: go natap̃otawotaeana aneana tivilia 
dua go manu pati. 

11Tea maraki kelatolu raki atelagi kelatolu e pei Sibbekai naatam̃oli sikai ni 
Hushah, ni naworawora ni Serah: go natap̃otawotaeana aneana tivilia dua go 
manu pati. 

12Tea maraki keloveti raki atelagi keloveti e pei Abieser, naatam̃oli sikai ni 
Anathoth, ni naworawora ni Benyamin: go natap̃otawotaeana aneana tivilia dua 
go manu pati. 

13Tea maraki kerualima raki atelagi kerualima e pei Maharai, naatam̃oli sikai ni 
Netofah, ni naworawora ni Serah: go natap̃otawotaeana aneana tivilia dua go 
manu pati. 

14Tea maraki kerualima sikai tamate sikai raki atelagi kerualima sikai tamate 
sikai e pei Benaiah naatam̃oli sikai ni Pirathon, ni Efraim natuna maga: go 
natap̃otawotaeana aneana tivilia dua go manu pati. 

15Tea maraki kerualima sikai tamate dua raki atelagi kerualima sikai tamate dua 
e pei Heldai, naatam̃oli sikai ni Netofah, ni naworawora ni Othniel: go 
natap̃otawotaeana aneana tivilia dua go manu pati. 

16Go tea maga waina eu dap̃au naworawora maga ni Israel: tea maraki dap̃au 
naworawora ni Reuben e pei Elieser natu ni Sikri: ni naworawora ni Simeon e 
pei Shefatiah natu ni Maakah: 

17Ni naworawora ni Levi, Hashabiah natu ni Kemuel: ni Aaron, Sadok: 

18Ni Yudah, Elihu, David taina maga sikai kakada: ni Issakar, Omri natu ni 
Mikael: 

19Ni Sebulun, Ishmaiah natu ni Obadiah: ni Naftali, Yeremoth natu ni Asriel: 

20Ni Efraim natuna maga, Hoshea natu ni Asasiah: ni namagovai ni naworawora 
ni Manasseh, Yoel natu ni Pedaiah: 

21Ni namagovai ni naworawora ni Manasseh waina e doko Cilead, Iddo natu ni 
Sekariah: ni naworawora ni Benyamin, Yaasiel natu ni Abner: 

22Ni naworawora ni Dan, Asarel natu ni Yeroham. Tea maga wanogoe eu pei tea 
maraki maga ni naworawora maga ni Israel. 

23Ma tea maga kakada waina eu ko da pei tea ni natau rualima dua, David e da 
peve ra mau: nalakena Yehovah e sai naga ega wo mari Israel ega wo disu po 
laapa dapala m̃asoe maga ni nakoroatelagi. 

24Yoab natu ni Seruiah e pae asa peve ra, ma e da peve sua ra mau; nalakena tea 
wanogoe namaetoana e pakilina ki Israel asa; go totowo ni naveveana kakada e 
da pei tea midiriana tusi ni nawosiana ni naaleatia maga ki nawota David mau. 

25Go Asmaveth natu ni Adiel e pei tea leo parati ki dap̃au nasum̃a maga ni 
natauakiana ni naleo wia maga ki nawota: go Yonathan natu ni Ussiah e dap̃au 
nasum̃a maga ni natauakiana ni naleo wia maga waina eu doko vanua maga, go 
natokoana maga go natokoana kakana maga, go nasum̃a vakilagi maga: 

26Go Esri natu ni Kelub e pei tea tap̃au dap̃au tea maga waina eu mari nawosiana 
ni vanua, tea kili natano maga: 

27Go Shimei naatam̃oli sikai ni Ramath, e pei tea tap̃au dap̃au roara maga ni 
vaine: go Sabdi naatam̃oli sikai ni Shifmi e pei tea tap̃au dap̃au nawa ni roara ni 
vaine maga raki em̃ago maga waina eu daua ki waine asa. 

28Go Baal‐hanan naatam̃oli ni Ceder e pei tea tap̃au dap̃au nakau oliva maga go 
nakau naita maga waina eu doko malo matemate maga ni etano: go Yoash e pei 
tea tap̃au dap̃au em̃ago maga waina eu daua ki naroro asa: 

29Go Shitrai tea ni Sharon e pei tea tap̃au dap̃au navata maga ni katel waina eu 
ganikani navanua ni Sharon: go Shafat natu ni Adlai e pei tea tap̃au dap̃au navata 
maga ni katel waina eu doko nap̃aloa maga: 

30Go Obil tea ni Ishmael e pei tea tap̃au dap̃au kamel maga: go Yehdeiah tea ni 
Meronoth e pei tea tap̃au dap̃au ass maga: 

31Go Yasis tea ni Hakar e pei tea tap̃au dap̃au navata maga ni shiip. Tea maga 
mamau puti wanogoe eu pei tea maraki maga dap̃au naveaniana ki nawota 
David. 

32Go Yonathan, David aloana, e pei tea vusum̃aki sikai, naatam̃oli sikai ni 
namidoakiataeana, go tea midiri sikai: go Yehiel natu ni Hakmoni e pei tea toko 
raki nawota natuna maga: 

33Go Ahithofel e pei tea vusum̃aki ki nawota: go Hushai tea ni Arik e pei ta ni 
nawota: 

34Go Yehoiada natu ni Benaiah e edakugoro Ahithofel po doko oli a, nara ma 
Abiathar: go Yoab e pei tea maraki taua navakalo ki nawota. 

1 Kronikel Maga 28 

1Go David e piragi saisai ki tea maraki maga mamau puti ni Israel, tea maraki 
maga ni naworawora maga, go tea maraki maga ni taua maga waina eu magi 
nawota suasua pae natap̃otawotaeana adeada maga, go tea maraki maga ni 
manu maga, go tea maraki maga ni p̃onotia maga, go tea maraki maga ni 
naveaniana go ni sara naleo ki nawota go ki natuna maga, nara ma tasiga maga, 
go m̃aau maga, naatam̃oli kasua maga mamau puti ni namarimatuaana eu rumai 
paki Yerusalem. 

2Go nawota David e duleana, po naga, Kuga rogo au, taigu maga, go narei aginau: 
kinau, e doko nap̃op̃ogu naga aga tavagi nasum̃a sikai agi areka ni navasasokiana 
ki Yehovah naga ega maromaro asa, go agi malo vasiana ni nam̃ele ni Sup̃e 
anigida; go a mari m̃ata nalo ni natavagiana. 

3Ma Sup̃e e noa kinau, e naga, P̃a wo da magi nagisagu davagi nasum̃a sikai mau, 
nalakena nigo ku pei naatam̃oli sikai ni navakalo, go ku daki nada. 

4Ma Yehovah, Sup̃e ki Israel, e matadoa au m̃elu nasum̃a mamau ki tamagu naga 
aga vei nawota dap̃au Israel pa pa ega tu mau du: nalakena e matadoa Yudah 
naga ega vei tea maraki; go doko nasum̃a ni Yudah, nasum̃a ki tamagu; go 
kinami, tamagu natuna maga, au mamau puti doko go e midoaki m̃ata kinau naga 
ega mari au aga vei nawota dap̃au Israel mamau: 

5Go m̃elu natugu maga mamau puti, (nalakena Yehovah e dua au piakiki naanoai 
eu laapa,) e matadoa natugu Solomon naga ega tasake doko malo tasake ni 
namarakiana ki Yehovah dap̃au Israel. 

6Go e noa kinau, e naga, Natum̃a Solomon ega wo davagi nasum̃a aginau go roara 
kakana aginau maga: nalakena a matadoa e naga ega vei natugu, go kinau aga 
wo pei tamana. 

7Go aga wo lawosoki namarakiana aneana ega tu du po du mau du, nae e pe 
kasua doko naga e pe mari natip̃akiana aginau maga go navasap̃otaeana aginau 
maga, dapala waina e do pei tea mariana naaleatia waia. 

8Nalakena tea wanogoe, doko narae ni Israel mamau go ni nasaisaiana ki 
Yehovah, go doko natakidorogoana ni Sup̃e anigida, kuga vavaigoro po laaga 
parati ki natip̃akiana maga mamau puti ki Yehovah Sup̃e animu: naga kuga veani 
pioli ki navanua wia waia, po magi natumu maga waina euga wo edakugoro mu, 
doropusi a ega vei naveanipiolikiana sikai pa pa ega tu mau du. 

9Go nigo, natugu Solomon, p̃a atae Sup̃e ki tamam̃a, po maneana suasua ki p̃op̃o 
wialua sikai go ki namidodoana suasua sikai: nalakena Yehovah e leousiusi 
nap̃op̃o ni naatam̃oli maga mamau puti, go e midoaki atae sara namidoakiana 
maga ni namidodoana maga: ku pe laaga asa, e pe wo pei tea vap̃aiana ako; ma 
ku pe toropusi a, nae ma e pe wo dip̃a doa ko pa pa ega tu mau du. 

10P̃a vavaigoro; nalakena Yehovah e matadoa ko naga p̃a tavagi nasum̃a sikai ega 
vei tokora tapu: p̃a kasua, po mari a. 

11Go David e dua natuna Solomon totowo ni namari‐dawona‐kiana ni natara‐
taup̃a ni nasum̃a tapu, go ni nasum̃a kakana maga, go ni em̃ago kakana maga ni 
natauakiana ni naleo wia maga, go ni em̃ago kakana maga ni tagona ni elagi, go 
ni em̃ago kakana maga ni m̃aleoputo, go ni tokora ni tea tap̃augoro: 

12Go namaridawona‐kiana mamau puti waina e peani a doko nap̃op̃ona nalo ni 
roara maga ni nasum̃a ki Yehovah, go nalo ni em̃ago maga mamau puti daliviri, 
nalo ni nasum̃a maga ni natauakiana ni naleo wia maga ni nasum̃a ki Sup̃e, go 
nalo ni nasum̃a maga ni natauakiana ni naleo tapu maga: 

13Go nalo ni natap̃otawotaeana maga ni tea viri maga, go ni naworawora ni Levi, 
go nalo ni nawosiana mamau puti ni nasuasuaana ni nasum̃a ki Yehovah, go nalo 
ni lasa maga mamau puti ni nasuasuaana ni nasum̃a ki Yehovah: 

14Totowo ni kold raki lasa maga ni kold, lasa maga mamau puti ni nawosiana 
visarasara maga ni nasuasuaana; totowo ni silver raki lasa maga ni silver, lasa 
maga mamau puti ni nawosiana visarasara maga ni nasuasuaana: 

15Go totowo ni kold raki nakau ni nasulu maga ni kold, go raki nasulu kakana 
maga ni kold, totowo ni sara nakau ni nasulu maga sikasikai go raki nasulu 
kakana maga: go raki nakau ni nasulu maga ni silver, totowo ni silver raki sara 
nakau ni nasulu maga sikasikai go raki nasulu kakana maga, pataka ni nakau ni 
nasulu maga sikasikai sarasara ra: 

16Go totowo ni kold raki wede maga ni bred tokorae, wede maga sikasikai 
sarasara ra; go silver raki wede maga ni silver: 

17Go tagau maga ni nap̃okasi, go besin maga, go lasa munu maga, tea ni kold 
tautau: go totowo ni kold raki boul maga ni kold, boul maga sikasikai sarasara 
ra; go silver raki boul maga ni silver, boul maga sikasikai sarasara ra: 

18Go totowo ni kold tautau raki wede ni naviriana ni tea ni nap̃o wia: go kold 
raki namari‐dawonakiana ni kariot, ni kerub maga wanogoe waina ero sai ki 
nalivaruda maga, po melugoro areka ni navasasokiana ki Yehovah. 

19Tea mamau puti wanogoe, David e noa e, nam̃elearu ni Yehovah e midiri doko 
au naga aga midoaki atae a, nawosiana maga mamau puti ni namari‐dawona‐
kiana wanogoe. 

20Go David e noa ki natuna Solomon, e naga, P̃a kasua go p̃a viviari p̃ia, po mari 
a: p̃a ta mataku mau, go p̃a ta m̃anaunau mau: nalakena Yehovah Sup̃e, Sup̃e 
aginau, e sikoti ko doko; ega wo da puoli ki‐go mau, kite doropusi ko mau, pa pa 
nawosiana mamau puti nalo ni nasuasuaana ni nasum̃a ki Yehovah ega wo pei 
tea mari‐sua‐ana. 

21Go p̃a leo, natap̃otawotaeana maga ni tea viri maga go ni naworawora ni Levi, 
nalo ni nasuasuaana ni nasum̃a ki Sup̃e: go sara naatam̃oli waina eu suasua asa, 
waina eu manumatua sara nawosiana visarasara maga, euga sikoti ko doko 
nawosiana mamau puti: go tea maraki maga go narei mamau puti euga wo doko 
raki natip̃akiana anigo. 

1 Kronikel Maga 29 

1Go nawota David e noa ki nasaisaiana mamau, e naga, Natugu Solomon waina 
Sup̃e e matadoae e sikina, e ko pei piakiki go e manainai, go nawosiana e p̃arua: 
nalakena nasum̃a vakilagi e da pei agi naatam̃oli mau, ma e pei agi Yehovah Sup̃e. 

2Go ki nakasuaana mamau aginau, a mari m̃ata ki naleo maga raki nasum̃a ki 
Sup̃e aginau, kold raki naleo maga ni kold, go silver raki naleo maga ni silver, go 
brass raki naleo maga ni brass, airon raki naleo maga ni airon, go nakau raki 
naleo maga ni nakau; vatu maga ni natap̃alakisi, go vatu maga waina euga vei tea 
lawokiana, go vatu pilavila, go tea oraorana visarasara maga, go vatu wia maga 
ni naulu laapa visarasara maga, go vatu tau maga eu laapa liu. 

3Go nalakena a lawo ki nadodomiana aginau paki nasum̃a ki Sup̃e aginau, go a 
dum̃agu peani nasokoana wia ni kold go silver, nalakena tea wanogoe a pitua ki 
nia paki nasum̃a ki Sup̃e aginau, ega moro sokari tea mamau puti waina a mari 
m̃ata ki nia raki nasum̃a tapu; 

4Kold talenta manu dolu, ni kold ni Ofir, go silver tautau talenta manu larua, naga 
euga vuluti namalo maga ni nasum̃a maga asa: 

5Kold raki naleo maga ni kold, go silver raki naleo maga ni silver, go raki 
nawosiana visarasara maga mamau puti waina euga vei tea mariana ki 
nam̃elearu ni tea vei mataisau maga. Nalakena tea wanogoe sei ega vitua ki 
navituaana suasuakiana po magi Yehovah dapetape ega vura naaleatia waia? 

6Ragi wanogoe nap̃au maga ni nasum̃a maga ni tamada maga, go tea maraki 
maga ni naworawora maga ni Israel, go tea maraki maga ni manu maga go ni 
p̃onotia maga, nara ma tea maraki maga waina eu dap̃au nawosiana ki nawota, 
eu pitua ki navituaana suasuakiana; 

7Go eu pitua raki nawosiana ni nasuasuaana ni nasum̃a ki Sup̃e, kold talenta 
manu lima go darik tivilia sikai, go silver talenta tivilia sikai, go brass talenta 
tivilia sikai go manu latolu, go airon talenta manu p̃onotia sikai. 

8Go tea maga waina eu peani vatu wia maga ni naulu laapa, eu pitua ki da paki 
nasum̃a ni natauakiana ni naleo wia maga ni nasum̃a ki Yehovah, eu doko etano 
ki nam̃elearu ni Yehiel naatam̃oli ni Cershon. 

9Go narei eu laelaea nalakena eu pitua ki navituaana suasuakiana, nalakena eu 
magi Yehovah pitua ki navituaana suasuakiana ki nap̃op̃o wialua sikai: go 
nawota David nae ma e laelaea ki nalaelaeaana warua. 

10Nalakena tea wanogoe David e pasa pia ki Yehovah narae ni nasaisaiana 
mamau: go David e naga, P̃a vei tea vasap̃iakiana, Yehovah O, Sup̃e ki tamagami 
Israel, pa pa ega tu du po du mau du. 

11Nawarua‐liu‐ana, go nakasuaana, go nasamasamaana, go namarimatuaana, go 
natatap̃auana eu pei tea anigo, Yehovah O: nalakena tea mamau puti waina eu 
doko nakoroatelagi go maramana eu pei tea anigo; namarakiana e pei tea anigo, 
Yehovah O, go nigo ku pei tea sikeana pakilagi ku pei nap̃au dap̃au sara naleo 
maga mamau puti. 

12Navei‐sogolapaana go nadodomadaganiana ero pae ako umai, go nigo ku do 
maramara dap̃au tea mamau puti; go naveinawota‐ana go nakasuaana ero doko 
nam̃elearum̃a; go e doko nam̃elearum̃a naga p̃a mari ra euga warua, go naga p̃a 
vitua ki nakasuaana paki tea mamau puti. 

13Nalakena tea wanogoe, Sup̃e aginami O, au pasa dodo m̃ata ki‐go, po samasama 
ni nagisam̃a samasamaniana. 

14Ma kinau a pei sei, go narei aginau eu pei nasava, naga au mariatae pitua ki 
navituaana suasuakiana dapala nea? Nalakena naleo maga mamau puti eu pae 
ako umai, go ki tea anigo au po dua ko asa. 

15Nalakena kinami au pei nam̃enaki maga naraem̃a, go nam̃enaki‐atatoko maga, 
dapala tamagami maga mamau puti: naaleatia aginami maga doko maramana eu 
dapala melu saikiana sikai, go naleogoroana e dika. 

16Yehovah Sup̃e aginami O, tea tauakiana mamau waia waina au mari m̃ata ki 
nia naga auga manigo davagi nasum̃a sikai asa raki nagisam̃a tapu, e pae 
nam̃elearum̃a umai, go e mamau puti pei tea anigo. 

17Go kinau a atae, Sup̃e aginau, naga ku do maridogo nap̃op̃o, go ku maro 
naleanaana. Go kinau, doko naleanaana ni nap̃op̃ogu, a dum̃agu pitua ki sara 
naleo maga mamau puti waia: go a laelaea punusi narei anigo waina eu saisai 
nea, naga eu dum̃ada pitua ki navituaana maga dua ko ara. 

18Yehovah O, Sup̃e ki tamagami maga, ki Abraham, ki Isaak, go ki Israel, p̃a 
vavaigoro tea wanogoe ega toko mau doko namidodoana maga ni nap̃op̃o ni 
narei anigo, po mari nap̃op̃oda ega leana paki‐go: 

19Go p̃a tua natugu Solomon p̃op̃o wialua sikai, naga ega vavaigoro natip̃akiana 
anigo maga, nanoasokisokiana anigo maga, go natawonakiana anigo maga, go 
naga ega mari tea maga mamau puti wanogoe, go naga ega tavagi nasum̃a 
vakilagi waina a mari m̃ata raki nia. 

20Go David e noa ki nasaisaiana mamau, e naga, Kuga vasa p̃ia ki Yehovah Sup̃e 
animu. Go nasaisaiana mamau eu pasa p̃ia ki Yehovah, Sup̃e ki tamada maga, eu 
kolo po lotu ki Yehovah, go ki nawota. 

21Go eu mari naviriana maga paki Yehovah, po pitua ki navituaana tap̃arakiana 
maga paki Yehovah matamai ki nia ni naaleatia wanogoe, kau anoai manu sikai, 
shiip anoai manu sikai, go shiip natuna manu sikai, pilake navituaana takiana 
adeada maga, go eu magi Israel mamau mari naviriana maga laapa; 

22Go eu ganikani po munu narae ni Yehovah naaleatia wanogoe ki nalaelaeaana 
warua. Go eu mari Solomon natu ni David e pei nawota sala kerua, po puvurai ki 
nia paki Yehovah naga ega vei tea maraki, go Sadok naga ega vei tea viri. 

23Go Solomon e dasake malo tasake ki Yehovah, e pei nawota du oli tamana 
David, go e disu p̃ia; go Israel mamau eu dogo parati ki nia. 

24Go tea maraki maga mamau puti, go m̃aau maga, go nawota David natuna maga 
mamau puti, eu dum̃ada doko etano ki nam̃elearu ni nawota Solomon. 

25Go Yehovah e mari Solomon e pei tea warua liu doko narae ni Israel mamau, 
po dua e natatap̃auana ki nawota waina tea takiusi a e da pea doko te nawota 
sikai ni Israel mau. 

26Go David natu ni Yesse e maramara dap̃au Israel mamau. 

27Go e maramara dap̃au Israel natau rualima pati; e maramara Hebron natau 
larua, go e maramara Yerusalem natau rualima dolu tamate dolu. 

28Go e mate, e kapuara p̃ia, e pura ki naaleatia maga, go ki nasogolapaana, go ki 
nadodomadaganiana: go natuna Solomon e maramara du oli a. 

29Go nawosiana maga ki nawota David, tea vea go tea edaku, kuga leo, eu pei tea 
midiriana tusi ki Samuel tea kikita, go tusi ki profeta Nathan, go tusi ki Cad tea 
kikita; 

30Pilake naatusiana nalo ni namaramaraana aneana go nakasuaana aneana, go 
ragi maga waina eu pakilina ki nia, go waina eu pakilina ki Israel, go waina eu 
pakilina ki namarakiana maga mamau puti ni navanua maga. 

2 Kronikel Maga 

2 Kronikel Maga 1 

1Go Solomon natu ni David e po kasua namarakiana aneana, go Yehovah Sup̃e 
aneana e sikoti a doko, po mari a e pei tea warua liu. 

2Go Solomon e pasa paki Israel mamau, go paki tea maraki maga ni manu maga 
go ni p̃onotia maga, go paki tea vasap̃otae maga, go paki tea maramara maga ni 
Israel, nap̃au maga ni nasum̃a maga ni tamada maga. 

3Go Solomon, nara ma nasaisaiana mamau, eu paki tokora vakilagi waina e doko 
Cibeon pano; nalakena tap̃aup̃au ni nasaisaiana ki Sup̃e, waina Moses tea suasua 
ki Yehovah e mari a masop̃alo, e doko tokora wanogoe. 

4Ma David e piragi areka ki Sup̃e pae Kiriath‐yearim sake umai paki tokora 
waina David e po mari m̃ata ki nia naga ega toko asa: nalakena e sike lawo ki 
tap̃aup̃au sikai Yerusalem, naga ega toropusi a ega toko asa. 

5Go wede ni naviriana ni brass waina Besalel natu ni Uri, natu ni Hur, e mari a, e 
doko tokora wanogoe doko kivea ki tap̃aup̃au ki Yehovah: go Solomon go 
nasaisaiana mamau eu pusuusu ki nia. 

6Go Solomon e sake paki tokora wanogoe pano, paki wede ni naviriana ni brass 
narae ni Yehovah, waina e doko tap̃aup̃au ni nasaisaiana, po pitua ki navituaana 
tap̃arakiana manu sikai asa. 

7P̃ogi wanogoe Sup̃e e pakilina ki Solomon po noa ki nia, e naga, P̃a tatago tea 
waina aga tua ko asa. 

8Go Solomon e noa ki Sup̃e, e naga, Nigo ku mari nadodomiana warua paki 
tamagu David, go ku mari au a pei nawota du oli a. 

9Go Yehovah Sup̃e O, a pavara ni ko asa, nasaiana anigo paki tamagu David ega 
vei tea vakavuroana: nalakena ku mari au a pei nawota dap̃au narei sikai waina 
e dakiusi nam̃otam̃ota ni navanua nalo ni nalaapaana. 

10P̃a tua au, a pavara ni ko asa, namanumatuaana go naataeana, naga aga tave 
pano po sili umai narae ni narei waia: nalakena sei e mariatae pasap̃otae narei 
anigo waia, waina e parua liu? 

11Go Sup̃e e noa ki Solomon, e naga, Nalakena naleo wanogoe e doko nap̃op̃om̃a, 
go ku da datago navei‐sogolapa‐ana, kite naveaniana, kite nadodomadaganiana, 
kite namauriana ki tea maga waina eu pilosi ko, go ku da dum̃am̃a datago 
namauriana varau mau; ma ku dum̃am̃a manigo datago namanumatuaana go 
naataeana, naga p̃a vasap̃otae narei aginau waina a mari ko ku pei nawota dap̃au 
ra: 

12Nalakena tea wanogoe namanumatuaana go naataeana ero pei tea vituakiana 
paki‐go; go aga wo dua ko naveisogolapa‐ana, go naveaniana, go 
nadodomadaganiana, dapala waina nawota maga waina eu pea ki‐go te sikai 
kakada e da peani a mau, go te sikai waina ega wo edakugoro ko, ega wo da peani 
tea takiusi a mau. 

13Go Solomon e pae nasurataana aneana paki tokora vakilagi waina e doko 
Cibeon, pae kivea ki tap̃aup̃au ni nasaisaiana, umai paki Yerusalem; go e 
maramara dap̃au Israel. 

14Go Solomon e piragi saisai ki kariot maga go naatam̃oli maga ni horse: go e 
peani kariot manu sikai go p̃onotia pati, go naatam̃oli ni horse tivilia sikai go 
manu dua, waina e lawo ki da eu doko natokoana maga ni kariot, go sikoti 
nawota doko Yerusalem. 

15Go doko Yerusalem nawota e mari silver go kold eu dapala vatu maga nalo ni 
nalaapaana, go e mari sidar maga eu dapala naita maga waina eu doko nap̃aloa. 

16Go horse maga ki Solomon eu pei tea viragiana m̃elu dua ki Ityipt umai; 
naatam̃oli vakokoto maga ki nawota eu pakotovi ra eu pei taua maga go taua 
maga, taua sikasikai ki naulu kakada. 

17Go eu piragi kariot maga m̃elu dua ki Ityipt umai, ki shekel ni silver p̃onotia 
latesa sikasikai sarasara ra, go horse maga ki shekel p̃onotia sikai go rualima 
takuna lima sikasikai sarasara ra: go eu magi nawota maga mamau puti ni Heth, 
go nawota maga ni Siria mari dapala nogoe. 

2 Kronikel Maga 2 

1Go Solomon e noa naga ega tavagi nasum̃a sikai raki nagisa ni Yehovah, go 
nasum̃a sikai ni namarakiana aneana. 

2Go Solomon e noasai naatam̃oli tivilia larua naga euga tapetape naleo madaga 
maga, go naatam̃oli tivilia latolu waina eu pei tea tae nakau maga tava maga, go 
naatam̃oli manu dolu go p̃onotia latesa naga euga vei tea leo parati ki maga 
dap̃au ra. 

3Go Solomon e dip̃aki lua po noa ki Huram nawota ni Tair, e naga, Dapala waina 
ku pea mari a paki tamagu David, po dip̃aki lua dua e nakau sidar maga naga ega 
tavagi nasum̃a sikai naga ega toko asa doko, dapala nogoe p̃a moro mari a paki 
nau. 

4P̃a leo, aga wo davagi nasum̃a sikai raki nagisa ni Yehovah Sup̃e aginau, naga 
aga dapugoro e paki nia, go naga aga tap̃ara ki tea ni nap̃o wia ni nasei lolo maga 
asa naraena, go waina bred tokorae ni sara naaleatia ega toko asa, go naga euga 
vitua ki navituaana tap̃arakiana maga asa malip̃ogi go ragi melu, go sabbath 
maga, go ragi ni atelagi vau maga, go ragi ni nasaisaiana tatutakiana maga ki 

Yehovah Sup̃e anigida. Tea wanogoe ega wo magi Israel pei natawonakiana sikai 
waina ega tu du po du mau du. 

5Go nasum̃a waina aga tavagi a ega vei tea warua: nalakena Sup̃e anigida e p̃arua 
liu sup̃e maga mamau puti. 

6Ma sei e mariatae maneana davagi nasum̃a sikai, go nakoroatelagi, go 
nakoroatelagi ni nakoroatelagi maga eu da patakana mau? Go kinau a pei sei, 
naga aga maneana davagi nasum̃a sikai, ma naga aga tap̃ara ki tea ni nap̃o wia 
asa naraena ega sikina? 

7Nalakena tea wanogoe p̃a tip̃aki lua umai punusi au naatam̃oli sikai, tea 
midoaki atae naga ega wosiwosi ki kold go ki silver, go ki brass, go ki airon, go 
ki tea miala kesakesa, go tea miala, go tea malakesa loa, go waina e pei tea 
midoaki atae p̃ia naga ega tae midiri nataemidiriana visarasara maga, naga euga 
mamau ma naatam̃oli atae p̃ia maga waina tamagu David e matadoa ra, doko 
sikoti au doko Yudah go Yerusalem. 

8Go p̃a moro dip̃aki lua umai dua au nakau sidar maga, nakau paine maga, go 
nakau namakosi maga, m̃elu Lebanon: nalakena a atae naga tea suasua anigo 
maga eu atae p̃ia naga euga tae napapa Lebanon; go p̃a leo, tea suasua aginau 
maga go tea suasua anigo maga euga wo mamau doko, 

9Naga euga maginau mari m̃ata ki napapa laapa: nalakena nasum̃a waina aga 
tavagi a, ega wo p̃ia p̃arua liu. 

10Go p̃a leo, aga wo dua tea suasua anigo maga, tea tae nakau maga, totowo ni 
whiit tukip̃oroworosiana tivilia dua, go totowo ni barle tivilia dua, go lasa ni 
waine tivilia dua, go lasa ni naroro tivilia dua. 

11Go Huram nawota ni Tair e midiri navasadaraana waina e dip̃aki lua dua 
Solomon asa, e naga, Nalakena Yehovah e dodomi narei aneana, e mari ko ku pei 
nawota dap̃au ra. 

12Go Huram e moro naga, Yehovah Sup̃e ki Israel, waina e mari nakoroatelagi go 
maramana, ega vei tea vasap̃iakiana, nae waina e dua nawota David natu 
manumatua sikai, tea midoaki p̃otae go tea midoaki atae sikai, naga ega magi 
Yehovah davagi nasum̃a sikai, go nasum̃a sikai agi namarakiana aneana. 

13Go a po dip̃aki lua paloti punusi ko naatam̃oli atae p̃ia sikai, tea midoaki atae 
sikai ki tamagu Huram, 

14E pei natu ni nagoroi sikai ni Dan natuna nagoroi maga, go tamana e pei 
naatam̃oli sikai ni Tair, tea midoaki atae naga ega wosiwosi ki kold, go ki silver, 
ki brass, ki airon, ki vatu, go ki napapa, ki tea miala‐kesakesa, ki tea malakesa 
loa, go ki linen wia, go ki tea miala; go naga ega tae midiri tea taemidiriana 
visarasara maga, go naga ega midoaki atae namidoaki‐atae‐ana visarasara maga: 
naga tokora sikai ega maneana pei tea tawonakiana ega sikoti naatam̃oli 

midoaki atae anigo maga, go sikoti naatam̃oli midoaki atae maga ki nawota 
aginau tamam̃a David. 

15Nalakena tea wanogoe whiit go barle, naroro go waine, waina nawota aginau 
e pasa asa, a pavara ni ko naga nawota aginau ega tip̃aki lua e umai dua tea 
suasua aneana asa: 

16Go auga wo dae nakau m̃elu Lebanon, pataka ni namasauana anigo: go auga 
wo musagi a doko rarua maga ni natasi paloti punusi ko Yoppa; go nigo p̃a 
tapetape a sake paki Yerusalem pano. 

17Go Solomon e peve nam̃enaki maga mamau puti waina eu doko navanua ni 
Israel doko, dakiusi waina tamana David e pea peve ra; go e pei tea vap̃aiana 
naga eu pei naatam̃oli manu p̃onotia sikai, go tivilia lima, manu dolu go p̃onotia 
latesa. 

18Go e lawo ki da tivilia larua kakada naga euga tapetape naleo madaga maga, go 
tivilia latolu naga euga vei tea tae nakau maga tava maga, go naatam̃oli manu 
dolu p̃onotia latesa naga euga vei tea leo parati ki maga dap̃au nawosiana, naga 
euga mari narei euga wosiwosi. 

2 Kronikel Maga 3 

1Go Solomon e pae asa davagi nasum̃a ki Yehovah Yerusalem doko tava Moriah, 
tokora waina Yehovah e pakilina ki tamana David asa, doko tokora waina David 
e mari m̃ata ki nia doko malo wokalesue ki Ornan naatam̃oli ni Yebus. 

2Go e atulake natavagiana nakup̃a kerua ni atelagi kerua, natau kevati ni 
namaramaraana aneana. 

3Go laketano maga waina Solomon e nadi ki da raki natavagiana ni nasum̃a ki 
Sup̃e, eu pei tea maga waia. Navarauana kakana pae totowo ni narowogiana ni 
tuai e pei kubit rualima latesa, go naweleweleana kakana kubit rualima dua. 

4Go natara‐taup̃a waina e doko kivea ki nasum̃a, navarauana kakana e pataka 
sikai ma naweleweleana ni nasum̃a, e pei kubit rualima dua, go navarau‐
pakilagi‐ana kakana p̃onotia sikai rualima takuna dua: go e pulutigoro e ekopu 
ki kold tautau. 

5Go e duri nakau paine ekopu ni nasum̃a warua liu, po pulutigoro e ki kold 
tautau, po midiri nakau paama go namori maga asa. 

6Go e dekei ki nasum̃a ki vatu wia maga ni naulu laapa raki narekeikiana: go kold 
wanogoe e pei kold ni Parvaim. 

7Go e moro pulutigoro nasum̃a, tea walagoto maga, nakau tuasila maga, go 
namalo kakana maga, go namata sili kakana maga, ki kold; po dae midiria kerub 
maga doko namalona maga. 

8Go e mari nasum̃a tapu liu; navarauana kakana e pataka sikai ma 
naweleweleana ni nasum̃a, e pei kubit rualima dua: go naweleweleana kakana e 
pei kubit rualima dua: go e pulutigoro e ki kold tautau, totowo kakana talenta 
p̃onotia latesa. 

9Go totowo ni namadagaana ni tea tuturi maga shekel ni kold rualima lima. Go e 
pulutigoro em̃ago maga ni elagi ki kold. 

10Go e mari kerub dua tea ni nawosiana ni nakau; go eu pulutigoro ra ki kold. 

11Go kerub dua wanogoe nalivaruda maga navarauana kakada kubit rualima 
dua: kerub sikai nalivaruna sikai e pei kubit elima, e dip̃a dogo namalo ni 
nasum̃a; go nalivaruna kerua e pataka sikai pei kubit elima, e dip̃a dogo nalivaru 
ni kerub kerua. 

12Go kerub kerua nalivaruna sikai e pei kubit elima, e dip̃a dogo namalo ni 
nasum̃a: go nalivaruna kerua e moro pei kubit elima, e do dip̃a sokari nalivaru 
ni kerub vea. 

13Kerub dua wanogoe nalivaruda maga eu dum̃ada pitosi ra pano kubit rualima 
dua: go ero lawodu natuada, go naraeda ero leo paki nasum̃a. 

14Go e mari tea taugoro‐p̃otae ni tea malakesa loa, go tea miala‐kesakesa, go tea 
miala, go linen wia, po mari kerub maga asa. 

15Go e mari tip̃a dua kivea ki nasum̃a, navaraupakilagi‐ana kakada kubit rualima 
dolu tamate lima, go nap̃auda kubit elima sikasikai. 

16Go e mari namori maga ekopu ni tokora tapu, po lawo ki da doko nam̃asua 
maga ni tip̃a maga sikasikai; go e mari pomekranet p̃onotia sikai, po lawo ki da 
doko namori maga wanogoe. 

17Go e sike lawo ki tip̃a dua wanogoe kivea ki nasum̃a tapu, sikai e doko taleva 
ni matua, go kerua e doko taleva ni mawiri; po salagisa ni tea waina e doko taleva 
ni matua ki Yakin, go tea waina e doko taleva ni mawiri ki Boas. 

2 Kronikel Maga 4 

1Go e moro mari wede ni naviriana ni brass sikai, navarauana kakana kubit 
rualima dua, go naweleweleana kakana kubit rualima dua, go navarau‐pakilagi‐
ana kakana kubit rualima sikai. 

2Go e moro mari lasa takiana warua sikai ni noai, pae nadigina paki nadigina e 
pei kubit rualima sikai, go navarau‐pakilagi‐ana kakana e pei kubit elima; go 
narowogiana kakana daliviri e pei kubit rualima dolu. 

3Go etano ni nadigina etaku, pukupuku maga eu paka rua dalivirigoro e, 
pukupuku rualima sikai kubit sikai. Eu pei tea mariana eu pei tea sikai ma lasa 
takiana wanogoe. 

4Eu lawo ki da eu doko oks rualima sikai tamate dua, edolu eu leo paki ep̃au, go 
edolu eu leo paki elo musu, go edolu eu leo paki etua, go edolu eu leo paki elo 
sake: go lasa warua wanogoe e pei tea lawokiana e doko ara, go nam̃agoda maga 
eu dum̃ada dip̃a ra. 

5Go namatoluana kakana e dakiusi naweleweleana ni naatam̃oli nam̃elearuna 
sikai; go nadigina e pei tea mariana e dakiusi nadigi ni lasa munu sikai, dakiusi 
napum̃a ni lili sikai; navukavukaana kakana e pataka ni kallon tivilia sikai go 
manu latesa. 

6Go e moro mari tea vavano rualima sikai, po lawo ki da elima kakada eu doko 
taleva ni matua, go elima kakada taleva ni mawiri, naga euga vavano ara; eu 
sarue naleo maga ni navituaana tap̃arakiana ara: ma lasa takiana warua ni noai 
e pei agi tea viri maga naga euga loloso asa. 

7Go e mari nakau ni nasulu rualima sikai ki kold pataka ni natawonakiana nalo 
kakada; go e lawo ki da eu doko ekopu ni nasum̃a tapu, elima eu doko taleva ni 
matua, go elima taleva ni mawiri. 

8Go e mari wede rualima sikai, po lawo ki da ekopu ni nasum̃a tapu, elima eu 
doko taleva ni matua, go elima taleva ni mawiri. Go e mari besin ni kold p̃onotia 
sikai. 

9Go e moro mari roara ki tea viri maga, go roara warua, go namata sili maga ni 
roara, po pulutigoro namata sili kakada maga ki brass. 

10Go e lawo ki lasa warua ni noai e doko taleva matua ni nasum̃a, naweluki paki 
taleva ni ist go e leo paki sauth. 

11Go Huram e mari pot maga, go savel maga, go besin maga. Go dapala nogoe 
Huram e mari sua nawosiana waina e magi nawota Solomon mari a nasum̃a ki 
Sup̃e: 

12Tip̃a dua, go namaloda maga, go nap̃au dua waina ero doko nam̃asua ni tip̃a 
dua wanogoe; go tea turuturua dua waina ero kovagoro namaloda dua ni nap̃au 
maga waina ero doko nam̃asua ni tip̃a maga; 

13Go pomekranet p̃onotia pati ni tea turuturua dua; ovara dua ni pomekranet ni 
tea turuturua dua, ero sikasikai kovagoro namalo dua ni nap̃au ni tip̃a maga. 

14Go e mari laketano maga, go tea vavano maga waina eu doko laketano maga 
doko; 

15Lasa warua ni noai, go oks rualima sikai tamate dua etano ki nia. 

16Go pot maga, go savel maga, go tagau maga ni nap̃okasi, go lasa kakana maga 
mamau puti, Huram e magi nawota Solomon mari ra ki brass pilavila raki 
nasum̃a ki Yehovah. 

17Nawota e mari ra Malo Matemate ni Yordan doko tokora ni natano ni naruku 
waina e doko namawota ni Sukkoth go ni Seredah. 

18Go dapala nogoe Solomon e mari lasa maga wanogoe eu laapa liu: nalakena 
narowogiana ni brass wanogoe e mari sap̃o pei tea leousiusi‐atae‐ana. 

19Go Solomon e mari lasa maga mamau puti waina eu doko nasum̃a ki Yehovah 
eu pei tea ni kold, go wede ni naviriana ni kold, go wede maga waina bred 
tokorae e doko ara; 

20Go nakau ni nasulu maga pilake nasulu kakada maga naga euga to soro narae 
ni tokora tapu liu pataka ni natawonakiana, eu pei tea ni kold tautau; 

21Go napum̃a maga, go nasulu maga, go odaki maga, eu pei tea ni kold, kold wia 
lua; 

22Go siloa ni meru maga, go besin maga, go spun maga, go pan maga ni nakapu 
vavaga, eu pei tea ni kold tautau: go tokora ni nasiliana ni nasum̃a, namata sili 
kakana maga ni ekopu ni tokora tapu liu, go namata sili maga ni nasum̃a, nasum̃a 
tapu nogo, eu pei tea ni kold. 

2 Kronikel Maga 5 

1Dapala nogoe nawosiana mamau puti waina Solomon e mari a nalo ni nasum̃a 
ki Yehovah, e nopu. Go Solomon e dape naleo maga waina tamana David e pea 
dapugoro ra umai paki ekopu; silver, go kold, go lasa maga mamau puti, po 
doropusi ra eu doko ekopu ni nasum̃a maga ni natauakiana ni naleo wia maga ni 
nasum̃a ki Sup̃e. 

2Go Solomon e piragi saisai ki tea matua maga ni Israel, go nap̃au maga mamau 
puti ni naworawora maga, tea maraki maga ni nasum̃a maga ki tamada maga, ki 
Israel natuna maga, umai paki Yerusalem naga euga tape areka ni navasasokiana 
ki Yehovah umai m̃elu dua ki natokoana ki David, waina e pei Sion. 

3Go naatam̃oli maga mamau puti ni Israel eu dum̃ada saisai ki da umai punusi 
nawota ragi ni nasaisaiana tatutakiana, atelagi kelarua. 

4Go tea matua maga ni Israel eu mamau puti umai, go naworawora ni Levi eu 
pauvausi areka. 

5Go eu piragi areka sake umai, go tap̃aup̃au ni nasaisaiana, go lasa tapu maga 
mamau puti waina eu doko ekopu ni Tap̃aup̃au; tea maga wanogoe tea viri maga 
go naworawora ni Levi eu piragi ra sake umai. 

6Go nawota Solomon go nasaisaiana mamau ni Israel, waina eu pei tea viragi‐
saisai‐kiana umai punusi a, eu mamau doko narae ni areka, doko do mari 
naviriana maga ni shiip go ni oks maga, waina eu mari sap̃o pei tea noaana kite 
veve‐ataeana nalakena nalaapaana. 

7Go tea viri maga eu pauvausi areka ni navasasokiana ki Yehovah umai paki 
naliana, paki ekopu ni tokora tapu ni nasum̃a, paki tokora tapu liu, etano ki 
kerub maga nalivaruda maga. 

8Nalakena kerub maga ero pitosi nalivaruda maga dap̃au tokora waina areka e 
doko asa, go kerub maga ero kovagoro areka go nakau vavau kakana maga elagi. 

9Go nakau vavau maga wanogoe ero parau liu dapala waina namatap̃ago ni 
nakau vavau maga ero pei tea vunusiana tokora tapu liu narae ni tokora tapu; 
ma ero da pei tea vunusiana katama mau: go ero doko tokora wanogoe doko pa 
pa paki naaleatia waia. 

10Te navatuna e da doko ekopu ni areka mau, ma vatu welewelea dua ero sikida 
waina Moses e doro ra asa Horeb, ragi waina Yehovah e mari navasasokiana 
sikai paki Israel natuna maga, ragi waina eu m̃elu dua ki Ityipt umai. 

11Go e pakilina, ragi waina tea viri maga eu dave pae tokora tapu liu umai, 
(nalakena tea viri maga mamau puti waina eu doko tokora wanogoe doko ragi 
wanogoe, eu dum̃ada mari ra eu dautau, go eu da pavaigoro ragi ni nawosiana 
adeada maga mau; 

12Go naworawora maga ni Levi waina eu pei tea lega maga, tea mamau puti 
kakada, Asaf, Heman, Yeduthun, nara ma natuda maga go taida maga, eu pei tea 
sugoroana ki linen wia, go eu pilake simbal maga, go salteri maga go harp maga, 
eu lawodu namatap̃ago ni wede ni naviriana taleva ni elo sake, nara ma tea viri 
p̃onotia sikai rualima takuna dua waina eu do sui paiga maga, eu mamau doko:) 

13Go e pakilina, ragi waina tea sui paiga maga go tea lega maga eu dapala eu pe 
vei tea sikai maau asa, naga euga mari nadaleo sikai maau mau, naga ega vei tea 
rogoana, doko ega to pasa samasama ni po pasa dodo m̃ata ki Yehovah asa; go 
ragi waina eu sike nadaleoda pilake paiga maga go simbal maga go tea woka 
nagalo maga ni nalegaana, po pasa samasama ni Yehovah, doko do naga, 
Nalakena e p̃ia; go nadodomiana aneana e doko mau doko: ragi wanogoe 
nasum̃a e pei tea mariana e pura ki napopouru sikai, nasum̃a ki Yehovah nogo. 

14Dapala waina tea viri maga eu mari sa lawodu mau naga euga mari nawosiana 
ni nasuasuaana, nalakena napopouru wanogoe: nalakena nasamasamaana ki 
Yehovah e pakavuro nasum̃a ki Sup̃e. 

2 Kronikel Maga 6 

1Go Solomon e pasa, po naga, Yehovah e noa sua naga ega wo doko namaligo 
wono doko. 

2Ma kinau a po manigo davagi nasum̃a tokoana sikai, go tokora sikai waina p̃a 
toko asa doko pa pa ega tu mau du. 

3Go nawota e doa naraena, po pasa p̃ia ki nasaisaiana mamau ni Israel: go 
nasaisaiana mamau ni Israel e lawodu. 

4Go e naga, Yehovah, Sup̃e ki Israel, ega vei tea vasap̃iakiana waina e pasa pae 
nawokana paki tamagu David, po pakavuro e ki nam̃elearuna, doko do naga, 

5Pae naaleatia waina a piragi lua narei aginau m̃elu dua ki navanua ni Ityipt umai 
pa pa, a da matadoa te natokoana sikai m̃elu naworawora maga mamau puti ni 
Israel mau, naga aga tavagi nasum̃a sikai asa, naga nagisagu ega toko asa; go a 
da matadoa te naata sikai naga ega vei tea maraki dap̃au narei aginau Israel mau: 

6Ma a po matadoa Yerusalem, naga nagisagu ega toko asa; go a po matadoa David 
naga ega maraki dap̃au narei aginau Israel. 

7Go e doko nap̃op̃o ni tamagu David naga ega tavagi nasum̃a sikai raki nagisa ni 
Yehovah, Sup̃e ki Israel. 

8Ma Yehovah e noa ki tamagu David, e naga, Tea waina e doko nap̃op̃om̃a naga 
p̃a tavagi nasum̃a sikai raki nagisagu, e p̃ia waina e doko nap̃op̃om̃a: 

9Ma nigo p̃a wo da davagi nasum̃a wanogoe mau; ma natum̃a waina ega wo dave 
m̃elu nawarem̃a umai, nae ega wo davagi nasum̃a wanogoe raki nagisagu. 

10Go Yehovah e po pakavuro navasaana aneana waina e noa e; nalakena kinau a 
du oli tamagu David, po do dasake doko malo tasake ni navei‐nawota‐ana ni 
Israel, dapala waina Yehovah e sai a, go a po davagi nasum̃a wanogoe raki nagisa 
ni Yehovah, Sup̃e ki Israel. 

11Go tokora wanogoe a po lawo ki areka asa, waina navasasokiana ki Yehovah e 
doko asa, waina e mari a paki Israel natuna maga. 

12Go e lawodu kivea ki wede ni naviriana ki Yehovah narae ni nasaisaiana 
mamau ni Israel, po darasike nam̃elearuna maga: 

13(Nalakena Solomon e mari malo tuana sikai ni brass, navarauana kakana kubit 
elima, go naweleweleana kakana kubit elima, go navaraupakilagi‐ana kakana 
kubit edolu, po lawo ki nia e doko m̃aleoputo ni roara; go e du asa, go e ditip̃atua 
narae ni nasaisaiana mamau ni Israel, po darasike nam̃elearuna maga paki 
nakoroatelagi:) 

14Go e naga, Yehovah O, Sup̃e ki Israel, te Sup̃e sikai waina e dakiusi ko e da doko 
nakoroatelagi kite maramana mau; ku do pavaigoro navasasokiana go 
nadodomiana paki tea suasua anigo maga waina eu do surata naraem̃a ki 
nap̃op̃oda mamau: 

15Ku pavaigoro parati ki nasaiana anigo paki tea suasua anigo tamagu David: ku 
pasa ki nawokam̃a, go ku pakavuro e ki nam̃elearum̃a, dapala waina e doko 
naaleatia waia. 



879 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

16Nalakena tea wanogoe, Yehovah O, Sup̃e ki Israel, a pavara ni ko asa, p̃a 
vavaigoro nasaiana anigo waina ku mari a paki tea suasua anigo tamagu David, 
doko do naga, Naatam̃oli anigo sikai ega wo da dika naraegu mau waina ega 
tasake malo tasake ni navei‐nawotaana ni Israel; natum̃a maga eu pe vavaigoro 
napua adeada, naga eu pe to surata doko nawotaeana aginau dapala waina nigo 
ku surata asa naraegu. 

17Go nalakena tea wanogoe, Yehovah O, Sup̃e ki Israel, a pavara ni ko asa, 
navasaana anigo waina ku pasa asa paki tea suasua anigo David, ega vei tea 
lawosokiana. 

18Ma Sup̃e ega wo doko sikoti naatam̃oli maga doko maramana lomau, kite? P̃a 
leo, nakoroatelagi go nakoroatelagi ni nakoroatelagi maga eu da patakam̃a mau; 
go nasum̃a waia waina kinau a po davagi a, e po kiki! 

19Ma p̃a mikoaki natapasavasaana ki tea suasua anigo, go navavaraniana 
aneana, Yehovah Sup̃e aginau O, naga p̃a taki dorogo paki naviosoana go paki 
natapasavasaana ki tea suasua anigo waina e do dapasavasa asa naraem̃a: 

20Naga namatam̃a eroga to leo paki nasum̃a waia aleati go p̃ogi, paki tokora 
waina ku noa nalo kakana naga p̃a mari nagisam̃a ega toko asa doko; naga p̃a 
taki dorogo paki natapasavasaana waina tea suasua anigo ega wo dapasavasa 
asa tokora waia. 

21Go p̃a taki dorogo paki navavaraniana maga ki tea suasua anigo, go ki narei 
anigo Israel, ragi waina nara euga wo dapasavasa asa tokora waia: p̃a rogo e 
tokora tokoana anigo nakoroatelagi; go ragi waina p̃a rogo e, p̃a madeada 
midoakikorokoro. 

22Te naata sikai e pe mari naleo sa dip̃a tea ni m̃aladigi ki nia, go e pe vei tea 
mariana naga ega vivisa, go e pe umai po pivisa narae ni wede ni naviriana anigo 
doko nasum̃a waia: 

23P̃a rogo e nakoroatelagi, po mari, po pasa p̃otae tea suasua anigo maga, doko 
do dip̃akotovi tea sigisigileo, naga namariana aneana ega liliu paki nap̃auna; go 
doko do mari leana ki tea waina e leana, po dua e ega vae namarinaleoleanaana 
aneana. 

24Go narei anigo Israel eu pe vei tea atugiana naga eu dowo narae ni tea kokona, 
nalakena eu mari naleo sa dip̃a ko; go eu pe moro maradoa po noasai nagisam̃a, 
po dapasavasa po mari navavaraniana naraem̃a doko nasum̃a waia: 

25P̃a rogo e nakoroatelagi, po magi narei anigo Israel midoakikorokoro 
namarinaleosaana adeada, po moro piragi liliua ki da umai paki navanua waina 
ku dua ra asa, nara ma tamada maga. 

26Nakoroatelagi e pe vei tea kokoroana, go usa e pe tika, nalakena eu pe mari 
naleo sa dip̃a ko; eu pe dapasavasa paki tokora waia, po noasai nagisam̃a, po 
maradoa m̃elu dua ki namarinaleosaana adeada, ragi waina ku pe to parati ra: 

27P̃a rogo e nakoroatelagi, po magi tea suasua anigo maga, go narei anigo Israel 
midoakikorokoro namarinaleosaana adeada, ragi waina p̃a vasa pisei ki da 
napua wia waina euga surata asa; po pitua ki usa paki navanua anigo, waina ku 
dua narei anigo asa naga ega vei naveanipiolikiana sikai. 

28Navitoloana e pe toko navanua, kite nasasanaana sa, kite namakukuana, kite 
navusivusigaana, kite midiri kite uraasi; tea kokona ki da maga eu pe kelugoro 
ra te natokoana ni navanua adeada; te namarisakiana e pe toko, kite te 
nasasanaana e pe toko; 

29Te natapasavasaana go te navavaraniana waina te naata e pe mari a, kite narei 
anigo Israel eu pe mamau puti mari a, waina sara naata euga sikasikai atae 
narogokitesaana adeada, go nasusueana adeada, po sai ki nam̃elearuda maga 
paki nasum̃a waia; 

30P̃a rogo e nakoroatelagi, tokora waina ku doko asa, po madeada 
midoakikorokoro, po lagati dua sara naatam̃oli ega vae namariana adeada maga, 
waina nigo ku atae nap̃op̃oda; (nalakena nigo, go nigo sikim̃a, ku atae nap̃op̃o ni 
naatam̃oli natuna maga;) 

31Naga euga matau ki‐go, naga euga surata napua anigo maga, sara naaleatia 
maga waina eu mauri doko navanua waina ku dua tamagami maga asa. 

32Go nalo ni nam̃enaki sikai waina e da pei tea ni nalauna anigo Israel mau, ragi 
waina e pe m̃elu pae navanua ni uvea sikai umai nalakena nagisam̃a warua, go 
nam̃elearu kasua anigo, go naru saikiana anigo; e pe umai po dapasavasa paki 
nasum̃a waia: 

33P̃a rogo e nakoroatelagi, tokora tokoana anigo, po mari ega vataka ni tea 
mamau puti waina nam̃enaki wanogoe e pe tatagovi ko asa; naga nalauna maga 
mamau puti ni maramana euga atae nagisam̃a, po matau ki‐go ega tapala narei 
anigo Israel, go naga euga atae naga nasum̃a waia waina a po davagi a, e pei tea 
salagisana ki nagisam̃a. 

34Narei anigo eu pe tave pano paki navakalo dip̃a tea kokona ki da maga, eu pe 
vae te napua waina ku pe tip̃aki lua ra eu pe vae asa pano, go eu pe tapasavasa 
paki‐go doko natokoana waia waina ku matadoa e, go nasum̃a waina a po davagi 
a raki nagisam̃a: 

35P̃a rogo natapasavasaana adeada go navavaraniana adeada nakoroatelagi, po 
mari navululuana adeada. 

36Eu pe mari naleo sa dip̃a ko, (nalakena te naata e da dika namarinaleosaana 
mau,) go ku pe maeto ki da, po pitua ki da paki tea kokona ki da, dapala waina 
eu pe viragi lua pavakoto ara pano paki navanua sikai ni uvea kite m̃aladigi; 

37Ma eu pe tum̃ada midoakiusiusi ra doko navanua waina eu pe vei tea viragilua‐
pavakotoana paki asa pano, po moro maradoa, po mari navavaraniana paki‐go 
navanua ki tea maga waina eu piragi lua pavakoto ara, doko do naga, Au mari 
naleo sa, au mari dagele, go au mari nasigisigileoana; 

38Eu pe liliu paki‐go ki nap̃op̃oda mamau go ki naatada mamau doko navanua ki 
tea maga waina eu piragi lua pavakoto ara, po dum̃ada dapasavasa paki navanua 
adeada, waina ku dua tamada maga asa, go natokoana waina ku matadoa e, go 
paki nasum̃a waina a davagi a raki nagisam̃a: 

39P̃a rogo natapasavasaana adeada go navavaraniana adeada maga 
nakoroatelagi, tokora tokoana anigo, po mari navululuana adeada; po magi narei 
anigo waina eu mari naleo sa dip̃a ko midoakikorokoro. 

40Go Sup̃e aginau O, a pavara ni ko asa, namatam̃a eroga to leleo, go nadaligam̃a 
eroga to daki dorogo paki natapasavasaana waina e do pei tea mariana tokora 
waia. 

41Go nalakena tea wanogoe p̃a sake pano, Yehovah Sup̃e O, po paki tokora anigo 
waina p̃a toko asa. Nigo go areka ni nakasuaana anigo. Tea viri anigo maga euga 
vei tea kovagoroana ki namautipauriana, Yehovah Sup̃e O, Go tea tautau anigo 
maga euga samasama ni nadodomiana anigo. 

42Yehovah Sup̃e O, p̃a ta doa sa ki narae ni tea vuvuraikiana anigo mau: P̃a 
midoaki parati ki nadodomiana doko mau anigo paki tea suasua anigo David. 

2 Kronikel Maga 7 

1Go ragi waina Solomon e dapasavasa sua go e nopu, nakapu e pae nakoroatelagi 
siwo umai, po gani puoli ki navituaana tap̃arakiana go naviriana maga: go 
nasamasamaana ki Yehovah e pakavuro nasum̃a. 

2Go tea viri maga eu mari sa paki ekopu ni nasum̃a ki Yehovah mau, nalakena 
nasamasamaana ki Yehovah e pakavuro nasum̃a ki Yehovah. 

3Go Israel natuna maga mamau puti eu leo punusi a, ragi waina nakapu wanogoe 
e siwo umai, go nasamasamaana ki Yehovah e doko nasum̃a; go eu kolo suai 
natano doko napara ni vatu, po lotu, po pasa dodo m̃ata ki Yehovah, doko do 
naga, Nae e p̃ia; nadodomiana aneana e doko po doko mau doko. 

4Go nawota go narei mamau puti eu mari naviriana sikai narae ni Yehovah. 

5Go nawota Solomon e mari naviriana sikai ki oks tivilia dua go manu dua, go 
shiip manu p̃onotia sikai go tivilia dua. Go dapala nogoe nawota go narei mamau 
puti eu dapugoro nasum̃a ki Yehovah. 

6Go tea viri maga eu lawodu nawosiana ni nasuasuaana adeada; go naworawora 
ni Levi nara ma eu pilake tea woka nagalo maga ki Yehovah, waina nawota David 
e mari ra naga euga vasa dodo m̃ata ki Yehovah ara, nalakena nadodomiana 
aneana e doko po doko mau doko, ragi maga waina David e pitua ki 
nasamasamaana maga ara: go tea viri maga eu sui paiga maga naraeda; go Israel 
mamau eu lawodu. 

7Go Solomon e dapugoro roara m̃aleoputo kakana waina e doko narae ni nasum̃a 
ki Yehovah; nalakena tokora wanogoe e pitua ki navituaana tap̃arakiana maga 
asa, go nap̃eletia ni navituaana maga ni natam̃ateana: nalakena wede ni 
naviriana ni brass waina Solomon e mari a, e da pataka naga ega mari navituaana 
tap̃arakiana asa go navituaana ni flaur, go nap̃eletia mau. 

8Go ragi wanogoe Solomon e pavaigoro nasaisaiana wanogoe naaleatia larua, 
nara ma Israel eu mamau, e pei nasaisaiana warua liu sikai, eu pae tokora waina 
eu sili asa paki Hamath pano pa pa liliu noaisara ni Ityipt. 

9Go naaleatia kelatolu eu mari nasaisaiana tatutakiana sikai: nalakena eu 
pavaigoro natapugoroana ni wede ni naviriana naaleatia larua, go nasaisaiana 
naaleatia larua. 

10Go nakup̃a kerualima dua tamate dolu ni atelagi kelarua, e dip̃aki lua narei paki 
tap̃aup̃au adeada maga pano eu samasama po laelaea nap̃op̃oda nalakena 
nadodomiana waina Yehovah e mari a paki David, go paki Solomon, go paki 
narei aneana Israel. 

11Dapala nogoe Solomon e mari sua nasum̃a ki Yehovah go nasum̃a ki nawota: 
go naleo maga mamau puti waina Solomon e midoaki nia nap̃op̃ona naga ega 
mari a ekopu ni nasum̃a ki Yehovah, go ekopu ni nasum̃a aneana, e mari sua e 
go e p̃ia. 

12Go Yehovah e pakilina ki Solomon p̃ogi, po noa ki nia, e naga, A po dogo 
natapasavasaana anigo, go a po dum̃agu matadoa tokora waia naga ega vei 
nasum̃a sikai ni naviriana. 

13A pe kokoro nakoroatelagi naga usa ega tika, kite a pe tip̃aki midiri maga naga 
euga kani dinomi navanua, kite a pe tip̃aki lua nasasanaana sa naga ega toko 
m̃aleoputo ni narei aginau; 

14Narei aginau waina eu pei tea sosoana ki nagisagu, eu pe dum̃ada doro ra 
pakitano, po dapasavasa, po laaga naraegu, po maradoa m̃elu dua ki napua ni 
nasigisigileoana adeada; kinau a pe wo dogo ra pae nakoroatelagi, go a pe wo 

madeada midoakikorokoro namarinaleosaana adeada, po mari pauri navanua 
adeada. 

15Go namatagu eroga wo do leleo, go nadaligagu eroga wo do daki dorogo paki 
natapasavasaana waina ega wo do pei tea mariana tokora waia. 

16Nalakena a po matadoa po dapugoro nasum̃a waia, naga nagisagu ega toko asa 
doko pa pa ega tu mau du: go namatagu maga go nap̃op̃ogu euga toko asa doko 
pitip̃atip̃a. 

17Go nigo, ke pe wo do surata naraegu ega tapala waina tamam̃a David e pea 
mari a, po mari pataka ni tea mamau puti waina a dip̃aki‐go asa, go ku pe wo do 
pavaigoro natawonakiana aginau maga go navasap̃otaeana aginau maga; 

18Kinau a pe wo lawosoki malo tasake ni naveinawota‐ana ni namarakiana 
anigo, dapala waina a pasa soki a paki tamam̃a David, doko do naga, P̃a wo da 
dika ki naatam̃oli sikai mau naga ega vei tea maramara doko Israel. 

19Ma ku pe maradoa pano, po doropusi natawonakiana aginau maga go 
natip̃akiana aginau maga waina a lawo ki da naraemu, go ku pe vano po magi 
sup̃e p̃ota maga suasua, po lotu ki da: 

20Kinau a pe wo paku dakati ra m̃elu dua ki navanua aginau waina a dua ra asa; 
go nasum̃a waia, waina a dapugoro e naga nagisagu ega toko asa, a pe wo mari 
puoli ki nia pa dua ki naraegu, po mari a ega vei naluluakia sikai, go navasa‐
maluluakiana sikai m̃aleoputo ni nalauna maga mamau puti. 

21Go nasum̃a waia, waina e pei tea vakilagi liu, sara naata waina euga wo surata 
liu sa pano, euga wo saram̃akoto nalo kakana, go euga wo naga, Ekasana 
Yehovah e mari dapala nea paki navanua waia, go paki nasum̃a waia? 

22Go euga wo pasadara, po naga, Nalakena eu doropusi Yehovah, Sup̃e ki tamada 
maga, waina e piragi lua ra m̃elu dua ki navanua ni Ityipt umai, go eu dape soki 
sup̃e p̃ota maga, po lotu ki da, po madeada suasua: nalakena tea wanogoe e mari 
nasaana maga mamau puti wanogoe eu rumai paki da. 

2 Kronikel Maga 8 

1Go e pakilina ragi waina natau rualima dua eu nopu, ragi waina Solomon e 
davagi sua nasum̃a ki Yehovah, 

2go nasum̃a aneana, Naga natokoana maga waina Huram e dua Solomon ara, 
Solomon e davagi piri ra, po mari Israel natuna maga eu doko ara doko. 

3Go Solomon e paki Hamathsobah pano, po mari matua ki nia. 

4Go e davagi Tadmor doko masop̃alo, go natokoana maga mamau puti ni 
natauakiana, waina e davagi ra doko Hamath. 

5Go e davagi Beth‐horon waina e doko taleva ni elagi, go Beth‐horon waina e 
doko taleva ni etano, natokoana maga ni p̃aaka, waina eu pilake nakoro maga, 
namata‐pua maga, go tea walagoto maga; 

6Go Baalath, go natokoana maga mamau puti ni natauakiana waina eu pei agi 
Solomon, go natokoana maga mamau puti ni kariot aneana maga, go natokoana 
maga ni naatam̃oli ni horse aneana maga, go tea mamau puti waina Solomon e 
masauna naga ega tavagi ra Yerusalem, go Lebanon, go usuraki navanua mamau 
ni namarakiana aneana. 

7Go naatam̃oli maga mamau puti waina eu mauri doko ni tea ni naworawora ni 
Heth, go ni naworawora ni Amor, go ni naworawora ni Peris, go ni naworawora 
ni Hivah, go ni naworawora ni Yebus, waina eu da pei tea ni Israel natuna maga 
mau; 

8Natuda maga waina eu edakugoro ra, waina eu pei tea toropusiana eu mauri 
doko navanua, waina Israel natuna maga eu da mari puoli ki da mau, tea maga 
wanogoe Solomon e pualua ra seara kakada naga euga vei tea suasua vei naviti 
maga, pa pa paki naaleatia waia. 

9Ma Israel natuna maga, Solomon e da mari ra euga vei tea suasua maga mau 
naga euga mari nawosiana aneana; ma nara eu pei naatam̃oli maga ni navakalo, 
go nap̃au ni naatam̃oli navakalo aneana maga, go tea maraki maga ni kariot 
aneana maga, go ni naatam̃oli maga ni horse aneana maga. 

10Go nara wanogoe eu pei nap̃au ni tasiga maga ki nawota Solomon, naatam̃oli 
p̃onotia dua rualima takuna lima, waina eu maraki dap̃au narei maga. 

11Go Solomon e piragi lua Faraoh natuna nagoroi m̃elu dua ki natokoana ki 
David sake umai paki nasum̃a waina e maneana davagi a: nalakena e naga, 
Nagoroi aginau ega wo da doko nasum̃a ki David, nawota ni Israel mau, nalakena 
tokora maga wanogoe, waina areka ki Yehovah e umai paki ara, eu dapu. 

12Go Solomon e pitua ki navituaana tap̃arakiana maga paki Yehovah doko wede 
ni naviriana ki Yehovah, waina e davagi a e doko narae ni natara‐taup̃a, 

13Dapala nawosiana ni sara naaleatia sikasikai, e pitua ki da pataka ni 
natip̃akiana ki Moses, sabbath maga, go atelagi vau maga, go ragi ni nasaisaiana 
tatutakiana maga, waina eu mari ra paka tolu natau sikai, nasaisaiana ni bred 
waina leven e dika asa, go nasaisaiana ni wiik maga, go nasaisaiana ni tap̃aup̃au 
maga. 

14Go pae natawonakiana ki tamana David, e mari natap̃otawotaeana maga ni tea 
viri maga eu lawodu nasuasuaana adeada, go naworawora ni Levi eu lawodu 
naveitea‐leo‐parati‐kiana adeada maga, naga euga to pasa samasama, po do 
suasua nawosiana ki tea viri narae ni tea viri maga, pataka ni nawosiana ni sara 
naaleatia sikasikai: go tea vavaigoro namata‐pua maga, pae natap̃otawotaeana 

adeada maga eu lawodu sara namata‐pua maga: nalakena David, naatam̃oli ki 
Sup̃e, e pitip̃aki asa naga ega tapala nogoe. 

15Go eu da dawasi m̃elu dua ki natip̃akiana ki nawota waina e dip̃aki tea viri 
maga go naworawora ni Levi asa nalo ni te navatuna mau, kite nalo ni naleo 
tauakiana wia maga mau. 

16Go nawosiana mamau puti ki Solomon e pei tea vakavuroana pae naaleatia vea 
waina laketano ni nasum̃a ki Yehovah e pei tea lawo‐ki‐laketoko asa, pa pa paki 
naaleatia edaku waina nawosiana kakana e po nopu. Go dapala nogoe nasum̃a 
ki Yehovah e po pei tea mari‐sua‐ana. 

17Go Solomon e paki Esion‐keber pano, go paki Eloth, waina e doko elau navanua 
ni Edom. 

18Go Huram e dip̃aki lua pae nam̃elearu ni tea suasua aneana maga, po dua e 
rarua maga, go tea suasua maga waina eu pei tea midoaki atae natasi; go eu paki 
Ofir pano, nara ma tea suasua maga ki Solomon eu mamau, po piragi lua m̃elu 
dua ki tokora wanogoe, kold talenta p̃onotia pati go rualima takuna lima, po 
dape ra umai dua nawota Solomon ara. 

2 Kronikel Maga 9 

1Go ragi waina nawota nagoroi ni Sheba e dogo narogorogoana nalo ni Solomon, 
e umai paki Yerusalem naga ega maridogo Solomon ki navusuusuana kasua 
maga, e pilake natapetapeana warua liu, go kamel maga waina eu ova tea ni nap̃o 
wia, go kold e p̃arua liu, go vatu wia maga ni naulu laapa: go ragi waina e umai 
punusi Solomon, e noa ki nia tea mamau puti waina e doko nap̃op̃ona. 

2Go Solomon e pasadara sara navusuusuana aneana maga mamau puti: te 
navatuna e da pei tea tasurukiana paki Solomon waina e da noa ki nia asa mau. 

3Go ragi waina nawota nagoroi ni Sheba e punusi namanumatuaana ki Solomon, 
go nasum̃a waina e davagi a, 

4Go navinaga ni wede aneana, go natasakeana ki tasiga aneana maga, go naleo‐
parati‐kiana ki tea suasua aneana maga, go tea suniana adeada maga; go tea tape 
lasa munu aneana maga, go tea suniana adeada maga; go navituaana 
tap̃arakiana aneana maga waina e pitua ki da nasum̃a ki Yehovah; naatana e da 
moro doko asa mau. 

5Go e noa ki nawota, e naga, Narogorogoana waina a dogo e navanua aginau nalo 
ni nawosiana anigo maga, go nalo ni namanumatuaana anigo, e pei 
narogorogoana lomau sikai. 

6Ma a da saralomau navasaana adeada maga mau, pa pa a umai, go namatagu 
ero punusi a: go p̃a leo, tea waina e pei tea noaana paki nau, e pei namagovai 

m̃oli kakana: nawaruaana ni namanumatuaana anigo a p̃arua liu narogorogoana 
waina a dogo e. 

7Naatam̃oli anigo maga eu maropa, go tea suasua anigo maga waia, waina eu 
lawodu naraem̃a pitip̃atip̃a, po do dogo navasaana ni namanumatuaana anigo, 
eu maropa. 

8Yehovah Sup̃e anigo ega vei tea vasap̃iakiana waina e maro ako po lawo ki‐go 
doko malo tasake aneana naga p̃a magi Yehovah Sup̃e anigo pei nawota: 
nalakena Sup̃e anigo e dodomi Israel naga e lawo‐ki‐laketoko ara naga euga toko 
pa pa po du mau du, nalakena tea wanogoe e mari ko ku pei nawota dap̃au ra, 
naga p̃a mari navasap̃otaeana go naleanaana. 

9Go e dua nawota talenta ni kold p̃onotia sikai rualima takuna dua, go tea ni nap̃o 
wia e p̃arua liu, go vatu wia maga ni naulu laapa: go tea ni nap̃o wia e dika waina 
e dakiusi tea waina nawota nagoroi ni Sheba e dua nawota Solomon asa. 

10Go tea suasua maga ki Huram, go tea suasua maga ki Solomon, waina eu 
musagi kold pae Ofir umai, eu moro musagi nakau namakosi maga go vatu wia 
maga ni naulu laapa umai. 

11Go nawota e mari nakau namakosi maga eu pei napua vavadu maga ni nasum̃a 
ki Yehovah, go ni nasum̃a ki nawota, go harp maga go salteri maga agi tea lega 
maga: tea tapala nogoe maga eu da pei tea vunusiana navanua ni Yudah sala vea 
mau. 

12Go nawota Solomon e dua nawota nagoroi ni Sheba sara navatuna waina e 
masauna, sara naleo waina e datagovi a asa, pilake totowo waina e pea dape a 
umai dua nawota Solomon asa. Go e liliu po paki navanua aneana pano, nara ma 
tea suasua aneana maga eu mamau. 

13Go narowogiana ni kold waina e umai paki Solomon natau sikai, e pei talenta 
ni kold p̃onotia latesa rualima takuna latesa tamate latesa; 

14Pilake tea waina tea sorisori maga go tea vakokoto maga eu dape a umai; go 
nawota maga mamau puti ni Arabia go tea maramara maga ni navanua eu dape 
navituaana maga ni kold go silver umai dua Solomon ara. 

15Go nawota Solomon e mari nakokoro p̃onotia dua ni kold waina e pei tea 
wokati‐p̃elewelea‐kiana: shekel p̃onotia latesa ni kold waina e pei tea wokati‐
p̃elewelea‐kiana, e pei nakokoro sikai maau. 

16Go e mari kokororum̃a p̃onotia dolu ni kold waina e pei tea wokati‐
p̃eleweleakiana; shekel ni kold p̃onotia dolu e pei kokororum̃a sikai maau: go 
nawota e doropusi ra eu doko nasum̃a waina e pei tea mariana ki nakau maga ni 
Lebanon. 

17Go nawota e moro mari malo tasake ni naveinawota‐ana warua sikai ni napati 
ni elefant, po pulutigoro e ki kold tautau. 

18Go napua sake paki malo tasake ni navei‐nawota‐ana e pei malo vavadu latesa, 
go e pilake malo vasiana sikai tea ni kold, waina eu pei tea marisokiana paki 
malo tasake, go naruna e doko taleva go taleva nadigi maga ni malo tasake 
kakana, go laion dua ero lawodu nap̃irikia ni naruna dua wanogoe. 

19Go laion rualima sikai tamate dua eu lawodu taleva go taleva ni malo vavadu 
latesa wanogoe: tea waina e dakiusi a e da pei tea mariana doko te namarakiana 
sikai mau. 

20Go lasa munu maga ki nawota Solomon eu mamau puti pei tea ni kold, go lasa 
maga ni nasum̃a waina e pei tea mariana ki nakau maga ni Lebanon eu mamau 
puti pei tea ni kold tautau: silver e da pei tea midoakiana naga e pei te navatuna 
mau naaleatia maga ki Solomon. 

21Nalakena tea suasua maga ki Huram eu do pae rarua maga ki nawota paki 
Tarshish pano; paka sikai sara natau ketolu, rarua maga ni Tarshish eu rumai, 
eu do musagi kold, go silver go napati ni elefant, go magki maga, go pikok maga 
umai. 

22Go dapala nogoe nawota Solomon e pakilagi liu nawota maga mamau puti ni 
maramana nalo ni nasogolapaana go namanumatuaana. 

23Go nawota maga mamau puti ni maramana eu laaga naga euga vunusi narae ni 
Solomon, naga euga rogo namanumatuaana aneana, waina Sup̃e e doropusi a e 
doko nap̃op̃ona. 

24Go eu dape navituaana adeada umai sara naata sikasikai, lasa maga ni silver, 
go lasa maga ni kold, go tea suniana maga, go p̃olaga, go tea ni nap̃o wia, horse 
maga, go mule maga, totowo sikai sara natau. 

25Go Solomon e peani kelu manu pati raki horse maga go kariot maga, go 
naatam̃oli ni horse tivilia sikai go manu dua, waina e doropusi ra eu doko 
natokoana maga ni kariot maga, go Yerusalem tokora waina nawota e doko asa. 

26Go e maramara dap̃au nawota maga mamau puti pae Noaisara pano pa pa paki 
navanua ki Filistine maga, go paki kokoi ni Ityipt. 

27Go nawota e mari silver e dakiusi vatu maga Yerusalem, go e mari sidar maga 
eu dapala naita maga waina eu doko nap̃aloa, nalo ni nalaapa‐liu‐ana. 

28Go eu magi Solomon piragi horse maga m̃elu Ityipt umai, go m̃elu navanua 
maga mamau puti. 

29Go nawosiana mamau puti ki Solomon pae tea vea pa pa paki tea edaku, eu da 
pei tea midiriana tusi ni nawosiana ni naaleatia maga ki profeta Nathan, go ni 

naveanoasaiana ki Ahiyah naatam̃oli ni Shiloh, go ni navunusiana maga ki Iddo 
tea kikita, nalo ni Yeroboam natu ni Nebat, kite? 

30Go Solomon e maramara Yerusalem dap̃au Israel mamau natau rualima pati. 

31Go Solomon e maturu sikoti tamana maga, go e pei tea ovakiana natokoana ki 
tamana David: go natuna Rehoboam e maramara du oli a. 

2 Kronikel Maga 10 

1Go Rehoboam e paki Shekem pano: nalakena Israel mamau eu saisai Shekem 
naga euga mari a ega vei nawota. 

2Go e pakilina, ragi waina Yeroboam natu ni Nebat e dogo e, (nalakena nae e 
doko Ityipt, tokora waina e sava paki asa pano ragi waina e sava m̃elu dua ki 
narae ni nawota Solomon,) e pakilina naga Yeroboam e liliu m̃elu dua ki Ityipt 
umai. 

3Go eu pitip̃aki pano po soso e umai; go Yeroboam ma Israel mamau eu rumai, 
go eu pasa paki Rehoboam, eu naga, 

4Tamam̃a e mari nakau ni nanoa aginami e madaga: nalakena tea wanogoe p̃a 
mari nawosiana kasua ki tamam̃a, go nakau ni nanoa madaga aneana waina e 
doroe e doko gami ega masalesale, go auga wo manigo suasua. 

5Go e noa ki da, e naga, Kuga vano po doko naaleatia ega tolu, go kuga moro umai 
punusi au. Go narei eu pano. 

6Go nawota Rehoboam e pusum̃aki paki tea matua maga, waina eu lawodu narae 
ni tamana Solomon ragi waina nae e ko mauri doko, e naga, Seve navasaana 
waina nimu kuga tua au asa, naga aga vasadara narei waia asa? 

7Go eu noa ki nia, eu naga, Ku pe wia paki narei waia, po mari tea waina eu pe 
midoaki m̃ata ki nia, po pasa navasaana wia maga paki da, nara eu pe wo pei tea 
suasua anigo maga pa pa ega tu mau du. 

8Ma e dip̃a doa navasaana maga waina tea matua maga wanogoe eu dua e asa, 
po pusum̃aki paki natureai maga waina eu pei taaka sikai maau, go waina eu 
lawodu naraena. 

9Go e noa ki da, e naga, Seve navasaana waina kuga vitua ki nia naga tuga 
vasadara narei waia asa, waina eu noa ki nau, eu naga, P̃a mari nakau ni nanoa 
waina tamam̃a e doroe e doko gami ega masalesale? 

10Go natureai maga wanogoe waina eu pei taaka sikai maau eu noa ki nia, eu 
naga, P̃a vasa ega tapala nea paki narei waia waina eu noa ki‐go, eu naga, 
Tamam̃a e mari nakau ni nanoa aginami e madaga, ma nigo p̃a mari a ega 
masalesale; p̃a vasa ega tapala nea paki da, p̃a naga, Kini riki aginau e matolu do 
liu namalo ni tamagu. 

11Tamagu e doro nakau ni nanoa madaga sikai e doko mu, ma kinau aga wo mari 
nakau ni nanoa animu ega moro madaga liu: tamagu e parati mu ki natali varati 
maga, ma kinau aga wo parati mu ki mataloa maga. 

12Go dapala nogoe Yeroboam go narei mamau eu rumai punusi Rehoboam 
naaleatia ketolu, dapala waina nawota e pitip̃aki asa, doko do naga, Kuga moro 
umai punusi au naaleatia ketolu. 

13Go nawota e pasadara ra ki navasaana kasua maga; go nawota Rehoboam e 
dip̃a doa navasaana ki tea matua maga waina eu dua e asa, 

14Po pasa paki da dapala navasaana ki natureai maga, e naga, Tamagu e mari 
nakau ni nanoa animu e madaga, ma kinau aga wo mari a ega moro madaga liu: 
tamagu e parati mu ki natali varati maga, ma kinau aga wo parati mu ki mataloa 
maga. 

15Go dapala nogoe nawota e da dogo parati ki narei mau; nalakena e pei tea ki 
Sup̃e naga Yehovah ega vakavuro nanoaana aneana, waina e pasa asa pae 
nam̃elearu ni Ahiyah naatam̃oli ni Shiloh paki Yeroboam natu ni Nebat. 

16Go ragi waina Israel mamau eu punusi naga nawota e da daki dorogo paki da 
mau, narei eu pasadara nawota, eu naga, Seve matele waina au peani a doko 
David? Go au da peani te naveani‐pioli‐kiana doko Yesse natuna mau: kuga 
mamau puti paki tap̃aup̃au animu maga pano, Israel O: go nigo p̃a tum̃am̃a leo 
parati ki nasum̃a anigo, David. Go Israel eu mamau puti paki tap̃aup̃au adeada 
maga pano. 

17Ma Israel natuna maga waina eu doko natokoana maga ni Yudah doko, 
Rehoboam e maramara dap̃au ra. 

18Go nawota Rehoboam e dip̃aki lua Hadoram pano, waina e pei tea leo parati ki 
dap̃au naatam̃oli wosiwosi maga; go Israel natuna maga eu nadi a ki vatu maga, 
go e mate. Go nawota Rehoboam e mari m̃araverave naga ega sake paki kariot 
aneana, naga ega sava paki Yerusalem pano. 

19Go Israel eu mari p̃auluulu dip̃a nasum̃a ki David pae ragi wanogoe pa pa paki 
naaleatia waia. 

2 Kronikel Maga 11 

1Go ragi waina Rehoboam e umai sua paki Yerusalem, e piragi saisai ki tea ni 
nasum̃a ni Yudah go ni Benyamin, naatam̃oli matadoaana manu p̃onotia sikai go 
tivilia latolu, waina eu pei naatam̃oli marimatua maga ni navakalo, naga euga 
marimari dip̃a Israel, naga euga magi Rehoboam dape liliua ki namarakiana. 

2Ma navasaana ki Yehovah e umai paki Shemaiah naatam̃oli ki Sup̃e, e naga, 

3P̃a vasa paki Rehoboam natu ni Solomon, nawota ni Yudah, go paki Israel 
mamau waina eu doko Yudah go Benyamin, 

4po naga, Yehovah e noa dapala nea, e naga, Kuga ta sake pano mau, kite 
marimari dip̃a taimu maga mau: kuga liliu sara naatam̃oli sikasikai paki nasum̃a 
aneana; nalakena naleo waia e pei tea aginau. Go eu dogo parati ki navasaana 
maga ki Yehovah, po liliu, po da pano naga euga mari dip̃a Yeroboam mau. 

5Go Rehoboam e doko Yerusalem doko, po davagi natokoana maga ni p̃aaka 
doko Yudah. 

6E davagi Bethlehem, go Etam, go Tekoa, 

7Go Beth‐sur, go Soko, go Adullam, 

8Go Cath, go Mareshah, go Sif, 

9Go Adoraim, go Lakish, go Asekah, 

10Go Sorah, go Aiyalon, go Hebron, waina eu doko Yudah go Benyamin, 
natokoana maga ni p̃aaka. 

11Go e p̃aakagoro nasum̃a kasua maga, po lawo ki tea maraki maga doko ara, go 
taua ni navinaga, go naroro go waine. 

12Go e doropusi nakokoro maga go naio maga eu doko sara natokoana maga, po 
mari ra eu kasua liu. Go Yudah ma Benyamin ero pei aneana. 

13Go tea viri maga go naworawora ni Levi waina eu doko Israel mamau, eu m̃elu 
dua ki tokora tokoana adeada maga mamau puti po umai puluti a. 

14Nalakena naworawora maga ni Levi eu doropusi napega adeada maga go 
naveaniana adeada, po umai paki Yudah go Yerusalem: nalakena Yeroboam go 
natuna maga eu dip̃a doa ra, naga euga ta mari nawosiana ni navei‐tea‐viri‐ana 
paki Yehovah mau: 

15Go e dum̃ana maneana pasa dawona ki tea viri maga raki tokora vakilagi maga, 
go raki naninani anoai maga, go raki kau natuna maga waina e dum̃ana mari ra. 

16Go tea maga waina eu lawo ki nap̃op̃oda naga euga laaga Yehovah Sup̃e ki 
Israel, eu m̃elu naworawora maga mamau puti ni Israel po dausi ra umai paki 
Yerusalem naga euga mari naviriana paki Yehovah, Sup̃e ki tamada maga. 

17Go dapala nogoe eu mari namarakiana ni Yudah e kasua, po mari Rehoboam 
natu ni Solomon e doko p̃ia doko natau dolu: nalakena natau dolu eu surata 
napua ki David go Solomon. 

18Go Rehoboam e dawiri nagoroi sikai, Mahalath natu ni Yerimoth natu ni David 
go ni Abihail natu ni Eliab natu ni Yesse; 

19Go e maneana dape natuna naanoai maga; Yeush, go Shemariah, go Saham. 

20Go edaku ki nia e dawiri Maakah natu ni Absalom; go nae e maneana dape 
Abiyah, go Attai, go Sisa, go Shelomith. 

21Go Rehoboam e dodomi Maakah natu ni Absalom p̃arua liu nagoroi aneana 
maga mamau puti go narup̃a aneana maga: (nalakena e dawiri nagoroi rualima 
sikai tamate latolu, go e peani narup̃a rualima latesa, go e pesi natuna naanoai 
rualima dua tamate latolu, go natuna nagoroi rualima latesa.) 

22Go Rehoboam e pasa dawona ki Abiyah natu ni Maakah naga ega vei nap̃au ni 
tea maraki maga m̃aleoputo ni taina maga: nalakena e midoa ki nia naga ega 
mari a ega vei nawota. 

23Go e mari manumatua, po daperavera ki natuna maga usuraki navanua maga 
ni Yudah go ni Benyamin, paki sara natokoana maga ni p̃aaka: go e dua ra taua 
warua ni tea kaniana maga. Go e madeada laaga nagoroi laapa. 

2 Kronikel Maga 12 

1Go e pakilina, ragi waina namarakiana ki Rehoboam e po pei tea lawo‐soki‐ana, 
go nae e po kasua, naga e doropusi nawotaeana ki Yehovah, nara ma Israel eu 
mamau. 

2Go e pakilina natau kelima ki nawota Rehoboam, naga Shishak nawota ni Ityipt 
e sake umai dip̃a Yerusalem, nalakena nara eu mari natapiriana dip̃a Yehovah, 

3E pilake kariot manu sikai go p̃onotia dua, go naatam̃oli sakesaake horse tivilia 
latesa: go naatam̃oli maga waina eu mamau puti ma nae m̃elu dua ki Ityipt umai, 
eu mari sap̃o pei tea veveatae‐ana; tea ni Lubim, tea ni Sikkim, go tea ni Ethiopia. 

4Go e puati lua natokoana maga ni p̃aaka waina eu pei agi Yudah, po umai paki 
Yerusalem. 

5Go profeta Shemaiah e umai punusi Rehoboam, go tea maraki maga ni Yudah, 
waina eu pei tea viragi‐saisai‐kiana Yerusalem nalakena Shishak, go e noa ki da, 
e naga, Yehovah e noa dapala nea, e naga, Nimu ku doropusi au, nalakena tea 
wanogoe kinau ma a doropusi mu ku doko nam̃elearu ni Shishak. 

6Go tea maraki maga ni Israel go nawota eu dum̃ada doro ra pakitano; go eu 
naga, Yehovah e leana. 

7Go ragi waina Yehovah e punusi naga eu dum̃ada doro ra pakitano, navasaana 
ki Yehovah e umai paki Shemaiah, e naga, Eu dum̃ada doro ra pakitano; aga wo 
da mari puoli ki da mau: ma aga wo dua ra namagovai seara, go namaritausuana 
aginau ega wo da pei tea takiana paki Yerusalem pae nam̃elearu ni Shishak mau. 

8Ma euga wo pei tea suasua aneana maga; naga euga atae nasuasuaana aginau, 
go nasuasuaana ni namarakiana maga ni navanua maga. 



892 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

9Go Shishak nawota ni Ityipt e sake umai dip̃a Yerusalem, po puati lua naleo 
tauakiana wia maga ni nasum̃a ki Yehovah, go naleo tauakiana wia maga ni 
nasum̃a ki nawota; e puti lua ra pano: go e moro puati lua kokororum̃a maga ni 
kold waina Solomon e mari ra. 

10Go nawota Rehoboam e mari kokororum̃a maga ni brass eu doko oli ra, po 
pitua ki da paki nam̃elearu ni tea maraki maga ni tea vavaigoro, waina eu 
pavaigoro namata‐pua ni nasum̃a ki nawota. 

11Go ragi waina nawota e paki ekopu ni nasum̃a ki Yehovah, tea vavaigoro maga 
eu rumai po dapetape ra, po moro dapetape ra liliu paki ekopu ni em̃ago ki tea 
vavaigoro maga. 

12Go ragi waina e dum̃ana doro e pakitano, namaritausuana ki Yehovah e m̃elu 
dua ki nia pano, naga ega ta mari puoli ki nia naga ega vuoli mau: go nawiaana e 
pei tea vap̃aiana doko Yudah. 

13Go nawota Rehoboam e dum̃ana mari a e kasua doko Yerusalem, po 
maramara: nalakena Rehoboam e pei tea ni natau rualima pati tamate sikai ragi 
waina e pae asa maramara, go e maramara Yerusalem natau rualima sikai 
tamate larua, natokoana waina Yehovah e matadoa e m̃elu naworawora maga 
mamau puti ni Israel, naga ega mari nagisana ega toko asa: go p̃ilana nagisana 
Naamah, nagoroi sikai ni Ammon. 

14Go e mari tea waina e sa, nalakena e da lawo ki nap̃op̃ona naga ega laaga 
Yehovah mau. 

15Go nawosiana maga ki Rehoboam pae tea vea pa pa paki tea edaku, eu da pei 
tea midiriana tusi ni nawosiana ni naaleatia maga ki profeta Shemaiah, go ki 
Iddo tea kikita, dapala natomariana ni nanoaana ni navakilinaana maga, kite? Go 
navakalo maga eu doko namawota ni Rehoboam go ni Yeroboam pitip̃atip̃a. 

16Go Rehoboam e maturu sikoti tamana maga, po pei tea ovakiana natokoana ki 
David: go natuna Abiyah e maramara du oli a. 

2 Kronikel Maga 13 

1Go doko natau kerualima sikai tamate latolu ki nawota Yeroboam, Abiyah e pae 
asa maramara dap̃au Yudah. 

2E maramara Yerusalem natau dolu: go p̃ilana nagisana Mikaiah natu ni Uriel ni 
Cibeah. Go navakalo e doko namawota ni Abiyah go ni Yeroboam. 

3Go Abiyah e pano, nara ma taua sikai ni naatam̃oli marimatua maga ni navakalo, 
naatam̃oli matadoaana manu p̃onotia pati: go Yeroboam e dutua ki navakalo 
dip̃a e ki naatam̃oli matadoaana manu p̃onotia latolu, naatam̃oli kasua maga ni 
namarimatuaana. 

4Go Abiyah e lawodu nam̃asua ni tava Semaraim, waina e doko navanua ni tava 
ni Efraim, po naga, Kuga rogo au, nimu Yeroboam go Israel mamau O; 

5Nimu ku da atae naga Yehovah Sup̃e ki Israel e dua David go natuna maga navei‐
nawotaana dap̃au Israel pa pa ega tu mau du mau, pae navasasokiana sikai ni 
natasimena, kite? 

6Ma Yeroboam natu ni Nebat, tea suasua ki Solomon natu ni David, e duleana po 
mari p̃auluulu dip̃a nawota aneana. 

7Go naatam̃oli p̃alo maga, tea p̃arop̃aro maga, eu pei tea viragi‐saisai‐kiana umai 
punusi a, po dum̃ada mari ra eu kasua dip̃a Rehoboam natu ni Solomon, ragi 
waina Rehoboam e ko pei natureai go e manainai, go e mari sa lawodugoro ra 
mau. 

8Go ragi waia nimu ku midoa ki nia naga kuga lawodugoro namarakiana ki 
Yehovah waina e doko nam̃elearu ni David natuna maga; nalakena nimu ku pei 
taua warua liu, go kau natuna maga ni kold waina Yeroboam e manimu mari ra 
euga vei sup̃e maga, eu sikoti mu doko. 

9Nimu ku da kopasi lua tea viri maga ki Yehovah pano, Aaron natuna maga, go 
naworawora ni Levi, po dum̃amu manimu mari tea viri maga, dapala 
natomariana ki nalauna maga ni navanua p̃ota maga, kite? Dapala waina naata 
sikai e pe umai naga ega tum̃ana dapugoro e ki kau anoai vusavusa sikai, kite 
shiip anoai larua, naata wanogoe e pe mariatae pei tea viri ki tea maga waina eu 
da pei sup̃e maga mau. 

10Ma kinami, Yehovah e pei Sup̃e aginami, go au da doropusi a mau; tea viri 
aginami maga, Aaron natuna maga, go naworawora ni Levi, eu do mari 
nawosiana ni nasuasuaana adeada paki Yehovah: 

11Go eu do dap̃ara ki navituaana tap̃arakiana maga go tea ni nap̃o wia paki 
Yehovah sara malip̃ogi go sara ragi melu: go eu do ovara ki bred tokorae wede 
tautau; go nakau ni nasulu ni kold pilake nasulu kakana maga, naga euga to soro 
sara p̃ogi: nalakena kinami au do pavaigoro natip̃akiana ki Yehovah Sup̃e 
aginami; ma nimu ku doropusi a. 

12Go p̃a leo, Sup̃e e sikoti gami doko, e pei nap̃augami, go tea viri aneana maga 
eu pilake paiga maga ni navakalo naga euga mari naviosoana paki navakalo sikai 
dip̃a mu. Israel natuna maga O, kuga ta marimari dip̃a Yehovah, Sup̃e ki tamamu 
maga mau; nalakena kuga wo da marimatua mau. 

13Ma Yeroboam e dip̃aki lua tea kusugoro maga pano naga euga va parati ki da 
natakuda: go dapala nogoe nara eu doko kivea ki Yudah, go tea kusugoro maga 
eu doko kiedaku ki da. 

14Go ragi waina Yudah e leo kitaku, p̃a leo, navakalo e doko kivea ki da go 
kiedaku ki da: go eu pioso paki Yehovah, go tea viri maga eu sui paiga maga. 

15Go naatam̃oli maga ni Yudah eu darasa: go ragi waina naatam̃oli maga ni 
Yudah eu darasa, e pakilina naga Sup̃e e atugi Yeroboam go Israel mamau narae 
ni Abiyah go ni Yudah. 

16Go Israel natuna maga eu sava dua ki narae ni Yudah pano: go Sup̃e e pitua ki 
da paki nam̃elearuda. 

17Go Abiyah go narei aneana eu atugi ra ki naatugiana warua sikai: go naatam̃oli 
matadoaana manu p̃onotia lima ni Israel eu pei tea atugiana eu dowo. 

18Dapala nogoe Israel natuna maga eu pei tea mariana eu doko etano ragi 
wanogoe, go Yudah natuna maga eu marimatua, nalakena eu pavatu Yehovah, 
Sup̃e ki tamada maga. 

19Go Abiyah e sava dausi Yeroboam, po puati lua natokoana maga kiana, Beth‐el 
go natokoana kakana maga, go Yeshanah go natokoana kakana maga, go Efron 
go natokoana kakana maga. 

20Go Yeroboam e da moro marasike naaleatia maga ki Abiyah mau: go Yehovah 
e atugi a, go e mate. 

21Ma Abiyah e disu p̃arua ki nakasuaana, po dum̃ana dawiri nagoroi rualima 
sikai tamate pati, po pesi natuna naanoai rualima dua tamate dua, go natuna 
nagoroi rualima sikai tamate latesa. 

22Go nawosiana maga ki Abiyah, go natomariana aneana maga, go nanoaana 
aneana maga, eu pei tea midiriana tusi ni naatusiana maga ki profeta Iddo. 

2 Kronikel Maga 14 

1Go Abiyah e maturu sikoti tamana maga, go eu ova ki nia natokoana ki David, 
go natuna Asa e maramara du oli a: ragi ni naaleatia aneana maga, navanua e 
dam̃ate doko natau rualima sikai. 

2Go Asa e mari tea waina e p̃ia go e leana namata ni Yehovah Sup̃e aneana: 

3Nalakena e dape lua wede ni naviriana vanop̃ota maga, go tokora vakilagi maga, 
po dakai tea lawodu maga, po dae kotokotovi Asherah maga; 

4Po dip̃aki Yudah naga euga laaga Yehovah, Sup̃e ki tamada maga, go naga euga 
vavaigoro nawotaeana go natip̃akiana. 

5Go e dape lua tokora vakilagi maga go nunu ni elo maga m̃elu dua ki natokoana 
maga mamau puti ni Yudah: go namarakiana e datam̃ate doko naraena. 

6Go e davagi natokoana maga ni p̃aaka doko Yudah: nalakena navanua e dam̃ate 
doko, go navakalo e dika kiana natau maga wanogoe; nalakena Yehovah e dua e 
natam̃ateana. 

7Nalakena e noa ki Yudah, e naga, Tuga tavagi natokoana maga waia, po mari 
p̃aaka maga dalivirigoro ra, go nasum̃a varau pakilagi maga, namata‐pua maga, 
go tea walagoto maga; navanua e ko pei anigida doko, nalakena tu laaga Yehovah 
Sup̃e anigida; tu laaga asa, go e dua gida natam̃ateana daliviri. Go eu davagi, po 
doko p̃ia doko. 

8Go Asa e peani taua ni navakalo manu p̃onotia dolu m̃elu Yudah waina eu puati 
nakokoro go naio; go manu p̃onotia dua tivilia takuna latolu m̃elu Benyamin 
waina eu puati nakokoro po pua p̃elua ki naasu: tea maga mamau puti wanogoe 
eu pei naatam̃oli marimatua maga ni navakalo. 

9Go Serah naatam̃oli ni Ethiopia e dave umai dip̃a ra pilake taua ni navakalo 
naatam̃oli tivilia sikai paka tivilia sikai, go kariot p̃onotia dolu; go e umai paki 
Mareshah. 

10Go Asa e dave pano naga ega sua e, go eu dutua ki navakalo nap̃aloa ni Sefathah 
doko Mareshah. 

11Go Asa e pioso paki Yehovah Sup̃e aneana, po naga, Yehovah, tea waina ega 
silae namawota ni tea kasua go ni tea manainai e dika, ma nigo sikim̃a: p̃a silae 
gami, au pavara ni ko asa, Yehovah Sup̃e aginami O; nalakena au pavatu ako, go 
au rumai dip̃a taua warua waia doko nagisam̃a. Yehovah O, ku pei Sup̃e aginami; 
p̃a ta suasua asa naga naatam̃oli ega marimatua ki‐go mau. 

12Go Yehovah e atugi tea ni Ethiopia narae ni Asa, go narae ni Yudah; go tea ni 
Ethiopia eu sava pano. 

13Go Asa nara ma narei waina eu mamau doko, eu sava dausi ra pano pa pa liliu 
Cerar: go tea ni Ethiopia tea laapa kakada eu dowo, dapala waina eu mari sa 
moro marasike mau; nalakena eu pei tea maripuoli‐ki‐ana m̃elu dua ki narae ni 
Yehovah, go m̃elu dua ki narae ni taua aneana; go eu dape lua pavakoto p̃arua 
liu ki tea vuti‐lua‐pavakotoana. 

14Go eu atugi natokoana maga mamau puti dalivirigoro Cerar; nalakena 
namatau‐ki‐Yehovah‐ana e umai doko ara: go eu pua pavakoto natokoana maga 
mamau puti; nalakena tea vuti‐lua‐pavakotoana warua liu e doko ara. 

15Go eu atugi tap̃aup̃au maga ni katel, po pua pavakoto shiip eu laapa liu go 
kamel maga, po liliu paki Yerusalem pano. 

2 Kronikel Maga 15 

1Go Naata ni Sup̃e e puvua umai doko Asariah natu ni Oded: 

2Go e dave pano naga ega sua Asa, go e noa ki nia, e naga, P̃a rogo au Asa, nimu 
ma Yudah mamau go Benyamin: Yehovah e sikoti mu doko, ragi waina nimu ku 
sikoti a doko; go ku pe laaga asa, e pe wo dokolina ki mu; ma ku pe toropusi a, 
nae ma e pe wo doropusi mu. 

3Go ragi varau maga Israel e dika ki Sup̃e lomau, go e dika ki tea viri vasapiseiki 
sikai, go e dika ki nawotaeana: 

4Ma ragi waina eu doko nareisoki‐ra‐ana, eu maradoa paki Yehovah, Sup̃e ki 
Israel, po laaga asa, go e dokolina ki da. 

5Go ragi maga wanogoe natam̃ateana e dika ki tea waina e dave pano, go ki tea 
waina e sili umai, ma nariesokiana warua maga eu doko naatatoko maga mamau 
puti ni navanua maga. 

6Go eu pei tea mari‐p̃oraworaeana, nalauna dip̃a nalauna, go natokoana dip̃a 
natokoana: nalakena Sup̃e e diesoki ra ki nasaana visarasara maga. 

7Ma kuga kasua, go nam̃elearumu maga euga ta manainai mau: nalakena 
nawosiana animu ega wo pei tea lagatiana. 

8Go ragi waina Asa e dogo navasaana maga wanogoe, go naveanoasaiana ki 
profeta Oded, e marasike, po mari puoli ki tea mamaragokiana maga m̃elu dua 
ki navanua mamau ni Yudah go ni Benyamin, go m̃elu dua ki natokoana maga 
waina e puati lua ra pae navanua ni tava Efraim; go e davagi piri wede ni 
naviriana ki Yehovah, waina e doko kivea ki natara‐taup̃a ni nasum̃a ki Yehovah. 

9Go e piragi saisai ki Yudah mamau go Benyamin, go nam̃enaki‐atatoko adeada 
maga waina eu m̃elu Efraim go Manasseh, go waina eu m̃elu Simeon: nalakena 
taua warua kakada eu dowo m̃elu dua ki Israel umai punusi a, ragi waina eu 
punusi naga Yehovah Sup̃e aneana e sikoti a doko. 

10Go eu dum̃ada piragi saisai ki da Yerusalem atelagi ketolu ni natau kerualima 
sikai tamate lima ni namaramaraana ki Asa. 

11Go naaleatia sikai maau wanogoe eu mari naviriana paki Yehovah ki tea vuti‐
lua‐pavakotoana waina eu dape pavakoto asa, oks p̃onotia larua go shiip manu 
larua. 

12Go eu mari navasasokiana sikai dum̃ada paki da, naga euga laaga Yehovah, 
Sup̃e ki tamada maga, ki nap̃op̃oda mamau go ki naatada mamau; 

13Go naga naata waina e pe karai laaga Yehovah, Sup̃e ki Israel, e pe wo pei tea 
toropusiana paki namateana, e pe vei tea kiki kite e pe vei tea warua, naanoai 
kite nagoroi. 

14Go eu pivisa paki Yehovah ki nadaleo kasua sikai, pilake nararasaana, go pilake 
paiga maga, go pilake sagoa maga. 

15Go Yudah mamau eu laelaea navivisaana wanogoe: nalakena eu pivisa ki 
nap̃op̃oda mamau, po laaga asa ki namasauana adeada mamau; go e dokolina ki 
da: go Yehovah e dua ra natam̃ateana daliviri. 

16Go nawota Asa e dape lua p̃ilana Maakah m̃elu dua ki navei‐nawota‐ana, 
nalakena e mari nasup̃e mamaragokiana sikai naga ega vei Asherah sikai; go Asa 

e dae kotokotovi nasup̃e aneana, po mari p̃oroworosi a, po dap̃ara ki nia nap̃ap̃a 
noaisara Kidron. 

17Ma tokora vakilagi maga eu da pei tea mari‐puoli‐kiana m̃elu dua ki Israel mau: 
ma nap̃op̃o ni Asa e p̃ia lua doko sara naaleatia aneana maga mamau puti. 

18Go e piragi umai paki ekopu ni nasum̃a ki Yehovah, sara naleo maga waina 
tamana e dapugoro ra, go tea waina nae e dum̃ana dapugoro ra, silver, go kold, 
go lasa maga. 

19Go navakalo e dika pa pa paki natau kerualima dolu tamate lima ni 
namaramaraana ki Asa. 

2 Kronikel Maga 16 

1Natau kerualima dolu tamate latesa ni namaramaraana ki Asa, Baasha nawota 
ni Israel e sake pano dip̃a Yudah, po davagi Ramah, nalakena e da suasua ki te 
naata naga ega tave pano kite sili umai punusi Asa nawota ni Yudah mau. 

2Go Asa e dape lua silver, go kold m̃elu dua ki nasum̃a ni natauakiana ni naleo 
wia maga ni nasum̃a ki Yehovah, go ni nasum̃a ki nawota, po dip̃aki lua ra pano 
dua Ben‐hadad nawota ni Siria asa, waina e doko Damaseko doko, 

3e naga, Navasasokiana sikai e doko namawota kakagida, dapala waina e doko 
namawota ni tamagu go ni tamam̃a: p̃a leo, a po dip̃aki lua dua ko silver go kold; 
p̃a vano, p̃a mari kotovi navasasokiana anigo waina ku mari a paki Baasha 
nawota ni Israel, naga ega m̃elu dua kinau pano. 

4Go Ben‐hadad e dogo parati ki nawota Asa, po dip̃aki lua tea maraki maga ni 
taua navakalo aneana maga pano naga euga marimari dip̃a natokoana maga ni 
Israel; go eu atugi Iyon, go Dan, go Abel‐maim, go natokoana maga ni 
natauakiana maga mamau puti ni Naftali. 

5Go e pakilina, ragi waina Baasha e dogo e, naga e doropusi natavagiana ni 
Ramah, go nawosiana aneana e makoto. 

6Go nawota Asa e puati Yudah mamau; go eu dape lua pavakoto vatu maga ni 
Ramah, go napapa kakana, waina Baasha e mari natavagiana asa; go e davagi 
Ceba go Mispah asa. 

7Go doko ragi sikai maau wanogoe Hanani tea kikita, e umai punusi Asa nawota 
ni Yudah, po noa ki nia, e naga, Nalakena nigo ku pavatu nawota ni Siria, go ku 
da pavatu Yehovah, Sup̃e anigo mau, nalakena tea wanogoe taua navakalo ki 
nawota ni Siria eu sava m̃elu dua ki nam̃elearum̃a pano. 

8Naatam̃oli maga ni Ethiopia go ni Lubim eu da pei taua navakalo warua liu sikai, 
pilake kariot maga go naatam̃oli maga ni horse eu laapa liu, kite? Ma ku pavatu 
Yehovah, e pei nalakena e pitua ki da paki nam̃elearum̃a. 

9Nalakena namata ni Yehovah ero do leo dalitaliepu usuraki maramana mamau, 
naga ega tum̃ana pisei ki nia naga e magi tea maga waina nap̃op̃oda e p̃ialua paki 
nia, pei nakasuaana. Tea waina nigo ku po mari a e pei tea ni navei‐lala‐ana; 
nalakena pae ragi waia pa pa pa, navakalo maga euga wo doko sikoti ko doko. 

10Go Asa e maeto ki tea kikita wanogoe, po doropusi a paki nasum̃a ni 
navavaigoroana; nalakena e maeto ki nia nalo ni naleo wanogoe. Go Asa e diesoki 
narei seara ragi sikai maau wanogoe. 

11Go p̃a leo, nawosiana maga ki Asa, pae tea vea pa pa paki tea edaku, p̃a leo, eu 
pei tea midiriana tusi ki nawota maga ni Yudah go ni Israel. 

12Go natau kerualima dolu tamate loveti ni namaramaraana aneana, Asa e 
sasana ki nasasanaana sa sikai natuana maga; nasasanaana aneana e sa p̃arua 
liu: ma doko nasasanaana aneana e da laaga Yehovah mau, ma e laaga nasilaeana 
ki naatam̃oli mari pauri maga. 

13Go Asa e mate natau kerualima pati tamate sikai ni namaramaraana aneana go 
e maturu sikoti tamana maga. 

14Go eu ova ki nia matigo aneana, waina e dum̃ana maneana dae a natokoana ki 
David, po lesi a e one nawewele waina e pura ki tea ni nap̃o wia visarasara maga, 
tea marim̃atakiana ki tea mari naroro lolo: go eu maneana mari natap̃arakiana 
warua liu sikai. 

2 Kronikel Maga 17 

1Go natuna Yehoshafat e maramara du oli a, po dum̃ana mari a e kasua dip̃a 
Israel. 

2Go e lawo ki taua maga ni navakalo eu doko sara natokoana p̃aakagoroana 
maga ni Yudah, po lawo ki tea vavaigoro maga doko navanua ni Yudah, go 
natokoana maga ni Efraim, waina tamana Asa e puati ra. 

3Go Yehovah e sikoti Yehoshafat, nalakena e surata napua vea maga ki tamana 
David, go e da laaga paki Baal maga mau; 

4Ma e laaga Sup̃e ki tamana, po surata natip̃akiana aneana maga, po da dausi 
natomariana maga ni Israel mau. 

5Nalakena tea wanogoe Yehovah e lawosoki namarakiana doko nam̃elearuna; 
go Yudah mamau eu dape nasautoga maga umai dua Yehoshafat ara; go e peani 
nasogolapaana go nadodomadaganiana warua liu. 

6Go nap̃op̃ona e kasua doko napua maga ki Yehovah: go e mari puoli ki tokora 
vakilagi maga go Asherah maga m̃elu dua ki Yudah. 

7Go natau ketolu ni namaramaraana aneana, e dip̃aki lua tea maraki aneana 
maga pano, Ben‐hail, go Obadiah, go Sekariah, go Nethanel, go Mikaiah, naga 
euga vei tea vasapiseiki maga doko natokoana maga ni Yudah; 

8Nara ma naworawora ni Levi, Shemaiah, go Nethaniah, go Sebadiah, go Asahel, 
go Shemiramoth, go Yehonathan, go Adoniyah, go Tobiyah, go Tob‐adoniyah, 
nara naworawora ni Levi, go Elishama go Yehoram tea viri maga. 

9Go eu pei tea vasapiseiki maga doko Yudah, go tusi ni nawotaeana ki Yehovah 
e doko nam̃elearuda; go eu surata duaduru sara natokoana maga mamau puti ni 
Yudah, po do pasa pisei ki narei. 

10Go namatau‐ki‐Yehovah‐ana e dowo paki sara namarakiana maga ni navanua 
maga waina eu doko dalivirigoro Yudah, go eu da moro mari navakalo dip̃a 
Yehoshafat mau. 

11Go Filistine maga seara kakada eu magi Yehoshafat dape navituaana maga, go 
silver umai e pei nasautoga; go tea ni Arabia eu maneana dape navata maga 
umai, shiip anoai manu larua go p̃onotia larua, go naninani anoai manu larua go 
p̃onotia larua. 

12Go Yehoshafat e disu po p̃arua liu; go e davagi nasum̃a ni p̃aaka maga, go 
natokoana maga ni natauakiana maga doko Yudah. 

13Go e peani nawosiana visarasara maga doko natokoana maga ni Yudah; go 
naatam̃oli maga ni navakalo, naatam̃oli kasua maga ni namarimatuaana doko 
Yerusalem. 

14Go tea waia e pei naveveana kakada pae nasum̃a maga ni tamada maga: ni 
Yudah, tea maraki maga ni manu maga; Adnah tea maraki, go naatam̃oli kasua 
maga ni namarimatuaana manu p̃onotia dolu: 

15Go kerua Yehohanan, tea maraki, go naatam̃oli manu p̃onotia dua go tivilia 
takuna latolu. 

16Go ketolu Amasiah natu ni Sikri, waina e suasua dum̃ana pitua ki nia paki 
Yehovah; go naatam̃oli kasua maga ni namarimatuaana manu p̃onotia dua: 

17Go ni Benyamin; Eliada naatam̃oli kasua sikai ni namarimatuaana, go 
naatam̃oli manu p̃onotia dua, waina eu puati naasu go nakokoro: 

18Go kerua Yehosabad, go naatam̃oli manu p̃onotia sikai go tivilia takuna latolu 
waina eu mari m̃ata sua raki navakalo. 

19Tea maga wanogoe eu doko nasuasuaana ki nawota, eu masale ki tea maga 
waina nawota e lawo ki da doko natokoana p̃aakagoroana maga usuraki Yudah 
mamau. 

2 Kronikel Maga 18 

1Go Yehoshafat e peani nasogolapaana go nadodomadaganiana warua liu; go e 
mari navasasokiana sikai sikoti Ahab. 

2Go edaku ki natau seara, e siwo paki Samaria pano punusi Ahab. Go Ahab e 
maneana mari punue taua warua sikai ni shiip go ni oks maga, go magi narei 
aneana waina eu mamau pano, po pasadie a naga eroga wo dua sake paki 
Ramoth‐cilead pano. 

3Go Ahab nawota ni Israel e noa ki Yehoshafat nawota ni Yudah, e naga, Toroga 
rua paki Ramoth‐cilead pano, kite? Go e pasadara e, po naga, Kinau ma nigo, go 
narei aginau ma narei anigo; go tuga mamau paki navakalo. 

4Go Yehoshafat e noa ki nawota ni Israel, e naga, Ma tea vea, a pavara ni ko asa, 
p̃a vusuusu ki navasaana ki Yehovah. 

5Go nawota ni Israel e piragi saisai ki profeta maga, naatam̃oli p̃onotia pati, po 
noa ki da, e naga, Auga vaki Ramoth‐cilead pano po mari navakalo, kite aga soki 
doko? Go eu naga, Kuga sake pano, nalakena Sup̃e ega wo pitua ki nia paki 
nam̃elearu ni nawota. 

6Ma Yehoshafat e naga, Profeta sikai ki Yehovah e da doko nea mau, naga tuga 
vusuusu paki nia, kite? 

7Go nawota ni Israel e noa ki Yehoshafat, e naga, Naatam̃oli sikai e ko doko, 
waina tu mariatae pusuusu paki nia ki Yehovah: ma kinau a pilosi a; nalakena e 
da maginau peanoasai tea wia mau nalo kakagu, ma tea sa sara ragi: nae e pei 
Mikaiah natu ni Imla. Go Yehoshafat e naga, Nawota ega ta noa dapala nogoe 
mau. 

8Go nawota ni Israel e soso tasiga sikai umai, po naga, P̃a m̃araverave paraki 
Mikaiah natu ni Imla umai punusi au. 

9Go nawota ni Israel go Yehoshafat nawota ni Yudah ero sikasikai dasake malo 
tasake adeada doko, ero suni tea kovagoro adeada maga, go ero dasake doko 
tokora welewelea sikai doko tokora ni nasiliana ni namata‐pua ni Samaria; go 
profeta maga mamau puti eu do peanoasai naraeda. 

10Go Sedekiah natu ni Kenaanah e dum̃ana maneana mari napati maga ni airon, 
po naga, Yehovah e noa dapala nea, e naga, Pae tea maga waia p̃a wo dip̃a tea ni 
Siria pa pa euga wo pei tea mari‐puoli‐kiana. 

11Go profeta maga mamau puti eu peanoasai dapala nea, eu naga, P̃a sake paki 
Ramoth‐cilead pano, po mari matua: nalakena Yehovah ega wo pitua ki nia paki 
nam̃elearu ni nawota. 

12Go tea tautauana waina e pano naga ega soso Mikaiah umai, e noa ki nia, e naga, 
P̃a leo, nanoaana maga ki profeta maga eu peanoasai tea wia paki nawota ki 

nawoka sikai maau: nalakena tea wanogoe, a pavara ni ko asa, nanoaana anigo 
ega tapala tea adeada, go p̃a vasa tea wia. 

13Go Mikaiah e naga, Yehovah e mauri, go tea waina Sup̃e aginau ega noa e, tea 
wanogoe kinau aga wo noa e. 

14Go ragi waina e umai punusi nawota, nawota e noa ki nia, e naga, Mikaiah, auga 
vaki Ramoth‐cilead pano po mari navakalo, kite aga soki doko? Go e naga, Kuga 
sake pano, po mari matua; go euga wo pei tea vituakiana paki nam̃elearumu. 

15Go nawota e noa ki nia, e naga, Kinau aga vaka visa pasasoki ko naga p̃a ta noa 
kinau naleo p̃alo mau, ma nalomauana ega sikina doko nagisa ni Yehovah? 

16Go e naga, Kinau a punusi Israel mamau eu daperavera usuraki tava maga, 
dapala shiip waina tea leo parati ki da e dika: go Yehovah e naga, Tea maga 
wanogoe eu dika ki tea maraki; euga liliu sara naata sikasikai paki nasum̃a 
adeada pano doko natam̃ateana. 

17Go nawota ni Israel e noa ki Yehoshafat, e naga, Kinau a da noa ki‐go asa naga 
ega wo da peanoasai nalo ni tea wia paki nau mau, ma ki tea sa, kite? 

18Go e naga, Nalakena tea wanogoe kuga rogo navasaana ki Yehovah: a punusi 
Yehovah e dasake doko malo tasake aneana, go taua mamau ni nakoroatelagi eu 
lawodu matuana go mawirina. 

19Go Yehovah e naga, Sei ega wo surue Ahab nawota ni Israel naga ega sake pano 
po dowo Ramoth‐cilead? Go tea sikai e pasa dapala tea waia, go tea p̃ota sikai e 
pasa dapala tea wanana. 

20Go naatana sikai e dave umai, po lawodu narae ni Yehovah, po naga, Kinau aga 
wo surue a. Go Yehovah e noa ki nia, e naga, Ki nasava? 

21Go e naga, Aga wo dave pano, po pei naatana sorosoro sikai nawoka ni profeta 
aneana maga mamau puti. Go e naga, P̃a wo surue a, go p̃a wo mari matua: p̃a 
m̃elu pano, po mari dapala nogoe. 

22Nalakena tea wanogoe, p̃a leo, Yehovah e doropusi naatana sorosoro sikai e 
doko nawoka ni profeta anigo maga waia; go Yehovah e pasa tea sa nalo kakam̃a. 

23Go Sedekiah natu ni Kenaanah e umai paki m̃aladigi, po dapagi nap̃oro ni 
Mikaiah, po naga, Dapale sava naata ni Yehovah e m̃elu au pano naga ega vasa 
ki‐go? 

24Go Mikaiah e naga, P̃a leo, p̃a wo atae a naaleatia sikai, ragi waina p̃a vaki 
em̃ago tukituki sikai naga p̃a tokoloku asa. 

25Go nawota ni Israel e naga, Kuga vuati Mikaiah, po piragi a ega liliu pa punusi 
Amon, tea maramara ni natokoana, go Yoash nawota natuna; 

26Po naga, Nawota e noa dapala nea, e naga, P̃a toropusi naatam̃oli waia ega toko 
nasum̃a ni navavaigoroana, po pagani a ki navinaga ni narogokitesaana, go ki 
noai ni narogokitesaana, pa pa aga liliu umai doko natam̃ateana. 

27Go Mikaiah e naga, Ku pe liliu umai doko natam̃ateana, Yehovah e pe ta pasa 
pae nawokagu mau. Go e naga, Kuga taki dorogo, nimu narei maga mamau puti. 

28Go nawota ni Israel ma Yehoshafat nawota ni Yudah ero sake paki Ramoth‐
cilead pano. 

29Go nawota ni Israel e noa ki Yehoshafat, e naga, Kinau aga wo pilip̃o po pei 
naatam̃oli p̃ota, po paki navakalo pano; ma nigo p̃a suni sugoro kovagoro anigo 
maga. Go nawota ni Israel e pilip̃o po pei naatam̃oli p̃ota; go ero paki navakalo 
pano. 

30Go nawota ni Siria e dip̃aki tea maraki maga ni kariot aneana maga, e naga, 
Kuga ta marimari paki tea vakitano kite tea vakilagi mau, ma paki nawota ni 
Israel ega sikina. 

31Go e pakilina, ragi waina tea maraki maga ni kariot maga eu punusi 
Yehoshafat, naga eu noa, E pei nawota ni Israel. Nalakena tea wanogoe eu 
maradoa naga euga marimari dip̃a e: ma Yehoshafat e kua pioso, go Yehovah e 
silae a; go Sup̃e e mari ra naga eu m̃elu dua ki nia pano. 

32Go e pakilina, ragi waina tea maraki maga ni kariot maga eu punusi naga e da 
pei nawota ni Israel mau, naga eu liliu po da moro kopasi a mau. 

33Go naatam̃oli sikai e dipe dago, po dipe p̃ai nawota ni Israel namawota ni 
naweluki ni suguro ni vatu aneana: nalakena tea wanogoe e noa ki tea wowolau 
ni kariot aneana, e naga, P̃a roa nam̃elearum̃a, po dape lua au m̃elu dua ki taua 
ni navakalo pano; nalakena a dogokitesa p̃arua. 

34Go navakalo wanogoe e disu po p̃arua naaleatia wanogoe: go nawota ni Israel 
e doko leana doko kariot aneana narae ni tea ni Siria maga pa pa paki ragi melu: 
go ragi waina e pei m̃aladigi naga elo ega musu, e mate. 

2 Kronikel Maga 19 

1Go Yehoshafat nawota ni Yudah e liliu natam̃ateana paki nasum̃a aneana 
Yerusalem. 

2Go Yehu natu ni Hanani tea kikita e dave pano naga ega sua e, go e noa ki nawota 
Yehoshafat, e naga, E p̃ia naga p̃a silae tea sigisigileo, po dodomi tea maga waina 
eu pilosi Yehovah, kite? Nalakena naleo wanogoe, namaritausuana e m̃elu dua 
ki narae ni Yehovah pano dip̃a ko. 

3Ma tea wia maga seara eu pei tea vap̃aiana ako, nalakena ku mari puoli ki 
Asheroth m̃elu dua ki navanua, go ku lawo ki nap̃op̃om̃a naga p̃a laaga Yehovah. 

4Go Yehoshafat e doko Yerusalem doko: go e moro dave pano surata usuraki 
m̃aleoputo ni narei pae Beer‐sheba pano pa pa paki navanua ni tava ni Efraim, 
po piragi liliua ki da umai punusi Yehovah, Sup̃e ki tamada maga. 

5Go e lawo ki tea vasap̃otae maga navanua, usuraki sara natokoana 
p̃aakagoroana maga ni Yudah, natokoana paki natokoana, 

6Go e noa ki tea vasap̃otae maga, e naga, Kuga midoakiusiusi tea waina kuga wo 
mari a: nalakena ku da magi naatam̃oli pasa p̃otae mau, ma magi Yehovah; go 
nae e sikoti mu navasap̃otaeana. 

7Nalakena tea wanogoe namatau‐ki‐Yehovah‐ana ega toko mu; kuga vavaigoro 
po mari a; nalakena namarinaleotageleana e da doko sikoti Yehovah Sup̃e 
anigida mau, kite naviragi‐rae‐ana, kite natapeana ni navituaana maga. 

8Go doko Yerusalem Yehoshafat e lawo ki naworawora ni Levi te seara kakada, 
go tea viri maga seara kakada, go nap̃au maga ni nasum̃a maga ni tamada maga 
ni Israel seara kakada, naga euga magi Yehovah pitua ki navasap̃otaeana, go 
naga euga vasap̃otae navululuana maga ki naatatoko maga ni Yerusalem. 

9Go e pasa parati ki da, po naga, Kuga mari ega tapala nogoe doko namatauki‐
Yehovah‐ana, pae naveilomauana, go ki p̃op̃o wialua sikai. 

10Go ragi waina te navululuana sikai ega wo umai paki mu pae taimu maga waina 
eu doko natokoana adeada maga doko, namawota ni nada go ni nada, namawota 
ni nawotaeana go ni natip̃akiana, natawonakiana maga go navasap̃otaeana 
maga, kuga vasakorokoro ra, naga euga ta peani sogi narae ni Yehovah mau, po 
da mari namaritausuana ega umai paki mu go paki taimu maga: kuga mari tea 
waia, go sogi ega wo da liko mu mau. 

11Go kuga leo, Amariah tea viri warua liu e pei tea tap̃au dap̃au mu nalo ni naleo 
maga mamau puti ki Yehovah; go Sebadiah natu ni Ishmael, tea maramara ni 
nasum̃a ni Yudah, nalo ni naleo maga mamau puti ki nawota: go naworawora ni 
Levi euga wo manimu suasua dapala tasiga maga. Kuga viviari, go Yehovah ega 
toko sikoti tea wia. 

2 Kronikel Maga 20 

1Go e pakilina edaku ki tea wanogoe, naga Moab natuna maga, go Ammon natuna 
maga, nara ma naworawora ni Meun te seara kakada, eu rumai po mari navakalo 
dip̃a Yehoshafat. 

2Go naatam̃oli seara eu rumai po noa ki Yehoshafat, eu naga, Taua warua sikai e 
do pae taleva kerua ni natasi, pae Edom umai dip̃a ko; go p̃a leo, eu doko 
Hasason‐tamar doko, (En‐cedi nogo). 

3Go Yehoshafat e mataku, po dum̃ana lawo ki nia naga ega laaga Yehovah; go e 
dogorogo navaliana sikai usuraki Yudah mamau. 

4Go Yudah eu dum̃ada piragi saisai ki da naga euga laaga nasilaeana ki Yehovah: 
eu pae natokoana maga mamau puti ni Yudah umai naga euga laaga Yehovah. 

5Go Yehoshafat e lawodu nasaisaiana ni Yudah go Yerusalem, ekopu ni nasum̃a 
ki Yehovah, kivea ki roara vau; 

6Go e naga, Yehovah O, Sup̃e ki tamagami maga, nigo ku da pei Sup̃e doko 
nakoroatelagi mau, kite? Go ku da pei tea maramara dap̃au sara namarakiana 
maga ni nalauna maga, kite? Go nakasuaana go namarimatuaana ero doko 
nam̃elearum̃a, dapala waina te naata e mari sa lawodugoro ko mau. 

7Nigo, Sup̃e aginami O, ku da kopasi lua naatatoko maga ni navanua waia pa dua 
ki narae ni narei anigo Israel, po pitua ki nia paki tam̃a Abraham naworana pa 
pa ega tu mau du, kite? 

8Go nara eu doko asa doko, go eu manigo davagi tokora tapu sikai asa, raki 
nagisam̃a, doko do naga, 

9Nasaana e pe vakilina ki gami, lova, kite navasap̃otaeana, kite nasasanaana sa, 
kite navitoloana, au pe wo lawodu narae ni nasum̃a waia go ni namatam̃a, 
(nalakena nagisam̃a e doko ekopu ni nasum̃a waia doko,) po pioso paki‐go 
narogokitesaana aginami, go p̃a wo dogo po mauti gami. 

10Go p̃a leo, Ammon go Moab go tava Seir natuda maga, waina ku da suasua ki 
Israel naga euga mari dip̃a ra mau, ragi waina eu m̃elu dua ki navanua ni Ityipt 
umai, ma eu daleledao ki da po da mari puoli ki da mau; 

11P̃a leo, po punusi namoriana waina eu dua gami asa, eu do umai naga euga 
kopasi lua gami m̃elu dua ki naveaniana anigo, waina ku dua gami asa naga auga 
veani a. 

12Sup̃e aginami O, p̃a wo da pasa p̃otae ra, kite? Nalakena kinami au dika 
nakasuaana dip̃a taua warua waia waina e do umai dip̃a gami; go au da atae tea 
waina auga mari a mau: ma namatagami maga eu do leo paki‐go. 

13Go Yudah mamau eu lawodu narae ni Yehovah, nara ma tea vusavusa adeada 
maga, go nagoroi adeada maga, go natuda maga. 

14Go Naata ni Yehovah e puvua umai doko Yahasiel natu ni Sekariah natu ni 
Benaiah, natu ni Yeiel, natu ni Mattaniah, tea ni naworawora ni Levi, ni Asaf 
natuna maga doko m̃aleoputo ni nasaisaiana; 

15Go e naga, Kuga taki dorogo, nimu Yudah mamau, go nimu naatatoko maga ni 
Yerusalem, go nigo nawota Yehoshafat: Yehovah e noa paki mu dapala nea, e 
naga, Kuga ta mataku mau, go kuga ta m̃anaunau mau nalakena taua warua waia; 
nalakena navakalo waia e da pei tea animu mau, ma e pei tea ki Sup̃e. 

16Matamai kuga siwo pano dip̃a ra: kuga leo, euga wo sake pae napua ni 
nasakesakeana ni Sis umai; go kuga wo pap̃ai ra namatap̃ago ni nap̃aloa kivea ki 
masop̃alo ni Yeruel. 

17E da pei tea animu naga kuga mari navakalo mau: kuga lawodu po du dorogo, 
po punusi namautipauriana waina Yehovah ega wo manimu mari a, Yudah go 
Yerusalem O: kuga ta mataku mau, go kuga ta m̃anaunau mau: matamai kuga 
tave pano dip̃a ra; nalakena Yehovah e sikoti mu doko. 

18Go Yehoshafat e kolo suai natano: go Yudah mamau go naatatoko maga ni 
Yerusalem eu dowo dap̃olosiwo narae ni Yehovah, doko do lotu ki Yehovah. 

19Go naworawora ni Levi, tea ni Kohath natuna maga, go tea ni Korah natuna 
maga, eu lawodu leana naga euga samasama ni Yehovah, Sup̃e ki Israel, ki 
nadaleo kasua liu sikai. 

20Go eu duleana malip̃ogi loaloa, po m̃elu pano paki masop̃alo ni Tekoa: go ragi 
waina eu do pano, Yehoshafat e lawodu po naga, Kuga rogo au, Yudah O, go nimu 
naatatoko maga ni Yerusalem; kuga saralomau Yehovah Sup̃e animu, go kuga 
wo pei tea lawosokiana; kuga saralomau profeta aneana maga, go kuga wo 
marimatua. 

21Go ragi waina e pusum̃aki paki narei, e pasa dawona ki tea maga waina euga 
wo lega samasama ni Yehovah, po pasa samasama ni narekeikiana ni natapuana, 
ragi waina euga wo do pano kivea ki taua ni navakalo, doko do naga, Tuga vasa 
dodo m̃ata ki Yehovah; nalakena nadodomiana aneana e doko mau doko. 

22Go ragi waina eu pae asa lega po samasama, Yehovah e lawo ki tea kusugoro 
maga eu doko raki Ammon natuna maga, go raki Moab go narei ni tava Seir, 
waina eu sake umai dip̃a Yudah; go eu pei tea atugiana. 

23Nalakena Ammon natuna maga go Moab natuna maga eu duleana dip̃a 
naatatoko maga ni tava Seir, naga euga mari punuvunue ra po mari puoli ki da: 
go ragi waina eu mari punuvunue naatatoko maga ni Seir pa pa e nopu, nara 
mamau puti eu dum̃ada atugi ra. 

24Go ragi waina Yudah eu rumai paki nasum̃a varau pakilagi ni navavaigoroana 
ni masop̃alo, eu leo punusi taua ni navakalo; go p̃a leo, eu pei nap̃atoko mate 
maga mau waina eu dowo one, go te naata sikai e da pei tea mautiana mau. 

25Go ragi waina Yehoshafat go narei aneana eu rumai naga euga tape lua tea vuti‐
lua‐pavakotoana kiada, eu pap̃ai doko m̃aleoputo kakada taua warua sikai ni 
nasogolapaana maga go nap̃atoko mate maga, go vatu wia maga ni naulu laapa, 
waina eu duati lua ra naga euga vei tea adeada, e p̃arua liu tea waina eu mariatae 
dape ra pano: go eu do dape lua tea vuti‐luapavakotoana naaleatia dolu, 
nalakena e laapa liu. 

26Go naaleatia kevati eu dum̃ada saisai ki da nap̃aloa ni Berakah; nalakena 
tokora wanogoe eu pasa p̃ia ki Yehovah asa: nalakena tea wanogoe nagisa ni 
tokora wanogoe e pei tea sosoana ki Nap̃aloa ni Berakah, pa pa paki naaleatia 
waia. 

27Go eu liliu, sara naatam̃oli ni Yudah go Yerusalem, go Yehoshafat e pei 
nap̃auda, naga euga moro paki Yerusalem pano pilake nalaelaeaana; nalakena 
Yehovah e mari ra naga eu laelaea dap̃au tea kokona ki da maga. 

28Go eu rumai paki Yerusalem pilake salteri maga go harp maga go paiga maga, 
po paki ekopu ni nasum̃a ki Yehovah. 

29Go namatau‐ki‐Sup̃e‐ana e doko sara namarakiana maga ni navanua maga ragi 
waina eu dogo naga Yehovah e marimari dip̃a tea kokona maga ki Israel. 

30Go namarakiana ki Yehoshafat e doko dam̃ate doko: nalakena Sup̃e aneana e 
dua e natam̃ateana daliviri. 

31Go Yehoshafat e maramara dap̃au Yudah: e pei tea ni natau rualima dolu 
tamate lima ragi waina e pae asa maramara; go e maramara Yerusalem natau 
rualima dua tamate lima: go p̃ilana nagisana Asubah, Shilhi natuna nagoroi. 

32Go e surata napua ki tamana Asa, po da dawasi m̃elu dua ki nia pano mau, doko 
do mari tea waina e leana namata ni Yehovah. 

33Ma tokora vakilagi maga eu da pei tea mari‐puoli‐kiana mau; go narei eu ko da 
lawo ki nap̃op̃oda paki Sup̃e ki tamada maga mau. 

34Go nawosiana mamau puti ki Yehoshafat, tea vea go tea edaku, p̃a leo, eu pei 
tea midiriana tusi ni nawosiana ni naaleatia maga ki Yehu natu ni Hanani, waina 
e pei tea midiriana e pilake tusi ki nawota maga ni Israel. 

35Go edaku ki tea wanogoe, Yehoshafat nawota ni Yudah e puluti Ahasiah 
nawota ni Israel; naatam̃oli wanogoe e mari nasigisigileoana warua: 

36Go e puluti a naga eroga tavagi rarua maga waina euga vaki Tarshish pano: go 
ero davagi rarua maga wanogoe Esion‐ceber. 

37Go Elieser natu ni Dodavahu ni Mareshah e peanoasai dip̃a Yehoshafat, e naga, 
Nalakena ku puluti Ahasiah, Yehovah ega wo mari sa sa ki nawosiana anigo 
maga. Go rarua maga wanogoe eu mawora, dapala waina eu mari sa paki 
Tarshish pano mau. 

2 Kronikel Maga 21 

1Go Yehoshafat e maturu sikoti tamana maga, go e pei tea ovakiana e one sikoti 
tamana maga natokoana ki David: go natuna Yehoram e maramara du oli a. 

2Go e peani taina maga, Yehoshafat natuna maga, Asariah, go Yehiel, go Sekariah, 
go Asariah, go Mikael, go Shefatiah: tea maga mamau puti wanogoe eu pei 
Yehoshafat nawota ni Israel natuna maga. 

3Go tamada e dua ra navituaana warua maga, ni silver, go ni kold, go ni naleo wia 
masauniana maga, pilake natokoana p̃aakagoroana maga doko Yudah: ma e dua 
Yehoram namarakiana, nalakena nae e pei takalapa. 

4Go ragi waina Yehoram e sake paki malo tasake ki tamana po pei tea 
lawosokiana e doko kasua dap̃au namarakiana, e atugi puti taina maga ki lova, 
go tea maraki maga ni Israel seara kakada. 

5Yehoram e pei tea ni natau rualima dolu tamate dua ragi waina e pae asa 
maramara; go e maramara Yerusalem natau latolu. 

6Go e surata napua ki nawota maga ni Israel, dapala tea ni nasum̃a ki Ahab: 
nalakena e dawiri Ahab natuna nagoroi: go e mari tea waina e sa namata ni 
Yehovah. 

7Ma Yehovah e da masauna naga ega mari puoli ki nasum̃a ki David mau, 
nalakena navasasokiana waina e mari a paki David, go nalakena e mari nasaiana 
sikai naga ega tua ra nara ma natuna maga nasulu sikai waina ega tu du po du 
mau du. 

8Doko naaleatia aneana maga naworawora ni Edom eu mari p̃auluulu po m̃elu 
dua ki nam̃elearu ni Yudah, po dum̃ada madeada pusake nawota sikai dap̃au ra. 

9Go Yehoram e surata duagoto pano, nara ma tea maraki aneana maga, go kariot 
aneana maga mamau puti: go e duleana p̃ogi, po atugi naworawora ni Edom 
waina eu dalivirigoro e, nara ma tea maraki maga ni kariot maga. 

10Dapala nogoe Edom e mari p̃auluulu po m̃elu dua ki nam̃elearu ni Yudah, pa 
pa paki naaleatia waia: go ragi sikai maau wanogoe Libnah nae ma e mari 
p̃auluulu po m̃elu dua ki nam̃elearuna: nalakena e doropusi Yehovah, Sup̃e ki 
tamana maga. 

11Go e mari tokora vakilagi maga doko tava maga ni Yudah, go e mari naatatoko 
maga ni Yerusalem eu maripele pano, go e piragi sasap̃o ki Yudah. 

12Go navasaana midiriana sikai e pae profeta Eliyah umai paki nia, e naga, 
Yehovah, Sup̃e ki tamam̃a David e noa dapala nea, e naga, Nalakena ku da surata 
napua maga ki tamam̃a Yehoshafat, kite napua maga ki Asa, nawota ni Yudah 
mau; 

13Ma ku surata napua ki nawota maga ni Israel, go ku mari Yudah go naatatoko 
maga ni Yerusalem eu maripele pano, dapala waina tea ni nasum̃a ki Ahab eu 
pea mari a; go nalakena ku atugi taim̃a maga, tea ni nasum̃a ki tamam̃a, waina 
eu p̃ia do liu ko: 

14P̃a leo, Yehovah ega wo atugi narei anigo, go natum̃a maga, go nagoroi anigo 
maga, go sara naleo anigo, ki namarisakiana warua liu sikai: 

15Go p̃a wo sasana p̃arua ki nasasanaana sikai ni namaritam̃a, pa pa namaritam̃a 
maga euga m̃elu nalakena nasasanaana wanogoe, naaleatia paki naaleatia. 

16Go Yehovah e surupugoni naata ni Filistine maga, go ni tea ni Arabia, waina eu 
doko m̃aladigi ki tea ni Ethiopia, naga euga mari dip̃a Yehoram. 

17Go eu sake umai dip̃a Yudah, po dave duap̃ora paki nia, po dape lua pavakoto 
sara navatuna waina eu pei tea vap̃aiana nasum̃a ki nawota, go e piragi lua 
pavakoto natuna maga, go nagoroi aneana maga; go natuna maga te sikai kakada 
e da maneana pei tea toropusiana e mauri doko mau, ma Yehoahas natuna 
takariki mau e sikina. 

18Go edaku ki tea mamau puti wanogoe, Yehovah e atugi a ki nasasanaana sa 
sikai doko namaritana waina e mari sap̃o pei tea maripauriana asa. 

19Go e pakilina, ragi kakana, nanopuana ni natau kerua, naga namaritana maga 
eu m̃elu nalakena nasasanaana aneana, go e mate nalakena nasasanaana sa liu 
maga. Go narei aneana eu da maneana mari natap̃arakiana sikai mau, dapala 
natap̃arakiana waina eu magi tamana maga mari a. 

20E pei tea ni natau rualima dolu tamate dua ragi waina e pae asa maramara, go 
e maramara Yerusalem natau latolu: go e pano puoli, go eu da dagisi a mau; go 
eu ova ki nia natokoana ki David, ma eu da ova ki nia matigo maga ki nawota 
maga mau. 

2 Kronikel Maga 22 

1Go naatatoko maga ni Yerusalem eu mari natuna takariki Ahasiah e pei nawota 
du oli a: nalakena taua ni naatam̃oli maga waina nara ma tea ni Arabia eu mamau 
umai paki tokora ni nam̃enakiana, eu atugi takalapa maga mamau puti. Nalakena 
tea wanogoe Ahasiah, natu ni Yehoram nawota ni Yudah, e maramara. 

2Ahasiah e pei tea ni natau rualima pati tamate dua ragi waina e pae asa 
maramara; go e maramara Yerusalem natau sikai: go p̃ilana nagisana Athaliah, 
Omri natuna nagoroi. 

3Go nae ma e surata napua maga ni nasum̃a ki Ahab: nalakena p̃ilana e pei tea 
vusum̃aki aneana, doko do pasa pisei ki nia nasigisigileoana. 

4Go e mari tea waina e sa namata ni Yehovah, dapala waina tea ni nasum̃a ki 
Ahab eu pea mari a: nalakena edaku ki namateana ki tamana, nara eu pei tea 
vusum̃aki aneana maga paki navuoliana aneana. 

5Go e surata dausi navusum̃akiana adeada, po pano sikoti Yehoram natu ni Ahab 
nawota ni Israel paki navakalo dip̃a Hasael nawota ni Siria doko Ramoth‐cilead: 
go tea ni Siria eu atugi Yoram e pei wotu. 

6Go e liliu naga ega vei tea maripauriana Yesreel nalakena wotu aneana maga 
waina eu dua e asa Ramah, ragi waina e marimari dip̃a Hasael nawota ni Siria. 
Go Asariah natu ni Yehoram nawota ni Yudah e siwo pano naga ega saovi 
Yehoram natu ni Ahab doko Yesreel, nalakena e sasana. 

7Go namarisakiana ni Ahasiah e pei tea ki Sup̃e, waina e pano punusi Yoram: 
nalakena ragi waina e umai sua, nara ma Yehoram ero dave pano dip̃a Yehu natu 
ni Nimshi, waina Yehovah e puvurai ki nia naga ega taelua nasum̃a ki Ahab. 

8Go e pakilina, ragi waina Yehu e do mari navasap̃otaeana paki nasum̃a ki Ahab, 
naga e pap̃ai tea maraki maga ni Yudah, go Ahasiah taina maga natuda maga eu 
doko do magi Ahasiah suasua, go e atugi ra. 

9Go e laaga Ahasiah, go eu puasoki a, (go e dokoloku doko Samaria,) go eu piragi 
a umai punusi Yehu, po atugi a; go eu ova ki nia, nalakena eu naga, E pei natu ni 
Yehoshafat, waina e laaga Yehovah ki nap̃op̃ona mamau. Go tea ni nasum̃a ki 
Ahasiah te sikai kakada e da peani nakasuaana pataka naga ega maramara mau. 

10Go ragi waina Athaliah, Ahasiah p̃ilana, e punusi naga natuna e mate, e duleana 
po mari puoli ki puti ki tea ni naworawora ni navei‐nawota‐ana ni nasum̃a ni 
Yudah. 

11Ma Yehoshabeath, nawota natuna nagoroi, e puati Yoash natu ni Ahasiah, po 
pua panako e pano m̃elu dua ki m̃aleoputo ni nawota natuna maga waina eu pei 
tea atugiana, po doropusi a nara ma nagoroi vakale aneana ero doko ekopu ni 
em̃ago waina vala maga go nawewele maga eu pei tea tauakiana asa. Dapala 
nogoe Yehoshabeath, nawota Yehoram natuna nagoroi, Yehoiada tea viri 
anagoroi, (nalakena nae e pei Ahasiah gorena,) e dasuru ki nia pa dua ki Athaliah, 
go e da atugi a mau. 

12Go nae e doko sikoti ra, e pei tea tasurukiana doko ekopu ni nasum̃a ki Sup̃e 
natau latesa: go Athaliah e maramara dap̃au navanua. 

2 Kronikel Maga 23 

1Go natau kelarua Yehoiada e po kasua, go e mari navasasokiana sikai paki tea 
maraki maga ni p̃onotia maga, Asariah natu ni Yeroham, go Ishmael natu ni 
Yehohanan, go Asariah natu ni Obed, go Maaseiah natu ni Adaiah, go Elishafat 
natu ni Sikri. 

2Go eu surata usuraki Yudah, po piragi saisai ki naworawora ni Levi m̃elu 
natokoana maga mamau puti ni Yudah, go nap̃au maga ni nasum̃a maga ki 
tamada maga ni Israel, go eu rumai paki Yerusalem. 

3Go nasaisaiana mamau wanogoe e mari navasasokiana sikai paki nawota doko 
ekopu ni nasum̃a ki Sup̃e. Go e noa ki da, e naga, P̃a leo, nawota natuna ega wo 
maramara, dapala waina Yehovah e noa e nalo ni David natuna maga. 

4Tea waia e pei naleo waina kuga mari a: Nimu tea viri maga go naworawora ni 
Levi waina ku do sili umai sabbath, namagovai ketolu kakamu kuga vei tea 
vavaigoro maga doko namata‐pua maga; 

5Go namagovai ketolu ega toko nasum̃a ki nawota; go namagovai ketolu ega 
moro doko Namata‐pua ni Laketano: go narei mamau puti euga toko roara maga 
ni nasum̃a ki Yehovah. 

6Ma te naata sikai ega ta umai paki ekopu ni nasum̃a ki Yehovah mau, ma tea viri 
maga go tea ni naworawora ni Levi waina eu do mari nawosiana ni nasuasuaana, 
nara euga sikida; nara euga sili umai nalakena eu dapu; ma narei mamau euga 
vavaigoro naleogoroana ki Yehovah. 

7Go naworawora ni Levi euga dalivirigoro nawota, nalikau adeada maga euga 
toko nam̃elearuda sara naata sikasikai; go te naata sikai e pe umai paki ekopu ni 
nasum̃a, e pe wo pei tea atugiana: go kuga toko sikoti nawota ragi waina ega to 
sili umai, go ragi waina ega to dave pano. 

8Go naworawora ni Levi go Yudah mamau eu mari pataka ni tea mamau puti 
waina Yehoiada tea viri e pitip̃aki asa: go eu dape naatam̃oli adeada maga, sara 
naata sikasikai, tea maga waina euga to sili umai sabbath, go tea maga waina 
euga to dave pano sabbath; nalakena Yehoiada tea viri e da dapera ki 
natap̃otawotaeana maga mau. 

9Go Yehoiada tea viri e dua tea maraki maga ni p̃onotia maga naio maga, go 
kokororum̃a maga, go nakokoro maga, waina eu pea pei agi nawota David, waina 
eu doko nasum̃a ki Sup̃e. 

10Go e lawo ki narei mamau, nalikau adeada e doko nam̃elearuda sara naata 
sikasikai, eu du pae taleva ni matua ni nasum̃a pano pa pa paki taleva ni mawiri 
ni nasum̃a, dalivirigoro wede ni naviriana go nasum̃a tapu. 

11Go eu piragi lua nawota natuna, po sawa ki vauvau asa, po dua e 
nanoasokisokiana, po mari a e pei nawota: go Yehoiada nara ma natuna maga eu 
puvurai ki nia; go eu naga, Sup̃e ega mauti nawota. 

12Go ragi waina Athaliah e dogo namarip̃araiana ni narei eu do sava po do 
samasama ni nawota, e umai paki ekopu ni nasum̃a ki Yehovah punusi naatam̃oli 
maga: 

13Go e leo punusi, go p̃a leo, nawota e lawodu nap̃irikia ni tip̃a aneana doko 
tokora ni nasiliana, go tea maraki maga go tea sui paiga maga eu lawodu pisari 
nawota; go narei mamau puti ni navanua eu laelaea, po sui paiga maga; go tea 
lega maga eu p̃okati nagalo maga ni nalegaana, po maraki nalegaana maga ni 

nasamasamaana. Go Athaliah e pua p̃orae sugoro aneana maga, po naga, 
Nasekeana, nasekeana. 

14Go Yehoiada tea viri e piragi lua tea maraki maga ni p̃onotia maga waina eu 
pei tea lawokiana eu dap̃au taua ni navakalo, po noa ki da, e naga, Kuga viragi 
lua e m̃elu namawota ni ovara maga; go te naata sikai e pe rausi a, e pe wo pei 
tea atugiana ki lova: nalakena tea viri e naga, Kuga ta atugi a ekopu ni nasum̃a ki 
Yehovah mau. 

15Go eu maneana mari napua sikai; go e pano paki tokora ni nasiliana ni namata‐
pua ni horse paki nasum̃a ki nawota: go eu atugi a tokora wanogoe. 

16Go Yehoiada e mari navasasokiana sikai namawota kakana go namawota ni 
narei mamau go ni nawota, naga euga vei narei ki Yehovah. 

17Go narei mamau eu paki nasum̃a ki Baal pano, po dakai a, po p̃oka p̃oraworae 
wede ni naviriana aneana maga go nasup̃e aneana maga, po atugi Mattan tea viri 
ki Baal kivea ki wede ni naviriana maga. 

18Go Yehoiada e pasa dawona ki tea vavaigoro maga ni nasum̃a ki Yehovah, doko 
etano ni nam̃elearu ni tea viri maga, naworawora ni Levi, waina David e lawo ki 
da usuraki ekopu ni nasum̃a ki Yehovah, naga euga vitua ki navituaana 
tap̃arakiana maga paki Yehovah, dapala waina e pei tea midiriana doko 
nawotaeana ki Moses, pilake nalaelaeaana go nalegaana, pataka ni natip̃akiana 
ki David. 

19Go e lawo ki tea vavaigoro maga doko namata‐pua maga ni nasum̃a ki Yehovah, 
naga naata waina e da dautau mau nalo ni te navatuna, ega wo da sili asa mau. 

20Go e puati tea maraki maga ni p̃onotia maga, go navarapule maga, go tea 
maraki maga ni narei, go narei mamau puti ni navanua, po piragi lua nawota 
siwo m̃elu dua ki nasum̃a ki Yehovah umai: go eu siwo umai duaduru namata‐
pua ni elagi paki ekopu ni nasum̃a ki nawota, po lawo ki nawota doko toko ni 
namarakiana. 

21Go narei mamau ni navanua eu laelaea, go natokoana e doko dam̃ate doko: go 
eu atugi Athaliah ki lova. 

2 Kronikel Maga 24 

1Yoash e pei tea ni natau larua ragi waina e pae asa maramara; go e maramara 
Yerusalem natau rualima pati: go p̃ilana nagisana Sibiah ni Beer‐sheba. 

2Go Yoash e mari tea waina e leana namata ni Yehovah naaleatia maga mamau 
puti ki Yehoiada tea viri. 

3Go Yehoiada e maneana puati nagoroi dua; go e pesi natuna naanoai maga go 
natuna nagoroi maga. 

4Go e pakilina edaku ki tea wanogoe, naga Yoash e midoa ki nia naga ega tavagi 
piri nasum̃a ki Yehovah. 

5Go e piragi saisai ki tea viri maga go naworawora ni Levi, po noa ki da, e naga, 
Kuga tave pano paki natokoana maga ni Yudah, po dape m̃ane m̃elu Israel 
mamau, naga tuga tavagi piri nasum̃a ki Sup̃e animu pae natau paki natau, go 
kuga mari m̃araverave asa. Ma naworawora ni Levi eu da mari m̃araverave asa 
mau. 

6Go nawota e soso nap̃auda Yehoiada umai, po noa ki nia, e naga, Ekasana ku da 
datago paki naworawora ni Levi naga euga viragi umai m̃elu Yudah go m̃elu 
Yerusalem nasautoga waina Moses tea suasua ki Yehovah, go nasaisaiana 
mamau ni Israel eu pitip̃aki asa, raki tap̃aup̃au ni nanoasokisokiana? 

7Nalakena Athaliah, nagoroi sigisigileo waina, natuna maga eu sili pavakoto 
nasum̃a ki Sup̃e; go naleo tapu maga mamau puti ni nasum̃a ki Yehovah, eu pitua 
ki da paki Baal maga. 

8Go nawota e pitip̃aki, go eu mari bokes sikai, po lawo ki nia katama doko 
namata‐pua ni nasum̃a ki Yehovah. 

9Go eu dogorogo ki narogorogoana sikai usuraki Yudah go Yerusalem naga euga 
viragi umai dua Yehovah nasautoga waina Moses tea suasua ki Sup̃e e doropusi 
a e doko Israel masop̃alo. 

10Go tea maraki maga go narei mamau puti eu laelaea, po piragi umai, po do nadi 
paki ekopu ni bokes wanogoe, pa pa e nopu. 

11Go e doko, ragi waina naworawora ni Levi eu dape bokes wanogoe umai 
punusi tasiga maga ki nawota, go ragi waina eu punusi naga e pura ki m̃ane, naga 
tea midiri ki nawota go tasiga ki tea viri warua liu ero umai po daki bokes 
wanogoe, po moro dape a liliu paki naliana pano. Eu do mari dapala nogoe sara 
naaleatia, po pila saisai ki p̃arua ki m̃ane. 

12Go nawota go Yehoiada ero pitua ki nia paki tea maga waina eu mari 
nawosiana ni nasuasuaana ni nasum̃a ki Yehovah; go eu pasadapui tea mataisau 
ni vatu maga go mataisau maga naga euga tavagi piri nasum̃a ki Yehovah, go tea 
wosiwosi maga ni airon go ni brass naga euga tavagi piri nasum̃a ki Yehovah. 

13Go naatam̃oli wosiwosi maga eu p̃osiwosi, go nawosiana e disu p̃ia pae 
nam̃elearuda, go eu mari nasum̃a ki Sup̃e e moro p̃ia dapala sala vea, po mari a 
e moro kasua. 

14Go ragi waina nawosiana kakana e nopu, eu dape namagovai ni m̃ane waina e 
ko doko, eu dape a umai paki narae ni nawota go ni Yehoiada, go eu mari lasa 
maga asa raki nasum̃a ki Yehovah, lasa maga raki nasuasuaana, go raki 
navituaana tap̃arakiana, go spun maga, go lasa maga ni kold go ni silver. Go eu 

pitua ki navituaana tap̃arakiana maga pitip̃atip̃a nasum̃a ki Yehovah, naaleatia 
maga mamau puti ki Yehoiada. 

15Ma Yehoiada e po matua p̃arua, po pura ki naaleatia laapa, go e mate; e pei tea 
ni natau p̃onotia sikai rualima takuna dolu ragi waina e mate. 

16Go eu ova ki nia natokoana ki David m̃aleoputo ni nawota maga, nalakena e 
mari tea waina e p̃ia doko Israel, go paki Sup̃e go nasum̃a aneana. 

17Go edaku ki namateana ki Yehoiada, tea maraki maga ni Yudah eu rumai, po 
kolo suai natano paki nawota. Go nawota e daki dorogo paki da. 

18Go eu doropusi nasum̃a ki Yehovah, Sup̃e ki tamada maga, po magi Asherah 
maga go idolo maga suasua: go namaritausuana e dowo Yudah go Yerusalem 
nalakena natapiriana adeada wanogoe. 

19Ma e moro dip̃aki lua profeta maga pa punusi ra, naga euga moro piragi liliua 
ki da umai punusi Yehovah; go nara eu noasokisoki dip̃a ra: ma eu da suasua 
naga euga taki nadaligada mau. 

20Go Naata ni Sup̃e e puvua umai doko Sekariah natu ni Yehoiada tea viri; go e 
lawodu elagi narae ni narei, po noa ki da, e naga, Sup̃e e noa dapala nea, e naga, 
Ekasana nimu ku do dapiri natip̃akiana maga ki Yehovah, dapala waina kuga ta 
doko p̃ia mau? Nalakena nimu ku doropusi Yehovah, nae ma e doropusi mu. 

21Go eu mari nasekeana dip̃a e, go pae natip̃akiana ki nawota, eu nadi a ki vatu 
maga roara ni nasum̃a ki Yehovah. 

22Dapala nogoe nawota Yoash e da midoa ki nadodomiana waina tamana 
Yehoiada e mari a paki nia mau, ma e atugi natuna. Go ragi waina e mate, e naga, 
Yehovah ega vunusi a, po datagovi a asa. 

23Go e pakilina doko namatap̃ago ni natau, naga taua navakalo ni tea ni Siria eu 
sake umai dip̃a e: go eu rumai paki Yudah go Yerusalem, po mari sa sa ki puti tea 
maraki maga ni narei m̃elu dua ki m̃aleoputo ni narei maga, po dip̃aki lua tea 
vuti‐lua‐pavakotoana kakada mamau puti paki nawota ni Damaseko. 

24Nalakena taua navakalo ni tea ni Siria eu pei taua kiki sikai umai; go Yehovah 
e pitua ki taua warua liu sikai paki nam̃elearuda, nalakena eu doropusi Yehovah, 
Sup̃e ki tamada maga. Dapala nogoe eu mari navasap̃otaeana paki Yoash. 

25Go ragi waina eu m̃elu dua ki nia pano, (nalakena eu doropusi a e doko e sasana 
p̃arua,) tea suasua aneana maga eu mari nasekeana dip̃a e, nalakena nada ni natu 
ni Yehoiada tea viri, go eu atugi a nawewelena, go e mate: go eu ova ki nia 
natokoana ki David, ma eu da ova ki nia matigo maga ki nawota maga mau. 

26Go tea maga waina eu mari nasekeana dip̃a e, eu pei tea maga waia; Sabad natu 
ni Shimeath, nagoroi sikai ni Ammon, go Yehosabad natu ni Shimrith, nagoroi 
sikai ni Moab. 

27Go nalo ni natuna maga, go ni nawaruaana ni natapetapeana maga waina eu 
madaga doko asa, go ni natavagi‐piri‐ana ni nasum̃a ki Sup̃e, p̃a leo, nara eu pei 
tea midiriana tusi ni naatusiana ki nawota maga. Go natuna Amasiah e 
maramara du oli a. 

2 Kronikel Maga 25 

1Amasiah e pei tea ni natau rualima dua tamate lima ragi waina e pae asa 
maramara; go e maramara Yerusalem natau rualima dua tamate loveti: go p̃ilana 
nagisana Yehoadan ni Yerusalem. 

2Go e mari tea waina e leana namata ni Yehovah, ma da mari a ki p̃op̃o wialua 
sikai mau. 

3Go e pakilina, ragi waina namarakiana e po pei tea lawo‐sokiana doko 
nam̃elearuna, naga e atugi tea suasua aneana maga waina eu mari punue tamana 
nawota. 

4Ma e da doropusi natuda maga paki namateana mau, ma e mari pataka ni tea 
waina e pei tea midiriana nawotaeana doko tusi ki Moses, dapala waina Yehovah 
e pitip̃aki asa, doko do naga, Tamada maga euga ta mate oli natuda maga mau, 
go natuda maga euga ta mate oli tamada maga mau; ma sara naata euga sikasikai 
mate nalakena namarinaleosaana adeada. 

5Go Amasiah e piragi saisai ki naatam̃oli maga ni Yudah, po lawo ki da pae 
nasum̃a ki tamada maga, eu doko etano ki tea maraki maga ni manu maga go ki 
tea maraki maga ni p̃onotia maga, Yudah go Benyamin mamau: go e peve parati 
ki da, tea ni natau rualima dua go do liu, po pap̃ai ra eu pei naatam̃oli 
matadoaana manu p̃onotia dolu, waina eu pataka naga euga tave paki navakalo 
pano, waina eu mariatae puati naio go nakokoro. 

6Go e moro pasadapui naatam̃oli marimatua maga ni navakalo manu p̃onotia 
sikai m̃elu Israel ki silver talenta p̃onotia sikai. 

7Ma naatam̃oli sikai ki Sup̃e e umai punusi a, po naga, Nawota O, p̃a ta suasua ki 
taua navakalo ni Israel naga euga sikoti ko pano mau; nalakena Yehovah e da 
sikoti Israel, Efraim natuna maga mau. 

8Ma ku pe midoa ki nia naga p̃a vano, p̃a viviari pano, p̃a mari kasua paki 
navakalo: Sup̃e ega wo nadi ki‐go pakitano narae ni tea kokona; nalakena Sup̃e 
e peani navei‐nawotaana naga ega silae, go naga ega nadi ki pakitano. 

9Go Amasiah e noa ki naatam̃oli ki Sup̃e, e naga, Ma auga mari nasava nalo ni 
talenta p̃onotia sikai waina a po pitua ki nia paki taua navakalo ni Israel? Go 
naatam̃oli ki Sup̃e e pasadara, po naga, Yehovah e mariatae dua ko tea waina e 
p̃arua liu tea wanogoe. 

10Go Amasiah e dap̃otae ra, taua ni navakalo nogo waina eu m̃elu Efraim umai 
punusi a, naga euga moro liliu paki kiada pano: nalakena tea wanogoe 
namaetoana adeada e pavaga p̃arua dip̃a Yudah, go eu liliu paki kiada 
namaetoana adeada e p̃arua. 

11Go Amasiah e marasike, go e maraki narei aneana eu dave pano, po paki 
Nap̃aloa ni Natasimena pano, po atugi Seir natuna maga tivilia sikai kakada. 

12Go Yudah natuna maga eu pua pavakoto pulemauri ki tivilia p̃ota sikai kakada, 
po piragi ra sake paki nam̃asua ni vatu laketoko, po nadi ki da siwo pae nam̃asua 
ni vatu laketoko pakitano pano, go eu mamau puti pei tea mari p̃oraworaeana. 

13Ma naatam̃oli maga ni navakalo waina Amasiah e dip̃aki da liliu, naga euga ta 
sikoti a paki navakalo mau, nara eu dowo paki natokoana maga ni Yudah, pae 
Samaria pano pa pa liliu Beth‐horon, po atugi ra naatam̃oli manu dolu kakada, 
po dape pavakoto tea vuti‐lua‐pavakotoana warua. 

14Go e pakilina, ragi waina Amasiah e atugi sua naworawora ni Edom go e moro 
liliu umai, naga e dape sup̃e maga ki Seir natuna maga umai, po lawo ki da naga 
euga vei sup̃e aneana maga, go e kolo suai natano naraeda, po dap̃ara ki tea ni 
nap̃o wia paki da. 

15Nalakena tea wanogoe namaetoana ki Yehovah e pavaga dip̃a Amasiah, go e 
dip̃aki lua profeta sikai pano punusi a, waina e noa ki nia, e naga, Ekasana ku 
laaga dausi sup̃e maga ki narei waina eu mari sa dum̃ada pualua narei adeada 
m̃elu dua ki nam̃elearum̃a mau? 

16Go e pakilina, ragi waina e ko do pasa paki nia, naga nawota e noa ki nia, e naga, 
Kinami au mari ko ku pei tea vusum̃aki sikai ki nawota, kite? P̃a soki du; ekasana 
p̃a wo pei tea atugiana? Go profeta wanogoe e soki du. Go e naga, Kinau a atae 
naga Sup̃e e midoaki p̃otae naga ega mari sa ki‐go, nalakena ku mari naleo 
wanogoe, go ku da daki dorogo paki navasaparatikiana aginau mau. 

17Ragi wanogoe Amasiah nawota ni Yudah e daki dorogo paki navusum̃akiana, 
po dip̃aki lua pa punusi Yoash natu ni Yehoahas natu ni Yehu nawota ni Israel, 
po naga, P̃a umai, toroga tum̃agida leo paki gida, narae paki narae. 

18Go Yoash nawota ni Israel e dip̃aki lua pa punusi Amasiah nawota ni Yudah, po 
naga, Namatagauta waina e doko Lebanon e dip̃aki lua pa punusi nakau sidar 
waina e doko Lebanon, po naga, P̃a vitua ki natum̃a nagoroi paki natugu naanoai 
naga ega vei anagoroi: go nalo tuavati mila sikai waina e doko Lebanon e do liu 
pano, go e pasi soki namatagauta wanogoe. 

19Nigo ku naga, P̃a leo, kinau a atugi Edom; go nap̃op̃om̃a e dape ko pakilagi naga 
ku pasa pakavakae: ma p̃a toko kiam̃a doko; ekasana p̃a wo mari piriviri naga p̃a 
vei tea marisakiana, naga p̃a wo dowo nimu ma Yudah kuga mamau? 

20Ma Amasiah e da suasua naga ega taki dorogo mau; nalakena e pei tea ki Sup̃e, 
naga ega vitua ki da paki nam̃elearu ni tea kokona ki da maga, nalakena eu laaga 
dausi sup̃e maga ni Edom. 

21Go Yoash nawota ni Israel e sake pano; go nara ma Amasiah nawota ni Yudah 
ero dum̃ada leo paki da, narae paki narae, doko Beth‐shemesh, waina e pei agi 
Yudah. 

22Go Yudah e pei tea mari‐matua‐kiana narae ni Israel; go eu sava sara naata 
sikasikai paki tap̃aup̃au adeada pano. 

23Go Yoash nawota ni Israel e piragi lua pavakoto Amasiah nawota ni Yudah natu 
ni Yoash natu ni Yehoahas doko Beth‐shemesh, po piragi a paki Yerusalem pano, 
go e dakai p̃aaka ni Yerusalem pae namata‐pua ni Efraim pano pa pa liliu 
namata‐pua ni naweluki, kubit p̃onotia pati. 

24Go e dape pavakoto kold mamau puti, go silver, go lasa maga mamau puti 
waina eu pei tea vap̃aiana doko nasum̃a ki Sup̃e, waina Obed‐edom e leo parati 
ki da, go naleo tauakiana wia maga mamau puti ni nasum̃a ki nawota, go tea vei 
manumanu maga, po liliu paki Samaria pano. 

25Go Amasiah natu ni Yoash nawota ni Yudah e mauri doko natau rualima sikai 
tamate lima edaku ki namateana ki Yoash natu ni Yehoahas nawota ni Israel. 

26Go nawosiana maga mamau puti ki Amasiah, tea vea go tea edaku, p̃a leo, eu 
da pei tea midiriana tusi ki nawota maga ni Yudah go ni Israel, kite? 

27Go pae ragi waina Amasiah e dawasi m̃elu dua ki narausi‐Yehovah‐ana pa pa, 
eu mari nasekeana sikai dip̃a e Yerusalem; go e sava paki Lakish pano: ma eu 
dip̃aki lua dausi a paki Lakish pano, po atugi a tokora wanogoe. 

28Go eu sawa ki nia nam̃adu ni horse po piragi a umai, po ova ki nia doko sikoti 
tamana maga natokoana ni Yudah. 

2 Kronikel Maga 26 

1Go narei mamau puti ni Yudah eu puati Ussiah, waina e pei tea ni natau rualima 
sikai tamate latesa, po mari a e pei nawota du oli tamana Amasiah. 

2Nae e davagi Eloth, po moro pitua ki liliua ki nia paki Yudah, edaku ki ragi waina 
nawota e maturu sikoti tamana maga. 

3Ussiah e pei tea ni natau rualima sikai tamate latesa ragi waina e pae asa 
maramara; go e maramara Yerusalem natau rualima lima tamate dua: go p̃ilana 
nagisana Yekiliah ni Yerusalem. 

4Go e mari tea waina e leana namata ni Yehovah, pataka ni tea mamau puti waina 
tamana Amasiah e pea mari a. 

5Go e dum̃ana lawo ki nia naga ega laaga Sup̃e naaleatia maga ki Sekariah, waina 
e peani namidoakiataeana nalo ni navaivaiana maga ki Sup̃e: go ragi waina e do 
laaga Yehovah, Sup̃e e mari a e disu p̃ia. 

6Go e dave pano po mari navakalo dip̃a Filistine maga, po dakai p̃aaka ni Cath, 
go p̃aaka ni Yabneh, go p̃aaka ni Ashdod; go e davagi natokoana maga navanua 
ni Ashdod, go m̃aleoputo ni Filistine maga. 

7Go Sup̃e e silae a dip̃a Filistine maga, go dip̃a tea ni Arabia waina eu doko Cur‐
baal doko, go dip̃a tea ni Meunim. 

8Go naworawora ni Ammon eu pitua ki nasautoga paki Ussiah: go nagisana e pei 
tea rogoana papule navanua pa pa paki tokora ni nasiliana paki Ityipt; nalakena 
e disu po kasua po kasua liu. 

9Go Ussiah e davagi nasum̃a vakilagi maga Yerusalem doko namata‐pua ni 
naweluki, go doko namata‐pua ni nap̃aloa, go doko tokora waina p̃aaka e pei tea 
welu‐ki‐doaana asa, po mari ra eu kasua. 

10Go e davagi nasum̃a vakilagi maga masop̃alo, go e kili m̃oru noai maga laapa, 
nalakena e peani navata laapa liu ni katel doko tokora dua, doko nap̃aloa, go 
doko malo matemate: go e peani tea kili natano maga, go tea maripakasa‐ki 
roara ni vaine maga doko tava maga go roara maga ni namasu; nalakena e 
dodomi p̃arua ki nawosiana maga ni nakili‐natano‐ana. 

11Go Ussiah e peani taua sikai ni naatam̃oli maga ni navakalo, waina eu dave 
pano paki navakalo pei tauataua maga, pataka ni naveveana kakada waina Yeiel 
tea midiri go Maaseiah tasiga aneana ero daki‐parati ki da doko etano ni 
nam̃elearu ni Hananiah, tea maraki maga ki nawota sikai kakada. 

12Totowo mamau ni naveveana ni nap̃au maga ni nasum̃a maga ni tamada maga, 
naatam̃oli marimatua maga, e pei manu dua go p̃onotia latesa. 

13Go taua sikai ni naatam̃oli navakalo waina eu atae sua nawosiana kakana e 
doko etano ni nam̃elearuda, naatam̃oli manu p̃onotia dolu go manu larua 
p̃onotia takuna lima, waina eu mari navakalo ki nakasuaana warua, naga euga 
silae nawota dip̃a tea kokona. 

14Go Ussiah e magi taua mamau wanogoe mari m̃ata ki kokororum̃a maga, go 
naio maga, go kalup̃au maga ni vatu, go sugoro kovagoro maga ni vatu, go naasu 
maga, go vulu maga naga euga nadi ki vatu maga asa. 

15Go doko Yerusalem e mari ensin maga waina eu pei tea mariana ki naatam̃oli 
midoakiatae maga, naga euga toko nam̃asua ni nasum̃a varau pakilagi maga go 
nam̃asua ni p̃aaka maga, naga euga tipe ki nalua maga, po pulua ki vatu warua 
maga. Go nagisana e pei tea rogoana uvea; nalakena e pei tea silae‐p̃arua‐kiana 
pa pa e kasua. 

16Ma ragi waina e po kasua, nap̃op̃ona e pakilagi liu, paki namarisa‐ki‐nia‐ana, 
go e mari naleo sa dip̃a Yehovah Sup̃e aneana; nalakena e paki ekopu ni nasum̃a 
tapu ki Yehovah naga ega tap̃ara ki tea ni nap̃o wia wede ni naviriana ni tea ni 
nap̃o wia. 

17Go Asariah tea viri e dausi a pano paki ekopu, nara ma tea viri rualima latolu 
ki Yehovah, waina eu pei naatam̃oli marimatua maga: 

18Go eu lawodugoro nawota Ussiah, po noa ki nia, eu naga, E da pei tea anigo, 
Ussiah, naga p̃a tap̃ara ki tea ni nap̃o wia paki Yehovah mau, ma e pei tea ki tea 
viri Aaron natuna maga, waina eu pei tea tapugoroana naga euga tap̃ara ki tea 
ni nap̃o wia: p̃a m̃elu dua ki tokora tapu pano; nalakena ku mari naleo sa; go ega 
wo da piragi nadodomadaganiana paki‐go pae Yehovah Sup̃e mau. 

19Go Ussiah e maeto p̃arua; go lasa sikai ni tea ni nap̃o wia e doko nam̃elearuna 
naga ega tap̃ara ki tea ni nap̃o wia asa; go ragi waina e maeto ki tea viri maga, 
nasasanaana ni navei‐lepero‐ana e datapua naraena, doko namata ni tea viri 
maga ekopu ni nasum̃a ki Yehovah, nadigi ni wede ni naviriana ni tea ni nap̃o 
wia. 

20Go Asariah tea viri warua liu, go tea viri maga mamau puti, eu leo paki nia, go 
p̃a leo, nasasanaana ni navei‐lepero‐ana e doko naraena, go eu m̃araverave 
dielua e m̃elu dua ki tokora wanogoe pano; go nae ma e dum̃ana mari 
m̃araverave naga ega tave pano, nalakena Yehovah e atugi a. 

21Go nawota Ussiah e pei lepero sikai pa pa paki naaleatia ni namateana aneana, 
go e masikina doko nasum̃a mamau sikai doko, e pei lepero sikai doko; nalakena 
e pei tea taeluaana m̃elu dua ki nasum̃a ki Yehovah: go natuna Yotham e pei tea 
tap̃au dap̃au nasum̃a ki nawota, doko do pasa p̃otae narei maga ni navanua. 

22Go nawosiana maga mamau puti ki Ussiah, tea vea go tea edaku, profeta Isaiah 
natu ni Amos e midiri ra. 

23Go Ussiah e maturu sikoti tamana maga; go eu ova ki nia doko sikoti tamana 
maga vanua ni naovakiana waina e pei agi nawota maga; nalakena eu naga, Nae 
e pei lepero sikai: go natuna Yotham e maramara du oli a. 

2 Kronikel Maga 27 

1Yotham e pei tea ni natau rualima dua tamate lima ragi waina e pae asa 
maramara; go e maramara Yerusalem natau rualima sikai tamate latesa: go 
p̃ilana nagisana Yerushah, Sadok natuna nagoroi. 

2Go e mari tea waina e leana namata ni Yehovah, dapala tea mamau puti waina 
tamana Ussiah e pea mari a: ma e da paki ekopu ni nasum̃a tapu ki Yehovah mau. 
Go narei eu do mari naleo sa. 

3E davagi namata‐pua ni elagi ni nasum̃a ki Yehovah, go e sokari p̃arua ki 
natavagiana ni p̃aaka ni Ofel. 

4Go e davagi natokoana maga navanua ni tava ni Yudah, go e davagi p̃aaka maga 
go tokora vakilagi maga mala ni nakau maga. 

5Go e mari navakalo dip̃a nawota ki Ammon natuna maga, po mari matua ki da. 
Go natau wanogoe Ammon natuna maga eu dua e talenta ni silver p̃onotia sikai, 
go totowo ni whiit tivilia sikai, go ni barle tivilia sikai. Go totowo sikai maau 
wanogoe Ammon natuna maga eu moro dua e asa natau kerua go natau ketolu. 

6Go Yotham e disu po kasua, nalakena e mari m̃ata ki napua aneana maga 
namata ni Yehovah, Sup̃e aneana. 

7Go nawosiana maga mamau puti ki Yotham, go navakalo aneana maga mamau 
puti, go natomariana aneana maga, p̃a leo, eu pei tea midiriana tusi ki nawota 
maga ni Israel go ni Yudah. 

8E pei tea ni natau rualima dua tamate lima ragi waina e pae asa maramara, go 
e maramara Yerusalem natau rualima sikai tamate latesa. 

9Go Yotham e maturu sikoti tamana maga, go eu ova ki nia natokoana ki David: 
go natuna Ahas e maramara du oli a. 

2 Kronikel Maga 28 

1Ahas e pei tea ni natau rualima dua ragi waina e pae asa maramara; go e 
maramara Yerusalem natau rualima sikai tamate latesa: go e da mari tea waina 
e leana namata ni Yehovah mau, dakiusi waina tamana David e pea mari a: 

2Ma e surata napua maga ki nawota maga ni Israel, po moro magi Baal maga 
mari nasup̃e takiana maga. 

3Go e dap̃ara ki tea ni nap̃o wia nap̃aloa ni Hinnom natuna, po pitua ki natuna 
maga eu pei navituaana tap̃arakiana maga, pataka ni tea mamaragokiana maga 
ni tea ni navanua p̃ota, waina Yehovah e mari puoli ki da pa dua ki narae ni Israel 
natuna maga. 

4Go e mari naviriana maga po dap̃ara ki tea ni nap̃o wia tokora vakilagi maga, go 
doko tava maga, go etano ki sara nakau mamalakesa maga. 

5Nalakena tea wanogoe Yehovah Sup̃e aneana e pitua ki nia paki nam̃elearu ni 
nawota ni Siria; go e atugi a, po piragi lua pavakoto taua warua sikai ni narei 
aneana, po piragi ra paki Damaseko pano. Go e moro pei tea vituakiana paki 
nam̃elearu ni nawota ni Israel, waina e atugi a ki naatugiana warua liu sikai. 

6Nalakena Pekah natu ni Remaliah e atugi naatam̃oli manu p̃onotia sikai tivilia 
takuna dua doko Yudah naaleatia sikai maau, eu mamau puti pei naatam̃oli 

marimatua maga ni navakalo; nalakena eu doropusi Yehovah, Sup̃e ki tamada 
maga. 

7Go Sikri, naatam̃oli marimatua sikai ni Efraim, e atugi Maaseiah natu ni nawota, 
go Asrikam tea maraki ni nasum̃a aneana, go Elkanah atavi ki nawota. 

8Go Israel natuna maga eu piragi lua pavakoto taida maga manu p̃onotia dua, 
nagoroi maga, go natuda naanoai maga go natuda nagoroi maga, po dape lua tea 
vuti‐lua‐pavakotoana warua, po piragi a paki Samaria pano. 

9Ma profeta sikai ki Yehovah e doko tokora wanogoe doko, nagisana Oded: go e 
dave pano naga ega sua taua ni navakalo waina eu rumai paki Samaria, go e noa 
ki da, e naga, Kuga leo, nalakena Yehovah, Sup̃e ki tamamu maga e maeto ki 
Yudah, e pitua ki da paki nam̃elearumu, go nimu ku atugi ra namaritausuana 
vavaga sikai waina e pakilagi paki nakoroatelagi pano. 

10Go ragi waia ku midoa ki nia naga kuga mari Yudah natuna maga go Yerusalem 
euga toko etano ki mu naga euga manimu pei naviti naanoai maga go naviti 
nagoroi maga: ma nimu ku da peani natapiriana maga dip̃a Yehovah Sup̃e animu 
mau, kite? 

11Nalakena tea wanogoe kuga rogo au, po dip̃aki liliua ki taimu maga waina ku 
piragi lua pavakoto ara: nalakena namaritausuana ki Yehovah e pavaga dip̃a mu. 

12Go nap̃au maga ni Efraim natuna maga seara kakada, Asariah natu ni Yohanan, 
go Berekiah natu ni Meshillemoth, go Yehiskiah natu ni Shallum, go Amasa natu 
ni Hadlai, eu lawodugoro tea maga waina eu pae navakalo umai, 

13Po noa ki da, eu naga, Kuga ta piragi tea viragi‐lua‐pavakotoana maga umai 
paki nea mau: nalakena au peani sua natapiriana sikai dip̃a Yehovah, go nimu ku 
midoaki p̃ai naga kuga moro sokari p̃arua ki namarinaleosaana aginami maga 
go natapiriana aginami maga: nalakena natapiriana aginami e p̃arua, go 
namaritausuana e do pavaga kasua dip̃a Israel. 

14Nalakena tea wanogoe naatam̃oli maga waina eu puati nalikau maga eu 
doropusi tea viragi‐lua‐pavakotoana maga go tea vuti‐lua‐pavakotoana maga eu 
doko narae ni tea maraki maga go nasaisaiana mamau. 

15Go naatam̃oli maga waina nagisada eu pei tea noaana sua, eu duleana, po piragi 
tea viragi‐lua‐pavakotoana maga, go eu sugoro tea m̃alam̃ala maga ki tea vuti‐
lua‐pavakotoana, po susu ki da, po dua ra nam̃elevasiana maga, po dua ra eu 
ganikani po munu, po puvurai ki da, po mari tea manainai adeada maga naga eu 
sakesaake ass maga, po piragi ra umai punusi taida maga Yeriko, natokoana ni 
nakau paama maga: go nara eu liliu paki Samaria pano. 

16Go doko ragi wanogoe nawota Ahas e dip̃aki lua pa punusi nawota maga ni 
Assiria naga euga silae a. 

17Nalakena tea ni Edom eu moro umai po moro atugi Yudah, po piragi lua tea 
viragi‐lua‐pavakotoana maga pano. 

18Go Filistine maga eu mari dip̃a natokoana maga ni nap̃aloa, go ni taleva ni 
Sauth ni Yudah, po puati lua Beth‐shemesh, go Aiyalon, go Cederoth, go Soko go 
natokoana kakana maga, go Timnah go natokoana kakana maga, go Cimso go 
natokoana kakana maga: go eu doko tokora wanogoe doko. 

19Nalakena Yehovah e mari Yudah eu pakitano nalakena Ahas nawota ni Israel; 
nalakena e mari Yudah e m̃alam̃ala, po dapiri p̃arua dip̃a Yehovah. 

20Go Tilkath‐pilneser nawota ni Assiria e umai punusi a, ma e pei tea madaga 
sikai paki nia, go e da dua e nakasuaana mau. 

21Nalakena Ahas e dape lua namagovai sikai ni tea waina e doko nasum̃a ki 
Yehovah, go nasum̃a ki nawota go ki tea maraki maga, po dua nawota ni Assiria 
asa: ma e da silae a mau. 

22Go doko ragi ni nariesokiana aneana, e moro mari natapiriana aneana e moro 
disu p̃arua dip̃a Yehovah, nawota Ahas nogo. 

23Nalakena e mari naviriana maga paki sup̃e maga ni Damaseko, waina eu atugi 
a: go e naga, Nalakena sup̃e maga ki nawota maga ni Siria eu silae ra, nalakena 
tea wanogoe aga wo mari naviriana maga paki da, naga euga moro silae au. Ma 
nara eu pei nalakena e pei tea marisakiana e dowo, nara ma Israel mamau. 

24Go Ahas e piragi saisai ki lasa maga ni nasum̃a ki Sup̃e, po dae kotokotovi lasa 
maga ni nasum̃a ki Sup̃e, po kokoro p̃onoti namata maga ni nasum̃a ki Yehovah; 
go e dum̃ana maneana mari wede ni naviriana maga doko sara naweluki maga 
ni Yerusalem. 

25Go e mari tokora vakilagi maga sara natokoana maga ni Yudah naga ega tap̃ara 
ki tea ni nap̃o wia paki sup̃e p̃ota maga asa, po mari Yehovah, Sup̃e ki tamana 
maga e maeto. 

26Go nawosiana aneana maga mamau puti, go natomariana aneana mamau puti, 
tea vea go tea edaku, p̃a leo, eu pei tea midiriana tusi ki nawota maga ni Yudah 
go Israel. 

27Go Ahas e maturu sikoti tamana maga, go eu ova ki nia natokoana Yerusalem; 
nalakena eu da piragi a umai paki matigo maga ki nawota maga ni Israel mau: 
go natuna Hesekiah e maramara du oli a. 

2 Kronikel Maga 29 

1Hesekiah e pae asa maramara ragi waina e pei tea ni natau rualima dua tamate 
lima; go e maramara Yerusalem natau rualima dua tamate loveti: go p̃ilana 
nagisana Abiyah, Sekariah natuna nagoroi. 

2Go e mari tea waina e leana namata ni Yehovah, pataka ni tea mamau puti waina 
tamana David e pea mari a. 

3Natau vea ni namaramaraana aneana, atelagi vea kakana, e p̃olagati namata 
maga ni nasum̃a ki Yehovah, po davagi piri ra. 

4Go e soso tea viri maga go naworawora ni Levi eu moro umai, po piragi saisai 
ki da tokora welewelea waina e doko taleva ni elo sake, 

5Po noa ki da, e naga, Kuga rogo au, nimu naworawora ni Levi O; kuga tum̃amu 
mari mu kuga tautau, go kuga mari nasum̃a ki Yehovah, Sup̃e ki tamamu maga 
ega tautau, go kuga tape lua naloaana m̃elu dua ki tokora tapu pano. 

6Nalakena tamagida maga eu mari naleo sa, po mari tea waina e sa namata ni 
Yehovah Sup̃e anigida, go eu doropusi a, po doa naraeda pa dua ki tokora 
tokoana ki Yehovah, po atutaku. 

7Go eu kokoro namata maga ni natara‐taup̃a, po mari punue nasulu maga, go eu 
da dap̃ara ki tea ni nap̃o wia kite pitua ki navituaana tap̃arakiana maga paki Sup̃e 
ki Israel tokora tapu mau. 

8Nalakena tea wanogoe namaritausuana ki Yehovah e doko Yudah go 
Yerusalem, go e po pitua ki da naga euga vei tea duletuleakiana dapala napeao 
maga, naga euga vei tea ni nasaram̃akotoana sikai, go tea ni nasaram̃asikaana 
sikai, dapala waina namatamu maga eu punusi a. 

9Nalakena kuga leo, tamagida maga eu dowo ki lova, go natugida naanoai maga 
go natugida nagoroi maga go nagoroi anigida maga eu pei tea viragi‐lua‐
pavakotoana nalakena tea wanogoe. 

10Go e doko nap̃op̃ogu naga aga mari navasasokiana sikai paki Yehovah, Sup̃e ki 
Israel, naga namaetoana vivitinu aneana ega liliu pa dua ki gida pano. 

11Nalakena tea wanogoe natugu maga, kuga mari m̃ata: nalakena Yehovah e 
matadoa mu naga kuga lawodu naraena, naga kuga maneana suasua, go naga 
kuga vei tea suasua aneana maga, po dap̃ara ki tea ni nap̃o wia paki nia. 

12Go naworawora ni Levi eu duleana, Mahath natu ni Amasai, go Yoel natu ni 
Asariah, naworawora ni Kohath natuda maga seara kakada: go ki Merari natuna 
maga, Kish natu ni Abdi, go Asariah natu ni Yehallelel: go ni naworawora ni 
Cershon, Yoah natu ni Simmah, go Eden natu ni Yoah: 

13Go ni Elisafan natuna maga, Shimri go Yeuel: go ni Asaf natuna maga Sekariah 
go Mattaniah: 

14Go ni Heman natuna maga, Yehuel go Shimei: go ni Yeduthun natuna maga, 
Shemaiah go Ussiel. 

15Go eu piragi saisai ki taida maga, po dum̃ada mari ra eu dautau, go eu paki 
ekopu, dapala natip̃akiana ki nawota pae navasaana maga ki Yehovah, naga euga 
mari nasum̃a ki Yehovah ega tautau. 

16Go tea viri maga eu paki ekopu ni tokora tapu ni nasum̃a ki Yehovah, naga euga 
mari a ega tautau, go eu dape lua sara naloaana waina eu pap̃ai a doko nasum̃a 
tapu ki Yehovah pano paki roara ni nasum̃a ki Yehovah. Go naworawora ni Levi 
eu dape a paki etaku pano, paki noaisara Kidron. 

17Go nakup̃a vea ni atelagi vea eu pae asa mari a ega tautau, go nakup̃a kelatolu 
ni atelagi wanogoe eu rumai paki natara‐taup̃a ni nasum̃a ki Yehovah; go eu 
p̃osiwosi naaleatia larua po mari nasum̃a ki Yehovah e dautau: go nakup̃a 
kerualima sikai tamate latesa ni atelagi vea wanogoe eu mari a e nopu. 

18Go eu paki ekopu ni nasum̃a ni navei‐nawota‐ana pa punusi nawota Hesekiah, 
po naga, Au mari nasum̃a mamau ki Yehovah e dautau, go wede ni naviriana ni 
navituaana tap̃arakiana pilake lasa maga mamau puti kakana, go wede ni bred 
tokorae, pilake lasa kakana maga mamau puti. 

19Go lasa maga mamau puti, waina nawota Ahas e mari puoli ki da ragi ni 
namaramaraana aneana, ragi waina e mari naleo sa, au mari m̃ata ki da po mari 
ra eu dautau, go p̃a leo, eu doko narae ni wede ni naviriana ki Yehovah. 

20Go nawota Hesekiah e duleana malip̃ogi loaloa, po piragi saisai ki tea maraki 
maga ni natokoana, po sake paki nasum̃a ki Yehovah pano. 

21Go eu dape kau anoai larua, go shiip anoai larua, go shiip natuna larua, go 
naninani anoai larua, umai naga ega magi namarakiana go magi tokora tapu go 
magi Yudah pei navituaana sikai ni namarinaleosaana. Go e dip̃aki tea viri Aaron 
natuna maga naga euga vitua ki da wede ni naviriana ki Yehovah. 

22Go eu mari punue kau anoai maga, go tea viri maga eu dape nadana, po 
meseura ki nia wede ni naviriana: go eu mari punue shiip anoai maga, po 
meseura ki nadana wede ni naviriana: go eu mari punue shiip natuna maga, po 
meseura ki nadana wede ni naviriana. 

23Go eu dape naninani anoai maga ni navituaana ni namarinaleosaana umai paki 
m̃aladigi narae ni nawota go ni nasaisaiana; go eu doropusi nam̃elearuda maga 
ara: 

24Go tea viri maga eu mari punue ra, go eu mari navituaana sikai ni 
namarinaleosaana ki nadada wede ni naviriana, naga euga magi Israel mamau 
mari natap̃augoroana: nalakena nawota e pitip̃aki naga navituaana tap̃arakiana 
go navituaana ni namarinaleosaana eroga wo magi Israel mamau pei tea 
mariana. 

25Go e lawo ki naworawora ni Levi eu doko ekopu ni nasum̃a ki Yehovah eu 
pilake simbal maga, go salteri maga, go harp maga, pataka ni natip̃akiana ki 

David go ki Cad tea kikita ki nawota, go ki profeta Nathan: nalakena natip̃akiana 
wanogoe e pei tea ki Yehovah pae profeta aneana maga. 

26Go naworawora ni Levi eu lawodu eu pilake tea woka nagalo maga ki David, 
go tea viri maga eu pilake paiga maga. 

27Go Hesekiah e pitip̃aki naga euga vitua ki navituaana tap̃arakiana wede ni 
naviriana. Go ragi waina navituaana tap̃arakiana e po atulake, nalegaana ki 
Yehovah nae ma e atulake, go paiga maga go tea woka nagalo maga ki David 
nawota ni Israel. 

28Go nasaisaiana mamau eu lotu, go tea lega maga eu lega, go tea sui paiga maga 
eu sui paiga; tea mamau puti wanogoe eu do pano pa pa navituaana tap̃arakiana 
e nopu. 

29Go ragi waina eu mari sua navituaana go e nopu, nawota go tea mamau puti 
waina eu mamau doko tokora wanogoe doko, eu kolo suai natano po lotu. 

30Go nawota Hesekiah go tea maraki maga eu dip̃aki naworawora ni Levi naga 
euga lega samasama ni Yehovah ki navasaana maga ki David, go ki Asaf tea 
kikita. Go eu lega samasama pilake nalaelaeaana, go eu kusu ki nap̃auda po lotu. 

31Go Hesekiah e pasadara, po naga, Ku po dum̃amu pakavuro nam̃elearumu paki 
Yehovah, go kuga umai paki m̃aladigi po dape naviriana maga go navituaana 
maga ni navasadodom̃atakiana umai paki ekopu ni nasum̃a ki Yehovah. Go 
nasaisaiana mamau eu dape naviriana maga umai go navituaana maga ni 
navasadodom̃atakiana; go tea maga mamau puti waina nap̃op̃oda eu suasua asa, 
eu dape navituaana tap̃arakiana maga umai. 

32Go naveveana ni navituaana tap̃arakiana maga, waina nasaisaiana e dape ra 
umai, e pei kau anoai rualima larua, go shiip anoai p̃onotia sikai, go shiip natuna 
p̃onotia dua: tea maga mamau puti wanogoe eu pei tea ni navituaana 
tap̃arakiana sikai paki Yehovah. 

33Go naleo tapu maga eu pei oks p̃onotia latesa go shiip manu dolu. 

34Ma tea viri maga eu pisa maau, go eu mari sa soe nawili ni navituaana 
tap̃arakiana maga mamau puti mau: nalakena tea wanogoe taida maga 
naworawora ni Levi eu silae ra, pa pa nawosiana e nopu, go pa pa tea viri maga 
eu dum̃ada mari ra eu dautau: nalakena naworawora ni Levi eu leana nap̃op̃oda 
liu tea viri maga, naga euga tum̃ada mari ra euga tautau. 

35Go navituaana tap̃arakiana maga eu laapa liu, pilake nap̃eletia ni navituaana 
maga ni natam̃ateana, go pilake navituaana takiana maga raki sara navituaana 
tap̃arakiana maga. Dapala nogoe nawosiana ni nasuasuaana ni nasum̃a ki 
Yehovah e pei tea marim̃ata‐ki‐ana pae totowo kakana. 

36Go Hesekiah e laelaea, nara ma narei mamau, nalakena tea waina Sup̃e e magi 
narei mari m̃ata ki nia: nalakena naleo wanogoe e pakilina m̃araverave. 

2 Kronikel Maga 30 

1Go Hesekiah e dip̃aki lua paki Israel mamau go paki Yudah, go e midiri tusi maga 
paki Efraim go Manasseh, naga euga umai paki nasum̃a ki Yehovah Yerusalem, 
naga euga vavaigoro navakalauana paki Yehovah Sup̃e ki Israel. 

2Nalakena nawota go tea maraki aneana maga, go nasaisaiana mamau waina eu 
doko Yerusalem, eu peani navusum̃akiana naga euga vavaigoro navakalauana 
atelagi kerua. 

3Nalakena eu mari sa pavaigoro e ragi kakana, nalakena tea viri maga waina eu 
pei tea mari‐dautau‐kiana, eu da patakana mau go narei eu ko da dum̃ada piragi 
saisai ki da Yerusalem mau. 

4Go naleo wanogoe e leana namata ni nawota go ni nasaisaiana mamau. 

5Go eu lawosoki natawonakiana sikai po dogorogo usuraki Israel mamau, pae 
Beer‐sheba pano pa pa liliu Dan, naga euga wo umai naga euga vavaigoro 
navakalauana paki Yehovah, Sup̃e ki Israel, Yerusalem: nalakena tea laapa eu da 
moro pavaigoro e dapala waina e pei tea midiriana. 

6Go tea tautauana maga eu pano, eu dape tusi midiriana maga pae nawota go tea 
maraki aneana maga pano usuraki Israel mamau go Yudah, pataka ni 
natip̃akiana ki nawota waina e naga, Nimu Israel natuna maga O, kuga moro 
maradoa liliu paki Yehovah, Sup̃e ki Abraham, ki Isaak, go ki Israel, naga nae ma 
ega moro maradoa liliu paki mu namagovai kakamu waina ku pei tea mautiana 
m̃elu dua ki nam̃elearu ni nawota maga ni Assiria. 

7Go kuga ta pei tea takiusi tamamu maga go taimu maga mau, waina eu dapiri 
dip̃a Yehovah, Sup̃e ki tamada maga, dapala waina e pitua ki da paki 
nasaram̃asikaana, dapala waina ku punusi a. 

8Go kuga ta pei tea noa kasua dapala tamamu maga mau; ma kuga tum̃amu pitua 
ki mu paki Yehovah, po paki ekopu ni tokora tapu aneana, waina e mari a e dapu 
pa pa po du mau du, go kuga magi Yehovah Sup̃e animu suasua, naga 
namaetoana vivitinu aneana ega liliu pa dua ki mu pano. 

9Nalakena ku pe moro maradoa liliu paki Yehovah, taimu maga go natumu maga 
eu pe wo pap̃ai namaritadodomiana narae ni tea maga waina eu piragi lua 
pavakoto ara, go eu pe wo moro liliu umai paki navanua waia: nalakena Yehovah 
Sup̃e animu e saup̃ia go e pei maritadodomi, go ega wo da doa naraena pa dua 
ki mu pano mau, waina ku pe maradoa liliu paki nia. 

10Go tea tautauana maga eu surata pae natokoana paki natokoana usuraki 
navanua ni Efraim go Manasseh pano pa pa liliu Sebulun: ma eu muru ki saudoa 
ki da, po pasadao ara. 

11Ma naatam̃oli seara ni Asher go ni Manasseh go ni Sebulun, eu dum̃ada doro 
ra pakitano, po umai paki Yerusalem. 

12Go nam̃elearu ni Sup̃e e doko Yudah naga ega tua ra p̃op̃o sikai maau, naga 
euga mari tea waina nawota go tea maraki maga eu dip̃aki da asa, pae navasaana 
ki Yehovah. 

13Go naatam̃oli laapa eu saisai Yerusalem naga euga vavaigoro nasaisaiana ni 
bred waina leven e dika asa, doko atelagi kerua, e pei nasaisaiana warua liu sikai. 

14Go eu duleana, po dape lua wede ni naviriana maga waina eu doko Yerusalem, 
go wede ni naviriana maga ni tea ni nap̃o wia, po nadi ki da pano paki nap̃aloa 
ni Kidron. 

15Go eu mari punue navakalauana nakup̃a kerualima sikai tamate pati ni atelagi 
kerua: go tea viri maga go naworawora ni Levi eu maliere, po dum̃ada mari 
dautau ki da, po piragi navituaana tap̃arakiana maga umai paki ekopu ni nasum̃a 
ki Yehovah. 

16Go eu lawodu naliada pataka ni nawotaeana ki Moses, naatam̃oli ki Sup̃e: tea 
viri maga eu meseura ki nadana waina eu dape a ki nam̃elearu ni naworawora 
ni Levi. 

17Nalakena tea laapa waina eu doko nasaisaiana, eu ko da dum̃ada mari ra eu 
dautau mau: nalakena tea wanogoe naworawora ni Levi eu dap̃au 
namaripunuvunueana ni navakalauana maga agi tea maga mamau puti waina eu 
da dautau mau, naga euga mari ra euga tautau paki Yehovah. 

18Nalakena taua sikai ni narei, Efraim go Manasseh, Issakar go Sebulun, tea laapa 
kakada eu da pei tea mariana eu dautau mau, ma eu gani navakalauana, e da pae 
nawotaeana waina e pei tea midiriana mau. Nalakena Hesekiah e madeada 
dapasavasa, po naga, Yehovah waina e p̃ia, ega magi sara naata 
midoakikorokoro, 

19Sara naata sikasikai waina euga lawo ki nap̃op̃oda naga euga laaga Sup̃e, 
Yehovah, Sup̃e ki tamada maga, eu pe vei tea mari‐dautau‐kiana pataka ni 
namari‐dautau‐kiana ni tokora tapu, kite eu pe ta pei tea mari‐dautau‐kiana mau. 

20Go Yehovah e daki dorogo paki Hesekiah, po mari pauri narei. 

21Go Israel natuna maga waina eu doko Yerusalem doko, eu pavaigoro 
nasaisaiana ni bred waina leven e dika asa naaleatia larua, pilake nalaelaeaana 
warua: go naworawora ni Levi go tea viri maga eu samasama ni Yehovah 

naaleatia paki naaleatia, doko do lega paki Yehovah, pilake tea woka nagalo 
maga ki nadaleo kasua. 

22Go Hesekiah e pasa matemate paki naworawora ni Levi mamau puti waina eu 
atae m̃ata ki nawosiana ni nasuasuaana ki Yehovah. Go eu gani nakaniana ni 
nasaisaiana naaleatia larua, doko do pitua ki naviriana maga ni navituaana maga 
ni natam̃ateana, go ni navasadodom̃atakiana paki Yehovah, Sup̃e ki tamada 
maga. 

23Go nasaisaiana mamau eu midoaki p̃otae naga euga moro pavaigoro naaleatia 
larua p̃ota: go eu moro pavaigoro naaleatia larua p̃ota pilake nalaelaeaana. 

24Nalakena Hesekiah nawota ni Yudah e dua nasaisaiana kau anoai manu sikai 
go shiip manu larua euga vei navituaana maga; go tea maraki maga eu dua 
nasaisaiana kau anoai manu sikai go shiip tivilia sikai: go tea viri maga eu laapa 
liu waina eu dum̃ada mari ra eu dautau. 

25Go nasaisaiana mamau ni Yudah, nara ma tea viri maga go naworawora ni Levi, 
go nasaisaiana mamau waina eu m̃elu dua ki Israel umai, go nam̃enaki‐atatoko 
maga waina eu m̃elu dua ki navanua ni Israel umai, go waina eu doko Yudah 
doko, eu mamau puti laelaea. 

26Go nalaelaeaana warua e doko Yerusalem: nalakena pae ragi ki Solomon natu 
ni David nawota ni Israel pa pa paki naaleatia wanogoe, tea waina e dakiusi a e 
da doko Yerusalem mau. 

27Go tea viri maga naworawora ni Levi eu duleana po pasa p̃ia ki narei: go 
nadaleoda e pei tea rogoana, go natapasavasaana adeada e sake paki tokora tapu 
aneana, paki nakoroatelagi. 

2 Kronikel Maga 31 

1Go ragi waina tea mamau puti wanogoe e nopu, Israel mamau waina eu saisai 
doko, eu dave pano po paki natokoana maga ni Yudah, go eu mari p̃oraworae tea 
lawodu maga, po dae kotokotovi Asherah maga, po dakai tokora vakilagi maga 
go wede ni naviriana maga m̃elu dua ki Yudah mamau go Benyamin, go Efraim 
go Manasseh, pa pa eu mari puoli ki puti ra. Go Israel natuna maga mamau puti 
eu liliu, sara naata sikasikai paki tea veaniana adeada, paki natokoana adeada 
maga. 

2Go Hesekiah e pasa dawona ki natap̃otawotaeana maga ni tea viri maga go 
naworawora ni Levi, pae natap̃otawotaeana adeada maga, sara naata sikasikai 
doko nawosiana adeada, tea viri maga go naworawora ni Levi eu mamau, naga 
euga vitua ki navituaana tap̃arakiana maga, go navituaana maga ni natam̃ateana, 
naga euga suasua, go naga euga vitua ki navasadodom̃atakiana, go naga euga 
mari nasamasamaana namata‐pua maga ni tokora ni nam̃enakiana ki Yehovah. 

3Go e pasa dawona ki namagovai ni tea veaniana ki nawota raki navituaana 
tap̃arakiana maga, raki navituaana tap̃arakiana maga ni malip̃ogi go ni ragi 
melu, go raki navituaana tap̃arakiana maga ni sabbath maga, go ni atelagi vau 
maga, go ni nasaisaiana tatutakiana maga, dapala waina e pei tea midiriana 
nawotaeana ki Yehovah. 

4Go e dip̃aki narei waina eu doko Yerusalem doko naga euga tua tea viri maga 
go naworawora ni Levi ki tea adeada, naga nara euga tum̃ada pitua ki da paki 
nawotaeana ki Yehovah. 

5Go ragi waina natip̃akiana e pei tea rogorogokiana usuraki, Israel natuna maga 
eu pitua ki p̃arua ki takavea maga ni korn, go waine, go naroro, go honi, go ni 
navuraana ni vanua; go eu dape kekerualima ni taua warua ni sara naleo mamau 
puti umai. 

6Go Israel go Yudah natuda maga, waina eu doko natokoana maga ni Yudah 
doko, nara ma eu dape kekerualima ni oks go ni shiip umai, go kekerualima ni 
naleo tapugoroana maga waina eu pei tea tapugoroana paki Yehovah Sup̃e 
adeada, po doropusi ra eu pei tauataua maga. 

7Atelagi ketolu eu pae asa daua ki taua maga wanogoe, po mari sua ra atelagi 
kelarua. 

8Go ragi waina Hesekiah go tea maraki maga eu rumai po punusi taua maga 
wanogoe, eu pasa dodom̃ata ki Yehovah, go narei aneana Israel. 

9Go Hesekiah e pusuusu paki tea viri maga go naworawora ni Levi nalo ni taua 
maga wanogoe. 

10Go Asariah tea viri warua liu, tea ni nasum̃a ki Sadok, e pasadara e, po naga, 
Pae ragi waina narei maga eu pae asa dape navituaana maga umai paki ekopu ni 
nasum̃a ki Yehovah pa pa paki ragi waia, au ganikani po puka, go tea warua e 
dupele: nalakena Yehovah e pasa p̃ia ki narei aneana; go taua warua waia e pei 
tea waina e dupele. 

11Go Hesekiah e pitip̃aki naga euga mari m̃ata ki em̃ago maga ekopu ni nasum̃a 
ki Yehovah; go eu mari m̃ata ki da. 

12Go eu mari nalomauana po dape navituaana maga umai paki ekopu, go 
kekerualima maga, go naleo tapugoroana maga: go Konaniah naworawora ni 
Levi sikai kakada, e pei tea tap̃au dap̃au ra, go taina Shimei e pei atavina. 

13Go Yehiel, go Asasiah, go Nahath, go Asahel, go Yerimoth, go Yosabad, go Eliel, 
go Ismakiah, go Mahath, go Benaiah, eu pei tea leo parati ki maga doko etano ki 
nam̃elearu ni Konaniah go taina Shimei, pae natawonakiana ki nawota Hesekiah, 
go ki Asariah tea maraki dap̃au nasum̃a ki Sup̃e. 

14Go Kore natu ni Imnah, naworawora ni Levi sikai kakada, tea vavaigoro ni 
namata‐pua paki elo sake, e pei tea tap̃au dap̃au navituaana suasuakiana maga 

ki Sup̃e, naga ega turi p̃otawotae navituaana maga ki Yehovah, go naleo tapu liu 
maga. 

15Go Eden, go Miniamin, go Yeshua, go Shemaiah, go Amariah, go Shekaniah, eu 
doko etano ki nia natokoana maga ki tea viri maga, doko nawosiana tatutakiana 
adeada maga, naga euga tua taida maga asa ega vae natap̃otawotaeana adeada 
maga, tea matua go tea vusavusa: 

16Eu masale ki tea maga waina eu pei tea veve‐atae‐ana pae nanoaana ni 
navakilinaana ki naanoai maga, tea ni natau dolu go do liu, sara naata waina eu 
paki ekopu ni nasum̃a ki Yehovah, pataka ni nawosiana ni sara naaleatia, raki 
nawosiana ni nasuasuaana adeada, pae natap̃otawotaeana adeada maga; 

17Go tea maga waina eu pei tea veve‐atae‐ana pae nanoaana ni navakilinaana ki 
tea viri maga pae nasum̃a maga ni tamada maga, go naworawora ni Levi, tea ni 
natau rualima dua go do liu, doko nawosiana ni nasuasuaana adeada maga pae 
natap̃otawotaeana adeada maga; 

18Go tea maga waina eu pei tea veve‐atae‐ana pae nanoaana ni navakilinaana ki 
tea vusavusa adeada maga mamau puti, nagoroi adeada maga, go natuda 
naanoai maga, go natuda nagoroi maga, usuraki nasaisaiana mamau: nalakena 
doko nawosiana tatutakiana adeada, eu dum̃ada mari ra eu dautau doko 
natapuana: 

19Go agi Aaron natuna tea viri maga, waina eu doko vanua maga ni napega maga 
ni natokoana adeada maga mamau puti, naatam̃oli maga waina nagisada eu pei 
tea noaana eu doko sara natokoana mamau puti naga euga vitua ki matele maga 
paki naanoai maga mamau puti ni tea viri maga, go paki tea mamau puti waina 
eu pei tea veve‐atae‐ana pae nanoaana ni navakilinaana usuraki naworawora ni 
Levi. 

20Go Hesekiah e mari dapala nogoe usuraki Yudah mamau; go e mari tea waina 
e p̃ia go e leana, go tea vei lomau namata ni Yehovah Sup̃e aneana. 

21Go sara nawosiana waina e mari a doko nasuasuaana ni nasum̃a ki Sup̃e, go 
doko nawotaeana, go doko natip̃akiana maga, naga ega laaga Sup̃e aneana, e 
mari a ki nap̃op̃ona mamau, po disu p̃ia. 

2 Kronikel Maga 32 

1Edaku ki naleo maga wanogoe, go nawosiana ni navei‐lomau‐ana wanogoe, 
Sennakerib nawota ni Assiria e umai, po sili paki Yudah, po m̃enakigoro dip̃a 
natokoana p̃aakagoroana maga, po midoa ki nia naga ega mari matua ki da naga 
euga vei tea aneana. 

2Go ragi waina Hesekiah e punusi naga Sennakerib e po umai, go naga e midoaki 
p̃otae naga ega marimari dip̃a Yerusalem, 

3E pusum̃aki paki tea maraki aneana maga go naatam̃oli marimatua aneana 
maga, naga ega tonigoro namata noai maga waina eu doko etaku ni natokoana; 
go eu silae a asa. 

4Go taua warua ni narei eu pei tea viragi‐saisai‐kiana, go eu donigoro namata 
noai maga mamau puti, go nap̃ap̃a noaisara waina e sara duaduru m̃aleoputo ni 
navanua, eu naga, Ekasana nawota maga ni Assiria euga wo umai po pap̃ai naga 
noai e p̃arua? 

5Go e marasike, po davagi piri p̃aaka mamau waina e pei tea rakaiana, po davagi 
nasum̃a varau pakilagi maga asa, go e moro davagi p̃aaka p̃ota sikai etaku 
kakana, po mari Millo waina e doko natokoana ki David e kasua, go e mari 
nalikau maga go kokororum̃a maga eu laapa liu. 

6Go e lawo ki tea maraki maga ni navakalo dap̃au narei, po piragi saisai ki da 
umai punusi a tokora welewelea ni namata‐pua ni natokoana, po pasa matemate 
paki da, 

7po naga, Kuga kasua, go kuga viviari, kuga ta mataku kite m̃anaunau mau 
nalakena nawota ni Assiria, kite nalakena taua warua waina eu sikoti a doko: 
nalakena tea waina e doko sikoti gida, e p̃arua liu tea waina e doko sikoti a: 

8Naru ni nap̃okasi e doko sikoti a; ma Yehovah Sup̃e anigida e doko sikoti gida 
naga ega silae gida, go naga ega manigida mari navakalo anigida maga. Go narei 
eu pavatu navasaana maga ki Hesekiah nawota ni Yudah. 

9Edaku ki tea wanogoe Sennakerib nawota ni Assiria, waina e do dum̃ana 
kelugoro Lakish, nara ma taua mamau ni navakalo aneana, e dip̃aki lua tea 
suasua aneana maga paki Yerusalem pano punusi Hesekiah nawota ni Yudah, go 
narei mamau ni Yudah waina eu doko Yerusalem, e naga, 

10Sennakerib nawota ni Assiria e noa dapala nea, e naga, Ku pavatu sei, naga ku 
do lawodugoro tea kelugoro Yerusalem? 

11Hesekiah e da do maraki sasap̃o ki mu mau, naga ega vitua ki mu naga kuga 
mate ki navitoloana go ki namadouana, doko do naga, Yehovah Sup̃e anigida ega 
wo pualua gida m̃elu dua ki nam̃elearu ni nawota ni Assiria, kite? 

12Hesekiah wanogoe e da mari puoli ki tokora vakilagi aneana maga go wede ni 
naviriana aneana maga mau, po dip̃aki Yudah go Yerusalem, doko do naga, Kuga 
wo lotu narae ni wede ni naviriana sikai maau, po dap̃ara ki tea ni nap̃o wia asa, 
kite? 

13Nimu ku da atae tea waina kinami ma tamagu maga au mari a paki narei maga 
mamau puti ni navanua maga mau, kite? Sup̃e maga ni nalauna maga ni navanua 
maga eu mariatae pualua navanua adeada m̃elu dua ki nam̃elearugu, kite? 

14Sup̃e maga mamau puti ni nalauna maga wanogoe waina tamagu maga eu mari 
puoli ki puti ra, seve tea kakada e mariatae pualua narei aneana m̃elu dua ki 

nam̃elearugu, naga Sup̃e animu ega wo mariatae pualua mu m̃elu dua ki 
nam̃elearugu? 

15Nalakena tea wanogoe kuga ta suasua ki Hesekiah naga ega maraki sasap̃o ki 
mu, kite pasadie mu dapala nogoe, go kuga ta saralomau asa mau: nalakena sup̃e 
maga ni nalauna maga go ni namarakiana maga, te sikai kakada e da mariatae 
pualua narei aneana m̃elu dua ki nam̃elearugu mau, kite m̃elu dua ki nam̃elearu 
ni tamagu maga mau: go Sup̃e animu e mariatae pualua mu m̃elu dua ki 
nam̃elearugu, kite? 

16Go tea suasua aneana maga eu moro sokari navasaana maga wanogoe dip̃a 
Yehovah Sup̃e, go dip̃a tea suasua aneana Hesekiah. 

17Sennakerib e moro midiri tusi maga, naga ega vasa p̃alo ki Yehovah, Sup̃e ki 
Israel, go naga ega vasa dip̃a e, e naga, Dapala waina sup̃e maga ni nalauna maga 
ni navanua maga eu da pualua narei adeada m̃elu dua ki nam̃elearugu mau, 
dapala nogoe Sup̃e ki Hesekiah nae ma ega wo da pualua narei aneana m̃elu dua 
ki nam̃elearugu mau. 

18Go eu pioso ki nadaleo kasua sikai pae masileo ki tea ni Yudea paki narei ni 
Yerusalem waina eu doko nam̃asua ni p̃aaka, naga euga mari ra euga mataku po 
m̃anaunau; naga euga marimatua ki natokoana. 

19Go eu pasa nalo ni Sup̃e ni Yerusalem, dapala waina eu pasa nalo ni sup̃e maga 
ni narei maga ni maramana, waina eu pei nawosiana ni nam̃elearu ni naatam̃oli 
maga. 

20Go nawota Hesekiah, go profeta Isaiah natu ni Amos, eu dapasavasa nalakena 
tea wanogoe, po pioso paki nakoroatelagi. 

21Go Yehovah e dip̃aki lua agelo sikai umai, waina e daelua naatam̃oli marimatua 
maga mamau puti ni navakalo go tea maraki maga go tasiga maga waina eu doko 
tokora ni nam̃enakiana ki nawota ni Assiria. Go e liliu paki navanua aneana pano 
pilake namatamaliereana. Go ragi waina e paki ekopu ni nasum̃a ki sup̃e aneana, 
tea maga waina eu m̃elu nawarena, eu atugi a ki lova tokora wanogoe. 

22Dapala nogoe Yehovah e mauti Hesekiah go naatatoko maga ni Yerusalem 
m̃elu dua ki nam̃elearu ni Sennakerib nawota ni Assiria, go m̃elu dua ki 
nam̃elearu ni tea kokona maga mamau puti, po dua ra natam̃ateana daliviri. 

23Go tea laapa eu dape navituaana maga umai dua Yehovah asa Yerusalem, go 
naleo wia masauniana maga po dua Hesekiah nawota ni Yudah asa: go e pei tea 
sikeana pakilagi narae ni nalauna maga mamau puti pae ragi wanogoe pa pa pa. 

24Go ragi ni naaleatia maga wanogoe Hesekiah e sasana p̃arua dapala ega mate: 
go e dapasavasa paki Yehovah; go e pasadara e, po dua e navaivaiana ni 
namagaana sikai. 

25Ma Hesekiah e da pitua liliu mau pataka ni tea wia waina e pei tea vituakiana 
paki nia; nalakena nap̃op̃ona e pakilagi: nalakena tea wanogoe namaritausuana 
e pavaga dip̃a e, go dip̃a Yudah go Yerusalem. 

26Ma Hesekiah e dum̃ana doro e pakitano nalakena navei‐p̃op̃o‐vakilagi‐ana 
aneana, nara ma naatatoko maga ni Yerusalem eu mamau, go dapala nogoe 
namaritausuana ki Yehovah e da pakilina ki da doko naaleatia maga ki Hesekiah 
mau. 

27Go Hesekiah e peani nasogolapaana go nadodomadaganiana warua liu: go e 
dum̃ana maneana mari nasum̃a maga ni natauakiana ni naleo wia maga raki 
silver, go raki kold, go raki vatu wia maga ni naulu laapa, go raki tea ni nap̃o wia 
maga, go raki kokororum̃a maga, go raki lasa wia visarasara maga mamau puti; 

28Go m̃agoreaga maga ma raki natauakiana ni korn go waine go naroro; go kelu 
maga agi nalo tuavati visarasara maga, go loga maga agi navata maga ni shiip go 
ni naninani maga. 

29Go e pei talakea ni natokoana maga, go e peani navata maga ni shiip go ni 
naninani, go navata maga ni kau eu laapa do liu: nalakena Sup̃e e dua e 
naveaniana warua. 

30Go Hesekiah wanogoe e moro donigoro namata noai ni elagi ni noaisara maga 
ni Cihon, po mari ra eu sara siwo umai taleva ni elo musu paki natokoana ki 
David. Go Hesekiah e disu p̃ia nawosiana aneana maga mamau puti. 

31Ma nalo ni naleo ki tea tautauana maga ki tea maraki maga ni Babelon, waina 
eu dip̃aki lua pa punusi a naga euga vusuusu ki nia ki navaivaiana ni namagaana 
waina e pei tea mariana navanua, Sup̃e e doropusi a asa, naga ega maridogo e, 
naga ega atae tea mamau puti waina e doko nap̃op̃ona. 

32Go nawosiana mamau puti ki Hesekiah, go namariana wia aneana maga, p̃a leo, 
eu pei tea midiriana tusi ni navunusiana ki profeta Isaiah natu ni Amos, doko 
tusi ki nawota maga ni Yudah go ni Israel. 

33Go Hesekiah e maturu sikoti tamana maga, go eu ova ki nia tokora vakilagi liu 
ni matigo maga ki David natuna maga: go Yudah mamau go naatatoko maga ni 
Yerusalem eu mari nadodomadaganiana paki nia ragi ni namateana aneana. Go 
natuna Manasseh e maramara du oli a. 

2 Kronikel Maga 33 

1Manasseh e pei tea ni natau rualima sikai tamate dua ragi waina e pae asa 
maramara; go e maramara Yerusalem natau rualima lima tamate lima. 

2Go e mari tea waina e sa namata ni Yehovah, e dausi namariana ni tea 
mamaragokiana maga ki tea ni nalauna p̃ota maga waina Yehovah e mari puoli 
ki da pa dua ki narae ni Israel natuna maga. 

3Nalakena e davagi piri tokora vakilagi maga waina tamana Hesekiah e dakai ra; 
e sike lawo ki wede ni naviriana maga paki Baalim, po mari Asheroth, po lotu ki 
taua mamau ni nakoroatelagi, po madeada suasua. 

4Go e davagi wede ni naviriana maga ekopu ni nasum̃a ki Yehovah, waina 
Yehovah e noa nalo kakana, e naga, Nagisagu ega wo doko Yerusalem doko pa 
pa ega tu mau du. 

5Go e magi taua mamau ni nakoroatelagi davagi wede ni naviriana maga doko 
roara dua ni nasum̃a ki Yehovah. 

6Go e pitua ki natuna maga eu pei navituaana tap̃arakiana sikai nap̃aloa ki 
Hinnom natuna maga: go e mari navasapuaana, go nakikitaana maga, go 
nawosidoaana maga, go e pa punusi tea maga waina eu peani naata tapu, go 
munuai maga: e mari tea sa warua liu namata ni Yehovah, po mari a e maeto. 

7Go nasup̃e taeana ni idolo waina e dum̃ana mari a, e lawo ki nia ekopu ni 
nasum̃a ki Sup̃e, waina Sup̃e e noa ki David go natuna Solomon asa, e naga, Doko 
nasum̃a waia go doko Yerusalem waina a matadoa e m̃elu naworawora maga 
mamau puti ni Israel, aga wo doropusi nagisagu ega toko asa pa pa ega tu du po 
du mau du: 

8Go aga wo da moro disua ki lua natua ni Israel pa dua ki navanua waina a pasa 
dawona ki nia naga ega vei agi tamamu maga mau; eu pe wo pavaigoro po mari 
tea mamau puti waina a dip̃aki da asa, nawotaeana mamau, go natawonakiana 
maga, go navasap̃aratikiana maga, waina eu pei tea vituakiana paki da pae 
nam̃elearu ni Moses: 

9Go Manasseh e mari Yudah go naatatoko maga ni Yerusalem naga eu sasap̃o, 
dapala waina eu mari naleo sa p̃arua liu nalauna maga waina Yehovah e mari 
puoli ki da pa dua ki narae ni Israel natuna maga. 

10Go Yehovah e pasa paki Manasseh, go paki narei aneana: ma eu da dogo parati 
ki nia mau. 

11Nalakena tea wanogoe Yehovah e mari tea maraki maga ni taua navakalo ki 
nawota ni Assiria naga eu rumai mari dip̃a ra, go eu puati Manasseh po likoti a 
ki namori maga, po solisoki a ki tea moti maga, po piragi lua pavakoto asa paki 
Babelon pano. 

12Go ragi waina e doko narogokitesaana doko, e mari navavaraniana paki 
Yehovah Sup̃e aneana, po dum̃ana doro e pakitano p̃arua narae ni Sup̃e ki 
tamana maga. 

13Go e dapasavasa paki nia; go Sup̃e e daki dorogo paki nia, po pasadara 
navavaraniana aneana, po moro piragi liliua ki nia umai paki Yerusalem paki 
namarakiana aneana. Go Manasseh e atae naga Yehovah, nae e pei Sup̃e. 

14Go edaku ki tea wanogoe, e davagi p̃aaka kerua etaku ni natokoana ki David, 
pae taleva ni elo musu ni Cihon, doko nap̃aloa, pano pa pa liliu tokora ni nasiliana 
ni namata‐pua ni naika; go e dalivirigoro Ofel asa, po mari a e pakilagi p̃arua: go 
e lawo ki tea maraki marimatua maga ni navakalo doko natokoana 
p̃aakagoroana maga mamau puti ni Yudah. 

15Go e mari puoli ki sup̃e maga ni nalauna p̃ota maga, go idolo m̃elu dua ki 
nasum̃a ki Yehovah, go wede ni naviriana maga mamau puti waina e davagi ra 
doko tava ni nasum̃a ki Yehovah, go doko Yerusalem, po nadi ki da paki etaku ni 
natokoana. 

16Go e davagi piri wede ni naviriana ki Yehovah, po pitua ki naviriana maga ni 
navituaana maga ni natam̃ateana go ni navasadodom̃atakiana asa, po dip̃aki 
Yudah naga euga magi Yehovah, Sup̃e ki Israel, suasua. 

17Ma narei maga eu do mari naviriana maga tokora vakilagi maga, ma eu mari 
ra paki Yehovah Sup̃e adeada e sikina. 

18Go nawosiana mamau puti ki Manasseh, go natapasavasaana aneana paki Sup̃e 
aneana, go navasaana maga ki tea kikita maga waina eu pasa paki nia doko 
nagisa ni Yehovah, Sup̃e ki Israel, p̃a leo, eu pei tea midiriana tusi ni nawosiana 
maga ki nawota maga ni Israel. 

19Go natapasavasaana aneana, go takana waina Sup̃e e pasadara navavaraniana 
aneana, go namarinaleosaana aneana mamau puti, go natapiriana aneana, go 
tokora maga waina e davagi tokora vakilagi maga ara, po sike lawo ki Asherah 
maga asa, go nasup̃e taeana maga, ragi waina e ko da dum̃ana doro e pakitano: 
p̃a leo, eu pei tea midiriana tusi ni nawosiana ki tea kikita maga. 

20Go Manasseh e maturu sikoti tamana maga, go eu ova ki nia nasum̃a aneana: 
go natuna Amon e maramara du oli a. 

21Amon e pei tea ni natau rualima dua tamate dua ragi waina e pae asa 
maramara; go e maramara Yerusalem natau dua. 

22Go e mari tea waina e sa namata ni Yehovah, dakiusi waina tamana Manasseh 
e pea mari a: go Amon e mari naviriana maga paki nasup̃e taeana maga mamau 
puti waina tamana Manasseh e mari ra, po madeada suasua. 

23Go e da dum̃ana doro e pakitano narae ni Yehovah mau, dakiusi waina tamana 
Manasseh e pea dum̃ana doro e pakitano; ma Amon wanogoe e dapiri p̃arua po 
moro dapiri p̃arua liu. 

24Go tea suasua aneana maga eu mari nasekeana sikai dip̃a e, po doropusi a paki 
namateana doko nasum̃a aneana. 

25Ma narei ni navanua eu atugi tea mamau puti waina eu mari nasekeana dip̃a 
nawota Amon; go narei ni navanua eu mari natuna Yosiah e pei nawota du oli a. 

2 Kronikel Maga 34 

1Yosiah e pei tea ni natau latolu ragi waina e pae asa maramara; go e maramara 
Yerusalem natau rualima dolu tamate sikai. 

2Go e mari tea waina e leana namata ni Yehovah, po surata dausi napua maga ki 
tamana David, po da dawasi paki taleva ni matua kite paki taleva ni mawiri mau. 

3Nalakena doko natau kelatolu ni namaramaraana aneana, ragi waina e ko pei 
natureai doko, e atulake naga ega laaga Sup̃e ki tamana David: go doko natau 
kerualima sikai tamate dua kakana e pae asa mari dautau ki Yudah go Yerusalem 
m̃elu dua ki tokora vakilagi maga, go Asherah maga, go nasup̃e taeana maga, go 
nasup̃e takiana maga. 

4Go eu dakai wede ni naviriana maga ki Baal maga naraena; go nunu maga ni elo, 
waina eu pakilagi doko elagi ki da, e dae kotokotovi ra; go Asherah maga, go 
nasup̃e taeana maga, go nasup̃e takiana maga, e mari p̃oraworae ra, po mari 
p̃oroworosi ra, po sapura ki da matigo maga ki tea maga waina eu mari naviriana 
maga paki da. 

5Go e dap̃ara ki navatu maga ni tea viri maga wede ni naviriana adeada maga, po 
mari dautau ki Yudah go Yerusalem. 

6Go e moro mari dapala nogoe natokoana maga ni Manasseh go ni Efraim go ni 
Simeon, pano pa pa liliu Naftali, doko tea sapuraki one kakada maga daliviri. 

7Go e dakai wede ni naviriana maga, po duki p̃oroworosi Asherah maga go 
nasup̃e taeana maga, po dae kotokotovi nasup̃e maga ni elo mamau puti usuraki 
navanua mamau ni Israel, go e liliu paki Yerusalem pano. 

8Go doko natau kerualima sikai tamate latolu ni namaramaraana aneana, ragi 
waina e mari dautau sua ki navanua, go ki nasum̃a, e dip̃aki lua Shafan natu ni 
Asaliah, go Maaseiah tea maramara ni natokoana, go Yoah natu ni Yoahas tea 
terausi, naga euga tavagi piri nasum̃a ki Yehovah Sup̃e aneana. 

9Go eu rumai punusi Hilkiah tea viri warua liu, po dua e m̃ane waina e pei tea 
viragiana umai paki ekopu ni nasum̃a ki Sup̃e, waina naworawora ni Levi, tea 
vavaigoro maga ni namata, eu dape a ki nam̃elearu ni Manasseh go ni Efraim, go 
ki namagovai mamau ni Israel waina eu doko, go ki Yudah mamau go Benyamin, 
go ki naatatoko maga ni Yerusalem. 

10Go eu pitua ki nia paki nam̃elearu ni tea wosiwosi maga waina eu pei tea leo 
parati ki maga dap̃au nawosiana ni nasum̃a ki Yehovah; go tea wosiwosi maga 
waina eu mari nawosiana ekopu ni nasum̃a ki Yehovah, eu pitua ki nia naga euga 
tavagi piri nasum̃a wanogoe; 

11Eu pitua ki nia paki mataisau maga go tea tavagi maga, naga euga vakotovi vatu 
taeana, go napapa raki natasokatakiana maga, go naga euga mari tea walagoto 
maga raki nasum̃a maga waina nawota maga ni Yudah eu mari sa ki da. 

12Go naatam̃oli maga wanogoe eu mari lomau ki nawosiana wanogoe: go tea leo 
parati ki maga dap̃au ra eu pei Yahath go Obadiah, naworawora ni Levi seara 
kakada, Merari natuna maga; go Sekariah go Meshullam, naworawora ni Kohath 
natuna maga seara kakada: 

13Go naworawora ni Levi tea kakada maga waina eu pei tea woka atae p̃ia nagalo 
maga, eu dap̃au tea tape natapetapeana maga, po lawo ki tea maga mamau puti 
waina eu mari nawosiana visarasara maga: go naworawora ni Levi seara kakada 
eu pei tea midiri maga, go tasiga maga, go tea vavaigoro namata‐pua maga. 

14Go ragi waina eu dape lua m̃ane waina e pei tea viragiana umai paki ekopu ni 
nasum̃a ki Yehovah, Hilkiah tea viri e pap̃ai tusi ni nawotaeana ki Yehovah waina 
e pei tea vituakiana pae Moses. 

15Go Hilkiah e pasa paki Shafan tea midiri, po naga, A po pap̃ai tusi ni 
nawotaeana doko nasum̃a ki Yehovah. Go Hilkiah e dua Shafan tusi wanogoe. 

16Go Shafan e dape tusi wanogoe pano punusi nawota, go e noa ki nawota, e 
naga, Tea waina e pei tea vituakiana paki tea suasua anigo maga naga euga mari 
a, tea mamau puti wanogoe eu do mari a. 

17Go eu daki lua m̃ane waina e po pei tea vap̃aiana doko nasum̃a ki Yehovah, go 
eu po pitua ki nia paki nam̃elearu ni tea leo parati ki maga, go paki nam̃elearu ni 
tea wosiwosi maga. 

18Go Shafan tea midiri e noa ki nawota, e naga, Hilkiah tea viri e po dua au tusi 
sikai. Go Shafan e peve a narae ni nawota. 

19Go e pakilina, ragi waina nawota e dogo navasaana maga ni nawotaeana, naga 
e pua p̃orae sugoro aneana maga. 

20Go nawota e dip̃aki Hilkiah, go Ahikam natu ni Shafan, go Abdon natu ni Maika, 
go Shafan tea midiri, go Asaiah tea suasua ki nawota, po naga, 

21Kuga vano, kuga maginau pusuusu ki Yehovah, go magi tea maga waina eu pei 
tea toropusiana eu doko Israel go Yudah, nalo ni navasaana maga ni tusi waina 
e po pei tea vap̃aiana: nalakena namaritausuana ki Yehovah waina e pei tea 
takiana paki gida e p̃arua, nalakena tamagida eu da pavaigoro navasaana ki 
Yehovah mau, naga euga mari pataka ni tea mamau puti waina e pei tea 
midiriana tusi waia. 

22Go Hilkiah nara ma tea maga waina nawota e dip̃aki da asa, eu pa punusi 
profeta nagoroi, Huldah, nagoroi ki Shallum natu ni Tokhath, natu ni Hasrah, tea 



937 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

leo parati ki tea suniana maga; (go nae e doko Yerusalem doko taleva kerua 
kakana;) go eu noa ki nia ki navasaana wanogoe. 

23Go e noa ki da, e naga, Yehovah, Sup̃e ki Israel, e noa dapala nea, e naga: Kuga 
noa ki naatam̃oli waina e dip̃aki lua mu umai punusi au, Kuga naga, 

24Yehovah e noa dapala nea, e naga, P̃a leo, aga wo mari nasaana ega wo doko 
tokora waia, go ega wo doko naatatoko kakana maga, navasasakiana maga 
mamau puti waina eu pei tea midiriana tusi waina eu peve a narae ni nawota ni 
Yudah: 

25Nalakena eu doropusi au, go eu dap̃ara ki tea ni nap̃o wia paki sup̃e p̃ota maga, 
go eu mari au a maeto ki nawosiana mamau puti ni nam̃elearuda maga; nalakena 
tea wanogoe namaetoana vivitinu aginau e pei tea takiana paki tokora waia, go 
ega wo da pei tea vue‐punueana mau. 

26Ma p̃a noa ega tapala nea paki nawota ni Yudah waina e dip̃aki lua ko umai 
naga p̃a vusuusu ki Yehovah, p̃a naga, Yehovah Sup̃e ki Israel e noa dapala nea, 
e naga: Nalo ni navasaana maga waina ku dogo sua ra, 

27Nalakena nap̃op̃om̃a e midoaki doa, go ku dum̃am̃a doro ko pakitano narae ni 
Sup̃e ragi waina ku dogo navasaana aneana maga dip̃a tokora waia, go dip̃a 
naatatoko kakana maga, go ku dum̃am̃a doro ko pakitano naraegu, po pua p̃orae 
sugoro anigo maga, po dagi naraegu; kinau ma a po dogo ko, Yehovah e noa e. 

28P̃a leo, aga wo piragi saisai ki‐go paki tamam̃a maga, go p̃a wo pei tea viragi‐
saisai‐kiana paki matigom̃a natam̃ateana, go namatam̃a eroga wo da punusi 
nasaana mamau mau waina aga wo mari a ega wo doko tokora waia, go doko 
naatatoko kakana maga. Go eu dape navasaana liliu umai noa ki nawota asa. 

29Go nawota e dip̃aki lua po piragi saisai ki tea matua maga mamau puti ni Yudah 
go Yerusalem. 

30Go nawota e sake paki nasum̃a ki Yehovah pano, nara ma naatam̃oli maga 
mamau puti ni Yudah go naatatoko maga ni Yerusalem, go tea viri maga, go 
naworawora ni Levi, go narei mamau puti, tea vakitano maga go tea vakilagi 
maga: go e peve nadaligada navasaana maga mamau puti ni tusi ni 
navasasokiana waina e pei tea vap̃aiana nasum̃a ki Yehovah. 

31Go nawota e lawodu naliana, po mari navasasokiana sikai namata ni Yehovah, 
naga ega surata dausi Yehovah, go naga ega vavaigoro natip̃akiana aneana maga, 
go nanoasokisokiana aneana maga, go natawonakiana aneana maga, ki 
nap̃op̃ona mamau, go ki naatana mamau, naga ega mari ega tapala navasaana 
maga ni navasasokiana waina eu pei tea midiriana tusi wanogoe. 

32Go e mari tea mamau puti waina eu pei tea vap̃aiana eu doko Yerusalem go 
Benyamin naga euga vavaigoro e. Go naatatoko maga ni Yerusalem eu mari 
pataka ni navasasokiana ki Sup̃e, Sup̃e ki tamada maga. 



938 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

33Go Yosiah e mari puoli ki tea mamaragokiana maga mamau puti m̃elu dua ki 
navanua maga mamau puti waina eu pei agi Israel natuna maga, po mari tea 
mamau puti waina eu pei tea vap̃aiana doko Israel, naga euga suasua, naga euga 
magi Yehovah Sup̃e adeada suasua. Sara naaleatia aneana maga eu surata dausi 
Yehovah, Sup̃e ki tamada maga, po da dawasi m̃elu dua ki nia mau. 

2 Kronikel Maga 35 

1Go Yosiah e pavaigoro navakalauana sikai paki Yehovah Yerusalem: go eu mari 
punue navakalauana nakup̃a kerualima sikai tamate pati ni atelagi vea. 

2Go eu lawo ki tea viri maga eu doko nawosiana adeada, po pasasoki ra doko 
nawosiana ni nasuasuaana ni nasum̃a ki Yehovah. 

3Go e noa ki naworawora ni Levi waina eu pasa pisei ki Israel mamau puti, go 
waina eu dapu paki Yehovah, e naga, Kuga toropusi areka tapu ega toko ekopu 
ni nasum̃a waina Solomon natu ni David nawota ni Israel e davagi a; 
natapetapeana madaga sikai ega ta moro doko napaumu maga mau: go kuga 
magi Yehovah Sup̃e animu suasua, go magi narei aneana Israel. 

4Go kuga tum̃amu mari usi mu, ega vae nasum̃a maga ni tamamu maga pae 
natap̃otawotaeana animu maga, pataka ni tea waina David nawota ni Israel e 
midiri a, go pataka ni tea waina natuna Solomon e midiri a. 

5Go kuga lawodu tokora tapu ega vae natap̃otawotaeana maga ni nasum̃a maga 
ni tamada maga ki taimu maga narei natuda maga, go ega vae natap̃otawotaeana 
ni naworawora ni Levi naworada maga. 

6Go kuga mari punue navakalauana, po dum̃amu mari mu kuga tautau, po mari 
m̃ata raki taimu maga, naga kuga mari ega vataka ni navasaana ki Yehovah pae 
nam̃elearu ni Moses. 

7Go Yosiah e duri dua narei natuda maga tea laapa kakada, shiip natuna go 
naninani natuna tivilia dolu m̃elu navata aneana, go kau anoai manu dolu, naga 
euga mamau puti pei navituaana maga ni navakalauana: tea maga wanogoe eu 
m̃elu tea veaniana ki nawota. 

8Go tea maraki aneana maga eu suasua pitua paki narei, go paki tea viri maga, 
go paki naworawora ni Levi. Hilkiah go Sekariah go Yehiel, tea maraki maga 
dap̃au nasum̃a ki Sup̃e, eu dua tea viri maga shiip natuna go naninani manu dua 
go p̃onotia takuna latesa, go oks p̃onotia dolu, naga euga vei navituaana maga ni 
navakalauana. 

9Go Konaniah, nara ma taina maga Shemaiah go Nethanel, go Hashabiah go Yeiel 
go Yosabad nap̃au maga ni naworawora ni Levi, eu dua naworawora ni Levi shiip 
natuna go naninani manu lima, go oks p̃onotia lima naga euga vei navituaana 
maga ni navakalauana. 

10Go nawosiana ni nasuasuaana e pei tea mari‐m̃ata‐kiana, go tea viri maga eu 
lawodu naliada, go naworawora ni Levi pae natap̃otawotaeana adeada maga, 
pataka ni natip̃akiana ki nawota. 

11Go eu mari punue navakalauana, go tea viri maga eu meseura ki nadana waina 
eu dape a ki nam̃elearuda, go naworawora ni Levi eu soe ra. 

12Go eu dape lua navituaana tap̃arakiana maga, naga euga turi pitua ki da ega 
vae natap̃otawotaeana maga ni nasum̃a maga ni tamada maga ki narei natuda 
maga, naga euga vitua ki da paki Yehovah, dapala waina e pei tea midiriana tusi 
ki Moses. Go eu moro mari dapala nogoe ki oks maga. 

13Go eu peni navakalauana ki nakapu pataka ni natawonakiana: go eu peni 
navituaana tapu maga ki pot maga, go boiler maga, go ki pan maga, po dape ra 
pano m̃araverave dua narei natuda maga ara. 

14Go edaku ki nia eu dum̃ada madeada go magi tea viri maga mari m̃ata; 
nalakena tea viri Aaron natuna maga eu do mari nawosiana ni naviriana ni 
navituaana tap̃arakiana maga go nap̃eletia pa pa e maligo: nalakena tea 
wanogoe naworawora ni Levi eu dum̃ada madeada go magi tea viri Aaron 
natuna maga mari m̃ata. 

15Go tea lega maga, Asaf natuna maga, eu doko naliada, pataka ni natip̃akiana ki 
David, go ki Asaf, go ki Heman, go ki Yeduthun tea kikita ki nawota; go tea 
vavaigoro namata‐pua maga eu sikasikai doko sara namata‐pua: taida maga 
naworawora ni Levi eu madeada mari m̃ata, naga euga ta m̃elu dua ki nawosiana 
ni nasuasuaana adeada mau. 

16Dapala nogoe nawosiana mamau ni nasuasuaana ki Yehovah e pei tea mari‐
m̃ata‐kiana naaleatia sikai maau wanogoe, naga euga vavaigoro navakalauana, 
go naga euga vitua ki navituaana tap̃arakiana maga wede ni naviriana ki 
Yehovah, pataka ni natip̃akiana ki nawota Yosiah. 

17Go Israel natuna maga waina eu doko nasaisaiana, eu pavaigoro navakalauana, 
go ragi sikai maau wanogoe eu moro mari nasaisaiana ni bred waina leven e dika 
asa naaleatia larua. 

18Go te navakalauana sikai waina e dakiusi navakalauana wanogoe, e da pea pei 
tea vavaigoroana Israel mau, pae naaleatia maga ki profeta Samuel pa pa paki 
ragi wanogoe; go nawota maga ni Israel tea sikai kakada e da pavaigoro 
navakalauana sikai mau dakiusi navakalauana waina Yosiah e pavaigoro e, nara 
ma tea viri maga, go naworawora ni Levi, go Yudah mamau go Israel waina eu 
doko nasaisaiana, go naatatoko maga ni Yerusalem. 

19E pei natau kerualima sikai tamate latolu ni namaramaraana ki Yosiah waina 
eu pavaigoro navakalauana wanogoe asa. 



940 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

20Edaku ki tea mamau puti wanogoe, ragi waina Yosiah e mari m̃ata ki nasum̃a 
tapu go e nopu, Neko nawota ni Ityipt e sake pano naga ega mari navakalo dip̃a 
Karkemish waina e doko nadigi ni noaisara Eufrates: go Yosiah e dave pano dip̃a 
e. 

21Ma e dip̃aki lua tea tautauana maga pa punusi a, doko do naga, Aga kasa ki‐go, 
nigo nawota ni Yudah? Kinau a da umai naaleatia waia naga aga mari dip̃a ko 
mau, ma naga aga mari dip̃a nasum̃a waina a mari navakalo asa; go Sup̃e e dip̃aki 
nau naga aga mari m̃araverave asa: p̃a ta lawodugoro Sup̃e waina e sikoti au 
mau, mase e pe mari puoli ki‐go. 

22Ma Yosiah e da suasua naga ega talele dao ki nia mau, ma e pilip̃o po dum̃ana 
mari a e panop̃ota naga ega marimari dip̃a e, go e da dogo parati ki navasaana 
maga ki Neko waina eu m̃elu nawoka ni Sup̃e mau, ma e umai naga ega mari 
navakalo nap̃aloa ni Mekiddo. 

23Go tea tipe ki naasu maga eu dipe nawota Yosiah: go nawota e noa ki tea suasua 
aneana maga, e naga, Kuga tape au pano; nalakena a dogokitesa p̃arua. 

24Go tea suasua aneana maga eu dape lua e m̃elu dua ki kariot waina e doko asa, 
po doropusi a e doko kariot kerua aneana, po musagi a paki Yerusalem pano; go 
e mate, po pei tea ovakiana matigo ki tamana maga. Go Yudah mamau go 
Yerusalem eu dagisi Yosiah. 

25Go Yeremiah e mari natagisiana nalo ni Yosiah: go tea lega maga mamau puti, 
naanoai go nagoroi, eu lagati Yosiah ki natagisiana adeada maga pa pa paki 
naaleatia waia; go eu mari a e pei natawonakiana sikai doko Israel: go p̃a leo, e 
pei tea midiriana tusi ni natagisiana maga. 

26Go nawosiana maga mamau puti ki Yosiah, go natomariana wia aneana maga, 
dakiusi waina e pei tea midiriana nawotaeana ki Yehovah, 

27Go nawosiana aneana maga, tea vea go tea edaku, p̃a leo, eu pei tea midiriana 
tusi ki nawota maga ni Israel go ni Yudah. 

2 Kronikel Maga 36 

1Go narei ni navanua eu puati Yehoahas natu ni Yosiah, po mari a e pei nawota 
du oli tamana doko Yerusalem. 

2Yehoahas e pei tea ni natau rualima dua tamate dolu ragi waina e pae asa 
maramara; go e maramara Yerusalem atelagi dolu. 

3Go nawota ni Ityipt e mari a e siwo m̃elu dua ki malo tasake ni namarakiana 
aneana Yerusalem, po lawo ki nasautoga sikai ni silver talenta p̃onotia sikai go 
ni kold talenta sikai e doko navanua. 

4Go nawota ni Ityipt e mari taina Eliakim e pei nawota dap̃au Yudah go 
Yerusalem, po doa nagisana e pei Yehoiakim. Go Neko e puati taina Yehoahas 
paki Ityipt pano. 

5Yehoiakim e pei tea ni natau rualima dua tamate lima ragi waina e pae asa 
maramara; go e maramara Yerusalem natau rualima sikai tamate sikai: go e mari 
tea waina e sa namata ni Yehovah Sup̃e aneana. 

6Nebukadnessar nawota ni Babelon e sake umai dip̃a e, po solisoki a ki tea moti 
maga, naga ega viragi lua pavakoto asa paki Babelon pano. 

7Go Nebukadnessar e dape lua pavakoto lasa maga ni nasum̃a ki Yehovah po 
dape ra paki Babelon pano, po doropusi ra eu doko ekopu ni nasum̃a tapu 
aneana doko Babelon. 

8Go nawosiana maga mamau puti ki Yehoiakim, go tea mamaragokiana aneana 
maga waina e mari ra, go tea waina e pei tea vap̃aiana e doko asa, p̃a leo, eu pei 
tea midiriana tusi ki nawota maga ni Israel go ni Yudah: go natuna Yehoiakin e 
maramara du oli a. 

9Yehoiakin e pei tea ni natau latolu ragi waina e pae asa maramara; go e 
maramara Yerusalem atelagi dolu go naaleatia rualima sikai: go e mari tea waina 
e sa namata ni Yehovah. 

10Go ragi ni naliliuana ni natau, nawota Nebukadnessar e dip̃aki lua, po paraki 
nia umai paki Babelon, pilake lasa wia maga ni nasum̃a ki Yehovah, go e mari 
taina Sedekiah e pei nawota dap̃au Yudah go Yerusalem. 

11Sedekiah e pei tea ni natau rualima dua tamate sikai ragi waina e pae asa 
maramara; go e maramara Yerusalem natau rualima sikai tamate sikai: 

12Go e mari tea waina e sa namata ni Yehovah Sup̃e aneana; e da dum̃ana doro e 
pakitano mau narae ni profeta Yeremiah waina e pasa navasaana waina e m̃elu 
nawoka ni Yehovah. 

13Go e moro mari p̃auluulu dip̃a nawota Nebukadnessar, waina e mari a e pivisa 
pae nagisa ni Sup̃e: ma e dum̃ana mari nanoana e kasua, po dum̃ana mari 
nap̃op̃ona e madaga, po da suasua naga ega maradoa paki Yehovah, Sup̃e ki 
Israel mau. 

14Go nap̃au maga ni tea viri maga, go narei eu mamau puti mari naleo sa warua, 
doko do surata dausi tea mamaragokiana maga mamau puti ki tea ni nalauna 
p̃ota maga; go eu mari nasum̃a ki Yehovah waina nae e dapugoro e Yerusalem, e 
loa. 

15Go Yehovah, Sup̃e ki tamada maga, e dip̃aki lua tea tautauana aneana maga pa 
punusi ra pitip̃atip̃a, nalakena e dodomi narei aneana, go tokora tokoana 
aneana: 

16Ma eu mari saudoa ki tea tautauana maga ki Sup̃e, po midoaki p̃alo ki 
navasaana aneana maga, po muru ki saudoa ki profeta aneana maga, pa pa 
namaritausuana ki Yehovah e pavaga dip̃a narei aneana, pa pa tea waina ega 
mauti ra e dika. 

17Nalakena tea wanogoe e mari nawota ni naka ni Kaldea e umai mari dip̃a ra, 
go nae e atugi natureai adeada maga ki lova ekopu ni nasum̃a ni tokora tapu 
adeada, go e da maritadodomi ra mau, natureai kite naatara, tea matua kite 
namariki: e pitua ki puti ra paki nam̃elearuna. 

18Go lasa maga mamau puti ni nasum̃a ki Sup̃e, tea warua go tea kiki, go naleo 
tauakiana wia maga ni nasum̃a ki Yehovah, go naleo tauakiana wia maga ki 
nawota go ki tea maraki aneana maga; tea maga mamau puti wanogoe e dape 
puti ra paki Babelon pano. 

19Go eu dap̃ara ki nasum̃a ki Sup̃e, po p̃oka p̃oraworae p̃aaka ni Yerusalem, po 
dap̃ara ki nasum̃a vakilagi kakana maga mamau puti ki nakapu, po mari sa sa ki 
lasa wia kakana maga mamau puti. 

20Go tea maga waina eu sava dua ki lova, e piragi lua pavakoto ara paki Babelon 
pano; go eu pei tea suasua aneana maga po maneana go magi natuna maga 
suasua pa pa paki ragi ni nalawo‐kilaketokoana ni namarakiana ni Persia: 

21Naga ega vakavuro navasaana ki Yehovah pae nawoka ni Yeremiah, pa pa 
navanua ega maro sabbath kakana maga: nalakena ragi maga waina e maso 
maladi doko, e pavaigoro sabbath, naga ega vakavuro natau rualima larua. 

22Go doko natau vea ki Sairus nawota ni Persia, naga navasaana ki Yehovah pae 
nawoka ni Yeremiah ega lolomana, Yehovah e surupugoni naata ni Sairus 
nawota ni Persia, go e mari narogorogoana sikai usuraki namarakiana aneana 
mamau, go e moro midiri a, 

23e naga, Sairus nawota ni Persia e noa dapala nea, e naga, Yehovah Sup̃e ni 
nakoroatelagi e dua au namarakiana mamau puti ni maramana; go e dip̃aki nau 
naga aga maneana davagi nasum̃a sikai Yerusalem, waina e doko Yudah. Sei e 
doko m̃aleoputo kakamu ni narei aneana mamau puti? Yehovah Sup̃e aneana 
ega sikoti a, go ega sake pano. 

Esra 

Esra 1 

1Doko natau vea ki Sairus nawota ni Persia, naga navasaana ki Yehovah pae 
nawoka ni Yeremiah ega vei tea vakavuroana, Yehovah e pulevule naata ni 
Sairus nawota ni Persia, go e mari narogorogoana sikai usuraki namarakiana 
mamau aneana, go e midiri a, 

2e naga, Sairus nawota ni Persia e noa dapala nea, Namarakiana maga mamau 
puti ni maramana, Yehovah Sup̃e ni nakoroatelagi e pitua ki da paki nau; go e 
pasa parati ki nau naga aga maneana davagi nasum̃a sikai Yerusalem, waina e 
doko Yudah. 

3Naata sikai ni narei mamau aneana e pe toko m̃aleoputo kakamu, Sup̃e aneana 
ega sikoti a, go ega sake pano paki Yerusalem waina e doko Yudah, po davagi 
nasum̃a ki Yehovah, Sup̃e ki Israel, (nae e pei Sup̃e,) waina e doko Yerusalem. 

4Go te naata waina e pe toko te tokora waina e pei nam̃enaki atatoko sikai, 
naatam̃oli maga ni natokoana aneana euga silae a ki silver, go ki kold, go ki 
naloriki maga, go ki nalo tuavati maga, go ki navituaana suasuakiana raki 
nasum̃a ki Sup̃e waina e doko Yerusalem. 

5Go nap̃au maga ni nasum̃a maga ni tamada maga ni Yudah go ni Benyamin eu 
duleana, nara ma tea viri maga, go naworawora ni Levi, tea mamau puti waina 
Sup̃e e pulevule naatada naga euga sake pano po davagi nasum̃a ki Yehovah 
waina e doko Yerusalem. 

6Go tea mamau puti waina eu doko dalivirigoro ra eu silae ra ki lasa maga ni 
silver, go ki kold, go ki naloriki maga, go ki nalo tuavati maga, go ki naloriki wia 
maga ni naulu laapa, go ki tea mamau puti waina eu suasua pitua ki nia. 

7Go nawota Sairus e dape lasa maga ni nasum̃a ki Yehovah umai, waina 
Nebukadnessar e dape lua ra m̃elu dua ki Yerusalem, po doropusi ra nasum̃a ki 
sup̃e aneana maga; 

8Tea maga wanogoe Sairus nawota ni Persia e dape lua umai pae nam̃elearu ni 
Mithredath, tea leo parati ki naleo wia tauakiana maga, po peve parati ki da po 
pitua ki da paki Sheshbassar, tea maraki ni Yudah. 

9Go tea waia e pei naveveana kakada: siloa warua maga ni kold rualima dolu, 
siloa warua maga ni silver manu sikai, masimasi maga rualima dua tamate 
loveti; 

10Boul maga ni kold rualima dolu, boul maga ni silver manu dua p̃onotia pati 
rualima takuna sikai, go lasa p̃ota maga manu sikai. 

11Lasa maga ni kold go ni silver eu mamau puti pei manu lima p̃onotia pati. Tea 
maga mamau puti wanogoe Sheshbassar e dape lua ra sake umai ragi waina tea 

maga ni tea viragi‐lua‐pavakotoana maga eu po pei tea viragi‐lua‐ana m̃elu dua 
ki Babelon umai paki Yerusalem. 

Esra 2 

1Go tea laapa ni navanua waina eu sake m̃elu dua ki tea viragi‐luapavakotoana 
pano, ki tea maga waina eu piragi lua ra pano, waina Nebukadnessar nawota ni 
Babelon e piragi lua ra pano paki Babelon, go waina eu moro liliu paki Yerusalem 
go Yudah, sara naata eu sikasikai paki natokoana adeada, nara eu pei tea maga 
waia; 

2Tea maga waia eu sikoti Serubabel umai, Yeshua, Nehemiah, Seraiah, Reelaiah, 
Mordekai, Bilshan, Mispar, Bikvai, Rehum, go Baanah. Naveveana ni naanoai 
maga ni narei ni Israel: 

3Parosh natuna maga, manu dua p̃onotia sikai rualima takuna larua tamate dua. 

4Shefatiah natuna maga, p̃onotia dolu rualima takuna larua tamate dua. 

5Arah natuna maga, p̃onotia larua rualima takuna larua tamate lima. 

6Pahath‐moab natuna maga, ki Yeshua ma Yoab natuda maga, manu dua p̃onotia 
latolu rualima takuna sikai tamate dua. 

7Elam natuna maga manu sikai p̃onotia dua rualima takuna lima tamate pati. 

8Sattu natuna maga p̃onotia loveti rualima takuna pati tamate lima. 

9Sakkai natuna maga p̃onotia larua rualima takuna latesa. 

10Bani natuna maga p̃onotia latesa rualima takuna pati tamate dua. 

11Bebai natuna maga p̃onotia latesa rualima takuna dua tamate dolu. 

12Askad natuna maga manu sikai p̃onotia dua rualima takuna dua tamate dua. 

13Adonikam natuna maga p̃onotia latesa rualima takuna latesa tamate latesa. 

14Bikvai natuna maga manu dua go rualima takuna lima tamate latesa. 

15Adin natuna maga p̃onotia pati rualima takuna lima tamate pati. 

16Ater ni Hesekiah natuna maga rualima loveti tamate latolu. 

17Besai natuna maga p̃onotia dolu rualima takuna dua tamate dolu. 

18Yorah natuna maga p̃onotia sikai rualima takuna sikai tamate dua. 

19Hashum natuna maga p̃onotia dua rualima takuna dua tamate dolu. 

20Cibbar natuna maga rualima loveti tamate lima. 

21Bethlehem natuna maga p̃onotia sikai rualima takuna dua tamate dolu. 

22Naatam̃oli maga ni Netofah rualima lima tamate latesa. 

23Naatam̃oli maga ni Anathoth p̃onotia sikai rualima takuna dua tamate latolu. 

24Asmaveth natuna maga rualima pati tamate dua. 

25Kiriath‐arim, go Kefirah, go Beeroth natuda maga p̃onotia larua rualima 
takuna pati tamate dolu. 

26Ramah go Ceba natuda maga p̃onotia latesa rualima takuna dua tamate sikai. 

27Naatam̃oli maga ni Mikmas p̃onotia sikai rualima takuna dua tamate dua. 

28Naatam̃oli maga ni Beth‐el go ni Ai p̃onotia dua rualima takuna dua tamate 
dolu. 

29Nebo natuna maga rualima lima tamate dua. 

30Makbish natuna maga p̃onotia sikai rualima lima tamate latesa. 

31Elam kerua natuna maga manu sikai p̃onotia dua rualima takuna lima tamate 
pati. 

32Harim natuna maga p̃onotia dolu rualima takuna dua. 

33Lod, go Hadid, go Ono natuda maga p̃onotia larua rualima takuna dua tamate 
lima. 

34Yeriko natuna maga p̃onotia dolu rualima takuna pati tamate lima. 

35Senaah natuna maga manu dolu p̃onotia latesa rualima takuna dolu. 

36Tea viri maga: Yedaiah tea ni nasum̃a ki Yeshua natuna maga p̃onotia loveti 
rualima takuna larua tamate dolu. 

37Immer natuna maga manu sikai go rualima takuna lima tamate dua. 

38Pashur natuna maga manu sikai p̃onotia dua rualima takuna pati tamate larua. 

39Harim natuna maga manu sikai go rualima takuna sikai tamate larua. 

40Naworawora ni Levi: Hodaviah natuna maga Yeshua go Kadmiel natuda maga 
rualima larua tamate pati. 

41Tea lega maga: Asaf natuna maga p̃onotia sikai rualima takuna dua tamate 
latolu. 

42Tea leo parati ki namata maga natuda maga: Shallum natuna maga, Ater 
natuna maga, Talmon natuna maga, Akkub natuna maga, Hatita natuna maga, 
Shobai natuna maga, eu mamau puti pei naatam̃oli p̃onotia sikai rualima takuna 
dolu tamate loveti. 

43Tea suasua maga ni nasum̃a tapu: Siha natuna maga, Hasufa natuna maga, 
Tabaoth natuna maga; 

44Keros natuna maga, Siaha natuna maga, Padon natuna maga; 

45Lebanah natuna maga, Hakabah natuna maga, Akkub natuna maga; 

46Hakab natuna maga, Shamlai natuna maga, Hanan natuna maga; 

47Ciddel natuna maga, Cahar natuna maga, Reaiah natuna maga; 

48Resin natuna maga, Nekoda natuna maga, Casam natuna maga; 

49Ussa natuna maga, Paseah natuna maga, Besai natuna maga; 

50Asnah natuna maga, Meunim natuna maga, Nefisim natuna maga; 

51Bakbuk natuna maga, Hakufa natuna maga, Harhur natuna maga; 

52Basluth natuna maga, Mehida natuna maga, Harsha natuna maga; 

53Barkos natuna maga, Sisera natuna maga, Temah natuna maga; 

54Nesiah natuna maga, Hatifa natuna maga. 

55Tea suasua maga ki Solomon natuda maga: Sotai natuna maga, Hassofereth 
natuna maga, Peruda natuna maga; 

56Yaalah natuna maga, Darkon natuna maga, Ciddel natuna maga; 

57Shefatiah natuna maga, Hattil natuna maga, Pokereth‐hassebaim natuna maga, 
Ami natuna maga. 

58Tea suasua maga ni nasum̃a tapu mamau puti, go tea suasua maga ki Solomon 
natuda maga eu pei naatam̃oli p̃onotia dolu rualima takuna loveti tamate dua. 

59Go tea maga waia eu pei tea maga waina eu pae Tel‐melah, Tel‐harsha, Kerub, 
Addan, go Immer sake pano: ma eu mari sa noasai nasum̃a ni tamada maga, go 
naworaworada maga, eu pe vei tea ni Israel kite: 

60Delaiah natuna maga, Tobiah natuna maga, Nekoda natuna maga, p̃onotia 
latesa rualima takuna lima tamate dua. 

61Go tea viri maga natuda maga: Habaiah natuna maga, Hakkos natuna maga, 
Barsillai natuna maga, nae waina e dawiri nagoroi sikai ki Barsillai ni Cilead 
natuna nagoroi maga po pei tea sosoana ki nagisada. 

62Tea maga waia eu laaga nagisada eu pe toko tusi ni nagisa ni namatarau 
adeada, ma eu da pap̃ai ra mau: nalakena tea wanogoe eu midoa ki da naga eu 
pei tea m̃oli, go eu da pei tea midoaki‐m̃ata‐kiana mau naga euga vei tea viri 
maga. 

63Go tea maramara e noa ki da naga euga ta gani naleo tapu liu mau, pa pa tea 
viri sikai ega vusuusu ki Urim go Tummim. 

64Nasaisaiana mamau puti eu pei naatam̃oli tivilia pati go manu dua p̃onotia 
dolu rualima takuna latesa, 

65Masale ki tea suasua naanoai adeada maga go tea suasua nagoroi adeada maga 
waina nara eu pei naatam̃oli manu larua p̃onotia dolu rualima takuna dolu 
tamate larua: go nara eu peani tea lega naanoai maga go tea lega nagoroi maga, 
naatam̃oli p̃onotia dua. 

66Horse adeada maga eu pei p̃onotia larua rualima takuna dolu tamate latesa; 
mule adeada maga p̃onotia dua rualima takuna pati tamate lima; 

67Kamel adeada maga p̃onotia pati rualima takuna dolu tamate lima; ass adeada 
maga manu latesa p̃onotia larua rualima takuna dua. 

68Go nap̃au maga ni nasum̃a maga ni tamada maga seara kakada, ragi waina eu 
rumai paki nasum̃a ki Yehovah waina e doko Yerusalem, eu mari navituaana 
suasuakiana raki nasum̃a ki Sup̃e naga euga sike lawo ki nia naliana: 

69Eu pitua pataka ni tea waina eu mariatae pitua ki nia, paki nasum̃a ni 
natauakiana ni naleo wia maga raki nawosiana, darik ni kold tivilia latesa go 
manu sikai, go silver paund manu lima, go sugoro maga ni tea viri maga p̃onotia 
sikai. 

70Go tea viri maga, go naworawora ni Levi, go narei seara kakada, go tea lega 
maga, go tea leo parati ki namata maga, go tea suasua maga ni nasum̃a tapu, eu 
doko natokoana adeada doko, go Israel mamau eu doko natokoana adeada maga 
doko. 

Esra 3 

1Go ragi waina atelagi kelarua e pakilina, go Israel natuna maga eu doko 
natokoana maga doko, narei maga eu dum̃ada piragi saisai ki da dapala eu pei 
naatam̃oli sikai maau, paki Yerusalem. 

2Go Yeshua natu ni Yosadak e duleana, nara ma taina tea viri maga, go Serubabel 
natu ni Shealtiel go taina maga, po davagi wede ni naviriana ki Sup̃e ki Israel, 
naga euga vitua ki naviriana tap̃arakiana maga asa, dapala waina e pei tea 
midiriana doko nawotaeana ki Moses, naatam̃oli ki Sup̃e. 

3Go eu lawo ki wede ni naviriana e doko laketano kakana; go namatakuana e 
doko ara nalakena narei ni navanua maga: go eu pitua ki naviriana tap̃arakiana 
maga paki Yehovah asa, naviriana tap̃arakiana maga malip̃ogi go ragi melu. 

4Go eu pavaigoro nasaisaiana ni namaritap̃aup̃au‐ana, dapala waina e pei tea 
midiriana, po pitua ki naviriana tap̃arakiana maga sara naaleatia pae naveveana 
kakada dapala natawonakiana, pataka ni sara naaleatia; 

5Go eu edaku pitua ki naviriana tap̃arakiana ni sara ragi, go tea ni atelagi vau 
maga, go ni nasaisaiana tatutakiana maga ki Yehovah waina eu pei tea mariana 
eu dapu, go tea ki sara naatam̃oli waina eu m̃arekareka pitua ki navituaana 
suasuakiana sikai paki Yehovah. 

6Pae naaleatia vea ni atelagi kelarua eu atulake pitua ki naviriana tap̃arakiana 
maga paki Yehovah: ma laketano ni nasum̃a tapu ki Yehovah, e ko da pei tea 
toropusiana mau. 

7Go eu pitua ki m̃ane paki mataisau maga ni vatu, go paki mataisau maga; go eu 
dua tea ni Sidon go tea ni Tair nakaniana go namunuana go naroro, naga euga 
viragi nakau sidar maga pae Lebanon umai paki elau ni Yoppa, dapala waina 
Sairus nawota ni Persia e suasua dua ra asa. 

8Go doko natau kerua ni naumaiana adeada paki nasum̃a ki Sup̃e doko 
Yerusalem, atelagi kerua, Serubabel natu ni Shealtiel, go Yeshua natu ni Yosadak, 
nara ma taida tea viri maga go naworawora ni Levi, go tea ni tea viragi‐lua‐
pavakotoana maga waina eu mamau puti liliu paki Yerusalem, eu atulake asa; go 
eu lawo ki naworawora ni Levi, tea maga waina natau adeada eu pei rualima dua 
go tea waina eu do liu, naga euga leo parati ki nawosiana ni nasum̃a ki Yehovah. 

9Go Yeshua nara ma natuna maga go taina maga, go Kadmiel go natuna maga, 
Yudah natuna maga, eu pei tea leo‐paratiki maga dap̃au tea wosiwosi maga ni 
nasum̃a ki Sup̃e: nara ma Henadad natuna maga go naworawora ni Levi. 

10Go ragi waina tea tavagi maga eu doropusi laketano ni nasum̃a ki Yehovah, tea 
viri maga eu rumai eu suni tea suniana adeada maga po dape paiga adeada maga, 
go naworawora ni Levi, Asaf natuna maga, eu pilake simbal maga, naga euga 
samasama ni Yehovah, dakiusi natip̃akiana ki David nawota ni Israel. 

11Go eu lega pilele dum̃ada paki da, doko samasama ni Yehovah po pasa dodo 
m̃ata ki nia, doko naga, Nalakena nae e p̃ia, go nadodomiana aneana e du mau 
du paki Israel. Go narei mamau puti eu darasa ki nararasaana warua ragi waina 
eu samasama ni Yehovah, nalakena laketano ni nasum̃a ki Yehovah e pei tea 
toropusiana. 

12Ma tea viri maga go naworawora ni Levi go nap̃au maga ni nasum̃a maga ni 
tamada maga, tea matua maga waina eu pea punusi nasum̃a vea, tea laapa 
kakada eu dagi ki nadaleo kasua sikai ragi waina eu punusi naga eu doropusi 
laketano ni nasum̃a wanogoe namatada; go tea laapa eu darasa nalakena 
nalaelaeaana: 

13Go dapala nogoe tea laapa eu mari sa dogo p̃otae namarip̃araiana ni 
nararasaana ni nalaelaeaana, go namarip̃araiana ni natagiana ki narei: nalakena 

narei eu darasa ki nararasaana kasua go namarip̃araiana kakana e pei tea 
rogoana uvea. 

Esra 4 

1Go ragi waina tea kokona maga ki Yudah go Benyamin eu dogo naga tea ni tea 
viragi‐lua‐pavakotoana maga eu magi Yehovah Sup̃e ki Israel davagi nasum̃a 
tapu sikai; 

2Ragi wanogoe eu rumai paki m̃aladigi ki Serubabel go ki nap̃au maga ni nasum̃a 
maga ni tamada maga, po noa ki da, eu naga, Tuga mamau davagi a: nalakena 
kinami au lotu ki Sup̃e animu dapala waina nimu ku mari a; go au mari naviriana 
maga paki nia pae ragi ni naaleatia maga waina Esar‐haddon nawota ni Assiria 
e piragi lua gami sake umai paki nea, pa pa paki masoso. 

3Ma Serubabel go Yeshua, go nap̃au maga ni nasum̃a maga ni tamada maga ni 
Israel, eu noa ki da, eu naga, E da pei tea animu mau naga tuga mamau magi Sup̃e 
aginami davagi nasum̃a sikai; ma kinami auga wo masikigami magi Yehovah, 
Sup̃e ki Israel, davagi a, dapala natip̃akiana ki Sairus nawota ni Persia, waina e 
dip̃aki gami asa. 

4Ragi wanogoe naatam̃oli maga ni navanua eu mari nap̃op̃o ni narei ni Yudah e 
dodosua, po mari ra eu m̃anaunau doko nawosiana ni natavagiana, 

5Po pasadapui tea vusum̃aki maga waina eu sa ki da, naga euga mari pinovinoi 
ki namidodoana adeada sara naaleatia ni ragi ki Sairus nawota ni Persia, pa pa 
paki ragi ni namaramaraana ki Darius nawota ni Persia. 

6Go ragi ni namaramaraana ki Ahasuerus, ragi ni naatulakeana ni 
namaramaraana aneana, eu midiri tusi sikai po pasa dip̃a naatam̃oli maga ni 
Yudah go Yerusalem. 

7Go doko naaleatia maga ki Artakserses, Bishlam, Mithredath, Tabeel go tea 
adeada maga, eu midiri tusi sikai paki Artakserses, nawota ni Persia; go tusi 
wanogoe e pei tea midiriana pae navasaana ni Siria, po pei tea tapedoaana pae 
masileo ni Siria. 

8Rehum tea tip̃akiana, go Shimshai tea midiri, ero midiri tusi sikai paki nawota 
Artakserses po pasa dip̃a Yerusalem dapala nea: 

9Rehum tea tip̃akiana, go Shimshai tea midiri, go tea adeada maga eu midiri tea 
waia; tea vasap̃otae maga, tea maramara maga, tea maraki maga, tea ni Persia, 
naatam̃oli maga ni Erek, tea ni Babelon, naatam̃oli maga ni Shushan, tea ni Elam, 

10Go nalauna maga mamau puti waina eu doko, waina Osnapper naatam̃oli 
warua go vakilagi e piragi lua ra pano po mari ra eu doko natokoana maga ni 
Samaria go tokora p̃ota maga ni navanua taleva kerua ni Noaisara. 

11Tusi waia e pei tea vataka sikai ma tusi waina eu midiri dua nawota 
Artakserses asa; Tea suasua anigo maga, naatam̃oli maga waina au doko taleva 
kerua ni Noaisara, au naga, P̃a laelaea. 

12Ega vei tea ataeana paki nawota naga tea ni Yudea waina eu pae ako sake umai, 
eu rumai punusi gami Yerusalem; eu do davagi piri natokoana p̃auluulu go sa 
wanogoe, go eu sike sua p̃aaka maga, po mari pau ki laketano kakana maga. 

13Go ega vei tea ataeana paki nawota ragi waia naga waina natokoana wanogoe 
e pe vei tea tavagiana, go p̃aaka maga eu pe vei tea marisuaana, nara eu pe wo 
da pitua ki shekel magovai, nasautoga go takis, go dapala nogoe tea taluaana ki 
nawota maga ega wo pakitano. 

14Go nalakena au do gani natasimena ni nasum̃a ki nawota, go e da p̃ia naga auga 
vunusi nadododaoana ki nawota mau, nalakena tea wanogoe au po dip̃aki lua po 
noakisai nawota asa; 

15Naga euga leousiusi tusi ni nanoasokisokiana maga ki nawota maga waina eu 
doko pea ki‐go: go p̃a wo pap̃ai a doko tusi ni nanoasokisokiana maga wanogoe, 
po atae naga natokoana wanogoe e pei natokoana p̃auluulu sikai, go e sa ki 
nawota maga go navanua maga, go naga eu sike natuleanaana maga doko asa 
pae ragi ni tuai: tea wanogoe e pei nalakena natokoana wanogoe e pei tea 
marisakiana. 

16Kinami au pasasokisoki paki nawota naga waina natokoana wanogoe e pe vei 
tea tavagi‐piri‐ana, go waina p̃aaka maga eu pe nopu, ragi wanogoe p̃a wo da 
peani te matele mau taleva kerua ni noaisara. 

17Go nawota e dip̃aki lua navasadaraana sikai paki Rehum tea tip̃akiana, go paki 
Shimshai tea midiri, go paki tea adeada maga waina eu sikoti ra doko Samaria 
go navanua waina e doko taleva kerua ni noaisara, e naga, Natam̃ateana ega 
sikoti mu. 

18Tusi waina nimu ku dip̃aki lua e paki gami, e po pei tea veveana lina naraegu. 

19Go a pitip̃aki, go eu leousiusi po pap̃ai naga pae tuai natokoana wanogoe e mari 
natuleanaana dip̃a nawota maga, go naga namarip̃auluulu‐ana go namari‐piri‐
ana ero pei tea mariana doko asa. 

20Go nawota marimatua maga waina eu pea doko, eu maramara dap̃au 
Yerusalem go eu maramara dap̃au navanua mamau taleva kerua ni noaisara; go 
shekel magovai, go nasautoga, go takis eu pei tea vituakiana paki da. 

21Nalakena tea wanogoe p̃a mari natawonakiana sikai naga naatam̃oli maga 
wanogoe euga makoto ki nawosiana, go naga natokoana wanogoe ega ta pei tea 
tavagi‐piri‐ana mau, pa pa kinau aga wo dum̃agu mari natawonakiana sikai. 

22Go kuga vavaigoro naga kuga ta dodosua asa mau: ekasana namarisakiana ega 
risurisu po mari sa ki nawota maga? 

23Go ragi waina tusi waina e pei tea vataka sikai ma tusi waina nawota 
Artakserses e midiri a, e pei tea veveana narae ni Rehum, go ni Shimshai tea 
midiri, go ni tea adeada maga waina eu sikoti ra, eu mari m̃araverave po paki 
Yerusalem pano punusi tea ni Yudea maga, go pae namari‐kasua‐kiana go 
namarimatuaana, eu mari ra eu makoto ki nawosiana. 

24Go nawosiana ni nasum̃a ki Sup̃e waina e doko Yerusalem e makoto; go e da 
moro pei tea mariana mau pa pa paki natau kerua ni namaramaraana ki Darius 
nawota ni Persia. 

Esra 5 

1Go profeta maga, Hakai go Sekariah natu ni Iddo, ero peanoasai paki tea ni 
Yudea maga waina eu doko Yudah go Yerusalem; pae nagisa ni Sup̃e ki Israel ero 
peanoasai paki da. 

2Go Serubabel natu ni Shealtiel, go Yeshua natu ni Yosadak, ero duleana po 
atulake davagi piri nasum̃a ki Sup̃e waina e doko Yerusalem; go profeta maga ki 
Sup̃e eu sikoti ra doko po silae ra. 

3Ragi sikai maau wanogoe Tattenai tea maramara pae taleva kerua ni noaisara, 
go Shethar‐bosenai, go tea adeada maga waina eu sikoti ra, eu rumai po pasa 
paki da dapala nea, eu naga, Sei e dip̃aki mu naga kuga tavagi nasum̃a waia, po 
mari sua p̃aaka waia? 

4Eu moro pusuusu paki da, eu naga, Naatam̃oli maga waina eu do davagi nasum̃a 
waia, nagisada sei maga? 

5Ma namata ni Sup̃e adeada e paki tea matua maga ni tea ni Yudea, go eu da mari 
ra eu makoto mau pa pa naleo wanogoe e pei tea atusiana paki Darius, go 
navasadaraana sikai nalo kakana e liliu paki da pae tusi sikai. 

6Tusi waina e pei tea vataka sikai ma tusi waina Tattenai tea maramara pae 
taleva kerua ni noaisara, go Shethar‐bosenai, go tea adeada maga waina eu sikoti 
ra, tea maramara maga waina eu doko taleva kerua ni noaisara eu midiri a po 
dip̃aki lua e paki nawota Darius: 

7Eu dip̃aki lua tusi sikai pano paki nia, go eu midiri a e dapala nea; Paki nawota 
Darius, natam̃ateana ega sikoti ko doko. 

8Ega vei tea ataeana paki nawota naga kinami au paki navanua ni Yudah pano, 
paki nasum̃a ki Sup̃e warua waina e pei tea tavagiana ki vatu warua maga, go 
napapa maga eu pei tea lawokiana namalona maga, go nawosiana wanogoe e do 
pei tea mariana ki nam̃arekarekaana go e do disu p̃ia doko nam̃elearuda maga. 

9Go au pusuusu paki tea matua maga wanogoe, po pasa dapala nea, au naga, Sei 
e dip̃aki mu naga kuga tavagi nasum̃a waia, go naga kuga mari sua p̃aaka waia? 

10Au moro pusuusu paki da ki nagisada maga, naga auga noakisai ko asa, naga 
auga midiri soki nagisa maga ni naatam̃oli maga waina eu pei nap̃auda. 

11Go eu pasadara gami dapala nea, eu naga, Kinami au pei tea suasua maga ki 
Sup̃e ni nakoroatelagi go maramana, go au moro davagi nasum̃a waina e pea pei 
tea tavagiana tuai, waina nawota warua sikai ni Israel e pea davagi a po mari sua 
e. 

12Ma nalakena tamagami maga eu pakadali Sup̃e ni nakoroatelagi po mari a e 
maeto p̃arua, e pitua ki da paki nam̃elearu ni Nebukadnessar nawota ni Babelon, 
naatam̃oli sikai ni Kaldea, waina e mari sa sa ki nasum̃a waia po pua pavakoto 
ki narei maga pano paki Babelon. 

13Ma doko natau vea ki Sairus nawota ni Babelon, nawota Sairus e mari 
natawonakiana sikai naga nasum̃a ki Sup̃e waia ega moro pei tea tavagi‐piri‐ana. 

14Go lasa maga ni kold go ni silver, tea ni nasum̃a ki Sup̃e, waina Nebukadnessar 
e dape lua ra m̃elu dua ki nasum̃a tapu waina e doko Yerusalem, po piragi ra 
umai paki nasum̃a tapu ni Babelon, tea maga wanogoe nawota Sairus e dape lua 
ra m̃elu dua ki nasum̃a tapu ni Babelon, go eu pitua ki da paki naatam̃oli sikai, 
nagisana Sheshbassar, waina e mari a e pei tea maramara sikai; 

15Go e noa ki nia, e naga, P̃a vuati lasa maga waia, go p̃a vano po doropusi ra euga 
wo doko nasum̃a tapu waina e doko Yerusalem, go nasum̃a ki Sup̃e ega moro pei 
tea tavagiana ega toko naliana. 

16Go Sheshbassar wanogoe e umai, po doropusi laketano maga ni nasum̃a ki 
Sup̃e waina e doko Yerusalem: go pae ragi wanogoe pa pa paki ragi waia, 
nawosiana ni natavagi‐a‐ana e do pei tea mariana, ma e ko da nopu mau. 

17Go nalakena tea wanogoe, waina nawota e pe midoaki nia naga e p̃ia, go euga 
wo leousiusi pae nasum̃a ni natauakiana ki nawota waina e doko tokora 
wanogoe doko Babelon, naga e pe vei lomau natawonakiana sikai e pei tea 
mariana pae nawota Sairus naga euga tavagi nasum̃a ki Sup̃e wanogoe doko 
Yerusalem, go nawota ega tip̃aki lua navasaana po noa ki gami namasauana 
aneana nalo kakana. 

Esra 6 

1Go nawota Darius e mari natawonakiana sikai, go eu leousiusi doko nasum̃a ni 
tusi maga, tokora waina tea tauakiana maga eu doko asa doko Babelon. 

2Go eu pap̃ai tusi lulukiana sikai Akmetha, nasum̃a ki nawota waina e doko 
navanua ni Media, go nanoasokisokiana sikai e pei tea midiriana e doko asa, e 
dapala nea. 

3Doko natau vea ki nawota Sairus, nawota Sairus wanogoe e mari 
natawonakiana sikai: nalo ni nasum̃a ki Sup̃e doko Yerusalem, nasum̃a wanogoe 
ega vei tea tavagiana tokora waina eu do pitua ki naviriana maga asa, go euga 
wo doropusi kasua ki laketano kakana maga; navakilagiana kakana ega vei kubit 
rualima latesa, go naweleweleana kakana ega vei kubit rualima latesa: 

4Go vatu warua maga ovara dolu, go napapa vau ovara sikai: go navakokotoana 
kakana ega vei tea vituakiana m̃elu nasum̃a ki nawota: 

5Go lasa maga ni kold go ni silver ni nasum̃a ki Sup̃e, waina Nebukadnessar e 
dape lua ra m̃elu dua ki nasum̃a tapu waina e doko Yerusalem, po dape ra paki 
Babelon pano, lasa maga wanogoe euga vei tea tape‐liliua‐kiana po moro pei tea 
viragiana umai paki nasum̃a tapu waina e doko Yerusalem, euga sikasikai 
sarasara ra paki tokora adeada, go p̃a toropusi ra euga toko ekopu ni nasum̃a ki 
Sup̃e. 

6Go nalakena tea wanogoe nigo Tattenai tea maramara pae taleva kerua ni 
noaisara, go nigo Shetharbosenai, go tea animu maga tea maramara maga, waina 
eu doko taleva kerua ni noaisara, kuga toko uvea ki tokora wanogoe: 

7Kuga toropusi nawosiana ni nasum̃a waia ki Sup̃e ega toko; kuga toropusi tea 
maramara ki tea ni Yudea maga, go tea matua maga ki tea ni Yudea euga tavagi 
nasum̃a waia ki Sup̃e ega toko naliana. 

8Go a moro mari natawonakiana sikai nalo ni tea waina kuga wo magi tea matua 
maga ni Yudea mari a nalo ni natavagiana ni nasum̃a waia ki Sup̃e: naga naloriki 
maga ki nawota, nasautoga pae taleva kerua ni noaisara, kuga tape namagovai 
po m̃arekareka pitua ki nia paki naatam̃oli maga wanogoe, ega vei 
navakokotoana kakana naga euga ta pei tea tugoroana mau. 

9Go tea waina eu masauna, kau natuna tureai maga, go shiip anoai maga, go shiip 
natuna maga, raki naviriana tap̃arakiana maga paki Sup̃e ni nakoroatelagi, whiit, 
natasimena, waine, go naroro, pataka ni navasaana ki tea viri maga waina eu 
doko Yerusalem, euga vei tea vituakiana paki da sara naaleatia, euga ta dika 
mau: 

10Naga euga vitua ki naviriana maga tea ni nap̃o lolo paki Sup̃e ni nakoroatelagi, 
po magi nawota go natuna maga dapasavasa nalo ni namauriana adeada. 

11Go a moro mari natawonakiana sikai, naga naata waina ega mari navasaana 
waia ega vanop̃ota, tea walagoto sikai ega vei tea tapeluaana pa dua ki nasum̃a 
aneana, go nae ega vei tea tapeana sake po pei tea vuri‐sai‐ana asa; go nasum̃a 
aneana ega vei tea mariana ega vei natap̃ata sikai nalakena tea wanogoe: 

12Go Sup̃e waina e mari nagisana e doko tokora wanogoe doko, ega tap̃olosiwo 
ki nawota kite narei waina eu pe sai ki nam̃elearuda naga euga mari tea wanogoe 
ega vanop̃ota, naga euga mari sa ki nasum̃a waia ki Sup̃e waina e doko 

Yerusalem. Kinau Darius a po mari natawonakiana sikai; ega vei tea mariana ki 
nam̃arekarekaana. 

13Go dapala waina nawota Darius e pitip̃aki asa, dapala nogoe Tattenai tea 
maramara pae taleva kerua ni noaisara, go Shethar‐bosenai, go tea adeada maga 
waina eu sikoti ra, eu mari m̃arekareka asa. 

14Go tea matua maga ni Yudea eu davagi nasum̃a go eu disu p̃ia asa, nalakena 
naveanoasaiana ki profeta Hakai, go Sekariah natu ni Iddo. Go eu davagi a po 
mari sua e, dapala natip̃akiana ki Sup̃e ki Israel, go dapala natawonakiana ki 
Sairus, go Darius, go Artakserses nawota ni Persia. 

15Go nasum̃a wanogoe e nopu naaleatia ketolu ni atelagi Adar, ni natau kelatesa 
ni namaramaraana ki nawota Darius. 

16Go Israel natuna maga, tea viri maga, go naworawora ni Levi, go tea ni tea 
viragi‐lua‐pavakotoana maga waina eu doko, eu pavaigoro ragi ni 
natapugoroana ni nasum̃a wanogoe ki Sup̃e pilake nalaelaeaana. 

17Go ragi ni natapugoroana ni nasum̃a wanogoe ki Sup̃e, eu pitua ki kau anoai 
p̃onotia sikai, shiip anoai p̃onotia dua, go shiip natuna p̃onotia pati; go eu pitua 
ki naninani anoai rualima sikai tamate dua eu magi Israel mamau pei navituaana 
ni namarinaleosaana, pataka ni naveveana ni naworawora maga ni Israel. 

18Go eu dap̃otawotae tea viri maga eu doko tokora visarasara adeada maga, go 
tea ni naworawora ni Levi eu doko nawosiana visarasara adeada maga, raki 
nasuasuaana ni nasum̃a ki Sup̃e waina e doko Yerusalem; dapala waina e pei tea 
midiriana doko tusi ki Moses. 

19Go tea ni tea viragi‐luapavakotoana maga eu mari navakalauana naaleatia 
kerualima sikai tamate pati ni atelagi vea. 

20Tea viri maga go naworawora ni Levi eu paka sikai dum̃ada mari dautau ki da; 
eu dautau puti: go eu mari punue navakalauana raki tea ni tea viragi‐lua‐
pavakotoana maga, go raki taida tea viri maga, go dum̃ada raki da. 

21Go Israel natuna maga, tea ni tea viragi‐luapavakotoana maga waina eu liliu 
umai, go tea maga mamau puti waina eu sikoti ra, waina eu dum̃ada p̃otae ra pa 
dua ki tea mamaragokiana ki nalauna maga ni navanua, naga euga lotu ki 
Yehovah Sup̃e ki Israel, 

22nara eu ganikani, Po mari nasaisaiana ni bred waina leven e dika asa naaleatia 
larua pilake nalaelaeaana: nalakena Yehovah e mari ra eu laelaea po doa nap̃op̃o 
ni nawota ni Assiria e p̃ia ki da, naga ega mari nam̃elearuda maga euga kasua 
doko nawosiana ni nasum̃a ki Sup̃e, Sup̃e ki Israel. 

Esra 7 

1Go edaku ki naleo maga wanogoe, doko ragi ni namaramaraana ki Artakserses 
nawota ni Persia, Esra natu ni Seraiah, natu ni Asariah, natu ni Hilkiah, 

2Natu ni Shallum, natu ni Sadok, natu ni Ahitub, 

3Natu ni Amariah, natu ni Asariah, natu ni Meraioth, 

4Natu ni Serahiah, natu ni Ussi, natu ni Bukki, 

5Natu ni Abishua, natu ni Finehas, natu ni Eleasar, natu ni Aaron tea viri warua 
liu: 

6Esra wanogoe e pae Babelon sake pano; go e pei naatam̃oli midiri wia go atae 
nawotaeana ki Moses, waina Yehovah Sup̃e ni Israel e pitua ki nia: go nawota e 
dua e tea mamau puti waina e datago asa, nalakena nam̃elearu ni Yehovah Sup̃e 
aneana e doko asa doko. 

7Go Israel natuna maga seara kakada eu mamau pano, go tea viri maga seara, go 
naworawora ni Levi, go tea lega maga, go tea leo parati ki namata maga, go tea 
suasua maga ni nasum̃a tapu, eu sake paki Yerusalem pano, natau kelarua ki 
nawota Artakserses. 

8Go e umai paki Yerusalem atelagi kelima, natau kelarua ki nawota. 

9Doko naaleatia vea ni atelagi vea, e atulake sake pae Babelon pano, go doko 
naaleatia vea ni atelagi kelima, e umai paki Yerusalem, nalakena nam̃elearu wia 
ni Sup̃e aneana e doko asa doko. 

10Nalakena Esra e lawo ki nap̃op̃ona naga ega laaga parati ki nawotaeana ki 
Yehovah naga ega mari patakana, go naga ega vasa pisei ki natawonakiana maga 
go navasap̃otaeana maga Israel. 

11Go tusi waia e pei tea vataka sikai ma tusi waina nawota Artakserses e dua 
Esra tea viri go tea midiri asa, tea midiri navasaana maga ni natip̃akiana maga 
ki Yehovah, go ni natawonakiana aneana maga paki Israel. 

12Artakserses nawota ki nawota maga, paki Esra tea viri, tea midiri nawotaeana 
ki Sup̃e ni nakoroatelagi, Natam̃ateana. 

13Kinau a mari natawonakiana sikai, naga tea maga mamau puti ni narei ni 
Israel, go tea viri adeada maga, go naworawora ni Levi, waina eu doko 
namarakiana aginau doko, waina eu dum̃ada masauna naga euga vaki 
Yerusalem, euga sikoti ko pano. 

14Nalakena nigo ku pei tea tip̃aki‐lua‐ana pano pae navasaana ki nawota go ki 
tea vusum̃aki larua aneana, naga p̃a vusuusu parati ki nalo ni Yudah go 
Yerusalem, dapala nawotaeana ki Sup̃e anigo, waina e doko nam̃elearum̃a; 

15Go naga p̃a wo dapetape silver go kold pano, waina nawota go tea vusum̃aki 
aneana maga eu pitua ki da eu pei navituaana suasuakiana paki Sup̃e ki Israel, 
waina malo tokoana aneana e doko Yerusalem; 

16Go silver go kold mamau puti waina p̃a wo pap̃ai a navanua mamau ni Babelon, 
pilake navituaana suasuakiana ki narei maga go ki tea viri maga, navituaana 
suasuakiana raki nasum̃a ki Sup̃e adeada waina e doko Yerusalem doko; 

17Nalakena tea wanogoe p̃a mari m̃arekareka po pakotovi ki m̃ane wanogoe kau 
anoai maga, shiip anoai maga, shiip natuna maga, pilake navituaana ni flaur 
adeada maga, go navituaana takiana adeada maga, po pitua ki da wede ni 
naviriana ni nasum̃a ki Sup̃e animu waina e doko Yerusalem doko. 

18Go tea waina nimu ma taim̃a maga ku midoaki nia naga e p̃ia nalo ni namagovai 
ni silver go ni kold waina e ko doko, tea wanogoe p̃a mari a, pataka ni 
namasauana ki Sup̃e animu. 

19Go lasa maga waina euga vei tea vituakiana paki‐go raki nawosiana ni nasum̃a 
tapu ki Sup̃e anigo, p̃a vitua ki da paki narae ni Sup̃e waina e doko Yerusalem. 

20Go te navatuna p̃ota sikai e ko puoli raki nasum̃a ki Sup̃e anigo, waina e pei tea 
anigo naga p̃a vitua ki nia, tea wanogoe p̃a vitua ki nia pae nasum̃a ni 
natauakiana ni naleo wia ki nawota. 

21Go kinau nawota Artakserses, kinau a mari natawonakiana sikai paki tea leo 
parati ki maga ni naleo wia tauakiana maga mamau puti waina eu doko taleva 
kerua ni noaisara, naga te navatuna sikai e pe toko waina Esra tea viri, tea midiri 
nawotaeana ki Sup̃e ni nakoroatelagi, e pe masauna pae mu, tea wanogoe ega 
vei tea mari‐m̃ata‐kiana, 

22Silver e pe vei talenta p̃onotia sikai, go whiit e pe vei totowo p̃onotia sikai, go 
waine e pe vei bath p̃onotia sikai, go naroro e pe vei bath p̃onotia sikai, go 
natasimena masale ki narowogiana. 

23Te navatuna sikai waina Sup̃e ni nakoroatelagi e pe vitip̃aki asa, tea wanogoe 
ega vei tea mari‐m̃ata‐kiana raki nasum̃a ki Sup̃e ni nakoroatelagi; mase 
namaritausuana aneana e pe vavaga dip̃a namarakiana ki nawota go natuna 
maga. 

24Go au moro noasokisoki paki mu naga e da pae nawotaeana mau naga ega vei 
tea toropusiana paki tea viri maga go naworawora ni Levi, go tea lega maga, go 
tea leo parati ki namata maga, go tea suasua maga ni nasum̃a tapu, kite tea 
suasua maga ni nasum̃a wanogoe ki Sup̃e, naga euga vitua ki shekel magovai, 
nasautoga, kite takis. 

25Go nigo Esra, ega vae namanumatuaana ki Sup̃e anigo waina e doko 
nam̃elearum̃a, p̃a lawo ki tea maraki maga go tea vasap̃otae maga, naga euga 
vasap̃otae narei maga mamau puti waina eu doko taleva kerua ni noaisara, tea 

maga mamau puti waina eu atae nawotaeana maga ki Sup̃e anigo; go p̃a vasa 
pisei ki tea waina e da atae ra mau. 

26Go naata waina ega wo da dogo parati ki nawotaeana ki Sup̃e anigo mau, go 
nawotaeana ki nawota, navasap̃otaeana ega vei tea marileana‐kiana m̃araverave 
paki naata wanogoe, e pe vei namateana, kite natip̃aki‐lua‐ana, kite natape‐lua‐
ana ni naleo aneana maga, kite nasoli soliana. 

27Yehovah Sup̃e ki tamagida maga ega vei tea vasap̃iakiana, waina e doropusi 
naleo tapala nogoe e doko nap̃op̃o ni nawota, naga ega rekei ki nasum̃a ki 
Yehovah waina e doko Yerusalem doko; 

28Go waina e pap̃ai nasaup̃iaana narae ni nawota go tea vusum̃aki aneana maga, 
go narae ni tea maraki vakilagi maga ki nawota. Go nap̃op̃ogu e marasike 
nalakena nam̃elearu ni Yehovah Sup̃e aginau e doko au doko, go a matadoa 
naatam̃oli vakilagi maga m̃elu Israel, naga euga sikoti au sake pano. 

Esra 8 

1Go tea maga waia eu pei nap̃au maga ni nasum̃a maga ni tamada maga, go tea 
waia e pei nanoaana ni navakilinaana ki tea maga waina eu sikoti au sake pae 
Babelon pano, doko ragi ni namaramaraana ki nawota Artakserses. 

2Go ni Finehas natuna maga, Cershom: ni Ithamar natuna maga, Daniel: ni David 
natuna maga, Hattush. 

3Ni Shekaniah natuna maga; ni Parosh natuna maga, Sekariah: go naanoai 
p̃onotia sikai rualima takuna lima waina nanoaana ni navakilinaana e pei tea 
midiriana sikoti a. 

4Ni Pahathmoab natuna maga, Eliehoenai natu ni Serahiah: go naanoai p̃onotia 
dua eu sikoti a. 

5Ni Shekaniah natuna maga, natu ni Yahasiel; go naanoai p̃onotia dolu eu sikoti 
a. 

6Go ni Adin natuna maga, Ebed natu ni Yonathan; go naanoai rualima lima eu 
sikoti a. 

7Go ni Elam natuna maga, Yeshaiah natu ni Athaliah; go naanoai rualima larua 
eu sikoti a. 

8Go ni Shefatiah natuna maga, Sebadiah natu ni Mikael; go naanoai rualima 
latolu eu sikoti a. 

9Ni Yoab natuna maga, Obadiah natu ni Yehiel; go naanoai p̃onotia dua rualima 
takuna sikai tamate latolu eu sikoti a. 

10Go ni Shelomith natuna maga, natu ni Yosifiah; go naanoai p̃onotia sikai 
rualima takuna latesa eu sikoti a. 

11Go ni Bebai natuna maga, Sekariah natu ni Bebai; go naanoai rualima dua 
tamate latolu eu sikoti a. 

12Go ni Askad natuna maga, Yohanan natu ni Hakatan; go naanoai p̃onotia sikai 
rualima takuna sikai eu sikoti a. 

13Go ni Adonikam natuna maga, waina eu edaku; go nagisada maga Elifelet, 
Yeuel, go Shemaiah, go naanoai rualima latesa eu sikoti ra. 

14Go ni Bikvai natuna maga, Uthai go Sabud; go naanoai rualima larua eu sikoti 
ra. 

15Go a piragi saisai ki da paki noaisara waina e sara paki Ahava; go au m̃enaki 
doko tokora wanogoe naaleatia dolu: go a leousiusi narei go tea viri maga, go a 
da pap̃ai Levi natuna maga sikai kakada tokora wanogoe mau. 

16Go a pitip̃aki parati Elieser, go Ariel, go Shemaiah, go Elnathan, go Yarib, go 
Elnathan, go Nathan, go Sekariah, go Meshullam, naatam̃oli vakilagi maga; go 
Yoiarib go Elnathan, naatam̃oli midoakiatae maga. 

17Go a dip̃aki lua ra pano punusi Iddo, nap̃au ni naatam̃oli maga waina e doko 
Kasifia; go a noa ki da tea waina euga noa ki Iddo asa, go ki taina maga tea suasua 
maga ni nasum̃a tapu doko Kasifia, naga euga maginami piragi tea suasua maga 
umai raki nawosiana ni nasum̃a ki Sup̃e aginami. 

18Go dapala nam̃elearu wia ni Sup̃e aginami e doko gami, eu maginami piragi 
naatam̃oli manumatua sikai umai, waina e pei natu ni Malhi, natu ni Levi, natu 
ni Israel; nagisana Sherebiah, nara ma natuna maga go taina maga eu mamau pei 
naatam̃oli rualima sikai tamate latolu; 

19Go Hashabiah ma Yeshaiah natu ni Merari, go taina maga go natuda maga, eu 
mamau pei naatam̃oli rualima dua; 

20Go tea suasua maga ni nasum̃a tapu, waina David go tea maraki maga eu lawo 
ki da euga vei tea suasua maga ki naworawora ni Levi, nara eu pei naatam̃oli 
p̃onotia dua rualima takuna dua: tea maga mamau puti wanogoe eu noa sikasikai 
ki nagisada. 

21Go a dogorogo ki navaliana sikai tokora wanogoe, doko pisari noaisara Ahava, 
naga auga tum̃agami doro gami auga vakitano narae ni Sup̃e aginami, po 
maginami datagovi a napua leana, go magi piakirikiri aginami maga, go naloriki 
aginami maga mamau puti. 

22Nalakena a maliere naga aga tatagovi nawota ki taua sikai ni navakalo, go 
naatam̃oli maga waina eu sakesaake horse naga euga silae gami po mari dip̃a tea 
kokona ki gami napua: nalakena au pea pasa paki nawota, au naga, Nam̃elearu 

ni Sup̃e aginami e doko tea maga mamau puti waina eu do laaga asa, raki tea 
waina e p̃ia; ma nakasuaana aneana go namaritausuana aneana ero doko raki 
tea maga mamau puti waina eu doropusi a. 

23Go dapala nogoe au pali po pavara ni Sup̃e aginami raki tea wanogoe: go nae e 
dogo navavaraniana aginami. 

24Ragi wanogoe a mari masale ki tea viri vakilagi rualima sikai tamate dua 
kakada, Sherebiah, go Hashabiah, go taida rualima sikai eu mamau. 

25Go a dowogi po dua ra silver go kold, go lasa maga wanogoe, navituaana maga 
raki nasum̃a ki Sup̃e aginami, waina nawota go tea vusum̃aki aneana maga, go 
tea maraki aneana maga, go Israel mamau puti waina eu doko tokora wanogoe 
doko, eu pea pitua ki da: 

26Go a dowogi po pitua paki nam̃elearuda talenta ni silver p̃onotia latesa rualima 
takuna lima, go lasa maga ni silver talenta p̃onotia sikai; go talenta ni kold 
p̃onotia sikai; 

27Go boul maga ni kold rualima dua, ni darik manu sikai; go lasa dua ni brass wia 
lidalida, tea masauniana dapala kold. 

28Go a noa ki da naga, Nimu ku dapu paki Yehovah, go lasa maga eu dapu; go 
silver go kold eu pei navituaana suasuakiana sikai paki Yehovah, Sup̃e ki 
tamamu maga. 

29Kuga vunusi po pavaigoro ra, pa pa kuga rowogi ra narae ni tea viri vakilagi 
maga go naworawora ni Levi, go ni nap̃au maga ni nasum̃a maga ni tamada maga 
ni Israel doko Yerusalem, ekopu ni em̃ago maga ni nasum̃a ki Yehovah. 

30Go dapala nogoe tea viri maga go naworawora ni Levi eu dapesoki 
namadagaana ni silver go kold wanogoe, go lasa maga, naga euga viragi ra paki 
Yerusalem, paki nasum̃a ki Sup̃e aginami. 

31Go au m̃elu dua ki noaisara Ahava naaleatia kerualima sikai tamate dua ni 
atelagi vea, naga auga vaki Yerusalem: go nam̃elearu ni Sup̃e aginami e doko 
gami, go e mauti gami pa dua ki nam̃elearu ni tea kokona ki gami go tea kusugoro 
doko napua. 

32Go au rumai paki Yerusalem, po m̃enaki doko tokora wanogoe naaleatia dolu. 

33Go naaleatia kevati, silver go kold wanogoe go lasa maga eu pei tea rowogiana 
nasum̃a ki Sup̃e aginami, paki nam̃elearu ni Meremoth, natu ni Uriah tea viri; go 
Eleasar natu ni Finehas e sikoti a; nara ma Yosabad natu ni Yeshua, go Noadiah 
natu ni Binnui, naworawora ni Levi, eu mamau doko; 

34Eu peve puti ra po dowogi ra: go narowogiana ni sara naleo e pei tea midiriana 
ragi wanogoe. 

35Tea ni tea vua‐pavakotoana maga waina eu m̃elu dua ki naviragilua‐
pavakotoana liliu umai, eu magi Israel mamau pitua ki navituaana tap̃arakiana 
maga paki Sup̃e ki Israel, kau anoai rualima sikai tamate dua, shiip anoai rualima 
loveti tamate latesa, shiip natuna rualima larua tamate larua, go naninani anoai 
rualima sikai tamate dua, eu pei navituaana sikai ni namarinaleosaana: tea 
mamau puti wanogoe eu pei navituaana tap̃arakiana sikai paki Yehovah. 

36Go nasuakiana maga pae nawota, eu dua satrap maga ki nawota asa, nara ma 
tea maramara maga doko taleva kerua ni noaisara: go eu silae narei go 
nawosiana ni nasum̃a ki Sup̃e. 

Esra 9 

1Go ragi waina naleo maga wanogoe eu nopu, tea maraki maga eu rumai paki 
m̃aladigi ki nau, eu naga, Narei ni Israel, go tea viri maga go naworawora ni Levi, 
eu da dum̃ada doko uvea ki narei maga ni navanua maga mau; eu do mari tea 
mamaragokiana adeada, dakiusi tea ni Kanaan, go tea ni Heth, go tea ni Peris, go 
tea ni Yebus, go tea ni Ammon, go tea ni Moab, go tea ni Ityipt, go tea ni Amor. 

2Nalakena eu piragi natuda nagoroi maga eu pei tea adeada go tea ki natuda 
naanoai maga; dapala nogoe naworawora tapu eu dum̃ada mari ra eu pei tea 
mari‐sarisari‐ana pilake narei maga ni navanua maga: go nam̃elearu ni tea 
maraki maga go tea maramara maga e pei tea vea doko natapiriana wanogoe. 

3Go ragi waina a dogo naleo wanogoe, a puap̃orae sugoro aginau go sugoro 
kovagoro aginau, po pualua nalolu ni nap̃augu go ni nasigu, po doko natano, a 
mataku p̃arua. 

4Go sara naatam̃oli waina eu duruuru nawotaeana ki Sup̃e ki Israel, nalakena 
natapiriana ki tea ni tea viragi‐lua‐pavakotoana maga, eu pei tea viragi‐saisai‐
kiana umai punusi au; go a mataku po doko natano pa pa paki ragi ni naviriana 
ni ragi melu. 

5Go ragi ni naviriana ni ragi melu, a duleana m̃elu dua ki navaliana aginau, 
sugoro aginau go sugoro kovagoro aginau ero pei tea vuap̃oraeana; go a 
ditip̃atua, po darasike nam̃elearugu maga paki Yehovah Sup̃e aginau; 

6Go a naga, Sup̃e aginau O, namatagu ero miala go a maliere asa naga aga leo 
sake punusi ko, Sup̃e aginau: nalakena namarinaleotageleana aginami maga eu 
pakilagi liu nap̃augami, go natapiriana aginami e p̃arua paki nakoroatelagi maga. 

7Pae naaleatia maga ki tamagami maga pa pa paki naaleatia waia, natap̃aroana 
aginami e p̃arua; go nalakena namarinaleotageleana aginami maga, kinami ma 
nawota aginami maga, go tea viri aginami maga, au pei tea vituakiana paki 
nam̃elearu ni nawota maga ni navanua maga, paki lova, paki naviragilua‐
pavakotoana, go paki natapepavakotoana, go paki namaliereana warua, e dapala 
waina e doko naaleatia waia. 

8Ma ragi kiki waia nasaup̃iaana e pae Yehovah Sup̃e aginami umai, naga ega 
toropusi namagovai kakagami auga wia doko, go naga ega tua gami tuturi sikai 
tokora tapu aneana, naga Sup̃e aginami ega mari namatagami maga euga 
marama po dua gami navakamauriana kiki doko navei‐navitiana aginami. 

9Nalakena au pei naviti maga; go Sup̃e aginami e da doropusi gami mau doko 
naveinavitiana aginami, ma e dua gami nadodomiana narae ni nawota maga ni 
Persia, naga ega tua gami navakamauriana naga auga sike lawo ki nasum̃a ki 
Sup̃e aginami, go naga auga tavagi piri tea sapura‐ki‐one kakana maga, go naga 
ega tua gami p̃aaka sikai doko Yudah go doko Yerusalem. 

10Go ragi waia, Sup̃e aginami O, auga moro noa nasava? Nalakena au po doropusi 
natip̃akiana anigo maga, 

11Waina nigo ku pitip̃aki ara pae tea suasua anigo profeta maga, doko do naga, 
Navanua waina kuga wo paki asa po peani a, e pei navanua waina e da dautau, 
nalakena sara naloaana ki narei maga ni navanua maga, nalakena tea 
mamaragokiana adeada maga, waina eu mari a e pura ki naloaana adeada pae 
namatap̃agona sikai pa pa paki namatap̃agona kerua. 

12Nalakena tea wanogoe kuga ta pitua ki natumu nagoroi maga dua natuda 
naanoai maga ara, kite piragi natuda nagoroi maga dua natumu naanoai maga 
ara, go kuga ta laaga natam̃ateana adeada, kite nawiaana adeada te ragi mau: 
naga kuga kasua, go kuga kani tea wia ni navanua, po doropusi a ega magi 
natumu maga pei naveanipiolikiana sikai pa pa ega tu mau du. 

13Go waina tea mamau puti wanogoe eu pakilina ki gami nalakena natomariana 
sa aginami maga, go nalakena natap̃aroana warua aginami, go nigo Sup̃e aginami 
ku parati kiki ki gami, ma namarinaleotageleana aginami maga eu p̃arua, go ku 
maginami pitua ki namautiana warua dapala waia, 

14Kinami auga moro dapiri natip̃akiana anigo maga, po dawiri sikoti narei maga 
waina eu do mari tea mamaragokiana maga wanogoe, kite? Nigo ku pe wo da 
maeto ki gami pa pa, po mari puoli ki gami, dapala waina namagovai ni 
naatam̃oli ega ta toko mau, go te seara euga ta pei tea mautiana mau, kite? 

15Yehovah O, Sup̃e ni Israel, nigo ku leana; ku doropusi gami au pei namagovai 
ni naatam̃oli waina au mauri doko, dapala waina e doko naaleatia waia: p̃a leo, 
au pei tap̃aro maga doko naraem̃a; nalakena te naata sikai e da mariatae lawodu 
naraem̃a nalo ni tea wanogoe mau. 

Esra 10 

1Go ragi waina Esra e do dapasavasa, po do mari nanoasaiana, doko do dagi po 
ditip̃atua kivea ni nasum̃a ki Sup̃e, taua warua sikai ni naatam̃oli maga ni Israel, 
naanoai go nagoroi go piakirikiri maga, eu pei tea viragi‐saisai‐kiana umai 
punusi a: go narei eu dagi p̃arua. 

2Go Shekaniah, natu ni Yehiel, Elam natuna naanoai maga sikai kakada, e pasa 
paki Esra, po naga, Tu mari naleo sa dip̃a Sup̃e anigida, waina tu dawiri nagoroi 
p̃ota maga ni narei maga ni navanua: ma naleogoroana e ko magi Israel doko. 

3Go nalakena tea wanogoe, tuga mari navasasokiana sikai paki Sup̃e anigida, 
naga tuga tip̃aki lua nagoroi maga mamau puti wanogoe waina tu dawiri ra, go 
tea maga waina eu madeada pakilina, dapala namidoakip̃otaeana ki nawota 
aginau, go ki tea maga waina eu matau ki natip̃akiana ki Sup̃e anigida; go ega vei 
tea mariana dapala nawotaeana. 

4P̃a tuleana; nalakena naleo wanogoe e pei tea anigo, go tuga mamau asa: p̃a 
viviari po mari a. 

5Go Esra e duleana, po mari tea vakilagi maga ni tea viri maga, naworawora ni 
Levi, go Israel mamau, eu pivisa naga euga mari dapala navasaana wanogoe. Go 
dapala nogoe eu pivisa asa. 

6Go Esra e duleana pa dua ki kivea ni nasum̃a ki Sup̃e, po sili paki ekopu ni em̃ago 
ki Yehohanan, natu ni Eliashib: go e m̃enaki asa, e da gani te navatuna kite munu 
te noai mau: nalakena e susue natapiriana ki tea ni tea viragi‐lua‐pavakotoana 
maga. 

7Go eu dogorogo ki navasaana sikai usuraki Yudah go Yerusalem paki tea ni tea 
viragi‐lua‐pavakotoana maga, naga euga tum̃ada piragi saisai ki da paki 
Yerusalem; 

8Go naata waina e pe ta umai m̃ogi dolu dapala nanoap̃otaeana ki tea maraki 
maga go tea matua maga mau, naata wanogoe naleo aneana maga mamau puti 
euga vei tea tapeluaana kiana, go nae ega vei tea vualuaana pa dua ki taua ki tea 
ni tea viragi‐luapavakotoana maga. 

9Go naatam̃oli maga mamau puti ni Yudah go ni Benyamin eu dum̃ada piragi 
saisai ki da Yerusalem m̃ogi dolu; e pei atelagi keloveti, nakup̃a kerualima dua 
kakana: go narei mamau eu doko natano tokora welewelea kivea ni nasum̃a ki 
Sup̃e, eu duruuru nalakena naleo wanogoe, go nalakena usa warua. 

10Go Esra tea viri e duleana, po pasa paki da, e naga, Nimu ku mari naleo sa, ku 
dawiri nagoroi p̃ota maga, po mari natapiriana ni Israel e p̃arua. 

11Go nalakena tea wanogoe kuga mari nanoasaiana paki Yehovah, Sup̃e ki 
tamamu maga, po mari pataka ni namasauana aneana: go kuga vamawota m̃elu 
dua ki narei maga ni navanua go m̃elu dua ki nagoroi p̃ota maga wanogoe. 

12Go nasaisaiana mamau e pasadara ki nadaleo kasua sikai, po naga, Dapala 
waina nigo ku pasa asa nalo kakagami, dapala nogoe e one gami one naga auga 
mari a. 

13Ma naatam̃oli au laapa, go e pei ragi ni usa warua, go au mari sa doko katama 
doko, go tea wanogoe e da pei nawosiana ni naaleatia sikai kite dua mau: 
nalakena au dapiri p̃arua nalo ni naleo wanogoe. 

14Go ragi waia tea maraki aginami maga euga magi nasaisaiana mamau pei tea 
tawonakiana, go tea maga mamau puti ni natokoana aginami maga, waina eu 
dawiri sua nagoroi p̃ota maga, euga umai ragi tatutakiana maga, nara ma tea 
matua maga ni sara natokoana, go tea vasap̃otae adeada maga, pa pa 
namaetoana vivitinu ki Sup̃e aginami nalo ni naleo wanogoe ega liliu pa dua ki 
gami. 

15Yonathan, natu ni Asahel, go Yahseiah natu ni Tikvah, ero masikida dugoro 
naleo wanogoe: ma Meshullam go Shabbethai, tea ni naworawora ni Levi, ero 
silae ra. 

16Go tea ni tea viragi‐lua‐pavakotoana maga eu mari dapala nogoe. Go Esra tea 
viri, nara ma te seara ni nap̃au maga ni nasum̃a maga ni tamada maga, pae 
nasum̃a maga ki tamada maga, go nagisada maga eu pei tea noaana, nara eu pei 
tea mari‐masale‐kiana; go naaleatia vea ni atelagi kerualima, eu doko natano 
naga euga midoakiusiusi naleo wanogoe. 

17Go pea ki naaleatia vea ni atelagi vea, eu leousiusi sua nalo ni tea maga mamau 
puti waina eu dawiri nagoroi p̃ota maga. 

18Go tea viri natuda maga waina e pei tea vap̃aiana naga eu dawiri nagoroi p̃ota 
maga, eu pei tea maga waia: ni Yeshua natuna maga, Yosadak natuna go taina 
maga Maaseiah go Elieser, go Yarib go Cedaliah. 

19Go eu pitua ki nam̃elearuda naga euga tip̃aki lua nagoroi adeada maga pano; 
eu pei tap̃aro, go eu pitua ki shiip anoai sikai ni navata e pei navituaana ni 
natapiriana adeada. 

20Go ni Immer natuna maga: Hanani go Sebadiah. 

21Go ni Harim natuna maga; Maaseiah, go Eliyah, go Shemaiah, go Yehiel, go 
Ussiah. 

22Go ni Pashur natuna maga; Elioenai, Maaseiah, Ishmael, Nethanel, Yosabad, go 
Elasah. 

23Go naworawora ni Levi; Yosabad, go Shimei, go Kelaiah (nae e pei Kelita), 
Pethahiah, Yudah, go Elieser. 

24Go ni tea lega maga; Eliashib: go ni tea leo parati ki namata maga; Shallum, go 
Telem, go Uri. 

25Go ni Israel: ni Parosh natuna maga; Ramiah, go Issiah, go Malkiyah, go 
Miyamin, go Eleasar, go Malkiyah, go Benaiah. 

26Go ni Elam natuna maga; Mattaniah, Sekariah, go Yehiel, go Abdi, go Yeremoth, 
go Eliyah. 

27Go ni Sattu natuna maga; Elioenai, Eliashib, Mattaniah, go Yeremoth, go Sabad, 
go Asisa. 

28Go ni Bebai natuna maga; Yehohanan, Hananiah, Sabbai, Athlai. 

29Go ni Bani natuna maga; Meshullam, Malluk, go Adaiah, Yashub, go Sheal, 
Yeremoth. 

30Go ni Pahathmoab natuna maga; Adna, go Kelal, Benaiah, Maaseiah, Mattaniah, 
Besalel, go Binnui, go Manasseh. 

31Go ni Harim natuna maga; Elieser, Isshiyah, Malkiyah, Shemaiah, Shimeon; 

32Benyamin, Malluk, Shemariah. 

33Ni Hashum natuna maga; Mattenai, Matatah, Sabad, Elifelet, Yeremai, 
Manasseh, Shimei. 

34Ni Bani natuna maga; Maadai, Amram, go Uel; 

35Benaiah, Bedeiah, Keluhi; 

36Vaniah, Meremoth, Eliashib; 

37Mattaniah, Mattenai, go Yaasu; 

38Go Bani, go Binnui, Shimei; 

39Go Shelemiah, go Nathan, go Adaiah; 

40Maknadebai, Shashai, Sharai; 

41Asarel, go Shelemiah, Shemariah; Shallum, Amariah, Yosef. 

42Ni Nebo natuna maga; 

43Yeiel, Mattithiah, Sabad, Sebina, Iddo, go Yoel, Benaiah. 

44Tea maga mamau puti wanogoe eu dawiri nagoroi p̃ota maga: go te seara eu 
peani nagoroi waina eu madeada dape natuda maga. 

Nehemia 

Nehemia 1 

1Navasaana maga ki Nehemiah, natu ni Hakaliah. Go e pakilina atelagi ni Kislef, 
doko natau kerualima dua, ragi waina kinau a doko Susa, natokoana ni 
naveinawotaana, 

2E pakilina naga Hanani, taigu maga sikai kakada, e umai, nara ma naatam̃oli 
maga ni Yudah seara kakada; go a pusuusu paki da nalo ni naka ni Yudea, 
namagovai kakada waina eu pei tea toropusiana doko, waina eu da pei tea viragi 
lua pavakotoana pano mau, go nalo ni Yerusalem. 

3Go eu noa ki nau, eu naga, Tea maga wanogoe waina eu pei tea toropusiana 
doko navanua, waina eu da pei tea viragi lua pavakotoana mau, eu sua 
narogokitesaana go namaliereana warua: p̃aaka ni Yerusalem e pei tea 
marip̃oraworaeana, go namata‐pua kakana maga eu pei tea tap̃arakiana ki 
nakapu. 

4Go e pakilina ragi waina a dogo navasaana maga wanogoe, naga a do natano po 
dagi po susue naaleatia seara; go a pali po dapasavasa narae ni Sup̃e ni 
nakoroatelagi, 

5Po naga, A pavara ni ko, Yehovah Sup̃e ni nakoroatelagi O, Sup̃e warua go tea 
mataukiana, waina ku pavaigoro navasasokiana go nadodomiana paki tea maga 
waina eu dodomi ko po pavaigoro natip̃akiana anigo maga: 

6Nadaligam̃a ega taki dorogo, go namatam̃a eroga leleo, naga p̃a rogo 
natapasavasaana ki tea suasua anigo, waina a do magi tea suasua anigo Israel 
natuna maga dapasavasa asa naraem̃a ragi waia, aleati go p̃ogi, doko do noasai 
namarinaleosaana maga ki Israel natuna maga, waina au mari naleo sa asa dip̃a 
ko: io, kinami ma tea ni nasum̃a ki tamagu au mamau puti mari naleo sa. 

7Au mari nasigisigileoana warua dip̃a ko, go au da pavaigoro natip̃akiana maga, 
kite natawonakiana maga, kite navasap̃otaeana maga, waina ku dip̃aki tea 
suasua anigo Moses asa. 

8P̃a midoa ki parati ki, a pavara ni ko asa, navasaana waina ku dip̃aki tea suasua 
anigo Moses asa, doko do naga, Ku pe tapiri, a pe wo daperavera ki mu usuraki 
nalauna maga: 

9Ma ku pe maradoa liliu umai punusi au, po pavaigoro natip̃akiana aginau maga 
po mari pataka da; tea taperaverakiana animu maga eu pe toko namatap̃ago 
edaku mau etano ni nakoroatelagi, ma kinau a pe wo piragi saisai ki da m̃elu dua 
ki tokora wanogoe, po piragi ra umai paki tokora waina a matadoa e naga aga 
mari nagisagu ega toko asa. 

10Go nara wanogoe eu pei tea suasua anigo maga go narei anigo, waina nigo ku 
daulua ra pae namarimatuaana warua anigo, go pae nakasuaana ni 
nam̃elearum̃a. 

11Yehovah O, a pavara ni ko, nadaligam̃a ega taki dorogo paki natapasavasaana 
ki tea suasua anigo, go paki natapasavasaana ki tea suasua anigo maga, waina eu 
maro naga euga matau ki nagisam̃a: go p̃a mari tea suasua anigo ega veani 
narisup̃iaana naaleatia waia, a pavara ni ko asa, go p̃a vitua ki 
namaritadodomiana paki nia narae ni naatam̃oli waia. (Go kinau a pei tea tape 
lasa munu ki nawota.) 

Nehemia 2 

1Go e pakilina atelagi ni Nisan, doko natau kerualima dua ki nawota Artakserses, 
ragi waina waine e doko naraena, naga kinau a dape dakati waine wanogoe, po 
dua nawota asa. Go a da pea mata susue doko naraena sala vea mau. 

2Go nawota e noa ki nau, e naga, Ekasana ku mata susue, go ku da masake mau? 
E da pei te navatuna, ma nasusueana ni nap̃op̃om̃a e sikina. Go kinau a mataku 
p̃arua. 

3Go a noa ki nawota, a naga, Nawota ega mauri pa pa ega tu mau du: ekasana aga 
wo da mata susue ragi waina natokoana, tokora waina matigo maga ni tamagu 
maga eu doko asa, e makaka one, go namata‐pua kakana maga eu pei tea 
tap̃arakiana ki nakapu. 

4Go nawota e noa ki nau, e naga, Natatagoana anigo e pei nasava? Go a 
dapasavasa paki Sup̃e ni nakoroatelagi. 

5Go a noa ki nawota, a naga, Nawota e pe midoa ki m̃ata ki nia, go tea suasua 
anigo e pe vap̃ai nasaup̃iaana namatam̃a, p̃a tip̃aki lua au pano paki Yudah, paki 
natokoana ni matigo maga ni tamagu maga, naga aga tavagi piri a. 

6Go nawota e noa ki nau, (go nawota nagoroi e dasake doko nap̃irikiana,) e naga, 
Nasurataana anigo ega wo parau, kite? Go seve ragi p̃a wo moro liliu umai? Go e 
p̃ia namata ni nawota naga ega tip̃aki lua au pano; go a datuta ki ragi sikai. 

7Go a moro noa ki nawota, a naga, Nawota e pe midoa ki m̃ata ki nia, go euga tua 
au tusi midiriana maga paki tea maramara maga waina eu doko taleva kerua ni 
noaisara, naga euga suasua ki nau naga aga surata duagoto paki Yudah pano; 

8Go tusi midiriana sikai paki Asaf, tea vavaigoro maala ni nakau ki nawota, naga 
ega tua au nakau maga naga aga mari tea walagoto maga raki namata‐pua maga 
ni tokora kasua ni nasum̃a tapu, go raki p̃aaka ni natokoana, go raki nasum̃a 
waina aga wo doko asa. Go nawota e dua au tea waina a datagovi a asa, nalakena 
nam̃elearu wia ni Sup̃e aginau waina e doko au. 

9Go a pa punusi tea maramara maga taleva kerua ni noaisara, po dua ra tusi 
midiriana maga ki nawota. Go nawota e dip̃aki lua sikoti au tea maraki maga ni 
naatam̃oli navakalo, go naatam̃oli sakesaake horse maga. 

10Ma ragi waina Sanballat, naatam̃oli ni Beth‐horon, go tea suasua Tobiah, 
naworawora ni Ammon sikai kakada, ero dogo narogorogoana nalo kakana, ero 
midoa ki sa ki p̃arua ki nia, nalakena naatam̃oli sikai e po umai naga ega magi 
Israel natuna maga laaga nawiaana adeada. 

11Go a paki Yerusalem, po doko asa doko naaleatia dolu. 

12Go a duleana p̃ogi, kinami ma naatam̃oli seara au mamau; go a da noa ki te 
naata sikai mau tea waina Sup̃e aginau e doropusi a paki nap̃op̃ogu naga aga 
mari a Yerusalem: go a da pilake te nalo tuavati mau, ma tea waina a sakesaake 
asa e sikina. 

13Go a dave pano p̃ogi pae namata‐pua ni nap̃aloa paki namata noai ni drakon, 
go paki namata‐pua ni nasam̃a, po leousiusi p̃aaka maga ni Yerusalem, waina eu 
pei tea mari‐p̃oraworaeana, go namata‐pua kakana maga waina eu pei tea 
tap̃arakiana ki nakapu. 

14Go a disu pano paki namata‐pua ni namata noai, go paki luku noai ki nawota: 
ma tokora waina nalo tuavati waina a sakesaake asa ega surata asa e dika. 

15Go a sake pano p̃ogi pae nap̃ap̃a noaisara, po leousiusi p̃aaka; go a maradoa 
liliu, po sili pae namata‐pua ni nap̃aloa, go dapala nogoe a moro liliu. 

16Go tasiga maga eu da atae tokora waina a paki asa pano, kite tea waina a mari 
a mau; go a da noa ki tea ni Yudea maga mau, kite ki tea viri maga, kite ki 
navarapule maga, kite ki tasiga maga, kite ki tea maga waina eu p̃osiwosi ki 
nawosiana. 

17Go a noa ki da, a naga, Ku punusi naga tu doko sa doko; Yerusalem e makaka 
one, go namata‐pua kakana maga eu pei tea tap̃arakiana ki nakapu: kuga umai 
go tuga tavagi piri p̃aaka ni Yerusalem, naga tuga ta moro pei tea vasapinoakiana 
asa mau. 

18Go a noa ki da nalo ni nam̃elearu ni Sup̃e aginau waina e p̃ia paki nau; go nalo 
ni navasaana maga ki nawota waina e pasa asa paki nau. Go eu naga, Tuga wo 
duleana po davagi. Go eu dum̃ada mari nam̃elearuda maga eu kasua, naga euga 
mari nawosiana wia wanogoe. 

19Ma ragi waina Sanballat, naatam̃oli ni Beth‐horon, go tea suasua Tobiah, 
naworawora ni Ammon sikai kakada, go Ceshem naka ni Arabia, eu dogo e, eu 
muru ki saudoa ki gami, po pasadao gami, po naga, Nasava waia waina ku do 
mari a? Kuga wo mari p̃auluulu dip̃a nawota, kite? 

20Go a pasadara ra, po noa ki da, a naga, Sup̃e ni nakoroatelagi nae ega wo mari 
gami auga risu p̃ia; nalakena tea wanogoe kinami tea suasua aneana maga, auga 

wo duleana po davagi: ma nimu ku da peani te matele mau, kite te navei‐nawota‐
ana sikai, kite te namidoaki‐lagati‐ana sikai doko Yerusalem mau. 

Nehemia 3 

1Go Eliashib tea viri warua liu e duleana, nara ma taina maga tea viri maga, go 
eu davagi namata‐pua ni shiip; eu dapugoro e, po sike namata kakana maga; eu 
dapugoro e pano pa pa liliu nasum̃a varau pakilagi ni Hammeah, pa pa liliu 
nasum̃a varau pakilagi ni Hananel. 

2Go doko nap̃irikiana naatam̃oli maga ni Yeriko eu davagi. Go doko nap̃irikiada 
Sakkur natu ni Imri e davagi. 

3Go Hassenaah natuna naanoai maga eu davagi namata‐pua ni naika; eu nadi ki 
sila kakana maga, po sike namata kakana maga, go nasaga kakana maga, go tea 
walagoto kakana maga. 

4Go doko nap̃irikiada Meremoth natu ni Uriah natu ni Hakkos e davagi piri. Go 
doko nap̃irikiada Meshullam natu ni Berekiah, natu ni Meshesabel e davagi piri. 
Go doko nap̃irikiada Sadok natu ni Baana e davagi piri. 

5Go doko nap̃irikiada naka ni Tekoa eu davagi piri; ma naatam̃oli vakilagi adeada 
maga eu da lawo ki nanoada paki nawosiana ki nawota adeada mau. 

6Go Yoiada natu ni Paseah, go Meshullam natu ni Besodeiah ero davagi piri 
namata‐pua ni tuai; ero nadi ki sila kakana maga, po sike namata kakana maga, 
go nasaga kakana maga, go tea walagoto kakana maga. 

7Go doko nap̃irikiada Melatiah tea ni Cibeon, go Yadon tea ni Meronoth eu davagi 
piri, nara ma naatam̃oli maga ni Cibeon go ni Mispah, waina eu doko etano ki 
navei‐nawota‐ana ki tea maramara ni taleva kerua ni noaisara. 

8Doko nap̃irikiada Ussiel natu ni Harhaiah, waina ero dua pei mataisau maga ni 
kold, e davagi piri. Go doko nap̃irikiana Hananiah, tea mari naroro lolo maga 
sikai kakada, e davagi piri, go dapala nogoe eu p̃aakagoro Yerusalem pano pa pa 
liliu p̃aaka welewelea. 

9Go doko nap̃irikiada, Refaiah natu ni Hur, tea maraki dap̃au namagovai ni 
Yerusalem e davagi piri. 

10Go doko nap̃irikiada, Yedaiah natu ni Harumaf, e davagi piri tokora waina e 
doko leana dip̃a nasum̃a aneana. Go doko nap̃irikiana, Hattush natu ni 
Hashabneiah, e davagi piri. 

11Malkiyah natu ni Harim, go Hasshub natu ni Pahath‐moab, ero davagi piri malo 
mamau sikai, go nasum̃a varau pakilagi ni upu maga. 

12Go doko nap̃irikiana, Shallum natu ni Hallohesh, tea maraki dap̃au namagovai 
ni Yerusalem, e davagi piri, nara ma natuna nagoroi maga. 

13Hanun go naatatoko maga ni Sanoah eu davagi piri namata‐pua ni nap̃aloa; eu 
davagi a, po sike namata kakana maga, go nasaga kakana maga, go tea walagoto 
kakana maga, go eu moro davagi piri p̃aaka pano pa pa liliu namata‐pua ni 
nasam̃a, kubit manu sikai. 

14Go Malkiyah natu ni Rekab, tea maraki dap̃au Beth‐hakerem, e davagi piri 
namatapua ni nasam̃a; e davagi a, po sike namata kakana maga, go nasaga 
kakana maga, go tea walagoto kakana maga. 

15Go Shallum natu ni Kol‐hose, tea maraki dap̃au Mispah, e davagi piri namata‐
pua ni namata noai; e davagi a, po dap̃augoro e, po sike namata kakana maga, go 
nasaga kakana maga, go tea walagoto kakana maga; go e davagi piri p̃aaka pae 
luku noai ni Shelah, nadigi ni roara ki nawota pano pa pa liliu napua vavadu 
maga waina eu siwosiwo pano pae natokoana ki David. 

16Edaku ki nia, Nehemiah natu ni Asbuk, tea maraki dap̃au namagovai ni Beth‐
sur, e davagi piri a pano pa pa liliu tokora waina e doko leana dip̃a matigo maga 
ki David, go pa pa liliu luku noai waina naatam̃oli maga eu dum̃ada mari a, go pa 
pa liliu nasum̃a ki naatam̃oli marimatua maga. 

17Edaku ki nia, naworawora ni Levi eu davagi piri: Rehum natu ni Bani; edaku ki 
nia, Hashabiah tea maraki dap̃au namagovai ni Keilah e davagi piri matele 
aneana. 

18Edaku ki nia, taida maga eu davagi piri: Bavai natu ni Henadad, tea maraki 
dap̃au namagovai ni Keilah; 

19Go edaku ki nia, Eser natu ni Yeshua, tea maraki dap̃au Mispah e davagi piri 
matele mamau sikai doko leana dip̃a tokora ni nasakesakeana paki nasum̃a ni 
nalikau maga, tokora waina p̃aaka e pei tea welu‐ki‐doa‐ana asa. 

20Edaku ki nia Baruk natu ni Sabbai e davagi piri matele mamau sikai, pae tokora 
waina p̃aaka e pei tea welu‐ki‐doa‐ana asa pano pa pa liliu namata duaduru ni 
nasum̃a ki Eliashib, tea viri warua liu. 

21Edaku ki nia, Meremoth natu ni Uriah natu ni Hakkos, e davagi piri matele 
mamau sikai, pae namata duaduru ni nasum̃a ki Eliashib pano pa pa liliu 
namatap̃ago ni nasum̃a ki Eliashib. 

22Go edaku ki nia, tea viri maga naatam̃oli maga ni m̃aladigi, eu davagi piri. 

23Edaku ki da, Benyamin go Hasshub ero davagi piri tokora waina e doko leana 
dip̃a nasum̃a adeada. Edaku ki da, Asariah natu ni Maaseiah natu ni Ananiah e 
davagi piri matele waina e doko nap̃irikia ni nasum̃a aneana. 

24Edaku ki nia Binnui natu ni Henadad e davagi piri matele mamau sikai, pae 
nasum̃a ki Asariah pano pa pa liliu tokora waina p̃aaka e pei tea welu‐ki‐doa‐ana 
asa. 

25Palal natu ni Usai e davagi piri matele waina e doko leana dip̃a tokora waina 
p̃aaka e pei tea welu‐ki‐doa‐ana asa, go nasum̃a varau pakilagi waina e sokari 
nasum̃a ki nawota pakilagi, waina e doko roara ki tea vavaigoro maga. 

26Edaku ki nia, Pedaiah natu ni Parosh e davagi piri pano pa pa liliu tokora waina 
e doko leana dip̃a namata‐pua ni noai paki taleva ni elo sake, go nasum̃a varau 
pakilagi waina e sokari nasum̃a ki nawota. 

27Edaku ki nia naka ni Tekoa eu davagi piri matele mamau sikai, doko leana dip̃a 
nasum̃a varau pakilagi waina e sokari nasum̃a ki nawota, go pano pa pa liliu 
p̃aaka ni Ofel. Go tea suasua maga ni nasum̃a tapu eu doko Ofel doko. 

28Tea viri maga eu davagi piri elagi ni namata‐pua ni horse, sara naata sikasikai 
leana dip̃a nasum̃a adeada. 

29Edaku ki da Sadok natu ni Immer e davagi piri matele waina e doko leana dip̃a 
nasum̃a aneana. Go edaku ki nia, Shemaiah natu ni Shekaniah, tea vavaigoro 
namata‐pua ni taleva ni elo sake, e davagi piri. 

30Edaku ki nia, Hananiah natu ni Shelemiah, go Hanun, Salaf natuna naanoai 
kelatesa, ero davagi piri matele mamau sikai. Edaku ki nia, Meshullam natu ni 
Berekiah, e davagi piri matele waina e doko leana dip̃a esum̃a kiana. 

31Edaku ki nia, Malkiyah mataisau maga ni kold sikai kakada, e davagi piri pano 
pa pa liliu nasum̃a ki tea suasua maga ni nasum̃a tapu, go ki tea vakokoto maga, 
doko leana dip̃a namata‐pua ni Hammifkad, pano pa pa liliu em̃ago vakilagi ni 
naweluki. 

32Go tea mataisau maga ni kold go tea vakokoto maga eu davagi piri tokora 
waina e doko namawota ni em̃ago vakilagi ni naweluki go ni namata‐pua ni shiip. 

Nehemia 4 

1Ma e pakilina ragi waina Sanballat e dogo naga au doko davagi piri p̃aaka, naga 
e maeto, go e maritausu p̃arua, go e pasa saudoa ki naka ni Yudea. 

2Go e pasa doko narae ni taina maga go ni naatam̃oli navakalo maga ni Samaria, 
po naga, Naka ni Yudea manainai maga wanogoe eu do mari nasava? Euga wo 
dum̃ada p̃aakagoro ra, kite? Euga wo mari naviriana kite? Euga wo dum̃ada 
davagi piri a, kite? Euga wo sokari natavagiana adeada pa pa ega wo nopu, kite? 
Euga wo mari pau ki vatu maga m̃elu dua ki taua maga ni nasam̃a, go e pei tea 
tap̃arakiana, kite? 

3Go Tobiah, naworawora ni Ammon sikai kakada, e doko nap̃irikiana, go e naga, 
Euga tavagi a; foks sikai e pe vagi asa, e pe wo kili darave nakoro vatu adeada 
wanogoe, go e pe wo sapuraki. 

4P̃a rogo, Sup̃e aginami O; nalakena au pei tea dododaoana: go p̃a liliua ki 
navasapinoaana adeada ega liliu paki nap̃auda, go p̃a vitua ki da paki 
natapepavakotoana doko navanua sikai ni naviragi‐lua‐pavakotoana: 

5Go p̃a ta dap̃augoro namarinaleotageleana adeada mau, go namarinaleosaana 
adeada ega ta pei tea kasiluaana pa dua ki namatam̃a mau: nalakena eu mari 
p̃auluulu, po mari ko ku maeto narae ni tea tavagi maga. 

6Go au doko davagi p̃aaka wanogoe; go p̃aaka mamau puti e pei tea 
tasokotakiana daliviri, ma navakilagiana kakana e pei namagovai doko: 
nalakena narei eu lawo ki nap̃op̃oda paki nawosiana. 

7Ma e pakilina ragi waina Sanballat go Tobiah, go naka ni Arabia, go naworawora 
ni Ammon, go tea ni Ashdod eu dogo naga natavagi‐piriana ni p̃aaka maga ni 
Yerusalem e pei tea risugiana, go naga malomarip̃oraeana maga eu pae asa pei 
tea mari‐p̃onotiana, e pakilina naga eu maritausu p̃arua; 

8Go eu pei taua pusum̃aki po seke naga euga umai po mari navakalo dip̃a 
Yerusalem, go naga euga mari napariana ega toko asa. 

9Ma au mari natapasavasaana aginami paki Sup̃e aginami, po lawo ki tea 
vavaigoro sikai naga ega leleogoro aleati go p̃ogi, nalakena nara. 

10Go Yudah eu naga, Nakasuaana ki tea tapetape natapetapeana maga e 
darataara, go nasam̃a e p̃arua; dapala nogoe tu da mariatae mari nawosiana ni 
natavagiana ni p̃aaka mau. 

11Go tea kokona ki gami maga eu naga. Euga wo da atae kite punusi te navatuna 
mau, pa pa tuga umai paki m̃aleoputo kakada, po atugi ra, po mari nawosiana 
ega makoto. 

12Go e pakilina ragi waina naka ni Yudea waina eu doko m̃aladigi ki da eu rumai, 
naga eu noa ki gami paka rualima, eu naga, Pae sara tokora waina eu doko ara, 
euga wo sake umai dip̃a gida. 

13Nalakena tea wanogoe kinau a lawo ki narei pae naworaworada maga, eu doko 
tokora vakitano maga nataku ni p̃aaka, doko lina maga, eu pilake lova adeada 
maga, go naio adeada maga, go naasu adeada maga. 

14Go a punusi naga eu mataku, go a duleana po noa ki naatam̃oli vakilagi maga, 
go ki tasiga maga, go ki narei mamau puti, a naga, Kuga ta matau ki da mau: kuga 
midoa ki parati ki Yehovah, tea warua go tea mataukiana, go kuga magi taimu 
maga marimari, go magi natumu naanoai maga, go natumu nagoroi maga, go 
nagoroi animu maga, go nasum̃a animu maga. 

15Go e pakilina, ragi waina tea kokona ki gami maga eu dogo naga e pei tea 
ataeana paki gami, go naga Sup̃e e mari piri namidoaki‐p̃otae‐ana adeada, e 

pakilina naga au mamau puti liliu paki p̃aaka, sara naata sikasikai paki 
nawosiana aginami. 

16Go e pakilina naga pae naaleatia wanogoe pa pa, tea suasua aginau maga 
namagovai kakada eu p̃osiwosi ki nawosiana, go namagovai kakada eu puati 
naio maga, go nakokoro maga, go naasu maga, go kokororum̃a maga, naga euga 
silae tea mamau puti ni Yudea waina eu davagi piri p̃aaka. 

17Tea maga waina eu dapetape natapetapeana maga, nara ma eu puati nalikau, 
eu ovaova dapala waina nam̃elearuda sikai e mari nawosiana, go kerua e puati 
nalikau, sikasikai sarasara ra; 

18Go tea tavagi maga eu pilake lova adeada e dau natap̃oraeda sikasikai sarasara 
ra, go eu doko davagi. Go tea waina e sui paiga e doko nap̃irikiagu. 

19Go a noa ki tea vakilagi maga, go ki tasiga maga, go ki narei mamau puti, a naga, 
Nawosiana e p̃arua go e p̃elewelea, go tu dum̃agida doko uvea ki gida, doko 
p̃aaka: 

20Nalakena tea wanogoe tokora waina ku pe rogo nadaleo ni paiga asa, kuga 
saisai umai punusi gami tokora wanogoe; Sup̃e anigida ega wo manigida 
marimari. 

21Go au p̃osiwosi ki nawosiana wanogoe pae nasakeana ni malip̃ogi pano pa pa 
m̃asoe maga eu pakilina. 

22Go doko ragi sikai maau wanogoe a moro noa ki narei, a naga, Kuga mamau 
puti maturu doko m̃aleoputo ni Yerusalem, nimu ma tea suasua animu maga; 
dapala nogoe kuga wo manigida pei taua sikai ni tea vavaigoro maga p̃ogi, go 
taua sikai ni tea wosiwosi maga aleati. 

23Go kinami te naata sikai kakagami au da sawo lua sugoro aginami maga mau, 
kinau kite taigu maga, kite tea suasua aginau maga, kite naatam̃oli maga ni tea 
vavaigoro maga; go au puati nalikau aginami sikasikai sarasara gami. 

Nehemia 5 

1Go nakuapiosoana warua sikai e sake m̃elu m̃aleoputo ni narei go ni nagoroi 
adeada maga dip̃a taida maga naka ni Yudea. 

2Nalakena te seara eu doko waina eu naga, Au do pitua ki natugami naanoai 
maga go natugami nagoroi maga eu pei nanadisokiana, naga auga veani korn 
naga auga kanikani po mauri. 

3Go te seara eu doko waina eu naga, Au do surupioli ki vanua aginami maga, go 
roara maga ni vaine aginami maga, go nasum̃a aginami maga raki korn nalakena 
navitoloana. 



973 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

4Go tea p̃ota seara eu doko waina eu naga, Au sea ki m̃ane dip̃a vanua aginami 
maga go roara ni vaine aginami maga, naga auga vitua ki nasautoga ki nawota. 

5Nadagami e dapala nada ni taigami maga go natugami maga go natuda maga: 
go p̃a leo, au mari natugami naanoai maga go natugami nagoroi maga eu pei 
naviti maga, go eu mari natugami nagoroi maga seara kakada eu one natano: go 
e da doko navei‐nawota‐ana aginami naga auga taulua ra mau; nalakena 
naatam̃oli p̃ota maga eu pei talakea ni vanua aginami maga go roara ni vaine 
aginami maga. 

6Go a maeto p̃arua ragi waina a dogo nakuapiosoana adeada go navasaana maga 
wanogoe. 

7Go a dum̃agu midoakiusiusi a, go a pasa kasua paki naatam̃oli vakilagi maga go 
tasiga maga, po noa ki da, a naga, Nimu ku dape lua narogoviana ki taimu maga 
sara naata kakamu. Go a soso saisai ki nasaisaiana warua sikai dip̃a ra. 

8Go a noa ki da, a naga, Kinami pataka ni namariataeana aginami, au daulua 
taigami naka ni Yudea, waina eu pei tea soriana paki nalauna p̃ota maga; go 
nimu, kuga wo sori taimu maga naga auga wo daulua ra, kite? Go eu punuta doko, 
eu da pap̃ai te navasaana sikai naga euga noa e mau. 

9Go a moro naga, Tea waina ku do mari a e da p̃ia mau: e da one mu one naga 
kuga matau ki Sup̃e anigida mau, nalakena navasapinoaana ki nalauna p̃ota 
maga, tea kokona ki gida maga, kite? 

10Kinami ma namatarau m̃aladigi kinau, go tea suasua aginau maga au do dua ra 
tea seakiana ni m̃ane go ni korn. A pavara ni mu, tuga makoto ki narogoviana 
waina tu doropusi a doko ara. 

11Kuga vitua liliua ki vanua adeada maga, go roara ni vaine adeada maga, go 
roara ni oliva adeada maga, go nasum̃a adeada maga naaleatia waia, a pavara ni 
mu asa, ega vilake nanadisokiana maga waina ku dape lua ra kiada raki tea 
seakiana ni m̃ane, go ni korn, ni waine, go ni naroro. 

12Go eu naga, Auga wo pitua liliua ki tea mamau puti paki da, go auga wo da 
datagovi ra te navatuna mau; dapala waina ku noa e, dapala nogoe auga wo mari 
a. Go a soso tea viri maga umai, go a dape navivisaana ki tea surupioli m̃ane, naga 
euga mari pataka ni nasaiana adeada wanogoe. 

13Go a pua silasila ki sugoro aginau, po naga, Dapala nogoe Sup̃e ega sila ki sara 
naatam̃oli waina eu da pakavuro nasaiana waia m̃elu dua ki nasum̃a adeada go 
m̃elu dua ki nawosiana adeada; dapala nogoe euga wo pei tea silasilakiana po 
pei tea toropusiana euga wo p̃alo doko. Go nasaisaiana mamau puti eu naga, 
Amen; po samasama ni Yehovah. Go narei eu mari pataka ni nasaiana wanogoe. 

14Go pae naaleatia waina a pei tea matadoaana naga aga vei tea maramara 
adeada doko navanua ni Yudah, pae natau kerualima dua pa pa paki natau 

kerualima dolu tamate dua ki nawota Artakserses, e pei natau rualima sikai 
tamate dua, kinau go taigu maga au da gani navinaga agi tea maramara mau. 

15Tea maramara vea maga waina eu pea ki nau, eu pei tea madaga one narei, go 
eu dape lua kiada shekel ni silver rualima pati sara naaleatia sikasikai raki 
navinaga adeada; go tea suasua adeada maga nara ma eu peani p̃otae navei‐
nawota‐ana dap̃au narei: ma kinau a da mari dapala nogoe mau, nalakena a 
matau ki Sup̃e. 

16Go a doko nawosiana ni p̃aaka waia, go a da pei talakea ni natano mau: go tea 
suasua aginau maga mamau puti eu pei tea saisaikiana tokora wanogoe doko 
nawosiana. 

17Go naatam̃oli p̃onotia sikai rualima takuna lima eu doko wede ni nakaniana 
aginau, naka ni Yudea tasiga maga, masale ki tea maga waina eu rumai punusi 
gami m̃elu m̃aleoputo ni nalauna p̃ota maga waina eu doko dalivirigoro gami. 

18Go tea waina e pei tea mari‐m̃atakiana sara naaleatia sikasikai, e pei oks sikai, 
go shiip wia latesa; go manu maga nara ma eu maginau pei tea mari‐m̃ata‐kiana, 
go paka sikai naaleatia rualima sikai a pitua ki nawili maga ni waine eu laapa: a 
pitua ki tea laapa wanogoe, ma a da datago navinaga agi tea maramara mau, 
nalakena nasuasuaana e madaga one narei waia. 

19P̃a midoa ki parati ki tea mamau puti waina a magi narei waia mari a, po saup̃ia 
ki nau, Sup̃e aginau O. 

Nehemia 6 

1Go e pakilina ragi waina Sanballat go Tobiah, go Ceshem naatam̃oli ni Arabia, 
go tea kokona ki gami maga mamau puti eu dogo naga a davagi sua p̃aaka 
wanogoe, go naga te malo mari‐p̃oraeana e da moro doko asa mau; (ma a ko da 
sike lawo ki namata duaduru maga ni namata‐pua maga mau:) 

2E pakilina naga Sanballat go Ceshem ero dip̃aki lua po noa ki nau, ero naga, P̃a 
umai, tuga saisai natokoana sikai ni malo matemate ni Ono. Ma ero midoa ki nia 
naga eroga mari sa ki nau. 

3Go a dip̃aki lua tea tautauana maga pa punusi ra, doko do naga, Kinau a do mari 
nawosiana warua sikai, go a mari sa siwo paloti: ekasana nawosiana ega wo 
makoto, go aga wo doropusi a po siwo paloti punusi mu? 

4Go eu dip̃aki lua umai punusi au paka vati dapala nogoe; go a pasadara ra dapala 
nogoe. 

5Go Sanballat e dip̃aki lua tea suasua aneana umai punusi au dapala nogoe sala 
kelima, tusi midiriana sikai waina eu da pulusoki a mau e doko nam̃elearuna; 

6Go tea waina e pei tea midiriana asa e naga, E pei tea rogorogokiana usuraki 
nalauna p̃ota maga, go Cashmu e noa e, naga nimu ma naka ni Yudea ku midoa 

ki nia naga kuga wo mari p̃auluulu; nalakena tea wanogoe ku do davagi p̃aaka 
wanogoe: go naga ku masauna naga p̃a vei nawota adeada. 

7Go ku lawo ki profeta maga naga euga rogorogo nalo kakam̃a doko Yerusalem, 
doko do naga, Nawota sikai e doko Yudah: go ega ta pei tuai go nawota ega wo 
dogo e. Nalakena tea wanogoe p̃a umai, go tuga saisai pusum̃aki. 

8Go a dip̃aki lua po noa ki nia, a naga, Naleo maga waina ku noa e, te sikai kakada 
e da pei tea mariana mau, ma e pei namidoakisap̃o‐ana ni nap̃op̃om̃a. 

9Nalakena eu maridogo mari gami namatakuana, doko do naga, Nam̃elearuda 
maga euga wo doropusi nawosiana, go ega wo da pei tea mari‐sua‐ana mau. Ma 
a dum̃agu mari nam̃elearugu maga ero moro kasua liu. 

10Go a pa punusi Shemaiah natu ni Delaiah natu ni Mehetabel waina e pei tea 
kokoroana doko; go nae e naga, Toroga saisai nasum̃a ki Sup̃e, ekopu ni nasum̃a 
tapu, go toroga kokoro p̃onoti namata kakana maga: nalakena euga wo umai 
naga euga mari punue ko; io, euga wo umai p̃ogi naga euga mari punue ko. 

11Go a naga, Naatam̃oli waina e dakiusi au ega wo sava pano, kite? Go sei e doko 
waina e pe takiusi au go e pe wo paki ekopu ni nasum̃a tapu naga e pe wo mauri? 
Kinau aga wo da sili paki asa mau. 

12Go a atae naga p̃a leo, Sup̃e e da dip̃aki lua e umai mau: ma e dum̃ana noasai 
naveanoasaiana wanogoe dip̃a au: go Tobiah nara ma Sanballat ero pasadapui a 
asa. 

13Tea waia e pei nalakena e pei tea vasadapuiana, naga kinau aga mataku, po 
mari dapala nogoe po mari naleo sa, go naga euga veani navatuna naga euga 
mari narogorogoana sa sikai, naga euga vasa pinoa ki nau asa. 

14Sup̃e aginau O, p̃a midoa ki Tobiah go Sanballat pataka ni natomariana adeada 
maga waia, go p̃a moro midoa ki profeta nagoroi Noadiah, go profeta maga 
mamau puti waina eu masauna naga euga mari au aga mataku. 

15Dapala nogoe eu davagi piri p̃aaka wanogoe; eu p̃osiwosi asa naaleatia rualima 
lima tamate dua go e nopu: eu mari sua e naaleatia kerualima dua tamate lima 
ni atelagi Elul. 

16Go e pakilina ragi waina tea kokona ki gami maga mamau puti eu dogo e, go 
ragi waina tea ni nalauna p̃ota maga mamau puti waina eu dalivirigoro gami eu 
punusi a, e pakilina naga e pei tea ni namagaana namatada maga, go eu atae naga 
nawosiana wanogoe e pei tea vakavuroana nalakena Sup̃e aginami. 

17Go doko naaleatia maga wanogoe naatam̃oli vakilagi maga ni Yudah eu dip̃aki 
lua tusi midiriana laapa paki Tobiah, go tusi midiriana maga ki Tobiah eu rumai 
paki da. 

18Nalakena tea laapa ni Yudah eu pivisa paki nia, nalakena e pei napurum̃a ki 
Shekaniah natu ni Arah; go natuna Yehohanan e dawiri natu nagoroi ni 
Meshullam natu ni Berekiah. 

19Go eu pasa naraegu nalo ni natomariana wia aneana maga, po noakisai a ki 
navasaana aginau maga. Go Tobiah e dip̃aki lua tusi midiriana maga naga ega 
mari au aga mataku. 

Nehemia 7 

1Go e pakilina ragi waina p̃aaka wanogoe e pei tea tavagi‐sua‐ana, go a po sike 
lawo ki namata kakana maga, go tea vavaigoro namata‐pua maga go tea lega 
maga go naworawora ni Levi eu po pei tea vasa‐dawonakiana, 

2E pakilina naga a mari taigu Hanani, go Hananiah, tea maraki dap̃au nasum̃a ni 
navei‐nawota‐ana, ero pei tea leoparatiki maga dap̃au Yerusalem: nalakena nae 
e pei naatam̃oli vei lomau sikai, go e matau ki Sup̃e p̃arua liu tea laapa. 

3Go a noa ki da, a naga, Namata‐pua maga ni Yerusalem euga ta pei tea 
wolagatiana mau pa pa elo ega vakilagi; go ragi waina e ko doko elagi doko, euga 
moro kokoro namata kakana maga, go kuga marisokisoki ra: go kuga vasa 
dawona ki tea vavaigoro maga m̃elu naatatoko maga ni Yerusalem, sara naata 
sikasikai euga toko navavaigoroana adeada, go sara naata sikasikai euga toko 
leana dip̃a nasum̃a adeada. 

4Go natokoana e p̃elewelea go e p̃arua: ma naatam̃oli maga waina eu doko asa 
eu pisa maau, go nasum̃a maga eu ko da pei tea tavagiana asa mau. 

5Go Sup̃e aginau e doropusi a paki namidodoana aginau naga aga viragi saisai ki 
naatam̃oli vakilagi maga, go tasiga maga, go narei maga, naga euga vei tea veve‐
atae‐ana pae nanoaana ni navakilinaana adeada. Go a pap̃ai tusi ni navakilinaana 
ki tea maga waina eu sake umai sala vea, go a pap̃ai naga tea waia e pei tea 
midiriana asa: 

6Tea maga waia eu pei narei ni navanua waina eu sake umai m̃elu dua ki 
naviragi‐luapavakotoana ni tea maga waina eu pei tea viragi‐lua‐pavakotoana, 
nara waina Nebukadnessar nawota ni Babelon e piragi lua pavakoto ara pano, 
go waina eu moro liliu umai paki Yerusalem go paki Yudah, sara naatam̃oli eu 
sikasikai paki natokoana adeada; 

7Waina eu mamau puti umai ma Serubabel, Yeshua, Nehemiah, Asariah, 
Raamiah, Nahamani, Mordekai, Bilshan, Misperet, Bikvai, Nehum, Baanah. 
Naveveana ni naanoai maga ni Israel natuna maga e pei tea waia: 

8Parosh natuna maga manu dua p̃onotia sikai go rualima takuna larua tamate 
dua. 

9Shefatiah natuna maga p̃onotia dolu go rualima takuna larua tamate dua. 

10Arah natuna maga p̃onotia latesa go rualima takuna lima tamate dua. 

11Pahath‐moab natuna maga, waina eu pei Yeshua go Yoab natuna maga, manu 
dua p̃onotia latolu go rualima takuna sikai tamate latolu. 

12Elam natuna maga manu sikai p̃onotia dua go rualima takuna lima tamate pati. 

13Sattu natuna maga p̃onotia latolu go rualima takuna pati tamate lima. 

14Sakkai natuna maga p̃onotia larua go rualima takuna latesa. 

15Binnui natuna maga p̃onotia latesa go rualima takuna pati tamate latolu. 

16Babai natuna maga p̃onotia latesa go rualima takuna dua tamate latolu. 

17Askad natuna maga manu dua p̃onotia dolu go rualima takuna dua tamate dua. 

18Adonikam natuna maga p̃onotia latesa go rualima takuna latesa tamate larua. 

19Bikvai natuna maga manu dua go rualima takuna latesa tamate larua. 

20Adin natuna maga p̃onotia latesa go rualima takuna lima tamate lima. 

21Ater natuna maga, ni Hesekiah, rualima loveti tamate latolu. 

22Hashum natuna maga p̃onotia dolu go rualima takuna dua tamate latolu. 

23Besai natuna maga p̃onotia dolu go rualima takuna dua tamate pati. 

24Harif natuna maga p̃onotia sikai go rualima takuna sikai tamate dua. 

25Cibeon natuna maga rualima loveti tamate lima. 

26Naatam̃oli maga ni Bethlehem go Netofah p̃onotia sikai go rualima takuna 
latolu tamate latolu. 

27Naatam̃oli maga ni Anathoth p̃onotia sikai go rualima takuna dua tamate 
latolu. 

28Naatam̃oli maga ni Beth‐asmaveth rualima pati tamate dua. 

29Naatam̃oli maga ni Kiriath‐yearim, Kefirah, go Beeroth, p̃onotia larua go 
rualima takuna pati tamate dolu. 

30Naatam̃oli maga ni Ramah go Ceba p̃onotia latesa go rualima takuna dua 
tamate sikai. 

31Naatam̃oli maga ni Mikmas p̃onotia sikai go rualima takuna dua tamate dua. 

32Naatam̃oli maga ni Beth‐el go Ai p̃onotia sikai go rualima takuna dua tamate 
dolu. 

33Naatam̃oli maga ni Nebo kerua kakana rualima lima tamate dua. 

34Go Elam kerua kakana natuna maga manu sikai p̃onotia dua go rualima takuna 
lima tamate pati. 

35Harim natuna maga p̃onotia dolu go rualima takuna dua. 

36Yeriko natuna maga p̃onotia dolu go rualima takuna pati tamate lima. 

37Lod, Hadid go Ono natuda maga p̃onotia larua go rualima takuna dua tamate 
sikai. 

38Senaah natuna maga manu dolu p̃onotia loveti go rualima takuna dolu. 

39Tea viri maga: Yedaiah natuna maga, tea ni nasum̃a ni Yeshua, p̃onotia loveti 
go rualima takuna larua tamate dolu. 

40Immer natuna maga manu sikai go rualima takuna lima tamate dua. 

41Pashur natuna maga manu sikai p̃onotia dua go rualima takuna pati tamate 
larua. 

42Harim natuna maga manu sikai go rualima takuna sikai tamate larua. 

43Naworawora ni Levi: Yeshua ni Kadmiel natuna maga, go Hodefah natuna 
maga, rualima larua tamate pati. 

44Tea lega maga: Asaf natuna maga p̃onotia sikai go rualima takuna pati tamate 
latolu. 

45Tea vavaigoro namata‐pua maga: Shallum natuna maga, Ater natuna maga, 
Talmon natuna maga, Akkub natuna maga, Hatita natuna maga, go Shobai 
natuna maga, p̃onotia sikai go rualima takuna dolu tamate latolu. 

46Tea suasua maga ni nasum̃a tapu: Siha natuna maga, Hasufa natuna maga, 
Tabaoth natuna maga; 

47Keros natuna maga, Sia natuna maga, Padon natuna maga; 

48Lebana natuna maga, Hakaba natuna maga, Salmai natuna maga; 

49Hanan natuna maga, Ciddel natuna maga, Cahar natuna maga; 

50Reaiah natuna maga, Resin natuna maga, Nekoda natuna maga; 

51Casam natuna maga, Ussa natuna maga, Paseah natuna maga; 

52Besai natuna maga, Meunim natuna maga, Nefusesim natuna maga; 

53Bakbuk natuna maga, Hakufa natuna maga, Harhur natuna maga; 

54Baslith natuna maga, Mehida natuna maga, Harsha natuna maga; 

55Barkos natuna maga, Sisera natuna maga, Temah natuna maga; 

56Nesiah natuna maga, Hatifa natuna maga. 

57Tea suasua maga ki Solomon natuda maga: Sotai natuna maga, Sofereth natuna 
maga, Perida natuna maga; 

58Yaala natuna maga, Darkon natuna maga, Ciddel natuna maga; 

59Shefatiah natuna maga, Hattil natuna maga, Pokereth‐hassebaim natuna maga, 
Amon natuna maga. 

60Tea suasua maga ni nasum̃a tapu, go tea suasua maga ki Solomon natuna maga, 
eu mamau puti pei naatam̃oli p̃onotia dolu go rualima takuna loveti tamate dua. 

61Go tea maga waia eu pei nara waina eu pae Tel‐melah, Tel‐harsha, Kerub, 
Addon, go Immer sake umai: ma eu mari sa noasai nasum̃a maga ni tamada 
maga, kite naworaworada, eu pe vei tea ni Israel: 

62Delaiah natuna maga, Tobiah natuna maga, Nekoda natuna maga, p̃onotia 
latesa go rualima takuna pati tamate dua. 

63Go ni tea viri maga: Hobaiah natuna maga, Hakkos natuna maga, Barsillai 
natuna maga, nae waina e dawiri Barsillai ni Cilead natuna nagoroi sikai, po pei 
tea salagisana ki nagisada. 

64Nara wanogoe eu laaga nagisada maga eu pe vei tea midiriana pilake nagisa ni 
tea maga waina eu pei tea veve‐atae‐ana pae nanoaana ni navakilinaana, ma eu 
da pap̃ai ra mau: nalakena tea wanogoe eu pei tea midoakiana naga eu da dautau 
mau po pei tea tugoroana pa dua ki navei‐tea‐viri‐ana. 

65Go tea maramara e noa ki da naga euga wo da gani naleo tapu liu maga mau, 
pa pa tea viri sikai ega tuleana po pusuusu ki Urim go Tummim. 

66Nasaisaiana mamau puti eu pei naatam̃oli tivilia pati go manu dua, p̃onotia 
dolu rualima takuna latesa, 

67Masale ki tea suasua naanoai adeada maga go tea suasua nagoroi adeada maga, 
waina nara eu pei naatam̃oli manu larua p̃onotia dolu rualima takuna dolu 
tamate larua: go tea lega maga naanoai go nagoroi p̃onotia dua rualima takuna 
pati tamate lima. 

68Horse adeada maga p̃onotia larua rualima takuna dolu tamate latesa; mule 
adeada maga p̃onotia dua rualima takuna pati tamate lima; 

69Kamel adeada maga p̃onotia pati rualima takuna dolu tamate lima; ass adeada 
maga manu latesa p̃onotia larua rualima takuna dua. 

70Go nap̃au maga ni nasum̃a maga ni tamada maga seara kakada eu pitua raki 
nawosiana. Tea maramara e nadi ki kold darik manu sikai paki nasum̃a ni naleo 
wia tauakiana, go besin rualima lima, go tea suniana maga ki tea viri maga 
p̃onotia lima rualima takuna dolu. 

71Go nap̃au maga ni nasum̃a maga ni tamada maga seara kakada eu nadi ki kold 
darik tivilia dua paki nasum̃a ni naleo wia tauakiana raki nawosiana, go silver 
paund manu dua p̃onotia dua. 

72Go narei maga eu nadi ki kold darik tivilia dua, go silver paund manu dua, go 
tea suniana maga ki tea viri maga rualima latesa tamate larua. 

73Go tea viri maga, go naworawora ni Levi, go tea vavaigoro namata‐pua maga, 
go tea lega maga, go narei seara kakada, go tea suasua maga ni nasum̃a tapu, go 
Israel mamau puti, eu doko natokoana adeada maga doko. Go ragi waina atelagi 
kelarua e pakilina, Israel natuna maga eu doko sua doko natokoana adeada 
maga. 

Nehemia 8 

1Go narei mamau puti eu dum̃ada saisai ki da dapala naatam̃oli sikai maau paki 
tokora welewelea waina e doko kivea ki namata‐pua ni noai; go eu noa ki Esra, 
tea midiri, naga ega viragi umai tusi ni nawotaeana ki Moses waina Yehovah e 
pitua ki nia paki Israel. 

2Go doko nakup̃a vea ni atelagi kelarua, Esra tea viri, e dape tusi ni nawotaeana 
umai paki narae ni nasaisaiana mamau puti, naanoai go nagoroi, go ni tea maga 
mamau puti waina eu mariatae daki dorogo ki namidoaki‐atae‐ana. 

3Go e peve a doko tokora welewelea waina e doko kivea ki namata‐pua ni noai, 
pae malip̃ogi loaloa pa pa paki aleati matua, doko narae ni naanoai go nagoroi 
maga, go ni tea maga waina eu mariatae midoaki atae; go narei mamau puti eu 
daki nadaligada maga paki tusi ni nawotaeana wanogoe. 

4Go Esra tea midiri e lawodu doko malo‐tuana sikai ni nakau waina eu mari a 
nalakena tea wanogoe; go tea maga waia, Mattithiah, go Shema, go Anaiah, go 
Uriah, go Hilkiah, go Maaseiah, eu lawodu nap̃irikiana ni matua; go tea maga 
waia, Pedaiah, go Mishael, go Malkiyah, go Hashum, go Hasbadana, go Sekariah, 
go Meshullam, eu lawodu nap̃irikiana ni mawiri. 

5Go Esra e pukesi piri tusi wanogoe doko namata ni narei mamau puti: (nalakena 
e doko elagi ki narei mamau puti;) go ragi waina e pukesi piri a, narei mamau 
puti eu duleana: 

6Go Esra e pasa p̃ia ki Yehovah, Sup̃e warua. Go narei mamau puti eu pasadara, 
po naga, Amen, Amen, doko do darasike nam̃elearuda maga: go eu kolo ki 
nap̃auda, po lotu ki Yehovah, eu kolo suai natano. 

7Go Yeshua, go Bani, go Sherebiah, go Yamin, go Akkub, go Shabbethai, go 
Hodiah, go Maaseiah, go Kelita, go Asariah, go Yosabad, go Hanan, go Pelaiah, go 
naworawora ni Levi, eu silae narei naga euga midoaki atae nawotaeana: go narei 
eu du dorogo naliada. 

8Go eu peve tusi ni nawotaeana ki Sup̃e doko do noap̃otae a; go eu dua ra 
namidoakip̃otae‐ana dapala waina eu midoaki atae naveveana wanogoe. 

9Go Nehemiah nae waina e pei tea maraki, go Esra, tea viri go tea midiri, go 
naworawora ni Levi waina eu pasa pisei ki narei, eu noa ki narei mamau puti, eu 
naga, Naaleatia waia e dapu paki Yehovah Sup̃e animu; kuga ta susue kite dagi 
mau. Nalakena narei mamau puti eu dagi ragi waina eu dogo navasaana maga ni 
nawotaeana. 

10Go e noa ki da, e naga, Kuga vae napua animu pano, kuga kani nam̃aladua, po 
munu tea gagadi, po pitua ki tea veani‐p̃otaeana paki naata waina te navatuna e 
da maneana pei tea mari‐m̃ata‐kiana mau: nalakena naaleatia waia e dapu paki 
Nawota anigida: go kuga ta dogokitesa mau; nalakena nalaelaeaana ki Yehovah 
e pei nakasuaana animu. 

11Dapala nogoe naworawora ni Levi eu mari narei mamau puti eu punuta, eu 
naga, Kuga vunuta, nalakena naaleatia waia e dapu; go kuga ta dogokitesa mau. 

12Go narei mamau puti eu pae napua adeada pano naga euga kanikani, go naga 
euga munu, go naga euga vitua ki tea veani‐p̃otae‐ana maga, go naga euga mari 
nalaelaeaana warua, nalakena eu midoaki atae navasaana maga waina eu pei tea 
rogorogokiana paki da. 

13Go doko naaleatia kerua, nap̃au maga ni nasum̃a maga ni tamada maga ni narei 
mamau puti, nara ma tea viri maga, go naworawora ni Levi, eu pei tea 
saisaikiana umai punusi Esra tea midiri, naga euga taki dorogo paki navasaana 
maga ni nawotaeana. 

14Go eu pap̃ai e pei tea midiriana doko nawotaeana naga Yehovah e pitip̃aki asa 
pae Moses, naga Israel natuna maga euga wo doko tap̃aup̃au maga doko ragi ni 
nasaisaiana ni atelagi kelarua: 

15Go naga euga wo dogorogo po noasai doko natokoana adeada maga mamau 
puti, go doko Yerusalem, euga wo naga, Kuga tave pano paki tava maga, po dape 
ara maga ni oliva umai, go ara maga ni oliva kau, go ara maga ni nasara, go ara 
maga ni paama, go ara maga ni nakau matolu maga, naga kuga mari tap̃aup̃au 
maga, dapala waina e pei tea midiriana. 

16Nalakena tea wanogoe narei eu dave pano, po piragi ra umai, po dum̃ada 
madeada mari tap̃aup̃au maga, sara naata sikasikai doko nap̃au ni nasum̃a 
adeada maga, go doko roara adeada maga, go doko roara maga ni nasum̃a ki 
Sup̃e, go doko tokora welewelea ni namatapua ni noai, go doko tokora 
welewelea ni namata‐pua ni Efraim. 

17Go nasaisaiana mamau puti ni tea maga waina eu pei tea viragi‐liliua‐kiana 
m̃elu dua ki naviragi‐lua‐pavakotoana, eu mari tap̃aup̃au maga, po doko 
tap̃aup̃au maga wanogoe doko: nalakena pae naaleatia maga ki Yeshua, natu ni 

Nun, pa pa paki naaleatia wanogoe, Israel natuna maga eu da mari dapala nogoe 
mau. Go e pei ragi ni nalaelaeaana warua. 

18Go sara naaleatia, pae naaleatia vea pa pa paki naaleatia edaku mau, Esra e 
peve tusi ni nawotaeana ki Sup̃e. Go eu pavaigoro nasaisaiana naaleatia larua; 
go doko naaleatia kelatolu e pei nasoso‐saisaiana sikai, pataka ni natawonakiana 
kakana. 

Nehemia 9 

1Go doko nakup̃a kerualima dua tamate kevati ni atelagi wanogoe, Israel natuna 
maga eu pei tea saisaikiana doko do pali, eu pilake nakulukulu ni sak, go natano 
e doko nap̃auda. 

2Go naworawora ni Israel eu dum̃ada dap̃otawotae ra m̃elu dua ki nam̃enaki 
atatoko maga mamau puti, po lawodu po noasai namarinaleosaana adeada 
maga, go namarinaleotageleana maga ki tamada maga. 

3Go eu lawodu doko naliada, go namagovai kevati sikai ni naaleatia wanogoe eu 
peve tusi ni nawotaeana ki Yehovah Sup̃e adeada; go namagovai kevati p̃ota 
sikai eu noasai namarinaleosaana adeada maga, po lotu ki Yehovah Sup̃e adeada. 

4Go Yeshua go Bani, Kadmiel, Shebaniah, Bunni, Sherebiah, Bani, go Kenani eu 
lawodu napua vavadu ki naworawora ni Levi, po pioso ki nadaleo kasua sikai 
paki Yehovah Sup̃e adeada. 

5Go naworawora ni Levi, Yeshua, go Kadmiel, Bani, Hashabneiah, Sherebiah, 
Hodiah, Shebaniah, go Pethahiah eu naga, Kuga tuleana po pasap̃ia ki Yehovah 
Sup̃e animu waina e pae tuai mau pa pa paki tuai mau: euga vasap̃ia ki nagisam̃a 
ni nasamasamaana waina e pakilagi liu dap̃au sara navasap̃iakiana go 
nasamasamaniana. 

6Nigo ku pei Yehovah, nigo sikim̃a; nigo ku mari nakoroatelagi, nakoroatelagi ni 
nakoroatelagi maga, go taua adeada mamau puti, maramana go naleo maga 
mamau puti waina eu doko asa, natasi maga go naleo maga mamau puti waina 
eu doko ara, go nigo ku do mautipauri puti ra; go taua ni nakoroatelagi e do lotu 
ki‐go. 

7Yehovah O, nigo ku pei Sup̃e, nigo ku matadoa Abram, po piragi lua e m̃elu dua 
ki Ur ki tea ni Kaldea maga, po salagisana ki Abraham; 

8Go ku pap̃ai naga nap̃op̃ona e pei lomau namatam̃a, go ku mari navasasokiana 
sikai paki nia naga p̃a vitua ki navanua ni naworawora ni Kanaan, go ki 
naworawora ni Heth, go ki naworawora ni Amor, go ki naworawora ni Peris, go 
ki naworawora ni Yebus, go ki naworawora ni Circash, naga p̃a vitua ki nia paki 
naworaworana, go ku pakavuro nasaiana anigo; nalakena ku leana. 

9Go ku punusi narogokitesaana ki tamagami maga waina eu doko Ityipt doko, po 
dogo nakuapiosoana adeada ragi waina eu doko Natasi Miala; 

10Go ku mari navaivaiana maga go tea ni namagaana maga dip̃a Faraoh, go dip̃a 
tea suasua aneana maga mamau puti, go dip̃a narei mamau puti ni navanua 
aneana; nalakena ku atae naga eu mari madaga paki da; go ku dum̃am̃a manigo 
mari nagisa sikai, dapala waina e doko pa pa paki naaleatia waia. 

11Go ku dap̃otae natasi kivea ki da, dapala waina eu surata duagoto duaduru 
natasi doko natano garagara; go ku nadi ki tea sava dausi ra maga paki epua 
maga, dapala vatu sikai paki noai warua maga. 

12Go ku maraki ra aleati doko napopouru lawodu sikai; go p̃ogi doko nakapu 
lawodu sikai, naga p̃a maramalagati ra napua waina euga vae asa pano. 

13Go ku siwo umai paki tava Sinai, po pasa paki da pae nakoroatelagi, po dua ra 
navasap̃otaeana leana maga go nawotaeana lomau maga, go natawonakiana wia 
maga, go natip̃akiana maga: 

14Go ku mari ra eu atae naga sabbath e pei naaleatia tapu anigo, po dip̃aki da 
natip̃akiana maga, go natawonakiana maga, go nawotaeana sikai, pae nam̃elearu 
ni tea suasua anigo Moses: 

15Go ku dua ra navinaga pae nakoroatelagi nalakena navitoloana adeada, po 
madeada mari noai e dave m̃elu vatu laketoko nalakena namadouana adeada, po 
dip̃aki da naga euga sili pano po peani pioli ki navanua waina ku pivisa naga p̃a 
tua ra asa. 

16Ma eu mari madaga, nara ma tamagami maga, go eu mari nanoada e kasua, po 
da daki dorogo paki natip̃akiana anigo maga mau, 

17Go eu karai naga euga rogo parati ki, go eu da midoa ki tea ni namagaana anigo 
maga waina ku mari ra m̃aleoputo kakada mau; ma eu mari nanoada e kasua, go 
doko navei‐p̃auluulu‐ana adeada eu matadoa tea maraki sikai naga euga liliu 
paki navei‐naviti‐ana adeada: ma nigo ku pei Sup̃e, go ku do midoakikorokoro, 
ku pei Sup̃e saup̃ia go maritadodomi, tea mari daliali namaetoana, go tea warua 
nadodomiana, go ku da doropusi ra mau. 

18Go ragi waina eu dum̃ada madeada mari kau natuna anoai takiana sikai, po 
naga, Tea waia e pei Sup̃e anigo waina e piragi lua ko m̃elu dua ki Ityipt sake 
umai; go ragi waina eu mari navei‐p̃auluuluana warua maga; 

19Ma pae nadodomiana warua anigo maga, nigo ku da doropusi ra masop̃alo 
mau: napopouru lawodu waina e pea ki da doko napua e da puoli ki da aleati 
mau; kite nakapu lawodu p̃ogi, waina e maramalagati ra napua waina euga vae 
asa pano. 

20Go ku dua ra naatam̃a wia naga ega tapavanau ra, go ku da mauti manna anigo 
pa dua ki nawokada mau, go ku dua ra noai nalakena namadouana adeada. 

21Io, natau rualima pati ku pagani ra doko masop̃alo, go eu da dika ki te navatuna 
mau; sugoro adeada maga eu da disu duai mau, go natuada maga eu da pei woka 
mau. 

22Go ku dua ra namarakiana maga go narei maga, waina ku dap̃otawotae ra pae 
matele adeada maga: dapala nogoe eu peani navanua ki Sihon, nawota ni 
Heshbon, go navanua ki Ok, nawota ni Bashan. 

23Go ku mari naworaworada eu laapa dapala m̃asoe maga ni nakoroatelagi, po 
piragi ra umai paki navanua waina ku sai paki tamada maga naga euga sili paki 
asa po peani a. 

24Dapala nogoe naworaworada eu sili pano po peani navanua wanogoe, go ku 
mari naatatoko maga ni navanua, naka ni Kanaan, eu pakitano naraeda, po pitua 
ki da paki nam̃elearuda maga, nara ma nawota adeada maga, go narei maga ni 
navanua, naga euga mari paki da ega tapala waina eu pe masauna. 

25Go eu dape pavakoto natokoana p̃aakagoroana maga, go navanua 
m̃anopunopu sikai, po peani nasum̃a maga waina eu pura ki sara naleo wia 
maga, m̃oru noai wia maga waina eu pei tea kiliana, roara maga ni vaine, go roara 
maga ni oliva, go nakau maga ni nawa eu laapa liu: dapala nogoe eu ganikani, po 
puka, po m̃anopunopu, po maro nawiaana warua anigo. 

26Ma eu dogopiri, po mari p̃auluulu dip̃a ko, po nadi ki nawotaeana anigo paki 
natakuda, po mari punue profeta anigo maga waina eu noasokisoki dip̃a ra naga 
euga mari ra euga maradoa liliu paki‐go, go eu mari navei‐p̃auluulu‐ana warua 
maga. 

27Nalakena tea wanogoe ku pitua ki da paki nam̃elearu ni tea kokona ki da maga, 
waina eu diesoki ra: go doko ragi ni narogokitesaana adeada, ragi waina eu pioso 
paki‐go, ku dogo nakua‐pioso‐ana adeada pae nakoroatelagi; go pae 
nadodomiana warua anigo maga, ku dua ra tea maumau maga waina eu mauti 
ra m̃elu dua ki nam̃elearu ni tea kokona ki da maga. 

28Ma ragi waina eu peani sua namaromaroana, eu moro mari tea waina e sa 
namatam̃a: nalakena tea wanogoe ku doropusi ra paki nam̃elearu ni tea kokona 
ki da maga, dapala waina eu maramara dap̃au ra: ma ragi waina eu maradoa liliu, 
po pioso paki‐go, ku dogo nakuapiosoana adeada pae nakoroatelagi; go ku paka 
laapa pualua ra ki nadodomiana anigo maga; 

29Go ku noasokisoki paki da naga euga maradoa liliu paki nawotaeana anigo: ma 
eu mari madaga, po da dogo parati ki natip̃akiana anigo maga mau, ma eu mari 
naleo sa dip̃a navasap̃otaeana anigo maga, (waina te naata sikai e pe vavaigoro 

ra, e pe wo mauri ara,) go eu dosa liliua ki napauda, po mari nanoada e kasua, po 
karai daki dorogo. 

30Ma natau laapa ku dapetape pakale ra, po noasokisoki paki da ki naatam̃a pae 
profeta anigo maga: ma eu karai daki nadaligada: nalakena tea wanogoe ku pitua 
ki da paki nam̃elearu ni narei maga ni navanua maga. 

31Ma nalakena nadodomiana warua anigo maga ku da mari puoli ki puti ra kite 
doropusi ra mau; nalakena nigo ku pei Sup̃e saup̃ia go dodomi. 

32Go nalakena tea wanogoe, Sup̃e aginami, Sup̃e warua, tea kasua, go tea 
mataukiana, waina ku do pavaigoro navasasokiana go namaritadodomiana, 
namawosaana mamau puti waina e pakilina ki gami, go ki nawota aginami maga, 
go ki tea maraki aginami maga, go ki tea viri aginami maga, go ki profeta aginami 
maga, go ki tamagami maga, go ki narei anigo mamau puti, pae ragi ni nawota 
naga ni Assiria pa pa paki naaleatia waia, ega ta pei tea midoakiana namatam̃a 
naga e pei tea kiki sa mau. 

33Nigo ku mari leana nalo ni tea mamau puti waina eu pakilina ki gami; nalakena 
ku mari naveilomauana, ma kinami au mari nasigisigileoana: 

34Go nawota aginami maga, tea maraki aginami maga, tea viri aginami maga, go 
tamagami maga, nara eu da pavaigoro nawotaeana anigo mau, kite dogo parati 
ki natip̃akiana anigo maga go nanoasokisokiana anigo maga, waina ku 
noasokisoki paki da ara. 

35Nalakena eu da manigo suasua doko namarakiana adeada mau, go doko 
nawiaana warua anigo waina ku dua ra asa, go doko navanua welewelea go 
m̃anopunopu waina ku dua ra asa, go eu da maradoa m̃elu dua ki natomariana 
sa adeada maga mau. 

36P̃a leo, naaleatia waia kinami au pei naviti maga, go navanua waina ku dua 
tamagami maga asa naga euga kani nawa kakana go nawiaana kakana, p̃a leo, 
kinami au pei naviti maga doko asa doko. 

37Go e do pitua ki p̃arua ki navinagana paki nawota maga waina ku lawo ki da 
dap̃au gami nalakena namarinaleosaana aginami maga: go eu peani navei‐
nawota‐ana dap̃au nap̃atokogami, go dap̃au katel aginami, ragi waina eu 
masauna, go au doko nariesokiana warua doko. 

38Go nalakena tea mamau puti wanogoe, au mari navasasokiana vei lomau sikai, 
po midiri a; go tea maraki aginami maga, go naworawora ni Levi aginami maga, 
go tea viri aginami maga, eu pulusoki a. 

Nehemia 10 

1Go tea maga waina eu pulusoki a eu pei Nehemiah tea maraki, natu ni Hakaliah, 
go Sedekiah; 

2Seraiah, Asariah, Yeremiah; 

3Pashur, Amariah, Malkiyah; 

4Hattush, Shebaniah, Malluk; 

5Harim, Meremoth, Obadiah; 

6Daniel, Cineton, Baruk, 

7Meshullam, Abiyah, Miyamin; 

8Maasiah, Bilkai, Shemaiah: nara eu pei tea viri maga. 

9Go naworawora ni Levi: Yeshua natu ni Asaniah, Binnui, Henadad natuna maga 
sikai kakada, Kadmiel; 

10Go taida maga Shebaniah, Hodiah, Kelita, Pelaiah, Hanan; 

11Maika, Rehob, Hashabiah; 

12Sakkur, Sherebiah, Shebaniah; 

13Hodiah, Bani, Beninu. 

14Tea vakilagi maga ki narei: Parosh, Pahath‐moab, Elam, Sattu, Bani; 

15Bunni, Askad, Bebai, 

16Adoniyah, Bikvai, Adin; 

17Ater, Hesekiah, Assur; 

18Hodiah, Hashum, Besai, 

19Harif, Anathoth, Nobai; 

20Makpiash, Meshullam, Hesir; 

21Meshesabel, Sadok, Yadua; 

22Pelatiah, Hanan, Anaiah; 

23Hoshea, Hananiah, Hasshub; 

24Hallohesh, Pilha, Shobek, 

25Rehum, Hasabnah, Maaseiah; 

26Go Ahiah, Hanan, Anan; 

27Malluk, Harim, Baanah. 

28Go narei mamau puti, tea viri maga, naworawora ni Levi, tea vavaigoro maga 
ni namata‐pua maga, tea lega maga, tea suasua maga ni nasum̃a tapu, go tea 
maga mamau puti waina eu dum̃ada p̃otae lua ra m̃elu dua ki narei maga ni 

navanua maga paki nawotaeana ki Sup̃e, adagoroi maga, natuda naanoai maga, 
go natuda nagoroi maga, tea maga mamau puti waina eu peani naataeana go 
namidoakiataeana; 

29Eu puluti taida maga, naatam̃oli vakilagi adeada maga, po mari navasasakiana 
sikai go navivisaana sikai, naga euga surata pae nawotaeana ki Sup̃e, waina e pei 
tea vituakiana pae Moses tea suasua ki Sup̃e, go naga euga vavaigoro po mari 
pataka ni natip̃akiana maga mamau puti ki Yehovah, Nawota anigida, go ni 
navasap̃otaeana aneana maga, go ni natawonakiana aneana maga; 

30Go naga tuga wo da pitua ki natugida nagoroi maga paki narei maga ni 
navanua, kite magi natugida naanoai maga piragi natuda nagoroi maga mau: 

31Go waina narei maga ni navanua eu pe viragi naleo sosori dapala korn umai 
naaleatia ni sabbath naga eu pe sori a, tu pe wo da pakokoto kiada doko sabbath 
mau, kite doko naaleatia tapu sikai mau: go naga natau kelarua tuga wo doropusi 
nataluaana ni natano anigida ega m̃oli asa, go naga tuga wo magi tea maga 
mamau puti waina naleo anigida maga eu one ara one, tuga wo madeada 
midoakikorokoro e. 

32Go tu dum̃agida manigida mari natawonakiana maga naga sara natau tuga wo 
pitua ki shekel sikai namagovai ketolu kakana raki nasuasuaana ni nasum̃a ki 
Sup̃e anigida; 

33Raki bred tokorae, go raki navituaana ni flaur ni sara naaleatia, go raki 
navituaana tap̃arakiana ni sara naaleatia ni sabbath maga, go ni atelagi vau 
maga, go raki nasaisaiana tatutakiana maga, go raki naleo tapu maga, go raki 
navituaana maga ni namarinaleosaana naga euga magi Israel mari 
natap̃augoroana, go raki nawosiana mamau puti ni nasum̃a ki Sup̃e anigida. 

34Go tu nadi ki gole, tea viri maga, naworawora ni Levi, go narei, nalo ni 
navituaana ni nakapu naga tuga viragi a umai paki nasum̃a ki Sup̃e anigida, pae 
nasum̃a maga ni tamagida maga, doko ragi tatutakiana maga sara natau, naga 
ega vei tea tap̃arakiana wede ni naviriana ki Yehovah Sup̃e anigida, dapala waina 
e pei tea midiriana nawotaeana: 

35Go naga sara natau tuga wo piragi tea vea ni takavea maga ni natano anigida, 
go tea vea maga ni nawa maga mamau puti ni sara nakau visarasara umai paki 
nasum̃a ki Yehovah: 

36Go takalapa ni natugida naanoai maga, go ni katel anigida maga, dapala waina 
e pei tea midiriana nawotaeana, go takalapa ni navata ni katel anigida maga go 
ni navata ni shiip anigida maga, naga euga vei tea viragiana umai paki nasum̃a 
ki Sup̃e anigida, paki tea viri maga waina eu do mari nawosiana ni nasuasuaana 
ekopu ni nasum̃a ki Sup̃e anigida: 

37Go naga tuga wo piragi tea wialua ni flaur anigida, go navituaana sikosikoviana 
anigida maga, go nawa maga ni sara nakau visarasara, go waine go naroro umai 

paki tea viri maga, paki em̃ago maga ni nasum̃a ki Sup̃e anigida; go kekerualima 
maga ni natano anigida paki naworawora ni Levi; nalakena nara naworawora ni 
Levi, eu dape kekerualima maga ni sara natokoana ni nalalawoana anigida maga. 

38Go tea viri, Aaron natuna naanoai, ega wo sikoti naworawora ni Levi ragi 
waina naworawora ni Levi euga wo dape kekerualima maga: go naworawora ni 
Levi euga wo piragi kekerualima ni kekerualima maga sake umai paki nasum̃a 
ki Sup̃e anigida, paki em̃ago maga, paki nasum̃a ni natauakiana. 

39Nalakena Israel natuna maga go naworawora ni Levi euga wo piragi 
navituaana sikosikoviana ni korn, go ni waine, go ni naroro umai paki em̃ago 
maga, tokora maga waina lasa maga ni tokora tapu eu doko asa, go tea viri maga 
waina eu mari nawosiana ni nasuasuaana, go tea vavaigoro namata‐pua maga, 
go tea lega maga: go tuga wo da doropusi nasum̃a ki Sup̃e anigida mau. 

Nehemia 11 

1Go tea maraki maga ni narei eu doko Yerusalem doko: go narei mamau puti eu 
nadi ki gole naga euga viragi naatam̃oli sikai ni rualima sikai umai naga ega toko 
Yerusalem natokoana tapu, ma naatam̃oli loveti kakada euga toko natokoana 
p̃ota maga. 

2Go narei eu pasap̃ia ki naatam̃oli maga mamau puti waina eu suasua dum̃ada 
pitua ki da naga euga toko Yerusalem doko. 

3Go tea maga waia eu pei nap̃au maga ni naatam̃oli maga ni navanua waina eu 
doko Yerusalem: ma doko natokoana maga ni Yudah eu doko tea veaniana 
adeada doko natokoana adeada maga sara naata sikasikai, Israel natuna maga, 
tea viri maga, go naworawora ni Levi, go tea suasua maga ni nasum̃a tapu, go tea 
suasua maga ki Solomon natuda maga. 

4Go Yudah natuna maga seara kakada, go Benyamin natuna maga seara kakada, 
eu doko Yerusalem doko. Go ni Yudah natuna maga: Ataia natu ni Ussiah, natu 
ni Sekariah, natu ni Amariah; natu ni Shefatiah, natu ni Mahalalel, ni Peres 
natuna maga; 

5Go Maaseiah natu ni Baruk, natu ni Kol‐hose, natu ni Hasaiah, natu ni Adaiah, 
natu ni Yoiarib, natu ni Sekariah, natu ni tea ni Shiloh. 

6Peres natuna maga tea mamau puti kakada waina eu doko Yerusalem doko, eu 
pei naatam̃oli p̃onotia pati rualima takuna latesa tamate latolu, naatam̃oli 
marimatua maga. 

7Go tea maga waia eu pei Benyamin natuna maga; Sallu natu ni Meshullam, natu 
ni Yoed, natu ni Pedaiah, natu ni Kolaiah, natu ni Maaseiah, natu ni Ithiel, natu 
ni Yeshaiah. 

8Go namatarau aneana maga, naatam̃oli matua p̃onotia loveti rualima takuna 
dua tamate latolu. 

9Go Yoel natu ni Sikri e pei tea leoparatiki kakada: go Yudah natu ni Hassenuah 
e pei kerua kakana dap̃au natokoana. 

10Ni tea viri maga: Yedaiah natu ni Yoiarib, 

11Yakin, Seraiah natu ni Hilkiah, natu ni Meshullam, natu ni Sadok, natu ni 
Meraioth, natu ni Ahitub tea tap̃au dap̃au nasum̃a ki Sup̃e, 

12Go taida maga waina eu mari nawosiana ni nasum̃a, naatam̃oli p̃onotia latolu 
rualima takuna dua tamate dua: go Adaiah natu ni Yeroham, natu ni Pelaliah, 
natu ni Amsi, natu ni Sekariah, natu ni Pashur, 

13natu ni Malkiyah, Go taina maga, nap̃au maga ni nasum̃a maga ni tamada maga, 
naatam̃oli p̃onotia dua rualima takuna pati tamate dua: go Amasai natu ni 
Asarel, natu ni Asai, natu ni Meshillemoth, natu ni Immer. 

14Go taida maga naatam̃oli kasua maga ni namarimatuaana p̃onotia sikai 
rualima takuna dua tamate latolu: go tea leoparatiki kakada e pei Sabdiel, natu 
ni Hakedolim. 

15Go naworawora ni Levi: Shemaiah natu ni Hasshub, natu ni Asrikam, natu ni 
Hashabiah, natu ni Bunni; 

16Go Shabbethai go Yosabad, ni nap̃au maga ni naworawora ni Levi, waina ero 
dap̃au nawosiana ni katama ni nasum̃a ki Sup̃e; 

17Go Mattaniah natu ni Maika, natu ni Sabdi, natu ni Asaf, waina e pei tea maraki 
naga ega atulake navasadodom̃atakiana pae natapasavasaana, go Bakbukiah 
kerua kakana ni taina maga; go Abda natu ni Shammua, natu ni Calal, natu ni 
Yeduthun. 

18Go naworawora ni Levi waina eu doko natokoana tapu, eu mamau puti pei 
naatam̃oli p̃onotia dua rualima takuna latolu tamate pati. 

19Go tea vavaigoro maga ni namata‐pua maga, Akkub, Talmon, go taida maga 
waina eu leleogoro doko namata‐pua maga, eu pei naatam̃oli p̃onotia sikai 
rualima takuna larua tamate dua. 

20Go tea ni Israel maga waina eu madoko, ni tea viri maga, go ni naworawora ni 
Levi, eu doko natokoana maga mamau puti ni Yudah, eu doko tea veaniana 
adeada doko sara naata sikasikai. 

21Ma tea suasua maga ni nasum̃a tapu eu doko Ofel: go Siha go Cispa ero pei tea 
tap̃au maga dap̃au tea suasua maga ni nasum̃a tapu. 

22Go tea leoparatiki dap̃au naworawora ni Levi doko Yerusalem e pei Ussi natu 
ni Bani, natu ni Hashabiah, natu ni Mattaniah, natu ni Maika, ni Asaf natuna 
maga, tea lega maga waina eu dap̃au nawosiana ni nasum̃a ki Sup̃e. 

23Nalakena e pei natip̃akiana ki nawota nalo kakada, naga matele sikai ega vei 
agi tea lega maga, pataka ni sara naaleatia. 

24Go Pethahiah natu ni Meshesabel, natu ni Serah natu ni Yudah, e doko 
nap̃irikia ni nawota nalo ni sara naleo mamau puti ni narei. 

25Go nalo ni natokoana maga, go napega kakada maga, Yudah natuna maga seara 
kakada eu doko Kiriath‐arba go natokoana kakana maga, go Dibon go natokoana 
kakana maga, go Yekabseel go natokoana kakana maga; 

26Go Yeshua, go Moladah, go Beth‐pelet; 

27Go Hasar‐shual, go Beersheba go natokoana kakana maga; 

28Go Siklak, go Mekonah go natokoana kakana maga; 

29Go En‐rimmon, go Sorah, go Yarmuth; 

30Sanoah, Adullam, go natokoana kakada maga, Lakish go napega kakana maga, 
Asekah go natokoana kakana maga. Dapala nogoe eu m̃enaki doko pae 
Beersheba pano pa pa liliu nap̃aloa ni Hinnom. 

31Go Benyamin natuna maga eu doko Ceba po disurisu pano, eu doko Mikmas go 
Aiya, go Beth‐el go natokoana kakana maga. 

32Go Anathoth, Nob, Ananiah; 

33Hasor, Ramah, Cittaim; 

34Hadid, Seboim, Neballat; 

35Lod, go Ono, nap̃aloa ni naatam̃oli vei mataisau maga. 

36Go naworawora ni Levi, natap̃otawotaeana kakada maga seara eu doko Yudah 
go Benyamin. 

Nehemia 12 

1Go tea maga waia eu pei tea viri maga go naworawora ni Levi waina eu sake 
pano sikoti Serubabel natu ni Shealtiel, go Yeshua: Seraiah, Yeremiah, Esra; 

2Amariah, Malluk, Hattush; 

3Shekaniah, Rehum, Meremoth; 

4Iddo, Cinetoi, Abiyah; 

5Miyamin, Maadiah, Bilkah, 

6Shemaiah, go Yoiarib, Yedaiah; 

7Sallu, Amok, Hilkiah, Yedaiah. Tea maga wanogoe eu pei nap̃au maga ni tea viri 
maga go ni taida maga doko naaleatia maga ki Yeshua. 

8Go naworawora ni Levi: Yeshua, Binnui, Kadmiel, Sherebiah, Yudah, go 
Mattaniah, waina e pei tea tap̃au dap̃au navasadodom̃atakiana, nae go taina 
maga. 

9Go Bakbukiah go Unno, taida maga, ero lawodu leana dip̃a ra pae 
natap̃otawotaeana kakada maga. 

10Go Yeshua e pesi Yoiakim, go Yoiakim e pesi Eliashib, go Eliashib e pesi Yoiada, 

11Go Yoiada e pesi Yonathan, go Yonathan e pesi Yaddua. 

12Go doko naaleatia maga ki Yoiakim, tea viri maga eu doko, waina eu pei nap̃au 
maga ni nasum̃a maga ni tamada maga: ni Seraiah, Meraiah; ni Yeremiah, 
Hananiah; 

13Ni Esra, Meshullam; ni Amariah, Yehohanan; 

14Ni Malluki, Yonathan; ni Shebaniah, Yosef; 

15Ni Harim, Adna; ni Meraioth, Helkai; 

16Ni Iddo, Sekariah; ni Cineton, Meshullam; 

17Ni Abiyah, Sikri; ni Miniamin, ni Moadiah, Piltai; 

18Ni Bilkah, Shammua; ni Shemaiah, Yehonathan; 

19Go ni Yoiarib, Mattenai, ni Yedaiah, Ussi; 

20Ni Sallai, Kallai; ni Amok, Eber; 

21Ni Hilkiah, Hashabiah; ni Yedaiah, Nethanel. 

22Doko naaleatia maga ki Eliashib, Yoiada, go Yohanan, go Yaddua, nap̃au maga 
ni nasum̃a maga ni tamada maga go tea viri maga eu pei tea midiriana Tusi ni 
Kronikel maga, doko ragi ni namaramaraana ki Darius, tea ni Persia. 

23Levi natuna maga, nap̃au maga ni nasum̃a maga ni tamada maga, eu pei tea 
midiriana Tusi ni Kronikel maga pa pa liliu naaleatia maga ki Yohanan natu ni 
Eliashib. 

24Go nap̃au maga ni naworawora ni Levi: Hashabiah, Sherebiah, go Yeshua natu 
ni Kadmiel, go taida maga waina eu lawodu leana dip̃a ra naga euga samasama 
po pitua ki navasadodom̃atakiana, pataka ni natip̃akiana ki David, naatam̃oli ki 
Sup̃e, natap̃otawotaeana e leana dip̃a natap̃otawotaeana. 

25Mattaniah, go Bakbukiah, Obadiah, Meshullam, Talmon, Akkub, eu pei tea 
vavaigoro maga doko do pavaigoro nasum̃a maga ni natauakiana doko 
namatapua maga. 

26Nara wanogoe eu doko naaleatia maga ki Yoiakim, natu ni Yeshua, natu ni 
Yosadak, go doko naaleatia maga ki Nehemiah tea maramara, go ki Esra tea viri 
go tea midiri. 

27Go doko ragi ni naveakotokotomauana ni p̃aaka ni Yerusalem, eu laaga 
naworawora ni Levi naga euga viragi lua ra m̃elu dua ki naliada maga mamau 
puti umai paki Yerusalem naga euga vavaigoro naveakotokotomauana wanogoe 
ki nalaelaeaana, ki navasadodom̃atakiana maga, go ki nalegaana, ki simbal maga, 
ki salteri maga, go ki harp maga. 

28Go tea lega maga natuda maga eu dum̃ada saisai ki da m̃elu malo matemate 
waina e dalivirigoro Yerusalem, go m̃elu natokoana maga waina eu dalivirigoro 
Netofah; 

29Go pae Beth‐cilcal, go m̃elu napega maga ni Ceba go ni Asmaveth: nalakena tea 
lega maga eu dum̃ada madeada davagi natokoana maga dalivirigoro Yerusalem. 

30Go tea viri maga go naworawora ni Levi eu dum̃ada mari dautau ki da; go eu 
mari dautau ki narei, go ki namata‐pua maga, go ki p̃aaka. 

31Go a piragi tea maraki maga ni Yudah sake umai paki nam̃asua ni p̃aaka, po 
pasa dawona ki taua warua dua waina euga vitua ki navasadodom̃atakiana, po 
pei taua doko nasurataana; go taua sikai kakada eu paki taleva ni matua po 
surata nam̃asua ni p̃aaka pano paki namata‐pua ni nasam̃a: 

32Go Hoshaiah e edakugoro ra pano, nara ma tea maraki maga ni Yudah seara 
kakada, 

33Go Asariah, Esra, go Meshullam, Yudah, 

34go Benyamin, go Shemaiah, go Yeremiah, 

35Go tea viri maga natuda maga seara kakada pilake paiga maga: Sekariah natu 
ni Yonathan, natu ni Shemaiah, natu ni Mattaniah, natu ni Mikaiah, natu ni 
Sakkur, natu ni Asaf; 

36Go taina maga, Shemaiah, go Asarel, Milalai, Cilalai, Maai, Nethanel, go Yudah, 
Hanani, pilake nagalo maga ni nalegaana ki David, naatam̃oli ki Sup̃e; go Esra tea 
midiri e doko kivea ki da: 

37Go eu surata pano paki namata‐pua ni namata noai, waina e doko leana dip̃a 
ra, po sake pae napua vavadu maga ni natokoana ki David, doko tokora ni 
nasakesakeana ni p̃aaka, elagi ki nasum̃a ki David pano pa pa liliu namata‐pua 
ni noai paki taleva ni elo sake. 

38Go taua kerua kakada waina eu pitua ki navasadodom̃atakiana, eu paki taleva 
ni mawiri po surata, go kinau a dausi ra pano, kinami ma namagovai ni narei 
doko nam̃asua ni p̃aaka, elagi ki nasum̃a vakilagi ni upu maga ni nakapu pano pa 
pa liliu p̃aaka welewelea; 

39Go eu surata liu namata‐pua ni Efraim, go namata‐pua ni tuai, go namata‐pua 
ni naika, go nasum̃a vakilagi ni Hananel, go nasum̃a vakilagi ni Hammeah, pano 
pa pa liliu namatapua ni shiip: go eu lawodu dorogo doko namata‐pua ni tea 
vavaigoro maga. 

40Dapala nogoe taua dua wanogoe waina eu pitua ki navasadodom̃atakiana eu 
lawodu doko nasum̃a ki Sup̃e, go kinau, go namagovai ni tea maraki maga au 
mamau doko: 

41Go tea viri maga, Eliakim, Maaseiah, Miniamin, Mikaiah, Elioenai, Sekariah, go 
Hananiah, pilake paiga maga; 

42Go Maaseiah, go Shemaiah, go Eleasar, go Ussi, go Yehohanan, go Malkiyah, go 
Elam, go Eser. Go tea lega maga eu lega kasua go Yesrahiah e pei tea tap̃au dap̃au 
ra. 

43Go eu pitua ki naviriana warua maga naaleatia wanogoe, doko laelaea; 
nalakena Sup̃e e mari ra eu laelaea ki nalaelaeaana warua; go nagoroi maga nara 
ma piakirikiri maga eu laelaea: go nalaelaeaana waina e doko Yerusalem e pei 
tea rogoana uvea. 

44Go doko naaleatia maga wanogoe naatam̃oli maga eu pei tea lawokiana dap̃au 
em̃ago maga ni natauakiana maga, go ni navituaana sikosikoviana maga, go ni 
nawa vea maga, go ni kekerualima maga, waina euga vei tea saisaikiana paki ara, 
m̃elu napega maga ni natokoana maga, matele maga agi tea viri maga, go agi 
naworawora ni Levi: nalakena Yudah eu laelaea nalo ni tea viri maga go nalo ni 
naworawora ni Levi waina eu mari nawosiana ni nasuasuaana. 

45Go eu pavaigoro nawosiana ni nasuasuaana ki Sup̃e adeada, go nawosiana ni 
nasuasuaana ni namaridautua‐kiana, nara ma tea lega maga go tea vavaigoro 
maga ni namata‐pua maga eu mamau, pataka ni natip̃akiana ki David, go ki 
natuna Solomon. 

46Nalakena doko naaleatia maga ki David, Asaf e pei nap̃au ni tea lega maga, go 
e dap̃au ra nalegaana maga ni nasamasamaana go ni navasadodom̃atakiana paki 
Sup̃e. 

47Go doko naaleatia maga ki Serubabel, go doko naaleatia maga ki Nehemiah, 
Israel mamau puti eu dua tea lega maga go tea vavaigoro maga ni namata‐pua 
maga, matele adeada sikasikai sara naaleatia: go eu mari masale ki tea waina e 
pei agi naworawora ni Levi; go naworawora ni Levi eu mari masale ki tea waina 
e pei agi Aaron natuna maga. 

Nehemia 13 

1Doko naaleatia maga wanogoe eu peve tusi ki Moses, go narei eu dogo e; go e 
pei tea vap̃aiana e pei tea midiriana asa, naga naworawora ni Ammon go 
naworawora ni Moab te sikai kakada ega wo da sili paki nasaisaiana ki Sup̃e 
mau; 

2Nalakena eu da sua Israel natuna maga po da dua ra navinaga go noai mau, ma 
eu pasadapui Balaam naga ega mari dip̃a ra, naga ega vasa sa ki da: ma Sup̃e 
anigida e doa navasasakiana wanogoe e pei navasap̃iakiana sikai. 

3Go e pakilina, ragi waina eu dogo sua nawotaeana, naga eu mari p̃otae ki 
naatam̃oli sarisari maga mamau puti m̃elu dua ki Israel. 

4Ma pea ki tea wanogoe, Eliashib tea viri waina e pei tea lawosokiana dap̃au 
em̃ago maga ni nasum̃a ki Sup̃e anigida, go e pei namatarau m̃aladigi ki Tobiah, 

5E maneana mari m̃ata ki em̃ago warua sikai doko tokora waina eu doropusi 
navituaana maga ni korn asa sala vea, go libano, go lasa maga, go kekerualima 
maga ni korn, go ni waine, go ni naroro, waina eu pei tea vituakiana pae 
natip̃akiana paki naworawora ni Levi, go paki tea lega maga, go paki tea 
vavaigoro maga ni namatapua maga; go navituaana sikosikoviana maga agi tea 
viri maga. 

6Ma doko ragi mamau wanogoe kinau a da doko Yerusalem doko mau: nalakena 
doko natau kerualima dolu tamate kerua ki Artakserses, nawota ni Babelon, 
kinau a pano punusi nawota, go edaku ki naaleatia seara a datagovi a ragi ni 
namaromaroana sikai: 

7Go a po umai paki Yerusalem, po leo atae tea sa waina Eliashib e mari a paki 
Tobiah, naga e maneana mari m̃ata ki em̃ago sikai doko roara maga ni nasum̃a 
ki Sup̃e. 

8Go a maeto p̃arua: nalakena tea wanogoe a nadi ki naloriki maga mamau puti 
ki Tobiah m̃elu dua ki em̃ago wanogoe pano. 

9Go a pitip̃aki, go eu mari dautua ki em̃ago maga: go a moro piragi liliua ki lasa 
maga ni nasum̃a ki Sup̃e, pilake navituaana maga ni korn, go libano. 

10Go a pap̃ai naga matele maga agi naworawora ni Levi eu da pei tea vituakiana 
paki da mau; go naga naworawora ni Levi, go tea lega maga waina eu mari 
nawosiana, eu sava pano, sara naata sikasikai paki vanua adeada. 

11Go a pasa kasua paki tasiga maga, po naga, Ekasana nasum̃a ki Sup̃e e pei tea 
toropusiana doko? Go a piragi saisai ki da po lawo ki da naliada. 

12Go Yudah mamau puti eu piragi kekerualima ni korn, go ni waine, go ni naroro, 
umai paki nasum̃a maga ni natauakiana. 

13Go a lawo ki tea leoparatiki maga dap̃au nasum̃a maga ni natauakiana, 
Shelemiah tea viri, go Sadok tea midiri, go Pedaiah ni naworawora ni Levi: go 
kerua kakada e pei Hanan natu ni Sakkur, natu ni Mattaniah: nalakena nara eu 
pei tea midoakiana naga eu pei tea vei lomau maga, go nawosiana adeada e pei 
naga euga tap̃otawotae dua taida maga. 

14Sup̃e aginau O, p̃a midoa ki nau nalo ni tea wanogoe, go p̃a ta kasi lua 
natomariana wia aginau maga mau, waina a mari ra paki nasum̃a ki Sup̃e aginau, 
go paki nasuasuaana kakana. 

15Doko naaleatia maga wanogoe a punusi naatam̃oli maga ni Yudah seara 
kakada waina eu pasi m̃oru ni navasokiana ni nawa ni vaine, doko naaleatia ni 
sabbath, go waina eu dapetape napu maga umai, doko do sawa ki da nam̃adu ni 
ass; dapala nogoe nalo ni waine, go nawa maga ni vaine, go napuliva maga, go 
natapetapeana visarasara maga waina eu dape ra umai paki Yerusalem 
naaleatia ni sabbath: go a noasokisoki dip̃a ra naaleatia wanogoe ragi waina eu 
sori navinaga. 

16Go naatam̃oli maga ni Tair nara ma eu doko natokoana wanogoe, waina eu 
piragi naika umai, go sara naleo visarasara, po sori ra naaleatia ni sabbath paki 
Yudah natuna maga, go doko natokoana ni Yerusalem. 

17Go a pasa kasua paki tea vakilagi maga ni Yudah, po noa ki da, a naga, Naleo sa 
nasava waia waina ku do mari a, doko do mari sabbath e pei tea m̃oli? 

18Tamamu maga eu da mari dapala nogoe mau, go Sup̃e anigida e da piragi tea 
sa mamau puti waia umai paki gami, go paki natokoana waia mau, kite? Ma nimu 
ku mari namaritausuana e moro umai paki Israel, nalakena ku mari sabbath e 
pei tea m̃oli. 

19Go e pakilina ragi waina e atulake maligo namata‐pua maga ni Yerusalem pea 
ki sabbath, naga a pitip̃aki naga namata maga euga wo pei tea kokoroana, go a 
pitip̃aki naga euga wo da pei tea wolagatiana mau pa pa sabbath ega wo nopu: 
go a lawo ki tea suasua aginau maga seara kakada dap̃au namata‐pua maga, 
dapala waina natapetapeana sikai ega wo da pei tea viragiana umai naaleatia ni 
sabbath mau. 

20Dapala nogoe tea vakokoto maga, go tea sosori naleo visarasara maga, eu 
m̃enaki doko etaku ni Yerusalem paka rua kite paka tolu. 

21Go a noasokisoki dip̃a ra, po noa ki da, a naga, Ekasana ku m̃enaki doko kivea 
ki p̃aaka? Ku pe moro mari dapala nogoe, a pe wo nadi ki nam̃elearugu maga 
paki mu. Go pae ragi wanogoe pa pa pa eu da moro umai naaleatia ni sabbath 
mau. 

22Go a dip̃aki naworawora ni Levi naga euga wo dum̃ada mari dautau ki da, go 
naga euga wo umai po pavaigoro namata‐pua maga naga euga vavaigoro 

naaleatia ni sabbath naga ega tapu. Sup̃e aginau O, p̃a moro midoa ki nau nalo ni 
tea wanogoe, go pae nawaruaana ni nadodomiana anigo, p̃a mauti au. 

23Go doko naaleatia maga wanogoe, a moro punusi naka ni Yudea waina eu 
dawiri nagoroi maga ni Ashdod, go ni Ammon, go ni Moab: 

24Go natuda maga namagovai kakada eu pasa ki masileo ni Ashdod, kite ki 
masileo ni narei p̃ota maga sikai kakada, ma eu da mariatae pasa ki masileo ni 
Yudah mau. 

25Go a pasa kasua paki da, po pasa sa ki da, po atugi ra seara kakada, po paku lua 
naloluda, po mari ra eu pivisa pae nagisa ni Sup̃e, po naga, Kuga wo da pitua ki 
natumu nagoroi maga paki natuda naanoai maga mau, kite magi natumu 
naanoai maga piragi natuda nagoroi maga euga vei adeada, kite euga vei animu 
mau. 

26Solomon nawota ni Israel, e da mari naleo sa ki naleo maga wanogoe kite? 
Nawota maga ni nalauna laapa te sikai kakada e da dakiusi a mau, go e pei tea 
dodomiana ki Sup̃e aneana, go Sup̃e e mari a e pei nawota dap̃au Israel mamau 
puti: ma nagoroi p̃ota maga eu pei nalakena nae e mari naleo sa. 

27Go e one gami one naga auga wo dogo tea waina eu noa e naga nimu ma ku do 
mari tea sa warua wanogoe, doko do dawiri nagoroi p̃ota maga, po do mari 
malauweluki dip̃a Sup̃e anigida, kite? 

28Go Yoiada natuna naanoai maga sikai kakada, natu ni Eliashib tea viri warua 
liu, e pei m̃o ni Sanballat naatam̃oli ni Bethhoron: nalakena tea wanogoe a kopasi 
lua e m̃elu dua ki nau pano. 

29Sup̃e aginau O, p̃a midoa ki da, nalakena eu mari sa ki navei‐tea‐viriana, go 
navasasokiana ni navei‐teaviri‐ana go ni naworawora ni Levi. 

30Nalakena tea wanogoe a mari dautau ki da m̃elu dua ki tea ni nalauna p̃ota 
maga mamau puti, po lawosoki tea viri maga, go naworawora ni Levi, eu doko 
nawosiana adeada; 

31Go a marisokisoki nalo ni navituaana ni nakapu, ragi tatutakiana kakana maga, 
go nalo ni nawa vea maga. Sup̃e aginau O, p̃a midoa ki nau, raki tea waina e p̃ia. 

Esther 

Esther 1 

1Go e pakilina naaleatia maga ki Ahasuerus, (tea waia e pei Ahasuerus waina e 
maramara dap̃au navanua p̃onotia sikai rualima takuna dua tamate larua, pae 
India pa pa paki Ethiopia:) 

2Doko naaleatia maga wanogoe, ragi waina nawota Ahasuerus e dasake doko 
malo tasake ni namarakiana aneana, doko natokoana ni naveinawotaana 
Shushan, 

3E doko natau ketolu ni namaramaraana aneana, naga e magi tea maraki aneana 
maga go tea suasua aneana maga mamau puti mari nakaniana sikai; tea 
marimatua maga ni Persia go Media, navarapule maga, go tea maraki maga ni 
navanua maga, eu doko naraena: 

4Ragi waina e pisei ki nasogolapaana go nasamasamaana ni namarakiana 
aneana, go nadodomadaganiana go natatap̃auana wialua aneana naaleatia laapa, 
naaleatia p̃onotia sikai rualima takuna latolu. 

5Go ragi waina naaleatia maga wanogoe eu nopu, nawota e magi narei mamau 
puti waina eu doko Shushan, natokoana ni naveinawotaana, mari nakaniana 
sikai, e magi tea vakilagi maga go tea vakitano maga mari a, naaleatia larua doko 
roara ni nasum̃a warua ki nawota; 

6E peani nakulukulu taugoro‐p̃otae maga, tea tare, tea malakesa, go tea kesakesa, 
eu pei tea tutiana ki natali maga ni linen wia, tea miala kesakesa, paki rig maga 
ni silver eu oti tea lawodu maga ni vatu tau: nawewele saragoroana maga eu pei 
tea ni kold go ni silver, go eu doko elagi ni vatu welewelea ni vatu tau, tea miala 
go tea tare, go tea m̃onom̃ono, go tea loa. 

7Go eu dua ra lasa maga ni kold eu munu ara, (lasa visarasara maga,) go waine 
ki nawota e p̃arua, dapala nasaup̃iaana ki nawota. 

8Go eu munu pae nawotaeana; te naata e da sua ki da naga euga munu mau: 
nalakena nawota e dip̃aki tea viviatu maga mamau puti ni nasum̃a aneana, naga 
euga mari dapala namasauana ki sara naatam̃oli sikasikai. 

9Go Vashti nawota nagoroi e magi nagoroi maga ni nasum̃a ki nawota waina eu 
pei agi nawota Ahasuerus, mari nakaniana sikai. 

10Doko naaleatia kelarua, ragi waina nap̃op̃o ni nawota e laelaea ki waine, e 
dip̃aki Mehuman, Bistha, Harbona, Biktha, go Abaktha, Sethar, go Karkas, atavau 
larua, waina eu pei tea suasua maga doko narae ni nawota Ahasuerus, 

11Po noa naga euga viragi Vashti nawota nagoroi umai paki narae ni nawota, ega 
suni vauvau ni navei‐nawota‐ana umai, naga ega visei ki narei maga go tea 
maraki maga naleom̃atakiana aneana: nalakena e pei rae wia. 

12Ma Vashti nawota nagoroi e karai umai, ragi waina nawota e dip̃aki nia asa pae 
nawoka ni tea suasua atavau maga: nalakena tea wanogoe nawota e maeto 
p̃arua, go namaritausuana aneana e pavaga nap̃alauna. 

13Go nawota e noa ki naatam̃oli manumatua maga waina eu atae nawotaeana, 
(nalakena nawota e mari dapala nogoe paki tea maga mamau puti waina eu atae 
nawotaeana go navasap̃otaeana; 

14Go naatam̃oli maga wanogoe, waina eu pei tea silae aneana maga eu pei 
Karshena, Shethar, Admatha, Tarshish, Meres, Marsena, go Memukan, tea 
maraki larua ni Persia go Media, waina eu doko narae ni nawota po do dasake 
pisari malo tasake ni namarakiana:) 

15Nawota e naga, Tuga mari nasava paki Vashti nawota nagoroi, ega vae 
nawotaeana, nalakena e da dogo parati ki natip̃akiana ki nawota Ahasuerus pae 
nawoka ni atavau maga? 

16Go Memukan e pasadara narae ni nawota go ni tea maraki maga, e naga, Vashti 
nawota nagoroi e da mari naleo sa paki nawota sikina mau, ma e moro mari a 
paki tea maraki maga go paki narei maga mamau puti waina eu doko navanua 
maga ki nawota Ahasuerus. 

17Nalakena natomariana wanogoe waina nawota nagoroi e po mari a, ega vei tea 
ataeana paki nagoroi maga mamau puti, go ega mari naanoai adeada maga euga 
vei tea midoakip̃alo‐kiana namatada, ragi waina ega vei tea noasaiana naga, 
Nawota Ahasuerus e pitip̃aki naga Vashti nawota nagoroi ega vei tea viragiana 
umai paki naraena, ma e da umai mau. 

18Go naaleatia waia tea maraki nagoroi maga ni Persia go Media, ragi waina euga 
rogo nalo ni natomariana wanogoe ki nawota nagoroi, nara ma euga wo moro 
pasa dapala nogoe paki tea maraki maga mamau puti ki nawota. Go dapala 
nogoe namidoaki‐p̃alo‐kiana ega wo doko, go namaritausuana warua ega wo 
pakilina. 

19Waina nawota e pe midoaki nia naga e p̃ia, go natip̃akiana sikai ega m̃elu pae 
nawota pano, go tusi sikai ega vei tea midiriana ega vei nawotaeana sikai paki 
tea ni Persia go tea ni Media, go ega ta pei tea mariana ega vanop̃ota mau, naga 
Vashti ega ta moro umai paki narae ni nawota Ahasuerus mau; go nawota ega 
vitua ki tokora vakilagi aneana paki tea p̃ota sikai waina e p̃ia liu sa. 

20Go ragi waina natawonakiana ki nawota waina nae ega mari a, ega vei tea 
rogorogokiana usuraki namarakiana aneana, (nalakena e p̃arua,) ragi wanogoe 



999 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

nagoroi laki maga mamau puti, tea vakilagi maga go tea vakitano maga, euga wo 
dodomadagani adawota maga. 

21Go namidoakip̃otae‐ana wanogoe e p̃ia namata ni nawota go ni tea maraki 
maga; go nawota e mari dapala navasaana ki Memukan: 

22Go e dip̃aki lua tusi maga pano paki navanua maga mamau puti ki nawota, paki 
sara navanua sikasikai dapala namidiriana kakada, go paki sara narei sikasikai 
dapala masileo adeada, po noa naga sara naanoai euga sikasikai pei tea maraki 
ni nasum̃a adeada, go naga euga rogorogo ki nia ki masileo ki narei adeada. 

Esther 2 

1Edaku ki naleo maga wanogoe, ragi waina namaetoana ki nawota Ahasuerus e 
nopu, e moro midoaki Vashti go tea waina e mari a, go tea waina eu midoaki 
p̃otae dip̃a e. 

2Ragi wanogoe tea suasua maga ki nawota waina eu maneana suasua eu naga, 
Nagoroi atara leom̃atakiana maga euga magi nawota pei tea laagaana: 

3Go nawota ega tawona ki tea viviatu maga navanua mamau puti ni namarakiana 
aneana, naga euga viragi saisai ki puti nagoroi atara leom̃atakiana maga paki 
Shushan, paki natokoana ni naveinawotaana, paki nasum̃a ki nagoroi maga, 
euga toko etano ki navavaigoroana ki Hekai, tea suasua atavau sikai ki nawota, 
tea leo parati ki nagoroi maga; go naleo maga ni namaridautau‐ki‐da‐ana euga 
vei tea vituakiana paki da: 

4Go nagoroi atara waina nawota ega midoaki m̃ata ki p̃arua ki nia ega vei tea 
mariana ega vei nawota nagoroi oli Vashti. Go tea wanogoe e p̃ia namata ni 
nawota; go e mari dapala nogoe. 

5Go naatam̃oli sikai ni Yudea e doko Shushan, natokoana ni naveinawotaana, 
nagisana Mordekai natu ni Yair, natu ni Shimei, natu ni Kish, naatam̃oli sikai ni 
Benyamin; 

6Waina e pei tea viragi‐lua‐ana m̃elu dua ki Yerusalem pano, nara ma tea vua‐
pavakotoana maga waina eu mamau pei tea viragi‐lua‐ana pano sikoti Yekoniah, 
nawota ni Yudah, waina Nebukadnessar nawota ni Babelon, e piragi lua ra pano. 

7Go naatam̃oli wanogoe e pakale Hadassah, aloana natuna nagoroi, nagisana 
Esther: nalakena tamana go p̃ilana ero da moro doko, go naatara wanogoe e pei 
rae wia go e pei tea leom̃atakiana sikai; go ragi waina tamana go p̃ilana ero mate, 
Mordekai e piragi a e pei natuna nagoroi. 

8Go e pakilina, ragi waina natip̃akiana ki nawota go natawonakiana aneana e pei 
tea rogoana, go ragi waina naatara laapa eu pei tea viragi‐saisai‐kiana paki 
Shushan, paki natokoana ni naveinawotaana, doko navavaigoroana ki Hekai, 



1000 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

naga Esther e pei tea viragiana umai paki nasum̃a ki nawota, paki 
navavaigoroana ki Hekai, tea leo parati ki nagoroi maga. 

9Go e midoaki m̃ata ki naatara wanogoe, go nae e pap̃ai nasaup̃iaana namata ni 
nawota; go nawota e mari m̃araverave po dua e naleo maga ni namari‐dautauki‐
nia‐ana, pilake tea waina e pei tea aneana, go naatara larua waina e p̃ia euga vei 
tea aneana m̃elu nasum̃a ki nawota: go e piragi ra ma tea suasua naatara aneana 
maga eu mamau umai paki tokora wia liu ni nasum̃a ki nagoroi maga. 

10Esther e ko da noakisai narei aneana kite namatarau aneana mau: nalakena 
Mordekai e pasa parati ki nia naga ega ta noakisai ra asa mau. 

11Go sara naaleatia Mordekai e surata kivea ni roara ni nasum̃a ki nagoroi maga, 
naga ega atae Esther e dapala sava, go nasava waina ega vakilina ki nia. 

12Go ragi waina e po pei ragi adeada naga naatara maga euga sikasikai pa punusi 
nawota Ahasuerus, edaku ki e pei tea mariana paki da dapala nawotaeana nalo 
ni nagoroi maga atelagi rualima sikai tamate dua, (nalakena e dapala nogoe naga 
naaleatia maga ni namari‐dautau‐kida‐ana eu pei tea vakavuroana, e pei atelagi 
latesa ni naroro ni murra, go atelagi latesa ni nap̃o lolo maga, go eu pilake naleo 
maga ni namariautau‐ki‐nagoroi‐maga‐ara,) 

13Ragi wanogoe dapala waina naatara wanogoe e pa punusi nawota, dapala 
nogoe tea waina e masauna eu dua e asa, naga ega tape a pano sikoti a m̃elu dua 
ki nasum̃a ki nagoroi maga paki nasum̃a ki nawota. 

14E pano ragi melu, go matamai ki nia e moro liliu paki nasum̃a kerua ki nagoroi 
maga, doko etano ki navavaigoroana ki Shaaskas, tea suasua atavau sikai ki 
nawota, waina e leo parati ki narup̃a maga: e da moro umai punusi nawota mau, 
waina nawota e pe ta midoaki m̃ata ki nia, go e pe ta soso noa nagisana. 

15Go ragi waina e pei ragi ki Esther, natu nagoroi ni Abihail, aloa ni Mordekai 
waina e pakale a e pei natuna nagoroi, ragi waina e pei ragi aneana naga ega va 
punusi nawota, e da masau te navatuna mau, ma tea waina Hekai tea suasua 
atavau sikai ki nawota, tea leo parati ki nagoroi maga, e noa‐ki‐p̃otae a asa. Go 
Esther e pap̃ai nasaup̃iaana namata ni tea maga mamau puti waina eu leo punusi 
a. 

16Go eu piragi Esther umai punusi nawota Ahasuerus, paki nasum̃a ni 
naveinawota‐ana aneana, atelagi kerualima sikai waina e pei atelagi Tebeth, 
natau kelarua ni namaramaraana aneana. 

17Go nawota e dodomi Esther p̃arua liu nagoroi maga mamau puti, go nae e pap̃ai 
nasaup̃iaana go navasam̃atakiana namatana p̃arua liu naatara p̃ota maga 
mamau puti; go e sawa ki vauvau ni navei‐nawota‐ana e doko nap̃auna, po mari 
a e pei nawota nagoroi oli Vashti. 

18Go nawota e magi tea maraki aneana maga mamau puti go tea suasua aneana 
maga mari nakaniana warua sikai nalakena Esther; go e noasai namaromaroana 
sikai usuraki navanua maga, po pitua ki nadodomiana maga dapala 
navasap̃iakiana ki nawota. 

19Go ragi waina naatara maga eu po moro pei tea viragi‐saisai‐kiana sala kerua, 
ragi wanogoe Mordekai e doko namata‐pua ki nawota. 

20Esther e ko da noakisai namatarau aneana kite narei aneana mau; dapala 
waina Mordekai e pasa parati ki nia asa: nalakena Esther e dogo parati ki 
natip̃akiana ki Mordekai, dakiusi waina e pei piakiki doko sikoti a. 

21Doko naaleatia maga wanogoe, ragi waina Mordekai e doko namata‐pua ki 
nawota, tea suasua atavau maga ki nawota tea rua kakada, Biktan ma Teresh, 
ero pei te seara ni tea maga waina eu pavaigoro namata, nara ero maeto po laaga 
naga eroga nadi ki nam̃elearuda paki nawota Ahasuerus. 

22Go Mordekai e atae a, po noakisai Esther nawota nagoroi asa, go Esther e 
noakisai nawota asa, e pasa pae nagisa ni Mordekai. 

23Go ragi waina eu pusuusu parati ki nalo kakana, go e pei tea vap̃aiana naga e 
pei lomau, eu sara ki da ero dau nakau sikai dau: go e pei tea midiriana tusi ni 
naleo maga waina eu pei tea mariana doko sara naaleatia doko narae ni nawota. 

Esther 3 

1Edaku ki naleo maga wanogoe, nawota Ahasuerus e pusake Haman natu ni 
Hammedatha, naatam̃oli ni Akak, e pei tea vakilagi, po lawo ki malo tasake 
aneana e pakilagi liu tea ki tea maraki maga mamau puti waina eu doko sikoti a. 

2Go tea suasua maga mamau puti ki nawota, waina eu doko namata‐pua ki 
nawota, eu kolo suai natano po dodomadagani Haman: nalakena nawota e 
pitip̃aki asa nalo kakana. Ma Mordekai e da kolo suai natano mau, go e da mari 
nadodomadaganiana paki nia mau. 

3Go tea suasua maga ki nawota waina eu doko namata‐pua ki nawota, eu noa ki 
Mordekai, eu naga, Ekasana ku dapiri natip̃akiana ki nawota? 

4Go e pakilina, ragi waina eu pasa paki nia sara naaleatia, ma e da dogo parati ki 
da mau, naga eu noakisai Haman asa, naga euga vunusi navasaana ki Mordekai 
ega tapala sava: nalakena e pea noa ki sua ra naga e pei tea ni Yudea sikai. 

5Go ragi waina Haman e punusi naga Mordekai e da kolo suai natano mau go e 
da mari nadodomadaganiana paki nia mau, ragi wanogoe Haman e pura ki 
namaritausuana. 

6Ma e midoaki p̃alo ki nia naga ega nadi ki nam̃elearuna paki Mordekai ega sikina 
mau; nalakena eu pea noakisai a narei ki Mordekai: nalakena tea wanogoe 

Haman e laaga naga ega mari sa ki puti ki tea ni Yudea maga, narei ki Mordekai, 
waina eu doko usuraki namarakiana mamau ki Ahasuerus. 

7Doko atelagi vea, waina e pei atelagi Nisan, doko natau kerualima sikai tamate 
dua ki nawota Ahasuerus, eu nadi ki Pur, waina e pei gole, narae ni Haman sara 
naaleatia pa pa paki atelagi kerualima sikai tamate dua, waina e pei atelagi Adar. 

8Go Haman e noa ki nawota Ahasuerus, e naga, Narei sikai e doko waina e pei 
tea taperaverakiana sari narei maga ni navanua maga mamau puti ni 
namarakiana anigo; go nawotaeana adeada maga eu panop̃ota, eu da dakiusi tea 
ki narei p̃ota maga; go eu da pavaigoro nawotaeana maga ki nawota mau: 
nalakena tea wanogoe e da p̃ia mau naga nawota ega suasua ra. 

9Waina e pe wia namata ni nawota, go ega vei tea midiriana tusi sikai naga euga 
vei tea marisakiana: go aga wo pakotovi paki nam̃elearu ni tea maga waina eu 
do leo parati ki nawosiana ki nawota, talenta ni silver tivilia sikai, waina ega vaki 
nasum̃a maga ni natauakiana ni naleo wia maga ki nawota. 

10Go nawota e sawo lua rig aneana m̃elu dua ki nakinina, po pitua ki nia paki 
Haman natu ni Hammedatha, naatam̃oli ni Akak, tea kokona sikai ki tea ni Yudea 
maga. 

11Go nawota e noa ki Haman, e naga, Silver wanogoe e pei tea vituakiana paki‐
go go narei ma ega tapala nogoe, naga p̃a mari paki da tea waina ku midoaki nia 
naga e p̃ia. 

12Go doko atelagi vea, naaleatia kerualima sikai tamate dolu kakana, eu soso 
saisai ki tea midiri maga ki nawota, go eu midiri dapala tea mamau puti waina 
Haman e pitip̃aki asa paki satrap maga ki nawota, go paki tea maramara maga 
waina eu dap̃au sara navanua, go paki tea maraki maga ni narei maga mamau 
puti; paki sara navanua pae namidiriana kakada, go paki sara narei pae masileo 
visarasara adeada maga; e pei tea midiriana pae nagisa ni nawota Ahasuerus, go 
e pei tea vulusokiana ki rig ki nawota. 

13Go eu dip̃aki lua tusi maga pae nam̃elearu ni naatam̃oli sava kasua maga pano 
usuraki navanua maga mamau puti ki nawota, po noa naga euga mari sa ki po 
maripunuvunue naatam̃oli maga mamau puti ni Yudea, go naga euga mari ra 
euga vano puoli, tea vusavusa maga go tea matua maga, piakirikiri kiki maga go 
nagoroi maga, doko naaleatia sikai maau, naaleatia kerualima sikai tamate dolu 
ni atelagi kerualima sikai tamate dua, waina e pei atelagi Adar, go naga euga tape 
tea vuti‐lua‐pavakotoana adeada. 

14Tusi sikai waina e dakiusi tusi waina e naga natip̃akiana ega vaki sara navanua, 
e pei tea rogorogokiana usuraki narei maga mamau puti, naga euga mari m̃ata 
raki naaleatia wanogoe. 

15Naatam̃oli sava kasua maga waina eu dape tusi maga pano, eu mari 
m̃araverave pae natip̃akiana ki nawota, go natawonakiana wanogoe e pei tea 

rogorogokiana natokoana ni naveinawotaana Shushan: go nawota e doko 
natano, nara ma Haman, ero munu; ma natokoana ni Shushan e pinovinoi. 

Esther 4 

1Go ragi waina Mordekai e atae tea mamau puti waina e pei tea mariana, 
Mordekai e puap̃orae sugoro aneana maga, po suni nakulukulu ni sak, e pilake 
natanoapu, go e dave pano paki m̃aleoputo ni natokoana, go e kua ki nakuaana 
warua sa go ni nasusueana warua sa: 

2Go e umai po du namata‐pua ki nawota: nalakena te naata sikai waina e suni 
nakulukulu ni sak e mari sa sili namata‐pua ki nawota mau. 

3Go doko sara navanua, sara tokora waina natip̃akiana ki nawota go 
natawonakiana aneana e paki asa, nasusueana warua e doko m̃aleoputo ni tea 
ni Yudea maga, go navaliana, go natagiana, go nalalagaarovaana; go tea laapa eu 
one natano eu suni nakulukulu ni sak go eu pilake natanoapu. 

4Go tea suasua nagoroi maga ki Esther, go tea suasua atavau aneana maga eu 
rumai po noa ki nia asa; go nawota nagoroi e dogokitesa p̃arua: go e dip̃aki lua 
po dua Mordekai sugoro seara naga ega suni ra naga ega sawo lua nakulukulu ni 
sak m̃elu dua ki nia pano: ma Mordekai e da suasua asa mau. 

5Go Esther e soso Hathak, tea suasua atavau maga ki nawota sikai kakada, waina 
nawota e pasa dawona ki nia naga ega magi Esther suasua, po pasa parati ki nia 
naga ega va punusi Mordekai, naga ega atae e pei nasava, go nasava e pei 
nalakena. 

6Go dapala nogoe Hathak e dave pano punusi Mordekai paki tokora welewelea 
ni natokoana, waina e doko kivea ni namata‐pua ki nawota. 

7Go Mordekai e noakisai a tea mamau puti waina e pakilina ki nia, go totowo ni 
m̃ane waina Haman e sai a naga ega vitua ki nia paki nasum̃a ni natauakiana ni 
naleo wia maga ki nawota, ega vei navago dip̃a tea ni Yudea maga naga euga 
mari sa ki da. 

8Go e dua e tusi waina e dakiusi tusi midiriana ni natawonakiana waina eu dua 
ra asa Shushan, waina e naga euga mari sa ki da, naga ega visei ki Esther asa, go 
naga ega noap̃otae a asa; go naga ega vasa parati ki nia naga ega va punusi 
nawota po pavara ni a, po magi narei aneana mari natatagoana naraena. 

9Go Hathak e umai po noa ki Esther navasaana maga ki Mordekai. 

10Go Esther e pasa paki Hathak po dua e navitaua naga ega noakisai Mordekai 
asa, e naga: 

11Tea suasua maga mamau puti ki nawota, go narei maga ni navanua maga ki 
nawota, eu atae naga naata waina e pe umai punusi nawota roara ni nasum̃a 
aneana, go e pe ta pei tea sosoana mau, e pe vei naanoai kite nagoroi, ma 

nawotaeana sikai maau e doko raki nia, naga ega vei tea toropusiana paki 
namateana, ma naata waina nawota ega sai ki tiko ni kold paki nia, nae masikina 
ega wo mauri: ma naaleatia rualima dolu waia, kinau a da pei tea sosoana mau 
naga aga va punusi nawota. 

12Go eu noa ki Mordekai navasaana maga ki Esther. 

13Go Mordekai e noa ki da naga euga tape navasadaraana liliu paki Esther naga, 
P̃a ta dum̃am̃a midoaki nia mau naga nigo p̃a wo masikim̃a pei tea mautiana 
doko nasum̃a ki nawota, p̃arua liu naka ni Yudea mamau puti. 

14Go waina ku pe vunuta ragi waia, ragi wanogoe nasilaeana go navualuaana 
eroga wo magi tea ni Yudea maga pakilina pae tokora p̃ota sikai, ma nimu ma 
tea ni nasum̃a ki tamam̃a kuga wo mamau mate puoli: go sei e atae a ku pe ta 
umai paki navei‐teavakilagiana raki ragi sikai dakiusi ragi waia, kite? 

15Go Esther e noa ki da naga euga tape navasadaraana liliu paki Mordekai, 

16e naga, P̃a vano, p̃a viragi saisai ki puti ki tea ni Yudea maga waina eu doko 
Shushan, go kuga maginau pali po da ganikani po da munu mau naaleatia euga 
tolu, aleati go p̃ogi; kinami ma tea suasua nagoroi aginau maga auga wo pali ega 
tapala nogoe; go aga wo sili pa punusi nawota, waina e da pae nawotaeana mau: 
go waina a pe mate, aga mate. 

17Go Mordekai e pae napua aneana pano, po mari dapala tea mamau puti waina 
Esther e dip̃aki nia asa. 

Esther 5 

1Go e pakilina naaleatia ketolu naga Esther e suni sugoro ni naveinawota‐ana 
aneana, po lawodu roara ni m̃aleoputo ni nasum̃a ki nawota, e leana dip̃a 
nasum̃a ki nawota: go nawota e dasake malo tasake ni navei‐nawota‐ana aneana 
nasum̃a ni navei‐nawota‐ana, e leana dip̃a namata‐pua ni nasum̃a. 

2Go e pakilina ragi waina nawota e punusi Esther nawota nagoroi e lawodu roara 
ni nasum̃a, naga Esther e pap̃ai nasaup̃iaana namatana: go nawota e sai ki tiko 
ni kold waina e doko nam̃elearuna paki Esther. Go Esther e umai paki m̃aladigi 
po kisidogo namatap̃ago ni tiko wanogoe. 

3Go nawota e noa ki nia, e naga, Nigo ku masau nasava Esther nawota nagoroi? 
Go natatagoana anigo e pei nasava? Ega wo pei tea vituakiana paki‐go, e pe vei 
namagovai ni namarakiana. 

4Go Esther e naga, Waina nawota e pe midoaki nia naga e p̃ia, nawota ma Haman 
eroga umai naaleatia waia paki nakaniana waina a maneana mari m̃ata ki nia. 

5Go nawota e naga, Kuga noa ki Haman naga ega mari m̃araverave naga ega vei 
tea mariana ega tapala waina Esther e po noa e. Go dapala nogoe nawota ma 
Haman ero umai paki nakaniana waina Esther e mari m̃ata ki sua e. 

6Go ragi waina eu do munu waine, nawota e noa ki Esther, e naga, Navavaraana 
anigo e pei nasava? Go ega wo pei tea vituakiana paki‐go. Go natatagoana anigo 
e pei nasava? Ega wo pei tea mariana, e pe vei namagovai ni namarakiana. 

7Go Esther e pasadara, po naga, Navavaraana aginau go natatagoana aginau ero 
pei tea waia: 

8Waina e pe vap̃ai nasaup̃iaana namata ni nawota, go waina nawota e pe midoaki 
nia naga e p̃ia naga navavaraana aginau ega vei tea vituakiana paki nau, go naga 
ega mari pataka ni natatagoana aginau, nawota ma Haman eroga umai paki 
nakaniana waina aga wo madeada mari m̃ata ki nia, go matamai aga wo pasa 
dapala waina nawota e po noa e. 

9Go naaleatia wanogoe Haman e dave pano, e samasama go nap̃op̃ona e laelaea: 
ma ragi waina Haman e punusi Mordekai namata‐pua ki nawota, naga e da 
duleana kite parivari naraena mau, e pura ki namaritausuana dip̃a Mordekai. 

10Ma Haman e dum̃ana soki a, po paki nasum̃a aneana pano; go e dip̃aki lua po 
paraki tana ri maga go Seresh anagoroi euga umai punusi a. 

11Go Haman e noakisai ra nasamasamaana ni nasogolapaana aneana, go 
nalaapaana ni natuna maga, go sara naleo waina nawota e mari a e pakilagi asa, 
go takana waina e mari a e pakilagi liu tea maraki maga go tea suasua maga ki 
nawota. 

12Go Haman e moro naga, Io, Esther nawota nagoroi e da suasua ki te naata naga 
ega sikoti nawota sili paki nakaniana waina e mari m̃ata ki nia mau, ma kinau 
aga sikigu; go e pitautau gami ma nawota naga aroga moro mamau pano 
matamai. 

13Ma tea mamau puti wanogoe eu da p̃ia ki nau mau, ragi waina a ko do punusi 
Mordekai, naatam̃oli ni Yudea, e do natano namata‐pua ki nawota. 

14Go Seresh anagoroi go tana ri maga mamau puti eu noa ki nia, eu naga, Nakau 
varau pakilagi sikai ega vei tea mariana, navakilagiana kakana ega vei kubit 
rualima lima, go matamai malip̃ogi p̃a vasa paki nawota naga Mordekai ega vei 
tea sarakiana asa: go p̃a sili paki nakaniana pilake nalaelaeaana nimu ma 
nawota. Go Haman e midoaki m̃ata ki tea wanogoe; go e noa naga euga mari 
nakau varau pakilagi wanogoe. 

Esther 6 

1P̃ogi wanogoe nawota e mari sa maturu; go e pitip̃aki naga euga viragi umai tusi 
ni naleo maga waina eu pei tea mariana doko sara naaleatia, go e pei tea veveana 
narae ni nawota. 

2Go e pei tea vap̃aiana asa naga Mordekai e noakisai nalo ni Bikthana ma Teresh, 
tea suasua atavau maga ki nawota waina eu pavaigoro namata, ero dua kakada, 
waina ero laaga naga eroga nadi ki nam̃elearuda paki nawota Ahasuerus. 

3Go nawota e naga, Seve nadodomadaganiana go navakilagiana e pei tea 
mariana paki Mordekai nalo ni tea wanogoe? Go tea suasua maga ki nawota 
waina eu maneana suasua eu noa ki nia, eu naga, Te navatuna sikai e da maneana 
pei tea mariana mau. 

4Go nawota e naga, Sei e doko roara ni nasum̃a? Go Haman e po umai paki roara 
ni etaku ni nasum̃a ki nawota naga ega vasa paki nawota naga ega sara ki 
Mordekai ega tau nakau varau pakilagi wanogoe waina e maneana mari m̃ata ki 
nia. 

5Go tea suasua maga ki nawota eu noa ki nia, eu naga, P̃a leo, Haman e lawodu 
roara ni nasum̃a. Go nawota e naga, Ega sili umai. 

6Go Haman e sili. Go nawota e noa ki nia, e naga, Nasava ega vei tea mariana paki 
naatam̃oli waina nawota e midoaki m̃ata ki nia naga ega dodomadagani a? Go 
Haman e dum̃ana noa nap̃op̃ona, Sei e doko waina nawota e midoaki m̃ata ki nia 
naga ega dodomadagani a p̃arua liu au? 

7Go Haman e noa ki nawota, e naga, Nalo ni naatam̃oli waina nawota e midoaki 
m̃ata ki nia naga ega dodomadagani a, 

8Sugoro ni navei‐nawota‐ana waina nawota e pea suni a, ega vei tea viragiana 
umai, go horse waina nawota e pea sakesaake asa, waina vauvau ni navei‐
nawota‐ana e pei tea sawakiana e doko nap̃auna: 

9Go sugoro wanogoe go horse eroga vei tea vituakiana paki nam̃elearu ni tea 
maraki vakilagi liu maga ki nawota sikai kakada, naga ega sugoro naatam̃oli 
wanogoe asa waina nawota e midoaki m̃ata ki nia naga ega dodomadagani a, go 
ega mari a ega sakesaake horse po pae napua ni natokoana pano, po dogorogo 
pea ki nia, Ega vei tea mariana ega tapala nogoe paki naatam̃oli waina nawota e 
midoaki m̃ata ki nia naga ega dodomadagani a. 

10Go nawota e noa ki Haman, e naga, P̃a mari m̃araverave po dape sugoro 
wanogoe go horse, dapala waina ku po noa e, go p̃a mari ega tapala nogoe paki 
Mordekai, naatam̃oli ni Yudea waina e do natano namata‐pua ki nawota: tea 
mamau puti waina ku pasa asa, te navatuna ega ta dowo mau. 

11Go Haman e dape sugoro wanogoe go horse, po sugoro Mordekai po mari a e 
sakesaake pano pae napua ni natokoana, po dogorogo pea ki nia, Ega vei tea 

mariana ega tapala nogoe paki naatam̃oli waina nawota e midoaki m̃ata ki nia 
naga ega dodomadagani a. 

12Go Mordekai e moro umai paki namata‐pua ki nawota. Ma Haman e mari 
m̃araverave po paki nasum̃a aneana pano, doko do susue go e kulutigoro 
nap̃auna. 

13Go Haman e atusi paki Seresh anagoroi go tana ri maga mamau puti sara 
navatuna waina eu pakilina ki nia. Go naatam̃oli manumatua aneana maga go 
Seresh anagoroi eu noa ki nia, eu naga, Waina Mordekai, waina ku pae asa dowo, 
e pe vei tea ni naworawora ni Yudea sikai, go nigo ku mari sa marimatua ki nia 
mau, ma p̃a wo dowo naraena lomau. 

14Ragi waina eu ko do pasa sikoti a, tea suasua atavau maga ki nawota eu rumai, 
po mari m̃araverave naga euga viragi Haman pano paki nakaniana waina Esther 
e mari m̃ata ki nia. 

Esther 7 

1Go nawota ma Haman ero umai punusi Esther nawota nagoroi naga eroga 
kanikani sikoti a. 

2Go naaleatia kerua ragi waina eu do munu waine, nawota e moro noa ki Esther, 
e naga, Esther nawota nagoroi, nasava e pei navavaraana anigo? Go ega wo pei 
tea vituakiana paki‐go. Go nasava e pei natatagoana anigo? Go ega wo pei tea 
mariana, e pe vei namagovai ni namarakiana. 

3Go Esther nawota nagoroi e pasadara, po naga, Waina a pe vap̃ai nasaup̃iaana 
namatam̃a nawota O, go waina nawota e pe midoaki m̃ata ki nia, go namauriana 
aginau ega vei tea mautiana pae navavaraana aginau, go narei aginau pae 
natatagoana aginau: 

4Nalakena au pei tea soriana kinami ma narei aginau, naga auga vei tea 
marisakiana po pei tea atugiana, naga auga wo mate puoli. Ma waina au pe vei 
tea soriana naga auga vei naviti naanoai go naviti nagoroi, a pe vunuta doko, 
nalakena narogokitesaana aginami e pe wo da p̃arua asa dapala nasaana waina 
e pe wo pakilina ki nawota. 

5Go nawota Ahasuerus e pasa po noa ki Esther nawota nagoroi, e naga, 
Naatam̃oli sei waina e piviari midoaki nia nap̃op̃ona naga ega mari dapala 
nogoe? Go e doko esava? 

6Go Esther e naga, E pei tea midoaki sa ki sikai go tea kokona, e pei Haman tea 
sigisigileo waia. Go Haman e mataku narae ni nawota go ni nawota nagoroi. 

7Go nawota e duleana namaritausuana aneana m̃elu dua ki nakaniana po paki 
roara ni nasum̃a aneana pano: go Haman e duleana naga ega vavara ni Esther 

nawota nagoroi raki namauriana aneana; nalakena e punusi naga nawota e 
midoakisoki tea sa nap̃op̃ona dip̃a e. 

8Go nawota e pae roara ni nasum̃a ki nawota liliu umai paki tokora waina eu do 
munu waine asa; go Haman e dowo doko nawewele waina Esther e doko asa. Go 
nawota e naga, Ma ega wo mari sa ki nawota nagoroi namatagu doko ekopu ni 
nasum̃a kite? Ragi waina navasaana wanogoe e dave nawoka ni nawota, eu 
kulutigoro narae ni Haman. 

9Go tea suasua atavau maga ki nawota, waina eu doko naraena sikai kakada, 
nagisana Harbonah, e naga, Go p̃a leo, nakau waina e parau pakilagi kabit 
rualima lima, waina Haman e mari a raki Mordekai waina navasaana wia aneana 
e mauti nawota, e lawodu nasum̃a ki Haman. Go nawota e naga, Kuga sara ki nia 
ega tau asa. 

10Go eu sara ki Haman e dau nakau waina e mari m̃ata ki nia raki Mordekai. Go 
namaetoana ki nawota e nopu. 

Esther 8 

1Doko naaleatia wanogoe nawota Ahasuerus e pitua ki tea ni nasum̃a ki Haman, 
tea kokona ki tea ni Yudea maga, paki nam̃elearu ni Esther nawota nagoroi. Go 
Mordekai e umai du narae ni nawota; nalakena Esther e noakisai sua naga e pei 
tea ni namatarau aneana. 

2Go nawota e sawo lua rig aneana waina e dape liliua ki nia ki Haman, po dua 
Mordekai asa. Go Esther e lawo ki Mordekai e pei tea leo parati ki dap̃au tea ni 
nasum̃a ki Haman. 

3Go Esther e moro pasa narae ni nawota, po dowo pisari natuana, po pavara ni 
a pilake naririmata maga naga ega mari lua namarisakiana ki Haman, naatam̃oli 
ni Akak, go namidodoana aneana waina e midoaki nia dip̃a tea ni Yudea maga. 

4Go nawota e sai ki tiko ni kold paki Esther. Go Esther e duleana po lawodu narae 
ni nawota. 

5Go e naga, Waina nawota e pe midoaki m̃ata ki nia, go a pe vap̃ai nasaup̃iaana 
namatana, go waina naleo wanogoe e pe leana namata ni nawota, go kinau a pe 
vei tea midoaki‐m̃atakiana namatana maga, go ega vei tea midiriana naga euga 
vasapiri namidiriana waina Haman natu ni Hammedatha, naatam̃oli ni Akak, e 
midoaki nia, waina e midiri a po noa naga euga mari sa ki puti ki naatam̃oli maga 
ni Yudea waina eu doko navanua maga mamau puti ki nawota: 

6Nalakena aga wo dum̃agu soki au dapale sava waina a pe vunusi tea waina e sa 
e pe vakilina ki narei aginau? Kite aga wo dum̃agu soki au dapale sava waina a 
pe vunusi namarisakiana ki namatarau aginau? 

7Go nawota Ahasuerus e noa ki Esther nawota nagoroi, go ki Mordekai 
naatam̃oli ni Yudea, e naga, Kuga leo, a po pitua ki tea ni nasum̃a ki Haman paki 
nam̃elearu ni Esther, go eu sara ki Haman e dau nakau varau pakilagi, nalakena 
e nadi ki nam̃elearuna paki tea ni Yudea maga. 

8Go p̃a midiri tusi sikai pae nagisa ni nawota paki tea ni Yudea maga ega tapala 
waina p̃a midoaki m̃ata ki nia, po pulusoki a ki rig ki nawota: nalakena 
namidiriana waina e pei tea midiriana pae nagisa ni nawota, po pei tea 
vulusokiana ki rig ki nawota, te naata sikai e mari sa moro pasapiri a mau. 

9Go ragi wanogoe eu soso saisai ki tea midiri maga ki nawota doko atelagi ketolu, 
waina e pei atelagi Sivan, naaleatia kerualima dua tamate dolu kakana; go e pei 
tea midiriana dapala tea mamau puti waina Mordekai e pitip̃aki paki tea ni 
Yudea maga asa, go paki satrap maga, go paki tea maramara maga go paki tea 
maraki maga ni navanua maga, waina eu doko India go pa pa paki Ethiopia, 
navanua p̃onotia sikai rualima takuna dua tamate larua, paki sara navanua pae 
namidiriana kakada, go paki sara narei pae masileo adeada, go paki tea ni Yudea 
maga pae namidiriana adeada, go pae masileo adeada. 

10Go e midiri pae nagisa ni nawota Ahasuerus, po pulusoki a ki rig ki nawota, po 
dip̃aki lua tusi maga pano pae nam̃elearu ni tea sakesaake horse maga, eu 
sakesaake horse maga waina eu sava kasua, waina eu pei agi nawota, waina eu 
pisola ki horse maga ki nawota: 

11Pae tea maga wanogoe nawota e suasua ki tea ni Yudea maga waina eu doko 
sara natokoana, naga euga tum̃ada saisai ki da, go naga euga lawodu raki 
namauriana adeada, po mari sa sa ki po maripunuvunue, po mari puoli ki 
nakasuaana mamau ki narei maga ni navanua waina eu mari dip̃a ra, piakirikiri 
adeada maga, go nagoroi adeada maga, go naga euga tape pavakoto ki tea vua‐
pavakotoana adeada, 

12Doko naaleatia sikai maau, usuraki navanua maga ki nawota Ahasuerus, 
naaleatia kerualima sikai tamate dolu ni atelagi kerualima sikai tamate dua, 
waina e pei atelagi Adar. 

13Tusi sikai waina e dakiusi tusi waina e naga natawonakiana wanogoe ega vei 
tea vituakiana paki sara navanua, e pei tea rogorogokiana paki narei maga 
mamau puti, naga tea ni Yudea maga euga mari m̃ata raki naaleatia wanogoe, 
naga euga tum̃ada mari nasikosikoana paki tea kokona ki da maga. 

14Go tea tape tusi maga waina eu sakesaake horse sava m̃araverave maga ki 
nawota eu dave pano, eu mari m̃araverave nalakena natip̃akiana ki nawota; go 
natawonakiana e pei tea vituakiana paki natokoana ni naveinawotaana Shushan. 

15Go Mordekai e dave m̃elu dua ki narae ni nawota pano, e suni sugoro ni navei‐
nawota‐ana tea kesakesa go tea tare, go vauvau warua sikai ni kold, go sugoro 

kovagoro sikai ni linen wia tea miala‐kesakesa: go natokoana ni Shushan e 
darasa ki nalaelaeaana. 

16Naatam̃oli maga ni Yudea eu peani namarama go nalaelaeaana, go 
nasamasamaana go nadodomadaganiana. 

17Go doko sara navanua go sara natokoana, sara tokora waina natip̃akiana ki 
nawota go natawonakiana aneana e paki asa, naatam̃oli maga ni Yudea eu peani 
nalaelaeaana go nasamasamaana, e pei naaleatia wia sikai ni nakaniana sikai. Go 
tea laapa ni narei maga ni navanua eu pei tea tapala tea ni Yudea maga; nalakena 
namatauki‐tea‐ni Yudea‐ana e dowo ara. 

Esther 9 

1Go doko atelagi kerualima sikai tamate dua waina e pei atelagi Adar, naaleatia 
kerualima sikai tamate dolu kakana, ragi waina e pei m̃aladigi naga natip̃akiana 
ki nawota go natawonakiana aneana ega vei tea mariana, doko naaleatia sikai 
maau wanogoe waina tea kokona maga ki tea ni Yudea maga eu leogoro naga 
euga maramara dap̃au ra; ma e pei tea roaana e panop̃ota, go tea ni Yudea maga 
eu maramara dap̃au tea maga waina eu pilosi ra; 

2Tea ni Yudea maga eu dum̃ada piragi saisai ki da doko natokoana adeada maga 
usuraki navanua maga mamau puti ki nawota Ahasuerus, naga euga nadi ki 
nam̃elearuda paki tea maga waina eu laaga nasaana adeada: go te naata sikai e 
mari sa lawo dugoro ra mau; nalakena namatauki‐da‐ana e dowo paki narei 
maga mamau puti. 

3Go tea maraki maga mamau puti ni navanua maga, go satrap maga, go tea 
maramara maga, go tea maga waina eu mari nawosiana ki nawota, eu mamau 
puti silae tea ni Yudea maga; nalakena namatauki‐Mordekai‐ana e dowo ara. 

4Nalakena Mordekai e pei naatam̃oli vakilagi doko nasum̃a ki nawota, go 
narogorogoana kakana e pei tea rogorogokiana usuraki navanua maga mamau 
puti: nalakena naatam̃oli wanogoe, Mordekai, e pei naatam̃oli vakilagi sikai 
waina e pakilagi liu. 

5Go tea ni Yudea eu atugi tea mamau puti waina eu pei tea kokona ki da, ki 
nawoka ni lova, go ki namaripunuvunueana go namarisakiana, po mari tea 
waina e pei namasauana adeada paki tea maga waina eu mari dip̃a ra. 

6Go doko natokoana ni naveinawotaana Shushan, tea ni Yudea maga eu atugi po 
mari sa sa ki naatam̃oli p̃onotia lima. 

7Go Parshandatha, go Dalfon, go Aspatha, 

8Go Poratha, go Adalia, go Aridatha, 

9Go Parmashta, go Arisai, go Aridai, go Vaisatha, 



1011 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

10Go eu atugi natu naanoai rualima sikai ki Haman natu ni Hammedatha, tea 
kokona ki tea ni Yudea maga; ma eu da nadi ki nam̃elearuda paki tea tape‐
pavakotoana mau. 

11Naaleatia wanogoe naveveana ni tea maga waina eu pei tea maripunueana 
natokoana ni naveinawotaana Shushan, e pei tea rogorogokiana narae ni 
nawota. 

12Go nawota e noa ki Esther nawota nagoroi, e naga, Tea ni Yudea maga eu atugi 
po mari sa sa ki naatam̃oli p̃onotia lima doko natokoana ni naveinawotaana 
Shushan, go Haman natuna naanoai maga rualima sikai; go tu da atae naga e 
dapale sava doko tokora p̃ota maga ki nawota! Go ragi waia nasava e pei 
navavaraana anigo? Go ega wo pei tea vituakiana paki‐go. Kite nasava ega moro 
pei natatagoana anigo? Go ega wo pei tea mariana. 

13Go Esther e naga, Waina nawota e pe midoaki m̃ata ki nia, go ega vei tea 
vituakiana paki tea ni Yudea maga waina eu doko Shushan, dapala waina eu mari 
pataka ni natawonakiana masoso, dapala nogoe euga moro mari a matamai, go 
Haman natuna naanoai rualima sikai euga vei tea sarakiana dau nakau varau 
pakilagi. 

14Go nawota e pitip̃aki asa naga ega vei tea mariana ega tapala nogoe: go 
natawonakiana sikai e pei tea vituakiana Shushan; go eu sara ki Haman natuna 
naanoai rualima sikai eu dau nakau varau pakilagi. 

15Go tea ni Yudea maga waina eu doko Shushan eu moro dum̃ada piragi saisai ki 
da naaleatia kerualima sikai tamate pati ni atelagi Adar, po atugi naatam̃oli 
p̃onotia dolu Shushan; ma eu da nadi ki nam̃elearuda paki tea tape‐pavakotoana 
mau. 

16Go tea ni Yudea p̃ota maga waina eu doko navanua maga ki nawota, eu dum̃ada 
piragi saisai ki da, po lawodu raki namauriana adeada, go eu peani 
namaromaroana pa dua ki tea kokona ki da maga, go eu atugi tea maga waina eu 
pilosi ra naatam̃oli tivilia larua go manu lima; ma eu da nadi ki nam̃elearuda paki 
tea tape‐pavakotoana mau. 

17Eu mari tea wanogoe naaleatia kerualima sikai tamate dolu ni atelagi Adar; go 
naaleatia kerualima sikai tamate pati kakana eu maromaro, po mari a e pei 
naaleatia sikai ni nakaniana go nalaelaeaana. 

18Ma tea ni Yudea maga waina eu doko Shushan eu dum̃ada saisai ki da naaleatia 
kerualima sikai tamate dolu ni atelagi wanogoe, go naaleatia kerualima sikai 
tamate pati; go naaleatia kerualima sikai tamate lima kakana eu maromaro, po 
mari a e pei naaleatia sikai ni nakaniana go nalaelaeaana. 

19Nalakena tea wanogoe tea ni Yudea maga waina eu doko natokoana kiki maga 
go waina eu doko natokoana maga waina p̃aaka maga eu dika ara, eu mari 
naaleatia kerualima sikai tamate pati ni atelagi Adar e pei naaleatia sikai ni 

nalaelaeaana go nakaniana, naaleatia wia sikai, go tea veani‐p̃otae‐ana adeada 
maga eu pitua ki da dum̃ada paki da. 

20Go Mordekai e midiri tea maga wanogoe po dip̃aki lua tusi maga pano paki tea 
ni Yudea maga mamau puti waina eu doko navanua maga ki nawota Ahasuerus, 
tea maga waina eu doko m̃aladigi go tea maga waina eu doko uvea. 

21E noa ki sokisoki ra asa naga sara natau euga vavaigoro naaleatia kerualima 
sikai tamate pati ni atelagi Adar, go naaleatia kerualima sikai tamate lima 
kakana, 

22Eroga vei naaleatia maga waina tea ni Yudea maga eu maromaro asa pa dua ki 
tea kokona ki da maga, go atelagi waina e madeada pei tea roaana pae 
narogokitesaana paki nalaelaeaana, go pae nasusueana paki naaleatia wia sikai: 
naga euga mari ra euga vei naaleatia maga ni nakaniana go nalaelaeaana, go naga 
euga tum̃ada pitua paki da tea veani‐p̃otae‐ana adeada maga po pitua paki tea 
tika. 

23Go tea ni Yudea maga eu suasua asa naga euga mari dakiusi waina eu pea 
atulake mari a, go dapala waina Mordekai e midiri a paki da; 

24Nalakena Haman natu ni Hammedatha, naatam̃oli ni Akak, tea kokona ki tea ni 
Yudea maga mamau puti, e midoaki p̃ai tea sa dip̃a tea ni Yudea maga naga ega 
mari sa ki da, go e nadi ki Pur waina e pei gole, naga euga sirinopu po pano puoli; 

25Ma ragi waina nawota e dogo e, e midiri po pitip̃aki naga namidoakiana sa 
aneana, waina e midoaki p̃otae a dip̃a tea ni Yudea maga, ega liliu paki nap̃auna; 
go naga nara ma natuna naanoai maga euga vei tea sarakiana dau nakau varau 
pakilagi. 

26Nalakena tea wanogoe eu soso naaleatia maga wanogoe ki Purim, e pei nagisa 
ni Pur. Go tea wanogoe, nalakena navasaana maga mamau puti waina eu doko 
tusi wanogoe, go nalakena tea waina eu punusi a nalo kakana, go tea waina e 
pakilina ki da, 

27Tea ni Yudea maga eu dawona ki nia po dum̃ada marisokisoki naga ega vei tea 
adeada go tea ki naworaworada, go tea ki tea maga mamau puti waina eu sikoti 
ra, dapala waina ega ta puoli mau naga sara natau euga vavaigoro naaleatia dua 
wanogoe, pataka ni namidiriana kakana, go pataka ni ragi tatutakiana kakana; 

28Go naga naaleatia maga wanogoe euga vei tea midoaki‐lagati‐ana po pei tea 
vavaigoroana usuraki sara tagona go sara namatarau, go sara navanua, go sara 
natokoana; go naga naaleatia maga wanogoe ni Purim euga ta pei tea 
toropusiana mau m̃aleoputo ni tea ni Yudea maga, kite naga namidoaki‐lagati‐
ana kakana ega ta pano puoli pa dua ki naworaworada maga mau. 

29Go Esther nawota nagoroi, Abihail natuna nagoroi, go Mordekai naatam̃oli ni 
Yudea wanogoe, ero midiri tusi sikai pae navei‐nawota‐ana naga eroga lawosoki 
tusi kerua wanogoe nalo ni Purim. 

30Go e dip̃aki lua tusi maga pano paki tea ni Yudea maga mamau puti, paki 
navanua p̃onotia sikai rualima takuna dua tamate larua ni namarakiana ki 
Ahasuerus, navasaana maga ni natam̃ateana go ni nalomauana, 

31Naga ega lawosoki naaleatia maga ni Purim, ragi tatutakiana kakada maga, 
dapala waina Mordekai naatam̃oli ni Yudea go Esther nawota nagoroi ero dip̃aki 
da asa, go dapala waina eu dum̃ada madeada go magi naworaworada pasa 
dawona ki nia, nalo ni navaliana maga go natagiana adeada maga. 

32Go natip̃akiana ki Esther e lawosoki naleo maga wanogoe nalo ni Purim; go e 
pei tea midiriana tusi wanogoe. 

Esther 10 

1Go nawota Ahasuerus e doropusi naga nasautoga ega vei tea mariana navanua 
go naureure maga ni natasi. 

2Go nawosiana maga mamau puti ni namarimatuaana aneana go ni nakasuaana 
aneana, go naatusiana mamau ni navakilagi‐liu‐ana ki Mordekai, waina nawota 
e sike a e pakilagi asa, nara eu da pei tea midiriana doko tusi ni nawosiana ni 
naaleatia maga ki nawota maga ni Media go Persia, kite? 

3Nalakena Mordekai naatam̃oli ni Yudea e pei kerua ni nawota Ahasuerus, go e 
pei naatam̃oli vakilagi sikai m̃aleoputo ni tea ni Yudea maga, go taua mamau ni 
taina maga eu dodomadagani a; e magi narei aneana laaga nawiaana, po pasa 
matemate paki naworawora mamau. 

Yob 

Yob 1 

1Naatam̃oli sikai e doko navanua ni Us, nagisana Yob; go naatam̃oli wanogoe e 
p̃ialua go e leana, go e matau ki Sup̃e, po daledao ki tea sa. 

2Go natuna naanoai larua go natuna nagoroi dolu eu maneana pakilina. 

3Go e peani shiip manu larua, go kamel manu dolu, go oks manu sikai, go ass 
goroi p̃onotia lima, go tea ni nasum̃a aneana eu laapa liu; go dapala nogoe 
naatam̃oli wanogoe e p̃arua do liu naka ni ist mamau puti. 

4Go natuna naanoai maga eu pano po mari nakaniana sikai nasum̃a adeada 
sikasikai naaleatia aneana; go eu dip̃aki lua po pitautau goreda dolu umai naga 
euga mamau ganikani po munu. 

5Go e doko ragi waina naaleatia maga ni nakaniana adeada eu nopu, naga Yob e 
dip̃aki lua po dapugoro ra, go e duleana malip̃ogi loaloa, po pitua ki naviriana 
tap̃arakiana maga pataka ni naveveana adeada sarasara ra: nalakena Yob e naga, 
Mase natugu maga eu pe mari naleo sa, po pasa sa ki Sup̃e nap̃op̃oda. Go Yob e 
mari dapala nogoe pitip̃atip̃a. 

6Go naaleatia sikai e pakilina ragi waina Sup̃e natuna maga eu rumai naga euga 
lawodu narae ni Yehovah, go Satan nae ma e umai, e doko m̃aleoputo kakada. 

7Go Yehovah e noa ki Satan, e naga, Ku pae esava umai? Go Satan e pasadara 
Yehovah, po naga, A papiliu maramana go a surata usuraki asa po umai. 

8Go Yehovah e noa ki Satan, e naga, Ku midoakiusiusi Yob tea suasua aginau, 
kite? Nalakena tea waina e dakiusi a e da doko maramana mau, naatam̃oli wialua 
go leana, waina e matau ki Sup̃e, po daledao ki tea sa. 

9Go Satan e pasadara Yehovah, po naga, Yob e matau ki m̃oli ki Sup̃e, kite? 

10Nigo ku da kokoigoro e ma nasum̃a aneana, go sara naleo aneana daliviri, kite? 
Ku pasa p̃ia ki nawosiana ni nam̃elearuna, go naloriki aneana maga eu disu po 
laapa navanua. 

11Ma ragi waia p̃a sai ki nam̃elearum̃a paki tea mamau puti waina e peani a, go 
nae ega wo pasa sa ki‐go naraem̃a. 

12Go Yehovah e noa ki Satan, e naga, P̃a leo, tea mamau puti waina e peani a e 
doko navei‐nawota‐ana anigo; ma tea sikai maau, p̃a ta sai ki nam̃elearum̃a paki 
nap̃atokona mau. Go Satan e m̃elu dua ki narae ni Yehovah po pano. 

13Go e pakilina naaleatia sikai, ragi waina natuna naanoai maga go natuna 
nagoroi maga eu do ganikani po do munu waine nasum̃a ki taida takalapa, 

14Naga tea tautauana sikai e umai punusi Yob, po naga, Oks maga eu sisi natano, 
go ass maga eu ganikani pisari ra: 

15Go tea ni Siba eu dowo ara po puati ra pano; io, go eu atugi tea suasua maga ki 
nawoka ni lova; go kinau a sikigu pei tea sava po umai naga aga noakisai ko asa. 

16Ragi waina e ko do pasa, tea p̃ota sikai e umai, po naga, Nakapu vavaga ki Sup̃e 
e dowo pae nakoroatelagi umai, po dap̃ara ki shiip, go tea suasua maga, po gani 
dinomi ra; go kinau a sikigu pei tea sava po umai naga aga noakisai ko asa. 

17Ragi waina e ko do pasa, tea p̃ota sikai e moro umai, po naga, Tea ni Kaldea 
maga eu mari taua dolu, go eu dowo paki kamel maga po puati ra pano, io go eu 
atugi tea suasua maga ki nawoka ni lova; go kinau a sikigu pei tea sava po umai 
naga aga noakisai ko asa. 

18Ragi waina e ko do pasa, tea p̃ota sikai e moro umai, po naga, Natum̃a naanoai 
maga go natum̃a nagoroi maga eu ganikani po munu waine nasum̃a ki taida 
takalapa: 

19Go p̃a leo, nalagi atu sikai e pae masop̃alo umai, po atugi naweluki pati ni 
nasum̃a wanogoe, go e dowo po nadi soki natureai maga, go eu mate; go kinau a 
sikigu pei tea sava po umai naga aga noakisai ko asa. 

20Go Yob e duleana, po puap̃orae sugoro kovagoro aneana, po masi lua nalolu ni 
nap̃auna, po kolo suai natano po lotu; 

21Go e naga, A m̃alam̃ala m̃elu nap̃ele ni p̃ilagu, go aga wo m̃alam̃ala liliu: 
Yehovah e pitua, go Yehovah e dape lua; nagisa ni Yehovah ega vei tea 
vasap̃iakiana. 

22Tea mamau puti wanogoe Yob e da mari te naleo sa asa mau, go e da pasa sa 
ki Yehovah asa mau. 

Yob 2 

1Go naaleatia p̃ota sikai e pakilina ragi waina Sup̃e natuna maga eu moro umai 
naga euga lawodu narae ni Yehovah, go Satan ma e moro umai sikoti ra naga ega 
lawodu narae ni Yehovah. 

2Go Yehovah e noa ki Satan, e naga, Ku pae esava umai? Go Satan e pasadara 
Yehovah, po naga, A papiliu maramana, go a surata usuraki asa po umai. 

3Go Yehovah e noa ki Satan, e naga, Ku midoakiusiusi Yob tea suasua aginau, 
kite? Nalakena tea waina e dakiusi a e da doko maramana mau, naatam̃oli wialua 
go leana, waina e matau ki Sup̃e, po do daledao ki tea sa: nigo ku mari au a do 
mari dip̃a e, naga aga mari sa ki nia, nalakena ega tika, ma e ko do dape soki 
nawialuaana aneana. 

4Go Satan e pasadara Yehovah, po naga, Nawili dip̃a nawili, io, naatam̃oli ega 
vitua ki tea mamau puti waina e peani a oli namauriana aneana. 

5Ma ragi waia p̃a sai ki nam̃elearum̃a dip̃a navatuna go nap̃okasina, go nae ega 
wo pasa sa ki‐go naraem̃a. 

6Go Yehovah e noa ki Satan, e naga, P̃a leo, nae e doko nam̃elearum̃a: ma tea sikai 
maau, p̃a mauti namauriana aneana. 

7Go Satan e m̃elu dua ki narae ni Yehovah pano, po atugi Yob ki natoputopuana 
sa maga pae nam̃ele natuana pa pa paki nam̃asuaana. 

8Go e dape matele sikai ni lasa ni naruku naga ega tum̃ana karasi a asa; go e 
dasake doko m̃aleoputo ni natanoapu doko. 

9Go anagoroi e noa ki nia, e naga, Nigo ku ko do dape soki nawialuaana anigo, 
kite? P̃a vasa sa ki Sup̃e, po mate. 

10Ma e noa ki nia, e naga, Nigo ku pasa dakiusi navasaana ki nagoroi 
manumatavusa sikai. Ekasava? Tuga to dape tea wia pae nam̃elearu ni Sup̃e, go 
tuga ta do dape tea sa mau, kite? Tea mamau puti wanogoe Yob e da mari naleo 
sa asa nagolena mau. 

11Go ragi waina Yob tana ri dolu eu dogo nalo ni tea sa mamau puti wanogoe 
waina e pakilina ki nia, eu sikasikai sarasara ra pae tokora tokoana adeada umai; 
Elifas naatam̃oli ni Teman, go Bildad naatam̃oli ni Shuah, go Sofar naatam̃oli ni 
Naamah: go eu dum̃ada datuta ki da naga euga umai dagi sikoti a, po pasa 
pakavakale a. 

12Go ragi waina eu ko do du uvea, go eu leo sake po da leo atae a mau, eu sike 
nadaleoda po dagi; go eu sikasikai sarasara ra puap̃orae sugoro kovagoro 
adeada, po sapura ki nam̃otam̃ota pakilagi nap̃auda. 

13Go dapala nogoe eu dasake doko natano sikoti a doko naaleatia larua go 
nap̃ogiana larua, go eu da noa te navasaana sikai paki nia mau: nalakena eu 
punusi naga narogokitesaana aneana e p̃arua pa. 

Yob 3 

1Go edaku ki tea wanogoe Yob e p̃olagati nawokana, po pasa sa ki naaleatia ni 
navakilinaana aneana. 

2Go Yob e pasa po naga, 

3Naaleatia waina a pakilina asa ega vano puoli, Go p̃ogi waina e naga, Piakiki 
naanoai sikai e pakilina. 

4Naaleatia wanogoe ega vei namaligo; Sup̃e ni elagi ega ta midoa ki nia mau, Go 
namarama ega ta maramalagati a mau. 

5Namaligo go melu ni namateana eroga tap̃augoro e; Napopouru ega one goro e; 
Namaligoligo ni naaleatia ega vakamatakua ki nia. 

6Go p̃ogi wanogoe namaligo wono ega vua parati ki nia: Ega ta saisai sikoti 
naaleatia maga ni natau mau; Ega ta pei tea veveana ega vei nakup̃a sikai ni 
atelagi maga mau. 

7Ioro, p̃ogi wanogoe ega vei maso maladi; Nasamasamaana ega tika asa. 

8Tea maga waina eu do pasa sa ki naaleatia, Euga moro pasa sa ki nia, Tea maga 
waina eu piviari atae pulevule leviathan. 

9M̃asoe maga ni malip̃ogi kakana euga ta marama mau: Ega to leogoro namarama 
ma ega tika; Go ega ta punusi natola ni naaleatia mau: 

10Nalakena e da mari p̃onoti nap̃ele ni p̃ilagu mau, Kite dasuru ki 
narogokitesaana paki namatagu mau. 

11Ekasana a da mate nap̃elena mau? Ekasana merogu e da siva ragi waina a m̃elu 
nap̃elena mau? 

12Ekasana nap̃atua maga ero dapetape au? Go ekasana eu dua au susu maga naga 
aga susu asa? 

13E pe ta dapala nogoe mau, a pe one natano po doko dam̃ate; A pe maturu, po 
peani namaromaroana: 

14Sikoti nawota maga go tea vusum̃aki maga ni maramana, Waina eu dum̃ada 
madeada davagi piri tokora makaka maga; 

15Kite sikoti tea maraki maga waina eu peani kold, Waina eu pakavuro nasum̃a 
adeada maga ki silver: 

16Kite a pe takiusi tea solapesiana tasurukiana sikai m̃elu nagoroi, Dapala pipia 
maga waina eu da punusi namarama mau. 

17Tokora wanogoe tea sigisigileo maga eu makoto ki namidiana asa; Go tokora 
wanogoe tea mawosa maga eu peani namaromaroana asa. 

18Tokora wanogoe tea soliana maga eu mamau doko dam̃ate asa; Eu da dogo 
nadaleo ni tea suatoro mau. 

19Tea vakitano go tea vakilagi eu mamau doko tokora wanogoe doko; Go tea 
suasua e pei tea veresiana e dum̃ana doko m̃elu dua ki tea maraki aneana. 

20Ekasana namarama e pei tea vituakiana paki tea rogokitesa, Go namauriana 
paki tea waina e kokona naatana? 

21Waina e do leogoro namateana ma e da umai mau; Waina e do kilikili raki nia 
do liu naleo wia tasurukiana maga; 

22Waina eu samasama p̃arua po laelaea, Ragi waina eu pap̃ai matigo? 

23Ekasana namarama e pei tea vituakiana paki naata waina napua aneana e p̃olu, 
Go waina Sup̃e e kokoigoro e? 

24Nagiana aginau e pei navinaga aginau, Go nauruana aginau e pei tea takiana 
dakiusi noai. 

25Nalakena naleo waina a matau ki nia e pa parati kinau, Go tea waina a mataku 
asa e pakilina kinau. 

26A da matadorogo mau, Go a da peani natam̃ateana mau, Kite namaromaroana 
mau; Ma narogokitesaana mau e ko do pakilina. 

Yob 4 

1Go Elifas naatam̃oli ni Teman e pasadara, po naga, 

2Naata sikai e pe maridogo pasa paki‐go ku pe wo maeto, kite? Ma sei e mariatae 
dum̃ana soki a ega ta pasa mau? 

3P̃a leo, nigo ku dapavanau tea laapa, Go ku mari nam̃elearu manainai maga eu 
kasua. 

4Navasaana anigo e silae tea waina e dapilagona, Go ku mari nap̃atua malovalova 
maga eu kasua. 

5Ma ragi waia e po pa parati ki‐go, go nigo ku dodosua; E po kisidogo ko, go nigo 
ku m̃anaunau. 

6Namatau‐ki‐Sup̃e‐ana anigo e da pei nasaralomauana anigo mau, Go 
naleogoroana anigo nawialuaana ni napua anigo maga, kite? 

7P̃a midoaki parati ki, a pavara ni ko asa, Naata sikai e mate puoli sogi e dika asa, 
kite? Kite tea leana e pei tea toropusiana, kite? 

8A punusi naga tea maga waina eu do sisi namarinaleotageleana, Po do sapura 
ki namarisakiana, Eu do dagaukotovi sokota ki da. 

9Ki namero ni Sup̃e eu mate puoli, Go ki suidaka ni namaetoana aneana eu 
sirinopu. 

10Nauruana ni laion, go nadaleo ni laion maeto, Go napati ni laion tureai maga 
eu pei tea marip̃oriana. 

11Laion matua e mate nalakena e dika tea katip̃oraeana, Go laion goroi natuna 
maga eu pei daperavera. 

12Naleo sikai e panako umai pakilina kinau, Go nadaligagu e dape 
natalakolakoana kakana. 

13E doko namidoakiana ni navunusiana maga ni p̃ogi, Ragi waina namaturuana 
e dowo naatam̃oli maga. 

14Namatakuana e pakilina kinau, go naruuruana, Waina e mari navatugu maga 
eu parivari. 

15Nalagi sikai e sau duagoto naraegu; Nalolu ni nap̃atokogu e sisikara. 

16E du dorogo, ma a da leop̃otae naleo‐punusi‐ana kakana mau; Nunu sikai e 
doko kivea ki namatagu: Navunutaana e doko go a dogo nadaleo sikai, e naga, 

17Naatam̃oli waina e mate atae e leana liu Sup̃e, kite? Naatam̃oli sikai e dautau 
dakiusi Tea Maridawona ki nia, kite? 

18P̃a leo, e da do pavatu tea suasua aneana maga mau; Go e do midoaki dip̃a agelo 
aneana maga nasasap̃oana: 

19Ma p̃arua liu tea maga waina eu doko nasum̃a maga ni naruku doko, Waina 
laketano kakada e doko nam̃otam̃ota ni natano, Waina eu pei tea mari‐p̃orosi‐
ana dakiusi tuluki! 

20Doko namawota ni malip̃ogi go ni ragi melu, eu pei tea marip̃oraworaeana: Eu 
mate puoli, go te naata e da midoa ki nia mau. 

21Navakilagi‐liu‐ana adeada e da pei tea vuati‐lua‐ana kiada, kite? Eu mate, e da 
pei ki namanumatuaana mau. 

Yob 5 

1P̃a vioso; te naata sikai e doko waina ega vasadara ko, kite? Go p̃a wo maradoa 
paki seve tea ni tea tapu maga? 

2Namaetoana ega wo atugi tea veilala, Go namaritausuana ega wo maripunue 
tea manumatavusa. 

3A punusi tea veilala ragi waina e do sai ki nakoana: Ma m̃araverave a pasa sa ki 
tokora tokoana aneana. 

4Natuna maga eu madu uvea ki namautipauriana, Eu pei tea marip̃oraworaeana 
namata‐pua, Go tea vualua ra e dika. 

5Tea vitolo maga eu gani nalolovaeana aneana, Po do dape lua e m̃elu dua ki 
nataputea vivitip̃a, Go tea vuagoro maga eu maga raki naloriki aneana maga. 

6Nalakena nariesokiana e da m̃elu nam̃otam̃ota umai mau, Go narogokitesaana 
e da p̃otu sake m̃elu natano mau; 

7Ma naatam̃oli e pakilina pei nalakena lomau, Dapala waina riri ni nakapu maga 
eu do diriri pakilagi. 

8Ma kinau aga wo laaga Sup̃e, Go aga wo pitua ki naleo aginau paki Sup̃e: 

9Waina e do mari tea warua maga waina eu mari sap̃o pei tea leousiusiana; Tea 
ni namagaana maga waina eu mari sap̃o pei tea veveatae‐ana: 

10Waina e do pitua ki usa paki maramana, Po do dip̃aki lua noai maga paki vanua 
maga: 

11E do sike tea vakitano maga eu pakilagi; Go tea maga waina eu do susue eu pei 
tea vuasakeana paki namautipauriana. 

12E do daperavera ki namidoakip̃otae‐ana ki tea p̃op̃o tagele, Go nam̃elearuda 
maga eu mari sa marimatua mau. 

13E do puasoki tea manumatua maga namarimanumatuaana adeada: Go 
namidoaki‐p̃otae‐ana ki tea mari dagele e pei sarapa. 

14Eu sua namaligo aleati, Po do dotogo aleati matua dapala e pe vei p̃ogi. 

15Ma e do mautipauri namalepu m̃elu dua ki lova, Go tea rogokitesa m̃elu dua ki 
nam̃elearu ni tea kasua. 

16Nalakena tea wanogoe tea tika maga eu peani naleogoroana, Go nawoka ni tea 
mari dagele ega vei tea worogoana. 

17P̃a leo, namaropaana ki naatam̃oli waina Sup̃e e do pasa kasua ki nia: Nalakena 
tea wanogoe p̃a ta midoaki p̃alo ki navarati‐piseiki‐ana ki Tea Kasua Maau mau. 

18Nalakena e do mari e pei wotu, po do kalutigoro e; E do atu, go nam̃elearuna e 
do moro maripauri. 

19Ega wo paka latesa pualua ko ragi ni nariesokiana; Io, ega vaka larua, go te 
nasaana sikai ega wo da pakilina ki‐go mau. 

20Ragi ni navitoloana ega wo daulua ko pa dua ki namateana; Go ragi ni navakalo 
pa dua ki namarimatuaana ki lova. 

21P̃a wo pei tea tasurukiana pa dua ki navululuana ni namena; Go p̃a wo da 
matau ki namarisakiana mau ragi waina ega wo umai. 

22P̃a wo muru ki namarisakiana go ki navitoloana; Go p̃a wo da matau ki nalo 
mila maga ni navanua mau. 

23Nalakena p̃a wo pei ta ni vatu maga ni vanua; Go nalo mila maga ni namalasi 
euga wo matemate paki‐go. 

24Go p̃a wo atae naga tap̃aup̃au anigo e doko dam̃ate doko; Go p̃a wo pa punusi 
loga anigo, go te navatuna ega ta puoli asa mau. 

25Go p̃a wo atae naga naworaworam̃a euga wo laapa, Go naga naworam̃a euga 
wo dapala nam̃enau ni navanua. 

26P̃a wo kapuara p̃ia po paki matigom̃a pano, Dapala nam̃im̃igoroana sikai ni 
korn ragi kakana. 

27P̃a leo, tea wanogoe au leousiusi a go e pei lomau; P̃a rogo e, go nigo p̃a tum̃am̃a 
atae a. 

Yob 6 

1Go Yob e pasadara, po naga, 

2Ako, eu pe rowogi narogokitesaana aginau Go namarisakiana aginau lasa 
rowogi sikai maau! 

3E pe wo pei tea vap̃aiana naga e madaga liu naworaone ni natasi maga: 
Nalakena tea wanogoe a po pasa magamaga p̃alo. 

4Nalakena nalua maga ki Tea Kasua Mau eu lawo au, Naatagu e do munu noai ni 
namateana kakada: Namatau‐ki‐Sup̃e‐ana maga eu do dum̃ada lawo ki da dip̃a 
au. 

5Ass mila e do kai ragi waina e peani nam̃enau, kite? Oks e do mua ragi waina e 
do ganikani, kite? 

6Navinaga malamala e mariatae pei tea kaniana natasimena e dika asa, kite? 
Malo tare ni atolu e pei navinaga lolo, kite? 

7Naleo maga wanogoe naatagu e nunu sa ki da; Eu pei navinaga mamaragokiana 
paki nau. 

8Ako, sei ega tua au tea waina a datago asa? Sup̃e e pe suasua dua au tea waina 
a do leogoro asa e pe wia! 

9E pe vei namasauana ki Sup̃e naga ega mari p̃orosi au; Naga ega sai ki 
nam̃elearuna po daelua au! 

10A pe veani navakavakaleana; A pe laelaea navitinuana nadodomiana e dika 
asa: Nalakena a da pasagoro navasaana maga ki Tea Tapu mau. 

11Nakasuaana aginau e pei nasava naga aga ko do leogoro? Nasava e doko raki 
namauriana aginau naga aga vei maritasokiparau? 

12Nakasuaana aginau e pei nakasuaana ni vatu, kite? Kite nap̃okasigu e pei brass, 
kite? 

13E da pei naga te nasilaeana e da doko au mau, kite? Go naga nawosiwosiana e 
da sava m̃elu dua kinau pano mau, kite? 

14E one naatam̃oli one naga ega visei ki nadodomiana paki tana waina naatana 
e sirinopu, Waina e naga ega toropusi namatau‐ki‐Tea‐Kasua‐Mau‐ana. 

15Ma taigu maga eu mari malauweluki, dapala noaisara sikai, Dapala nap̃ap̃a 
noai maga waina eu pano puoli; 

16Waina eu loa nalakena aise, Waina sno e sili doko ara: 

17Ragi ni navivitinuana eu sara: Ragi ni sui eu nunu puoli. 

18Tea musamusa maga waina eu pae napua kakada eu dawasi; Eu sake paki 
masop̃alo pano, po puoli. 

19Tea musamusa maga ni Tema eu leo, Taua maga ni Sheba eu leogoro ara. 

20Eu matamaliere nalakena eu peani naleogoroana; Eu rumai paki asa po 
saram̃akoto. 

21Go nimu ku po dapala tea waina e da doko mau; Ku punusi tea mataukiana 
sikai po mataku. 

22Kinau a naga, Kuga tua au, kite? Kite, Ki naloriki animu kuga oli au asa, kite? 

23Kite, Kuga vualua au m̃elu dua ki nam̃elearu ni tea kokona? Kite, Kuga taulua 
au m̃elu dua ki nam̃elearu ni tea riesoki maga, kite? 

24Kuga vasa pisei ki nau, go aga vunuta: Go kuga mari au aga midoaki atae tea 
waina a sasap̃o asa. 

25Navasaana maga ni naleanaana eu marimatua! Ma navasa‐p̃okati‐ana animu e 
pei nasava? 

26Nimu ku midoa ki nia naga kuga vasa p̃okati navasaana, Go navasaana maga ki 
tea tika naleogoroana eu dapala nalagi, kite? 

27Io, nimu ku masauna naga kuga nadi ki gole paki namalepu, Po do pakokoto 
tamu. 

28Nalakena tea wanogoe kuga suasua naga kuga leo punusi au; Nalakena aga wo 
da sorosoro naraemu mau. 

29Kuga maradoa, a pavara ni mu asa, namarinaleotageleana ega tika; Io, kuga 
moro maradoa, navululuana aginau e leana. 

30Namarinaleotageleana e doko namenagu, kite? Namidodoana aginau e mari 
sap̃o atae p̃otae naleo sa maga, kite? 

Yob 7 

1Nasuasuaana ki naatam̃oli doko maramana e da kasua, kite? Naaleatia aneana 
maga eu da dapala naaleatia maga ki tea suasua vasadapuiana sikai, kite? 

2Dapala waina naviti sikai e do masau p̃arua ki ragi melu, Go dapala waina tea 
suasua vasadapuiana sikai e do leogoro namoriana ni nawosiana aneana: 

3Dapala nogoe kinau a do pei tea mariana naga aga veani atelagi maga ni 
nap̃aloana, Go nap̃ogiana maga ni narogokitesaana eu maginau pei tea 
tawonakiana. 

4Ragi waina a maturu one, a naga, Seve ragi ega wo aleati? Ma nap̃ogiana a parau; 
A do maramaradoa paki taleva go paki taleva, Pa pa paki ragi ni 
namakotokotoana. 

5Nap̃okasigu e pei tea sugoroana ki ula maga, go ki navakarago; Nawiligu e do 
dosa, go e moro do atuatu. 

6Naaleatia aginau maga eu sava kasua liu tea saisai ni tea vausi sikai, Eu do siri 
puoli, naleogoroana e dika. 

7P̃a midoaki nia naga namauriana aginau e pei nalagi: Namatagu ega wo da moro 
punusi tea wia mau. 

8Namata ni tea waina e do leo punusi au, ega wo da moro punusi au mau: 
Namatam̃a eroga wo leo paki nau, ma aga wo da doko mau. 

9Dapala waina namavu e mavunuvunu po puoli, Dapala nogoe tea waina ega 
siwo paki Sheol pano, ega wo da moro sake umai mau. 

10Ega wo da moro liliu paki nasum̃a aneana mau, Go tokora tokoana aneana ega 
wo da moro atae a mau. 

11Nalakena tea wanogoe aga wo da dugoro nawokagu mau; Aga wo do pasa 
narogokitesaana ni naatagu; Aga wo do pasa nakokonaana ni nap̃op̃ogu. 

12Kinau a pei natasi sikai, kite a pei nalo mila sikai ni natasi, Naga ku lawo ki tea 
vavaigoro au sikai, kite? 

13Ragi waina a naga, Nawewelegu ega wo pakavakale au, Nareaga aginau ega wo 
pakamaromaro kinau narogokitesaana; 

14Ragi wanogoe ku pakamatakua kinau ki nap̃erea maga, Po mari au a p̃ilake 
nalakena navunusiana maga: 

15Dapala nogoe naatagu e matadoa nasasa go namateana p̃arua liu namauriana. 

16A pilosi namauriana aginau; A da masauna naga aga ko mauri mau: P̃a toropusi 
au; Nalakena naaleatia aginau maga eu pei nap̃aloana. 

17Naatam̃oli e pei nasava naga ku mari a e pei tea warua, Go naga ku lawo ki 
nap̃op̃om̃a e doko asa? 

18Go naga ku umai punusi a sara malip̃ogi, Po do maridogo e sara ragi? 

19Seve ragi p̃a wo lolop̃ota kinau, Po doropusi au naga aga dinomi namalatitiagu? 

20A pe mari naleo sa, e pe vei namari‐sa‐ki‐go‐ana nasava, Nigo tea vavaigoro 
naatam̃oli maga O? Ekasana ku lawo kinau a pei wotu tipeana sikai naga p̃a tipe 
au? Go a dum̃agu pei natapetapeana madaga sikai paki nau. 

21Go ekasana ku da maginau midoakikorokoro natapiriana aginau, Po da dape 
lua namarinaleotageleana aginau mau? Nalakena aga wo one nam̃otam̃ota ni 
natano one, Go p̃a wo masau p̃arua kinau, ma aga wo da doko mau. 

Yob 8 

1Go Bildad naatam̃oli ni Shuah e pasadara, po naga, 

2Pa pa paki seve ragi p̃a wo pasa ki naleo maga wanogoe? Go pa pa paki seve ragi 
navasaana maga ni nawokam̃a euga wo dakiusi nalagi kasua sikai? 

3Sup̃e e do p̃elukidoa navasap̃otaeana, kite? Tea Kasua Mau e do p̃elukidoa 
naleanaana, kite? 

4Natum̃a maga eu pe mari naleo sa dip̃a e, Go nae e pe vitua ki da paki nam̃elearu 
ni natapiriana adeada: 

5Nigo ku pe laaga parati ki Sup̃e, Po mari navavaraniana anigo paki Tea Kasua 
Mau; 

6Ku pe tautau go leana; E pe wo manigo darapa, Po mari tokora tokoana ni 
namarinaleoleanaana anigo e pe wo disu p̃ia. 

7Go ragi vea anigo e pe kiki, Ma ragi edaku anigo e pe wo disu p̃arua. 

8Nalakena p̃a vusuusu ki tagona vea maga, a pavara ni ko asa, Po dum̃am̃a 
midoaki soki tea waina tamada maga eu leousiusi atae a: 

9(Nalakena tu pei tea ni nanova, po da atae te navatuna mau, Nalakena naaleatia 
anigida maga doko maramana eu pei melu saikiana sikai:) 

10Nara euga wo da pasa pisei ki‐go, po noakisai ko asa, Po lua ki navasaana maga 
m̃elu nap̃op̃oda, kite? 

11Nap̃araerae e mariatae pisou tokora waina nalepa e dika asa, kite? Nam̃enau 
matolu ni malo vuravura e mariatae ulua masale ki noai, kite? 

12E pe mamalakesa doko po da pei tea tagaukotoviana mau, E pe wo kokolo ega 
vea ki sara nataputea maga. 

13Napua maga ki tea mamau puti waina eu malio ki Sup̃e eu dapala nogoe; Go 
naleogoroana ki tea sigisigileo ega wo nunu puoli: 

14Naviviariana aneana ega wo makoto, Navavatuana aneana e dakiusi nasum̃a 
ni kalao. 

15Ega wo ovi soki nasum̃a aneana, ma ega wo da lawodu mau; Ega wo pua soki 
a, ma ega wo da du mau. 

16E mamalakesa p̃ia narae ni elo, Go nasulina maga eu peravera usuraki roara 
aneana. 

17Nakoana maga eu pivisigoro tagura ni vatu, E doko m̃aleoputo ni vatu maga 
doko. 

18E pe vei tea mari‐puoli‐ki‐ana m̃elu dua ki naliana, E pe wo pasagoro e, po naga, 
A da punusi ko mau. 

19P̃a leo, tea wanogoe e pei nasamasamaana ni napua aneana, Go tea p̃ota maga 
euga wo moro pisou m̃elu natano. 

20P̃a leo, Sup̃e ega wo da dip̃a doa naatam̃oli wialua sikai mau; Go ega wo da silae 
tea mari naleo sa maga mau. 

21Ma ega wo mari nawokam̃a ega wo pura ki namuruana, Go nagolem̃a ki nakola‐
laelaeaana. 

22Tea maga waina eu pilosi ko euga wo pei tea sugoroana ki namaliereana; Go 
tap̃aup̃au ki tea sigisigileo ega wo da moro doko mau. 

Yob 9 

1Go Yob e pasadara, po naga, 

2Io, e pei lomau, a atae a: Ma ega tapale sava naatam̃oli ega leana narae ni Sup̃e? 

3E pe masauna naga ega vululu ki nia, E pe mari sa pasadara e te navatuna mau. 

4Nae e pei p̃op̃o manumatua, go nakasuaana aneana e p̃arua: Sei e dum̃ana mari 
nap̃op̃ona e kasua dip̃a e, po disu p̃ia? 

5Nae waina e disua ki tava maga, po dap̃olosiwo ki da namaetoana aneana, Go 
eu da atae a mau. 

6Waina e durua ki lua maramana pa dua ki naliana, Go tip̃a kakana maga eu 
duruuru. 

7Waina e dip̃aki elo go e da sake mau; Waina e pulusoki m̃asoe maga. 

8Waina e sikina pitosi nakoroatelagi maga, Po pasi napeao maga ni natasi. 

9Waina e mari Bear, go Orion, go Pleiades, Go em̃ago maga ni sauth. 

10Waina e mari naleo warua maga, tea leousiusi‐sap̃o‐ana maga; Go tea ni 
namagaana maga waina eu mari sap̃o pei tea veveana. 

11P̃a leo, e do liu au, go a da punusi a mau: E surata pano ma a da leoatae a mau. 

12P̃a leo, e do puapavakoto, go sei e mariatae dugoro e? Sei ega wo noa ki nia, Ku 
mari nasava? 

13Sup̃e ega wo da dosa liliua ki namaetoana aneana mau; Tea silae maga ki 
Rahab eu do soki pakitano ki nia. 

14Go kinau aga vasadara e ega tapale sava? Po matadoa navasaana aginau maga 
paki nia? 

15A pe leana, ma a pe ta pasadara e mau; A pe mari navavaraniana paki tea 
vasap̃otae au. 

16A pe vioso, go nae e pe vasadara au Ma a pe ta saralomau naga e pe taki dorogo 
paki nadaleogu mau. 

17Nalakena e do marip̃oraworae au ki nalagi atu sikai, Po do mari wotu aginau 
maga eu laapa, nalakena e dika. 

18E da doropusi au naga aga maromaaro mau, Ma e mari au a pura ki 
nakokonaana. 

19E pe vei namaridogoana ni nakasuaana, p̃a leo, nae e pe kasua! Go e pe vei 
naleo sikai ni navasap̃otaeana, sei e pe mariatae pasa dip̃a e? 

20A pe leana, ma nawokagu e pe wo dip̃akotovi au: A pe wialua, ma e pe wo 
noasokisoki naga a dagele. 

21Kinau a p̃ialua; a da dum̃agu midoa kinau mau; A sara‐tea‐p̃alo namauriana 
aginau. 

22Ma tea m̃oli; nalakena tea wanogoe a naga, E do mari puoli ki tea wialua go tea 
sigisigileo. 

23Namarisakiana e pe viragi namateana m̃araverave, E pe wo pasa saudoa ki 
narogokitesaana ki tea tautau. 

24Maramana e pei tea vituakiana paki nam̃elearu ni tea sigisigileo: E kulutigoro 
narae ni tea vasap̃otae kakana maga; Go e pe ta pei nae mau, e pe vei sei? 

25Naaleatia aginau maga eu do sava m̃araverave liu tea sava kasua sikai: Eu do 
sava pano, eu da do punusi tea wia mau. 

26Eu pano m̃araverave dakiusi rarua dakari maga: Dakiusi ikila waina e diri raki 
tea kaniana. 

27Ragi waina a naga, Aga wo malio ki narogokitesaana aginau, Aga wo doropusi 
navei‐rae‐saana aginau po marasike: 

28A matau ki sara narogokitesaana aginau maga, Nalakena a atae naga p̃a wo da 
noa naga sogi e puoli kinau mau. 

29Aga wo pei tea tip̃akotoviana; Go ekasana aga ko p̃osiwosi mawosa m̃oli? 

30A pe tum̃agu sarue au ki noai ni sno, Po mari nam̃elearugu maga ero pe tautau 
p̃ia; 

31Ma nigo ku pe wo pupugi au m̃oru nalepa, Go sugoro aginau e pe wo mamarago 
kinau. 

32Nalakena e da pei naatam̃oli dakiusi au mau, naga aga vasadara e, Naga aroga 
rua umai paki navasap̃otaeana. 

33Tea surata papiliu namawota kakagami e pe toko, Waina e pe toropusi 
nam̃elearuna e pe toko sokota ki gami. 

34Waina e pe tape lua tiko aneana m̃elu dua kinau pano, Po da suasua naga 
namatakilakilakinia‐ana e pe mari au a pe mataku: 

35E pe tapala nogoe a pe vasa, po da matau ki nia mau; Ma e da dapala nogoe 
mau; kinau a sikigu doko. 

Yob 10 

1Naatagu e mamale ki namauriana aginau; Aga wo da soki narogokitesaana 
aginau mau; Aga wo pasa nakokonaana ni naatagu. 

2Aga wo noa ki Sup̃e naga, P̃a ta dip̃akotovi au mau; P̃a visei kinau aga atae tea 
waina ku mari dip̃a au asa. 

3Ku midoaki nia naga e p̃ia naga p̃a to riesoki, Naga p̃a midoaki p̃alo ki nawosiana 
ni nam̃elearum̃a maga, Po maramalagati namidoaki‐p̃otaeana ki tea sigisigileo, 
kite . 

4Namatam̃a ero pei namata maga ni nap̃okasi, kite? Ku do leosai dakiusi waina 
naatam̃oli e do leosai, kite? 

5Naaleatia anigo maga eu dapala naaleatia maga ki naatam̃oli? Kite natau anigo 
maga eu dapala natau maga ki naatam̃oli? 

6Naga ku do laaga namarinaleotageleana aginau, Po do leousiusi 
namarinaleosaana aginau? 

7Go ku atae naga a da sigisigileo mau; Go naga tea waina ega vualua m̃elu dua ki 
nam̃elearum̃a e dika. 

8Nam̃elearum̃a maga ero dum̃ada mari dawona kinau, Po dasokota kinau; Ma 
sala waia ku masauna naga p̃a maradoa, Po mari sa kinau, kite? 

9P̃a midoaki nia, a pavara ni ko asa, Naga ku mari au ki naruku; Go p̃a wo moro 
mari au aga liliu paki nam̃otam̃ota, kite? 

10Ku da daki lua au dakiusi milk, Po da mari au a gagataki dakiusi tsis, kite? 

11Ku kovagoro au ki nawili go ki nap̃okasi, Po pau saisai kinau ki navatu maga 
go ki naawa maga. 

12Ku dua au namauriana go nasaup̃iaana, Go namidoaki‐parati‐ki‐ana anigo e 
pavaigoro naatagu. 

13Ma ku dasuru ki tea maga wanogoe nap̃op̃om̃a; A atae naga tea wanogoe ku 
midoaki soki a doko: 

14A pe mari naleo sa, ku pe leo soki au, Go ku pe wo da maginau pasakorokoro 
namarinaleotageleana aginau mau. 

15A pe sigisigileo, awi e pe vei aginau; Go a pe leana, ma a pe ta sike nap̃augu 
mau, Nalakena a pura ki namaliereana; Go a matamaloku ki narogokitesaana 
aginau. 

16Go nap̃augu e pe tum̃ana sike a, Ma ku pe to palako kinau dakiusi laion sikai: 
Po do moro mari tea ni namagaana maga dip̃a au. 

17Ku mari pau ki tea noasokisoki anigo maga dip̃a au, Po mari namaritausuana 
anigo e disu p̃arua paki nau; Taua maga ni namari‐navakalo‐ana eu darup̃a 
kinau. 

18Ekasana ku piragi au dave m̃elu nasum̃a ni kanao? A pe vitua ki namerogu, go 
te namata e pe ta punusi au mau, 

19A pe vei dapala waina a pe ta doko mau; A pe vei tea tapetapeana m̃elu nasum̃a 
ki kanao paki matigo pano. 

20Naaleatia maga ni namauriana aginau eu da pisa maau mau, kite? P̃a makoto 
kinau, p̃a toropusi au naga aga marasike, 

21Ega vea ki aga vano po da moro liliu umai mau, Aga vaki navanua ni namaligo 
go ni melu ni namateana; 

22Navanua sikai ni namaligo wono, namaligo mau; Navanua sikai ni malu ni 
namateana, go ni navinovinoiana, Tokora waina namarama e dakiusi namaligo 
asa. 

Yob 11 

1Go Sofar naatam̃oli ni Naamah e pasa, po naga, 

2Nalapalapaana ni navasaana ega ta pei tea vasadaraana mau, kite? Go naatam̃oli 
pasa parau ega vei tea mari‐leana‐ki‐ana, kite? 

3Navasa‐p̃alo‐kiana anigo ega mari naatam̃oli maga euga vunuta, kite? Go ragi 
waina p̃a mari saudoa, te naata ega ta mari ko p̃a maliere, kite? 

4Nalakena nigo ku naga, Naveilomau‐ana aginau e p̃ia, Go kinau a dautau 
namatam̃a maga. 

5Ma Sup̃e e pe vasa, Po p̃olagati nagolena maga dip̃a ko; 

6Go e pe visei ki‐go p̃aia maga ni namanumatuaana, Namagaana maga ni 
nawosiwosiana visarasara maga! Ku pe wo atae naga navaratiana waina Sup̃e e 
parati ki‐go asa e kiki, Ma namarinaleotageleana anigo e p̃arua. 

7Ku mariatae leousiusi atae naleo vakipua maga ki Sup̃e, kite? Ku mariatae atae 
m̃ata ki nawialuaana ki Tea Kasua Mau, kite? 

8E pakilagi liu nakoroatelagi; ku mariatae mari nasava? E pakipua liu Sheol; ku 
mariatae atae nasava? 

9Navarauana kakana e parau liu maramana, Go naweleweleana kakana e 
p̃elewelea liu natasi. 

10E pe surata duaduru po kokoro p̃onoti, kite piragi saisai, Sei e pe mariatae 
dugoro e? 

11Nalakena e atae naatam̃oli p̃alo maga: E pe vunusi namarinaleotageleana, E pe 
wo da midoakiusiusi a mau, kite? 

12Ma naatam̃oli p̃alo e dika ki namidoaki‐atae‐ana, Io, naatam̃oli e pakilina pei 
ass mila natuna sikai. 

13Ku pe mari m̃ata ki nap̃op̃om̃a, Po sai ki nam̃elearum̃a paki nia; 

14Ku pe toropusi namarinaleotageleana waina e pe toko nam̃elearum̃a e pe vaki 
uvea, Po da suasua naga nasigisigileoana e pe wo doko tap̃aup̃au anigo maga 
mau; 

15Ku pe wo sike naraem̃a po da maliere mau; Ku pe wo lawodu kasua, po da 
mataku mau: 

16Nalakena p̃a wo malio ki narogokitesaana anigo; P̃a wo midoaki nia naga e 
dapala noai maga waina eu nunu puoli; 

17Go namauriana anigo ega wo marama p̃ia liu aleati matua; Namaligo e pe toko 
asa, ma e pe wo dapala malip̃ogi. 

18Go p̃a wo pavatu nalakena p̃a wo peani naleogoroana; P̃a wo pei tea 
vavaigoroana, po doko p̃ia doko. 

19Go p̃a wo one natano, go te naata ega ta mari ko namatakuana mau; Go tea 
laapa euga wo pavara ni naraem̃a. 

20Ma namata ni tea sigisigileo euga wo siri puoli, Euga wo dika ki napua ni 
nasavaana, Go naleogoroana adeada ega wo pei naga euga marodua ki 
nameroda. 

Yob 12 

1Go Yob e pasadara, po naga, 

2Ioro, nimu ku pei narei lomau, Go namanumatuaana ega wo mate sikoti mu. 

3Ma kinau a peani namidoaki‐ataena dakiusi mu; Kinau a da pakitano ki mu mau: 
Sei e da atae naleo maga dapala nogoe mau? 

4Kinau a dapala tea waina e pei tea muru‐ki‐saudoa‐ki‐ana sikai ki tea ni 
m̃aladigi ki nia, Kinau waina a pioso paki Sup̃e, go e pasadara au: Kinau 
naatam̃oli leana go wialua sikai, A po pei tea muru‐ki‐saudoaki‐ana. 

5Tea waina e doko dam̃ate e midoaki p̃alo ki narogokitesaana; E doko raki tea 
maga waina nam̃eleda eu pa parasai. 

6Tap̃aup̃au maga ki tea tape pavakoto maga eu peani natam̃ateana, Go tea maga 
waina eu mari p̃auluulu ki Sup̃e eu doko p̃ia doko; Tea vavatukiana adeada e 
doko nam̃elearuda. 

7Ma p̃a vusuusu ki nalo tuavati maga, Go nara euga wo mari pisei ki‐go asa; Go 
ki manu maga ni namalopa, Go nara euga wo noa ki‐go asa: 

8Kite p̃a vasa paki natano, Go ega wo pasa pisei ki‐go asa; Go naika maga ni natasi 
Euga wo noakisai ko asa. 

9Tea maga mamau puti wanogoe seve tea kakada e da atae mau, Naga nam̃elearu 
ni Yehovah e mari tea wanogoe? 

10Namauriana ki sara nalo mauri, go namero ni sara naatam̃oli, Eu doko 
nam̃elearuna. 

11Nadaliga e da do maridogo navasaana maga, Dapala waina namena e do mena 
dogo navinaga, kite? 

12Namanumatuaana e sikoti tea matua maga, Go namidoaki‐atae‐ana e sikoti 
navarauana ni naaleatia maga. 

13Namanumatuaana go namarimatuaana ero sikoti Sup̃e: Namidoaki‐p̃otae‐ana 
go namidoaki‐atae‐ana ero pei tea aneana. 

14P̃a leo, e dakai, go e mari sa moro pei tea tavagiana mau; E kokoro go te naata 
e da mariatae p̃olagati mau. 

15P̃a leo, e mauti noai maga, go eu dap̃a; Go e moro dip̃aki lua ra pano, go eu 
dap̃augoro navanua. 

16Nakasuaana go namanumatuaana wia ero doko asa doko; Tea viragi‐sasap̃o‐
ki‐ana go tea viragi‐sasap̃o ero pei tea aneana. 

17E piragi lua pavakoto ki naatam̃oli midoaki p̃otae maga, Go e mari tea 
vasap̃otae maga eu pei tea manumatavusa maga. 

18E peresi natali solisoli maga ki nawota maga, Po dasoki namaloda maga ki tea 
tasoki sikai. 

19E piragi lua pavakoto ki tea viri maga, Po dap̃olosiwo ki tea vakilagi maga. 

20E mari lua navasaana ki tea vavatu‐ki‐ana maga, Po dape lua namidoaki‐atae‐
ana ki tea matua maga. 

21E daki namidoaki‐p̃alo‐ki‐ana paki tea maraki maga, Po peresi natali tasoki ki 
tea kasua. 

22E mari pakasa ki naleo vakipua maga ni namaligo, Po maramalagati melu ni 
namateana. 

23E mari nalauna maga eu disu po p̃arua, Po moro mari puoli ki da: E mari 
nalauna maga eu p̃elewelea, Po moro puasoki ra doko. 

24E dape lua namidoaki‐atae‐ana ki nawota maga ki narei maga ni maramana, 
Po mari ra eu surata sasap̃o masop̃alo sikai, tokora waina napua e dika asa. 

25Eu do dotogo namaligo, namarama e dika, Go e mari ra eu do darataara dakiusi 
naatam̃oli matamaloku sikai. 

Yob 13 

1P̃a leo, namatagu e punusi sua tea mamau puti wanogoe, Nadaligagu e dogo sua 
po midoaki atae a. 

2Tea waina nimu ku atae a, Tea wanogoe kinau ma a atae a: A da panop̃ota ki mu 
mau. 

3Ma a masauna naga aga vasa paki Tea Kasua Mau, Go a masauna naga aga vasa 
pululu ki Sup̃e. 

4Ma nimu ku pei tea turi nasorosoroana maga, Ku mamau puti pei tea mari pauri 
p̃alo maga. 

5Ako, ku pe mamau puti punuta e pe wia! Go e pe vei namanumatuaana animu. 

6Kuga rogo navululuana aginau, Go kuga taki dorogo paki navavaraniana maga 
ni nagolegu maga. 

7Kuga wo magi Sup̃e pasa dagele, Po maneana pasa sorosoro, kite? 

8Kuga wo pei tea viragi naraena, kite? Kuga wo magi Sup̃e pululu, kite? 

9Ega wo p̃ia ki mu ragi waina ega leousiusi mu, kite? Kite kuga wo piragi sasap̃o 
ki nia dapala tea sikai e piragi sasap̃o ki naatam̃oli, kite? 

10Ku pe sili ki na‐viragi‐rae‐ana, E pe wo pasa kasua ki mu lomau. 

11Natatap̃auana aneana ega wo da mari mu kuga mataku, Go namatakilakila‐ki‐
nia‐ana ega wo da dowo paki mu, kite? 

12Navasa‐manumatuaana animu maga eu pei naluluakia maga ni natano‐apu, 
Navasakorokoroana animu maga eu pei nakokoro maga ni naruku. 

13Kuga vunuta, kuga toropusi au naga aga vasa, Go tea waina ega vakilina kinau, 
ega vakilina. 

14Aga wo dape nap̃okasigu ega toko napatigu, Po doropusi namauriana ega toko 
nam̃elearugu. 

15E pe atugi au, a pe wo dika naleogoroana. Ma aga wo mari navululuana aginau 
naraena. 

16Go tea wanogoe ega wo pei namautipauri‐au‐ana; Nalakena naatam̃oli 
sigisigileo sikai e mari sa umai paki naraena mau. 

17Kuga rogo soki navasaana aginau maga, Go nanoaana aginau ega toko 
nadaligamu maga. 

18Kuga leo, a mari m̃ata ki sua ki navululuana aginau; A atae naga aga wo pei tea 
mari‐leana‐ki‐ana. 

19Naata sikai e pe toko waina e pe wo pululu dip̃a au, kite? Nalakena a pe wo 
punuta po mate. 

20Ma naleo dua maau eroga vei tea vituakiana paki nau, Go aga wo da dum̃agu 
dasuru kinau pa dua ki naraem̃a mau: 

21P̃a rosa liliua ki nam̃elearum̃a ega vaki em̃ae kinau; Go namatakilakila‐ki‐go‐
ana ega ta mari au aga mataku mau. 

22Go ragi wanogoe p̃a vioso, go aga wo pasadara; Kite kinau aga vasa, go p̃a 
vasadara au. 

23Namarinaleotageleana aginau maga go namarinaleosaana aginau maga eu 
pisa? P̃a mari au aga atae natapiriana aginau go namarinaleosaana aginau. 

24Ekasana ku dasuru ki naraem̃a, Po midoa ki nau naga a pei tea kokona ki‐go 
sikai? 

25P̃a wo mari kasua ki naulu nakau sikai waina nalagi e sui pulua ki nia, kite? Go 
p̃a wo kopasi nap̃olaga kokolo, kite? 

26Nalakena ku midiri naleo kokona maga dip̃a au, Po mari au a peanipioli ki 
namarinaleotageleana maga ni ragi ni navei‐natureai‐ana aginau: 

27Ku alasoki natuagu doko nakau maga, Po do leosoki napua aginau maga 
mamau puti; Ku lawo soki tea kokoigoro sikai doko nam̃ago maga ni nam̃ele 
natuagu: 

28Go a dapala naleo madada sikai waina e do mavunuvunu, Dapala tea suniana 
sikai waina tuluki e gani a. 

Yob 14 

1Naatam̃oli waina e pei tea visolakiana ki nagoroi, E pei tea ni naaleatia pisa 
maau, Go e pura ki narogokitesaana. 

2E pum̃a dapala napum̃a sikai, go e pei tea tagaukotoviana: E pano dapala melu 
sikai, go e da moro doko mau. 

3Go p̃a wo p̃olagati namatam̃a paki tea tapala nogoe, Po sili paki navasap̃otaeana 
dip̃a e, kite? 

4Naata sei e mariatae mari naleo tautau sikai ega m̃elu naleo loa? Tea sikai maau 
e dika. 

5Naaleatia aneana maga eu pei tea atae‐p̃otaeana, Naveveana ni atelagi aneana 
maga e doko kiam̃a, Go ku lawo soki kokoi aneana maga, Waina e mari sa liu sa 
mau; 

6P̃a lolop̃ota ki nia naga ega maromaro, Pa pa naaleatia ni nawosi‐mawosaana 
aneana ega wo nopu. 

7Nakau sikai e pe vei tea taeana e dowo, naleogoroana e pe toko, Naga e pe wo 
moro siria, go naga nawasina e pe wo da dika mau. 

8Nakoana e pe to duai natano, Go nalakena e pe mate natano; 

9Ma e pe sidogo nadam̃o ni noai, e pe wo moro siria, Po sai ki arana maga dakiusi 
tea lawoana sikai. 

10Ma naatam̃oli e pe mate, e pe wo pano puoli: Io, naatam̃oli ega vitua ki 
namerona go nae wai? 

11Dapala waina noai maga ni natasi eu do nunu puoli, Go noaisara e dap̃a po 
garagara; 

12Dapala nogoe naatam̃oli e one natano po da moro duleana mau: Ega wo da 
darapa, kite pei tea vulevuleana m̃elu dua ki namaturuana aneana mau, Pa pa 
nakoroatelagi ega wo da moro doko mau. 

13Ako, ku pe tasuru ki nau Sheol, Ku pe tasuru ki nau tokora ni natokolokuana, 
Pa pa namaritausuana anigo e pe wo nopu; Ku pe maginau datuta ki ragi 
tatutakiana sikai, po midoaki nau, e pe wia! 

14Naatam̃oli e pe mate, e pe wo moro mauri, kite.? E pe tapala nogoe, a pe 
mariatae soki du, Pa pa naaleatia maga ni namarinavakalo‐ana aginau eu pe wo 
nopu. 

15Go ku pe masau p̃arua ki tea waina nam̃elearum̃a maga ero p̃osiwosi ki nia, Go 
ku pe vioso, a pe wo pasadara ko: 

16Ma ku ko do peve navasiana aginau maga: Ku da do pavaigoro 
namarinaleosaana aginau, kite? 

17Natapiriana aginau e pei tea vulusokiana nala sikai. Go ku otisoki 
namarinaleotageleana aginau. 

18Tava maga ma eu dowo one natano, po da moro pei te navatuna, Go vatu 
laketoko e pei tea risua‐ki‐lua‐ana m̃elu dua ki naliana; 

19Noai maga eu do sere vatu maga; Eu do lelep̃esi po do sere lua nam̃otam̃ota ni 
natano: Go dapala nogoe nigo ku do mari puoli ki naleogoroana ki naatam̃oli. 

20Ku mari kasua ki nia pitip̃atip̃a, go e do liu pano; Ku doa naraena, po dip̃aki lua 
e pano. 

21Natuna maga eu po pei tea dodomadaganiana, go e da atae a mau; Go eu pei 
tea mariana eu pakitano, ma e da punusi a mau. 

22E dogo navitivitinuana ni nap̃atokoana e sikina, Go e do dum̃ana susue 
naatana. 

Yob 15 

1Go Elifas naatam̃oli ni Teman e pasadara, po naga, 

2Naatam̃oli manumatua sikai ega lua ki naataeana p̃alo, Po dum̃ana pakavuro 
nap̃elena ki nalagi ruatu, kite? 

3Ega vasa pusuusu ki navasaana p̃alo, Kite ki nanoaana maga waina eu da p̃ia ki 
te navatuna mau, kite? 

4Io, nigo ku do mari puoli ki namatakuana, Go ku dugoro namidodoana narae ni 
Sup̃e. 

5Nalakena nawokam̃a e do lua ki namarinaleotageleana anigo, Go ku matadoa 
namena ni tea mari‐manumatua. 

6Nawokam̃a e dum̃ana dip̃akotovi ko, e da pei kinau mau: Go nagolem̃a maga ero 
do dum̃ada noasokisoki dip̃a ko. 

7Nigo ku pei naatam̃oli vea maau waina ku pea pakilina maramana, kite? Kite ku 
pea doko pea ki tava maga, kite? 

8Nigo ku dogo namidoaki‐p̃otaeana sili ki Sup̃e, kite? Go ku mauti 
namanumatuaana e pei anigo sikim̃a, kite? 

9Nigo ku atae nasava waina kinami ma au da moro atae a mau? Ku midoaki atae 
nasava waina e da moro doko lina paki gami mau? 

10Tea kapuara go namariki matua maga eu doko kiagami doko, Waina eu matua 
do liu tamam̃a. 

11Navasapakavakaleana maga ki Sup̃e, Go navasaana waina e do mari matemate 
paki‐go asa, eu da patakam̃a, kite? 

12Ekasana nap̃op̃om̃a e do dape lua ko pano? Go ekasana namatam̃a ero do 
pilavila? 

13Naga ku doa namaetoana anigo dip̃a Sup̃e, Po maga lua navasaana dapala 
nogoe maga m̃elu nawokam̃a? 

14Naatam̃oli e pei nasava naga ega tautau? Go tea waina e pei tea visola‐kiana ki 
nagoroi, naga ega leana? 

15P̃a leo, Sup̃e e da do pavatu tea tautau aneana maga mau; Go nakoroatelagi 
maga ma eu da dautau namatana mau. 

16Go naatam̃oli e pei tea mamaragokiana go tea malasi, E do munu 
namarinaleotageleana dapala noai! 

17P̃a rogo au, aga wo mari pisei ki‐go asa; Go tea waina a punusi sua e, aga wo 
noasai a: 

18(Tea waina naatam̃oli manumatua maga eu atusi a, Waina tamada maga eu 
mari pakasa ki nia; 

19Waina navanua e madeada pei tea vituakiana paki da, Go tea ni navanua p̃ota 
sikai e da surata asa mau:) 

20Naatam̃oli sigisigileo e do pitivitinu sara naaleatia ni namauriana aneana, Sara 
natau waina eu magi tea mari pavakoto pei tea tauakiana. 

21Nadaleo ni tea vakamatakua maga e doko nadaligana maga; Ragi ni 
natam̃ateana tea mari p̃aragoto ega wo darup̃a ki nia: 

22E da leogoro naga ega liliu m̃elu dua ki namaligo mau, Go lova e maneana pei 
tea lawosokiana: 

23E do pasara naga ega kanikani, doko do naga, Navinaga wai? E atae naga 
naaleatia ni namaligo e doko raki nia, e pei m̃aladigi: 

24Narogokitesaana go nariesokiana ero mari a e mataku; Ero mari kasua ki nia 
dapala nawota sikai, tea mari‐m̃ataki‐ana raki navakalo. 

25Nalakena e sai ki nam̃elearuna dip̃a Sup̃e, Po dum̃ana mari lagilagi paki Tea 
Kasua Mau; 

26Doko do sava dip̃a e ki nanoa kasua; Ki nakokoro matolu sikai; 

27Nalakena e kovagoro naraena ki nam̃anopunopuana aneana, Po lulu‐ki‐goro 
natap̃oraeana ki nam̃aladua; 

28Po doko natokoana maga waina eu pei maso maladi, Go nasum̃a maga waina 
te naata e da doko ara doko mau, Waina eu po pei taua maga ni tea makaka maga. 

29Nalakena tea wanogoe ega wo da pei sogolapa mau, Go naloriki aneana maga 
euga wo da doko mau, kite pei tea sokariana maramana mau. 

30Ega wo da m̃elu dua ki namaligo mau; Mena ni nakapu ega wo mari arana maga 
euga kokolo, Go nalagi ega wo sui pulua ki napum̃ana. 

31Ega ta pavatu tea p̃alo mau, doko do dum̃ana piragi sasap̃o ki nia: Nalakena 
nap̃aloana ega wo pei namoriana aneana. 

32Ega wo pei tea vakavuroana pea ki ragi aneana, Go arana ega wo da 
mamalakesa mau. 

33Ega wo parivaria‐ki‐lua nawa ni vaine mata dakiusi vaine, Go ega wo nadi ki 
lua napum̃ana dakiusi nakau oliva. 

34Nalakena taua ni naatam̃oli sigisigileo euga wo dim̃o, Go nakapu ega wo gani 
dinomi tap̃aup̃au maga ni ruku. 

35Eu dumau ki namarisakiana, eu diena ki namarisoreana, Go eu pisola ki 
namarinaleotageleana. 

Yob 16 

1Go Yob e pasadara, po naga, 

2A dogo sua tea tapala nogoe maga laapa: Nimu ku mamau puti pei tea 
vasapakavakale sa maga. 

3Navasaana p̃alo maga euga wo nopu, kite? Kite nasava e mari ko naga ku do 
pasa? 

4Kinau ma a mariatae moro pasa dakiusi mu; Naatamu e pe oli naatagu, A pe 
mariatae daua ki navasaana maga dip̃a mu, Po ligiligi p̃au paki mu. 

5Nawokagu e pe mariatae mari ko ku pe kasua, Go navasapakavakaleana ni 
nagolegu maga e pe mariatae dosa liliua ki narogokitesaana animu. 

6A pe vasa, ma narogokitesaana aginau e pe ta dosa liliu mau: Go a pe soki doko, 
ma a pe veani namaromaroana nasava asa? 

7Sup̃e e mari au a po mawosa: E mari nasum̃a aginau e po pei maso maladi. 

8E pakavuro au ki nasakurukuruana, E pei tea noasokisoki sikai dip̃a au: Go 
nam̃aguraana aginau e duleana dip̃a au, E do noasokisoki paki naraegu. 

9E puap̃oraworae au ki namaritausuana aneana, e pilosi au; E do kati napatina 
paki nau: Tea kokona ki nau e do pakali namatana maga au. 

10Eu maga paki nau ki nawokada; Eu dapagi napupugu pilake navivisuori‐ana: 
Eu dum̃ada saisai ki da dip̃a au. 

11Sup̃e e pitua ki nau paki naatam̃oli sa, Po nadi ki nau paki nam̃elearu ni tea 
sigisigileo. 

12A dam̃ate doko, go e p̃ori lovae au; Go e puati nanoagu, po p̃okap̃oroworosi au: 
Go e lawo ki nau a pei wotu tipeana aneana. 

13Tea tipe aneana maga eu kelugoro au sara tokora, E puri‐p̃orae 
nap̃elekevatugu maga, po da do mari malemale mau; E ligisi nakokonaegu 
natano. 

14E mari p̃oraworae au ki malo mawora go ki malo mawora; E sava dip̃a au 
dapala m̃aau sikai. 

15A duri nakulukulu ni sak e dokogoro nawiligu, Go a silivaki napati ni nap̃augu 
nam̃otam̃ota. 

16Naraegu e mimiala ki nakaiana, Go melu ni namateana e doko nawili matagu 
maga; 

17Ma namaripavakotoana e da doko nam̃elearugu maga mau, Go 
natapasavasaana aginau e dautau. 

18Natano O, p̃a ta donigoro nadagu mau, Go nakuapiosoana aginau ega ta pap̃ai 
malo tokoana mau. 

19P̃a leo, tea noasokisoki aginau e doko nakoroatelagi, Go tea waina ega maginau 
pasasokisoki e doko elagi. 

20Tagu ri maga eu do pasa saudoa ki nau: Namatagu e lip̃a ki naririmatagu maga 
paki Sup̃e; 

21Tea sikai e pe mariatae magi naata sikai pululu paki Sup̃e, Dapala naatam̃oli 
sikai e pe magi tea ni m̃aladigi ki nia pululu, e pe wia! 

22Nalakena natau maga eu da laapa mau eu ko puoli, Go aga wo pano po da moro 
liliu umai mau. 

Yob 17 

1Naatagu e mavunuvunu, Naaleatia aginau maga eu nopu, Matigo sikina e doko 
raki nau. 

2Tea vasa saudoa maga eu dalivirigoro au, Go namatagu e doko namarip̃auluulu‐
ana adeada doko. 

3P̃a tum̃am̃a maginau doropusi nanadisokiana sikai; Naatam̃oli sei waina ega wo 
maginau pei tea tu oli? 

4Ku kokoro nap̃op̃oda dip̃a namidoaki‐atae‐ana: Nalakena tea wanogoe p̃a wo 
da sike ra pakilagi mau. 

5Eu dakiusi naata waina e pitautau tana ri maga paki nakaniana sikai, Go namata 
ni natuna maga eu maligo ki navitoloana. 

6E mari au a pei naluluakia sikai ni nalauna laapa; Go a po pei tea 
mamaragokiana sikai narae ni naatam̃oli maga. 

7Namatagu e m̃odave nalakena narogokitesaana, Go sara natawotugu maga eu 
dapala melu sikai. 

8Tea leana maga euga wo saram̃akoto asa, Go tea tautau ega wo dum̃ana pugoni 
a dip̃a tea sigisigileo. 

9Ma tea leana ega wo do surata sokisoki napua aneana, Go tea waina 
nam̃elearuna maga ero dautau, ega wo kasua po kasua liu. 

10Ma nimu kuga liliu umai, Nimu mamau puti kuga moro umai: Go aga wo da 
pap̃ai tea manumatua sikai m̃aleoputo kakamu mau. 

11Naaleatia aginau maga eu pano sua, Namidoakiana aginau maga eu makoto, Go 
namidodoana maga ni nap̃op̃ogu. 

12Eu mari p̃ogi e pei aleati: Eu naga, Namarama e m̃aladigi ki namaligo. 

13A pe to leogoro, Sheol e pe wo pei nasum̃a aginau: A po p̃elesa ki nawewelegu 
namaligo. 

14A po noa ki matigo, Ku pei tamagu; Go ku ula, Ku pei p̃ilagu, go goregu. 

15Nalakena tea wanogoe, naleogoroana aginau wai? Go naatam̃oli sei waina ega 
wo punusi a? 

16Ega wo siwo paki tea walagoto maga ni Sheol pano, kite? Aroga wo dua puti 
siwo paki nam̃otam̃ota pano, kite? 

Yob 18 

1Go Bildad naatam̃oli ni Shuah e pasa, po naga, 

2Pa pa paki seve ragi p̃a wo lawo ki vaivai maga raki navasaana maga? P̃a 
midoakiusiusi, go tuga wo edaku pasa. 

3Ekasana au pei tea midoakiana naga au pei nalo tuavati maga? Go naga au pei 
lala maga namatam̃a? 

4Maramana ega wo pei tea toropusiana nalakena nigo, Waina ku do dum̃am̃a 
puap̃orae ko namaetoana anigo, kite? Kite vatu laketoko ega wo pei tea risua‐ki‐
lua‐ana m̃elu dua ki naliana, kite? 

5Ioro, nasulu ki tea sigisigileo ega wo pei tea maripunueana, Go mena ni nakapu 
aneana ega wo da maramalaga mau. 

6Namarama ega wo maligo tap̃aup̃au aneana, Go nasulu aneana ega wo pei tea 
maripunueana kiana. 

7Navasiana maga ni nakasuaana aneana euga wo puru, Go namidoaki‐p̃otae‐ana 
aneana ega wo nadi ki nia pakitano. 

8E pei tea nadi‐ki‐ana paki tea vuagoro sikai ki nam̃elena, E pasi vaivai sikai, go 
e solisoki a. 

9Tea katisoki ega wo kati soki nam̃ago natuana, Vaivai ega wo solisoki a. 

10Nasasa sikai e pei tea tasurukiana natano raki nia, Go m̃orutano sikai e doko 
raki nia napua. 

11Tea mataukiana maga euga wo pakamatakua ki nia daliviri, Po kopasi nam̃ago 
natuana maga. 

12Namarisakiana ega wo pitolo p̃arua raki nia, Go narogokitesaana ega wo 
lawodu nap̃irikiana. 

13Ega wo ariari nawilina, Go nasasanaana sa ega wo gani natawotuna maga. 

14Ega wo pei tea vaku‐dakatiana m̃elu dua ki tap̃aup̃au aneana waina e pavatu 
asa; Go ega wo pei tea vuatiana pano punusi nawota ni tea mataukiana maga. 

15Tea waina e da pei tea aneana mau ega wo doko tap̃aup̃au aneana doko: 
Brimstone ega wo pei tea sapurakiana tokora tokoana aneana. 

16Nakoana maga euga wo kokolo etano, Go elagi arana ega wo makoto. 

17Namidoaki‐nia‐ana ega wo puoli navanua, Go nagisana ega wo dika maramana. 

18Ega wo pei tea tieluaana m̃elu dua ki namarama paki namaligo pano, Po pei 
tea kopasi‐lua‐ana pa dua ki maramana pano. 

19Ega wo dika natuna, go natu ni natuna m̃aleoputo ni nalauna aneana, Go te 
seara ega wo da moro doko tokora waina e m̃enakiatatoko asa mau. 

20Tea maga waina euga wo edakugoro e, euga wo saram̃akoto naaleatia aneana, 
Ega tapala waina tea maga waina eu pea ki nia, eu maga p̃arua asa. 

21Tokora tokoana maga ki tea sigisigileo eu pei tea tapala nogoe, Go tokora 
wanogoe e pei malo tokoana ki tea waina e da atae Sup̃e mau. 

Yob 19 

1Go Yob e pasadara, po naga, 

2Kuga wo mari naatagu ega rogokitesa pa pa paki seve ragi, Po duki p̃oroworosi 
au ki navasaana maga? 

3Sala kerualima waia ku pasa pinoa ki nau: Ku da maliere pasa kasua ki nau mau, 
kite? 

4Go e pe vei lomau naga a pe sasap̃o, Ma nasasap̃oana aginau e pe toko au doko. 

5Ku pe tum̃amu mari mu ku pe vakilagi nalakena kinau, Po pasa dip̃a au navasa‐
pinoakinau‐ana: 

6Kuga atae naga e pei Sup̃e waina e doa sa kinau, Po puagoro au ki kup̃ena 
aneana. 

7A pe kuapioso, po naga, Namarikasua‐ki‐ana! A pe ta pei tea vasadaraana mau: 
A pioso kasua raki nasilaeana, Ma navasap̃otaeana e dika. 

8E p̃aakagoro napua aginau naga a mari sa pano, Go e lawo ki namaligo e doko 
napua aginau maga doko. 

9E sawo lua nasamasamaana aginau m̃elu dua ki nau pano, Po dape lua vauvau 
m̃elu dua ki nap̃augu. 

10E p̃oka p̃oraworae au daliviri go a da doko: Go e paku lua naleogoroana aginau 
dapala nakau sikai. 

11E mari namaetoana aneana e pavaga dip̃a au, Go e midoa ki nau naga a pei tea 
kokona ki nia sikai. 

12Taua navakalo aneana maga eu mamau umai, Po sike pakilagi napua adeada 
dip̃a au, Po m̃enaki dalivirigoro tap̃aup̃au aginau. 

13E doropusi taigu maga eu doko uvea ki nau, A pei tea p̃ota sikai paki tea atae 
au maga. 

14Tea ni m̃aladigi ki nau eu doropusi au, Go tagu ri maga eu malio ki nau. 

15Tea maga waina eu m̃enaki doko nasum̃a aginau, go tea suasua nagoroi aginau 
maga, Eu midoa ki nau naga a pei nam̃enaki‐atatoko sikai: a pei tea ni navanua 
p̃ota sikai namatada. 

16A pioso paki tea suasua aginau, Ma navasadaraana e dika; Go a moro pavara ni 
a ki nawokagu. 

17Namerogu e pei tea p̃ota paki nagoroi aginau, Go navavaraniana aginau paki 
p̃ilagu natuna maga. 

18Piakirikiri maga eu midoa ki p̃alo ki nau; A pe tuleana, eu pe vasa saudoa ki 
nau. 

19Naatam̃oli maga ni natam̃ateana aginau eu doropusi dao au: Go tea dodomiana 
aginau maga eu maradoa dip̃a au. 

20Navatugu maga eu puluti nawiligu go nap̃okasigu, Go a mauri ki nawili ni 
napatigu maga mau. 

21Kuga dodomi au, kuga dodomi au, nimu tagu ri maga O; Nalakena nam̃elearu 
ni Sup̃e e kisidogo au. 

22Ekasana ku do kopalele au dakiusi Sup̃e? Ekasana ku do dapusukao kinau? 

23Oh, navasaana aginau maga eu pe vei tea midiriana! Eu pe vei tea midiriana 
sua tusi sikai! 

24Eu pe vei tea tae‐midiriana doko vatu laketoko, Ki pen sikai ni airon, go ki led, 
e pe wia! 

25Ma kinau a atae naga tea taulua au e mauri, Go naga ega wo duleana naaleatia 
edaku mau, po lawodu nam̃otam̃ota ni natano. 

26Go nawiligu e pe meso puoli, Ma nap̃okasigu e pe wo leo punusi Sup̃e: 

27Aga wo punusi a ega vei aginau, Go kinau sikigu namatagu eroga wo leo punusi 
a. Nap̃op̃ogu e do sirinopu nap̃alaugu! 

28Ku pe naga, Tuga wo kopalele asa! Go naga, Nakoa ni naleo wanogoe e pei tea 
vap̃aiana asa; 

29Kuga matau ki lova: Nalakena namaritausuana e do piragi navaratiana maga 
ni lova, Naga kuga atae naga navasap̃otaeana sikai e doko. 

Yob 20 

1Go Sofar tea ni Naamah e pasadara, po naga, 

2Nalakena tea wanogoe namidodoana aginau maga eu mari au aga vasa, 
Nalakena napariana waina e doko nap̃alaugu. 

3A dogo navasadaoana waina e mari au a maliere, Go nalagi waina e dika 
naataeana e mari au aga vasadara. 

4Ku da atae naga pae ragi ni tuai, Pae ragi waina naatam̃oli e pea pei tea 
tawonakiana maramana, 

5Naga nasamasamaana ki tea sigisigileo e doko ragi vuru, Go nalaelaeaana ki tea 
mari naleo sa e pei tea ni ragi kiki sa, kite? 

6Navakilagiana aneana e pe sake paki nakoroatelagi maga, Go nap̃auna e pe va 
parati ki napopouru maga; 

7Ma e pe wo pano puoli dapala nataena: Tea maga waina eu pea punusi a euga 
wo naga, Nae wai? 

8Ega wo diri pano dapala nap̃erea sikai, po da moro pei tea vap̃aiana mau: Go 
ega wo pei tea kopasi‐lua‐ana pano, dakiusi navunusiana sikai ni p̃ogi. 

9Namata ni tea waina e pea punusi a, ega wo da moro punusi a mau; Go tokora 
tokoana aneana ma ega wo da moro leo punusi a mau. 

10Natuna maga euga wo pavara nasaup̃iaana ki tea tika maga, Go nam̃elearuna 
eroga wo pitua ki liliua ki nasogolapaana aneana. 

11Navatuna maga eu pura ki nakasuaana ni navei‐natureaiana aneana, Ma euga 
wo mamau ma nae one nam̃otam̃ota ni natano. 

12Nasigisigileoana e pe gagadi nawokana, E pe tasuru ki nia etano ni namenana; 

13E pe mauti a, po da doropusi a mau, Go e pe tapesoki a nawokana; 

14Ma navinaga aneana waina e doko namaritana e po malasi, Po pei nakokonae 
ni m̃aata maga nap̃alauna. 

15E dinomi nasogolapaana maga, go ega wo moro lua ki da: Sup̃e ega wo mari ra 
euga wo dave m̃elu dua ki nap̃elena pano. 

16Ega wo dum̃ili noai ni namateana ni m̃aata kiki maga: Namena ni m̃aata sa sikai 
ega wo mari punue a. 

17Ega wo da leo punusi noaisara maga mau, Nap̃ap̃a maga waina eu do sara ki 
honi go ki batar. 

18Ega wo lagati pitua ki tea waina e p̃osiwosi ki nia, po da dinomi a mau; Dapala 
naloriki aneana maga, navitua‐liliua‐kiana ega tapala nogoe, Go ega wo da peani 
nalaelaeaana asa mau. 

19Nalakena e diesoki po doropusi tea tika; Go e dape lua pavakoto nasum̃a sikai 
waina e da davagi a mau. 

20Nalakena e da atae namaromaroana nap̃alauna mau, Ega wo da mauti te 
navatuna waina e maro asa mau. 

21Te navatuna e da pei tea toropusiana e doko waina nae e da dinomi a mau; 
Nalakena tea wanogoe natoko‐p̃iaana aneana ega wo da doko parau mau. 

22Doko navukaana ni navatakana aneana, ega wo sua nariesokipuluti‐ana: 
Nam̃elearu ni sara naata waina eu dogokitesa, ega wo pa parati ki nia. 

23Ega vei naga ega vakavuro nap̃elena ega vuka p̃arua, Naga Sup̃e ega nadi ki 
navivitinuana ni namaetoana aneana asa, Po mari a ega p̃owo asa ega vei 
navinaga aneana. 

24Ega wo sava dua ki nalikau ni airon, Go naasu ni brass ega wo dipe sai a. 

25Ega rosa lua e ega m̃elu dua ki nap̃atokona: Namatap̃agona lidalida ega m̃elu 
dua ki namaritana; Tea ni namatakuana maga euga wo pa parati ki nia. 

26Namaligo mau e maneana pei tea tauakiana ega vei naloriki aneana maga: 
Nakapu sikai waina naatam̃oli e da sui a mau ega wo gani a; Ega wo gani puoli ki 
tea waina e ko doko tap̃aup̃au aneana doko. 

27Nakoroatelagi maga euga wo mari pakasa ki namarinaleotageleana aneana, Go 
maramana ega wo duleana dip̃a e. 

28Tea veaniana maga ni nasum̃a aneana euga wo pei tea tapeluaana pano, Euga 
wo sara pano naaleatia ni namaritausuana ki Sup̃e. 

29Tea wanogoe ega vei matele ki tea sigisigileo pae Sup̃e, Go ega vei p̃aumaso 
waina Sup̃e e maneana dawona ki nia. 

Yob 21 

1Go Yob e pasadara, po naga, 

2Kuga rogo soki navasaana aginau maga; Go ega vei navakavakale‐mu‐ana. 

3Kuga ko soki, go kinau aga wo pasa; Go waina aga wo pasa sua, kuga moro pasa 
saudoa. 

4Ma kinau, navululuana aginau e dip̃a naatam̃oli, kite? Go ekasana aga wo pei 
maritasoki parau doko? 

5Kuga leosoki au, po saram̃akoto, Po doropusi nam̃elearumu ega toko 
nawokamu. 

6Ragi waina a midoa ki nia, a dodosua, Go naruruuruana e dape soki nap̃okasigu. 

7Ekasana tea sigisigileo maga eu mauri doko, Po do disu kasua ki 
namarimatuaana? 

8Naworaworada eu pei tea lawoki‐laketokoana naraeda, Go naworada kivea ki 
namatada maga. 

9Nasum̃a adeada maga eu doko p̃ia doko, namatakuana e dika, Go tiko ki Sup̃e e 
da atugi ra mau. 

10Kau anoai adeada e do pavakawora pitip̃atip̃a; Kau goroi adeada e do pisola, 
go e da pisola sa mau. 

11Eu do lua ki piakirikiri adeada maga eu dapala navata sikai, Go natuda maga 
eu do sale. 

12Eu do lega ki timbrel go harp, Po do laelaea nadaleo ni lokore. 

13Eu doko p̃ia doko sara naaleatia ni namauriana adeada, Go eu siwo paki Sheol 
natam̃ateana. 

14Ma eu ko do noa ki Sup̃e, eu naga, P̃a m̃elu dua ki gami pano; Nalakena au da 
masau atae napua anigo maga mau. 

15Tea Kasua Mau e pei nasava, naga auga maneana suasua? Go au pe tapasavasa 
ki nia, au pe wia asa dapale sava? 

16P̃a leo, nawiaana adeada e da doko nam̃elearuda mau, kite? Namidoaki‐p̃otae‐
ana ki tea sigisigileo e du uvea ki nia. 

17Nasulu ki tea sigisigileo e paka visa pei tea maripunueana? Namari‐sa‐ki‐da‐
ana e paka visa pa parati ki da? Sup̃e e paka visa duri pitua ki narogokitesaana 
maga namaetoana aneana? 

18Nara eu dapala nap̃olaga narae ni nalagi, Eu dapala nam̃otam̃ota waina nalagi 
atu e sui pulua ki nia pano. 

19Nimu ku naga, Sup̃e e magi natuda maga daua ki namarinaleotageleana 
adeada. Ega lagati dua ra asa, naga euga tum̃ada atae a. 

20Namatada maga euga tum̃ada punusi namari‐sa‐ki‐da‐ana, Go euga tum̃ada 
munu namaritausuana ki Tea Kasua Mau. 

21Nalakena euga wo midoa ki m̃ata ki tea ni nasum̃a adeada waina euga wo 
edakugoro ra, Ragi waina naveveana ni atelagi adeada maga euga wo pei tea 
taeluaana, kite? 

22Naatam̃oli sei ega vasa pisei ki Sup̃e naataeana, Nae waina e do pasa p̃otae tea 
vakilagi maga? 

23Tea sikai e mate, nakasuaana aneana e m̃anopunopu, E dogo kite p̃ia go e doko 
dam̃ate: 

24Tava‐nasusuna maga ero pura ki nam̃aladua, Go namarae navatuna e 
melumelu. 

25Go tea p̃ota sikai e mate nakokonaana ni naatana, Go e da katidogo te nawiaana 
mau. 

26Ero dua puti one nam̃otam̃ota ni natano, Go ula maga eu kovagoro ra. 

27Kuga leo, kinau a atae namidodoana animu maga, Go namidoaki‐p̃otae‐ana 
maga waina ku midoaki dip̃a m̃oli kinau asa. 

28Nalakena nimu ku naga, Nasum̃a ki tea maraki wai? Go tap̃aup̃au waina tea 
sigisigileo e pea doko asa wai? 

29Ku da do pusuusu ki tea maga waina eu do surata pae napua, kite? Go ku da 
saralomau nanoasokisokiana adeada maga mau, kite? 

30Naga naatam̃oli sa e pei tea mautiana naaleatia ni namarisakiana? Naga e pei 
tea vualuaana naaleatia ni namaritausuana? 

31Sei ega wo noasai napua aneana paki naraena? Go sei ega wo lagati dua e tea 
waina e mari sua e? 

32Ma nae ega vei tea viragiana paki matigo pano, Go euga wo do pavaigoro 
matigona. 

33Nap̃eretano maga ni nap̃aloa euga wo gagadi paki nia, Go naatam̃oli maga euga 
wo maraka edakugoro e, Dapala tea laapa liu waina eu pea ki nia. 

34Go ekasana ku do pasa pakavakale au ki naleo p̃alo maga, Go navasadaraana 
animu maga eu pei nasorosoroana mau? 

Yob 22 

1Go Elifas naatam̃oli ni Teman e pasadara, po naga, 

2Naatam̃oli sikai e mariatae pei tea wia paki Sup̃e, kite? Tea waina e pe 
manumatua e pe tum̃ana mari tea wia paki nia. 

3E pei namaroana ki Tea Kasua Mau ku pe leana, kite? Kite e maneana pei tea 
taluaana ku pe mari napua anigo maga eu pe wialua, kite? 

4E pei nalakena namatau‐ki‐niaana anigo naga e do pasa kasua ki‐go, Po do sili 
paki navasap̃otaeana dip̃a ko, kite? 

5Nasigisigileoana anigo e da p̃arua mau, kite? Nanopuana ni 
namarinaleotageleana anigo maga e dika. 

6Nalakena ku dape m̃oli ki nanadisokiana maga ki taim̃a, Po duatilua tea suniana 
maga ki tea m̃alam̃ala. 

7Ku da dua tea mawosa noai naga ega munu, Go ku mauti navinaga pa dua ki tea 
vitolo. 

8Naatam̃oli marimatua e peani navanua; Go naatam̃oli vei tea dodomadaganiana 
e doko asa doko. 

9Ku dip̃aki lua nagoroi malepu maga eu p̃alo pano, Go naru ni namalepu maga 
eu pei tea mari‐kotoviana. 

10Nalakena tea wanogoe vaivai maga eu dalivirigoro ko, Go namatakuana 
m̃araverave e dap̃augoro ko. 

11Kite namaligo, naga ku mari sa leosai mau, Go natave ni noai maga eu donigoro 
ko. 

12Sup̃e e da doko elagi ni nakoroatelagi mau, kite? Go p̃a leo punusi 
navakilagiana ni m̃asoe maga, eu doko elagi mau! 

13Go nigo ku naga, Sup̃e e atae nasava? E mariatae pasap̃otae duaduru namaligo 
wono, kite? 

14Napopouru matolu maga eu donigoro e, go e da leosai mau; Go e do surata 
natalitaliviriana ni nakoroatelagi. 

15P̃a wo do pavaigoro napua ni tuai, Waina naatam̃oli sigisigileo maga eu pea 
surata asa, kite? 

16Eu pei tea taeluaana pano pea ki ragi adeada, Laketano adeada e sara pano 
dapala noaisara sikai: 

17Eu noa ki Sup̃e, eu naga, P̃a m̃elu dua ki gami pano; Go naga, Tea Kasua Mau 
ega maginami mari nasava? 

18Ma e pakavuro nasum̃a adeada maga ki naleo wia maga: Ma namidoaki‐p̃otae‐
ana ki tea sigisigileo e doko uvea ki nia. 

19Tea leana maga eu punusi a go eu laelaea; Go tea tautau maga eu muru ki 
saudoa ki da: 

20Doko do naga, Tea kokona ki gami eu pei tea taeluaana, Go namagovai kakada 
waina e doko, nakapu vavaga e gani puoli ki nia. 

21P̃a tum̃am̃a atae m̃ata ki Sup̃e, go p̃a toko natam̃ateana: Go dapala nogoe 
nawiaana ega wo umai paki‐go. 

22P̃a tape, a pavara ni ko asa, nawotaeana m̃elu nawokana, Po daua ki navasaana 
aneana maga nap̃op̃om̃a. 

23Ku pe moro maradoa paki Tea Kasua Mau, ku pe wo moro p̃ia; Ku pe mari 
namarinaleotageleana e pe toko uvea ki tap̃aup̃au anigo maga, 

24Go ku pe mari naloriki tauakiana anigo e pe toko nam̃otam̃ota ni natano, Go 
kold ni Ofir e pe toko napara ni noaisara maga; 

25Tea Kasua Mau e pe wo pei naloriki tauakiana anigo, Go silver wia masauniana 
anigo. 

26Go ragi wanogoe p̃a wo peani namaroana doko Tea Kasua Mau, Go p̃a wo sike 
naraem̃a paki Sup̃e. 

27P̃a wo mari natapasavasaana anigo paki nia, go nae ega wo dogo ako; Go p̃a wo 
lagati pitua ki nasaiana anigo maga. 

28P̃a wo pasa dawona ki naleo sikai, go ega wo manigo pei tea lawosokiana; Go 
namarama ega wo maramalagati napua anigo maga. 

29Eu pe mari ko p̃a vakitano, ku pe wo naga, Aga vei tea tape‐sake‐ana; Go ega 
wo mautipauri naatam̃oli vei p̃op̃ovakitano. 

30Ega wo pualua tea waina e da dika tea sa mau: Nigo p̃a wo pei tea vualuaana 
ki natautauana ni nam̃elearum̃a maga. 

Yob 23 

1Go Yob e pasadara, po naga, 

2Ma narogokitesaana aginau e kokonae au: Nalakena aleati go p̃ogi nam̃elearuna 
e madaga liu doko au. 

3Awi, a pe atae tokora waina e doko asa doko, Naga a pe mariatae pa punusi a 
malo tasake aneana! 

4A pe mari navululuana aginau naraena, Po pakavuro nawokagu ki navasausiusi‐
ana maga. 

5A pe atae navasaana maga waina e pe vasadara au asa, Po midoaki atae tea 
waina e pe noa kinau asa. 

6E pe wo pululu ki nau nawaruaana ni nakasuaana aneana, kite? Ee; e pe wo daki 
dorogo paki nau. 

7Tokora wanogoe tea leana e pe mariatae pusum̃aki paki nia; Go dapala nogoe a 
pe vaka sikai maau pei tea vualuaana m̃elu dua ki tea vasap̃otae au. 

8P̃a leo, a paki kivea, ma e da doko tokora wanogoe; Go paki kiedaku, ma a da 
lop̃ai a mau: 

9A laaga asa taleva ni mawiri, ma a da pap̃ai a mau: E dokoloku taleva ni matua, 
go a mari sa punusi a mau. 

10Nalakena e atae napua waina aga vae asa; Ragi waina aga vei tea maridogoana 
sua, aga wo m̃elu umai dapala kold. 

11Nam̃ele natuagu e pasokisoki navasiana aneana maga; A pavaigoro napua 
aneana, po da dawasi mau. 

12A da sukasuka m̃elu dua ki natip̃akiana ni nagolena maga mau; A paisoki 
nanoaana maga ni nawokana doko nap̃op̃ogu. 

13Ma namidodoana aneana e da panop̃ota mau, go sei e mariatae doa e? Go tea 
waina naatana e pe masauna, tea wanogoe e do mari a. 

14Ega wo pakavuro tea waina e maginau pei tea tawonakiana: Go tea tapalana 
laapa waina eu doko kiana. 

15Nalakena tea wanogoe kinau a m̃anaunau naraena; Ragi waina a midoakiusiusi 
a, a matau ki nia. 

16Nalakena Sup̃e e mari nap̃op̃ogu e manainai, Go Tea Kasua Mau e mari au a 
mataku. 

17A pei tea kokoro‐p̃onoti‐ana ki namaligo, Go namaligoligo e kovagoro naraegu. 

Yob 24 

1Ekasana Tea Kasua Mau e da datuta ki ragi maga? Go ekasana tea maga waina 
eu atae a, eu da punusi naaleatia aneana maga mau? 

2Te seara eu doko waina eu do disua ki kokoi maga; Eu do dape pavakoto navata 
maga, po do pagani ra. 

3Eu puati lua ass ki namalepu pano, Eu dape oks ki nagoroi malepu ega vei 
nanadisokiana sikai. 

4Eu dielua tea tika maga pa dua ki napua: Tea rogokitesa maga ni navanua eu 
mamau dokoloku. 

5P̃a leo, eu dapala ass mila maga ni masop̃alo, Eu m̃elu pano paki nawosiana 
adeada, doko do laaga tea kaniana; Masop̃alo e do magi natuda maga pitua ki 
navinaga. 

6Eu dum̃ada dagaukotovi nam̃enau vanua; Go eu awosi roara ni vaine ki tea 
sigisigileo. 

7Eu m̃alam̃ala one p̃ogi mamau, tea suniana e dika, Eu da peani te nakulukulu 
ragi ni namaladiana mau. 

8Eu memeu ki usa walapa maga ni tava maga, Go eu avi doko vatu laketoko, eu 
dika tokora sili. 

9Eu pualua pipia malepu m̃elu dua ki p̃ilana, Po dape nanadisokiana sikai ki tea 
tika. 

10Eu m̃alam̃ala pano masale ki tea suniana, Eu pitolo, doko do dapetape napu 
maga; 

11Eu do mari naroro ekopu ni roara ni oliva maga ki tea sigisigileo maga; Eu do 
pasi m̃oru ni navasokiana ni nawa ni vaine adeada, po do sua namadouana. 

12Naatam̃oli maga eu do gi m̃elu natokoana, Go naata ni tea atugiana e do 
kuapioso; Ma Sup̃e e da daki dorogo paki natapasavasaana adeada mau. 

13Te seara eu doko waina eu pilosi namarama; Waina eu da atae napua kakana 
maga mau, Go eu da doko malo‐usi‐ana kakana maga mau. 

14Tea mari punue naatam̃oli e do duleana ragi ni namakotokotoana, E do mari 
punuvunue tea rogokitesa go tea tika; Go e do mari dapala tea vanako sikai p̃ogi. 

15Go namata ni tea maripele e do leogoro raki ragi melu p̃alo, E do dum̃ana 
kulutigoro naraena, doko do naga, Te naata ega wo da punusi au mau. 

16Eu do kili darave nasum̃a maga namaligo: Eu do dum̃ada kokoro p̃onoti ra 
aleati; Eu da atae namarama mau. 

17Nalakena namarama e dakiusi melu ni namateana paki da; Nalakena eu atae 
tea ni namatakuana maga ni melu ni namateana. 

18Ma eu do pei tea tapeluaana pano m̃araverave; Matele veaniana adeada e pei 
tea vasasakiana maramana: Tea vasi nawa ni vaine e da moro maradoa paki 
roara ni vaine adeada maga mau. 

19Dapala waina nagaragaraana go navivitinuana ero do mari puoli ki noai maga 
ni sno: Dapala nogoe Sheol e do mari puoli ki tea maga waina eu mari naleo sa. 

20Nasum̃a ni kanao ega wo malio ki da; ula ega wo gani ra; Euga wo da moro pei 
tea midoakiana mau: Go nasigisigileoana ega wo makoto dapala nakau sikai. 

21Eu do mari sa ki tea tim̃o waina e dika piakiki; Po da do mari tea wia paki 
nagoroi malepu mau. 

22Ma pae namarimatuaana aneana, Sup̃e e do sokari naaleatia maga ki tea 
marimatua ki naaleatia maga: Eu duleana ragi waina eu midoaki putua ki p̃arua 
ki namauriana adeada. 

23E dua ra natoko‐p̃ia‐ana, go eu pei tea silaeana doko; Go namatana maga ero 
do pavaigoro napua adeada maga. 

24Eu pei tea tapeana pakilagi; Ragi ega wo kiki, go euga wo puoli; Io, euga wo pei 
tea viragiana pakitano, Eu pei tea tapeluaana pano dapala tea laapa, Po pei tea 
taekotoviana dapala m̃okai maga ni korn. 

25Go e pe ta dapala nogoe mau, sei e pe wo noasokisoki naga kinau a pei tea vasa 
sorosoro sikai, Go naga navasaana aginau e pei tea p̃alo? 

Yob 25 

1Go Bildad naatam̃oli ni Shuah e pasadara, po naga, 

2Namaramaraana go namatakuana ero sikoti Sup̃e; E mari natam̃ateana e doko 
tokora vakilagi aneana maga. 

3Taua aneana maga eu pei tea veve‐atae‐ana, kite? Go namarama aneana e da 
maramalaga paki sei? 

4Ega tapale sava naatam̃oli ega leana narae ni Sup̃e? Kite ega tapale sava tea 
waina e pei tea visola‐ki‐ana ki nagoroi ega tautau? 

5P̃a leo, atelagi e pe ta marama p̃ia, Go m̃asoe maga eu pe ta dautau namatana 
mau: 

6Naatam̃oli waina e pei ula e pe tapale sava, Naatam̃oli natuna waina e pei 
asulati! 

Yob 26 

1Go Yob e pasadara, po naga, 

2Nigo ku silae naata waina e dika namarimatuaana, kite? Ku mautipauri naruna 
waina e dika nakasuaana, kite? 

3Ku pasa parati ki tea waina e dika namanumatuaana, kite? Ku mari pakasa ki 
naatae‐m̃atakiana, kite? 

4Ku lua ki navasaana maga paki sei? Go namero ni sei e m̃elu ako umai? 

5Naatemate maga eu duruuru etano, Noai maga go tea maga waina eu doko ara 
doko eu mataku. 

6Sheol e pei tea lagai‐pakasa‐kiana naraena, Go Abaddon e doko lina. 

7E sai ki north elagi ni namalopa m̃oli, Po sara ki maramana e liko dau naleo 
waina e dika. 

8E kavutigoro noai maga napopouru matolu aneana maga; Go napopouru e da 
mapua etano kakada mau. 

9E kovagoro narae ni malo tasake aneana, Po p̃elesa‐ki‐goro e ki napopouru 
aneana. 

10E dawona ki kokoi doko narae ni epua, E pei kokoi doko namawota ni 
namarama go ni namaligo. 

11Tip̃a maga ni nakoroatelagi eu duruuru, Go eu saram̃akoto navasa‐kasuaana 
aneana. 

12Pae nakasuaana aneana e mari natasi e dam̃ate, Go pae namidoaki‐atae‐ana 
aneana e atugi Rahab. 

13Pae namerona e dekei ki nakoroatelagi maga; Nam̃elearuna e puri sai m̃aata 
sava kasua. 

14P̃a leo, tea maga wanogoe eu pei napua aneana maga nadigina m̃oli: Go tu dogo 
natalakolakoana kiki sikai nalo kakana! Ma sei e mariatae midoaki atae tovae ni 
nakasuaana aneana? 

Yob 27 

1Go Yob e moro sokari naluluakia aneana, e naga, 

2Sup̃e e mauri, waina e dape lua naleanaana aginau; Go Tea Kasua Mau, waina e 
mari naatagu e dogokitesa p̃arua; 

3Ragi mamau waina namauriana aginau e pe toko au doko, Go namero ni Sup̃e e 
pe toko nagisugu maga doko: 

4Nagolegu maga eroga wo da pasa natageleana mau, Go namenagu ega wo da 
noa nasorosoroana mau. 

5Ega tu uvea kinau naga aga noa naga ku leana: Pa pa aga mate, aga wo da 
doropusi nawialuaana aginau pa dua kinau pano mau. 

6A dape soki kasua ki namarinaleoleanaana aginau, Go aga wo da doropusi a 
pano mau: Nap̃op̃ogu e da pasa pinoa kinau te naaleatia ni namauriana aginau 
mau. 

7Tea kokona kinau ega tapala tea sigisigileo, Go tea waina e duleana dip̃a au ega 
tapala tea tagele. 

8Nalakena naleogoroana ki tea sigisigileo e pei nasava, E pe talua, ma Sup̃e e pe 
tape lua naatana? 

9Sup̃e e pe wo dogo nakua‐piosoana aneana, Ragi waina nariesokiana e pe wo 
pakilina ki nia, kite? 

10E pe wo samasama ni Tea Kasua Mau, Po pioso paki Sup̃e sara ragi, kite? 

11Aga wo mari pisei ki mu nalo ni nam̃elearu ni Sup̃e; Tea waina e doko sikoti 
Tea Kasua Mau aga wo da dasuru ki nia mau. 

12Kuga leo, nimu ku mamau puti dum̃amu punusi a; Go ekasana ku po mamau 
puti pei tea p̃alo maga? 

13Tea waia e pei matele ki tea sigisigileo sikai pae Sup̃e, Go e pei tea veaniana ki 
tea riesoki maga, waina eu do dape ra ki Tea Kasua Mau. 

14Natuna maga eu pe wo disu po laapa, eu pe wo pei agi lova; Go naworana maga 
euga wo da puka ki navinaga mau. 

15Tea aneana maga waina eu pe wo mauri doko, eu pe wo mate ki nasasanaana 
sa, Go nagoroi malepu aneana maga euga wo da lalagaarova mau. 

16E pe wo pila daua ki silver dakiusi nasogosogo, Po doropusi daua ki tea suniana 
dakiusi naruku; 

17E pe wo dalua, ma tea leana e pe wo suni a, Go tea tautau e pe wo dap̃otawotae 
silver aneana. 

18Nasum̃a aneana waina e dum̃ana davagi a, e dakiusi nasum̃a ni kalao, Go e 
dakiusi tap̃aup̃au sikai waina tea vavaigoro e dum̃ana mari a. 

19Ega wo pei sogolapa one natano, ma ega wo da pei tea saisaikiana mau; Ega 
wo p̃olagati namatana maga, go ega wo dika. 

20Tea mataukiana maga euga wo pa parati ki nia dapala noai maga; Suitaviro 
sikai ega wo dape panako e pano p̃ogi. 

21Nalagi ruatu ega wo dape lua e pano, go ega wo pano; Nalagi atu ega wo sui 
pulua ki nia m̃elu dua ki naliana. 

22Nalakena Sup̃e ega wo nadi a, po da mari malemale mau: Ega wo masau naga 
ega sava dua ki nam̃elearuna. 

23Naatam̃oli maga euga wo p̃osawosagoro e, Go euga wo pasa saudoa ki nia pa 
dua ki naliana. 

Yob 28 

1Nalakena m̃oru sikai ni silver e doko, Go tokora sikai waina eu mari dautau ki 
kold asa. 

2Airon e do pei tea tapeluaana m̃elu dua ki natano, Go brass e do pei tea veniana 
m̃elu vatu. 

3Naatam̃oli maga eu do mari kotovi namaligo, po do laaga parati ki vatu wia 
maga, Epua ni nap̃alau ni namaligo wono, go ni melu ni namateana. 

4Eu do kili m̃oru maga uvea ki tokora tokoana ki naatam̃oli; Eu da do pei tea 
midoakiana ki tea surata maga mau; Eu do pei tea liko‐doro‐ana uvea ki 
naatam̃oli, eu do dau salesaale. 

5Natano e do pitua ki navinaga: Go etano ki nia e do lota ki nakapu vavaga. 

6Vatu kakana maga eu pei malo tokoana ni safir maga, Go nam̃otam̃ota ni kold e 
doko asa doko. 

7Napua paki asa te manu katip̃orae e da atae a mau, Go namata ni falkon e da 
punusi a mau: 

8Nalo tuavati katip̃orae maga eu da pasi a mau, Go laion vakamatakua e da surata 
duagoto asa mau. 

9Naatam̃oli e do sai ki nam̃elearuna paki vatu ni nakapu; E do paku dap̃olosiwo 
ki nakoa maga ni tava warua maga. 

10E do dae pua nap̃ap̃a noaisara maga vatu laketoko maga; Go namatana e do 
punusi sara naleo masauniana. 

11E do marigoro nap̃ap̃a noai maga naga euga ta do sara mau; Go e do piragi lua 
naleo tasurukiana maga umai paki namarama. 

12Ma namanumatuaana ega vei tea vap̃aiana esava? Go tokora ni namidoaki‐
atae‐ana wai? 

13Naatam̃oli e da atae naulu kakana mau; Go e da pei tea vap̃aiana navanua ki 
tea mauri mau. 

14Epua e naga, E da doko au doko mau: Go natasi e naga, E da doko sikoti au doko 
mau. 

15E mari sa pei tea suasuakiana dip̃a kold, Go silver e mari sa pei tea rowogiana 
ega vei naulu kakana. 

16Naulu kakana e mari sa pei tea noap̃otaeana ma kold ni Ofir, Kite vatu 
natap̃alakisi masauniana, kite safir. 

17Kold go klass ero da patakana mau: Go e da mariatae pei tea vituakiana raki 
naloriki wia maga ni kold tautau mau. 

18Euga wo da pasa lagati koral kite krustalo mau: Nalakena naulu ni 
namanumatuaana e pakilagi liu rubi maga. 

19Topas ni Ethiopia e da dakiusi a mau, Go kold e mari sa pakotovi a mau. 

20Go namanumatuaana e do pae esava umai? Go tokora ni namidoaki‐atae‐ana 
wai? 

21E pei tea tasurukiana paki namata ni tea mauri maga mamau puti, Po pei tea 
tap̃augoroana paki manu maga ni namalopa. 

22Namarisakiana go Namateana ero do naga, Aro dogo narogorogoana kakana 
ki nadaligagami. 

23Sup̃e e dum̃ana midoaki atae napua kakana, Go e dum̃ana atae tokora waina e 
doko asa doko. 

24Nalakena nae e do leo paki namatap̃ago maga ni maramana, Go e do leo punusi 
sara naleo usuraki etano ni nakoroatelagi mamau; 

25Ragi waina e dowogi namadagaana ni nalagi; Po dowogi noai maga ki tea 
rowogi. 

26Ragi waina e magi usa mari natawonakiana sikai, Go napua sikai raki navila go 
tovae: 

27Ragi wanogoe e punusi a, po noasai a; E lawosoki a, po leousiusi a. 

28Go e noa ki naatam̃oli, e naga, P̃a leo, namatau‐ki‐Sup̃e‐ana e pei 
namanumatuaana; Go namidoaki‐atae‐ana e pei naga p̃a m̃elu dua ki tea sa. 

Yob 29 

1Go Yob e moro pasa sokari naluluakia aneana, e naga, 

2Awi, a pe toko dapala a pea doko atelagi vea maga, Doko naaleatia maga waina 
Sup̃e e pea pavaigoro au; 

3Ragi waina nasulu aneana e maramalagati nap̃augu, Go doko namarama aneana 
a surata duaduru namaligo; 

4Doko naaleatia maga ni naveinatureai‐ana aginau, Ragi waina Sup̃e e kovagoro 
tap̃aup̃au aginau; 

5Ragi waina Tea Kasua Mau e ko doko sikoti au doko, Go natugu maga eu doko 
dalivirigoro au; 

6Ragi waina natuagu ero pei tea sarueana ki nam̃aladua, Go vatu laketoko e do 
maginau sara ki naroro! 

7Ragi waina a m̃elu pano paki namata‐pua ni natokoana, Ragi waina a mari m̃ata 
ki malo tasake aginau tokora welewelea, 

8Natureai maga eu punusi au, po sili, Go tea matua maga eu duleana po lawodu; 

9Tea maraki maga eu punuta ki navasaana, Po doropusi nam̃elearuda e doko 
nawokada; 

10Nadaleo ni tea vakilagi maga e makoto, Go namenada e puluti namaga ni 
nawokada. 

11Ragi waina nadaliga e dogo au, e pasa p̃ia kinau; Go ragi waina namata e punusi 
au, e noasokisoki au. 

12Nalakena a pualua tea tika ragi waina e kuapioso, Go namalepu ragi waina e 
dika tea waina ega silae a. 

13Navasap̃iakiana ki tea waina e pei m̃aladigi naga ega mate puoli, e umai paki 
nau: Go a mari nap̃op̃o ni nagoroi malepu naga e lega ki nalaelaeaana. 

14A suni namarinaleoleanaana, go e sugoro au: Navasap̃otaeana aginau e dapala 
sugoro kovagoro sikai go tap̃au sikai. 

15A pei namata ni tea kesa, Go a pei nam̃ele natua ni tea vei pito. 

16A pei tama ni tea rogokitesa: Go naleo ki naata waina a da atae a mau, a 
maneana leousiusi a. 

17Go a mari p̃ori nasi ni tea sigisigileo, Po pualua tea katip̃oraeana m̃elu dua ki 
napatina. 

18Naaleatia maga wanogoe a naga, Aga wo mate vetegu, Go aga wo mari 
naaleatia aginau maga euga wo laapa dapala naworaone: 

19Nakoagu e pei tea saikiana paki noai maga, Go nasovaki e doko aragu p̃ogi 
mamau: 

20Nasamasamaana aginau e pau doko au, Go naasu aginau e pei tea maripau‐
kiana nam̃elearugu. 

21Naatam̃oli maga eu daki nadaligada paki nau, Eu punuta po doko raki 
namidoaki‐p̃otae‐ana aginau. 

22Edaku ki navasaana aginau maga eu da moro pasa mau; Go nanoaana aginau e 
duturu ara. 

23Eu leogoro au dapala eu do leogoro usa; Go eu maga ki nawokada dapala eu do 
maga raki usa edaku. 

24A matamurumuru paki da ragi waina eu dika nasaralomauana; Go namarama 
ni naraegu eu da mari a e pakitano mau. 

25A matadoa napua adeada, po pei nawota doko, Go a doko dapala tea maramara 
sikai m̃aleoputo ni taua navakalo, Dapala tea sikai waina e do pasa pakavakale 
tea susue maga. 

Yob 30 

1Ma ragi waia natureai maga eu mari saudoa kinau, Natureai maga waina 
tamada maga eu pe vei tea lawokiana sikoti koria maga ni navata ni shiip aginau, 
A pe ta masauna mau, nalakena a midoaki p̃alo ki da. 

2Nakasuaana ni nam̃elearuda euga silae au nasava? Waina nakasuaana adeada 
e po pano puoli? 

3Eu m̃agura nalakena natikaana go navitoloana; Eu do ariari natano garagara 
tokora sa go maso maladi. 

4Eu do kiniti kotovi naulu nakau kokona, Go nakoa ni yuniper e pei navinaga 
adeada. 

5Eu do pei tea kopasi‐lua‐ana m̃elu dua ki naatam̃oli maga; Eu do darasa goro ra 
dapala eu do darasa goro tea vanako. 

6Eu doko nap̃aloa maligoligo maga doko, Valea maga ni natano go ni vatu 
laketoko maga. 

7Eu do gaegae m̃aleoputo ni namalasi maga; Eu do saisai doko etano ni 
nataputea vivitip̃a maga. 

8Eu pei lala natuna maga, go naatam̃oli p̃alo natuna maga; Eu pei tea kopasi‐lua‐
ana m̃elu dua ki navanua pano. 

9Go ragi waia kinau a po pei nalegaana adeada, Go a po pei naluluakia sikai paki 
da. 

10Eu mamarago kinau, eu du em̃ae kinau, Go eu da do soki nataniuana naraegu 
mau. 

11Nalakena Sup̃e e po peresi natali aginau, po mari au a pakitano, Nara eu po 
nadi ki lua p̃auasi pano naraegu. 

12Tea mari p̃aragoto maga eu duleana dip̃a au taleva ni matuagu; Eu dosiva ki 
nam̃ele natuagu maga, Go eu sike dip̃a au napua ni namarisakiana maga. 

13Eu mari sa ki napua aginau, Eu mari narogokitesaana aginau e disu p̃arua, Go 
te naata e da dugoro ra mau. 

14Eu rumai dapala eu pae malo mawora welewelea sikai: 

M̃aleoputo ni nasapurakiana eu dum̃ada malulua ki da paki nau. 

15Tea mataukiana maga eu pei tea roaana paki nau, Eu kopasi lua 
nadodomadaganiana aginau dapala nalagi; Go natoko‐p̃ia‐ana aginau e sirinopu 
dapala napopouru sikai. 

16Go ragi waia naatagu e pei tea takiana doko au; Naaleatia maga ni 
narogokitesaana eu puasoki au. 

17Navatugu maga eu puri sasama au p̃ogi, Go navitivitinuana maga eu do ariari 
au, namaromaroana e dika. 

18Nakasuaana warua ni nasasanaana sa aginau, e mari sugoro aginau e sa 
panop̃ota asa: E pivisigoro au dapala nanoa ni sugoro aginau. 

19Sup̃e e nadi kinau pano paki nalepa, Go a po pei tea tapala nam̃otam̃ota go 
natanoapu. 

20A pioso paki‐go, go ku da pasadara au mau: A lawodu, go ku da leo punusi au 
mau. 

21Ku dum̃am̃a doa ko po pei tea dodotika paki nau: Ku kopalele au 
namarimatuaana ni nam̃elearum̃a. 

22Ku dape dakati au paki nalagi, po mari au a porau asa; Go ku mari au a nunu 
puoli ki nalagi miala. 

23A atae naga p̃a wo piragi au paki namateana, Go paki matigo waina e magi tea 
mauri maga mamau puti pei tea tawonakiana. 

24Ma tea sikai ega ta sai ki nam̃elearuna m̃elu taua makaka mau, kite? Go doko 
namari‐sa‐ki‐nia‐ana ega ta kua pioso raki nasilaeana mau, kite? 

25Kinau a da dagisi tea waina e sua narogokitesaana mau, kite? Nap̃op̃ogu e da 
susue nalo ni tea tika mau, kite? 

26Ragi waina a leogoro tea wia, ragi wanogoe tea sa e umai; Go ragi waina a doko 
raki namarama, namaligo e umai. 

27Namaritagu maga eu do lotalota, po da do maromaro mau; Naaleatia maga ni 
narogokitesaana eu pa parati kinau. 

28A do malepu pano, elo e dika: A lawodu nasaisaiana, po kua pioso raki 
nasilaeana. 

29Kinau a pei tai ni koria mila maga, Go ta ni ostris maga. 

30Nawiligu e loa m̃elu dua kinau, Go navatugu maga eu pavaga ki navivitinuana. 

31Nalakena tea wanogoe harp aginau e pei tea roaana po pei natagiana, Go 
lokore aginau e po pei nadaleo ni nalalagaarovaana. 

Yob 31 

1A mari navasasokiana sikai paki namatagu maga, Naga aga ta do leo punusi 
nagoroi atara sikai. 

2Nalakena matele veaniana aginau e pe vei nasava pae Sup̃e ni elagi, Go tea 
veanipiolikiana aginau pae Tea Kasua Mau ni tokora vakilagi? 

3Namarisakiana e da dowo paki tea sigisigileo, Go nasaana paki tea mari 
dagelegele maga mau, kite? 

4Nae e da do punusi napua aginau maga, Po da do peve parati ki navasiana 
aginau maga mau, kite? 

5A pe surata sikoti nasorosoroana, Go nam̃ele natuagu e pe mari m̃araverave 
paki namarisoreana; 

6(P̃a mari au aga vei tea rowogiana lasa rowogi leana, Naga Sup̃e ega atae m̃ata 
ki nawialuaana aginau;) 



1058 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

7Navasiana aginau e pe tawasi m̃elu dua ki napua, Go nap̃op̃ogu e pe surata dausi 
namatagu maga, Go te naloaana sikai e pe vuluti nam̃elearugu maga: 

8P̃a mari au aga sapura ki, go tea p̃ota ega kanikani; Go tea waina ega visou vanua 
aginau, ega vei tea vaku‐lua‐ana. 

9Nap̃op̃ogu e pe vei tea surueana paki te nagoroi sikai, Go a pe kusugoro namata 
nasum̃a ki tea ni m̃aladigi kinau: 

10P̃a mari nagoroi aginau ega magi tea p̃ota sikai mani, Go ega vei narup̃a ki tea 
p̃ota maga. 

11Nalakena e pe vei natageleana warua sikai; E pe vei namarinaleotageleana 
sikai waina e pe vataka ni navaratiana ki tea vasap̃otae maga: 

12Nalakena e pe vei nakapu sikai waina e pe kani puoli pa pa paki 
Namarisakiana, Go waina e pe vaku lua naleo veaniana aginau maga mamau 
puti. 

13A pe tip̃adoa navululuana ki tea suasua naanoai aginau, kite tea suasua nagoroi 
aginau, Ragi waina ero pe mari navululuana adeada paki nau: 

14A pe wo mari nasava ragi waina Sup̃e e pe wo duleana? Go ragi waina e pe wo 
umai punusi au, a pe wo pasadara e ki nasava? 

15Tea waina e dawona kinau nasum̃a ni kanao e da moro dawona ki nia mau, 
kite? Go e da pei tea sikai maau waina e dawona ki puti gida nasum̃a ni kanao 
mau, kite? 

16A pe mauti tea tika ki namasauana adeada, Kite a pe mari namata ni nagoroi 
malepu ero pe sere losiwo; 

17Kite a pe masikigu gani navinaga aginau, Go namalepu e pe ta gani te seara 
kakada mau; 

18(Nalakena pae ragi ni navusavusaana aginau a pakale a dapala a pe vei tamana, 
Go a pei tea maraki pisei ki aneana pae nap̃ele ni p̃ilagu;) 

19A pe vunusi tea sikai e pe mate puoli nalakena tea suniana e dika, Kite tea 
rogokitesa e pe ta peani tea sugoro e mau; 

20Nawarena e pe ta pasa m̃ata kinau mau, Go e pe ta dape navivitinuana ki 
nam̃au ni shiip aginau mau; 

21A pe sike nam̃elearugu dip̃a namalepu maga, Nalakena a pe vunusi tea silae au 
namata‐pua: 

22P̃a mari napaugu ega maroe, Go narugu ega vei tea marikotovi‐ana. 

23Nalakena a matau ki namarisakiana pae Sup̃e, Go a mari sa lawodu narae ni 
natatap̃auana aneana. 

24A pe mari kold e pe vei navavatuana aginau, Kite noa naga kold tautau e pe vei 
nasaralomauana aginau; 

25A pe samasama nalakena nasogolapaana aginau e pe warua, Kite nalakena 
nam̃elearugu e pe talua naleo laapa; 

26A pe leo punusi elo ragi waina e pe to dara, Kite atelagi ragi waina e pe to surata 
nalagaana; 

27Go nap̃op̃ogu e pe vei tea surueana, Go nawokagu e pe tum̃ili nam̃elearugu: 

28E pe moro pei namarinaleotageleana sikai waina e pe vataka Ni navaratiana ki 
tea vasap̃otae maga: Nalakena a pe vasagoro sua Sup̃e ni elagi. 

29A pe laelaea namarisakiana ki tea waina e pe vilosi au, Kite dum̃agu dape au 
sake, tea sa e pe va parati ki nia; 

30(Go a da suasua naga nawokagu ega mari naleo sa mau, Doko do datago 
namauriana aneana ki navasasakiana sikai:) 

31Naatam̃oli maga ni tap̃aup̃au aginau eu pe ta noa naga, Sei e doko waina e da 
puka ki navinaga aneana mau? 

32Nam̃enaki e da maturu katama mau; A p̃olagati namata ni nasum̃a aginau paki 
tea vanovano; 

33A pe mari dapala naatam̃oli maga, po dum̃agu kovagoro natapiriana aginau 
maga, Doko do dasuru ki namarinaleotageleana aginau nap̃alaugu; 

34Nalakena a matau ki tea laapa, Go nalakena namidoaki‐p̃alo‐kiana ki 
naworawora maga, e mari au a mataku p̃arua, Dapala waina a punuta po da paki 
katama pano mau. 

35Awi, a pe veani tea sikai waina e pe rogo au! (P̃a leo, namasauana aginau e pei 
naga Tea Kasua Mau ega vasadara au;) Go a pe veani tusi ni navasadip̃aana 
waina tea vululu kinau e pe midiri a! 

36A pe tapetape a doko napaugu; A pe otisoki a doko au dapala vauvau sikai. 

37A pe noasai paki nia naveveana ni navasiana aginau maga; A pe vaki m̃aladigi 
ki nia dapala tea maraki sikai. 

38Natano aginau e pe kua pioso dip̃a au, Go nasalena maga eu pe mamau dagi; 

39A pe kani nawa kakana maga masale ki navakokotoana, Kite a pe mari 
talakeana maga eu pe tape puoli ki namauriana adeada: 

40P̃a mari tea makalikali maga euga visou oli whiit, Go nam̃enau sa oli barle. 
Navasaana maga ki Yob eu nopu. 

Yob 32 

1Nalakena tea wanogoe naatam̃oli dolu wanogoe eu makoto ki navasaana paki 
Yob, nalakena nae e dum̃ana leana namatana maga. 

2Go namaetoana ki Elihu natu ni Barakel naatam̃oli ni Bus, tea ni nawora ni Ram, 
e pavaga dip̃a Yob, nalakena e dum̃ana mari leana ki nia narae ni Sup̃e. 

3Go namaetoana aneana e pavaga dip̃a tana ri dolu, nalakena eu da pap̃ai te 
navasadaraana sikai mau, ma eu dip̃akotovi Yob. 

4Go Elihu e ko da pasa paki Yob mau, nalakena nara eu matua do liu. 

5Go ragi waina e punusi naga te navasadaraana sikai e da doko nawoka ni tea 
tolu maga wanogoe mau, namaetoana aneana e pavaga. 

6Go Elihu natu ni Barakel naatam̃oli ni Bus, e pasa, po naga, Kinau a pei tea kiki, 
go nimu ku pei tea matua liu; Nalakena tea wanogoe a soki du, po mataku 
noakisai mu namidoaki‐p̃otae‐ana aginau. 

7A naga, Naaleatia maga euga vasa, Go natau laapa euga vasa pisei ki 
namanumatuaana. 

8Ma e pei naata ni naatam̃oli, namero ni Tea Kasua Mau, Waina e dua ra 
namidoaki‐ataeana. 

9E da pei tea warua maga sikida waina eu manumatua mau, Kite tea matua maga 
waina eu midoaki‐atae tea waina e leana. 

10Nalakena tea wanogoe a naga, Kuga taki dorogo paki nau; Go kinau ma aga wo 
noasai namidoaki‐p̃otae‐ana aginau. 

11Kuga leo, a doko raki navasaana animu maga, A daki nadaligagu paki 
navasapululu‐ana animu maga, Ragi waina ku leousiusi nasava waina kuga noa 
e. 

12Go a daki dorogo paki mu, go kuga leo, Nimu ku da pasap̃ai Yob mau, Go ku da 
pasadara navasaana aneana maga mau. 

13Kuga matamatua mase ku pe naga, Au po pap̃ai namanumatuaana; Sup̃e ega 
mari matua ki nia, ega ta pei naatam̃oli mau: 

14Go aga wo da mari matana ki navasaana dapala tea maga wanogoe mau; Kite 
pasadara e ki nanoaana animu maga mau. 

15Eu saram̃akoto, eu da moro pasadara mau: Eu da mariatae moro pasa te 
navasaana sikai mau. 

16Go kinau aga vunuta nalakena nara eu da pasa, Nalakena eu lawodu dorogo po 
da moro pasadara mau, kite? 

17Kinau ma aga wo pitua ki navasadaraana aginau, Kinau ma aga wo noasai 
namidoaki‐p̃otae‐ana aginau. 

18Nalakena a pura ki navasaana maga; Nap̃alaugu e do maridie au. 

19Kuga leo, nap̃op̃ogu e dakiusi waine waina e p̃ono; E dakiusi nawili vau, e 
m̃aladigi naga ega mapua. 

20Aga wo pasa naga aga vei tea vaka‐maromaro‐ki‐ana; Aga wo p̃olagati 
nagolena maga po pasadara. 

21Aga wo da piragi narae mau; Kite pasa m̃om̃oa paki te naata mau. 

22Nalakena a mari sa pasa m̃om̃oa mau; Tea Tawona kinau e pe mari puoli kinau. 

Yob 33 

1Ma Yob, p̃a rogo nanoaana aginau, a pavara ni ko asa, Po daki dorogo paki 
navasaana aginau maga. 

2P̃a leo, aga wo maga, Namenagu ega wo pasa nawokagu. 

3Navasaana aginau ega wo noa naleanaana ni nap̃op̃ogu: Go nagolegu eroga wo 
lua ki naataeana doko natautauana. 

4Naata ni Sup̃e e mari dawona ki nau, Go namero ni Tea Kasua Mau e dua au 
namauriana. 

5Ku pe mariatae, p̃a vasadara au; P̃a mari matana ki navasaana anigo naraegu, 
p̃a lawodu. 

6P̃a leo, toro pataka sikai narae ni Sup̃e: Kinau ma a pei tea mari‐dawonaki‐ana 
m̃elu naruku. 

7P̃a leo, namatakilakila‐kinau‐ana ega wo da mari ko p̃a mataku, Go 
nam̃elearugu ega wo da madaga doko ako mau. 

8Ma nigo ku dum̃am̃a pasa nadaligagu, Go a dogo nadaleo ni navasaana anigo 
maga, ku naga, 

9Kinau a dautau, a dika natapiriana; sogi e da liko au mau, Go 
namarinaleotageleana e da doko au mau: 

10P̃a leo, e do laaga nalakena maga dip̃a au, E midoa ki nia naga a pei tea kokona 
ki nia; 

11E do alasoki natuagu doko nakau maga, E do leosoki napua aginau maga 
mamau puti. 

12P̃a leo, tea waina ku noa e, e da leana mau; Aga wo noa ki‐go naga Sup̃e e pei 
tea warua liu naatam̃oli. 

13Ekasana ku do pululu ki nia, doko do naga, Ega wo da pasadara te navasaana 
aginau mau? 

14Sup̃e e do pasa sala sikai, go sala kerua, Ma naatam̃oli e da midoaki atae a mau. 

15Doko nap̃erea, navunusiana sikai ni p̃ogi, Ragi waina namaturu‐daratara‐ana 
e doko naatam̃oli maga, Ragi waina eu do matamaturu doko nawewele adeada 
maga; 

16Ragi wanogoe e do durisai nadaliga ni naatam̃oli maga, Po do dapavanau ra, 
doko do mari ra eu mataku, 

17Naga ega mari naatam̃oli ega liliu m̃elu dua ki namidoakimasau‐ana aneana. 
Go naga ega taelua navei‐p̃op̃ovakilagi‐ana kiana; 

18E do mauti naatana m̃elu dua ki m̃orutano, Go namauriana aneana naga lova 
ega ta mari puoli ki nia mau. 

19Naatam̃oli e do pei tea varatiana ki navitivitinuana doko nawewele aneana, Go 
ki napariana pitip̃atip̃a doko navatuna maga: 

20Namauriana aneana e do mamarago ki navinaga, Go naatana ki navinaga lolo. 

21Nap̃okasina e mavunuvunu, e da moro pei tea vunusiana mau; Go navatuna 
maga waina eu da pea pei tea vunusiana mau, eu do sasama. 

22Naatana e do paki m̃aladigi ki m̃orutano, Go namauriana aneana paki tea mari 
puoli maga. 

23Tea tautauana sikai e pe maneana doko, Tea vasadoa sikai, tea sikai ni manu 
sikai, Waina ega visei ki naatam̃oli tea waina e leana ki nia; 

24Go e pe saup̃ia ki nia, e pe naga, P̃a mauti a m̃elu dua ki m̃orutano, A po 
maneana pap̃ai naulu ni natauluaana; 

25Nap̃okasina ega moro p̃ia liu nap̃okasi ni piakiki; Ega liliu paki naaleatia ni 
naveinatureai‐ana aneana: 

26Naatam̃oli ega wo pavara paki Sup̃e, go ega saup̃ia ki nia; Ega wo punusi 
naraena ki nasamasamaana; Nalakena e liliu ki naleanaana aneana paki 
naatam̃oli. 

27Go ega wo lega narae ni naatam̃oli maga, po naga, A mari naleo sa po p̃elu‐ki‐
doa tea waina e leana, Go e da lagati dua au asa mau: 

28E pualua naatagu m̃elu dua ki m̃orutano, Go namauriana aginau ega wo leo 
punusi namarama. 

29P̃a leo, tea mamau puti wanogoe Sup̃e e do mari a, Paka rua go paka tolu, paki 
naatam̃oli, 

30Naga ega viragi lua naatana m̃elu dua ki m̃orutano, Naga ega vei tea 
maramalagatiana ki namarama ni namauriana. 

31P̃a midoa ki parati ki Yob O, p̃a taki dorogo paki nau: P̃a vunuta, go kinau aga 
wo pasa. 

32Ku pe veani te navasaana, p̃a vasadara au: P̃a vasa, nalakena a masauna naga 
aga mari leana ki‐go. 

33Ku pe tika, p̃a taki dorogo paki nau: P̃a vunuta, go aga wo pasa pisei ki‐go 
namanumatuaana. 

Yob 34 

1Go Elihu e moro pasa, e naga, 

2Kuga rogo navasaana aginau maga, Nimu naatam̃oli manumatua maga: Go kuga 
taki nadaligamu paki nau, Nimu waina ku peani namidoakiatae‐ana. 

3Nalakena nadaliga e do maridogo navasaana maga, Dapala waina namena e do 
mena dogo navinaga. 

4Tuga tum̃agida matadoa tea waina e leana: Tuga tum̃agida atae tea waina e p̃ia. 

5Yob e naga, Kinau a leana, Go Sup̃e e dape lua navasap̃otaeana aginau: 

6A leana ma a pei tea mariana a pei tea sorosoro sikai; Wotu aginau e mari sa 
apu ma a dika natapiriana. 

7Seve naatam̃oli e doko waina e dakiusi Yob, Waina e do munu namari‐saudoaki‐
ana dapala noai? 

8Waina e do saisai sikoti tea mari dagele maga, Po do surata sikoti naatam̃oli 
sigisigileo maga? 

9Nalakena e naga, Naatam̃oli e pe maro Sup̃e, E pe ta pei tea silaeana te navatuna 
mau. 

10Nalakena tea wanogoe kuga taki dorogo paki nau, Nimu naatam̃oli midoaki 
atae maga: Ega toko uvea ki Sup̃e naga ega mari nasigisigileoana; Go ki Tea 
Kasua Mau naga ega mari namarinaleotageleana. 

11Nalakena ega vae nawosiana ki naatam̃oli sikai, Ega wo lagati dua e asa, Go ega 
vae namariana aneana maga, Ega wo mari a paki nia. 

12Sup̃e ega wo da mari nasigisigileoana mau, Go Tea Kasua Mau ega wo da 
p̃eluki‐doa navasap̃otaeana mau. 

13Sei waina e mari a e pei tea tap̃au dap̃au maramana? Kite sei waina e mari 
dawona ki maramana mamau? 

14E pe tum̃ana dape liliua ki naatana, Po saisai ki namerona dum̃ana paki nia; 

15Sara nap̃okasi eu pe wo mate puoli puti, Go naatam̃oli e pe wo liliu paki 
nam̃otam̃ota ni natano. 

16Go ku pe veani namidoaki‐ataeana, p̃a rogo tea waia: P̃a taki dorogo paki 
nadaleo ni navasaana aginau. 

17Tea waina e pe vilosi naleanaana e pe wo maramara, kite? Go p̃a wo dip̃akotovi 
tea waina e leana po kasua, kite? 

18E p̃ia naga euga noa ki nawota sikai, Nigo ku pei tea p̃alo, kite? Kite paki 
navarapule maga, Ku pei tea sigisigileo maga, kite? 

19Go sei ega noa e paki tea waina e da do piragi narae ni tea vakilagi maga mau, 
Go waina e da do dodomadagani tea sogolapa p̃arua liu tea tika mau? Nalakena 
eu mamau puti pei nawosiana ni nam̃elearuna maga. 

20Ragi ni nawilimatana sikai euga mate, euga mate p̃ogi matua; Narei maga euga 
vei tea mariana euga m̃anaunau, po pano puoli, Go tea vakilagi maga euga vei 
tea tape‐lua‐ana pano, nam̃elearu ega tika asa. 

21Nalakena namatana ero do leosoki napua maga ki naatam̃oli, Go e do leo 
punusi nasurataana aneana maga mamau puti. 

22Namaligo e dika sa, go melu ni namateana, Waina tea mari dagele maga euga 
tokoloku asa. 

23Ega wo da magi naatam̃oli mari natuta mau, Naga ega sili paki navasap̃otaeana 
narae ni Sup̃e. 

24E do mari p̃oraworae naatam̃oli kasua maga, naleousiusiana e dika, Go e do 
lawo ki tea p̃ota maga du oli ra. 

25Nalakena e atae nawosiana adeada maga; E do dap̃olosiwo ki da doko p̃ogi, Go 
eu do pei tea mari‐puoli‐kiana. 

26E do atugi ra lina narae ni naatam̃oli maga, Nalakena nasigisigileoana adeada 
maga; 

27Nalakena eu dawasi m̃elu dua ki narausi‐a‐ana, Po da masau midoaki parati ki 
napua aneana maga mau: 

28Eu mari nakua‐pioso‐ana ki tea tika e umai paki nia, Go e dogo natagiana ki tea 
rogokitesa. 

29E pe vunuta doko, sei ega tip̃akotovi a? Go e pe tasuru ki naraena, sei ega leo 
punusi a? E pe vaki nalauna sikai, kite naatam̃oli ega sikina: 

30Naga naatam̃oli sigisigileo ega ta maramara mau, Naga tea waina ega vuagoro 
narei ega tika. 

31Te naata sikai e noa ki Sup̃e, naga, A po sua navaratiana, aga wo da moro mari 
naleo sa mau: 

32Tea waina a da punusi a mau, p̃a vasa pisei kinau asa: Go a pe mari dagele, a 
pe wo da moro mari a mau, kite? 

33Ega wo lagati dua ko ega tapala namasauana anigo, Waina ku karaikita e, kite? 
E one ako one naga nigo p̃a matadoa e, ega ta pei kinau mau: Nalakena tea 
wanogoe p̃a vasa ki tea waina ku atae a. 

34Naatam̃oli midoaki atae maga euga wo noa kinau, Go naatam̃oli manumatua 
waina e pe rogo au, ega wo naga: 

35Yob e do pasa, namidoaki‐ataeana e dika, Go navasaana aneana maga eu dika 
namanumatuaana. 

36Yob e pe vei tea maridogoana pa pa e pe nopu, e pe wia, Nalakena e pasa dapala 
naatam̃oli sigisigileo maga. 

37E do sokari natap̃aroana aneana ki navei‐p̃auluulu‐ana, E do dum̃ana 
dapap̃osawosa m̃aleoputo kakagida, Po do mari navasaana aneana maga eu 
laapa narae ni Sup̃e. 

Yob 35 

1Go Elihu e moro pasa, e naga, 

2Ku midoa ki nia naga tea wanogoe e leana, kite? Waina ku naga, Naleanaana 
aginau e p̃arua liu tea ki Sup̃e, 

3Waina ku naga, Ega wo p̃ia ki‐go nasava? Go, Aga wo peani nasava p̃arua liu 
waina a pe mari naleo sa? 

4Kinau aga wo pasadara mu, Nimu ma tam̃a ri maga. 

5P̃a leo paki nakoroatelagi maga, po punusi; Go p̃a leo punusi napopouru maga, 
waina eu pakilagi liu ko. 

6Ku pe mari naleo sa, ku pe mari nasava dip̃a e? Go natapiriana anigo maga eu 
pe laapa, Ku pe mari nasava paki nia? 

7Ku pe leana, ku pe tua e nasava? Kite e pe tape nasava ki nam̃elearum̃a? 

8Nasigisigileoana anigo ega sa ki naatam̃oli sikai dakiusi ko; Go 
namarinaleoleanaana anigo ega wia ki naatam̃oli natuna. 

9Nalakena nalapalapaana ni nariesokiana maga, eu do kuapioso: Eu pioso raki 
nasilaeana nalakena naru ni tea mari kasua. 

10Ma te naata e da noa, Sup̃e, Tea Tawona kinau wai? Waina e do pitua ki 
nalegaana maga p̃ogi, 

11Waina e do pasa pisei ki gida, naga tu atae liu nalo tuavati maga ni maramana, 
Po do mari gida naga tu manumatua liu manu maga ni namalopa? 

12Eu pioso ma te navasadaraana e dika, Nalakena navei‐p̃op̃o‐vakilagi‐ana ki 
naatam̃oli sa maga. 

13Sup̃e ega wo da dogo tea p̃alo mau, Go Tea Kasua Mau ega wo da midoa ki nia 
mau. 

14Go p̃arua liu ragi waina ku noa naga ku da punusi a mau, Naga nalakena e doko 
naraena, go nigo ku doko raki nia! 

15Ma nalakena e da mari navaratiana namaetoana aneana mau, Go nalakena e da 
midoa ki naleomadagaana mau; 

16Nalakena tea wanogoe Yob e p̃olagati nawokana, po do pasa p̃alo; E pasa 
parau, naataeana e dika. 

Yob 36 

1Go Elihu e moro pasa, e naga, 

2P̃a soki au ragi kiki, go aga wo mari pisei ki‐go: Nalakena aga ko magi Sup̃e pasa 
te navasaana. 

3Aga wo piragi naataeana aginau pae uvea umai, Go aga wo pasa leana ki Tea 
Tawona kinau. 

4Navasaana aginau maga eu da pei nasorosoroana mau: Tea waina e p̃ialua ki 
naataeana e sikoti ko doko. 

5P̃a leo, Sup̃e e kasua, go e da do dip̃a doa te naata mau: E pei tea marimatua 
doko nakasuaana ni namanumatuaana. 

6E da do mauti namauriana ki tea sigisigileo mau: Ma e do dua tea rogokitesa 
navasap̃otaeana leana. 

7E da do lolop̃ota ki tea leana maga mau: Ma e do lawo ki da eu dasake sikoti 
nawota maga, doko malo tasake pa pa po du mau du, Go eu pei tea sikeana 
pakilagi. 

8Go eu pe vei tea soliana ki namori maga, Po pei tea vuasokiana natali maga ni 
narogokitesaana; 

9Ragi wanogoe e do pisei ki da nawosiana adeada, Go natapiriana adeada maga, 
waina eu dum̃ada mari lagilagi asa. 

10Go e do durisai nadaligada paki natapavanauana, Po do pitip̃aki naga euga 
maradoa m̃elu dua ki namarinaleotageleana. 

11Eu pe rogo parati ki nia po do maneana suasua, Eu pe toko p̃ia doko sara 
naaleatia ni namauriana adeada, Po peani nalaelaeaana sara natau adeada maga. 

12Ma eu pe ta dogo parati ki nia mau, Eu pe mate puoli ki lova, eu pe mate 
naataeana e dika. 

13Ma tea maga waina eu sigisigileo nap̃op̃oda, eu do daua ki namaetoana: Eu da 
do pioso raki nasilaeana mau, ragi waina e do solisoki ra. 

14Eu mate ragi ni navei‐natureaiana adeada, Nara ma tea loa maga eu pei taua 
puoli. 

15E do pualua tea rogokitesa ki narogokitesaana aneana, Po do durisai 
nadaligada ki nariesoki‐ra‐ana. 

16Go e masauna naga ega viragi lua ko m̃elu dua ki narogokitesaana pano paki 
tokora welewelea sikai, Tokora waina nariesokiana e dika asa; Go naga tea 
waina ega vei tea ovarakiana wede anigo, ega vura ki nam̃aladua. 

17Ma nigo ku pura ki navasap̃otaeana ni tea sigisigileo maga; Navasap̃otaeana go 
navaratiana leana ero puati ko. 

18P̃a vavaigoro naga namaritausuana ega ta mari ko p̃a vasa saudoa mau; Go 
naga nawaruaana ni naulu ni natauluaana ega ta mari ko p̃a tawasi mau. 

19Nakuapiosoana anigo ega mauti ko m̃elu dua ki narogokitesaana, Go 
nakasuaana mamau ni namarimatuaana anigo, kite? 

20P̃a ta do masau p̃arua ki p̃ogi mau, Ragi waina naatam̃oli maga eu do pei tea 
taeluaana asa. 

21P̃a vavaigoro, p̃a ta maradoa paki namarinaleotageleana mau: Nalakena nigo 
ku dum̃am̃a matadoa tea waia, ku da matadoa narogokitesaana mau. 

22P̃a leo, Sup̃e e pei tea vakilagi namarimatuaana aneana: Sei waina e pei tea 
vasapiseiki sikai dakiusi a? 

23Sei waina e dip̃aki nia napua aneana? Kite sei waina ega noa, Nigo ku mari 
naleo sa? 

24P̃a midoa ki nia naga p̃a samasama ni nawosiana aneana, Waina naatam̃oli 
maga eu do lega nalegaana maga asa. 

25Naatam̃oli maga mamau puti eu punusi a; Naatam̃oli e do leo punusi a pae 
uvea. 

26P̃a leo, Sup̃e e p̃arua, go tu da atae a mau; Natau aneana maga eu mari sap̃o pei 
tea veve‐atae‐ana. 

27E do puati natuturu maga ni noai sake pakilagi, E do mari usa e do lawolawo 
m̃elu namavu aneana: 

28Waina napopouru maga eu do daki nia, Po do lawolawo p̃arua paki naatam̃oli. 

29Sei waina e mariatae midoaki atae nawelesakiana ni napopouru maga, Go 
tovae maga waina eu do kati m̃elu tap̃aup̃au aneana? 

30P̃a leo, e do p̃elesa ki namarama aneana dum̃ana dalivirigoro e; Go e do 
dap̃augoro epua maga ni natasi. 

31Nalakena pae tea maga wanogoe e do pasap̃otae narei maga; E do pitua ki 
p̃arua ki navinaga. 

32E do kuluti nam̃elearuna maga ki navila; Po do pitip̃aki paki asa naga ega vila. 

33Nasaruruana kakana e do dogorogo ki nia, Naga e dotowo kasua ki 
namaetoana dip̃a namarinaleotageleana. 

Yob 37 

1Go nalo ni tea wanogoe nap̃op̃ogu e do duruuru asa, Go e do soka dave m̃elu 
dua ki naliana. 

2Kuga taki dorogo paki nasaruruana ni nadaleona, Go nataururuana waina e do 
m̃elu nawokana. 

3E do dip̃aki lua e, e sokapule etano ni nakoroatelagi mamau, Go navila aneana e 
pano paki namatap̃ago maga ni maramana. 

4Edaku ki tea wanogoe nadaleo sikai e do uru; Tovae e do kati, e pei nadaleo ni 
natatap̃auana aneana: Go e da do dugoro ra mau ragi waina nadaleona e do pei 
tea rogoana. 

5Sup̃e e do mari tovae e do kati p̃arua; E do mari tea ni namagaana maga, Waina 
tu mari sa midoaki atae ra mau. 

6Nalakena e do noa ki sno, P̃a to lawolawo natano; Go e moro noa e ki narikiti, 
go ki usa walapa aneana. 

7E do pulusokigoro nam̃elearu ni sara naatam̃oli; Naga naatam̃oli mamau puti 
euga atae nawosiana aneana. 

8Ragi wanogoe nalo tuavati maga eu do sili valea maga, Po doko tokora adeada 
maga doko. 

9Suitaviro e do m̃elu em̃ago ni sauth umai: Go namamaladiana e do m̃elu dua ki 
north. 

10E pei namero ni Sup̃e waina e do pitua ki aise: Go noai welewelea maga eu do 
gagataki kasua. 

11Go e do mari napopouru matolu e madaga ki noai; E do dip̃aki lua napopouru 
ni navila aneana pano usuraki sara tokora: 

12E do pei tea vuadoaana ki nawowolauana aneana, Naga ega vakavuro tea 
mamau puti waina e do dip̃aki da asa, Usuraki narae ni maramana aneana: 

13E pe vei natapavanauana, kite e pe magi navanua aneana, Kite e pe vei 
nadodomiana, ma e do mari a e pakilina. 

14P̃a taki dorogo paki tea waia, Yob O; P̃a tu dorogo, po midoakiusiusi nawosiana 
ni namagaana maga ki Sup̃e. 

15Nigo ku atae takana waina Sup̃e e do dua ra natip̃akiana aneana, Po do mari 
navila e do pila m̃elu napopouru aneana, kite? 

16Nigo ku atae takana waina napopouru maga eu do dau, Nawosiana ni 
namagaana maga ki tea waina e p̃ialua ki naataeana, kite? 

17Dapale sava tea suniana anigo maga eu do mari ko ku do pivitinu, Ragi waina 
navanua e du dorogo nalakena nalagi ni sauth? 

18Nigo ku mariatae sai ki nakoroatelagi, Waina e kasua dapala titiro takiana 
sikai, Dapala waina nae e do mari a, kite? 

19P̃a visei ki gida tea waina tuga wo noa ki nia asa; Nalakena tu mari sa mari 
m̃ata ki navasaana anigida nalakena namidodoana maligo. 

20Ega vei tea noaana paki nia naga a masau pasa, kite? Kite naatam̃oli e pe wo 
masauna naga e pe vei tea tinomiana, kite? 

21Go naatam̃oli maga eu da punusi namarama waina e do marama elagi mau: Ma 
nalagi e do liu pano, po do mari dautau ki da. 

22Namarama wia e do m̃elu north umai: Natatap̃auana mataukiana e doko sikoti 
Sup̃e. 

23Nalo ni Tea Kasua Mau, tu mari sa leousiusi atae a; E pakilagi liu nalo ni 
namarimatuaana go naleanaana: Tea maraki ni namarinaleoleanaana ega wo da 
diesoki mau. 

24Nalakena tea wanogoe naatam̃oli maga eu matau ki nia: E da midoaki tea maga 
waina eu dum̃ada midoaki da naga eu manumatua mau. 

Yob 38 

1Ragi wanogoe Yehovah e pasadara Yob m̃elu suitaviro, e naga, 

2Naatam̃oli waia e pei sei waina e do melugoro namidoakip̃otae‐ana ki 
navasaana maga masale ki naataeana? 

3P̃a tasoki namalom̃a dapala naatam̃oli; Nalakena aga wo pusuusu ki‐go, go p̃a 
vasadara au. 

4Nigo ku doko esava ragi waina kinau a lawo ki maramana doko laketano kakana 
maga? Ku pe veani namidoaki‐atae‐ana, p̃a noasai a. 

5Sei e dawona ki narowogiana kakana? Nigo ku atae a, kite? Kite sei e dowogi a 
ki namea totowo? 

6Laketano kakana maga eu pei tea lawokiana paki esava? Kite sei e lawo ki vatu 
ni naweluki kakana, 

7Doko ragi waina m̃asoe maga ni malip̃ogi eu mamau lega, Go Sup̃e natuna maga 
eu kola laelaea? 

8Kite sei e kokoro p̃onoti natasi ki namata maga, Ragi waina e sara dave dapala 
e pe m̃elu dua ki nasum̃a ni kanao; 

9Ragi waina a mari napopouru e pei sugoro kovagoro kakana, Go namaligo wono 
e maneana pei nakulukulu vivisi a, 

10Po maneana dawona ki kokoi kakana maga, Po lawosoki tea walagoto maga go 
namata maga, 

11Po naga, Tokora wanogoe p̃a liliu asa; Go tokora wanogoe napeao lagilagi 
anigo maga euga wo pei tea vuasokiana asa? 

12Nigo ku dip̃aki malip̃ogi pae naaleatia vea mau anigo pa pa, Po mari natolaana 
e atae naliana; 

13Naga ega vuasoki namatap̃ago maga ni maramana, Po sila ki lua tea sigisigileo 
m̃elu dua ki nia pano, kite? 

14E pei tea mariana e panop̃ota dakiusi naruku vulusokiana; Go sara naleo eu 
doko lina dakiusi tea suniana sikai: 

15Go namarama ki tea sigisigileo maga e pei tea mautiana kiada, Go naruda 
sikeana e pei tea marip̃oriana. 

16Nigo ku sili paki namata noai maga ni natasi, kite? Kite ku surata em̃ago 
tukituki maga ni epua kite? 

17Namata‐pua maga ni namateana eu doko lina sua paki‐go, kite? Kite ku punusi 
sua namata‐pua maga ni melu ni namateana kite? 

18Nigo ku midoaki atae naweleweleana ni maramana, kite? Ku pe atae tea 
mamau puti wanogoe, p̃a noasai a. 

19Napua paki tokora tokoana ni maramana e doko esava, Go nalo ni namaligo, 
tokora kakana wai? 

20Naga p̃a surata usi a pano paki kokoi kakana, Go naga p̃a leoatae napua maga 
paki nasum̃a kakana? 

21Nigo ku atae a, nalakena nigo ku pea pakilina, Go naveveana ni naaleatia anigo 
maga eu laapa! 

22Nigo ku sili paki ekopu ni nasum̃a ni naleo tauakiana maga ni sno, Kite ku 
punusu nasum̃a ni naleo tauakiana maga ni usa ni vatu, 

23Waina a mauti ra raki ragi ni namarisakiana, Raki naaleatia ni navivimariana 
go navakalo, kite? 

24Dapale sava namavu e do pei tea tap̃otawotaeana? Kite dapale sava nalagi 
ruatu e do pei tea tip̃aki‐lua‐ana pano usuraki maramana? 

25Sei e dae p̃asi napua nap̃ap̃a ni natave maga, Po mari napua sikai raki navila 
go tovae; 

26Naga ega mari usa ega p̃owo navanua sikai waina naatam̃oli e dika asa; Naga 
ega p̃owo masop̃alo tokora waina naatam̃oli e da doko asa doko mau; 

27Naga ega mari natano garagara go p̃alo ega maro; Go nam̃enau malakesa naga 
ega visou? 

28Usa e peani tama sikai, kite? Kite sei e pesi natuturu maga ni nasovaki? 

29Aise e m̃elu nap̃ele ni sei? Go frost tare ni elagi, sei e pisola ki nia? 

30Noai maga eu po kasua dapala vatu, Go narae ni epua e gagataki ki 
namamaladiana. 

31Ku mariatae otisoki Pleiades, Kite peresi natali solisoli maga ni Orion, kite? 

32Ku mariatae piragi lua Masaroth ragi kakana, kite? Kite ku mariatae maraki 
Bear go natuna maga, kite? 

33Nigo ku atae natawonakiana maga ni nakoroatelagi maga, kite? Ku mariatae 
lawosoki namarakiana kakana maramana, kite? 

34Ku mariatae sike nadaleom̃a paki napopouru maga, Naga natave ni noai maga 
ega tap̃augoro ko, kite? 

35Ku mariatae dip̃aki lua navila maga naga euga vano; Naga euga noa ki‐go, 
Kinami nea, kite? 

36Sei e mari namanumatuaana e doko nap̃alau ni naatam̃oli? Kite sei e pitua ki 
namidoakiatae‐ana paki nap̃op̃ona? 

37Sei e mariatae peve napopouru maga ki namanumatuaana? Kite sei e mariatae 
lip̃aki nawili noai maga ni nakoroatelagi, 

38Ragi waina nam̃otam̃ota ni natano e kasua, Go nap̃eretano maga eu dum̃ada 
puluti kasua ki da? 

39P̃a wo magi laion goroi palako ki tea katip̃oraeana, Kite pagani laion tureai 
maga, 

40Ragi waina eu do one natano valeada maga, Kite do kusugoro doko tokora ni 
natokolokuana, kite? 

41Sei e do dua reven navinaga aneana, Ragi waina tea vusavusa aneana maga eu 
do pioso paki Sup̃e, Po do pasara nalakena navitoloana? 

Yob 39 

1Nigo ku atae ragi ni navisolaana ni naninani mila maga ni napatira, kite? Kite 
ku midoaki parati ki ragi waina diir goroi maga euga visola, kite? 

2Ku mariatae noa leana ki atelagi adeada maga waina eu diena asa, kite? Kite ku 
atae ragi adeada naga euga visola, kite? 

3Eu dum̃ada kola, eu dapetape natuda, Eu doro dua ki navitinuana adeada maga. 

4Natuda maga eu peani nakasuaana, eu doko namalasi wia; Eu m̃elu pano, po da 
moro umai te ragi mau. 

5Sei e mari ass mila e dum̃ana pano? Kite sei e kakaro lua natali solisoli maga ni 
ass mila? 

6Waina a dua e masop̃alo e pei nasum̃a aneana, Go navanua ni natasimena e pei 
tokora tokoana aneana. 

7E da midoaki namarip̃araiana ni natokoana mau, Go e da dogo naviosoana maga 
ki tea suatoro mau. 

8Tava maga mamau puti eu pei malo kaniana aneana, Go e do laaga sara 
nataputea go nakau mamalakesa usuraki ara. 

9Oks mila ega wo suasua manigo p̃osiwosi, kite? Kite ega wo doko kelu anigo 
doko, kite? 

10Ku mariatae soli oks mila ega sisi natano, kite? Kite ega wo karo natano dausi 
ko, kite? 

11P̃a wo pavatu asa nalakena nakasuaana aneana e p̃arua, kite? Kite p̃a wo pitua 
ki nawosiana anigo paki nia ega manigo mari a, kite? 

12P̃a wo pavatu asa naga ega tape korn anigo umai, Po daua ki nia malo 
wokalesue anigo, kite? 

13Nalivaru ni ostris ero do parivari ki naleomadagaana; Ma nalivaruna go 
nam̃auna ero pei tea ni nadodomiana, kite? 

14Nalakena e do nadi ki atoluna maga natano, Naga euga tape navivitinuana ni 
nam̃otam̃ota ni natano, 

15Po do malio ki nia naga natua e pe marip̃orosi ra, Kite naga nalo tuavati ni 
namalasi e pe vasi ra. 

16E do mari kasua paki natuna maga, dapala eu pe ta pei tea aneana maga mau: 
Nawosiana aneana e pei tea p̃alo ma e da mataku mau; 

17Nalakena Sup̃e e mauti namanumatuaana kiana, Go e da dua e namidoaki‐atae‐
ana mau. 

18Ragi waina e do dum̃ana dakati a naga ega sava, E do muru ki saudoa ki horse 
go tea sakesaake asa. 

19Nigo ku dua horse nakasuaana aneana, kite? Nigo ku kovagoro nanoana ki 
nam̃au kuvakuva kakana, kite? 

20Nigo ku mari a e sokamidi dapala midiri, kite? Toro ni naviragusuana aneana 
e pei tea mataukiana. 

21E do kili pesi nap̃aloa, e do maro sake ki nakasuaana aneana: E do dave pano 
naga ega sua nalikau maga ni navakalo. 

22E do mari saudoa ki namatakuana, go e da p̃ilake mau; Go e da do liliu pa dua 
ki lova mau. 

23P̃olaga e do dap̃arap̃ara asa, Go naio vilavila, go naio varau. 

24E do dinomi natano ki namaetoana go ki namaritausuana; Go e da do 
saralomau nadaleo ni paiga mau. 

25Ragi waina paiga e do dagi, e do naga, Aha! E do sidogo nap̃o ni naviviatuana 
em̃ae, Nasaruruana ni m̃aau maga, go nararasaana. 

26Mala e do diri ki namanumatuaana anigo, Po do sai ki nalivaruna maga paki 
sauth, kite? 

27Ikila e do sake pakilagi ki natip̃akiana anigo, Po do mari vetena elagi mau kite? 

28E doko vatu laketoko, e pei tokora tokoana aneana, Doko nam̃asua ni napatira, 
go tokora kasua. 

29Tokora wanogoe e do leo laaga tea katip̃oraeana asa; Namatana maga ero do 
leo punusi a uvea. 

30Natuna maga eu do dum̃ili nada: Go tokora waina nap̃atoko mate e doko asa, 
Tokora wanogoe nae ma e doko asa. 

Yob 40 

1Go Yehovah e moro pasa paki Yob, e naga, 

2Naata waina e do mari p̃auluulu paki Tea Kasua Mau, ega makoto asa, kite? 
Naata waina e do pasa kasua paki Sup̃e, ega wo pasadara naleo maga wanogoe. 

3Go Yob e pasadara Yehovah, po naga, 

4P̃a leo, kinau a pei tea kiki; Aga wo pasadara ko nasava? A doropusi 
nam̃elearugu nawokagu. 

5A paka sikai pasa, go aga wo da moro pasadara mau; Io paka rua, ma aga wo da 
moro noa te navatuna mau. 

6Ragi wanogoe Yehovah e pasadara Yob m̃elu suitaviro, e naga, 

7Ragi waia p̃a tasoki namalom̃a dakiusi naatam̃oli: Aga vusuusu paki‐go, go p̃a 
vasadara au. 

8P̃a wo mari navasap̃otaeana aginau ega vei tea m̃oli, kite? P̃a wo dip̃akotovi au, 
naga p̃a vei tea mari‐leana‐kiana, kite? 

9Kite narum̃a e dakiusi naru ni Sup̃e, kite? Go nadaleom̃a e mariatae mari tovae 
ega kati dakiusi a, kite? 

10P̃a tum̃am̃a dekei ki‐go ki navakilagi‐liu‐ana go ki nakasualiu‐ana; Po dum̃am̃a 
sugoro ko ki nadodomadaganiana go ki natatap̃auana. 

11P̃a taki lua namaetoana anigo: Go p̃a leo punusi sara tea leomadaga maga, po 
mari ra euga vakitano. 

12P̃a leo punusi sara tea leomadaga maga, po mari ra euga vakitano; Go p̃a vasi 
soki tea sigisigileo maga ki natuam̃a tokora waina eu lawodu asa. 

13P̃a tasuru ki da euga vei taua mamau nam̃otam̃ota ni natano; P̃a solisoki 
naraeda tokora sili ni etano. 

14Ragi wanogoe aga wo noasai paki‐go naga nam̃elearum̃a ni matua ega tum̃ana 
mautipauri ko. 

15Go p̃a leo, behemoth, waina kinau a mari a ma nigo; Nae e do gani nam̃enau 
dapala oks. 

16P̃a leo, nakasuaana aneana e doko nawarena maga, Go namarimatuaana 
aneana e doko nap̃okasi ni nap̃elena. 

17E do mari napuena e kasua dapala nakau sidar sikai: Nawa ni namaona eu 
dum̃ada pau soki ra. 

18Navatuna maga eu dapala tea ni brass; Natawotuna maga eu dapala tea 
walagoto maga ni airon. 

19Nae e pei naatulakeana ni nawosiana ki Sup̃e: Tea waina e mari a ega sikina 
mari lova aneana ega vaki m̃aladigi ki nia. 

20Tava maga eu do maneana pitua ki navinaga; Tokora waina nalo mila maga ni 
namalasi eu do p̃arowaro asa. 

21E do one natano melu ni nakau lotus, Tokora ni natokolokuana ni nap̃alau nau, 
go malo vuravura. 

22Nakau lotus maga eu do melugoro e; Nakau willo maga ni nap̃ap̃a noaisara eu 
do dalivirigoro e. 

23P̃a leo, noaisara e pe sara peravera, nae e pe ta duruuru mau: Yordan e pe vuka 
pa pa paki nawokana e pe ta mataku mau. 

24Tea sikai ega vuasoki a ragi waina e do leleogoro, Kite puri sai nagisuna ki 
vaivai sikai, kite? 

Yob 41 

1Ku mariatae puati lua leviathan ki tea tagau sikai ni naika, kite? Kite solisoki 
namenana ki natali sikai, kite? 

2Ku mariatae sara ki namea sikai nagisuna, Kite puri sasama nasina ki tagau 
sikai, kite? 

3Ega wo mari navavaraniana laapa paki‐go, kite? Kite ega wo pasa m̃osim̃osi ko, 
kite? 

4Ega wo mari navasasokiana sikai paki‐go, Naga p̃a vuati a ega manigo suasua 
doko mau doko, kite? 

5P̃a wo p̃aro ki nia dapala manu sikai, kite? Kite p̃a wo magi naatara anigo maga 
likoti a, kite? 

6Tea araika maga euga mari a ega vei nakaniana sikai, kite? Tea vakokoto maga 
euga tum̃ada madeada dap̃otae a, kite? 

7Ku mariatae mari nawilina ega vura ki tea tagau maga ni airon, Kite nap̃auna ki 
naio maga, kite? 

8P̃a nadi ki nam̃elearum̃a asa; P̃a wo midoaki navivimariana, po da moro mari a 
mau! 

9P̃a leo, naleogoroana ki naatam̃oli e pei tea p̃alo: E pe vunusi a, e pe wo da 
m̃anaunau asa mau, kite? 

10Tea vei rae kasua waina ega viviari pulevule a e dika: Go naata sei e mariatae 
lawodugoro au? 

11Sei e pea dua au, naga aga vitua dip̃a paki nia? Naleo maga mamau puti waina 
eu doko etano ni nakoroatelagi mamau eu pei tea aginau. 

12Aga wo da punuta nalo ni natawotuna maga mau, Kite nakasuaana warua 
aneana, kite torona. 

13Sei e mariatae duatilua tea kovagoro aneana kiana? Sei e mariatae puri sai 
sokota ki nap̃olaga dua kakana? 

14Sei e mariatae p̃olagati nawoka ni nasina? Napatina maga eu pei tea 
mataukiana. 

15Naunana kasua maga eu pei nasamasamaana aneana, Eu dum̃ada puluti ra 
dapala eu pei vei tea vulusokiana. 

16Sikai e dip̃a sokari kerua, Go namalopa e dika namawota kakada. 

17Eu dum̃ada dasokasokata ki da; Eu dum̃ada puluti ra, eu mari sa pei tea 
tap̃otaeana mau. 

18Nametueana kakana maga eu do pila, Go namatana maga ero dapala natola ni 
malip̃ogi. 

19Nasulu soro maga eu m̃elu nawokana, Go riri nakapu eu do diriri. 

20Naasua e do m̃elu nagisuna, Dapala pot lotalota go nau soro. 

21Namerona e do dokoni nam̃elevara vavaga maga, Go mena ni nakapu e do m̃elu 
nawokana. 

22Nakasuaana e doko nanoaana doko, Go namatakilakilaana e do dam̃alua 
naraena. 

23Tagotago ni nap̃okasina eu dum̃ada puluti ra; Eu dam̃ae soki a; eu mari sa pei 
tea risua‐ki‐ana mau. 

24Nam̃ona e kasua dapala vatu sikai; E kasua dapala vatumaa ni etano. 

25Ragi waina e duleana, tea marimatua maga eu mataku: Nalakena 
nasaram̃akotoana eu pinovinoi. 

26Eu pe wokati a ki lova, e pe ta pei te navatuna mau; Kite naio, kite natip̃a, kite 
nalua. 

27E midoa ki nia naga airon e pei nap̃olaga, Go brass e pei nakau madada. 

28Natip̃a e mari sa mari a ega sava mau: Vatu puluaki maga eu dapala nap̃olaga 
m̃oli paki nia. 

29Naap̃e maga eu pei tea midoakiana naga eu pei nap̃olaga: E muru ki saudoa ki 
nanuanuakiana ni naio. 

30Nap̃elena e dakiusi matele makali maga ni lasa ni naruku: E dum̃ana p̃elesa ki 
nia nalepa dapala naleo wokalesue sikai. 

31E do mari epua e do lotalota dapala pot sikai: E do mari natasi e dapala naroro 
lolo. 

32E do mari napua e do maramalaga edaku ki nia; Eu pe midoa ki nia naga 
nam̃orua e dare. 

33Tea waina e dakiusi a e da doko maramana mau, Waina e pei tea mariana e 
dika namatakuana. 

34E do leo punusi sara naleo vakilagi maga: E pei nawota dap̃au sara tea 
vakamatakua natuna maga. 

Yob 42 

1Ragi wanogoe Yob e pasadara Yehovah, po naga, 

2A atae naga pae ako naleo maga mamau puti eu pei tea mariataeana, Go naga te 
namidoaki‐soki‐ana anigo sikai e mari sa pei tea tugoroana mau. 

3E pei sei waina e dika naataeana po melugoro namidoaki‐p̃otae‐ana? Nalakena 
tea wanogoe a po pasa ki tea waina a da midoaki atae a mau, Tea ni namagaana 
maga waina eu p̃arua ki nau, waina a da atae ra mau. 

4P̃a taki dorogo, a pavara ni ko asa, go aga wo pasa; Aga wo pusuusu paki‐go, go 
p̃a noa ki sai au asa. 

5Sala vea nadaligagu e dogo narogorogoana nalo kakam̃a; Ma sala waia 
namatagu e punusi ko. 

6Nalakena tea wanogoe a dum̃agu mamarago ki nau, Go a midoaki doa doko 
nam̃otam̃ota go natanoapu. 

7Go e doko, edaku ki naga Yehovah e pasa ki sua ki navasaana maga wanogoe 
paki Yob, naga Yehovah e pasa paki Elifas naatam̃oli ni Teman, e naga, 
Namaetoana aginau e pavaga dip̃a ko, go dip̃a tam̃a dua: nalakena nimu ku da 
pasa tea leana nalo kakagu dapala Yob, tea suasua aginau mau. 

8Go nalakena tea wanogoe kuga manimu dape kau anoai larua go shiip anoai 
larua, po pa punusi Yob tea suasua aginau, po dum̃amu manimu mari naviriana 
ni navituaana tap̃arakiana sikai; go Yob, tea suasua aginau, ega wo manimu 
pavara; nalakena aga wo midoaki m̃ata ki nia, naga aga ta mari paki mu ega 
tapala namanumatavusaana animu mau; nalakena nimu ku da pasa tea leana 
nalo kakagu dapala Yob tea suasua aginau mau. 

9Go dapala nogoe Elifas naatam̃oli ni Teman, go Bildad naatam̃oli ni Shuah, go 
Sofar naatam̃oli ni Naamah, eu pano po mari dapala waina Yehovah e dip̃aki da 
asa: go Yehovah e midoaki m̃ata ki Yob. 

10Go Yehovah e piragi liliua ki Yob waina e pei tea viragi‐lua‐pavakotokiana, ragi 
waina e magi tana ri maga pavara: go Yehovah e dua Yob paka rua pataka ni tea 
mamau puti waina e pea peani a. 

11Go taina maga, go gorena maga, go tea maga waina eu pea atae a sala vea, eu 
mamau puti umai punusi a, go eu saisai sikoti a po ganikani nasum̃a aneana: go 
eu dagisi a, po pasa pakavakale a nalo ni tea sa mamau puti waina Yehovah e 
mari a e pakilina ki nia: go sara naatam̃oli eu sikasikai dua e matele sikai ni m̃ane 
go rig sikai ni kold. 

12Go dapala nogoe Yehovah e pasa p̃ia ki Yob, go ragi edaku aneana e po p̃ia 
p̃arua liu ragi vea: go e peani shiip tivilia sikai go manu pati, go kamel manu 
latesa, go oks manu dua, go ass goroi manu sikai. 

13Go e peani natuna naanoai larua go natuna nagoroi dolu. 

14Go takalapa e salagisana ki Yemimah; go kerua nagisana Kesiah; go ketolu 
nagisana Keren‐hapuk. 

15Go te nagoroi waina e pei rae wia dapala Yob natuna nagoroi maga, e da pei 
tea vap̃aiana usuraki navanua mamau mau: go tamada e dua ra tea 
veanipiolikiana m̃aleoputo ni goreda maga. 

16Go edaku ki tea maga wanogoe Yob e mauri doko natau p̃onotia sikai rualima 
takuna pati, po punusi natuna maga, go natuna maga natuda maga, pa pa paki 
tagona kevati. 

17Go Yob e mate, e matua po pura ki naaleatia maga. 

Salamo 

Salamo 1 

TUSI I. 

1Ae namaropaana ki naatam̃oli waina e da surata pae namidoakip̃otaeana ki tea 
sigisigileo maga mau, Go waina e da lawodu napua ki tea mari naleo sa maga 
mau, Go waina e da dasake tokora ni natasakedokoana ki tea vasasaudoa maga 
mau! 

2Ma namaroana aneana e doko nawotaeana ki Yehovah; Go e do midodoa 
nawotaeana aneana aleati po p̃ogi. 

3Go ega wo dakiusi nakau sikai waina e pei tea lawoana pisari noai sara maga, 
Waina ega wo pitua ki nawana ragi kakana, Go nauluna ega wo da kokolo mau; 
Go sara naleo waina ega wo mari ra euga wo disu p̃ia. 

4Tea sigisigileo maga eu da dapala nogoe mau; Ma eu dapala nap̃olaga waina 
nalagi e do sui pulua ki nia pano. 

5Nalakena tea wanogoe tea sigisigileo maga euga wo da du navasap̃otaeana mau, 
Go tea mari naleo sa maga euga wo da du nasaisaiana ni tea leana maga mau. 

6Nalakena Yehovah e atae napua ki tea leana maga: Ma napua ki tea sigisigileo 
maga ega wo puoli. 

Salamo 2 

1Ekasana nalauna maga eu midi, Go narei maga eu do midoa ki tea p̃alo? 

2Nawota maga ni maramana eu do dum̃ada lawo ki da, Go tea maraki maga eu 
do saisai seke, Dip̃a Yehovah, go dip̃a Tea Vuvuraikiana aneana, naga. 

3Tuga vuakotovi natali adeada maga, Po nadi ki namea adeada maga euga m̃elu 
dua ki gida pano. 

4Tea waina e doko nakoroatelagi maga doko ega wo muru: Nawota ega wo 
pasasaudoa ki da. 

5Ega wo edaku pasa ki da namaetoana aneana. Po mari ra euga wo durururu 
namaritausuana aneana: 

6Go kinau a puvurai ki nawota aginau Sion tava tapu aginau. 

7Aga rogorogo ki natawonakiana: Yehovah e noa ki nau, Nigo ku pei natugu; 
Kinau a pesi ko masoso. 

8P̃a tatagovi au, go aga wo pitua ki nalauna maga euga vei tea veanipiolikiana 
anigo, Go namatap̃ago ni maramana maga euga vei tea veaniana anigo. 

9P̃a wo marip̃orae ra ki tiko ni airon sikai; P̃a wo marip̃oraworae ra euga takiusi 
lasa ki tea mari lasa ni naruku. 

10Go ragi waia, nawota maga, kuga manumatua: Kuga vei tea tapavanauana, tea 
vasap̃otae maga ni maramana, 

11Kuga magi Yehovah suasua pilake namatakuana, Go kuga laelaea pilake 
narurururuana. 

12Kuga tum̃ili Natuna naga ega ta maeto mau, go naga kuga ta puoli napua mau, 
Nalakena namaetoana aneana ega wo pavaga m̃araverave. Ae namaropaana ki 
tea maga mamau puti waina eu pavatu asa! 

Salamo 3 

Salamo sikai ki David, ragi waina e sava dua ki narae ni natuna Absalom. 

1Yehovah, tea maga waina eu do diesoki au eu laapa pa! Tea maga waina eu do 
duleana dip̃a au eu laapa. 

2Tea laapa eu do noa nalo ni naatagu, Namautipauriana e da maneana doko Sup̃e 
mau. Selah. 

3Ma nigo, Yehovah O, ku pei nakokoro sikai dalivirigoro au; Nasamasamaana 
aginau, go tea sike nap̃augu. 

4A do pioso paki Yehovah ki nadaleogu, Go e do pasadara au pae tava tapu 
aneana umai. Selah. 

5Kinau a one natano po maturu; A darapa; nalakena Yehovah e silae au. 

6Aga wo da matau ki tivilia maga ni narei, Waina eu dum̃ada lawo ki da dip̃a au 
daliviri. 

7P̃a tuleana, Yehovah O; p̃a mautipauri au, Sup̃e aginau O: Nalakena ku atu puti 
tea kokona ki nau maga navatu ni nasida; Ku marip̃ori napati ni tea sigisigileo 
maga. 

8Namautipauriana e pei tea ki Yehovah: Navasap̃iakiana anigo ega toko narei 
anigo. Selah. 

Salamo 4 

Salamo sikai ki David. 

1Ragi waina aga vioso, p̃a vasadara au, Sup̃e leana aginau; Ragi waina a doko 
nariesokiana ku maginau mari a e p̃elewelea: P̃a saup̃ia ki nau, go p̃a rogo 
natapasavasaana aginau. 

2Naatam̃oli natuda maga, nasamasamaana aginau ega wo pei nadododaoana pa 
pa paki seve ragi? Kuga wo dodomi tea p̃alo, po laaga nasorosoroana pa pa paki 
seve ragi? Selah. 

3Ma kuga atae naga Yehovah e p̃otae lua tea dodomi‐dodomiana naga ega vei 
aneana: Yehovah ega wo dogo ragi waina aga vioso paki nia. 

4Kuga mataku, po da mari naleo sa mau: Kuga noa e nap̃op̃omu one nawewele 
animu, go kuga tatam̃ate. Selah. 

5Kuga vitua ki naviriana maga ni namarinaleoleanaana, Go kuga vavatu 
Yehovah. 

6Tea laapa eu naga, Sei ega wo pisei ki gida tea wia? Yehovah, p̃a sike namarama 
ni naraem̃a paki gami. 

7Ku pitua ki nalaelaeaana e doko nap̃op̃ogu, E p̃arua liu tea adeada ragi waina 
korn go waine adeada ero p̃arua. 

8Aga wo one natano natam̃ateana po maturu: Nalakena nigo, Yehovah, ku 
masikim̃a mari au a doko p̃ia doko. 

Salamo 5 

Salamo sikai ki David. 

1P̃a ta ki nadaligam̃a paki nanoaana aginau maga, Yehovah O, P̃a vunusi 
namidodoana aginau. 

2P̃a takidorogo nadaleo ni nakuapiosoana aginau, Nawota aginau, go Sup̃e 
aginau: Nalakena aga wo dapasavasa paki‐go. 

3Yehovah O, p̃a wo dogo nadaleogu malip̃ogi; Malip̃ogi aga wo marimatana ki 
natapasavasaana aginau paki‐go, go aga wo do leogoro. 

4Nalakena nigo ku da pei Sup̃e sikai waina ku masau nasigisigileoana mau: Tea 
sa ega wo da m̃enaki sikoti ko mau. 

5Tea leomadaga maga euga wo da lawodu kivea ki namatam̃a maga mau: Ku 
pilosi tea maga mamau puti waina eu do mari namarinaleotageleana. 

6P̃a wo maripuoli ki tea vasa nasorosoroana maga: Naatam̃oli ni nada go ni 
namarisoreana Yehovah e mamarago ki nia. 

7Ma kinau, aga wo paloti paki nasum̃a anigo nalapalapaana ni nadodomiana 
anigo: Aga wo suai natano paki nasum̃a tapu anigo namatau‐ki‐go‐ana. 

8Yehovah O, p̃a maraki au ega vae namarinaleoleanaana anigo nalakena tea 
kokona ki nau maga; P̃a mari napua anigo ega leana kivea ki naraegu. 

9Nalakena tea vei lomau e da doko nawokada mau; Nap̃alauda e pei 
namarisakiana maga: Namanuda e pei matigo wolagatiana sikai; Eu mari 
namenada e m̃om̃oaa. 

10P̃a tip̃akotovi ra, Sup̃e O; Euga wo dowo pae namidoakip̃otaeana adeada maga: 
P̃a tosiva ki da pano doko nalapalapaana ni natapiriana adeada maga. Nalakena 
eu mari p̃auluulu paki‐go. 

11Go tea maga mamau puti waina eu do pavatu ako euga wo laelaea, Euga wo 
kolalaelaea pa pa ega tu mau du, nalakena p̃a wo kovagoro ra; Go tea maga waina 
eu do dodomi nagisam̃a euga wo darasa ako. 

12Nalakena nigo p̃a wo pasap̃ia ki tea leana; Yehovah O, p̃a wo dalivirigoro e ki 
nasaup̃iaana ega tapala nakokoro sikai. 

Salamo 6 

Salamo sikai ki David. 

1Yehovah O, p̃a ta pasa kasua ki nau namaetoana anigo mau, Go p̃a ta parati au 
namaritausuana anigo mau. 

2P̃a saup̃ia ki nau, Yehovah O; nalakena kinau a malaulau: Yehovah O, p̃a 
maripauri au; nalakena navatugu maga eu m̃anaunau. 

3Go naatagu e m̃anaunau p̃arua: Go nigo, Yehovah O, seve ragi? 

4P̃a liliu umai, Yehovah O, p̃a vualua naatagu: P̃a mautipauri au nalakena 
nadodomiana anigo. 

5Nalakena namidoa‐ki‐go‐ana e da doko namateana mau: Sei ega wo 
pasadodom̃ata ki‐go Sheol? 

6A mawosa ki nagiana aginau; Sara nap̃ogiana a do mari nawewele aginau e sale; 
A do mari nawewele saragoroana aginau e sara ki naririmatagu maga. 

7Namatagu e m̃odave nalakena nap̃op̃osaana. E pei tea tuai nalakena tea kokona 
ki nau maga mamau puti. 

8Kuga m̃elu dua ki nau pano, tea mari namarinaleotageleana maga mamau puti; 
Nalakena Yehovah e dogo nadaleo ni natagiana aginau. 

9Yehovah e dogo navavaraniana aginau; Yehovah ega wo piragi 
natapasavasaana aginau. 

10Tea kokona ki‐nau maga mamau puti euga wo maliere po m̃anaunau p̃arua: 
Euga wo liliu pano, euga wo maliere m̃araverave. 

Salamo 7 

Shiccaion ki David, waina e lega ki Yehovah asa, nalo ni navasaana maga ki Kush nawora 
ni Benyamin. 

1Yehovah O, Sup̃e aginau, a sava sili ako: P̃a mautipauri au m̃elu dua ki tea maga 
mamau puti waina eu do kopalele au, go p̃a vualua au: 

2E pe katip̃orae naatagu dakiusi laion sikai, Po puap̃oraworae a, go tea vualua e 
pe tika. 

3Yehovah O, Sup̃e aginau, a pe mari tea waia; Namarinaleotageleana e pe toko 
nam̃elearugu maga; 

4A pe lagati‐dua tea tam̃ate paki nau tea sa; (Go a pualua tea kokona ki m̃oli ki 
nau:) 

5Tea kokona ega kopalele naatagu, po pa parati ki nia; Go ega vasi namauriana 
aginau paki natano, Po mari nasamasamaana aginau ega toko nam̃otam̃ota. 
Selah. 

6P̃a tuleana Yehovah O, namaetoana anigo, P̃a tum̃am̃a sike ko pakilagi dip̃a 
namidiana ki tea kokona ki nau maga: Go p̃a maginau darapa; ku dip̃a ki 
navasap̃otaeana. 

7Go nasaisaiana ni narei maga euga talivirigoro ko: Go p̃a liliu dap̃au ra umai 
paki malo ni elagi. 

8Yehovah ega wo pasap̃otae narei maga: Yehovah O, p̃a vasap̃otae au ega vae 
namarinaleoleanaana aginau, go ega vae nawialuaana aginau waina e doko au. 

9Nasaana ki tea sigisigileo maga ega makoto, a pavarani ko asa, go p̃a wo 
lawokilaketoko tea leana: Nalakena Sup̃e leana e do maridogo nap̃op̃o maga go 
nap̃elekevatu maga. 

10Nakokoro aginau e doko Sup̃e, Waina e do mautipauri tea p̃op̃o leana maga. 

11Sup̃e e pei tea vasap̃otae leana, Go Sup̃e e maeto sara naaleatia. 

12E pe ta liliu mau, e pe wo pakali lova aneana; E puap̃elua ki naasu aneana, po 
marim̃ata ki nia. 

13Go e dutua ki naleo maga ni namateana paki nia; Ega wo mari nalua aneana 
maga euga vavaga. 

14P̃a leo, e do pitivitinu ki namarinaleotageleana; Go e dumau ki namarisakiana, 
go ega wo piragi nasorosoroana. 

15E kili m̃oru sikai, po mari a e pakipua, Go e dowo paki m̃orutano waina e do 
mari a. 

16Namarisakiana aneana ega wo liliu paki nap̃auna, Go namaripavakotoana 
aneana ega wo siwo paki nam̃asuana. 

17Aga wo pasadodom̃ata ki Yehovah ega vae namarinaleoleanaana aneana: Go 
aga wo lega‐samasamani nagisa ni Yehovah, Tea Vakilagi mau. 

Salamo 8 

Salamo sikai ki David. 

1Yehovah O, Nawota aginami, Nagisam̃a e p̃arua pa maramana mamau! Waina 
p̃a vitua ki nasamasamaana anigo ega toko elagi ni nakoroatelagi maga. 

2Ku mari nasamasamaniana wia e dave nawoka ni pipia maga go tea susu maga, 
Nalakena tea kokona ki‐go maga, Naga p̃a mari tea kokona go tea sikosiko eroga 
makoto ki nia. 

3Ragi waina a do punusi nakoroatelagi anigo maga, nawosiana ni nakinim̃a 
maga, Atelagi go m̃asoe maga waina ku lawokilaketoko ara; 

4Naatam̃oli e pei nasava, naga p̃a midoa ki nia? Go naatam̃oli natuna, naga p̃a 
umai punusi a? 

5Go ku mari a e pakitano kiki ki agelo maga, Go ku p̃auvau ki nia ki 
nasamasamaana go nadodomadaganiana. 

6Ku mari a e maramara dap̃au nawosiana maga ni nam̃elearum̃a maga; Ku 
doropusi sara naleo eu doko etano ki nam̃elena maga: 

7Shiip maga go oks maga mamau puti, Go nalo mila maga ni namalasi; 

8Manu maga ni nakoroatelagi, go naika maga ni natasi, Tea maga waina eu do 
pano duaduru napua maga ni natasi maga. 

9Yehovah O, Nawota aginami, Nagisam̃a e p̃arua pa maramana mamau! 

Salamo 9 

Salamo sikai ki David. 

1Aga wo pasadodom̃ata ki Yehovah ki nap̃op̃ogu mamau; Aga wo dogorogo ki 
nawosiana ni namagaana anigo maga mamau puti. 

2Aga wo laelaea po darasa ako: Aga wo lega‐samasamani nagisam̃a, nigo Tea 
Vakilagi mau O. 

3Ragi waina tea kokona ki nau maga eu liliu pano, Eu do dapilagona po do puoli 
pa dua ki naraem̃a. 

4Nalakena ku mari navasap̃otaeana aginau go navululuana aginau; Ku dasake 
malo tasake po do pasap̃otae leana. 

5Ku pasa kasua ki nalauna maga, ku maripuoli ki tea sigisigileo maga, Ku kasilua 
nagisada pa pa e du du po du mau du. 

6Tea kokona maga eu nopu, eu pei maso maladi pa pa e du mau du; Go natokoana 
maga waina ku pakulua ra, Namidoa‐ki‐da‐ana e puoli. 

7Ma Yehovah e do dasake e pei nawota pa pa e du mau du: E lawokilaketoko 
malo tasake aneana naga ega vasap̃otae. 

8Go nae ega wo pasap̃otae gara maramana, Ega wo magi narei maga pasap̃otae 
leana. 

9Go Yehovah ega wo magi tea marip̃oworiana pei tokora vakilagi sikai, Tokora 
vakilagi sikai ragi maga ni nariesokiana; 

10Go tea maga waina eu atae nagisam̃a euga wo pavatu ako; Nalakena ku da 
doropusi tea maga waina eu do laaga ako mau, Yehovah O. 

11Kuga lega‐samasamani Yehovah waina e doko Sion: Kuga rogorogo ki 
namariana aneana maga m̃aleoputo ni narei maga. 

12Nalakena tea waina e do datago nada e midoa ki da: E da malio ki 
nakuapiosoana ki tea rogokitesa maga mau. 

13P̃a saup̃ia ki nau, Yehovah O; P̃a vunusi narogokitesaana aginau pae tea maga 
waina eu do pilosi au, Nigo waina ku do sike au m̃elu dua ki namata‐pua maga ni 
namateana; 

14Naga aga rogorogo ki nasamasamani‐ko‐ana mamau: Namata‐pua maga ki 
Sion natuna nagoroi, Aga wo sokamidi namautipauriana anigo ara. 

15Nalauna maga eu diro m̃orutano waina eu dum̃ada kili a: Kup̃ena waina eu 
dasuru ki nia nam̃eleda e pei tea solisokiana asa. 

16Yehovah e pei tea ataeana, e mari navasap̃otaeana: Tea sigisigileo e pei tea 
soliana ki nawosiana ni nam̃elearuna maga. Namidodoana. Selah. 

17Tea sigisigileo maga euga wo liliu pano pa pa paki Sheol, Nalauna maga mamau 
puti waina eu do malio ki Sup̃e. 

18Nalakena tea tika ega wo da pei tea maliokiana sara ragi mau, Naleogoroana 
ki tea matemate maga ega wo da puoli pa pa ega tu mau du mau. 

19P̃a tuleana, Yehovah O, naatam̃oli ega ta marimatua mau: Nalauna maga euga 
vei tea vasap̃otaeana kivea ki naraem̃a. 

20P̃a mari ra euga mataku, Yehovah O: Nalauna maga euga tum̃ada atae ra naga 
eu pei naatam̃oli. Selah. 

Salamo 10 

1Ekasana, Yehovah O, ku do lawodu uvea? Ekasana ku do dokoloku ragi maga ni 
nariesokiana? 

2Ki nalomadagaana ni tea sigisigileo tea rogokitesa e pei tea kopaleleana kasua 
asa; Euga vei tea vuasokiana ki namidoakip̃otaeana maga waina eu dum̃ada 
midoa ki da. 

3Nalakena tea sigisigileo e do pakavakae namasauana ni naatana, Go e do 
pasap̃ia ki tea tapepavakoto, e do pasadao Yehovah. 

4Tea sigisigileo, pae navakilagiana ni naraena, e naga, Ega wo da datago asa mau. 
Namidodoana aneana maga mamau puti eu pei, Sup̃e e dika. 

5Napua aneana maga eu kusua sara ragi; Navasap̃otaeana anigo maga eu 
pakilagi uvea ki naraena: Tea kokona ki nia maga mamau puti, e do pu‐ki‐dao 
ara. 

6E noa nap̃op̃ona, Aga wo da parivari mau: Aga wo da doko sa mau pa pa paki 
tagona go tagona. 

7Nawokana e pura ki navasasakiana go namarisoreana go natapepavakotoana: 
Namarisakiana go namarinaleotageleana ero doko etano ni namenana. 

8E do doko tokora ni nakusugoroana ni natokoana kiki maga: E do maripunue 
tea waina sogi e dika asa tokora ni natokolokuana maga: Namatana ero do 
dokoloku raki tea silaeana tika. 

9E do kusugoro tokora ni natokolokuana dakiusi laion tokora siliana aneana: E 
do kusugoro naga ega vuasoki tea rogokitesa: E do puasoki tea rogokitesa, ragi 
waina e puati a ki kup̃ena aneana. 

10E do kusu, e do kolo pakitano, Go tea silaeana tika maga eu do dowo pae tea 
kasua aneana maga. 

11E noa nap̃op̃ona, Sup̃e e malio ki nia: E dasuru ki naraena; ega wo da punusi a 
mau pa pa ega tu mau du. 

12P̃a tuleana, Yehovah O; Sup̃e O, p̃a sike nam̃elearum̃a: P̃a ta malio ki tea 
rogokitesa maga mau. 

13Ekasana tea sigisigileo e pasadao Sup̃e, Po noa nap̃op̃ona, P̃a wo da datago asa 
mau? 

14Ku punusi a; nalakena nigo ku do leopunusi namarisakiana go namaetoana, 
naga p̃a toropusi a nam̃elearum̃a: Tea silaeana tika e do dum̃ana doropusi a paki‐
go: Nigo ku pei tea silae tea waina e pei namalepu. 

15P̃a marip̃ori naru ni tea sigisigileo; Go naatam̃oli sa, p̃a wo laaga 
nasigisigileoana aneana pa pa p̃a wo da pap̃ai a mau. 

16Yehovah e pei Nawota pa pa e du du po du mau du: Nalauna maga eu puoli 
m̃elu dua ki navanua aneana. 

17Yehovah, ku dogo namasauana ki tea matemate maga: P̃a wo lawokilaketoko 
nap̃op̃oda, p̃a wo mari nadaligam̃a ega rogo: 

18Naga p̃a vasap̃otae tea waina e pei namalepu go tea marip̃oworiana, Naga 
naatam̃oli waina e pei tea ni natano ega ta moro pei tea mataukiana mau. 

Salamo 11 

Salamo sikai ki David. 

1A pavatu Yehovah: Ekasana ku do noa ki naatagu, Kuga sava paki tava animu 
dakiusi manu sikai? 

2Nalakena, p̃a leo, tea sigisigileo maga eu do puap̃elua ki naasu, Eu dip̃a nagalo 
ki nalua adeada, Naga euga tipe tea p̃op̃o leana maga namaligo. 

3Nalakena tip̃a maga euga wo pei tea rakaiana. Tea leana e mari nasava? 

4Yehovah e doko nasum̃a tapu aneana, Yehovah, malo tasake aneana e doko 
nakoroatelagi; Namatana ero do leopunusi, nawili ni namatana ero do maridogo 
naatam̃oli natuda maga. 

5Yehovah e do maridogo tea leana: Ma tea sigisigileo go tea dodomi 
namaripavakotoana naatana e do pilosi ra. 

6Ega wo mari vaivai maga euga wowo tea sigisigileo maga; Nakapu go natae ni 
napanoi go nalagi vivitinu euga wo pei tea veanip̃otaeana ni lasa munu adeada. 

7Nalakena Yehovah e leana; e do dodomi namarinaleoleanaana: Tea leana euga 
wo leopunusi naraena. 

Salamo 12 

Salamo sikai ki David. 

1P̃a mautipauri, Yehovah O, nalakena tea dodomi‐dodomiana e makoto; 
Nalakena tea veilomau maga eu nopu m̃elu dua ki naatam̃oli natuda maga. 

2Eu do pasa nasorosoroana sara naatam̃oli sikasikai paki tea ni m̃aladigi ki da: 
Eu do pasa ki nagole m̃om̃oaa, go ki p̃op̃o rua. 

3Yehovah ega wo daelua nagole m̃om̃oaa maga mamau puti; Namena waina e do 
pasa tea warua maga: 

4Waina eu naga, Nalo ni namenagami auga wo marimatua asa; Nagolegami eu 
pei tea aginami: sei e pei nawota dap̃au gami? 

5Nalakena namarisakiana paki tea rogokitesa maga, nalakena nagiana ki tea tika 
maga. Aga wo duleana ragi waia, Yehovah e noa e; Aga wo doropusi ega toko 
namautipauriana tea waina eu do pu‐ki‐dao asa. 

6Nanoaana maga ki Yehovah eu pei nanoaana tautau maga; Dapala silver waina 
e pei tea maridogoana upu sikai ni nakapu natano, Tea maridautaukiana paka 
larua. 

7Nigo, Yehovah O, P̃a wo pavaigoro ra, P̃a wo mauti ra ki tagona waia pa pa ega 
tu mau du. 

8Tea sigisigileo maga euga wo surata daliviri, Ragi waina tea sa mau sa e pakilagi 
m̃aleoputo ni naatam̃oli natuda maga. 

Salamo 13 

Salamo sikai ki David. 

1Yehovah O, p̃a wo malio ki nau pa pa paki seve ragi.? Pa pa ega tu mau du kite? 
P̃a wo dasuru ki naraem̃a paki nau pa pa paki seve ragi? 

2Aga wo pusum̃aki paki naatagu, Po dogo nasusueana nap̃op̃ogu sara naaleatia 
pa pa paki seve ragi? Tea kokona ki nau ega wo pakilagi dap̃au au pa pa paki 
seve ragi? 

3P̃a leopunusi, p̃a vasadara au, Yehovah Sup̃e aginau O: P̃a maramalagati 
namatagu a pe maturu namaturuana ni namateana; 

4Tea kokona ki nau e pe naga, A po marimatua ki nia; Tea riesoki au maga eu pe 
laelaea ragi waina a parivari. 

5Ma kinau a pavatu nadodomiana anigo; Nap̃op̃ogu ega wo sokamidi 
namautipauriana anigo: 

6Aga wo lega ki Yehovah, Nalakena e marim̃ata ki nau. 

Salamo 14 

Salamo sikai ki David. 

1Tea vei lala sigisigileo e noa nap̃op̃ona, e naga, Sup̃e e dika. Eu marisaki, eu mari 
namariana mamaragokiana maga; Tea mari naleo p̃ia e dika. 

2Yehovah e leo siwo pae nakoroatelagi paki naatam̃oli natuda maga, Naga ega 
vunusi te naata e pe toko waina e midoakiatae, Waina e laaga Sup̃e. 

3Eu mamau puti dawasi; eu pei taua malasi; Tea mari naleo p̃ia e da doko mau, 
tea sikai maau sa e dika. 

4Tea maga waina eu do mari namarinaleotageleana eu pei sap̃o puti kite? Waina 
eu do gani narei aginau dapala waina eu gani navinaga, Po da pioso paki Yehovah 
mau. 

5Tokora wanogoe eu mataku p̃arua asa: Nalakena Sup̃e e doko tagona ni tea 
leana maga. 

6Kuga wo mari namidoakip̃otaeana Ki tea rogokitesa ega maliere, Nalakena 
Yehovah e pei tokora ni nasavasiliana aneana. 

7Sei ega wo pitua ki namautipauri Israel‐ana pae Sion umai? Ragi waina Yehovah 
ega wo piragi liliua ki narei aneana waina eu pei tea viragiluapavakotokiana, 
Yakob ega wo sokamidi, go Israel ega wo laelaea. 

Salamo 15 

Salamo sikai ki David. 

1Yehovah, sei ega wo m̃enakiatatoko tap̃aup̃au anigo? Sei ega wo doko tava tapu 
anigo? 

2Tea waina e do surata p̃ialua, po do mari namarinaleoleanaana, Po do pasa 
nalomauana nap̃op̃ona. 

3Tea waina e da pinoa ki namenana mau, Tea waina e da mari tea sa paki tana ri 
mau, Go waina e da dape dakati navasapinoaana dip̃a tea ni m̃aladigi ki nia mau. 

4Waina tea tip̃adoaana e pei tea midoakip̃alokiana namatana maga; Go waina e 
do dodomadagani tea maga waina eu matau ki Yehovah. Tea waina e pivisa po 
pei tea marisakiana asa, go waina e da mari a e pano p̃ota mau. 

5Tea waina e da pitua ki m̃ane aneana raki narogoviana mau, Go waina e da dape 
te ruku sikai dip̃a tea waina sogi e dika asa mau. Tea waina e do mari tea maga 
wanogoe ega wo da parivari mau pa pa ega tu mau du. 

Salamo 16 

Miktam ki David. 

1P̃a vavaigoro au, Sup̃e O, nalakena a pavatu ako. 

2A noa ki Yehovah, Nigo ku pei Nawota aginau: Nawiaana aginau e da masale ki‐
go mau. 

3Nalo ni tea tautau maga waina eu doko navanua, Nara go tea wia liu kakana 
maga, namaroana aginau mamau e doko ara. 

4Narogokitesaana maga ki tea maga waina eu surupioli ki Yehovah raki tea p̃ota 
euga wo laapa: Aga wo da da ki navituaana takiana ni nada adeada maga mau, 
Go aga wo da dape dakati nagisada paki nagolegu maga mau. 

5Yehovah e pei matele ni tea veanip̃otaeana aginau go ni lasa munu aginau: Nigo 
ku do silae gole ni tea veanip̃otaeana aginau. 

6Laine totowo maga eu maginau dowo tokora masauniana maga; Go tea 
veaniana aginau e pei tea leom̃atakiana. 

7Aga wo pasap̃ia ki Yehovah waina e pasa parati ki nau: Go nap̃elekevatugu ero 
do soki au p̃ogi maga. 

8A lawo ki Yehovah kivea ki nau sara ragi: Nalakena e doko pisari nam̃elearugu 
ni matua, aga wo da parivari mau. 

9Nalakena tea wanogoe nap̃op̃ogu e laelaea go nasamasamaana aginau e 
sokamidi: Go nap̃okasigu ega wo doko navavatuana. 

10Nalakena p̃a wo da doropusi naatagu paki Sheol mau; Go p̃a wo da pitua ki tea 
dodomi‐dodomiana anigo naga ega vunusi namesoana mau. 

11P̃a wo mari au aga atae napua ni namauriana: Navakavuroana ni nalaelaeaana 
e doko naraem̃a; Tea masauniana maga eu doko nam̃elearum̃a ni matua pa pa e 
du mau du. 

Salamo 17 

Natapasavasaana sikai ki David. 

1Yehovah O, p̃a rogo tea leana, p̃a takidorogo nakuapiosoana aginau; P̃a ta ki 
nadaligam̃a paki natapasavasaana aginau, waina e da m̃elu nagole sorosoro 
maga mau. 

2Navasap̃otae‐au‐ana ega wo dave pae naraem̃a umai; Namatam̃a eroga wo 
leopunusi naleanaana maga. 

3Ku maridogo nap̃op̃ogu; ku umai punusi au p̃ogi; Ku mari au a sara, p̃a wo da 
pap̃ai mau; Nawokagu ega wo da liu namidodoana aginau maga mau. 

4Nalo ni nawosiana maga ki naatam̃oli, pae navasaana ni nagolem̃a maga. Kinau 
a pavaigoro napua maga ki tea marip̃aragoto. 

5Navasiana aginau maga eu pa sokisoki napua anigo maga, Nam̃elegu ero da pa 
parasai mau. 

6Kinau a pioso paki‐go, nalakena p̃a wo pasadara au, Sup̃e O: P̃a ta ki nadaligam̃a 
paki nau, p̃a rogo nanoaana aginau. 

7P̃a visei ki nadodomiana ni namagaana anigo maga, nigo waina ku do 
mautipauri tea maga waina eu do pavatu ako 

M̃elu dua ki tea maga waina eu do duleana dip̃a ra, ki nam̃elearum̃a ni matua. 

8P̃a vavaigoro au ega tapala atolumata, P̃a wo dasuru ki nau melu ni nalivarum̃a 
maga, 

9M̃elu dua ki narae ni tea sigisigileo maga waina eu mari sa ki nau, Tea kokona ki 
naatagu, waina euga wo dalivirigoro au. 

10Eu p̃ogoro nap̃op̃oda: Eu pasamadaga ki nawokada. 

11Ragi waia eu dalivirigoro gami navasiana aginami maga: Euga wo lawo ki 
namatada maga naga euga nadi ki gami paki natano. 

12E dakiusi laion waina e masauna naga ega katip̃oraworae, Go e dakiusi laion 
tureai waina e one tokora ni natokolokuana maga. 

13P̃a tuleana, Yehovah O, Pa vaki kivea ki naraena, p̃a mari a ega titip̃atua: P̃a 
vualua naatagu m̃elu dua ki tea sigisigileo ki lova anigo; 

14M̃elu dua ki naatam̃oli maga ki nam̃elearum̃a, Yehovah O, 

M̃elu dua ki naatam̃oli maga ni maramana, waina tea veanip̃otaeana adeada e 
doko namauriana waia, Go waina p̃a wo pakavuro nap̃eleda ki tea tauakiana 
anigo: Euga wo maro nalaapaana ni natuda maga, Po magi pipia adeada maga 
ligiraki naloriki laapa adeada. 

15Kinau, aga wo leopunusi naraem̃a doko namarinaleoleanaana: Ragi waina aga 
wo darapa, aga wo maro navunusi‐ko‐ana. 

Salamo 18 

Salamo sikai ki David, tea suasua ki Yehovah, waina e pasa ki Yehovah navasaana maga 
ni nalegaana waia naaleatia waina Yehovah e pualua e m̃elu dua ki nam̃elearu ni tea 

kokona ki nia maga mamau puti, go m̃elu dua ki nam̃elearu ni Saul: go e naga, 

1Aga wo dodomi ko, Yehovah O, nakasuaana aginau. 

2Yehovah e pei vatu laketoko aginau, go nasum̃a ni p̃aaka aginau, go tea vualua 
au; Sup̃e aginau, vatu laketoko kasua aginau, aga wo pavatu asa; Nakokoro 
aginau, go napati ni nap̃au ni namautipauri‐au‐ana, tokora vakilagi aginau. 

3Aga wo pioso paki Yehovah, waina e pei tea waina ega vei tea samasamaniana: 
Go aga wo pei tea mautipauriana m̃elu dua ki tea kokona ki nau maga. 

4Natali maga ni namateana eu dalivirigoro au, Go noai sara maga ni 
nasigisigileoana eu mari au a mataku. 

5Natali maga ni Sheol eu dalivirigoro au: Vaivai maga ni namateana eu sua au. 

6Aga wo pioso paki Yehovah nariesoki‐au‐ana, Go aga wo kuapioso paki Sup̃e 
aginau: Ega wo dogo nadaleogu pae nasum̃a tapu aneana Go nakuapiosoana 
aginau naraena ega wo sili nadaligana maga. 

7Go maramana e nuanua po duruuru, Go laketano maga ni tava maga eu parivari 
Po pei tea nuanuakiana, nalakena e maeto. 

8Naasua e sake namaetoana aneana, Go nakapu waina e m̃elu nawokana e do 
ganikani: Nam̃elevara vavaga maga eu pei tea tokoniana asa. 

9Go e kolo ki nakoroatelagi maga po siwo umai; Go namaligo ni napopouru e 
doko etano ki nam̃elena maga. 

10Go e sakesaake kerub sikai, po diri: Go e diri m̃araverave doko nalivaru maga 
ni nalagi. 

11E mari namaligo e pei tokora ni natokolokuana aneana, tap̃aup̃au aneana 
dalivirigoro e; Namaligo ni noai maga, napopouru maligo maga ni nakoroatelagi. 

12Nalakena namarama ni kivea ki nia napopouru maligo aneana maga eu pano, 
Usa ni vatu go nam̃elevara vavaga maga ni nakapu. 

13Go Yehovah e mari tovae e kati nakoroatelagi maga, Go Tea Vakilagi mau e 
pitua ki nadaleona; Usa ni vatu go nam̃elevara vavaga maga ni nakapu. 

14Go e dipe ki nalua aneana maga, po daperavera ki da; Go ki navila laapa, po 
marimatua ki da. 

15Go nam̃orua maga ni noai maga eu pei tea vunusiana, Go laketano maga ni 
maramana eu dokolina, Nalakena navasakasuaana anigo, Yehovah O, Nalakena 
suidaka ni namero ni namaetoana anigo. 

16Ega wo dip̃akilua pae elagi umai, ega wo puati au; Ega wo dosagi au m̃elu dua 
ki noai laapa. 

17Ega wo pualua au m̃elu dua ki tea kokona ki nau waina e kasua, Go ki tea maga 
waina eu pilosi au, nalakena eu kasua liu au. 

18Euga wo sua au naaleatia ni nariesoki‐au‐ana: Ma Yehovah e pei tea silae au. 

19Go e piragilua au paki tokora welewelea sikai; Ega wo pualua au, nalakena e 
maro au. 

20Yehovah ega wo lagatidua au ega vae namarinaleoleanaana aginau; Ega wo 
dua au liliu ega vae natautauana ni nam̃elearugu maga. 

21Nalakena a pavaigoro napua ki Yehovah, Go a da sigisigileo m̃elu dua ki Sup̃e 
aginau mau. 

22Nalakena navasap̃otaeana aneana maga mamau puti eu doko naraegu, Go aga 
wo da mari natawonakiana aneana maga euga m̃elu dua ki nau pano mau. 

23Go a p̃ialua sikoti a, Go a dum̃agu pavaigoro au m̃elu dua ki 
namarinaleotageleana aginau. 

24Go Yehovah e dua au liliu pae namarinaleoleanaana aginau, Pae natautauana 
ni nam̃elearugu maga kivea ki namatana maga. 

25Paki tea dodomi‐dodomiana p̃a wo maridodomi; Paki naatam̃oli wialua p̃a wo 
marip̃ialua; 

26Paki tea tautau p̃a wo maridautau; Go paki tea tagele p̃a wo maridagele. 

27Nalakena nigo p̃a wo mautipauri narei rogokitesa; Ma namata vakilagi maga 
p̃a wo mari ra euga vakitano. 

28Nalakena nigo p̃a wo dokoni nasulu aginau: Yehovah Sup̃e aginau ega wo 
maramalagati namaligo aginau. 

29Nalakena pae ako aga wo sava sua taua sikai; Go pae Sup̃e aginau aga wo diri 
kalau nakoro ni vatu sikai. 

30Sup̃e, napua aneana e p̃ialua: Nanoaana ki Yehovah e pei tea maridogoana; Nae 
e magi tea maga mamau puti waina eu pavatu asa pei nakokoro sikai. 

31Nalakena sei e pei Sup̃e masale ki Yehovah? Go sei e pei vatu laketoko masale 
ki Sup̃e aginami? 

32Sup̃e waina e do dasoki au ki nakasuaana, Po do mari napua aginau e p̃ialua. 

33E do mari nam̃elegu maga ero dakiusi nam̃ele ni diir maga: Go e do mari au a 
lawodu tokora vakilagi aginau maga. 

34E do pisei ki nam̃elearugu naga eroga mari navakalo; Go narugu ero puap̃elua 
ki naasu ni brass sikai. 

35Go ku dua au nakokoro ni namautipauriana anigo: Go nam̃elearum̃a ni matua 
ega wo silae au, Go navakaleana anigo ega wo mari au aga warua. 

36P̃a wo marip̃elewelea ki navasiana aginau maga etano ki nau, Go nam̃elegu 
maga eroga wo da pa parasai mau. 

37Aga wo sava dausi tea kokona ki nau maga, po pa parati ki da: Go aga wo da 
liliu mau pa pa aga wo mari ra euga nopu. 

38Aga wo atu ra, go euga wo da mariatae duleana mau: Euga wo dowo etano ki 
nam̃elegu maga. 

39Go ku dasoki au ki nakasuaana paki navakalo: P̃a wo mari tea maga waina eu 
duleana dip̃a au euga titip̃atua pakitano ki nau. 

40Go ku mari tea kokona ki nau maga eu atutaku ki nau, Go tea vilosi au maga, 
aga wo mari ra euga vunuta. 

41Euga wo kuapioso, ma tea vualua e dika: Paki Yehovah, ma e da pasadara ra 
mau. 

42Go aga wo p̃okap̃oraworae ra euga tapala nam̃otam̃ota narae ni nalagi: Aga wo 
dakilua ra euga tapala nalepa ni napua maga ni natokoana. 

43P̃a wo pualua au m̃elu dua ki navululuana ki narei; P̃a wo mari au aga vei nap̃au 
ni nalauna maga: Narei waina a da atae ra mau euga wo maginau suasua. 

44Ragi waina euga wo dogo au euga wo dogo parati ki nau: Tea ni navanua p̃ota 
maga euga wo doko etano sorosoro paki nau. 

45Tea ni navanua p̃ota maga euga wo manainai. Go euga wo durururu umai m̃elu 
dua ki tokora kokoroana adeada maga. 

46Yehovah e mauri; go vatu laketoko aginau ega vei tea vasap̃iakiana; Go Sup̃e ni 
namautipauri‐au‐ana ega wo pei tea vakilagi: 

47Sup̃e waina e do maginau mari nasikosikoana maga, Go e mari narei maga eu 
doko etano paki nau. 

48E do paulua au m̃elu dua ki tea kokona ki nau maga: Go p̃a wo sike au pakilagi 
m̃elu dua ki tea maga waina eu duleana dip̃a au: P̃a wo pualua au m̃elu dua ki 
naatam̃oli ni namaripavakotoana. 

49Nalakena tea wanogoe aga wo pasadodom̃ata ki‐go, Yehovah O, m̃aleoputo ni 
nalauna maga, Go aga wo lega‐samasamani nagisam̃a. 

50E do magi nawota aneana mari namautipauriana warua maga; Go e do magi 
tea vuvuraikiana aneana mari nadodomiana, E do magi David go naworaworana 
mari a, pa pa e du mau du. 

Salamo 19 

Salamo sikai ki David. 

1Nakoroatelagi maga eu do dogorogo ki nasamasamaana ni Sup̃e; Go namalopa 
e do pisei ki nawosiana ni nam̃elearuna maga. 

2Naaleatia e do lua ki nanoaana pa pa paki naaleatia, Go nap̃ogiana e do noasai 
naataeana pa pa paki nap̃ogiana. 

3Nanoaana e dika go navasaana e dika; Nadaleoda e marisap̃o pei tea rogoana. 

4Namea totowo adeada e pano usuraki navanua mamau, Go navasaana adeada 
maga eu paki namatap̃ago ni maramana. E magi elo lawo ki tap̃aup̃au sikai ara, 

5Go nae e dapala tea vitawiri sikai waina e do dave em̃ago aneana, E do laelaea 
dapala naatam̃oli kasua sikai naga ega sava napua aneana. 

6Natavepanoana aneana e pae namatap̃ago ni nakoroatelagi, Go nataliviriana 
aneana e paki namatap̃agona maga: Go te navatuna sikai e. Da pei tea 
tasurukiana pa dua ki navivitinuana kakana mau 

7Nawotaeana ki Yehovah e p̃ialua, e do piragi‐liliua ki naata: Nanoasokisokiana 
ki Yehovah e pei lomau, e do mari tea manumatavusa e pei tea manumatua. 

8Navasaparatikiana maga ki Yehovah eu leana, eu do mari nap̃op̃o e laelaea: 
Natip̃akiana ki Yehovah e m̃aru, e do maramalagati namata maga. 

9Namatau‐ki‐Yehovah‐ana e dautau, e do lawodu pa pa e du mau du: 
Navasap̃otaeana maga ki Yehovah eu pei nalomauana, go eu leana puti. 

10Eu pei tea masauana warua liu kold, go kold tautau warua: Eu pei tea gagadi 
p̃arua liu honi, go tea lawo m̃elu nasum̃ana. 

11Go tea suasua anigo e pei tea vasakorokoroana ara: Go namoriana warua e 
doko navavaigoro‐ra‐ana. 

12Sei e mariatae midoakiatae nasasap̃oana aneana maga? P̃a mari au aga tautau 
pa dua ki tea sili maga. 

13Go p̃a mauti tea suasua anigo pa dua ki tea leomadaga maga; Euga ta maramara 
dap̃au au mau: ragi wanogoe aga wo p̃ia lua, Go aga wo dautau pa dua ki 
natapiriana warua. 

14Nanoaana maga ni nawokagu go namidodoana ni nap̃op̃ogu euga vei tea 
saup̃iakiana naraem̃a, Yehovah O, vatu laketoko aginau, go tea taulua au. 

Salamo 20 

Salamo sikai ki David. 

1Yehovah ega vasadara ko naaleatia ni nariesokiana; Nagisa ni Sup̃e ki Yakob 
ega sike ko pakilagi; 

2Ega manigo dip̃akilua nasilaeana pae tokora tapu umai, Go ega silae ko pae Sion 
umai; 

3Ega midoa ki navituaana anigo maga mamau puti, Go ega tape naviriana 
tap̃arakiana anigo; Selah. 

4Ega tua ko ega vae nap̃op̃om̃a, Go ega vakavuro namidoakip̃otaeana mamau 
anigo. 

5Auga wo kolalaelaea namautipauriana anigo, Go auga wo sike manututu 
aginami maga nagisa ni Sup̃e aginami: Yehovah ega vakavuro natatagoana anigo 
maga mamau puti. 

6Ragi waia a atae naga Yehovah e mautipauri tea vuvuraikiana aneana; Ega wo 
pasadara e pae nakoroatelagi tapu aneana maga umai Ki namarimatuaana maga 
ni namautipauriana ni nam̃elearuna ni matua. 

7Seara eu pavatu kariot maga, go seara horse maga: Ma kinami auga wo 
midoakinoa nagisa ni Yehovah Sup̃e aginami. 

8Nara eu ditip̃atua po dowo: Ma kinami au duleana po lawodu leana. 

9Yehovah O, p̃a mautipauri: Nawota ega vasadara gami naaleatia waina auga wo 
pioso asa. 

Salamo 21 

Salamo sikai ki David. 

1Yehovah O, nawota ega wo laelaea nakasuaana anigo; Go ega wo sokamidi 
p̃arua pa namautipauriana anigo! 

2Namasauana ni nap̃op̃ona ku dua e asa, Go natatagoana ni nagolena maga ku da 
mauti a asa mau. Selah. 

3Nalakena p̃a wo pea ki nia ki navasap̃iakiana maga ni nawiaana: P̃a wo sawa ki 
vauvau sikai ni kold wia nap̃auna. 

4E datagovi ko ki namauriana, ku dua e asa; Navarauana ni naaleatia maga pa pa 
e du du po du mau du. 

5Nasamasamaana aneana namautipauriana anigo ega wo p̃arua: 
Nadodomadaganiana go natatap̃auana p̃a wo doropusi ra asa. 

6Nalakena p̃a wo mari a ega vei tea vasap̃iakiana warua liu pa pa ega tu mau du: 
P̃a wo mari a ega laelaea ki nalaelaeana doko naraem̃a. 

7Nalakena nawota e do pavatu Yehovah, Go nalakena e doko nadodomiana ki 
Tea Vakilagi mau ega wo da parivari mau. 

8Nam̃elearum̃a ega wo pap̃ai tea kokona ki‐go maga mamau puti: Nam̃elearum̃a 
ni matua ega wo pap̃ai tea maga waina eu do pilosi ko. 

9P̃a wo mari ra euga wo dapala upu ni nakapu ragi ni namaetoana anigo. 
Yehovah ega wo dinomi ra namaetoana aneana, Go nakapu ega wo gani ra. 

10P̃a wo maripuoli ki nawada m̃elu dua ki maramana, Go naworaworada m̃elu 
dua ki naatam̃oli natuda maga. 

11Nalakena eu sai ki nasaana dip̃a ko: Eu midoa ki tea midoakiana sa sikai, waina 
euga wo da mariatae mari a mau. 

12Nalakena p̃a wo mari ra euga wo atutaku, P̃a wo dip̃a nagalo anigo maga ki 
nalua maga dip̃a naraeda. 

13P̃a vei tea vakilagi, Yehovah O, nakasuaana anigo: Auga wo lega po 
samasamani namarimatuaana anigo. 

Salamo 22 

Salamo sikai ki David. 

1Sup̃e aginau, Sup̃e aginau, ekasana ko doropusi au? Ekasana ku madu uvea ki 
nasilaeau‐ana, go ki navasaana maga ni nauruana aginau? 

2Sup̃e aginau O, a do pioso aleati, ma ku da pasadara mau; Go p̃ogi, go a da 
punuta mau. 

3Ma nigo ku dapu, Waina ku do doko nasamasamaniana maga ki Israel. 

4Tamagami maga eu pavatu ako: Eu pavatu, go ku pualua ra. 

5Eu kuapioso paki‐go, po pei tea vualuaana: Eu pavatu ako, po da maliere mau. 

6Ma kinau a pei asulati sikai, go a da pei naatam̃oli mau: Tea vasapinoakiana 
sikai ki naatam̃oli maga, go tea midoakip̃alokiana ki narei. 

7Tea maga mamau puti waina eu do punusi au eu do pasasaudoa ki nau: Eu do 
maga ki nagoleda, eu do ligiligi p̃au, eu naga, 

8P̃a vavatu Yehovah; ega wo pualua e: Ega wo pualua e, nalakena e maro asa. 

9Ma nigo ku piragi au m̃elu dua ki nap̃ele: Ku mari au a pavatu ragi waina a doko 
nasusu maga ni p̃ilagu. 

10A pei tea nadikiana paki‐go pae nasum̃a ni kanao: Nigo ku pei Sup̃e aginau pae 
nap̃ele ni p̃ilagu. 

11P̃a ta madu uvea ki nau mau; nalakena nariesokiana e pei m̃aladigi; Nalakena 
tea silae e dika. 

12Kau natuda tureai laapa eu dalivirigoro au: Tea kasua maga ni Bashan eu 
lawodu dalivirigoro au. 

13Eu maga paki nau ki nawokada, Dapala laion sikai waina e katip̃orae po uru. 

14A pei tea takiana dakiusi noai, Go navatugu maga mamau puti eu lawo pele 
kolopuda: Nam̃ogu e dakiusi waks; E sara m̃aleoputo ni namaritagu maga. 

15Nakasuaana aginau e lologara dakiusi matele sikai ni lasa ni naruku; Go 
namenagu e puluti nasigu maga; Go ku piragi au paki nam̃otam̃ota ni namateana. 

16Nalakena koria maga eu dalivirigoro au: Taua sikai ni tea mari naleo sa maga 
eu lawodu dalivirigoro au: Eu turisai nam̃elearugu maga go nam̃elegu maga. 

17A mariatae peve puti navatugu maga; Nara eu do leopunusi au po do siko au: 

18Eu madeada p̃otae sugoro aginau maga eu sarasara ra, Go tea suniana aginau 
eu nadi ki gole asa. 

19Ma nigo, Yehovah, p̃a ta madu uvea mau: Nakasuaana aginau, p̃a mari 
m̃araverave naga p̃a silae au. 

20P̃a vualua naatagu m̃elu dua ki lova: Sikedau aginau m̃elu dua ki nam̃elearu ni 
koria. 

21P̃a mautipauri au pa dua ki nawoka ni laion; Go ku po pasadara au pae napati 
maga ni nap̃au ni oks mila maga. 

22Aga wo dogorogo ki nagisam̃a paki taigu maga: Aga wo samasamani ko 
m̃aleoputi ni nasaisaiana. 

23Tea matau ki Yehovah maga, kuga samasamani a; Tea maga mamau puti waina 
ku pei naworawora ni Yakob, kuga dodomadagani a; Go kuga mataku pa dua ki 
nia, tea maga mamau puti waina ku pei naworawora ni Israel. 

24Nalakena e da midoakip̃alo ki go e da mamarago ki narogokitesaana ki tea 
rogokitesa mau; Go e da dasuru ki naraena paki nia mau; Ma ragi waina e 
kuapioso paki nia, e dogo. 

25Nasamasamaniana aginau nasaisaiana warua e pae ako umai: Aga wo 
lagatipitua ki nasaiana aginau maga narae ni tea maga waina eu matau ki nia. 

26Tea matemate maga euga wo ganikani po puka: Tea maga waina eu do laaga 
Yehovah euga wo samasamani a: Nap̃op̃omu ega mauri pa pa ega tu mau du. 

27Namatap̃ago maga mamau puti ni maramana euga wo midodoa po maradoa 
paki Yehovah: Go naworawora maga mamau puti ni nalauna maga euga wo suai 
natano naraem̃a. 

28Nalakena namarakiana e pei agi Yehovah: Go nae e pei tea maramara 
m̃aleoputo ni nalauna maga. 

29Tea m̃anopunopu maga mamau puti ni maramana euga wo ganikani po suai 
natano: Tea maga mamau puti waina eu do siwo paki nam̃otam̃ota euga wo 
ditip̃atua naraena, Go tea waina e marisap̃o mauti naatana e mauri doko. 

30Naworawora sikai euga wo maneana suasua; Ega wo pei tea rogorogokiana 
nalo ni Nawota paki tagona waina ega wo umai. 

31Euga wo umai po dogorogo ki namarinaleoleanaana aneana Paki narei waina 
euga wo pakilina, naga e mari a. 

Salamo 23 

Salamo sikai ki David. 

1Yehovah e pei tea leo parati ki nau; aga wo da dika mau. 

2Ega wo mari au aga one natano napega malakesa maga: Ega wo maraki au pisari 
noai maga ni namaromaroana. 

3Ega wo piragi naatagu ega liliu; Ega wo maraki au napua maga ni 
namarinaleoleanaana nalakena nagisana. 

4Go ragi waina aga wo surata pae nap̃aloa ni melu ni namateana, Aga wo da 
matau ki tea sa mau; nalakena nigo p̃a wo sikoti au: Nakau tagau anigo go tiko 
anigo, nara eroga wo pakavakale au. 

5P̃a wo ovaraki paki wede sikai naraegu kivea ki tea riesoki au maga: Ku puvurai 
ki nap̃augu ki naroro; lasa munu aginau e do sarasaraape. 

6Nawiaana go nadodomiana eroga wo sikida dausi au naeleatia maga mamau 
puti ni namauriana aginau: Go aga wo doko nasum̃a ki Yehovah pa pa paki 
navarauana ni naaleatia maga. 

Salamo 24 

Salamo sikai ki David. 

1Navanua e pei tea ki Yehovah, go navuraana kakana; Maramana, go tea maga 
waina eu doko asa doko. 

2Nalakena nae e lawo ki nia elagi ki natasi maga, Go e lawokilaketoko asa elagi 
ki noai sara maga. 

3Sei ega wo sake paki tava ki Yehovah? Go sei ega wo lawodu tokora tapu 
aneana? 

4Tea m̃elearu tare, go tea p̃op̃o tautau; Waina e da sike naatana paki 
nasigisigileoana mau, 

5Go waina e da pivisa ki namarisoreana mau. Ega wo dape navasap̃iakiana sikai 
ki Yehovah, Go namarinaleoleanaana ki Sup̃e ni namautipauri‐a‐ana. 

6Tagona waia e pei tagona ni tea maga waina eu do laaga asa, Waina eu do laaga 
naraem̃a, Sup̃e ki Yakob O. Selah. 

7Kuga sike nap̃aumu maga euga vakilagi, namata‐pua maga O; Go kuga vei tea 
sikeana pakilagi, namata maga waina ku du mau du: Go Nawota ni 
nasamasamaana ega wo umai paki ekopu. 

8Sei wanogoe, Nawota ni nasamasamaana? Yehovah tea kasua go tea 
marimatua, Yehovah tea marimatua navakalo. 

9Kuga sike nap̃aumu maga euga vakilagi, namata‐pua maga O; Go kuga sike ra 
euga vakilagi, namata maga waina ku du mau du: Go Nawota ni nasamasamaana 
ega wo umai paki ekopu. 

10Sei nae wanogoe, Nawota ni nasamasamaana? Yehovah ki taua maga, Nae e pei 
Nawota ni nasamasamaana. Selah. 

Salamo 25 

Salamo sikai ki David. 

1Yehovah O, aga wo sike naatagu paki‐go. 

2Sup̃e aginau O, a pavatu ako, Aga ta maliere mau; Tea kokona ki nau maga euga 
ta darasa nalo kakagu mau. 

3Go te sikai ni tea maga waina eu do leogoro ako ega wo da maliere mau: Tea 
maga waina eu do mari malauweluki p̃alo euga wo maliere. 

4Napua anigo maga, Yehovah O, p̃a mari au aga atae ra; P̃a vasapisei ki nau napua 
anigo maga. 

5P̃a mari au aga surata nalomauana anigo, go p̃a vasapisei ki nau; Nalakena nigo 
ku pei Sup̃e ni namautipauri‐au‐ana; A do leogoro ako naaleatia mamau. 

6P̃a midoa ki namaritadodomiana anigo maga, Yehovah O, go 
nadodomipakaleana anigo maga; Nalakena nara eu doko pae tuai pa pa e du mau 
du. 

7Namarinaleosaana maga ni ragi ni naveinatureaiana aginau, go natapiriana 
aginau maga p̃a ta midoa ki da mau: Nigo p̃a midoa ki nau ega vae nadodomiana 
anigo, Nalakena nawiaana anigo, Yehovah O. 

8Yehovah e p̃ia go e leana: Nalakena tea wanogoe ega wo digipisei‐ki tea mari 
naleo sa maga napua. 

9Ega wo maraki tea matemate maga navasap̃otaeana: Ega wo pasapisei ki tea 
matemate maga napua aneana. 

10Napua maga mamau puti ki Yehovah eu pei nadodomiana go nalomauana Paki 
tea maga waina eu do dogo parati ki navasasokiana aneana go nanoasokisokiana 
aneana maga. 

11Nalakena nagisam̃a, Yehovah O, P̃a maginau midoakikorokoro 
namarinaleotageleana aginau, nalakena nae e p̃arua. 

12Naatam̃oli sei waina e matau ki Yehovah? Ega wo digipisei ki nia napua waina 
ega wo matadoa e. 

13Naatana ega wo doko tea wia; Go naworaworana euga wo peanipioli ki 
navanua. 

14Namidoakip̃otaeana ki Yehovah e pei agi tea maga waina eu matau ki nia, Go 
navasasokiana aneana naga ega mari ra euga atae. 

15Namatagu ero paki Yehovah sara ragi; Nalakena nae ega wo pualua nam̃elegu 
eroga m̃elu dua ki kup̃ena. 

16P̃a tum̃am̃a doa ko paki nau, go p̃a saup̃ia ki nau; Nalakena kinau a sikigu doko 
go a dogokitesa. 

17Nariesokiana maga ni nap̃op̃ogu eu pei tea mariana eu p̃elewelea; P̃a viragilua 
au m̃elu dua ki nap̃alaasa aginau maga. 

18P̃a vunusi narogokitesaana aginau go nawosimawosaana aginau; Go p̃a 
maginau midoakikorokoro namarinaleosaana aginau maga mamau puti. 

19P̃a vunusi tea kokona ki nau maga, nalakena eu laapa; Go eu pilosi au ki 
navilosiana ni namaripavakotoana. 

20P̃a vavaigoro naatagu, go p̃a vualua au: Aga ta maliere mau, nalakena a pavatu 
ako. 

21Nawialuaana go naleanaana eroga wo pavaigoro au, Nalakena a do leogoro 
ako. 

22Sup̃e O, p̃a taulua Israel Ega m̃elu dua ki nariesoki‐a‐ana maga mamau puti. 

Salamo 26 

Salamo sikai ki David. 

1P̃a vasap̃otae au, Yehovah O, nalakena kinau a surata nawialuaana aginau: Go a 
pavatu Yehovah, aga wo da pa parasai mau. 

2P̃a tovidogo au, Yehovah O, go p̃a sidogo au; P̃a venidogo nap̃elekevatugu maga 
go nap̃op̃ogu. 

3Nalakena nadodomiana anigo e doko kivea ki namatagu maga; Go a surata 
nalomauana anigo. 

4A da dasake sikoti naatam̃oli maga ni nasorosoroana mau; Go aga wo da paki 
ekopu sikoti tea maga waina eu pei nakalep̃o mau. 

5A pilosi nasaisaiana ki tea mari naleo sa maga, Go aga wo da dasake sikoti tea 
sigisigileo maga mau. 

6Aga wo pavano ki nam̃elearugu maga natautauana; Go aga wo dalivirigoro 
wede ni naviriana anigo, Yehovah O: 

7Naga aga mari nadaleo ni navasadodom̃atakiana ega vei tea rogoana, Go naga 
aga rogorogo ki nawosiana ni namagaana anigo maga mamau puti. 

8Yehovah O, a dodomi natokoana ni nasum̃a anigo, Go tokora ni natokoana ni 
nasamasamaana anigo. 

9P̃a ta dapelua naatagu sikoti tea mari naleo sa maga mau, Go namauriana aginau 
sikoti naatam̃oli maga ni nada mau; 

10Waina nawosiana sa e doko nam̃elearuda maga, Go nam̃elearuda ni matua e 
pura ki ruku maga. 

11Ma kinau, aga wo surata nawialuaana aginau: P̃a taulua au, go p̃a saup̃ia ki nau. 

12Nam̃elegu e lawodu tokora matemate sikai: Aga wo pasap̃ia ki Yehovah 
nasaisaiana maga. 

Salamo 27 

Salamo sikai ki David. 

1Yehovah e pei namarama aginau go namautipauri‐au‐ana; aga matau ki sei? 
Yehovah e pei p̃aaka ni namauriana aginau; aga m̃anaunau nalakena sei? 

2Ragi waina tea marinaleosa maga eu rumai paki m̃aladigi ki nau naga euga kani 
nap̃okasigu, Tea riesoki au maga go tea kokona ki nau maga, nara eu darataara 
po dowo. 

3Taua ni naatam̃oli maga eu pe m̃enaki goro au, Nap̃op̃ogu e pe ta mataku mau: 
Navakalo e pe vakilina ki nau, Ragi wanogoe kinau a pe vavatu doko. 

4A datagovi Yehovah ki tea sikai maau, tea wanogoe aga wo do laaga asa; Naga 
aga toko nasum̃a ki Yehovah naaleatia maga mamau puti ni namauriana aginau, 
Naga aga to leopunusi namasauniana ni Yehovah, go naga aga to pusuusu ekopu 
ni nasum̃a tapu aneana. 

5Nalakena ega wo dasuru ki nau tap̃aup̃au aneana naaleatia ni nasaana: Ega wo 
dasuru ki nau tokora ni natokolokuana ni tap̃aup̃au aneana; Ega wo sike au sake 
paki vatu laketoko sikai. 

6Go ragi waia nap̃augu ega wo pei tea sikeana pakilagi dap̃au tea kokona ki nau 
maga dalivirigoro au; Go aga wo mari naviriana maga ni namarip̃arai‐laelaeaana 
tap̃aup̃au aneana; Aga wo lega, go aga wo legasamasamani Yehovah. 

7P̃a rogo, Yehovah O, aga vioso ki nadaleogu: P̃a saup̃ia ki nau, go p̃a vasadara 
au. 

8Ragi waina ku naga, Kuga laaga naraegu; nap̃op̃ogu e noa ki‐go, Aga laaga 
naraem̃a, Yehovah O. 

9P̃a ta dasuru ki naraem̃a paki nau mau; P̃a ta dip̃atip̃a tea suasua anigo 
namaetoana mau: Ku pei tea silae au; P̃a ta siva ki nau mau, p̃a ta doropusi au 
mau, Sup̃e ni namautipauri‐au‐ana. 

10Nalakena tamagu go p̃ilagu ero doropusi au, Ma Yehovah ega wo piragisoki au. 

11P̃a rigipisei ki nau napua anigo, Yehovah O; Go p̃a maraki au napua leana, 
Nalakena tea kokona ki nau maga. 

12P̃a ta pitua ki nau paki namasauana ki tea riesoki au maga mau: Nalakena tea 
noasokisoki sorosoro maga eu duleana dip̃a au, go tea waina e marousu ki 
namaripavakotoana. 

13A pe ta saralomau naga aga leopunusi nawiaana ki Yehovah Navanua ki tea 
mauri maga mau, a pe tapale sava? 

14P̃a leogoro Yehovah: P̃a kasua, go nap̃op̃om̃a ega marasike; Go p̃a leogoro 
Yehovah. 

Salamo 28 

Salamo sikai ki David. 

1Aga vioso paki‐go, Yehovah O; Vatu laketoko aginau, p̃a ta p̃aro paki nau mau: 
Ku pe vunuta paki nau, Go a pe takiusi tea maga waina eu do siwo paki m̃oru. 

2P̃a rogo nadaleo ni navavaraniana aginau maga, ragi waina aga vioso paki‐go, 
Ragi waina aga sike nam̃elearugu maga paki tokora tapu ni navasaana anigo. 

3P̃a ta dosalua au sikoti tea sigisigileo maga mau, Go sikoti tea maga waina eu do 
mari namarinaleotageleana; Waina eu do pasa natam̃ateana paki tea ni m̃aladigi 
ki da, Ma tea sa e doko nap̃op̃oda, 

4P̃a tua ra ega tapala nawosiana adeada, go ega tapala nasaana ni namariana 
adeada maga; P̃a tua ra ega tapala namariana ni nam̃elearuda maga; P̃a mari 
namariana adeada ega liliu paki‐da. 

5Nalakena eu da midoa ki nawosiana maga ki Yehovah mau, Go namariana ni 
nam̃elearuna maga mau, Ega wo dakai ra, go ega wo da davagi ra mau. 

6Yehovah ega vei tea vasap̃iakiana, Nalakena e po dogo nadaleo ni 
navavaraniana aginau maga. 

7Yehovah e pei nakasuaana aginau go nakokoro aginau; Nap̃op̃ogu e pavatu asa, 
go a pei tea silaeana: Go nap̃op̃ogu ega wo laelaea p̃arua; Go aga wo samasamani 
a ki nalegaana aginau. 

8Yehovah e pei nakasuaana adeada, Go nae e magi tea vuvuraikiana aneana pei 
p̃aaka sikai ni namautipauriana. 

9P̃a mautipauri narei anigo, go p̃a vasap̃ia ki tea veaniana anigo: Go p̃a leo parati 
ki pakale ra, po dapetape ra ega tu mau du. 

Salamo 29 

Salamo sikai ki David. 

1Kuga tua Yehovah, tea kasua natuda maga O, Kuga tua Yehovah 
nasamasamaana go nakasuaana. 

2Kuga tua Yehovah nasamasamaana ni nagisana; Kuga suai natano paki Yehovah 
doko narekeikiana ni natapuana. 

3Nadaleo ni Yehovah e doko elagi ki noai maga: Sup̃e ni nasamasamaana e mari 
tovae e kati, Yehovah waina e doko elagi ki noai maga laapa. 

4Nadaleo ni Yehovah e pura ki nakasuaana; Nadaleo ni Yehovah e pura ki 
natatap̃auana. 

5Nadaleo ni Yehovah e do marip̃orae sidar maga; Go Yehovah e marip̃oraworae 
sidar maga ni Lebanon. 

6Go e mari ra eu sokamidi dapala kau natuna sikai: Lebanon go Sirion dapala oks 
mila tureai sikai. 

7Nadaleo ni Yehovah e do daelua mena maga ni nakapu. 

8Nadaleo ni Yehovah ega wo mari masop̃alo ega rurururu; Yehovah ega wo mari 
masop̃alo ni Kadesh ega rurururu. 

9Nadaleo ni Yehovah ega wo mari diir goroi maga euga visola, Go ega wo mari 
mala ni nakau maga euga m̃alu: Go sara naleo ni nasum̃a tapu aneana eu do naga, 
Nasamasamaana. 

10Yehovah e dasake e pei nawota ragi ni Natave; Go Yehovah e do dasake e pei 
nawota pa pa e du mau du. 

11Yehovah ega wo dua narei aneana nakasuaana; Yehovah ega wo pasap̃ia ki 
narei aneana ki natam̃ateana. 

Salamo 30 

Salamo sikai; Nalegaana sikai ni Naveakotokotomauana ni Nasum̃a. Salamo sikai ki 
David. 

1Aga wo pasasike ko pakilagi, Yehovah O; nalakena ku po puati au sake, Go ku 
da mari tea kokona ki nau maga eu laelaea nalo kakagu mau. 

2Yehovah, Sup̃e aginau O, A kuapioso paki‐go, go ku maripauri au. 

3Yehovah O, ku po piragi naatagu e pae Sheol sake umai: Ku po mari au a mauri 
doko, naga aga ta siwo paki m̃oru pano mau. 

4Kuga lega‐samasamani Yehovah, tea dodomi‐dodomiana aneana maga, Go kuga 
vasadodom̃ata ki nagisana tapu. 

5Nalakena namaetoana aneana e doko ragi ni nawilimataana sikai; Namauriana 
e doko nasaup̃iaana aneana: Ragi melu nakaiana ega wo umai m̃enaki, Ma 
nakolalaelaeaana ega wo umai malip̃ogi. 

6Ma kinau a noa, ragi waina a doko dam̃ate, a naga, Aga wo da parivari mau pa 
pa ega tu mau du. 

7Yehovah O, ki nasaup̃iaana anigo ku mari tava aginau e lawodu kasua: Ku 
dasuru ki naraem̃a; go a m̃anaunau. 

8Aga vioso paki‐go, Yehovah O; Go aga vavarani Yehovah naga ega saup̃ia ki nau: 

9Seve nataluaana e doko nadagu, ragi waina aga siwo paki m̃oru pano? 
Nam̃otam̃ota ega wo samasamani ko kite? Ega rogorogo ki nalomauana anigo 
kite? 

10P̃a rogo, Yehovah O, go p̃a saup̃ia ki nau: Yehovah O, p̃a vei tea silae au. 

11Ku po maginau doa nalalagaarovaana aginau e pei nasaleana; Ku po peresilua 
nakulukulu ni sak aginau, po dasoki au ki nalaelaeaana: 

12Naga nasamasamaana ega legasamasamani ko, po da punuta mau. Yehovah, 
Sup̃e aginau O, aga wo pasadodom̃ata ki‐go pa pa ega tu mau du. 

Salamo 31 

Salamo sikai ki David. 

1Yehovah O, a pavatu ako; aga ta maliere mau pa pa ega tu mau du: P̃a vualua au 
doko namarinaleoleanaana anigo. 

2P̃a ta ki nadaligam̃a paki nau; p̃a vualua au m̃araverave: P̃a maginau pei vatu 
laketoko kasua sikai, nasum̃a sikai ni p̃aaka maga naga p̃a mautipauri au. 

3Nalakena nigo ku pei vatu laketoko aginau go nasum̃a ni p̃aaka aginau; Go 
nalakena nagisam̃a p̃a maraki au po pitana ki nau. 

4P̃a vualua au m̃elu dua ki kup̃ena waina eu dasuru ki nia raki nau; Nalakena 
nigo ku pei p̃aaka kasua aginau. 

5Aga toropusi naatagu paki nam̃elearum̃a: Ku daulua au, Yehovah O, Sup̃e ni 
nalomauana. 

6A pilosi tea maga waina eu do pavaigoro nalo p̃alo maga ni nasorosoroana: Ma 
kinau a pavatu Yehovah. 

7Aga wo sokamidi po laelaea nadodomiana anigo: Nalakena ku punusi 
narogokitesaana aginau; Ku atae nariesokiana maga ni naatagu: 

8Go ku da kokoro au paki nam̃elearu ni tea kokona mau; Ku mari nam̃elegu ero 
lawodu tokora welewelea sikai. 

9P̃a saup̃ia ki nau, Yehovah O, nalakena a pei tea riesokiana: Namatagu e m̃odave 
ki nap̃op̃osaana, naatagu go nap̃elegu. 

10Nalakena namauriana aginau e sirinopu ki nasusueana, go natau aginau maga 
ki nagiana: Nakasuaana aginau e darataara nalakena namarinaleotageleana 
aginau, go navatugu maga eu dosa. 

11Nalakena tea kokona ki nau maga mamau puti a pei tea vasapinoakiana sikai, 
Go p̃arua ki nia paki tea ni m̃aladigi ki nau maga, go a pei tea mataukiana sikai 
paki tea atae au maga: Tea maga waina eu punusi au katama eu sava dua ki nau 
pano. 

12A pei tea maliokiana dakiusi tea mate sikai pa dua ki namidodoana: A dakiusi 
lasa mawora sikai. 

13Nalakena a dogo navinoaana ki tea laapa, Namatakuana e doko daliviri: Ragi 
waina eu saisai seke dip̃a au, Eu midoa ki nia naga euga tapelua namauriana 
aginau. 

14Ma kinau a pavatu ako, Yehovah O: A naga, Nigo ku pei Sup̃e aginau. 

15Ragi aginau maga eu doko nam̃elearum̃a: P̃a vualua au m̃elu dua ki nam̃elearu 
ni tea kokona ki nau maga, go ki tea kopalele au maga. 

16P̃a mari naraem̃a ega maramalaga paki tea suasua anigo: P̃a mautipauri au 
doko nadodomiana anigo. 

17Aga ta maliere, Yehovah O; nalakena a pioso paki‐go: Tea sigisigileo maga euga 
maliere, euga vunuta doko Sheol. 

18Nagole sorosoro maga euga vei pusa; Waina eu do pasa paka laapa dip̃a tea 
leana, Ki naleomadagaana go namidoakip̃alokiana. 

19Nawiaana anigo e p̃arua pa, waina ku magi tea matau ki‐go maga daua ki nia, 
Waina ku magi tea vavatu ako maga p̃osiwosi ki nia kivea ki naatam̃oli natuda 
maga! 

20P̃a wo dasuru ki da tokora ni natokolokuana ni naraem̃a pa dua ki nasekeana 
maga ki naatam̃oli: P̃a wo dasuru ki da tap̃aup̃au sikai pa dua ki navululuana ni 
namena maga. 

21Yehovah ega vei tea vasap̃iakiana: Nalakena e po mari nadodomiana aneana 
paki nau e pei tea ni namagaana natokoana sikai waina e pei p̃aaka. 

22Go kinau a noa ragi waina a mataku, a naga, A pei tea taeluaana m̃elu dua ki 
kivea ki namatam̃a maga: Ma ku dogo nadaleo ni navavaraniana aginau maga 
ragi waina a pioso paki‐go. 

23Kuga dodomi Yehovah, tea dodomi‐dodomiana aneana maga mamau puti: 
Yehovah e do pavaigoro tea vei lomau maga, Go e do lagatidua p̃arua ki tea 
marileomadaga. 

24Kuga kasua, go nap̃op̃omu ega marasike, Tea maga mamau puti waina ku do 
leogoro Yehovah. 

Salamo 32 

Salamo sikai ki David, Maskil. 

1Ae namaropaana ki tea waina natapiriana aneana e pei tea tapeluaana, waina 
namarinaleosaana aneana e pei tea tap̃augoroana! 

2Ae namaropaana ki naatam̃oli waina Yehovah e da midoakidip̃a e 
namarinaleotageleana mau, Go waina te nasorosoroana e da doko naatana mau! 

3Ragi waina a punuta doko, navatugu maga eu disu duai Nalakena nauruana 
aginau naaleatia mamau. 

4Nalakena aleati go p̃ogi nam̃elearum̃a e madaga doko au: Nasuagu e pei tea 
roaana paki nagaragaraana ni ragi ni sui. Selah. 

5A mari namarinaleosaana aginau e pei tea ataeana paki‐go, go a da dasuru ki 
namarinaleotageleana aginau mau: A naga, Aga noasai paki Yehovah natapiriana 
aginau maga; Go nigo ku dapelua namarinaleotageleana ni namarinaleosaana 
aginau. Selah. 

6Nalakena tea wanogoe sara naata waina eu pei tea saralomau mamau euga 
tapasavasa paki‐go ragi waina p̃a wo pei tea vap̃aiana asa: Lomau ragi ni natave 
ni noai laapa euga wo da pa‐parati ki da mau. 

7Nigo ku pei tokora ni natokolokuana aginau; p̃a wo mauti au ki nariesokiana; 
P̃a wo dalivirigoro au ki nakolalaelaeaana maga ni navualuaana. Selah. 

8Aga wo pasapisei ki‐go po digipisei ki‐go napua waina p̃a wo surata pae asa: 
Aga wo pasa parati ki‐go, namatagu ega wo doko ako. 

9Kuga ta dakiusi horse, kite mule, waina e dika ni namidoakiataeana: Waina 
narekeiana kakana e pei tea katiana go tea liko naga ega vei tea vuasokiana asa, 
Nalakena e da umai paki m̃aladigi ki‐go mau. 

10Narogokitesaana laapa eu pei agi tea sigisigileo: Ma tea waina e pavatu 
Yehovah nadodomiana ega wo dalivirigoro e. 

11Kuga laelaea Yehovah, po sokamidi, tea leana maga: Go kuga kola‐laelaea, tea 
maga mamau puti waina ku pei tea p̃op̃o leana. 

Salamo 33 

1Kuga kola‐laelaea Yehovah, tea leana maga: Nasamasamaniana e pataka ni tea 
leana maga. 

2Kuga vasadodom̃ata ki Yehovah ki harp sikai: Kuga lega‐samasamani a ki salteri 
ni nagalo rualima sikai. 

3Kuga lega ki nia nalegaana vau sikai; Kuga lega p̃ia ki daleo pakilagi. 

4Nalakena navasaana ki Yehovah e leana; Go nawosiana mamau aneana e pae 
naveilomauana. 

5E dodomi namarinaleoleanaana go navasap̃otaeana: Maramana e pura ki 
nadodomiana ki Yehovah. 

6Nakoroatelagi maga eu pei tea mariana ki navasaana ki Yehovah; Go taua 
mamau kakada ki namero ni nawokana. 

7E do saisai ki noai maga ni natasi eu dapala taua sikai: E do doropusi epua maga 
ekopu ni nasum̃a maga ni nalo tauakiana maga. 

8Euga matau ki Yehovah, maramana mamau: Euga mataku pa dua ki nia, tea 
maga mamau puti waina eu doko maramana doko. 

9Nalakena nae e noa, go e pakilina; Nae e pitip̃aki, go e lawodu. 

10Yehovah e maripiri namidoakip̃otaeana ki nalauna maga: E mari namidodoana 
maga ki narei maga eu pei tea p̃alo. 

11Namidoakip̃otaeana ki Yehovah ega wo lawodu pa pa ega tu mau du, 
Namidodoaana maga ni nap̃op̃ona pa pa paki tagona go tagona. 

12Ae namaropaana ki nalauna waina Yehovah e pei Sup̃e adeada! Ki narei waina 
e matadoa ra naga euga vei tea veaniana aneana! 

13Yehovah e do leo pae nakoroatelagi umai; E do punusi naatam̃oli natuda maga 
mamau puti; 

14E do leo pae tokora ni natokoana aneana Punusi tea maga mamau puti waina 
eu doko maramana doko; 

15Nae waina e do maridawona ki puti nap̃op̃oda, Waina e do midoa ki nawosiana 
adeada maga mamau puti. 

16Nawota sikai e da pei tea mautipauriana pae nawaruaana ni taua ni naatam̃oli 
maga mau: Naatam̃oli marimatua sikai ega wo da pei tea vualuaana pae 
nawaruaana ni nakasuaana mau. 

17Horse sikai e pei nasorosoroana agi namautipauriana: Go ega wo da pualua 
pae nawaruaana ni nakasuaana aneana mau. 

18Kuga leo, namata ni Yehovah e paki tea maga waina eu matau ki nia. E paki tea 
maga waina eu do leogoro nadodomiana aneana; 

19Naga ega vualua naatada pa dua ki namateana, Go naga ega mari ra euga mauri 
doko ragi ni navitoloana. 

20Naatagida e leogoro Yehovah: Nae e pei nasilae‐gida‐ana go nakokoro anigida. 

21Nalakena nap̃op̃ogida ega wo laelaea asa, Nalakena tu pavatu nagisana tapu. 

22Nadodomiana anigo, Yehovah O, ega toko gami doko, Ega tapala waina au 
leogoro ako. 

Salamo 34 

Salamo sikai ki David; ragi waina e mari namidodoana aneana e panop̃ota narae ni 
Abimelek, waina e kopasilua e, go e pano. 

1Aga wo pasap̃ia ki Yehovah sara ragi: Nasamasamani‐a‐ana ega wo doko mau 
doko nawokagu. 

2Naatagu ega wo pakavakae Yehovah: Tea matemate maga euga wo dogo e, po 
laelaea. 

3Kuga sikoti au noa naga Yehovah e p̃arua, Go tuga mamau sike nagisana ega 
vakilagi. 

4A laaga Yehovah, go e pasadara au, Po pualua au m̃elu dua ki namatakuana 
aginau maga mamau puti. 

5Eu leo paki nia, po maramalaga: Go naraeda euga wo da matamaliere mau. 

6Tea rogokitesa waia e pioso, go Yehovah e dogo e, Po mautipauri a m̃elu dua ki 
nariesoki‐a‐ana maga mamau puti. 

7Agelo ki Yehovah e do m̃enaki dalivirigoro tea maga waina eu matau ki nia, Go 
e pualua ra. 

8Kuga katidogo po punusi naga Yehovah e p̃ia: Ae namaropaana ki naatam̃oli 
waina e do pavatu asa! 

9Kuga matau ki Yehovah, tea tautau aneana maga: Nalakena tea matau ki nia 
maga eu da dika mau. 

10Laion tureai maga eu dika, po pitolo: Ma tea maga waina eu laaga Yehovah 
euga wo da dika ki te navatuna wia mau. 

11Kuga umai, piakirikiri, kuga rogo au: Aga wo pasapisei ki mu namatauki‐
Yehovah‐ana. 

12Naatam̃oli sei waina e masau namauriana, Po dodomi naaleatia maga, naga ega 
vunusi tea wia? 

13P̃a vavaigoro namenam̃a ega va dua ki tea sa, Go nagolem̃a naga eroga ta pasa 
nasorosoroana mau. 

14P̃a tawasi m̃elu dua ki tea sa, go p̃a mari tea wia; P̃a laaga natam̃ateana, go p̃a 
sava dausi a. 

15Namata ni Yehovah ero paki tea leana maga, Go nadaligana ero paki 
nakuapiosoana adeada. 

16Narae ni Yehovah e dip̃a tea maga waina eu do mari naleo sa, Naga ega taelua 
namidoa‐ki‐da‐ana m̃elu dua ki maramana. 

17Tea leana maga eu kuapioso, go Yehovah e dogo, Po pualua ra m̃elu dua ki 
nariesoki‐ra‐ana maga mamau puti. 

18Yehovah e pei m̃aladigi ki tea maga waina nap̃op̃oda e maworawora, Go e do 
mautipauri tea maga waina naatada e pei tea marip̃oroworosiana. 

19Nasaana ki tea leana eu laapa: Ma Yehovah e do pualua e m̃elu dua ki puti ra. 

20E do pavaigoro puti navatuna maga: Sikai kakada e da mawori mau. 

21Nasaana ega wo maripunue tea sigisigileo: Go tea maga waina eu pilosi tea 
leana euga wo pei tea tip̃akotoviana. 

22Yehovah e do daulua naata ni tea suasua aneana maga: Go tea maga waina eu 
do pavatu asa sikai kakada ega wo da pei tea tip̃akotoviana mau. 

Salamo 35 

Salamo sikai ki David. 

1P̃a vululu, Yehovah O, ki tea waina eu pululu ki nau: P̃a mari tea waina eu mari 
au. 

2P̃a vuati sila go nakokoro, Go p̃a tuleana naga p̃a silae au. 

3Go p̃a sailua naio, go p̃a tugoro dip̃a tea sava dausi au maga. P̃a noa ki naatagu, 
Kinau a pei namautipauri‐ko‐ana. 

4Tea maga waina eu laaga naatagu euga maliere po pei tea dododaoana: Tea 
maga waina eu midoa ki namarisaki‐nau‐ana euga vei tea mariana euga liliu 
pano po matamaliere. 

5Euga takiusi nap̃olaga narae ni nalagi, Go agelo ki Yehovah ega to dosiva ki da. 

6Napua adeada ega maligo go ega m̃arasarasa, Go agelo ki Yehovah ega to sava 
dausi ra. 

7Nalakena eu dasuru ki m̃orutano ni kup̃ena adeada raki m̃oli ki nau, Eu kili 
m̃orutano sikai raki m̃oli ki naatagu. 

8Namarisakiana ega vakilina ki nia ragi waina e da atae a mau; Go kup̃ena aneana 
waina e dasuru ki nia ega soli a: Paki namarisakiana wanogoe ega rowo paki asa. 

9Go naatagu ega wo laelaea Yehovah: Ega wo sokamidi namautipauriana aneana. 

10Navatugu maga mamau puti euga wo naga, Yehovah, sei e dakiusi ko, Waina 
ku do pualua tea rogokitesa m̃elu dua ki tea waina e kasua liu sa, Go tea 
rogokitesa go tea tika m̃elu dua ki tea waina e do putilua kiana? 

11Tea noasokisoki maga ni namaripavakotoana eu duleana; Eu pusuusu paki nau 
ki tea waina a da atae a mau. 

12Eu lagati dua au tea sa dip̃a tea wia, Navutiluaana paki naatagu. 

13Ma kinau, ragi waina eu sasana, tea suniana aginau e pei nakulukulu ni sak: A 
mari naatagu e dogokitesa ki navaliana; Go natapasavasaana aginau ega wo liliu 
paki narum̃agu. 

14A do mari dapala e pe vei tagu ri kite taigu: A do malepu kusukusu pano, 
dakiusi tea waina e susue p̃ilana. 

15Ma ragi waina a pa‐sa eu laelaea, po saisai: Tea wokati maga eu saisai dip̃a au, 
go a da atae a mau; Eu puap̃orae au, po da makoto ki nia mau: 

16Eu dapala tea sigisigileo saudoa maga ni nakaniana, Eu kati napatida paki nau. 

17Nawota, p̃a wo punusi a pa pa paki seve ragi? P̃a viragi naatagu ega liliu m̃elu 
dua ki namarisakiana adeada maga, Sikedau aginau m̃elu dua ki laion tureai 
maga. 

18Aga wo pasadodom̃ata ki‐go nasaisaiana warua: Aga wo samasamani ko 
m̃aleoputi ni naatam̃oli laapa. 

19Tea kokona ki nau maga ni nasorosoroana euga ta laelaea nalo kakagu mau: 
Tea waina eu pilosi m̃oli ki nau euga ta p̃ilimata mau. 

20Nalakena eu da pasa natam̃ateana mau: Ma eu midoa ki navasaana ni 
namarisoreana dip̃a tea matemate maga ni navanua. 

21Go eu maga ki nawokada paki nau; Eu naga, Aha, aha, namatagida e po punusi 
a. 

22Ku punusi a, Yehovah O; p̃a ta punuta mau: Nawota O, p̃a ta madu uvea ki nau 
mau. 

23P̃a tarapa, po leleo paki navasap̃otae‐au‐ana, Sup̃e aginau go Nawota aginau, 
paki navululuana aginau. 

24P̃a vasap̃otae au ega vae namarinaleoleanaana anigo Yehovah Sup̃e aginau O: 
Go euga ta laelaea nalo kakagu mau. 

25Euga ta noa nap̃op̃oda, Aha, namasauana aginami: Euga ta naga, Au po dinomi 
a. 

26Tea maga waina eu laelaea nasaana aginau euga vei taua maliere po 
matamaliere: Tea maga waina eu mari madaga paki nau euga vei tea sugoroana 
ki namaliereana go nadododaoara‐ana. 

27Tea maga waina eu maro namarinaleoleanaana aginau euga kolalaelaea po 
laelaea: Go euga to noa sara ragi, Yehovah ega vei tea warua, Waina e maro 
natam̃ateana ki tea suasua aneana. 

28Go namenagu ega wo noa namarinaleoleanaana anigo, go nasamasamani‐ko‐
ana naaleatia mamau. 

Salamo 36 

Salamo sikai ki David tea suasua ki Yehovah. 

1Natapiriana ki tea sigisigileo e noa nap̃alau ni nap̃op̃ogu, Namatau‐ki‐Sup̃e‐ana 
e da doko kivea ki namatana maga mau. 

2Nalakena e dum̃ana maneana mari a e m̃om̃oaa namatana maga, Naga 
namarinaleotageleana aneana ega wo da pei tea vap̃aiana go tea vilosiana mau. 

3Navasaana maga ni nawokana eu pei namarinaleotageleana go namarisoreana: 
E doropusi namarimanumatuaana go namarip̃iaana. 

4E midoa ki namarinaleotageleana one nawewelena; E dum̃ana lawo ki nia 
napua waina e da p̃ia mau; E da mamarago ki tea sa mau. 

5Yehovah O, nadodomiana anigo e doko nakoroatelagi maga; Naveilomauana 
anigo e paki napopouru maga. 

6Namarinaleoleanaana anigo e dakiusi tava maga ki Supe; Navasap̃otaeana 
anigo maga eu pei epua warua: Yehovah O, ku do mautipauri naatam̃oli go nalo 
tuavati. 

7Nadodomiana anigo e p̃ia pa Sup̃e O! Go naatam̃oli natuda maga eu do sava sili 
etano ni melu ni nalivarum̃a maga. 

8Euga wo pei tea vueana ki nam̃aladua ni nasum̃a anigo; Go p̃a wo mari ra euga 
wo munu noai sara ni namaropaana anigo maga. 

9Nalakena namata ni noai ni namauriana e sikoti ko doko: Namarama anigo auga 
wo punusi namarama asa. 

10P̃a mari nadodomiana anigo ega varau paki tea waina eu atae ko; Go 
namarinaleoleanaana anigo paki tea p̃op̃o leana maga. 

11Nam̃ele ni naleomadagaana ega ta umai paki nau mau, Go nam̃elearu ni tea 
sigisigileo maga ega ta mari au aga sava pano mau. 

12Tokora wanogoe tea maga waina eu do mari namarinaleotageleana eu dowo 
asa: Eu pei tea tosivakiana pakitano, go euga wo da mariatae duleana mau. 

Salamo 37 

Salamo sikai ki David. 

1Nap̃op̃om̃a ega ta sa mau nalakena tea mari naleo sa maga, P̃a ta doitoi tea maga 
waina eu do mari namarinaleotageleana mau. 

2Nalakena euga wo pei tea tagaukotoviana m̃araverave dakiusi nam̃enau, Po 
kokolo dakiusi naulu malakesa. 

3P̃a vavatu Yehovah, po mari naleo p̃ia; P̃a toko navanua, po dausi 
naveilomauana. 

4Go p̃a maro Yehovah; Go ega wo dua ko natatagoana maga ni nap̃op̃om̃a. 

5P̃a malulua ki napua anigo paki Yehovah; Go p̃a vavatu asa, go nae ega wo mari 
a. 

6Go ega wo mari namarinaleoleanaana anigo ega tave dapala namarama, Go 
navasap̃otae‐ko‐ana dapala aleati matua. 

7P̃a vunuta paki Yehovah, go p̃a to leogoro asa: Nap̃op̃om̃a ega ta sa mau 
nalakena tea waina e do mari napua aneana e disu p̃ia, Nalakena naatam̃oli 
waina e do mari tea midoakiana sa maga. 

8P̃a makoto ki namaetoana, po doropusi namaritausuana: Nap̃op̃om̃a ega ta sa 
mau naga p̃a mari naleo sa. 

9Nalakena tea mari naleo sa maga euga wo pei tea taeluaana: Ma tea maga waina 
eu do leogoro Yehovah, nara euga wo peani navanua. 

10Nalakena ragi ega wo kiki, go tea sigisigileo ega wo da doko mau: Go p̃a wo 
midoaki parati ki tokora aneana, go ega wo da doko mau. 

11Ma tea matemate maga euga wo peani navanua; Go euga wo maro 
nalapalapaana ni natam̃ateana. 

12Tea sigisigileo e do midodoa dip̃a tea leana, Po do kati napatina maga paki nia. 

13Nawota ega wo muru ki nia: Nalakena e punusi naga naaleatia aneana ega wo 
umai. 

14Tea sigisigileo maga eu sailua lova, po puap̃elua ki naasu adeada; Naga euga 
mari tea rogokitesa go tea tika eroga rowo, Naga euga maripunue tea leana maga 
ni napua: 

15Lova adeada ega wo puri nam̃oda, Go naasu adeada maga euga wo pei tea 
marip̃oriana. 

16Tea kiki waina tea leana e peani a e p̃ia liu. Nasogolapaana ki tea sigisigileo 
laapa. 

17Nalakena naru maga ni tea sigisigileo maga euga wo pei tea marip̃oriana: Ma 
Yehovah e do silae tea leana maga. 

18Yehovah e atae naaleatia maga ki tea wialua maga: Go tea veaniana adeada ega 
wo du mau du. 

19Euga wo da maliere ragi ni nasaana mau: Go euga wo puka naaleatia maga ni 
navitoloana. 

20Nalakena tea sigisigileo maga euga wo puoli, Go tea kokona maga ki Yehovah 
euga wo dapala nap̃eletia ni shiip natuda maga: Euga wo sirinopu; euga wo 
sirinopu dapala naasua. 

21Tea sigisigileo e do sea, po da lagatipitua mau: Ma tea leana e do saup̃ia, po do 
pitua. 

22Nalakena tea vasap̃iakiana aneana maga euga wo peani navanua; Go tea 
vasasakiana aneana maga euga wo pei tea taeluaana. 

23Navasiana maga ki naatam̃oli eu pei tea lawokilaketokoana pae Yehovah; Go 
ega wo maro napua aneana. 

24Ragi waina ega wo dowo, ega wo da pei tea tosivakiana pakitano mau: 
Nalakena Yehovah e do silae a ki nam̃elearuna. 

25A pei natureai, go a po pei tea matua; Ma a ko da punusi tea leana e pei tea 
toropusiana mau, Go naworana eu do datago navinaga mau. 

26Naaleatia mamau e do saup̃ia asa, po do pitua ki tea seakiana; Go naworana eu 
pei tea vasap̃iakiana. 

27P̃a tawasi m̃elu dua ki tea sa, go p̃a to mari tea wia; Go p̃a wo doko pa pa ega 
tu mau du. 

28Nalakena Yehovah e dodomi navasap̃otaeana. Go e da doropusi tea dodomi‐
dodomiana aneana maga mau; Eu pei tea vavaigoroana pa pa e du mau du: Ma 
nawora ni tea sigisigileo maga euga wo pei tea taeluaana. 

29Tea leana maga euga wo peani navanua, Po doko asa doko pa pa ega tu mau 
du. 

30Nawoka ni tea leana ega wo noa namanumatuaana, Go namenana ega wo pasa 
navasap̃otaeana. 

31Nawotaeana ki Sup̃e aneana e doko nap̃op̃ona; Navasiana aneana maga euga 
wo da pa‐parasai mau. 

32Tea sigisigileo e do kusugoro tea leana, Po do laaga naga ega maripunue a. 

33Yehovah ega wo da doropusi a doko nam̃elearuna mau, Go ega wo da 
dip̃akotovi a mau ragi waina ega wo pei tea vasap̃otaeana. 

34P̃a to leogoro Yehovah, go p̃a to pavaigoro napua aneana, Go ega wo sike ko 
pakilagi naga p̃a veani navanua: Ragi waina tea sigisigileo maga euga wo pei tea 
taeluaana, p̃a wo punusi a. 

35A punusi tea sigisigileo sikai tea vakamatakua sikai, Go e do dum̃ana sai ki nia 
dapala nakau malakesa sikai natano kakana. 

36Ma e liu pano, go p̃a leo, e da doko mau: Go a laaga asa, ma e da pei tea vap̃aiana 
mau. 

37P̃a vavaigoro naatam̃oli wialua, go p̃a leopunusi tea leana: Nalakena ragi edaku 
ki naatam̃oli wanogoe e pei natam̃ateana. 

38Go tea tapiri maga euga wo pei taua marisakiana: Ragi edaku ki tea sigisigileo 
maga ega wo pei tea taeluaana. 

39Go namautipauriana ni tea leana maga e pae Yehovah: E pei nasum̃a ni p̃aaka 
adeada ragi ni nariesokiana. 

40Go Yehovah e do silae ra, po do pualua ra: Ega wo pualua ra m̃elu dua ki tea 
sigisigileo maga, go ega wo mautipauri ra, Nalakena eu sava sili asa. 

Salamo 38 

Salamo sikai ki David, naga ega mari ega vei tea midoakiana. 

1Yehovah O, p̃a ta pasa kasua ki nau namaetoana anigo mau: Go p̃a ta parati au 
namaritausuana anigo mau. 

2Nalakena nalua anigo maga eu lawo au, Go nam̃elearum̃a e lawo au. 

3Tokora wia sikai e da doko nap̃okasigu mau nalakena namaetoana anigo; Te 
natam̃ateana e da doko navatugu maga mau nalakena namarinaleosaana aginau. 

4Nalakena namarinaleotageleana aginau maga eu dap̃augoro nap̃augu: Eu 
dapala natapetapeana madaga sikai eu madaga liu au. 

5Wotu maga ni navarati‐au‐ana eu p̃oa, po pei naup̃oa, Nalakena 
naveilalasigisigileoana aginau. 

6A pei tea vilokiana po kolokolo p̃arua liu; A do malepu pano naaleatia mamau. 

7Nalakena namaritagu eu pura ki navavagaana; Go tokora wia sikai e da doko 
nap̃okasigu mau. 

8A pinavinauta po maworawora p̃arua liu: A uru nalakena nagiana ni nap̃op̃ogu. 

9Nawota, namasauana mamau aginau e doko kivea ki‐go; Go nagiana aginau e da 
pei tea tasurukiana paki‐go mau. 

10Nam̃ogu e do tukituki, nakasuaana aginau e doropusi au: Go namarama ni 
namatagu maga, nae ma e da sikoti au mau. 

11Tea dodomi au maga go tagu ri maga euga wo lawodu pa dua ki narae ni 
naatugi‐au‐ana; Go tea ni m̃aladigi ki nau maga eu lawodu uvea. 

12Go tea maga waina eu laaga naatagu eu lawo ki vaivai maga raki nau; Go tea 
maga waina eu laaga nasaana aginau eu pasa namarisakiana maga, Go eu do 
midoa ki namarisoreana maga naaleatia mamau. 

13Ma kinau, dapala tea p̃aro sikai, a da dogo mau; Go a dapala tea waina e pei 
pusa waina e da p̃olagati nawokana mau. 

14Go a doko dapala naatam̃oli sikai waina e da dogo mau, Go waina navululuana 
seara eu da doko nawokana mau. 

15Nalakena a leogoro ako, Yehovah O: Nigo p̃a wo pasadara, Nawota Sup̃e aginau 
O. 

16Nalakena a naga, Mase eu pe laelaea nalo kakagu: Ragi waina nam̃elegu e pa‐
parasai eu marimadaga paki nau. 

17Nalakena kinau a pei m̃aladigi naga aga va‐sa, Go nasusueana aginau e doko 
kivea ki nau sara ragi. 

18Nalakena aga wo noasai namarinaleotageleana aginau; Aga wo mataku 
nalakena namarinaleosaana aginau. 

19Ma tea kokona ki nau maga eu mauri doko, go eu kasua: Go tea vilosi au maga 
ni nasorosoroana eu po laapa. 

20Go tea maga waina eu lagatipitua ki tea sa dip̃a tea wia Eu marikokona paki 
nau, nalakena a do dausi tea waina e p̃ia. 

21P̃a ta doropusi au mau, Yehovah O: Sup̃e aginau O, p̃a ta madu uvea ki nau mau. 

22P̃a mari m̃araverave naga p̃a silae au, Nawota O, namautipauri‐au‐ana. 

Salamo 39 

Salamo sikai ki David. 

1A noa naga, Aga wo pavaigoro napua aginau maga, Naga aga ta mari naleo sa ki 
namenagu mau: Aga wo pavaigoro nawokagu ki p̃auasi sikai, Ragi waina tea 
sigisigileo e doko naraegu. 

2A pei pusa ki navunutaana, a punuta ki tea wia; Go nasusueana aginau e 
duletule. 

3Nap̃op̃ogu e pivitinu nap̃alaugu; Ragi waina a do midodoa nakapu e pavaga: A 
pasa ki namenagu: 

4Yehovah O, p̃a mari au aga atae naaleatia edaku aginau, Go navarauana ni 
naaleatia aginau maga, nae e dapale sava? P̃a mari au aga atae, aga wo m̃elu seve 
ragi? 

5P̃a leo, ku pitua ki naaleatia aginau maga eu dapala naweleweleana ni 
nam̃elearu maga; Go ragi ni namauriana aginau e dapala tea waina e da doko 
mau naraem̃a: Lomau sara naatam̃oli waina eu lawodu eu pei tea p̃alo puti. 
Selah. 

6Lomau naatam̃oli e do surata dapala melu sikai: Lomau eu do marip̃arai p̃alo: E 
do dauaki, go e da atae sei ega wo pilae a. 

7Go ragi waia, Nawota O, a leogoro nasava? Naleogoroana aginau nae e doko ako. 

8P̃a vualua au m̃elu dua ki natapiriana aginau maga mamau puti: P̃a ta mari au 
aga vei tea vasapinoakiana ki tea vei lala sigisigileo mau. 

9A po pei pusa, aga wo da p̃olagati nawokagu mau; Nalakena nigo ku mari a. 

10P̃a mari naatugiana anigo ega m̃elu dua ki nau pano: Kinau a siri‐nopu 
nalakena nawokatiana ni nam̃elearum̃a. 

11Ragi waina ku do parati naatam̃oli ki navasakasuaana maga nalakena 
namarinaleotageleana, Ku do mari tea masauniana aneana e do sara‐puoli 
dakiusi tuluki sikai: Lomau sara naatam̃oli eu pei tea p̃alo. Selah. 

12P̃a rogo natapasavasaana aginau, Yehovah O, go p̃a takidorogo nakuapiosoana 
aginau; P̃a ta punuta paki naririmatagu maga mau: Nalakena kinau a pei 
nam̃enaki sikai sikoti ko, Nam̃enaki‐atatoko sikai, dakiusi tamagu maga mamau 
puti. 

13P̃a leleo p̃ota ki nau pano, naga aga marasike, Ega vea ki aga vano, po da doko 
mau. 

Salamo 40 

Salamo sikai ki David. 

1A do leogoro leogoro Yehovah; Go e daki paki nau, po dogo nakuapiosoana 
aginau. 

2Go e mari au a sake m̃elu dua ki m̃orutano sikai ni namarisakiana, m̃elu dua ki 
nalepa ni naruku; Go e mari nam̃elegu ero lawodu vatu laketoko sikai, po 
lawokilaketoko navasiana aginau maga. 

3Go e doropusi nalegaana vau sikai e doko nawokagu, nasamasamaniana paki 
Sup̃e anigida: Tea laapa euga wo punusi a, po mataku, Go euga wo pavatu 
Yehovah. 

4Ae namaropaana ki naatam̃oli waina e mari Yehovah e pei tea vavatuana 
aneana, Po da dum̃ana doa e paki tea leomadaga maga mau, go tea tawasi maga 
paki nasorosoroana mau! 

5Yehovah Sup̃e aginau O, nigo ku mari tea laapa, tea ni namagaana anigo maga, 
Go namidodoana anigo maga paki gami: Eu marisap̃o pei tea ovarakiana paki‐
go; Aga wo dogorogo ki da po pasa ara, ma Eu laapa liu tea veveataeana. 

6Naviriana go navituaana ku da maro ara mau; Ku turisai nadaligagu maga: 
Naviriana tap̃arakiana go naviriana nalakena namarinaleosaana ku da datago 
ara mau. 

7Nalakena tea wanogoe a naga, P̃a leo, a umai; E pei tea midiriana nalo kakagu 
nalulukiana ni tusi: 

8A maro naga aga mari namasauana anigo, Sup̃e aginau O; Go nawotaeana anigo 
e doko m̃aleoputo ni namaritagu. 

9A dogorogo ki namarinaleoleanaana nasaisaiana warua; P̃a leo, aga wo da 
dip̃agoro nagolegu maga mau, Yehovah O, nigo ku atae a. 

10A da dasuru ki namarinaleoleanaana anigo m̃aleoputo ni nap̃op̃ogu mau; A noa 
naveilomauana anigo go namautipauriana anigo: A da dasuru ki nadodomiana 
anigo go nalomauana anigo paki nasaisaiana warua mau. 

11Nigo, Yehovah O, p̃a wo da mauti namaritadodomiana anigo maga kiagu mau: 
Nadodomiana anigo go nalomauana anigo eroga wo pavaigoro au sara ragi. 

12Nalakena nasaana maga eu dalivirigoro au pa pa eu marisap̃o pei tea veveana, 
Namarinaleotageleana aginau maga eu pa parati ki nau, go a marisap̃o leosai; Eu 
laapa liu napati maga ni nalolu ni nap̃augu, go nap̃op̃ogu e doropusi au. 

13P̃a suasua, Yehovah O, naga p̃a vualua au: Yehovah O, p̃a mari m̃araverave naga 
p̃a silae au. 

14Euga vei taua maliere po matamaliere Tea maga waina eu do laaga naatagu 
naga euga mari puoli ki nia: Euga vei tea mariana euga liliu pano po pei tea 
dododaoana Tea maga waina eu do maro nasaana aginau. 

15Euga vei maso maladi nalakena namaliereana adeada Tea maga waina eu do 
noa ki nau, Aha, Aha. 

16Tea maga mamau puti waina eu do laaga ako euga to sokamidi po do laelaea 
ako: Tea maga waina eu do dodomi namautipauriana anigo euga to noa sara ragi, 
Yehovah ega vei tea warua. 

17Go kinau a pei tea rogokitesa go tea tika; Ma Nawota e midoa ki nau: Nigo ku 
pei nasilae‐au‐ana go tea vualua au; Sup̃e aginau O, p̃a ta mari daliali mau. 

Salamo 41 

Salamo sikai ki David. 

1Ae namaropaana ki tea waina e do midoa ki tea tika! Yehovah ega wo pualua e 
naaleatia ni nasaana. 

2Yehovah ega wo pavaigoro e, po mauti a ega wo mauri doko, go ega wo pei tea 
mariana ega risu p̃ia navanua; Go p̃a ta pitua ki nia paki namasauana ki tea 
kokona ki nia maga mau. 

3Yehovah ega wo silae e nawewele saragoroana ni namanainaiana; Ku p̃elesidoa 
nawewele mamau aneana nasasanaana aneana. 

4Kinau a naga, Yehovah O, p̃a dodomi au: P̃a maripauri naatagu; nalakena a mari 
naleo sa paki‐go. 

5Tea kokona kinau maga eu do noa tea sa nalo kakagu, eu naga, Nagasa ega wo 
mate, go nagisana ega wo puoli? 

6Go e pe umai naga ega vunusi au, e pe wo pasa nasorosoroana; Nap̃op̃ona e do 
saisai ki namarinaleotageleana dum̃ana paki nia: Ragi waina ega wo dave paki 
katama, ega wo pasa asa. 

7Tea maga mamau puti waina eu pilosi au eu do pasadalakolako dum̃ana paki 
da dip̃a au: Eu do midoa ki dip̃a au tea sa paki nau. 

8Eu naga, Nasasanaana sa sikai e sikoti a: Go nae waina e one ega wo da moro 
duleana mau. 

9Go naatam̃oli ni natam̃ateana aginau, waina a pavatu asa, waina e gani navinaga 
aginau, Nae ma e sike nam̃ago ni nam̃elena kup̃e au. 

10Ma nigo, Yehovah O, p̃a dodomi au, go p̃a sike au aga tuleana, Go aga wo lagati 
dua ra. 

11A atae pae tea waia naga ku maro au, Nalakena tea kokona ki nau e da kola‐
laelaea dap̃au au mau. 



1120 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

12Go kinau, ku silae au doko nawialuaana aginau, Go ku mari au a lawodu narae 
ni naraem̃a pa pa e du mau du. 

13Yehovah, Sup̃e ki Israel, ega vei tea vasap̃iakiana, Pae tuai waina e pano pa pa 
po paki tuai waina ega wo umai. Amen, go Amen. 

Salamo 42 

TUSI II. 
Maskil ki Korah natuna maga. 

1Dapala waina diir sikai e do gaegae paki noai sara maga, Dapala nogoe naatagu 
e do gaegae paki‐go, Sup̃e O. 

2Naatagu e do madou paki Sup̃e, paki Sup̃e mauri: Seve ragi aga wo paloti po 
pakilina narae ni Sup̃e? 

3Naririmatagu maga eu pei navinaga aginau aleati go p̃ogi, Ragi waina eu do noa 
ki nau naaleatia mamau, Sup̃e anigo wai? 

4Aga wo midoa ki tea maga wanogoe, po do da ki naatagu doko au, Nalakena aga 
wo sikoti taua pano, po maraki ra pa pa paki nasum̃a ki Sup̃e, Pilake nadaleo ni 
nakolalaelaeaana go ni nasamasamaniana, taua ni naatam̃oli maga waina eu do 
mari nasaisaiana. 

5Ekasana ku do kolo pakitano, naatagu O? Go ekasana ku do dotorosova doko 
au? P̃a to leogoro Sup̃e: nalakena aga wo moro pasadodom̃ata ki nia. Nalakena 
mautipauriana maga ni naraena. 

6Sup̃e aginau O, naatagu e do kolo pakitano doko au: Nalakena tea wanogoe aga 
wo midoa ki‐go pae navanua ni Yordan, Go Hermon maga, pae tava Misar. 

7Epua e do pioso paki epua nalo ni nadaleo ni toroa anigo maga: Natavara anigo 
maga go napeao anigo maga eu mamau puti dap̃augoro au pano. 

8Aleati Yehovah ega wo dip̃a ki nadodomiana aneana, Go p̃ogi nalegaana aneana 
ega wo sikoti au, Natapasavasaana sikai paki Sup̃e ni namauriana aginau. 

9Aga wo noa ki Sup̃e, vatu laketoko aginau, aga wo naga, Ekasana ku malio ki 
nau? Ekasana a do malepu pano nalakena nariesokiana ki tea kokona? 

10Dapala namarip̃oriana ni navatugu maga tea riesoki au maga eu pasapinoa ki 
nau; Ragi waina eu do noa ki nau naaleatia mamau, Sup̃e anigo wai? 

11Ekasana ku do kolo pakitano, naatagu O? Go ekasana ku do dotorosova doko 
au? P̃a to leogoro Sup̃e: nalakena aga wo moro pasadodom̃ata ki nia, Waina e pei 
namautipauriana maga ni naraegu, go Sup̃e aginau. 

Salamo 43 

1P̃a vasap̃otae au, Sup̃e O, go p̃a vululu navululuana aginau paki nalauna waina 
eu da dodomi mau: P̃a vualua au m̃elu dua ki naatam̃oli ni namarisoreana go ni 
namarinaleotageleana. 

2Nalakena nigo ku pei Sup̃e ni p̃aaka aginau; ekasana ku dip̃adoa au? Ekasana a 
do malepu pano nalakena nariesokiana ki tea kokona? 

3P̃a tip̃akilua namarama anigo go nalomauana anigo umai; nara eroga maraki 
au: Eroga viragi au paki tava tapu anigo, Go paki nasum̃a‐tokoana anigo maga. 

4Go aga wo paloti paki wede ni naviriana ki Sup̃e, Paki Sup̃e, nalaelaeaana warua 
liu aginau. Go aga wo samasamani ko ki harp sikai, Sup̃e O, Sup̃e aginau. 

5Ekasana ku do kolo pakitano, naatagu O? Go ekasana ku do dotorosova doko 
au? P̃a to leogoro Sup̃e: nalakena aga wo moro pasadodom̃ata ki nia, Waina e pei 
namautipauriana maga ni naraegu, go Sup̃e aginau. 

Salamo 44 

Salamo sikai ki Korah natuna maga. Maskil. 

1Sup̃e O, au dogo ki nadaligagami maga, tamagami maga eu dogorogo ki nia paki 
gami, Nawosiana waina ku p̃osiwosi ki nia naaleatia adeada maga, naaleatia 
maga ni tuai. 

2Nigo ku kopasilua nalauna maga ki nam̃elearum̃a, go ku lawo ki da; Ku marisa 
ki narei maga, go ku saikip̃elesa ki da. 

3Nalakena eu da dapepeani navanua ki lova adeada mau, Go naruda e da 
madeada mari namautipauriana mau: Nalakena e pei nam̃elearum̃a ni matua, go 
narum̃a, go namarama ni naraem̃a, Nalakena ku saup̃ia ki da. 

4Nigo ku pei Nawota aginau, Sup̃e O: P̃a tip̃a ki namautipauri‐Yakobana maga. 

5Auga wo dip̃a pae ako tea riesoki gami maga: Auga wo pasi pae nagisam̃a tea 
maga waina eu duleana dip̃a gami. 

6Nalakena aga wo da pavatu naasu aginau mau, Go lova aginau ega wo da 
mautipauri au mau. 

7Nalakena ku mautipauri gami m̃elu dua ki tea riesoki gami maga, Po mari tea 
vilosi gami maga eu maliere. 

8Au lega‐samasamani Sup̃e naaleatia mamau, Go auga wo pasadodom̃ata ki 
nagisam̃a pa pa ega tu mau du. Selah. 

9Ma ku po dip̃adoa gami, po mari gami au pei tea dododaoana; Go ku da sikoti 
taua aginami maga pano mau. 

10Ku do mari gami au liliu atutaku ki tea kokona: Go tea vilosi gami maga eu do 
dum̃ada madeada dape pavakoto. 

11Ku pitua ki gami au dakiusi shiip waina euga vei navinaga; Go ku daperavera 
ki gami m̃aleoputo ni nalauna maga. 

12Ku sori p̃alo ki narei anigo, Go ku da mari nasogolapaana anigo e p̃arua ki naulu 
maga ni navakokotoana kakada mau. 

13Ku mari gami au pei tea vasapinoakiana ki tea maga waina eu doko m̃aladigi 
ki gami, Tea vasasaudoakiana go tea vasadaoana ki tea maga waina eu doko 
dalivirigoro gami. 

14Ku mari gami au pei naluluakiana sikai m̃aleoputo ni nalauna maga, Tea 
ligiligip̃aukiana sikai m̃aleoputo ni narei maga. 

15Naaleatia mamau nadododaoana e doko kivea ki nau, Go namaliereana ni 
naraegu e dap̃augoro au, 

16Nalakena nadaleo ni tea vasapinoa go ni tea vivisuori; Nalakena narae ni tea 
kokona go ni tea sikosiko. 

17Tea maga mamau puti wanogoe eu pakilina ki gami; go au da malio ki‐go mau, 
Go au da mari sorosoro paki navasasokiana anigo mau. 

18Nap̃op̃ogami e da liliu pano mau, Go navasiana aginami maga eu da dawasi 
m̃elu dua ki napua anigo mau; 

19Waina ku marip̃oraworae gami tokora ni koria mila maga, Po dap̃augoro gami 
ki melu ni namateana. 

20Au pe malio ki nagisa ni Sup̃e aginami, Po darasike nam̃elearugami maga paki 
sup̃e p̃ota sikai, 

21Sup̃e e pe wo da leousiusi tea wanogoe kite? Nalakena nae e atae tea 
tasurukiana maga ni nap̃op̃ogami. 

22Nalakena au pei tea maripunueana naaleatia mamau nalakena nigo; Au pei tea 
midoakiana naga au dapala shiip waina euga vei tea maripunueana. 

23P̃a tarapa, ekasana ku maturu, Nawota O? P̃a leleo, p̃a ta dip̃adoa gami pa pa 
ega tu mau du mau. 

24Ekasana ku dasuru ki naraem̃a, Po malio ki narogokitesaana aginami go 
nariesoki‐gami‐ana? 

25Nalakena naatagami e kolo paki nam̃otam̃ota: Nap̃elegami e puluti natano. 

26P̃a tuleana p̃a maginami pei nasilaeana, Go p̃a taulua gami nalakena 
nadodomiana anigo. 

Salamo 45 

Salamo sikai ki Korah natuna maga. Maskil. Nalegaana sikai ni tea dodomiana maga. 

1Nap̃op̃ogu e sarasarape ki navasaana wia sikai: Kinau a do noa nawosiana 
aginau maga agi Nawota: Namenagu e pei pen ki tea midiri m̃araverave sikai. 

2Ku pei raewiaraewia liu naatam̃oli natuna maga; Nasaup̃iaana e pei tea takiana 
paki nagolem̃a maga: Nalakena tea wanogoe Sup̃e e pasap̃ia ki‐go pa pa e du mau 
du. 

3P̃a oti soki lova anigo namaom̃a, tea marimatua O, Nadodomadaganiana anigo 
go natatap̃auana anigo. 

4Go p̃a valoti natatap̃auana anigo, p̃a vagi kariot pano, Nalakena nalomauana go 
namatemateana go namarinaleoleanaana: Go nam̃elearum̃a ni matua ega wo 
digipisei ki‐go tea mataukiana maga. 

5Nalua anigo maga eu makali; Nalauna maga eu dowo pakitano ki‐go; Eu makali 
nam̃o ni tea maga waina eu kokona ki nawota. 

6Malo tasake anigo, Sup̃e O, e du du po du mau du: Tiko ni naleanaana e pei tiko 
ni namarakiana anigo. 

7Ku dodomi namarinaleoleanaana, po pilosi nasigisigileoana: Nalakena tea 
wanogoe Sup̃e, Sup̃e anigo, e puvurai ki‐go Ki naroro ni nalaelaeaana p̃arua liu 
tam̃a ri maga. 

8Sugoro anigo maga mamau puti eu nap̃o ki murra, go aloe maga, go kassia; Dave 
nasum̃a warua maga ni napati ni elefant, eu dave ara mari ko ku laelaea. 

9Nawota natuda nagoroi maga eu pei tea dodomadaganiana anigo maga seara 
kakada: Nawota nagoroi e lawodu pisari nam̃elearum̃a ni matua e suni kold ni 
Ofir. 

10P̃a rogo, natuna nagoroi, go p̃a leopunusi, go p̃a ta ki nadaligam̃a; Go p̃a malio 
ki namatarau anigo maga, go nasum̃a ki tamam̃a; 

11Go nawota ega wo masau naveiraewiaana anigo: Nalakena nae e pei nawota 
anigo; go p̃a suai natano paki nia. 

12Go Tair natuna nagoroi ega wo paloti pilake navituaana sikai; Tea vei sogolapa 
maga ni narei euga wo pavarani naraem̃a. 

13Nawota natuna nagoroi ekopu ni nasum̃a e pei tea samasamaniana puti: 
Sugoro aneana e pei tea vausiana sarisari kold. 

14Ega wo suni tea midimidiria maga pei tea marakiana umai punusi nawota: 
Nagoroi atara maga tana ri maga waina eu dausi a Euga wo pei tea viragiana 
umai punusi ko. 

15Euga wo pei tea marakiana umai pilake nalaelaeaana go nasokamidiana: Euga 
wo umai paki ekopu ni nasum̃a warua ki nawota. 

16Natum̃a naanoai maga euga wo doko oli tamam̃a maga, Waina p̃a wo mari ra 
euga wo pei tea maraki maga maramana mamau. 

17Aga wo mari nagisam̃a ega vei tea midoakiana sara tagona go tagona: Nalakena 
tea wanogoe nalauna maga euga wo pasadodom̃ata ki‐go pa pa ega tu du po du 
mau du. 

Salamo 46 

Nalegaana sikai. 

1Sup̃e e manigida pei tokora ni nasavasiliana go nakasuaana, Nasilaeana 
vap̃aiana lomau ragi ni nariesokiana maga. 

2Nalakena tea wanogoe tuga wo da mataku mau ragi waina maramana ega wo 
pano p̃ota, Go ragi waina tava maga euga wo parivari m̃aleoputo ni natasi maga; 

3Noai kakana maga euga wo saruru po lotalota, Tava maga euga wo durururu ki 
navukaana kakana. Selah. 

4Noai sara sikai e doko, arana maga eu do mari natokoana ku Sup̃e e laelaea, 
Tokora tapu ni nasum̃a‐tokoana maga ki Tea Vakilagi mau. 

5Sup̃e e doko m̃aleoputo kakana; ega wo da parivari mau: Sup̃e ega wo silae a 
ragi ni namakotokotoana ni malip̃ogi. 

6Nalauna maga eu midi, namarakiana maga eu parivari: E pitua ki nadaleona, 
maramana ega wo sara. 

7Yehovah ki taua maga eu sikoti gida; Sup̃e ki Yakob e manigida pei tokora 
vakilagi sikai. Selah. 

8Kuga umai, kuga vunusi nawosiana maga ki Yehovah, Waina e mari maso 
maladi maga maramana. 

9E do mari navakalo maga eu makoto pa pa paki namatap̃ago ni maramana; Ega 
wo marip̃ori naasu po daekotovi naio; Ega wo dap̃ara ki kariot maga ki nakapu. 

10Kuga toropusi, po atae naga kinau a pei Sup̃e: Aga wo pei tea vakilagi 
m̃aleoputo ni nalauna maga, aga wo pei tea vakilagi maramana. 

11Yehovah ki taua maga e sikoti gida; Sup̃e ki Yakob e manigida pei tokora 
vakilagi sikai. Selah. 

Salamo 47 

Salamo sikai ki Korah natuna maga. 

1Nalauna maga mamau puti, kuga tapap̃osawosa ki nam̃elearumu; Kuga vioso 
paki Sup̃e ki nadaleo ni nakolalaelaeaana. 

2Nalakena Yehovah, Tea Vakilagi mau, e pei tea mataukiana; E pei Nawota warua 
dap̃au maramana mamau. 

3Ega wo mari narei maga euga toko etano paki gami, Go nalauna maga euga toko 
etano paki nam̃elegami. 

4Ega wo maginami matadoa tea veaniana aginami, Nasamasamaana ki Yakob 
waina e dodomi a. Selah. 

5Sup̃e e pakilagi pilake naviosoana pano, Yehovah e pakilagi pilake nadaleo ni 
paiga. 

6Kuga lega‐samasamani Sup̃e, kuga lega‐samasamani: Kuga lega‐samasamani 
Nawota anigida, kuga lega‐samasamani. 

7Nalakena Sup̃e e pei Nawota ni maramana mamau: Kuga lega salamo sikai ni 
navasapiseikiana. 

8Sup̃e e maramara dap̃au nalauna maga: Sup̃e e dasake malo tasake tapu aneana. 

9Tea maraki maga ni nalauna maga eu pei tea saisaikiana Naga euga vei narei ki 
Sup̃e ki Abraham: Nalakena nakokoro maga ni maramana eu pei tea ki Sup̃e; E 
pei tea vakilagi p̃arua. 

Salamo 48 

Nalegaana sikai; Salamo sikai ki Korah natuna maga. 

1Yehovah e pei tea warua, go ega vei tea samasamaniana warua liu, Natokoana 
ki Sup̃e anigida, tava tapu aneana. 

2Tea leom̃atakiana ki navakilagiana, nalaelaeaana ni maramana mamau, Tava 
Sion, taleva maga ni north, Natokoana ki Nawota warua. 

3Sup̃e e pei tea ataeana nasum̃a warua kakana maga naga e pei tokora vakilagi 
sikai. 

4Nalakena, kuga leo, nawota maga eu saisai, Eu pei taua liu pano. 

5Nara eu punusi a, ragi wanogoe eu saram̃akoto; Eu mataku p̃arua, eu sava pano. 

6Narurururuana e puati ra tokora wanogoe; Navitinuana tapala tea ni tea visola 
sikai. 

7Ki nalagi ruatu P̃a wo marip̃oraworae shipe maga ni Tarshish. 

8Dapala waina tu dogo e, dapala nogoe tu po punusi a Natokoana ki Yehovah ni 
taua maga, natokoana ki Sup̃e anigida: Sup̃e ega wo lawokilaketoko asa pa pa 
ega tu mau du. Selah. 

9Au midoa ki nadodomiana anigo, Sup̃e O, 

M̃aleoputo ni nasum̃a tapu anigo. 

10Dapala nagisam̃a, Sup̃e O, Dapala nogoe nasamasamani‐koana e doko pa pa 
paki namatap̃ago maga ni maramana: Nam̃elearum̃a ni matua e pura ki 
namarinaleoleanaana. 

11Tava Sion ega laelaea, Yudah natuna nagoroi maga euga sokamidi, Nalakena 
navasap̃otaeana anigo maga. 

12Kuga surata davivi Sion, go kuga taliviri ki nia: Kuga veve nasum̃a ni p̃aaka 
varau pakilagi kakana maga. 

13Kuga lawo ki nap̃op̃omu nakoro ni p̃aaka kakana maga, Kuga leousiusi nasum̃a 
warua kakana maga; Naga kuga rogorogo ki nia paki tagona edaku. 

14Nalakena Sup̃e waia e pei Sup̃e anigida pa pa e du du po du mau du: Nae ega 
wo maraki gida pa pa paki namateana. 

Salamo 49 

Salamo sikai ki Korah natuna maga. 

1Kuga rogo tea waia, nalauna maga mamau puti; Kuga takidorogo, tea maga 
mamau puti waina ku doko maramana: 

2Tea vakitano maga, go tea vakilagi maga, Tea vei sogolapa go tea tika kuga 
mamau. 

3Nawokagu ega wo pasa namanumatuaana; Go namidodoana ni nap̃op̃ogu ega 
wo pei namidoakiataeana. 

4Aga wo da ki nadaligagu paki naluluakiana sikai: Aga wo lagai 
navasamaluluakiana aginau ki harp. 

5Ekasana aga mataku naaleatia maga ni nasaana, Ragi waina 
namarinaleotageleana ki tea kusugoro au maga ega wo dalivirigoro au? 

6Tea maga waina eu do pavatu nakasuaana adeada, Po do pakavakae 
nalapalapaana ni nasogolapaana adeada; 

7Sikai kakada e da mariatae daulua taina mau, Naatam̃oli e marisap̃o dua Sup̃e 
naulu ni natap̃augoroana kakana: 

8(Nalakena naulu ni natauluanaatada‐ana e madaga, Go e dika pa pa e du mau 
du:) 

9Naga ega ta mauri pa pa ega tu mau du, Naga ega ta punusi namesoana mau. 

10Nalakena ega wo punusi a: tea manumatua maga euga wo mate. Tea vei lala go 
tea tapala nalo tuavati euga wo pei taua puoli, Po magi tea p̃ota maga doropusi 
nasogolapaana adeada. 

11Namidodoana ni nap̃alauda e pei naga nasum̃a adeada maga euga wo doko 
mau doko, Go natokoana adeada maga pa pa paki tagona go tagona; Eu soso 
natano adeada maga pae nagisada. 

12Ma naatam̃oli ega wo da doko nadodomadaganiana mau: E dakiusi nalo tuavati 
maga waina eu pei tea maripuolikiana. 

13Tea wanogoe e pei napua adeada, naveilalaana adeada: Ma tea maga waina eu 
dausi ra euga wo midoakim̃ata ki navasaana adeada maga. Selah. 

14Eu pei tea kopasiana dapala navata ni shiip paki Sheol pano; Namateana ega 
wo pei tea leo parati ki da: Go tea leana maga euga wo maramara dap̃au ra 
malip̃ogi; Go namaridawonakiana kakada Sheol ega wo mari sa ki nia naga ega 
ta moro doko mau. 

15Ma Sup̃e ega wo daulua naatagu m̃elu dua ki nam̃elearu ni Sheol: Nalakena ega 
wo piragisoki au. Selah. 

16P̃a ta mataku mau ragi waina naata sikai e po pei sogolapa, Ragi waina 
nasamasamaana ni nasum̃a aneana e po p̃arua: 

17Nalakena ragi waina ega wo mate ega wo da dape te navatuna pano mau; 
Nasamasamaana aneana ega wo da dausi a siwo pano mau. 

18Nalakena ragi waina e mauri doko e pasap̃ia ki naatana, Go euga wo 
pasasamasamani ko nalakena ku dum̃am̃a marim̃ata ki‐go, 

19Ega wo paki tagona ni tamana maga; Euga wo da punusi namarama mau pa pa 
ega tu mau du. 

20Naatam̃oli waina e doko nadodomadaganiana, po da midoakiatae mau, E 
dakiusi nalo tuavati maga waina eu pei tea maripuolikiana. 

Salamo 50 

Salamo sikai ki Asaf. 

1Yehovah, Sup̃e, Tea Kasua mau e pasa, Po soso maramana pae nasakeana ni elo 
pa pa paki namusuana kakana. 

2Pae Sion, nawialuaana ni naleom̃atakiana, Sup̃e e maramalaga dave. 

3Sup̃e anigida ega wo umai, go ega wo da punuta mau: Nakapu sikai ega wo 
ganikani naraena, Go ega wo atu p̃arua dalivirigoro e. 



1128 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

4Ega wo pioso paki nakoroatelagi maga elagi, Go paki maramana, naga ega 
vasap̃otae narei aneana: 

5Kuga saisai ki tea dodomi‐dodomiana aginau maga euga umai punusi au; Tea 
maga waina eu mari navasasokiana sikai paki nau pilake naviriana. 

6Go nakoroatelagi maga euga wo dogorogo ki namarinaleoleanaana aneana; 
Nalakena Sup̃e nae e pei tea vasap̃otae. Selah. 

7Kuga rogo, narei aginau O, go aga wo pasa; Israel O, go aga wo noasokisoki paki‐
go: Kinau a pei Sup̃e, Sup̃e anigo. 

8Aga wo da pasakasua ki‐go nalakena naviriana anigo maga mau; Go naviriana 
tap̃arakiana anigo maga eu doko kivea ki nau sara ragi. 

9Aga wo da dape kau natuna tureai sikai m̃elu dua ki nasum̃a anigo mau, Go 
naninani anoai maga m̃elu dua ki loga anigo maga mau. 

10Nalakena sara nalo mauri ni mala ni nakau eu pei aginau, Nalo tuavati maga 
waina eu doko tava maga ni manu sikai. 

11A atae manu maga mamau puti ni tava maga: Go nalo mila maga ni namalasi 
eu sikoti au. 

12A pe vitolo a pe ta noa ki‐go asa mau: Nalakena maramana e pei aginau, go 
navuraana kakana. 

13Aga kani nap̃okasi ni kau natuda tureai maga, Po munu nada ni naninani anoai 
maga kite? 

14P̃a tua Sup̃e naviriana ni navasadodom̃atakiana; Go p̃a lagati‐dua Tea Vakilagi 
mau nasaiana anigo maga: 

15Go p̃a vioso paki nau naaleatia ni nariesokiana; Aga wo pualua ko, go p̃a wo 
samasamani au. 

16Ma Sup̃e e noa ki tea sigisigileo, e naga, Nigo p̃a kasa ki nia naga p̃a rogorogo 
ki natawonakiana aginau maga, Go naga p̃a tape navasasokiana aginau paki 
nawokam̃a? 

17Go nigo ku pilosi natapavanauana, Po nadi ki navasaana aginau maga paki 
natakum̃a. 

18Ragi waina ku punusi tea vanako, ku suasua ki nia, Go tea veanip̃otaeana anigo 
e sikoti tea maripele maga. 

19Ku pitua ki nawokam̃a paki tea sa, Go namenam̃a e do pausi nasorosoroana. 

20Ku do dasake po do pasa dip̃a taim̃a; Ku do pasa dosiva ki natu ni p̃ilam̃a. 

21Ku mari tea maga wanogoe, go a punuta doko; Ku midoa ki nia naga a pei tea 
takiusi ko: Ma aga wo pasakasua ki‐go, po ovara ki da narae ni namatam̃a maga. 

22Kuga midoaki tea wanogoe tea malio ki Sup̃e maga, a pavarani mu asa, A pe 
vua‐p̃oraworae mu, go tea vualua e pe tika: 

23Tea waina e do pitua ki naviriana ni navasadodom̃atakiana e do samasamani 
au; Go tea waina e do mari m̃ata ki napua aneana. Aga wo pisei ki nia 
namautipauriana ki Sup̃e. 

Salamo 51 

Salamo sikai ki David: ragi waina profeta Nathan e umai punusi a, edaku ki e paki ekopu 
punusi Bath‐sheba. 

1P̃a saup̃ia ki nau, Sup̃e O, ega vae nadodomiana anigo: P̃a kasilua natapiriana 
aginau maga ega vae nalapalapaana ni namaritadodomiana anigo maga. 

2P̃a sarue parati kinau m̃elu dua ki namarinaleotageleana aginau, Go p̃a mari au 
aga tautau m̃elu dua ki namarinaleosaana aginau. 

3Nalakena kinau a atae natapiriana aginau maga: Go namarinaleosaana aginau e 
doko kivea ki nau sara ragi. 

4A mari naleo sa paki‐go sikim̃a, Po mari tea sa namatam̃a maga: Naga p̃a leana 
ragi waina p̃a wo pasa Po dautau ragi waina p̃a wo pasap̃otae. 

5P̃a leo, a pakilina namarinaleotageleana; Go p̃ilagu e dumau ki nau 
namarinaleosaana. 

6P̃a leo, ku masau nalomauana tokora maga ni nap̃alaugu: Go p̃a wo mari au aga 
atae namanumatuaana tokora surukiana. 

7P̃a wo meseura paki nau ki husop, go aga wo dautau: P̃a wo sarue au, go aga wo 
dare liu sno. 

8P̃a wo mari au aga rogo nakatakataana go nalaelaeaana; Go navatu maga waina 
ku marip̃oroworosi ra euga wo sokamidi. 

9P̃a tasuru ki naraem̃a paki namarinaleosaana aginau maga, Go p̃a kasilua 
namarinaleotageleana aginau maga mamau puti. 

10P̃a maginau dawona ki p̃op̃o tautau, Sup̃e O; Go p̃a maripau ki naatana laketoko 
nap̃alaugu. 

11P̃a ta nadi ki nau m̃elu dua ki naraem̃a pano mau; Go p̃a ta dapelua Naatana 
Tapu anigo kiagu mau. 

12P̃a maginau piragi nalaelaeaana ni namautipauriana anigo ega liliu umai: Go 
p̃a silae au ki naatana suasua sikai. 

13Go aga wo pasapisei ki tea tapiri maga napua anigo maga; Go tea mari naleo sa 
maga euga wo liliu umai punusi ko. 

14P̃a vualua au m̃elu dua ki sogi ni nada, Sup̃e O, Sup̃e ni namautipauri‐au‐ana; 
Go namenagu ega wo kola‐laelaea namarinaleoleanaana anigo. 

15Nawota O, p̃a wo p̃olagati nagolegu maga; Go nawokagu ega wo dogorogo ki 
nasamasamani‐ko‐ana. 

16Nalakena ku da masau naviriana mau; kite a pe vitua ki nia: Ku da maro 
naviriana tap̃arakiana mau. 

17Naviriana maga ki Sup̃e eu pei naatana maworawora: P̃op̃o maworawora go 
tea marip̃oroworosiana, Sup̃e O, p̃a wo da midoakip̃alo ki nia mau. 

18P̃a marim̃ata ki Sion nasaup̃iaana anigo: P̃a wo davagi nakoro maga ni 
Yerusalem. 

19Ragi wanogoe p̃a wo masau naviriana maga ni namarinaleoleanaana, 
naviriana tap̃arakiana go naviriana tap̃arakiana mamau: Ragi wanogoe euga wo 
pitua ki kau natuda tureai maga wede ni naviriana anigo. 

Salamo 52 

Maskil ki David: ragi waina Doec nawora ni Edom e umai po noakisai Saul, po noa ki nia, 
David e po umai paki nasum̃a ki Ahimelek. 

1Ekasana ku do pasapakavakae tea sa, tea marimatua O? Nadodomiana ki Sup̃e 
e doko naaleatia mamau. 

2Namenam̃a e do midoa ki namarisakiana maga; Dakiusi tea masi nalolu makali 
sikai waina e do mari namarisoreana. 

3Ku dodomi tea sa p̃arua liu tea wia; Go nasorosoroana p̃arua liu naga p̃a vasa 
namarinaleoleanaana. Selah. 

4Ku dodomi navasaana maga mamau puti ni natinomiana, Namena ni 
namarisoreana O. 

5Sup̃e ega wo dakai ko pa pa ega tu mau du, Ega wo dapelua ko, po putilua ko 
m̃elu dua ki tap̃aup̃au anigo, Po paku dakati ko m̃elu dua ki navanua ni tea mauri 
maga. Selah. 

6Go tea leana maga euga wo punusi a, go euga wo mataku, Go euga wo muru ki 
nia, euga wo naga, 

7Kuga leo, nae e pei naatam̃oli waina e da mari Sup̃e e pei p̃aaka aneana mau, Ma 
e do pavatu nawaruaana ni nasogolapaana aneana, Po do kasua ki 
namarisakiana aneana. 

8Ma kinau, a dakiusi nakau oliva malakesa sikai ekopu ni nasum̃a ki Sup̃e: A 
pavatu nadodomiana ki Sup̃e waina e du du po du mau du. 

9Aga wo pasadodom̃ata ki‐go pa pa ega tu mau du, nalakena ku mari a: Go aga 
wo do leogoro nagisam̃a, nalakena e p̃ia, narae ni tea dodomi‐dodomiana anigo 
maga. 

Salamo 53 

Maskil ki David. 

1Tea vei lala sigisigileo e noa nap̃op̃ona, e naga, Sup̃e e dika. Eu marisaki, go eu 
mari namarinaleotageleana mamaragokiana; Tea mari naleo p̃ia e dika. 

2Sup̃e e leo siwo pae nakoroatelagi paki naatam̃oli natuda maga, Naga ega 
vunusi te naata e pe toko waina e midoakiatae, Waina e laaga Sup̃e. 

3Eu mamau puti liliu pano; eu pei taua malasi; Tea mari naleo p̃ia e da doko mau, 
tea sikai maau sa e dika. 

4Tea maga waina eu do mari namarinaleotageleana eu da atae kite? Waina eu do 
gani narei aginau dapala waina eu gani navinaga, Po da pioso paki Sup̃e mau. 

5Tokora wanogoe eu mataku p̃arua asa, waina tea mataukiana e da doko asa 
mau: Nalakena Sup̃e e daperavera ki navatu maga ni tea waina e m̃enaki dip̃a 
ko; Ku mari ra eu maliere, nalakena Sup̃e e dip̃adoa ra. 

6Sei ega wo pitua ki namautipauriana paki Israel maga pae Sion umai? Ragi 
waina Sup̃e ega wo piragi liliua ki narei aneana waina eu pei tea 
viragiluapavakotokiana, Yakob ega wo sokamidi, go Israel ega wo laelaea. 

Salamo 54 

Maskil ki David; ragi waina naka ni Sif eu rumai po noa ki Saul, David e da dokoloku 
sikoti gami kite? 

1Sup̃e O, p̃a mautipauri au pae nagisam̃a, Go p̃a vasap̃otae au pae 
namarimatuaana anigo. 

2Sup̃e O, p̃a rogo natapasavasaana aginau; P̃a takidorogo nanoaana maga ni 
nawokagu. 

3Nalakena tea kokona maga eu duleana dip̃a au, Go tea vakamatakua maga eu 
laaga naatagu: Eu da lawo ki Sup̃e kivea ki da mau. Selah. 

4Kuga leo, Sup̃e e pei tea silae au: Nawota e sikoti tea maga waina eu do silae 
naatagu. 

5Ega wo mari tea sa wanogoe ega liliu paki tea maga waina eu kokona ki nau: P̃a 
mari ra euga vunuta ega vae nalomauana anigo. 

6Aga wo mari naviriana paki‐go ki navituaana suasuakiana sikai: Aga wo 
pasadodom̃ata ki nagisam̃a, Yehovah O, nalakena e p̃ia. 

7Nalakena e po pualua au m̃elu dua ki sara nariesokiana; Go namatagu e po 
leopunusi tea kokona ki nau maga. 

Salamo 55 

Maskil ki David. 

1P̃a takidorogo natapasavasaana aginau, Sup̃e O; Go p̃a ta dum̃am̃a dasuru ki‐go 
paki navavaraniana aginau mau. 

2P̃a rogo au, go p̃a vasadara au: A do pakaro namidodoana aginau, go a do gi; 

3Nalakena nadaleo ni tea kokona, Nalakena narae ni nariesokiana ki tea 
sigisigileo; Nalakena eu do nadi ki namarinaleotageleana paki nau, Go eu do 
kopalele au namaetoana. 

4Nap̃op̃ogu e do pitinu p̃arua nap̃alaugu: Go namatakuana maga ni namateana 
eu dowo au. 

5Namatakuana go narurururuana ero pakilina ki nau, Go nasaram̃akotoana e 
dap̃augoro au. 

6Go a naga, Sei ega wo dua au nalivaru maga dakiusi tokopea? A pe riri pano, po 
maromaro doko. 

7P̃a leo, a pe sava paki uvea, A pe toko masop̃alo doko. Selah. 

8A pe mari m̃araverave naga aga m̃elu pano. Pa dua ki nalagi waina e sava kasua 
go waina e atu. 

9P̃a tinomi, Nawota O, p̃a tap̃otae namenada: Nalakena a punusi 
namaripavakotoana go navileana natokoana. 

10Aleati go p̃ogi ero do daliviri ki nia nakoro kakana maga: Go 
namarinaleotageleana go narogokitesaana ero doko m̃aleoputo kakana. 

11Namarisakiana maga eu doko m̃aleoputo kakana: Go natapepavakotoana go 
namarisoreana ero da m̃elu dua ki napua welewelea kakana mau. 

12Nalakena e da pei tea kokona mau waina e pasapinoa ki nau; Kite a pe soki a: 
E da pei tea vilosi au mau waina e mari paka laapa paki nau; Kite a pe tokoloku 
pa dua ki nia pano: 

13Ma e pei nigo, naatam̃oli waina toro pitotowo, Tea sikoti au, go tea ataeana 
aginau. 

14Waina toro dua mari navusum̃akiana lolo, Toro surata roara ni nasum̃a ki Sup̃e 
sikoti taua. 

15Namateana ega wo pa parati ki da m̃araverave, Euga wo mauri siwo paki Sheol 
pano: Nalakena tea sa maga eu doko natokoana adeada, eu doko nap̃alauda. 

16Kinau, aga wo pioso paki Sup̃e; Go Yehovah ega wo mautipauri au. 

17Ragi melu, go malip̃ogi, go aleati matua, aga wo midodoa, po gi: Go e po dogo 
nadaleogu. 

18E daulua naatagu paki natam̃ateana m̃elu dua ki navakalo waina e dip̃a au: 
Nalakena tea maga waina eu mari au eu laapa. 

19Sup̃e ega wo dogo, po pasadara ra, Nae waina e doko tuai, Selah Naatam̃oli 
maga waina eu da pano p̃ota mau, Go waina eu da matau ki Sup̃e mau. 

20E sai ki nam̃elearuna maga dip̃a tea maga waina eu doko dam̃ate paki nia: E 
dapiri navasasokiana aneana. 

21Nawokana e m̃om̃oaa dakiusi batar, Ma nap̃op̃ona e pei navakalo: Navasaana 
aneana maga eu m̃arasarasa liu naroro, Ma nara eu pei lova sailuaana maga. 

22P̃a nadi paki Yehovah ki tea waina e dua ko asa, go nae ega wo pakale ko: Ega 
wo da pitua ki tea leana naga ega varivari mau pa pa ega tu mau du. 

23Go nigo, Sup̃e O, p̃a wo mari ra euga wo siwo paki m̃orutano ni namarisakiana: 
Naatam̃oli ni nada go ni namarisoreana euga wo da mauri doko pa pa paki 
namagovai ni naaleatia adeada maga mau; Ma kinau aga wo pavatu ako. 

Salamo 56 

Salamo sikai ki David: Miktam: ragi waina Filistine maga eu puasoki a Cath. 

1P̃a saup̃ia ki nau, Sup̃e O, nalakena naatam̃oli e do marodip̃a au: Naaleatia 
mamau e do marimari diesoki au. 

2Tea kokona ki nau maga eu marodip̃a au naaleatia mamau: Nalakena tea maga 
waina eu do mari au naleomadagaana eu laapa. 

3Naaleatia waina a mataku asa, Kinau aga wo pavatu ako. 

4Aga wo samasamani Sup̃e nalakena navasaana aneana: A pavatu Sup̃e, aga wo 
da mataku mau; Nap̃okasi ega wo mari au nasava? 

5Naaleatia mamau eu do p̃elukidoa navasaana aginau maga: Namidodoana 
adeada maga mamau puti eu pei tea sa dip̃a au. 

6Euga wo saisai, euga wo dokoloku, Nara, tea kusugoro au maga, euga wo 
pavaigoro, Dapala waina eu leogoro sua naatagu. 

7Eu peani navualuaana pae namarinaleotageleana. P̃a mari nalauna maga euga 
vakitano namaetoana anigo, Sup̃e O. 

8Ku peve navasaraana aginau maga: Nigo p̃a toropusi naririmatagu maga napura 
ni noai anigo; Eu da doko tusi anigo kite? 

9Naaleatia waina aga wo pioso asa ragi wanogoe tea kokona ki nau maga euga 
wo liliu pano: A atae tea waia, naga Sup̃e e pei aginau. 

10Aga wo samasamani Sup̃e nalakena navasaana aneana: Aga wo samasamani 
Yehovah nalakena navasaana aneana. 

11A pavatu Sup̃e, aga wo da mataku mau; Naatam̃oli ega wo mari au nasava? 

12Nasaiana aginau maga paki‐go eu one au one, Sup̃e O: Aga wo lagatidua ko 
naviriana ni navasadodom̃atakiana maga. 

13Nalakena ku pualua naatagu m̃elu dua ki namateana: P̃a wo da pualua 
nam̃elegu maga m̃elu dua ki natosivakiana kite? Naga aga surata narae ni Sup̃e 
Namarama ki tea mauri maga. 

Salamo 57 

Salamo sikai ki David: Miktam: ragi waina e sava pa dua ki narae ni Saul pano, valea. 

1P̃a saup̃ia ki nau, Sup̃e O, p̃a saup̃ia ki nau; Nalakena naatagu e sava sili ako: Go 
aga wo sava sili melu ni nalivarum̃a maga, Pa pa namarisakiana maga waia euga 
wo liu pano. 

2Aga wo pioso paki Sup̃e Tea Vakilagi mau; Paki Sup̃e waina e do maginau mari 
sua. 

3Ega wo dip̃akilua pae nakoroatelagi umai, po mauti pauri au, Ragi waina tea 
waina e do marodip̃a au e do pasapinoa; Selah. Sup̃e ega wo dip̃akilua 
nadodomiana aneana go nalomauana aneana umai. 

4Naatagu e doko m̃aleoputo ni laion maga; Aga wo one natano m̃aleoputo ni tea 
soro maga, Naatam̃oli natuda maga, waina napatida eu pei naio maga go nalua 
maga, Go namenada e pei lova makali sikai. 

5P̃a vei tea vakilagi dap̃au nakoroatelagi maga Sup̃e O; Nasamasamaana anigo 
ega vakilagi dap̃au maramana mamau. 

6Eu lawo ki kup̃ena sikai raki navasiana aginau maga; Naatagu e kolo pakitano: 
Eu kili m̃orutano sikai naraegu; Eu dowo paki m̃aleoputo kakana. Selah. 

7Nap̃op̃ogu e pei tea lawokilaketokoana, Sup̃e O, nap̃op̃ogu e pei tea 
lawokilaketokoana: Aga wo lega, go aga wo lega samasamani. 

8P̃a tarapa, nasamasamaana aginau; koroga tarapa, salteri go harp; Aga wo 
pulevule ragi ni namakotokotoana. 

9Aga wo pasadodom̃ata ki‐go, Nawota O, m̃aleoputo ni narei maga: Aga wo lega‐
samasamani ko m̃aleoputo ni nalauna maga. 

10Nalakena nadodomiana anigo e p̃arua pa pa paki nakoroatelagi maga, Go 
nalomauana anigo pa pa paki napopouru maga. 

11P̃a vei tea vakilagi dap̃au nakoroatelagi maga, Sup̃e O; Nasamasamaana anigo 
ega vakilagi dap̃au maramana mamau. 

Salamo 58 

Salamo sikai ki David: Miktam. 

1Ku do pasa namarinaleoleanaana lomau ragi waina ku pei pusa kite? Ku do 
pasap̃otae leana kite, naatam̃oli natuda maga O? 

2Ee, ma ku do mari namarinaleotageleana maga nap̃op̃omu; Ku do dowogi 
namaripavakotoana ni nam̃elearumu maga navanua. 

3Tea sigisigileo maga eu do dawasi pae nasum̃a ni kanao: Eu do sasap̃o pae 
nap̃ele, eu do pasa nasorosoroana. 

4Eu pilake noai ni namateana waina e dakiusi noai ni namateana ni m̃aata sikai: 
Eu dakiusi adder p̃aro waina e p̃onoti nadaligana; 

5Waina ega wo da dogo nadaleo ni tea vasatalakolako mau, Waina e do pasa 
m̃om̃osi manumatua. 

6Sup̃e O, p̃a marip̃ori napatida nawokada: P̃a marip̃orilua napati warua ni laion 
tureai maga, Yehovah O. 

7Euga sara puoli dakiusi noai waina e sara pano: Ragi waina ega vuap̃elua ki 
nalua aneana maga, euga tapala eu pe vei tea worikotoviana. 

8Euga tapala sneil waina e do sara po puoli: Dapala tea solapesiana ki nagoroi 
sikai waina e da punusi elo mau. 

9Ragi waina lasa veni animu maga euga ko da dogo nakapu makalikali mau, Ega 
wo sasaralua ra ki nalagi atu sikai, tea mata go tea vavaga euga mamau. 

10Tea leana ega wo laelaea nalakena e punusi nasikosikoana: Ega wo sarue 
nam̃elena maga nada ni tea sigisigileo. 

11Go naatam̃oli maga euga wo naga, Lomau nawa agi tea leana e doko: Lomau 
Sup̃e sikai e doko waina e do pasap̃otae maramana. 

Salamo 59 

Salamo sikai ki David: Miktam: ragi waina Saul e dip̃akilua, go eu pavaigoro nasum̃a naga 
euga maripunue a. 

1P̃a vualua au m̃elu dua ki tea kokona kinau maga, Sup̃e aginau O: P̃a wo sike au 
pakilagi m̃elu dua ki tea maga waina eu duleana dip̃a au. 

2P̃a vualua au m̃elu dua ki tea maga waina eu do mari namarinaleotageleana, Go 
p̃a mautipauri au m̃elu dua ki naatam̃oli maga ni nada. 

3Nalakena, p̃a leo, eu kusugoro raki naatagu; Tea kasua maga eu do saisai dip̃a 
au: Natapiriana aginau kite namarinaleosaana aginau e da pei nalakena mau, 
Yehovah O. 

4Eu do sava po do dum̃ada lawo ki da, namarinaleotageleana aginau e dika: P̃a 
tarapa naga p̃a sua au, go p̃a vunusi. 

5Go nigo, Yehovah O, Sup̃e ki taua maga, Sup̃e ki Israel, P̃a tuleana naga p̃a umai 
punusi nalauna maga mamau puti: P̃a ta saup̃ia ki tea marimalauweluki 
sigisigileo seara mau. Selah. 

6Euga wo liliu ragi melu, euga wo marip̃arai dapala koria sikai, Go euga wo 
daliviri ki natokoana. 

7P̃a leo, eu do lua ki nawokada; Lova maga eu doko nagoleda: Nalakena sei e do 
dogo? Eu noa e. 

8Go nigo, Yehovah O, p̃a wo muru ki da; P̃a wo mari saudoa ki nalauna maga 
mamau puti. 

9Nakasuaana aneana, aga wo pavaigoro e raki‐go: Nalakena Sup̃e e pei tokora 
vakilagi aginau. 

10Sup̃e ni nadodomi‐au‐ana ega wo pea ki nau: Sup̃e ega wo mari au aga 
leopunusi tea kokona ki nau maga. 

11P̃a ta maripunue ra mau, narei aginau eu pe malio ki nia: P̃a mari ra euga 
vasara ki namarimatuaana anigo, go p̃a mari ra euga vakitano. Nakokoro 
aginami, Nawota O. 

12Namarinaleosaana ni nawokada, navasaana ni nagoleda, Go euga wo pei tea 
vuasokiana naleomadagaana adeada, Go nalakena navivisaana go 
nasorosoroana waina eu do noa e. 

13P̃a maripuoli ki da namaetoana, p̃a maripuoli ki da, naga euga ta doko mau: Go 
naatam̃oli maga euga atae naga Sup̃e e do maramara doko Yakob, Pa pa paki 
namatap̃ago maga ni maramana. Selah. 

14Go euga liliu ragi melu, euga marip̃arai dapala koria sikai, Go euga taliviri ki 
natokoana. 

15Nara euga wo pasara naga euga kanikani, Eu pe ta puka mau eu pe wo m̃enaki. 

16Ma kinau aga wo lega nakasuaana anigo; Go aga wo kola‐laelaea nadodomiana 
anigo malip̃ogi: Nalakena ku maginau pei tokora vakilagi sikai, Go tokora ni 
nasavasiliana naaleatia ni nariesoki‐au‐ana. 

17Nakasuaana aginau O, aga wo lega‐samasamani ko: Nalakena Sup̃e e pei tokora 
vakilagi aginau, Sup̃e ni nadodomi‐au‐ana. 

Salamo 60 

Miktam ki David, naga ega vasapiseiki: ragi waina e mari navakalo paki Aram‐naharaim 
go paki Aramsobah, go Yoab e liliu, po atugi Edom Nap̃aloa ni Natasimena naatam̃oli 

tivilia sikai go manu dua. 

1Sup̃e O, ku dip̃adoa gami, ku marip̃orae gami; Ku maeto; p̃a viragi gami auga 
liliu. 

2Ku mari navanua e durururu; ku puap̃orae a: P̃a marip̃onoti malo mawora 
kakana maga; nalakena e do parivari. 

3Ku mari narei anigo eu punusi tea kasua: Ku mari gami au munu waine ni 
natarataaraana. 

4Ku dua tea maga waina eu matau ki‐go manututu sikai, Naga ega vei tea sikeana 
pakilagi nalakena nalomauana. Selah. 

5Naga tea dodomiana anigo maga euga vei tea vualuaana, P̃a mautipauri pae 
nam̃elearum̃a ni matua, go p̃a vasadara gami. 

6Sup̃e e pasa doko natapuana aneana; aga wo darasa: Aga wo dap̃otae Shekem, 
po dowogi nap̃aloa ni Sukkoth. 

7Cilead e pei aginau, go Manasseh e pei aginau; Go Efraim e pei p̃aaka ni 
nap̃augu; Yudah e pei tiko ni naveinawotaana aginau. 

8Moab e pei pot ni nasarueana aginau; Aga wo nadi ki nam̃elevasiana aginau paki 
Edom: Filistia, p̃a vioso‐laelaea nalakena kinau. 

9Sei ega wo piragi au paki natokoana ni p̃aaka? Sei e maraki au pa pa paki Edom? 

10Nigo, Sup̃e O, ku da dip̃adoa gami kite? Go ku da dave, Sup̃e O, sikoti taua 
aginami maga pano mau. 

11P̃a tua gami nasilaeana pa dua ki tea riesoki: Nalakena namautipauriana ki 
naatam̃oli e pei tea m̃oli. 

12Tuga wo marimatua pae Sup̃e: Go nae ega wo pasi tea maga waina eu diesoki 
gida. 

Salamo 61 

Salamo sikai ki David. 

1Sup̃e O, p̃a rogo nakuapiosoana aginau; P̃a takidorogo natapasavasaana aginau. 

2Aga wo pioso paki‐go pae namatap̃ago ni maramana ragi waina nap̃op̃ogu e pei 
tea tap̃augoroana: P̃a wo maraki au paki vatu laketoko waina e pakilagi liu au. 

3Nalakena ku maginau pei tokora ni nasavasiliana, Nasum̃a ni p̃aaka varau 
pakilagi kasua pa dua ki narae ni tea kokona. 

4Aga wo m̃enaki tap̃aup̃au anigo pa pa ega tu mau du: Aga wo sava sili tokora ni 
natokolokuana ni nalivarum̃a maga. Selah. 

5Nalakena nigo, Sup̃e O, ku dogo nasaiana aginau maga: Ku dua au tea veaniana 
ki tea maga waina eu do matau ki nagisam̃a. 

6P̃a wo sokari naaleatia maga ki nawota ki naaleatia maga: Natau aneana maga 
euga wo dakiusi tagona laapa. 

7Ega wo doko narae ni Sup̃e pa pa ega tu mau du: P̃a tawona ki nadodomiana go 
nalomauana, naga eroga vavaigoro e. 

8Dapala nogoe aga wo lega‐samasamani nagisam̃a pa pa ega tu mau du, Naga aga 
lagati‐mari nasaiana aginau maga sara naaleatia. 

Salamo 62 

Salamo sikai ki David. 

1Naatagu e punuta paki Sup̃e sikina: Namautipauri‐au‐ana e pae asa umai: 

2Nae e sikina pei vatu laketoko aginau, go namautipauri‐au‐ana: Tokora vakilagi 
aginau; aga wo da parivari p̃arua mau. 

3Kuga wo sava dip̃a naatam̃oli sikai pa pa paki seve ragi, Naga kuga mamau puti 
maripunue a, Dapala nakoro sikai waina e marie go kotaku sikai waina e pei tea 
tosivakiana? 

4Eu do pusum̃aki sikina naga euga tosiva ki nia m̃elu dua ki navakilagiana 
aneana; Eu do maro nasorosoroana: Eu do pasap̃ia ki pae nawokada, go eu do 
pasasa ki pae nap̃alauda. Selah. 

5Naatagu, p̃a vunuta paki Sup̃e ega sikina; Nalakena naleogoroana aginau e pae 
asa umai. 

6Nae e sikina pei vatu laketoko aginau go namautipauri‐au‐ana: Tokora vakilagi 
aginau; aga wo da parivari mau. 

7Namautipauri‐au‐ana e sikoti Sup̃e go nasamasamaana aginau: Vatu laketoko 
ni nakasuaana aginau, go tokora ni nasavasiliana aginau e doko Sup̃e. 

8Kuga vavatu asa sara ragi, narei O; Kuga ta ki nap̃op̃omu naraena: Sup̃e e 
manigida pei tokora ni nasavasiliana sikai. Selah. 

9Naatam̃oli vakitano maga eu pei namero sikai sikina, naatam̃oli vakilagi maga 
eu pei nasorosoroana sikai: Eu pe toko lasa totowo maga eu pe vakilagi; Nara eu 
pei taua masalesale liu namero sikai. 

10Kuga ta pavatu namaripavakotoana mau, Go kuga ta masau 
natapepavakotoana mau: Nasogolapaana e pe risu po p̃arua, kuga ta lawo ki 
nap̃op̃omu asa mau. 

11Sup̃e e paka sikai pasa, A paka rua dogo tea waia; Naga nakasuaana e pei tea 
ki Sup̃e: 

12Go nadodomiana e pei tea anigo, Nawota O: Nalakena nigo p̃a wo lagati‐dua 
sara naatam̃oli ega tapala nawosiana adeada. 

Salamo 63 

Salamo sikai ki David, ragi waina e doko masop̃alo ni Yudah. 

1Sup̃e O, nigo ku pei Sup̃e aginau; aga wo laaga ako m̃araverave: Naatagu e 
madou paki‐go, nap̃okasigu e masau p̃arua ki‐go, Navanua garagara go mawosa 
waina noai e dika asa. 

2Naga aga vunusi nakasuaana anigo go nasamasamaana anigo dapala waina a 
leopunusi ko tokora tapu. 

3Nalakena nadodomiana anigo e p̃ia liu namauriana; Nagolegu eroga wo 
pasasamasamani ko. 

4Dapala nogoe aga wo pasap̃ia ki‐go ragi waina aga ko mauri doko: Aga wo sike 
nam̃elearugu maga nagisam̃a. 

5Naatagu ega wo maro dapala ki namarae go nam̃aladua; Go nawokagu ega wo 
samasamani ko ki nagole maga ni nakolalaelaeaana; 

6Ragi waina aga midoa ki‐go nawewele aginau, Aga wo damaniginigi ako 
navavaigoroana maga ni p̃ogi. 

7Nalakena ku maginau pei nasilaeana, Go aga wo laelaea doko melu ni 
nalivarum̃a maga. 

8Naatagu e do dausi puluvuluti ko: Nam̃elearum̃a ni matua e do silae au. 

9Ma nara waina eu do laaga naatagu naga euga marisa ki nia, Euga wo paki 
tokora maga ni etano ni maramana. 

10Euga wo pei tea vituakiana paki nam̃elearu ni lova: Euga wo pei tea 
veanip̃otaeana ki koria mila maga. 

11Ma nawota ega wo laelaea Sup̃e: Tea maga waina eu pivisa pae asa euga wo 
pakavakae; Nalakena nawoka ni tea maga waina eu do pasa nasorosoroana ega 
wo pei tea wogoroana. 

Salamo 64 

Salamo sikai ki David. 

1Sup̃e O, p̃a rogo nadaleogu namidodoana aginau: P̃a vavaigoro namauriana 
aginau pa dua ki namatakuana ni tea kokona. 

2P̃a tasuru ki nau pa dua ki nasekeana ki tea maga waina eu do mari naleo sa; Pa 
dua ki taua ni tea maga waina eu do mari namarinaleotageleana: 

3Waina eu pakali namenada dakiusi lova, Waina eu dutua ki nalua adeada, 
navasaana kokona: 

4Naga euga tipe tea wialua tokora ni natokolokuana maga: Euga wo dipe a 
m̃araverave, po da mataku mau. 

5Eu do dum̃ada mari ra eu kasua naleo sa sikai; Eu do dogorogo ki natasurukiana 
ni vaivai maga; Eu naga, Sei ega wo punusi ra? 

6Eu do midoakilaaga namarinaleotageleana maga; eu naga, Au po marisua 
namidoakilaagaparatikiana sikai: Go namidodoana ni nap̃alau ni naatam̃oli, go 
nap̃op̃oda, e pakipua. 

7Ma Sup̃e ega wo dipe ra; Euga wo pei tea atugiana m̃araverave ki nalua sikai. 

8Go euga wo pei tea mariana euga tapilagona, namenada e dip̃a ra: Tea maga 
waina euga wo leopunusi ra euga wo sava pano. 

9Go naatam̃oli maga mamau puti euga wo mataku; Go euga wo dogorogo ki 
nawosiana ki Sup̃e, Po midoakiatae namariana aneana. 

10Tea leana ega wo laelaea Yehovah, go ega wo pavatu asa; Go tea p̃op̃o‐leana 
maga mamau puti euga wo pakavakae asa. 

Salamo 65 

Salamo sikai. Nalegaana sikai ki David. 

1Natatam̃ateana nasamasamaniana, Sup̃e O, e manigo doko Sion: Go nasaiana 
ega wo pei tea lagati‐pituakiana paki‐go. 

2Tea rogo natapasavasaana O, Sara naatam̃oli euga wo paloti punusi ko. 

3Navasaana maga ni namarinaleotageleana maga eu kasua liu au: Natapiriana 
aginami maga, nigo p̃a wo dap̃augoro ra. 

4Ae namaropaana ki tea waina p̃a wo matadoa e, po piragi a paloti paki m̃aladigi, 
Naga ega toko roara anigo maga! Auga wo maro nawiaana ni nasum̃a anigo, 
Tokora tapu ni nasum̃a warua anigo. 

5P̃a wo pasadara gami ki tea mataukiana maga pae namarinaleoleanaana, Sup̃e 
O, ni namautipauri‐gami‐ana; Ku pei tea vavatuaana ki tea maga ni namatap̃ago 
maga mamau puti ni maramana, Go ki tea maga ni natasi waina eu madu uvea: 

6E do lawokilaketoko tava maga ki nakasuaana aneana; E pei tea tasokiana ki 
namarimatuaana: 

7E do mari nasaruruana ni natasi maga e datam̃ate, nasaruruana ni napeao 
kakada maga, Go nap̃agaagaana ni nalauna maga. 

8Go tea maga waina eu doko tokora maga ni uvea mau eu matau ki navaivaiana 
anigo maga: Ku do mari natavepanoana maga ni malip̃ogi go ni ragi melu eu 
kola‐laelaea. 

9Ku do umai punusi maramana, po do pue a, Ku do mari a e pei sogolapa p̃arua; 
Nap̃ap̃a ki Sup̃e e pura ki noai: Ku do madeada mari korn ragi waina ku 
marim̃ataki sua navanua dapala nogoe. 

10Ku do pue p̃arua ki nasalena maga; Ku do mari sula kakana maga eu matemate: 
Ku do mari a e manainai ki usa walapa maga; Ku do pasap̃ia ki navisouana 
kakana. 

11Ku do p̃auvau ki natau ki nawiaana anigo; Go napua anigo maga eu do lawo ki 
nam̃aladua. 

12Eu do lawo napega maga ni masop̃alo: Go tava maga eu pei tea tasokiana ki 
nalaelaeaana. 

13Napega maga eu pei tea sugoroana ki navata maga; Nap̃aloa maga eu pei tea 
tap̃augoroana ki korn; Eu do pioso laelaea, go eu do lega. 

Salamo 66 

Nalegaana sikai, Salamo sikai. 

1Kuga marip̃arai‐laelaea paki Sup̃e, maramana mamau: 

2Kuga lega nasamasamaana ni nagisana: Kuga tua e nadodomadaganiana, 
nasamasamani‐a‐ana. 

3Kuga noa ki Sup̃e, Nawosiana anigo maga eu pei tea mataukiana pa! Nalakena 
nawaruaana ni nakasuaana anigo tea kokona ki‐go maga euga wo doko etano 
paki‐go. 

4Maramana mamau euga wo suai natano paki‐go, Go euga wo lega ki‐go; Euga 
wo lega nagisam̃a. Selah. 

5Kuga vano, po punusi nawosiana maga ki Sup̃e; E pei tea mataukiana 
namariana aneana paki naatam̃oli natuda maga. 

6E doa natasi e pei natano garagara: Euga wo surata duagoto noai sara ki 
nam̃eleda: Tuga wo laelaea asa tokora wanogoe. 

7E do maramara ki namarimatuaana aneana pa pa e du mau du, Namatana ero 
do leopunusi nalauna maga: Tea p̃auluulu maga euga ta marosake mau. Selah. 

8Narei maga, kuga vasap̃ia ki Sup̃e aginami, Go kuga mari nadaleo ni 
nasamasamani‐a‐ana ega vei tea rogoana: 

9Waina e do mari naatagida e mauri doko, Go e da pitua ki nam̃elegida naga ega 
va‐parasai mau. 

10Nalakena ku po maridogo gami, Sup̃e O; Ku po mari gami au sara, dapala waina 
silver e pei tea mariana e sara. 

11Ku piragi gami paki kup̃ena; Ku doropusi tea madaga nawaregami. 

12Ku mari naatam̃oli maga eu sakesaake horse paki nap̃augami; Au rumai paki 
nakapu go paki noai maga; Go ku po piragi gami au dave umai paki 
nasogolapaana. 

13Aga wo paloti paki nasum̃a anigo pilake naviriaana tap̃arakiana maga, Aga wo 
lagati‐dua ko nasaiana aginau maga, 

14Waina nagolegu ero noa ra, Go waina nawokagu e pasa ara ragi waina a doko 
nariesokiana. 

15Aga wo dua ko naviriana tap̃arakiana maga ni tea m̃anopunopu maga, Pilake 
tea ni nap̃o wia ni shiip anoai maga; Aga wo mari naviriana ni oks maga go ni 
naninani anoai maga. Selah. 

16Kuga umai, kuga rogo, tea maga mamau puti waina ku matau ki Sup̃e, Go aga 
wo dogorogo ki tea waina e magi naatagu mari a. 

17A pioso paki nia ki nawokagu, Go nasamasamanipakilagikiana e doko etano ni 
namenagu. 

18A pe vunusi namarinaleotageleana nap̃op̃ogu, Nawota e pe wo da dogo mau: 

19Ma Sup̃e e po dogo lomau; E po dakidorogo nadaleo ni natapasavasaana 
aginau. 

20Sup̃e ega vei tea vasap̃iakiana, Waina e da dip̃adoa natapasavasaana aginau 
mau, go waina e da dapelua nadodomiana aneana m̃elu dua ki nau mau. 

Salamo 67 

Salamo sikai, Nalegaana sikai. 

1Sup̃e ega saup̃ia ki gami, po pasap̃ia ki gami, Go ega mari naraena ega 
maramalaga sikoti gami; Selah. 

2Naga napua anigo ega vei tea ataeana maramana, Namautipauriana anigo 
m̃aleoputo ni nalauna maga mamau puti. 

3Narei maga euga vasadodom̃ata ki‐go, Sup̃e O: Narei maga euga mamau puti 
pasadodom̃ata ki‐go. 

4Nalauna maga euga laelaea po kola‐laelaea: Nalakena p̃a wo pasap̃otae leana ki 
narei maga, Go p̃a wo maraki nalauna maga waina eu doko maramana. Selah. 

5Narei maga euga vasadodom̃ata ki‐go, Sup̃e O; Narei maga euga mamau puti 
pasadodom̃ata ki‐go. 

6Navanua e pitua ki navinagana: Sup̃e, Sup̃e anigida, ega wo pasap̃ia ki gida. 

7Sup̃e ega wo pasap̃ia ki gida; Go namatap̃ago maga mamau puti ni maramana 
euga wo matau ki nia. 

Salamo 68 

Salamo sikai ki David, Nalegaana sikai. 

1Sup̃e ega wo duleana, tea maga waina eu kokona ki nia euga wo pei daperavera; 
Go tea maga waina eu pilosi a euga wo sava dua ki naraena pano. 

2Dapala waina naasu e pei tea suipuluakiana pano, p̃a wo suipulua ki da pano: 
Dapala waina waks e sara pa dua ki narae ni nakapu, Tea sigisigileo maga euga 
wo puoli pa dua ki narae ni Sup̃e. 

3Ma tea leana maga euga wo laelaea; euga wo darasa narae ni Sup̃e: Go euga wo 
sokamidi ki nalaelaeaana. 

4Kuga lega ki Sup̃e, kuga legasamasamani nagisana: Kuga magi tea waina e do 
sakesaake pano duaduru masop̃alo maga, kuga maneana nadi pakilagi ki napua 
toniana sikai; Nagisana e pei YAH; go kugararasa naraena. 

5Tama ni namalepu maga, go tea vasap̃otae nagoroi malepu maga, Sup̃e waina e 
doko nasum̃atokoana tapu aneana. 

6Sup̃e e do mari tea waina eu masikida doko eu doko nasum̃a: E do piragi tea 
soliana maga eu dave paki narisup̃iaana: Tea vei p̃auluulu maga eu masikida 
doko navanua garagara. 

7Sup̃e O, ragi waina ku dave pano pea ki narei anigo, Ragi waina ku surata 
duaduru maso maladi; Selah. 

8Maramana e durururu, Go nakoroatelagi maga eu lawolawo ki usa pa dua ki 
narae ni Sup̃e: Sinai waina, pa dua ki narae ni Sup̃e, Sup̃e ki Israel. 

9Usa warua ni navituam̃olikiana maga ku sapura ki nia, Sup̃e O, Tea veaniana 
anigo ragi waina e mawosa, nigo ku lawokilaketoko asa. 

10Navata anigo eu doko asa: P̃a wo magi tea rogokitesa marim̃ataki doko 
nawiaana anigo, Sup̃e O. 

11Nawota ega wo pitua ki navasaana: Nagoroi maga waina eu do dogorogo ki nia 
eu pei taua warua. 

12Nawota maga ki taua maga euga wo sava pano, euga wo sava pano: Go nagoroi 
waina e doko nasum̃a ega wo dap̃otae tea vutiluapavakotoana. 

13Ku pe wo one namawota ni loga maga ni shiip! Nalivaru maga ni tokopea ero 
pei tea vulutigoroana ki silver, Go nam̃au ni nalivaruna maga ki kold m̃onom̃ono. 

14Ragi waina Tea Kasua mau e daperavera ki nawota maga asa, Sno e p̃owo 
Salmon. 

15Tava ki Sup̃e, tava ni Bashan; Tava ni nap̃au ni tava maga, tava ni Bashan. 

16Tava maga, nap̃au ni tava maga, ekasana ku leo roitoi ki Tava waina Sup̃e e 
masauna naga ega toko asa? Ioro, Yehovah ega wo doko asa pa pa ega tu mau du. 

17Kariot maga ki Sup̃e eu pei tivilia dua, eu pei manu paka manu: Nawota e doko 
m̃aleoputo kakada, Sinai, go tokora tapu. 

18Ku sake paki tokora ni elagi, ku piragilua pavakoto tea vua pavakotoana maga; 
Ku dape navituaana maga m̃aleoputo ni naatam̃oli maga, Go ni tea vei p̃auluulu 
maga, naga Yah Sup̃e ega toko tokora wanogoe. 

19Nawota ega vei tea vasap̃iakiana, waina e do oli gida natapetapeana madaga 
sara naaleatia, Sup̃e waina e manigida pei namautipauriana. Selah. 

20Sup̃e e manigida pei Sup̃e ni namautipauriana maga; Go nataveana maga m̃elu 
dua ki namateana eu pei tea ki Yehovah Nawota. 

21Ma Sup̃e ega wo p̃oka nap̃au ni tea kokona ki nia maga, Nam̃asua ni tea waina 
e do mari natapiriana aneana maga. 

22Nawota e naga, Aga wo piragi ra pae Bashan liliu umai, Aga wo piragi ra pae 
epua maga ni natasi liliu umai: 

23Naga nam̃elem̃a ega vasi nada, Naga namena ni koria anigo maga ega menae 
nada ni tea kokona ki‐go maga. 

24Eu punusi nasurataana anigo maga, Sup̃e O, Nasurataana maga ki Sup̃e aginau, 
Nawota aginau, paki tokora tapu. 

25Tea lega maga eu pea, tea woka nagalo maga eu edaku, 

M̃aleoputo ni nagoroi atara maga waina eu p̃oka timbrel maga. 

26Kuga vasap̃ia ki Sup̃e nasaisaiana maga, Ki Nawota, tea maga waina ku pei tea 
ni namata noai ni Israel. 

27Tokora wanogoe Benyamin kiki tea marimatua ki da, Tea maraki maga ni 
Yudah tea nadi ra ki vatu, Tea maraki maga ni Sebulon, tea maraki maga ni 
Naftali. 

28Sup̃e anigo e dawona ki nakasuaana anigo: Sup̃e O, tea waina ku maginami 
mari a, p̃a mari a ega kasua. 

29Nalakena nasum̃a tapu anigo elagi ki Yerusalem Nawota maga euga wo manigo 
dape navituaana maga umai. 

30P̃a vasa kasua ki nalo mila ni nap̃alau nau, Taua ni tea kasua anoai maga, pilake 
kau natuda maga ni narei maga, Naga euga suai natano pilake matele maga ni 
silver; E daperavera ki narei maga waina eu masau navakalo. 

31Naatam̃oli warua maga euga wo pae Ityipt umai; Ethiopia ega wo mari 
m̃araverave naga ega sai ki nam̃elearuna maga paki Sup̃e. 

32Nalauna maga ni maramana, kuga lega ki Sup̃e; Kuga lega‐samasamani 
Nawota; Selah. 

33Waina e do sakesaake nakoroatelagi maga ni nakoroatelagi maga ni tuai pano; 
Kuga leo, e pitua ki nadaleona, nadaleona kasua. 

34Kuga vitua ki nakasuaana paki Sup̃e; Natatap̃auana aneana e dap̃augoro Israel, 
Go nakasuaana aneana e doko napopouru maga. 

35Sup̃e O, ku pei tea mataukiana m̃elu tokora tapu anigo maga: Sup̃e ki Israel, 
nae e do pitua ki nakasuaana go namarimatuaana paki narei aneana. Sup̃e ega 
vei tea vasap̃iakiana. 

Salamo 69 

Salamo sikai ki David. 

1Sup̃e O, p̃a mautipauri au; Nalakena noai maga eu rumai paki naatagu. 

2A diro nalepa ni epua, waina nalawoduana e dika asa: A umai paki noai vakipua 
maga, go natave e dap̃augoro au. 

3A mawosa ki naviosoana aginau; namanugu e garagara: Namatagu ero sirinopu 
ragi waina a do leogoro Sup̃e aginau. 

4Tea maga waina eu pilosi m̃oli ki nau eu laapa liu napati ni nalolu ni nap̃augu: 
Tea maga waina eu naga euga taelua au, waina eu kokona ki nau pae 
nasorosoroana, eu kasua: Ragi wanogoe a pitua ki liliua ki tea waina a da putilua 
pavakoto asa mau. 

5Sup̃e O, nigo ku atae naveilalaana aginau; Go natapiriana aginau maga eu da pei 
tea tasurukiana paki‐go mau. 

6Tea maga waina eu do leogoro ako euga ta maliere nalakena kinau mau, 
Nawota, Yehovah ki taua maga O: Tea maga waina eu do laaga ako euga ta pei 
tea dododaoana nalakena kinau mau, Sup̃e ki Israel O. 

7Nalakena a dapetape navasapinoakiana nalakena nigo; Nadododaoana e 
kovagoro naraegu. 

8A po pei tea p̃ota paki taigu maga, Go tea ni navanua p̃ota paki p̃ilagu natuna 
maga. 

9Nalakena nasuisuiana paki nasum̃a anigo e gani au; Go navasapinoaana maga 
ki tea maga waina eu pasapinoa ki‐go eu dowo paki nau. 

10Ragi waina a kai, po parati naatagu ki navaliana, Eu pasapinoa ki nau asa. 

11Ragi waina a mari nakulukulu ni sak e pei tea suniana aginau, Eu pasalulua ki 
nau asa. 

12Tea maga waina eu doko namatapua eu do pasapinoa ki nau; Go a pei 
nalegaana ki tea maga waina eu munu namunuana kasua. 

13Ma kinau, natapasavasaana aginau e paki‐go, Yehovah O, ragi ni nasaup̃iaana: 
Sup̃e O, doko nalapalapaana ni nadodomiana anigo, P̃a vasadara au doko 
nalomauana ni namautipauriana anigo. 

14P̃a vualua au m̃elu dua ki nalepa, go aga ta diro mau: Aga vei tea vualuaana 
m̃elu dua ki tea maga waina eu pilosi au, go ki noai vakipua maga. 

15Natave ni noai maga ega ta dap̃augoro au mau, Go epua ega ta dinomi au mau; 
Go m̃orutano ega ta p̃ogoro nawokana au mau. 

16P̃a vasadara au, Yehovah O; nalakena nadodomiana anigo e p̃ia: P̃a tum̃am̃a 
doa ko paki nau ega vae nalapalapaana ni namaritadodomiana anigo maga. 

17Go p̃a ta dasuru ki naraem̃a paki tea suasua anigo mau; Nalakena a pei tea 
riesokiana; p̃a vasadara au m̃araverave. 

18P̃a umai paki m̃aladigi ki naatagu, go p̃a taulua e: P̃a vualua au nalakena tea 
kokona ki nau maga. 

19Nigo ku atae navasapinoaki‐nauana, go namaliereana aginau, go nadododao‐
au‐ana: Tea maga waina eu do diesoki au eu mamau puti doko naraem̃a. 

20Navasapinoakiana e po mari p̃orae nap̃op̃ogu; go a dogo kitesa p̃arua: Go a 
leogoro te seara waina euga dodomi, ma sikai e da doko mau; Go tea 
vasapakavakale maga, ma a da pap̃ai te seara mau. 

21Go eu pitua ki nakokonae e doko navinaga aginau; Go ragi waina a madou eu 
dua au waine kokona naga aga munugi a. 

22Wede adeada waina e doko naraeda ega vei kup̃ena sikai; Go ragi waina eu 
doko dam̃ate ega vei vaivai sikai. 

23Namatada euga maligo, naga euga ta leosai mau; Go p̃a mari nawareda euga to 
parivari sara ragi. 

24P̃a ta ki namaritausuana anigo paki‐da, Go navivitinuana ni namaetoana anigo 
ega va‐parati ki da. 

25Natokoana adeada ega vei tea mariana ega vei maso maladi; Go te naata ega ta 
doko tap̃aup̃au adeada maga mau. 

26Nalakena eu kopalele tea waina nigo ku p̃okati a; Go eu dogorogo ki 
nasusueana ki tea vuriana anigo maga. 

27P̃a vitua ki namarinaleotageleana paki namarinaleotageleana adeada: Go euga 
ta umai paki namarinaleoleanaana anigo mau. 

28Euga vei tea kasiluaana m̃elu dua ki tusi ni tea mauri maga, Go euga ta pei tea 
midiriana sikoti tea leana maga mau. 

29Ma kinau a dogokitesa, go a susue: Namautipauriana anigo, Sup̃e O, ega sike au 
pakilagi. 

30Aga wo samasamani nagisa ni Sup̃e ki nalegaana sikai, Go aga wo mari a ega 
warua ki navasadodom̃atakiana. 

31Go ega wo p̃ia ki Yehovah liu oks sikai, Kite kau natuna tureai sikai waina e 
pilake napati dua ni nap̃auna go natap̃alakisi maga ni nam̃elena maga. 

32Tea matemate maga eu punusi a, go eu laelaea: Tea maga waina ku do laaga 
Sup̃e, nap̃op̃omu ega mauri. 

33Nalakena Yehovah e do dogo parati ki tea tika maga, Go e da midoakip̃alo ki 
tea soliana aneana maga mau. 

34Nakoroatelagi go maramana eroga samasamani a, Natasi maga, go sara naleo 
waina eu do kakaravi ara. 

35Nalakena Sup̃e ega wo mautipauri Sion, po davagi natokoana maga ki Yudah; 
Go euga wo doko tokora wanogoe doko po peani a. 

36Go naworawora ni tea suasua aneana maga euga wo peanipioli ki nia. Go tea 
maga waina eu dodomi nagisana euga wo doko asa. 

Salamo 70 

Salamo sikai ki David; naga ega mari ega vei tea midoakiana. 

1Sup̃e O, p̃a mari m̃araverave naga p̃a vualua au; Yehovah O, p̃a mari m̃araverave 
naga p̃a silae au. 

2Tea maga waina eu do laaga naatagu. Euga maliere po matamaliere: Tea maga 
waina eu do maro nasaana aginau. Euga vei tea mariana euga liliu pano po pei 
tea dododaoana. 

3Tea maga waina eu do naga, Aha, Aha, Euga liliu pano nalakena namaliereana 
adeada. 

4Tea maga mamau puti waina eu do laaga ako euga sokamidi po do laelaea ako; 
Go tea maga waina eu do dodomi namautipauriana anigo euga to noa sara ragi, 
Sup̃e ega vei tea warua. 

5Ma kinau a pei tea rogokitesa go tea tika; Sup̃e O, p̃a maginau mari m̃araverave: 
Nigo ku pei nasilae‐au‐ana go tea vualua au; Yehovah O, p̃a ta mari daliali mau. 

Salamo 71 

1Yehovah O, a pavatu ako: Aga ta maliere mau pa pa ega tu mau du. 

2P̃a wo pualua au doko namarinaleoleanaana anigo, po mari au aga m̃elu pano: 
P̃a ta ki nadaligam̃a paki nau, go p̃a mautipauri au. 

3P̃a maginau pei vatulaketoko sikai ni natokoana, waina aga to paloti paki asa 
sara ragi: Ku pitip̃aki naga p̃a mautipauri au; Nalakena nigo ku pei vatulaketoko 
aginau go nasum̃a ni p̃aaka aginau. 

4Sup̃e aginau O, p̃a vualua au m̃elu dua ki nam̃elearu ni tea sigisigileo, 

M̃elu dua ki nam̃elearu ni tea mari dagelegele go tea mari p̃aragoto. 

5Nalakena nigo ku pei naleogoroana aginau, Nawota Yehovah O: Tea vavatuana 
aginau pae ragi ni naveinatureaiana aginau pa pa. 

6A pei tea silaeana pae ako pae nap̃ele pa pa: Nigo ku pei tea waina ku piragi au 
a dave m̃elu dua ki namarita ni p̃ilagu: Nasamasamaniana aginau e doko ako 
doko sara ragi. 

7A dapala tea ni namagaana sikai paki tea laapa; Ma nigo ku pei tokora ni 
nasavasiliana kasua aginau. 

8Nawokagu ega wo pura ki nasamasamani‐ko‐ana, Go ki nadodomadagani‐ko‐
ana naaleatia mamau. 

9P̃a ta siva ki nau mau ragi ni naveiteamatuaana aginau; P̃a ta doropusi au mau 
ragi waina nakasuaana aginau e do sirinopu. 

10Nalakena tea kokona ki nau maga eu noa nalo kakagu; Go tea maga waina eu 
do pavaigoro naatagu eu saisai pusum̃aki, 

11Eu do naga, Sup̃e e po doropusi a: Kuga sava dausi a po puasoki a; nalakena tea 
vualuae e dika. 

12Sup̃e O, p̃a ta madu uvea ki nau mau: Sup̃e aginau O, p̃a mari m̃araverave naga 
p̃a silae au. 

13Euga maliere go euga sirinopu tea maga waina eu do marikokona paki 
naatagu; Euga vei tea sugoroana ki navasapinoakiana go ki nadododaoana tea 
maga waina eu do laaga nasaana aginau. 

14Ma kinau aga wo do leogoro sara ragi, Go aga wo do sokari sara 
nasamasamani‐ko‐ana. 

15Nawokagu ega wo do dogorogo ki namarinaleoleanaana anigo, Go 
namautipauriana anigo naaleatia mamau; Nalakena a da atae naveveana kakada 
maga mau. 

16Aga wo paloti pilake namarimatuaana maga ki Nawota Yehovah: Aga wo 
pasalagati namarinaleoleanaana anigo, anigo masikina. 

17Sup̃e O, ku pasapisei ki nau pae ragi ni naveinatureaiana aginau pa pa; Go a do 
dogorogo ki nawosiana ni namagaana anigo maga pa pa paki ragi waia. 

18Go ragi waina aga vei tea matua go aga kapuara, Sup̃e O, p̃a ta doropusi au mau; 
Pa pa aga rogorogo ki narum̃a paki tagona vau, Namarimatuaana anigo paki sara 
naata waina euga wo umai. 

19Go namarinaleoleanaana anigo, Sup̃e O, e paki tokora ni elagi mau; Nigo waina 
ku mari tea warua maga, Sup̃e O, sei e dakiusi ko? 

20Nigo, waina ku mari gami au punusi nariesokiana laapa go nasaana maga, P̃a 
wo moro pakamauri ki gami, Go p̃a wo moro piragi gami auga m̃elu dua ki epua 
maga ni natano sake umai. 

21P̃a wo mari nawaruaana aginau ega warua, Go p̃a wo dum̃am̃a doa ko po 
pasapakavakale au. 

22Go kinau aga wo pasadodom̃ata ki‐go ki naleo ni salteri sikai, Nalomauana 
anigo, Sup̃e aginau O: Aga wo legasamasamani ko ki harp sikai, Tea Tapu ki 
Israel O. 

23Nagolegu eroga wo kolalaelaea ragi waina aga wo legasamasamani ko; Go 
naatagu, waina ku daulua e. 

24Go namenagu ega wo noa namarinaleoleanaana anigo naaleatia mamau: 
Nalakena eu maliere, nalakena eu matamaliere tea maga waina eu do laaga 
nasaana aginau. 

Salamo 72 



1150 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

Salamo sikai ki Solomon. 

1Sup̃e O, p̃a vitua ki navasap̃otaeana anigo maga paki nawota, Go 
namarinaleoleanaana anigo paki nawota natuna. 

2Ega wo pasap̃otae narei anigo pae namarinaleoleanaana, Go tea rogokitesa 
anigo maga pae navasap̃otaeana. 

3Tava warua maga euga wo magi narei dau ki natam̃ateana, Go tava kiki maga 
pae namarinaleoleanaana. 

4Ega wo pasap̃otae tea rogokitesa maga ni narei, Ega wo mautipauri tea tika 
natuda maga, Go ega wo marip̃oraworae tea maripavakoto. 

5Euga wo matau ki‐go ragi waina elo ega wo doko, Go ragi ni atelagi tagona ni 
tagona maga. 

6Ega wo siwo umai dapala usa paki nam̃enau kotoviana: Dapala usa walapa 
maga waina eu pue navanua. 

7Tea leana maga euga wo siria naaleatia aneana maga; Go nalapalapaana ni 
natam̃ateana pa pa atelagi ega wo nopu. 

8Go ega wo maramara pae natasi pa pa paki natasi, Go pae Noaisara pa pa paki 
namatap̃ago maga ni maramana. 

9Tea maga waina eu doko masop̃alo euga wo ditip̃atua naraena; Go tea maga 
waina eu kokona ki nia euga wo menae nam̃otam̃ota. 

10Nawota maga ni Tarshish go ni naureure maga euga wo pitua ki nasautoga: 
Nawota maga ni Sheba go ni Seba euga wo dape navituaana maga umai. 

11Go nawota maga mamau puti euga wo suai natano paki nia. Nalauna maga 
mamau puti euga wo maneana suasua. 

12Nalakena ega wo pualua tea tika ragi waina ega wo kuapioso; Go tea 
rogokitesa, waina e dika tea silae. 

13Ega wo dodomi tea manainai go tea tika, Go ega wo mautipauri naata ni tea 
tika maga. 

14Ega wo daulua naatada m̃elu dua ki natapepavakotoana go ki 
namaripavakotoana; Go nadada ega wo pei tea madaga namatana: 

15Go ega wo mauri; go euga wo dua e te kold seara ni Sheba: Go euga wo 
maneana dapasavasa sara ragi; Euga wo pasap̃ia ki nia naaleatia mamau. 

16Tea m̃imigoroana sikai ni korn ega wo doko navanua nap̃au ni tava maga; 
Nawana ega wo parivari dapala Lebanon: Go tea ni natokoana euga wo pum̃a 
dapala nam̃enau ni navanua. 

17Nagisana ega wo doko pa pa ega tu mau du; Nagisana ega wo siria ragi waina 
elo ega wo doko: Go naatam̃oli maga euga wo pei tea vasap̃iakiana asa; Nalauna 
maga mamau puti euga wo soso e ki tea maropa. 

18Yehovah Sup̃e, Sup̃e ki Israel, ega vei tea vasap̃iakiana, Waina e masikina do 
mari tea ni namagaana maga: 

19Go nagisana ni nasamasamaana ega vei tea vasap̃iakiana pa pa ega tu mau du; 
Go maramana mamau ega vura ki nasamasamaana aneana. Amen, go Amen. 

20Natapasavasaana maga ki David, natu ni Yesse, eu nopu. 

Salamo 73 

TUSI III. 
Salamo sikai ki Asaf. 

1Lomau Sup̃e e p̃ia paki Israel, Paki tea p̃op̃o tautau maga. 

2Ma kinau, nam̃elegu ero m̃aladigi dapilagona; Navasiana aginau maga eu 
m̃aladigi pa‐parasai. 

3Nalakena a doitoi tea leomadaga maga, Ragi waina a do punusi natam̃ateana ki 
tea sigisigileo maga. 

4Nalakena namateana adeada e da pilake te natali seara mau: Ma nakasuaana 
adeada e m̃anopunopu. 

5Eu da doko narogokitesaana dapala naatam̃oli p̃ota maga mau; Go eu da pei tea 
wokatiana dapala naatam̃oli p̃ota maga mau. 

6Nalakena tea wanogoe naleomadagaana e daligoro ra dapala namori ni 
nanoada; Sugoro ni namaripavakotoana e do kovagoro ra. 

7Namatada ero do pukavuka ki nam̃anopunopuana: Namidodoana maga ni 
nap̃op̃oda eu do lelep̃esi. 

8Eu do pasasaudoa, po do pasa namaripavakotoana doko nasigisigileoana: Eu do 
pasa pae elagi. 

9Eu lawo ki nawokada nakoroatelagi maga, Go namenada e do surata maramana. 

10Nalakena tea wanogoe narei aneana eu do liliu umai: Go noai maga ni lasa‐
munu vura eu do madeada pei tea m̃olidaunakiana. 

11Go eu naga, Sup̃e e atae dapale sava? Go naataeana e doko Tea Vakilagi mau 
kite? 

12P̃a leo, nara eu pei tea sigisigileo maga; Go eu doko dam̃ate sara ragi, eu do 
disu nasogolapaana. 

13Lomau, a mari nap̃op̃ogu e dautau p̃alo, Po pavano ki nam̃elearugu maga 
natautauana; 

14Go a pei tea wokatiana naaleatia mamau, Go navarati‐au‐ana e doko sara 
malip̃ogi. 

15A pe naga, Aga wo dogorogo dapala nogoe; P̃a leo, a pe mari malauweluki paki 
tagona ni natum̃a maga. 

16Go ragi waina a midodoa naga aga atae tea wanogoe, E pei nawosiana kasua 
namatagu maga; 

17Pa pa a paloti paki tokora tapu maga ki Sup̃e, Po midoakiatae tea edaku 
adeada. 

18Lomau ku do lawo ki da tokora m̃arasarasa maga: Ku mari ra eu dowo paki 
namavunuvunuana. 

19Eu po pei maso maladi m̃araverave pa dapala ragi ni nawilimataana sikai! Eu 
puoli eu nopu ki tea mataukiana maga. 

20Dapala nap̃erea sikai ragi ni natarapaana; Nawota O, ragi waina p̃a wo darapa 
p̃a wo midoakip̃alo ki nunuda. 

21Nalakena nap̃op̃ogu e lotalota, Go nap̃elekevatugu ero pei tea vuriana: 

22Go kinau a pei lala, go a pei sap̃o; A pei nalo tuavati warua sikai sikoti ko. 

23Ma kinau a sikoti ko sara ragi: Ku puasoki au ki nam̃elearugu ni matua. 

24P̃a wo maraki au ki navasaparatikiana anigo, Go p̃a wo edaku piragi au paki 
nasamasamaana. 

25Sei e pei aginau nakoroatelagi? Go a da masau tea p̃ota sikai maramana sikoti 
ko mau. 

26Nap̃okasigu go nap̃op̃ogu ero sirinopu: Ma Sup̃e e pei vatu‐laketoko ni 
nap̃op̃ogu, go tea veanip̃otaeana aginau pa pa e du mau du. 

27Nalakena, p̃a leo, tea maga waina eu madu uvea ki‐go euga wo puoli: Ku daelua 
tea maga mamau puti waina eu maripele pa dua ki‐go pano. 

28Ma kinau navaki‐m̃aladigi‐ki‐Sup̃eana e p̃ia ki‐nau: A mari Nawota Sup̃e e pei 
tokora ni nasavasiliana aginau, Naga aga rogorogo ki nawosiana anigo maga 
mamau puti. 

Salamo 74 

Maskil ki Asaf. 

1Sup̃e O, ekasana ku dip̃adoa gami pa pa e du mau du? Ekasana namaetoana 
anigo e do asua dip̃a shiip ni napega anigo? 

2P̃a midoa ki nasaisaiana anigo waina ku pakotovi ra tuai, Waina ku daulua ra 
naga euga vei naworawora ni tea veaniana anigo; Go tava Sion, waina ku doko 
asa. 

3P̃a sike nam̃elem̃a maga paki tea makaka maga waina eu du mau du, Tea 
marisakiana maga mamau puti waina tea kokona e mari ra tokora tapu. 

4Tea maga waina eu mari kokona paki‐go eu uru m̃aleoputo ni nasaisaiana 
anigo; Eu lawo ki manututu adeada maga eu pei navaivaiana maga. 

5Eu dapala tea maga waina eu sike tagoto maga pakilagi Paki nakau wono maga 
ni mala ni nakau. 

6Go ragi waia midiria kakana maga Eu p̃okap̃orae saisai ki puti a ki tagoto go ki 
hammer maga. 

7Eu dokoni ki nakapu tokora tapu anigo; Eu dakai paki natano nasum̃atokoana 
ni nagisam̃a. 

8Eu noa nap̃op̃oda, Tuga marisasa ki saisai ki puti a: Eu dap̃ara ki nasum̃a ni 
nasaisaiana maga mamau puti ki Sup̃e navanua. 

9Au da punusi navaivaiana aginami maga mau: Te profeta sikai e da moro doko 
mau; Go tea waina e atae pa pa paki seve ragi e da sikoti gami mau. 

10Sup̃e O, tea riesoki ega wo pasapinoa pa pa paki seve ragi? Tea kokona ega wo 
pasadao nagisam̃a pa pa ega tu mau du kite? 

11Ekasana ku dosa liliua ki nam̃elearum̃a, go nam̃elearum̃a ni matua? P̃a sai ki 
nia ega m̃elu dua ki m̃aleoputo ni narum̃am̃a go p̃a mari ra euga nopu. 

12Ma Sup̃e e pei Nawota aginau pae tuai, E do mari namautipauriana maga 
m̃aleoputo ni maramana. 

13Nigo ku dap̃otae natasi ki nakasuaana anigo: Ku marip̃orae nap̃au maga ni 
drakon maga elagi ni noai maga. 

14Nigo ku marip̃oraworae nap̃au maga ni leviathan, Ku pitua ki nia naga ega vei 
navinaga agi naatam̃oli maga waina eu doko masop̃alo. 

15Nigo ku dasasai namata ni noai go nap̃ap̃a ni noai sara: Nigo ku mari noai sara 
maga waina eu do sara mau e dap̃a. 

16Aleati e pei anigo, p̃ogi ma e pei anigo: Nigo ku dawona ki namarama go elo. 

17Nigo ku lawo ki kokoi maga mamau puti ni maramana: Ragi ni navivitinuana 
go ragi ni namaladiana nigo ku mari ra. 

18P̃a midoa ki tea waia, naga tea kokona e pasapinoa, Yehovah O, Go naga narei 
sikai waina eu pei lala sigisigileo eu pasadao nagisam̃a. 

19P̃a ta pitua ki naata ni turi anigo paki nalo mila mau: P̃a ta malio ki namauriana 
ni tea rogokitesa anigo maga pa pa ega tu mau du mau. 

20P̃a leopunusi navasasokiana: Nalakena tokora maligo maga ni maramana eu 
pura ki natokoana maga ni namaripavakotoana. 

21Tea marip̃oriworiana ega ta pei tea dododaona liliu umai mau: Tea rogokitesa 
go tea tika eroga samasamani nagisam̃a. 

22P̃a tuleana, Sup̃e O, p̃a vululu navululuana anigo: P̃a midoa ki navasapinoaki‐
go‐ana pae tea vei lala sigisigileo naaleatia mamau. 

23P̃a ta malio ki nadaleo ni tea maga waina eu marikokona paki‐go mau. 
Nap̃agaagaana ni tea maga waina eu duleana dip̃a ko e do sake sara ragi. 

Salamo 75 

Salamo sikai ki Asaf, nalegaana sikai. 

1Au pasadodom̃ata ki‐go, Sup̃e O; Au pasadodom̃ataki, go nagisam̃a e pei 
m̃aladigi: Eu do dogorogo ki nawosiana ni namagaana anigo maga. 

2Ragi waina aga wo dape ragi tatutakiana, Kinau aga wo pasap̃otae leana. 

3Maramana go tea mamau puti waina eu doko asa eu sara: Kinau a lawo ki tip̃a 
kakana maga. Selah. 

4A noa ki tea leomadaga maga, Kuga ta marimadaga mau: Go ki tea sigisigileo, 
Kuga ta sike napati ni nap̃aumu mau: 

5Kuga ta sike napati ni nap̃aumu pakilagi mau; Kuga ta pasa ki nanoa leomadaga 
mau. 

6Nalakena nasikeana pakilagi e da pae ist, go e da pae west, Go e da pae sauth 
umai mau. 

7Nalakena Sup̃e e pei tea vasap̃otae: E do mari sikai e pakitano, go do mari tea 
p̃ota sikai e pakilagi. 

8Nalakena lasa munu sikai e doko nam̃elearu ni Yehovah, go waine kakana e do 
lotalota; E pura ki tea lip̃akisariana, go e do da ki lua e: Lomau tea nadisoki 
kakana maga, tea sigisigileo maga mamau puti ni maramana euga wo dum̃ililua 
ra, po munugi ra. 

9Ma kinau aga wo dogorogo pa pa ega tu mau du, Aga wo lega‐samasamani Sup̃e 
ki Yakob. 

10Go aga wo daekotovi napati maga mamau puti ni nap̃au ni tea sigisigileo maga; 
Ma napati maga ni nap̃au ni tea leana euga wo pei tea sikeana pakilagi. 

Salamo 76 

Salamo sikai ki Asaf, Nalegaana sikai. 

1Sup̃e e pei tea ataeana Yudah: Nagisana e p̃arua Israel. 

2Go tap̃aup̃au aneana e doko Salem, Go natokoana aneana e doko Sion. 

3Tokora wanogoe e marip̃oriwori nalua maga ni naasu; Nakokoro, go lova, go 
navakalo. Selah. 

4Nigo ku pei tea maramalaga go tea tatap̃au, p̃arua liu tava maga ni 
natapepavakotoana. 

5Tea p̃op̃o kasua maga eu pei tea vutiluapavakotokiana, eu maturu namaturuana 
adeada; Go naatam̃oli maga ni namarimatuaana te seara kakada eu da pap̃ai 
nam̃elearuda mau. 

6Nalakena navasakasuaana anigo, Sup̃e ki Yakob O, Kariot go horse eu pei tea 
mariana eu maturu daratara. 

7Nigo ku pei tea waina p̃a vei tea mataukiana, nigo: Go sei ega wo lawodu 
naraem̃a ragi waina p̃a wo maeto? 

8Ku mari navasap̃otaeana e pei tea rogoana pae nakoroatelagi; Maramana e 
mataku, po dam̃ate doko, 

9Ragi waina Sup̃e e duleana paki navasap̃otaeana, Naga ega mautipauri tea 
matemate maga mamau puti ni maramana. Selah. 

10Nalakena namaetoana ki naatam̃oli ega wo samasamani ko: Namagovai ni 
namaetoana maga waina e ko doko p̃a wo dum̃am̃a otisoki ko asa. 

11Kuga sai, go kuga lagati‐dua Yehovah Sup̃e animu: Tea maga mamau puti 
waina eu doko dalivirigoro e euga magi tea waina ega vei tea mataukiana dape 
navituaana maga umai. 

12Ega wo daelua naata ni tea maraki maga: E pei tea waina ega vei tea 
mataukiana pae nawota maga ni maramana. 

Salamo 77 

Salamo sikai ki Asaf. 

1Aga wo kuapioso ki nadaleogu paki Sup̃e; Ki nadaleogu paki Sup̃e, go ega wo da 
ki nadaligana paki nau. 

2Naaleatia ni nariesoki‐au‐ana a laaga Nawota asa: Nam̃elearugu e pei tea 
saikiana p̃ogi, po da pinavinauta mau; Naatagu e karai naga ega vei tea 
vasapakavakaleana. 

3A do midoa ki Sup̃e, po do gi: A do midodoa, go naatagu e pei tea tap̃augoroana. 
Selah. 

4Ku puasoki namatagu ero do leleo: A pari, go a marisa pasa. 

5A midoakiusiusi naaleatia maga ni tuai, Natau maga ni ragi vea mau maga. 

6A do midoa ki nalegaana aginau ni p̃ogi: A do midodoa sikoti nap̃op̃ogu; Go 
naatagu e midoakilaaga. 

7Nawota ega wo dip̃adoa pa pa ega tu mau du kite? Go ega wo da moro saup̃ia 
kite? 

8Nadodomiana aneana e nopu pa pa e du mau du kite? Nanoaana aneana e 
makoto pa pa paki tagona go tagona kite? 

9Sup̃e e malio ki naga ega saup̃ia kite? E p̃ogoro namaritadodomiana aneana 
maga ki namaetoana kite? Selah. 

10Go a naga, Tea wanogoe e mari au a sasana; Ma aga wo midoa ki natau maga 
ni nam̃elearu ni matua ni Tea Vakilagi mau. 

11Aga wo pasalagati namariana maga ki Yah; Nalakena aga wo midoa ki tea ni 
namagaana anigo maga ni tuai. 

12Go aga wo damaniginigi nawosiana anigo mamau, Go aga wo midodoa 
namariana anigo maga. 

13Sup̃e O, napua anigo e doko natapuana: Seve sup̃e e p̃arua dakiusi Sup̃e? 

14Nigo ku pei Sup̃e waina ku do mari tea ni namagaana maga: Ku mari 
nakasuaana anigo e pei tea ataeana m̃aleoputo ni nalauna maga. 

15Ku daulua narei anigo ki narum̃a, Yakob go Yosef natuda maga. Selah. 

16Noai maga eu punusi ko, Sup̃e O; Noai maga eu punusi ko, eu mataku: Go epua 
maga eu durururu. 

17Napopouru maga eu da ki noai; Nakoroatelagi maga eu pitua ki nadaleo: Go 
nalua anigo maga eu pano pa sara. 

18Nadaleo ni tovae anigo e doko suitaviro; Navila maga eu maramalagati 
maramana: Navanua e durururu po parivari. 

19Napua anigo e doko natasi, Go nasurataana anigo maga eu doko noai warua 
maga, Go naatum̃eleana anigo maga eu da pei tea ataeana mau. 

20Ku maraki narei anigo eu dapala navata sikai. Pae nam̃elearu ni Moses go 
Aaron. 

Salamo 78 

Maskil ki Asaf. 

1Narei aginau O, kuga takidorogo nawotaeana aginau: Kuga ta ki nadaligamu 
maga paki nanoaana maga ni nawokagu. 

2Aga wo p̃olagati nawokagu naluluakiana sikai; Aga wo lua ki 
navasamaluluakiana maga ni tuai: 

3Waina tu dogo ra po atae ra, Go waina tamagida maga eu dogorogo ki da paki 
gida. 

4Tuga wo da dasuru ki natuda maga ara mau, Tuga wo do dogorogo paki tagona 
edaku ki nasamasamani Yehovah‐ana maga, Go ki nakasuaana aneana, go ki 
nawosiana ni namagaana aneana maga waina e mari ra. 

5Go e sike nanoasokisokiana sikai e doko Yakob, Go e lawo ki nawotaeana sikai 
e doko Israel, Waina e dip̃a ki tamagida maga ara, Naga euga mari ra eroga vei 
tea ataeana paki natuda maga: 

6Naga tagona edaku euga atae ra, natuda maga waina euga wo pakilina; Waina 
euga wo duleana po dogorogo ki da paki natuda maga: 

7Naga euga lawo ki naleogoroana adeada ega toko Sup̃e, Go naga euga ta malio 
ki nawosiana maga ki Sup̃e mau, Ma naga euga rogo parati ki natip̃akiana aneana 
maga: 

8Go naga euga ta dakiusi tamada maga mau, Tagona kasua go p̃auluulu; Tagona 
waina eu da mari m̃ata ki nap̃op̃oda mau, Go waina naatada e da pei lomau paki 
Sup̃e mau. 

9Efraim natuna maga, waina eu pua nalikau maga po pei tea tipe ki naasu, Eu 
liliu pano naaleatia ni navakalo. 

10Eu da pavaigoro navasasokiana ki Sup̃e mau, Go eu karai naga euga surata pae 
nawotaeana aneana; 

11Go eu malio ki namariana aneana maga, Go nawosiana ni namagaana aneana 
maga waina e pisei ki da ara. 

12E mari tea ni namagaana maga narae ni tamada maga, Navanua ni Ityipt, vanua 
ni Soan. 

13E dap̃otae natasi, po mari ra eu duagoto pano; Go e mari noai maga eu lawodu 
dakiusi taua sikai. 

14Go e maraki ra ki napopouru sikai aleati, Go ki namarama ni nakapu nap̃ogiana 
mamau. 

15E dasasai vatu laketoko maga masop̃alo, Po dua p̃arua ki da noai munu e 
dapala epua maga. 

16Go e piragi noai sara maga eu m̃elu vatu laketoko, Po mari noai maga eu sara 
siwo dapala noai sara maga. 

17Ma eu moro sokari namarinaleosaana dip̃a e, Go naveip̃auluuluana dip̃a Tea 
Vakilagi mau maso garagara. 

18Go eu maridogo Sup̃e nap̃op̃oda Dapala eu datago navinaga agi naatada. 

19Go eu pasadip̃a Sup̃e; Eu naga, Sup̃e e mariatae ovara ki wede sikai masop̃alo 
kite? 

20Kuga leo, e p̃okati vatu‐laketoko go noai maga eu sara dave, Go noai sara maga 
eu sara peravera; E moro mariatae pitua ki navinaga kite? Ega wo magi narei 
aneana dape nap̃okasi umai kite? 

21Nalakena tea wanogoe Yehovah e dogo, po maritausu: Go nakapu sikai e 
pavaga dip̃a Yakob, Go namaetoana ma e sake dip̃a Israel; 

22Nalakena eu da saralomau Sup̃e mau, Go eu da pavatu namautipauriana 
aneana mau. 

23Ma e dip̃a ki napopouru maga ni elagi, Po p̃olagati namata maga ni 
nakoroatelagi; 

24Go e mari manna e p̃owo ara naga euga kani a, Go e dua ra korn ni 
nakoroatelagi. 

25Naatam̃oli eu gani bred ki tea kasua maga: E madeada dip̃akilua navinaga pa 
pa eu puka. 

26E mari nalagi ni ist e sau nakoroatelagi: Go e digo ki nakasuaana aneana nalagi 
ni sauth. 

27Go e mari nap̃okasi e p̃owo ara e dapala nam̃otam̃ota, Go manu ni nalivaru eu 
dapala naworaone ni natasi maga: 

28Go e mari a e dowo m̃aleoputo ni tokora ni nam̃enakiana adeada, Dalivirigoro 
natokoana adeada maga. 

29Go eu ganikani po puka p̃arua; Go e madeada piragi umai tea waina eu 
masauna. 

30Eu da dawasi m̃elu dua ki namasauana adeada mau, Navinaga adeada e ko 
doko nawokada, 

31Go namaetoana ki Sup̃e e sake dip̃a ra, Po maripunue m̃aleoputo ni tea 
m̃anopunopu kakada maga, Po mari natureai maga ni Israel eu ditip̃atua 
pakitano. 

32Tea maga wanogoe, ma eu moro mari naleo sa, Po da saralomau nalakena 
nawosiana ni namagaana aneana maga mau. 

33Go e mari naaleatia adeada maga eu sirinopu ki tea p̃alo, Go natau adeada maga 
ki nam̃anauanauana. 

34Ragi waina e mari punue ra, ragi wanogoe eu pusuusu ki nia: Po liliu umai po 
laaga Sup̃e m̃araverave. 

35Go eu midoa ki nia naga Sup̃e e pei vatu‐laketoko adeada, Go naga Sup̃e 
Vakilagi mau e pei tea taulua ra. 

36Ma eu surue a ki nawokada; Po soro e ki namenada. 

37Go nap̃op̃oda e da pei tea lawokilaketokoana sikoti a mau, Go eu da pei lomau 
doko navasasokiana aneana mau. 

38Ma nae e pei maritadodomi, po dap̃augoro namarinaleotageleana adeada, po 
da mari sa ki da mau: Go e paka laapa mari namaetoana aneana e liliu pano, Go 
e da pulevule namaritausuana aneana mamau mau. 

39Go e midoa ki nia naga nara eu pei nap̃okasi; Nalagi sikai waina e pano, go ega 
wo da moro liliu umai mau. 

40Eu paka visa marip̃auluulu paki nia masop̃alo, Po mari a e susue maso maladi! 

41Go eu liliu pano po maridogo Sup̃e, Po kokoigoro Tea Tapu ki Israel. 

42Eu da midoa ki nam̃elearuna mau, Naaleatia waina e daulua ra asa m̃elu dua ki 
nariesokiana. 

43Waina e lawo ki navaivaiana aneana maga Ityipt, Go tea ni namagaana aneana 
maga vanua ni Soan; 

44Po doa noai sara adeada maga eu pei nada, Go noai sara kiki adeada maga, naga 
euga ta munu mau. 

45E dip̃akilua lago maga paki m̃aleoputo kakada, waina eu gani ra; Go frok maga, 
waina eu mari sa ki da. 

46Go e pitua ki navinaga adeada paki uraasi, Go nawosiana adeada paki midiri. 

47E maripunue vaine adeada maga ki usa ni vatu, Go naita adeada maga ki usa ni 
vatu warua. 

48Go e pitua ki katel adeada maga paki usa ni vatu, Go navata adeada maga paki 
navila maga. 

49E dip̃akilua navivitinuana ni namaetoana aneana paki da, Namaritausuana, go 
navaratiana, go nariesokiana, Taua tautauana sikai ni agelo maga ni tea sa. 

50E magi namaetoana aneana marim̃ata ki napua sikai; E da mauti naatada ki 
namateana mau, Ma e pitua ki namauriana adeada paki nasasanaana ni 
namateana. 

51Go e atugi tea takalapa maga mamau puti ni Ityipt, Takavea maga ni 
nakasuaana ni tap̃aup̃au maga ki Ham: 

52Go e piragilua narei aneana eu dapala shiip, Po digo ra masop̃alo eu dapala 
navata sikai. 

53Go e maraki m̃ata ki‐da, go eu da mataku mau: Ma natasi e dap̃augoro tea 
kokona ki da maga. 

54Go e piragi ra umai paki kokoi ni tokora tapu aneana, Paki tava waia waina 
nam̃elearuna ni matua e dalua e. 

55Go e kopasilua nalauna maga pa dua ki naraeda, Po dap̃otawotae ra ki laine 
totowo naga euga vei tea veanipiolikiana sikai, Po mari naworawora ni Israel 
maga eu doko tap̃aup̃au adeada maga. 

56Ma eu maridogo po marip̃auluulu paki Sup̃e Vakilagi mau, Po da pavaigoro 
nanoasokisokiana aneana maga mau; 

57Go eu liliu pano, po mari malauweluki dakiusi tamada maga: Eu maradoa 
dakiusi naasu ni namarisoreana. 

58Go eu mari a e maeto ki tokora vakilagi adeada maga, Po mari a e dotowo kasua 
ki nasup̃e taeana adeada maga. 

59Sup̃e e dogo po maritausu, Po dip̃adoa p̃arua ki Israel: 

60Go e doropusi nasum̃atokoana ni Shiloh, Tap̃aup̃au waina e mari a e doko 
m̃aleoputo ni naatam̃oli maga; 

61Go e pitua ki nakasuaana aneana paki naviragiluapavakotoana, Go 
nasamasamaana aneana paki nam̃elearu ni tea kokona. 

62Go e pitua ki narei aneana paki lova; Po maritausu ki tea veaniana aneana. 

63Nakapu e gani natureai adeada maga; Go nagoroi atara adeada maga eu da pei 
tea lega‐samasamaniana mau. 

64Tea viri adeada maga eu dowo ki lova; Go nagoroi malepu adeada maga eu da 
dagi mau. 

65Ragi wanogoe Nawota e darapa dapala tea maturu sikai, Dapala tea marimatua 
sikai waina e po munu p̃arua ki waine. 

66Go e atugi tea kokona ki nia maga eu liliu pano: E dua ra navasapinoaki‐da‐ana 
waina e du mau du. 

67Go e dip̃adoa tap̃aup̃au ki Yosef, Go e da matadoa naworawora ni Efraim mau; 

68Ma e matadoa naworawora ni Yudah, Tava Sion waina e dodomi a. 

69Go e davagi tokora tapu aneana e dapala tokora vakilagi maga, E dapala 
maramana waina e lawo ki nia pa pa e du mau du. 

70Go e matadoa David tea suasua aneana, Po puati a m̃elu dua ki loga maga ni 
shiip. 

71E piragi a umai m̃elu dua ki nataku ni shiip goroi maga waina eu do pakasusu, 
Naga ega leoparatikipakale Yakob narei aneana, go Israel tea veaniana aneana. 

72Go e leoparatikipakale ra pae nawialuaana ni nap̃op̃ona; Go ega wo maraki ra 
ki namidoakiataeana ni nam̃elearuna maga. 

Salamo 79 

Salamo sikai ki Asaf. 

1Sup̃e O, nalauna maga eu po umai paki tea veaniana anigo; Eu mari nasum̃a tapu 
anigo e loa; Eu mari Yerusalem e pei taua maga. 

2Eu pitua ki nap̃atoko mate ni tea suasua anigo maga naga euga vei navinaga ki 
manu maga ni nakoroatelagi, Nap̃okasi ni tea dodomi‐dodomiana anigo maga 
paki nalo mila maga ni maramana. 

3Eu da ki nadada dapala noai dalivirigoro Yerusalem; Go tea ova ki da e dika. 

4Au po pei tea vasapinoakiana ki tea maga waina eu doko m̃aladigi ki gami, Tea 
vasasaudoakiana go tea vasadaoana ki tea maga waina eu doko dalivirigoro 
gami. 

5Yehovah O, p̃a wo maeto pa pa paki seve ragi? Pa pa ega tu mau du kite? 
Natotowokasuaana anigo ega wo pavaga dapala nakapu kite? 

6P̃a ta ki namaetoana anigo paki nalauna maga waina eu da atae ko mau, Go paki 
namarakiana maga waina eu da pioso ki nagisam̃a mau. 

7Nalakena eu gani Yakob, Po mari natokoana aneana e pei maso maladi. 

8P̃a ta midoa ki dip̃a gami namarinaleotageleana maga ki tea matua vea aginami 
maga mau: Namaritadodomiana anigo maga euga veagoro gami m̃araverave: 
Nalakena au pei tea viragiana pakitano p̃arua. 

9P̃a silae gami, Sup̃e ni namautipauri‐gami‐ana O, nalakena nasamasamaana ni 
nagisam̃a: Go p̃a vualua gami, go p̃a tap̃augoro namarinaleosaana aginami maga, 
nalakena nagisam̃a. 

10Ekasana nalauna maga euga naga, Sup̃e adeada wai? Nasikosikoana ni nada ni 
tea suasua anigo maga waina e pei tea takiana Ega vei tea ataeana m̃aleoputo ni 
nalauna maga namatagami maga. 

11Nagiana ki tea soliana ega valoti paki naraem̃a; Pae nawaruaana ni narum̃a p̃a 
mauti ra euga mauri doko tea maga waina eu pei tea tip̃akotoviana naga euga 
mate; 

12Go p̃a mari a ega liliu paki tea maga waina eu doko m̃aladigi ki gami tea vaka 
larua ega vaki narum̃ada. Navasapinoaana adeada, waina eu pasapinoa ki‐go 
asa, Nawota O. 

13Go kinami narei anigo go shiip ni napega anigo Auga wo pasadodom̃ata ki‐go 
pa pa ega tu mau du: Auga wo dogorogo ki nasamasamani‐ko‐ana pa pa paki 
tagona go tagona. 

Salamo 80 

Salamo sikai ki Asaf. 

1Tea Leoparatikipakale Israel O, p̃a takidorogo, Waina ku do maraki Yosef 
dapala navata sikai; Waina ku do doko kerub maga, p̃a maramalaga dave. 

2Narae ni Efraim go Benyamin go Manasseh, p̃a vulevule namarimatuaana anigo, 
Go p̃a umai naga p̃a mautipauri gami. 

3Sup̃e O, p̃a viragi gami auga liliu; Go p̃a mari naraem̃a ega maramalaga, go auga 
wo pei tea mautipauriana. 

4Yehovah, Sup̃e ki taua maga O, P̃a wo maeto dip̃a natapasavasaana ki narei 
anigo pa pa paki seve ragi? 

5Ku mari ra eu gani navinaga ni naririmata, Go ku mari ra eu munu totowo warua 
ni naririmata maga. 

6Ku mari gami au pei tea vululukiana ki tea maga waina eu doko m̃aladigi ki 
gami: Go tea kokona ki gami maga eu marisaudoa ki gami dum̃ada paki da. 

7Sup̃e ki taua maga O, p̃a viragi gami auga liliu; Go p̃a mari naraem̃a ega 
maramalaga, go auga wo pei tea mautipauriana. 

8Ku pakulua vaine sikai m̃elu dua ki Ityipt: Ku kopasilua nalauna maga, po lawo 
e. 

9Ku maripakasa ki pea ki nia, Go e sai ki nakoana maga pakipua, po pakavuro 
navanua. 

10Tava maga eu pei tea tap̃augoroana ki meluna, Go arana warua maga eu dapala 
sidar maga ki Sup̃e. 

11E sai ki arana maga paki natasi, Go nasulina maga paki Noaisara. 

12Ekasana ku marip̃orae nakoro kakana maga, Go tea maga mamau puti waina 
eu liu sa pae napua pano eu p̃asilua e? 

13Wago waina e m̃elu mala ni nakau e do mari sa ki nia, Go nalo mila maga ni 
namalasi eu do gani a. 

14Sup̃e ki taua maga O, p̃a liliu umai, au pavarani ko asa: P̃a leo pae 
nakoroatelagi, po punusi, go p̃a umai punusi vaine waia, 

15Go lake waina nam̃elearum̃a ni matua e lawo e, Go arana waina ku dum̃am̃a 
manigo mari a e kasua. 

16E pei tea tap̃arakiana ki nakapu, e pei tea taeluaana: Eu do puoli nalakena 
navasakasuaana ni naraem̃a. 

17Nam̃elearum̃a ega toko naatam̃oli ni nam̃elearum̃a ni matua, Ega toko 
naatam̃oli natuna waina ku dum̃am̃a manigo mari a e kasua. 

18Go auga wo da liliu m̃elu dua ki‐go pano mau: P̃a wo pakamauri ki gami, go 
auga wo pioso ki nagisam̃a. 

19Yehovah O, Sup̃e ki taua maga, p̃a viragi gami auga liliu; P̃a mari naraem̃a ega 
maramalaga, go auga wo pei tea mautipauriana. 

Salamo 81 

Salamo sikai ki Asaf. 

1Kuga kola laelaea paki Sup̃e nakasuaana anigida: Kuga marip̃arai laelaea paki 
Sup̃e ki Yakob. 

2Kuga sike nalegaana, go kuga tuki timbrel, Harp masauniana ega vilake salteri. 

3Kuga sui paiga atelagi vau, Atelagi mamau, naaleatia ni nasaisaiana anigida. 

4Nalakena tea wanogoe e magi Israel pei natawonakiana sikai, Navasap̃otaeana 
sikai ki Sup̃e ki Yakob. 

5E lawo ki nia doko Yosef e pei nanoasokisokiana sikai, Ragi waina e dave 
duaduru navanua ni Ityipt umai: Tokora waina a dogo nagole asa waina a da atae 
a mau. 

6A mari napauna e m̃elu dua ki natapetapeana pano: Nam̃elearuna ero marua ki 
nala pano. 

7Ku doko nariesokiana po pioso, go a pualua ko; A pasadara ko tokora ni 
natokolokuana ni tovae; A maridogo ko pisari noai maga ni Meribah. Selah. 

8Kuga rogo, narei aginau O, go aga wo noasokisoki paki mu: Israel O, ku pe rogo 
parati ki nau! 

9Te sup̃e p̃ota sikai ega ta doko ako mau; Go p̃a ta suai natano paki te sup̃e p̃ota 
sikai mau. 

10Kinau a pei Yehovah Sup̃e anigo, Waina a piragilua ko m̃elu dua ki navanua ni 
Ityipt sake umai: P̃a maga p̃elewelea ki nawokam̃a, go aga wo pakavuro e. 

11Ma narei aginau eu da dogo parati ki nadaleogu mau; Go Israel e da masau au 
mau. 

12Go a pitua ki da paki nakasuaana ni nap̃op̃oda, Naga euga surata pae 
namidoakip̃otaeana adeada maga. 

13Narei aginau eu pe rogo parati ki nau, Go Israel e pe surata pae napua aginau 
maga! 

14A pe mari tea kokona ki da maga eu pe titip̃atua m̃araverave, Go paki tea 
riesoki ra maga a pe rosaliliua ki nam̃elearugu. 

15Tea vilosi Yehovah maga eu pe toko etano paki nia: Ma ragi adeada e pe tu mau 
du. 

16Go e pe vagani ra ki nam̃aladua ni whiit: Go a pe mari ko ku pe maro ki honi 
waina e m̃elu vatulaketoko. 

Salamo 82 

Salamo sikai ki Asaf. 

1Sup̃e e do lawodu nasaisaiana ki Sup̃e; E do pasap̃otae m̃aleoputo ni sup̃e maga. 

2Kuga wo pasap̃otae dagele, Po piragi narae ni tea sigisigileo maga pa pa paki 
seve ragi? Selah. 

3Kuga vasap̃otae tea manainai go namalepu: Kuga marileana paki tea rogokitesa 
go tea tika. 

4Kuga kokonagoro tea manainai go tea tika: Kuga vualua ra m̃elu dua ki 
nam̃elearu ni tea sigisigileo maga. 

5Eu da atae mau, go euga wo da midoakiatae mau; Euga wo surata namaligo: 
Laketano maga mamau puti ni maramana eu parivari. 

6Kinau a naga, Nimu ku pei sup̃e maga, Go Tea Vakilagi mau natuna maga ku 
mamau puti. 

7Ma kuga wo mate dapala naatam̃oli maga, Go kuga wo dowo dapala tea maraki 
maga sikai kakada. 

8Sup̃e O, p̃a tuleana, p̃a vasap̃otae maramana: Nalakena nigo p̃a wo peani 
nalauna maga mamau puti. 

Salamo 83 

Nalegaana sikai, Salamo sikai ki Asaf. 

1Sup̃e O, p̃a ta datam̃ate mau: P̃a ta punuta mau, go p̃a ta dam̃ate doko mau, Sup̃e 
O. 

2Nalakena, p̃a leo, tea kokona ki‐go maga eu do diri: Go tea maga waina eu pilosi 
ko eu sike nap̃auda. 

3Eu do mari nasekeana ni namarimanumatuaana dip̃a narei anigo, Go eu do 
pusum̃aki dip̃a tea tasurukiana anigo maga. 

4Eu naga, Kuga umai, go tuga taelua ra, naga euga ta pei nalauna sikai mau: Go 
nagisa ni Israel ega ta moro pei tea midoakiana mau. 

5Nalakena eu pei taua pusum̃aki ki nap̃op̃oda; Eu do mari navasasokiana sikai 
dip̃a ko: 

6Tap̃aup̃au maga ki Edom go naworawora ni Ishmael; Moab, go naworawora ni 
Hakar; 

7Kebal, go Ammon, go Amalek; Filistia sikoti naka ni Tair: 

8Ashur ma e puluti ra; Eu magi Lot natuna maga pei naru sikai. Selah. 

9P̃a mari paki da ega tapala waina ku mari paki Midian; Go paki Sisera, go paki 
Yabin, noai sara Kishon: 

10Waina eu pei tea marisakiana Endor; Eu magi natano pei natae. 

11P̃a mari navarapule adeada maga euga tapala Oreb go Seeb; Go tea maraki 
adeada maga mamau puti euga tapala Sebah go Salmunna: 

12Waina eu naga, Tuga tape tuga veani Natokoana maga ki Sup̃e. 

13Sup̃e aginau O, p̃a mari ra euga tapala nasogosogo ni suitaviro; Euga tapala 
nam̃otam̃ota narae ni nalagi. 

14Dapala nakapu waina e do gani mala ni nakau, Go dapala soro ni nakapu waina 
e do dokoni tava maga; 

15Dapala nogoe p̃a wo kopasi ra ki nalagi atu anigo, Po mari ra euga m̃anaunau 
ki nalagi miala anigo. 

16P̃a vakavuro naraeda ki namaliereana; Go naatam̃oli maga euga wo laaga 
nagisam̃a, Yehovah O. 

17Euga wo maliere po m̃anaunau pa pa ega tu mau du; Go euga wo matamaliere 
po puoli: 

18Go naatam̃oli maga euga wo atae naga nigo, waina nagisam̃a e pei YEHOVAH, 
Ku masikim̃a pei Tea Vakilagi mau usuraki maramana mamau. 

Salamo 84 

Nalegaana sikai ki Korah natuna maga. 

1Nasum̃atokoana anigo maga eu pei tea dodomiana pa, Yehovah ki taua maga O! 

2Naatagu e masau p̃arua, go e sirinopu raki roara maga ni nasum̃a ki Yehovah; 
Nap̃op̃ogu go nap̃okasigu ero do kuapioso paki Sup̃e mauri. 

3Sparro ma e pap̃ai nasum̃a sikai, Go manu kapataika e dum̃ana maneana pap̃ai 
vete sikai, waina ega toropusi natuna maga asa, Wede ni naviriana anigo maga, 
Yehovah ki taua maga O, Nawota aginau, go Sup̃e aginau. 

4Ae namaropaana ki tea maga waina eu do doko nasum̃a anigo! Euga wo do 
samasamani ko. Selah. 

5Ae namaropaana ki naatam̃oli waina nakasuaana aneana e doko ako! Waina 
napua toniana maga eu doko nap̃op̃oda! 

6Eu do surata duaduru nap̃aloa ni Nakaiana eu do mari a e pei tokora ni namata 
ni noai maga; Go usa vea e do dap̃augoro e ki navasam̃atakiana maga. 

7Eu do surata pae nakasuaana paki nakasuaana, Ega wo pakilina narae ni Sup̃e 
Sion. 

8Yehovah Sup̃e ki taua maga O, p̃a rogo natapasavasaana aginau: P̃a takidorogo, 
Sup̃e ki Yakob O. Selah. 

9P̃a vunusi, Sup̃e O, nakokoro aginami, Go p̃a leopunusi narae ni tea 
vuvuraikiana anigo. 

10Nalakena naaleatia sikai roara anigo maga e p̃ia liu manu sikai. A matadoa naga 
aga lawodu tea tuasila ni namata ni nasum̃a ki Sup̃e aginau, Naga aga ta doko 
tap̃aup̃au maga ni nasigisigileoana mau. 

11Nalakena Yehovah Sup̃e e pei elo sikai go nakokoro sikai: Yehovah ega wo 
pitua ki nasaup̃iaana go nasamasamaana: Ega wo da mauti te navatuna wia mau 
ki tea maga waina eu do surata pae nawialuaana. 

12Yehovah ki taua maga O, Ae namaropaana ki naatam̃oli waina e do pavatu ako! 

Salamo 85 

Salamo sikai ki Korah natuna maga. 

1Yehovah, ku saup̃ia ki navanua anigo: Ku piragi liliua ki tea viragiluapavakotana 
maga ni Yakob. 

2Ku dapelua namarinaleotageleana ki narei anigo, Ku dap̃augoro puti 
namarinaleosaana adeada. Selah. 

3Ku dapelua puti namaritausuana anigo: Ku dum̃am̃a doa ki m̃elu dua ki 
navivitinuana ni namaetoana anigo. 

4P̃a viragi gami auga liliu, Sup̃e ni namautipauri‐gami‐ana O, Go p̃a mari 
namaetoana anigo paki gami ega makoto. 

5P̃a wo maeto ki gami pa pa ega tu mau du kite? P̃a wo dosagi namaetoana anigo 
pa pa paki tagona go tagona kite? 

6Nigo p̃a wo da moro pakamauri ki gami: Naga narei anigo euga laelaea ako kite? 

7P̃a visei ki gami nadodomiana anigo, Yehovah O, Go p̃a tua gami 
namautipauriana anigo. 

8Aga wo dogo tea waina Sup̃e Yehovah ega wo pasa asa: Nalakena ega wo pasa 
natam̃ateana paki narei aneana, go paki tea dodomi‐dodomiana aneana maga: 
Ma euga ta moro liliu paki naveilalaana mau. 

9Lomau namautipauriana aneana e pei m̃aladigi ki tea maga waina eu matau ki 
nia; Naga nasamasamaana ega toko navanua anigida. 

10Nadodomiana go nalomauana ero dum̃ada sua ra; Namarinaleoleanaana go 
natam̃ateana ero dum̃ada dum̃ili ra. 

11Nalomauana e pisou pae maramana; Go namarinaleoleanaana e leo siwo pae 
nakoroatelagi. 

12Go Yehovah ega wo pitua ki tea waina e p̃ia; Go navanua anigida ega wo pitua 
ki navinagana. 

13Namarinaleoleanaana ega wo surata pea ki nia; Po mari navasiana aneana 
maga euga vei napua. 

Salamo 86 

Natapasavasaana sikai ki David. 

1P̃a ta ki nadaligam̃a, Yehovah O, go p̃a vasadara au; Nalakena kinau a dogo kite 
sa go a pei tea tika. 

2P̃a vavaigoro naatagu; nalakena kinau a pei tea dodomi‐dodomiana sikai: Nigo, 
Sup̃e aginau O, p̃a mautipauri tea suasua anigo waina e do pavatu ako. 

3P̃a saup̃ia ki nau, Nawota O; Nalakena a do pioso paki‐go naaleatia mamau. 

4P̃a mari naata ni tea suasua anigo ega laelaea; Nalakena a do sike naatagu paki‐
go, Nawota O. 

5Nalakena nigo, Nawota, ku p̃ia, go ku do midoakikorokoro, Go ku p̃arua 
nadodomiana paki tea maga mamau puti waina eu do pioso paki‐go. 

6P̃a vitua ki nadaligam̃a, Yehovah O, paki natapasavasaana aginau; Go p̃a 
takidorogo nadaleo ni navavaraniana aginau maga. 

7Naaleatia ni nariesoki‐au‐ana aga wo pioso paki‐go asa; Nalakena p̃a wo 
pasadara au. 

8Tea takiusi ko m̃aleoputo ni sup̃e maga, Nawota O, e da doko mau; Go te 
nawosiana seara waina eu dakiusi nawosiana anigo maga eu da doko mau. 

9Nalauna maga mamau puti waina ku mari ra euga wo umai po suai natano 
naraem̃a, Nawota O, Go euga wo samasamani nagisam̃a. 

10Nalakena nigo ku p̃arua po do mari tea ni namagaana maga: Nigo ku masikim̃a 
pei Sup̃e. 

11P̃a rigipisei ki nau napua anigo, Yehovah O; aga wo surata nalomauana anigo: 
P̃a vilasai ki nap̃op̃ogu naga aga matau ki nagisam̃a. 

12Aga wo pasadodom̃ata ki‐go, Nawota Sup̃e aginau O, ki nap̃op̃ogu mamau; Go 
aga wo dodomadagani nagisam̃a pa pa ega tu mau du. 

13Nalakena nadodomiana anigo paki nau e p̃arua; Go ku pualua naatagu pa dua 
ki p̃okasi ni etano mau. 

14Sup̃e O, tea leomadaga maga eu duleana dip̃a au, Go nasaisaiana sikai ni tea 
vakamatakua maga eu laaga naatagu, Go eu da lawo ki‐go naraeda mau. 

15Ma nigo, Nawota O, ku pei Sup̃e maritadodomi go saup̃ia, Tea maridaliali 
namaetoana, go tea warua nadodomiana go nalomauana. 

16P̃a tum̃am̃a doa ko paki‐nau go p̃a saup̃ia ki nau; P̃a vitua ki nakasuaana anigo 
paki tea suasua anigo, Go p̃a mautipauri natu ni tea suasua nagoroi anigo. 

17P̃a maginau mari navaivaiana sikai ni nawiaana; Go tea maga waina eu pilosi 
au euga wo punusi a, po maliere, Nalakena nigo, Yehovah, ku silae au po 
pasapakavakale au. 

Salamo 87 

Salamo sikai ki Korah natuna maga; Nalegaana sikai. 

1Laketano aneana e doko tava tapu maga. 

2Yehovah e do dodomi namatapua maga ni Sion. P̃arua liu nasum̃atokoana maga 
mamau puti ki Yakob. 

3Tea ni nasamasamaana maga eu pei tea vasaana ako, Natokoana ki Sup̃e O. 
Selah. 

4Aga wo pasalagati Rahab go Babelon nalo ni tea maga waina eu atae au: Kuga 
leo, Filistia, go Tair, sikoti Ethiopia; Tea waia e pakilina tokora wanogoe. 

5Go nalo ni Sion ega wo pei tea noaana, Naatam̃oli waia go naatam̃oli waia e 
pakilina asa; Go Tea Vakilagi mau, nae ega wo lawokilaketoko asa. 

6Yehovah ega wo peve, ragi ni namidiriana ni nalauna maga, Tea waia e pakilina 
tokora wanogoe. Selah. 

7Tea maga waina eu do lega go tea maga waina eu do sale euga wo naga, Namata 
ni noai aginau maga mamau puti eu doko ako. 

Salamo 88 

Maskil ki Heman nawora ni Serah. 

1Yehovah O, Sup̃e ni namautipauri‐au‐ana, A pioso kivea ki‐go aleati go p̃ogi: 

2Natapasavasaana aginau ega valoti paki naraem̃a; P̃a ta ki nadaligam̃a paki 
nakuapiosoana aginau: 

3Nalakena naatagu e pura ki tea sa maga, Go namauriana aginau e paki m̃aladigi 
ki Sheol. 

4A pei tea midoakiana naga a sikoti tea maga waina eu do siwo paki m̃oru; A 
dakiusi naatam̃oli sikai waina e dika nakasuaana: 

5A one m̃aleoputo ni tea mate maga, Dakiusi tea maripunueana maga waina eu 
one matigo, Waina ku da moro midoa ki da mau; Go nara eu pei tea taeluaana pa 
dua ki nam̃elearum̃a. 

6Ku doropusi au m̃orutano sikai waina e pakipua, Tokora maligoligo maga, epua 
maga. 

7Namaetoana anigo e one soki au, Go ku mari au a dogokitesa ki natavara anigo 
maga mamau puti. Selah. 

8Ku mari tea atae au maga eu madu uvea ki nau; Ku mari au a pei tea 
mamaragokiana adeada: A pei tea kokoroana, go a mari sap̃o dave. 

9Namatagu e do m̃odave nalakena narogokitesaana: A pioso paki‐go sara 
naaleatia, Yehovah O, A darasike nam̃elearugu maga paki‐go. 

10P̃a wo mari tea ni namagaana paki tea mate maga kite? Naatemate maga euga 
wo duleana po pasadodom̃ata ki‐go kite? Selah. 

11Nadodomiana anigo ega wo pei tea rogorogokiana matigo kite? 
Naveilomauana anigo tokora ni namarisakiana kite? 

12Tea ni namagaana anigo ega wo pei tea ataeana namaligo kite? Go 
namarinaleoleanaana anigo navanua ni namaliokiana kite? 

13Ma kinau a kuapioso paki‐go, Yehovah O, Go malip̃ogi natapasavasaana aginau 
ega wo paloti paki naraem̃a. 

14Yehovah, ekasana p̃a wo dip̃adoa naatagu? Ekasana p̃a wo dasuru ki naraem̃a 
paki nau? 

15Kinau a dogo kite sa go a m̃aladigi mate pae ragi ni naveinatureaiana aginau 
pa pa: A dapetape namatau‐ki‐go‐ana maga, a midoakiputuaki p̃arua. 

16Namaetoana vivitinu anigo maga eu dap̃augoro au; Namatau‐ki‐go‐ana maga 
eu mari au a punuta. 

17Eu dalivirigoro au dakiusi noai maga naaleatia mamau; Eu pei taua 
dalivirigoro au. 

18Ku mari tea dodomi au go tagu ri ero madu uvea ki nau, Tea maga waina eu 
atae au, eu doko namaligo. 

Salamo 89 

Maskil ki Ethan nawora ni Serah. 

1Aga wo lega nadodomiana maga ki Yehovah pa pa ega tu mau du: Aga wo mari 
naveilomauana anigo ega vei tea ataeana pa pa paki tagona go tagona ki 
nawokagu. 

2Nalakena a naga, Nadodomiana ega wo pei tea tavagiana pa pa ega tu mau du; 
Nakoroatelagi maga p̃a wo lawokilaketoko naveilomauana anigo ara. 

3A mari navasasokiana sikai paki tea matadoaana aginau, A pivisa paki David, 
tea suasua aginau; 

4Aga wo lawokilaketoko naworaworam̃a pa pa ega tu mau du, Go aga wo davagi 
malo tasake anigo pa pa paki tagona go tagona. Selah. 

5Go nakoroatelagi maga euga wo samasamani tea ni namagaana anigo maga, 
Yehovah O; Go naveilomauana anigo nasaisaiana ki tea tapu maga. 

6Nalakena sei ni nakoroatelagi e pei totowo ma Yehovah? Sei m̃aleoputo ni tea 
kasua natuda maga e dakiusi Yehovah? 

7Sup̃e waina e pei tea mataukiana warua natoko‐pusum̃aki‐ana ki tea tapu maga, 
Go tea mataukiana dap̃au tea maga mamau puti waina eu doko dalivirigoro e. 

8Yehovah, Sup̃e ki taua maga, Sei e kasua dakiusi ko, Yah O? Go naveilomauana 
anigo e doko dalivirigoro ko. 

9Nigo ku do maramara dap̃au navukaana ni natasi: Ragi waina napeao kakana 
maga eu pakilagi, nigo ku do atumate ra. 

10Nigo ku marip̃oraworae Rahab dapala tea maripunueana sikai; Ku daperavera 
ki tea kokona ki‐go maga ki naru ni nakasuaana anigo. 

11Nakoroatelagi maga eu pei anigo, navanua ma e pei anigo: Maramana go 
navuraana kakana, nigo ku lawo ki da. 

12North go sauth, nigo ku dawona ki da: Tabor go Hermon ero kola‐laelaea 
nagisam̃a. 

13Nigo ku pilake narum̃a sikai ni namarimatuaana; Nam̃elearum̃a e kasua, go 
nam̃elearum̃a ni matua e pakilagi. 

14Namarinaleoleanaana go navasap̃otaeana ero pei laketano ni malo tasake 
anigo: Nadodomiana go nalomauana ero do pea ki naraem̃a. 

15Ae namaropaana ki narei waina eu atae namarip̃arai‐laelaeaana! Yehovah O, 
euga wo surata namarama ni naraem̃a. 

16Euga wo laelaea p̃arua nagisam̃a naaleatia mamau: Go euga wo pei tea sikeana 
pakilagi doko namarinaleoleanaana anigo. 

17Nalakena nigo ku pei nasamasamaana ni nakasuaana adeada: Go napati ni 
nap̃augami ega wo pei tea sikeana pakilagi doko nasaup̃iaana anigo. 

18Nalakena nakokoro aginami e pei agi Yehovah; Go nawota aginami e pei agi 
Tea Tapu ki Israel. 

19Ragi wanogoe ku pasa doko navunusiana paki tea dodomi‐dodomiana anigo 
maga, Po naga, A doropusi nasilaeana e doko tea marimatua sikai; A sike pakilagi 
ki tea matadoaana sikai m̃elu narei. 

20A pap̃ai David tea suasua aginau; A puvurai ki nia ki naroro tapu aginau: 

21Waina nam̃elearugu ega wo pei tea lawokilaketokoana sikoti a; Go waina 
narugu ega wo mari a ega kasua. 

22Tea kokona ega wo da dapelua kiana mau; Go natu ni nasigisigileoana ega wo 
da mari a ega rogo kite sa mau. 

23Go aga wo duki tea kokona ki nia maga euga wo dowo pa dua ki naraena, Go 
aga wo atugi tea maga waina eu pilosi a. 

24Ma naveilomauana aginau go nadodomiana aginau eroga wo sikoti a doko; Go 
napati ni nap̃auna ega wo pei tea sikeana pakilagi doko nagisagu. 

25Go aga wo lawo ki nam̃elearuna doko natasi, Go nam̃elearuna ni matua doko 
noai sara maga. 

26Nae ega wo pioso paki nau, Nigo ku pei mama, Sup̃e aginau, go vatulaketoko ni 
namautipauri‐au‐ana. 

27Go kinau aga wo mari a, takalapa aginau, Ega vakilagi liu nawota maga ni 
maramana. 

28Aga wo maneana pavaigoro nadodomiana aginau pa pa ega tu mau du, Go 
navasasokiana aginau ega wo pei lomau paki nia. 

29Go aga wo lawo ki naworaworana pa pa ega tu mau du, Go malo tasake aneana 
ega tapala naaleatia maga ni nakoroatelagi. 

30Natuna maga eu pe toropusi nawotaeana aginau, Go eu pe ta surata pae 
navasap̃otaeana aginau maga mau; 

31Eu pe tapiri natawonakiana aginau maga, Po da pavaigoro natip̃akiana aginau 
maga mau; 

32Ragi wanogoe a pe wo pa punusi natapiriana adeada pilake nakau varati, Go 
namarinaleotageleana adeada pilake navaratiana maga. 

33Ma aga wo da dapelua nadodomiana aginau kiana mau, Go aga wo da mari‐
sorosoro nalo ni naveilomauana aginau mau. 

34Aga wo da dapiri navasasokiana aginau mau, Go aga wo da mari tea waina e 
m̃elu nagolegu maga ega vanop̃ota mau. 

35A pivisa tea sikai doko natapuana aginau; Aga wo da soro David mau; 

36Naworaworana euga wo doko pa pa ega tu mau du, Go malo tasake aneana ega 
tapala elo kivea ki‐nau. 

37Ega wo pei tea lawokilaketokoana pa pa ega tu mau du dapala atelagi, Go 
dapala tea noasokisoki ni nakoroatelagi e pei lomau. Selah. 

38Ma nigo ku doropusidao po dip̃adoa, Ku maeto ki tea vuvuraikiana anigo. 

39Ku mamarago ki navasasokiana paki tea suasua anigo: Ku mari vauvau aneana 
e pei tea m̃oli paki natano. 

40Ku marip̃orae nakoro aneana maga mamau puti; Ku mari p̃aaka aneana maga 
eu makaka. 

41Tea maga mamau puti waina eu do liu sa pae napua pano eu do dape pavakoto 
asa: E po pei tea vasapinoakiana ki tea maga waina eu doko m̃aladigi ki nia. 

42Ku sike pakilagi ki nam̃elearu ni matua ni tea maga waina eu kokona ki nia; Ku 
mari tea maga mamau puti waina eu kokona ki nia eu laelaea. 

43Go ku mari wora makali ni lova aneana e liliu umai, Go ku da mari a e lawodu 
navakalo mau. 



1173 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

44Ku mari a e makoto ni nalagaana aneana, Go ku nadi ki malo tasake aneana 
paki natano. 

45Ku mari naaleatia maga ni naveinatureaiana aneana eu puru: Ku dap̃augoro e 
ki namaliereana. Selah. 

46P̃a wo dum̃am̃a dasuru ki‐go, Yehovah O, pa pa paki seve ragi, pa pa ega tu mau 
du kite? Namaetoana anigo ega wo pavaga dapala nakapu pa pa paki seve ragi? 

47P̃a midoa ki navuruana ni ragi ni namauriana aginau: Ekasana ku dawona ki 
m̃oli ki naatam̃oli natuda maga mamau puti? 

48Naatam̃oli sei ega wo mauri doko po da punusi namateana mau, Waina ega wo 
pualua naatana pa dua ki nam̃elearu ni Sheol? Selah. 

49Nadodomiana tuai anigo maga wai, Nawota O, Ku pivisa paki David doko 
naveilomauana anigo? 

50Nawota O, p̃a midoa ki navasapinoaana dip̃a tea suasua anigo maga; Tea ki 
nalauna laapa mamau puti waina a do dape a e doko narum̃agu; 

51Waina tea kokona ki‐go maga eu pasapinoa asa, Yehovah O, Waina eu 
pasapinoa ki naatum̃eleana maga ki tea vuvuraikiana anigo asa. 

52Yehovah ega vei tea vasap̃iakiana pa pa ega tu mau du. Amen, go Amen. 

Salamo 90 

TUSI KEVATI. 
Natapasavasaana sikai ki Moses, naatam̃oli ki Sup̃e. 

1Nawota, nigo ku maginami pei nasum̃atokoana sikai. Tagona go tagona. 

2Ragi waina tava maga eu ko da pakilina mau, Go ragi waina ku ko da piragi 
navanua go maramana mau, Pae ragi vea mau pa pa paki ragi edaku mau, nigo 
ku pei Sup̃e doko. 

3Ku do mari naatam̃oli e liliu pa pa paki nam̃otam̃ota, Go ku do naga, Kuga liliu, 
naatam̃oli natuna maga. 

4Nalakena natau manu sikai namatam̃a Eu dapala nanova ragi waina e do pano, 
Go dapala navavaigoroana sikai ni nap̃ogiana. 

5Ku do dapelua ra dapala ki natave sikai; eu dapala namaturuana sikai: Malip̃ogi 
eu dapala nam̃enau waina e do ulua sake. 

6Malip̃ogi e pum̃a, po ulua sake; Ragi melu e pei tea tagaukotoviana, po do 
kokolo. 

7Nalakena au do sirinopu doko namaetoana anigo, Go au do m̃anaunau doko 
namaritausuana anigo. 

8Ku lawo ki namarinaleotageleana aginami maga eu doko kivea ki‐go, 
Namarinaleosaana sili aginami maga eu doko namarama ni naraem̃a. 

9Nalakena naaleatia aginami maga mamau puti eu pano doko namaritausuana 
anigo: Au mari natau aginami maga eu sirinopu dapala namidodoana sikai. 

10Naaleatia maga ni natau aginami maga natau rualima larua eu doko ara, Go au 
pe kasua, rualima eu pe latolu; Go naleomadagaana kakada e pei 
nawosimawosaana go nasusueana; Nalakena e pano m̃araverave, go au diri 
pano. 

11Sei e atae nakasuaana ni namaetoana anigo, Go, pae namatau‐ki‐go‐ana, 
namaritausuana anigo? 

12Dapala nogoe p̃a mari gami auga veve atae naaleatia aginami maga, Go auga 
wo piragi p̃op̃o manumatua sikai. 

13P̃a liliu, Yehovah O; p̃a wo puoli ki gami pa pa paki seve ragi? Go p̃a midoakipiri 
nalo ni tea suasua anigo maga. 

14P̃a mari gami auga maro malip̃ogi ki nadodomiana anigo; Go auga wo 
kolalaelaea po laelaea naaleatia aginami maga mamau puti. 

15P̃a mari gami auga laelaea ega vae naaleatia maga waina ku mari gami au dogo 
kite sa ara, Natau maga waina au punusi tea sa ara. 

16Nawosiana anigo ega vakilina ki tea suasua anigo maga, Go nasamasamaana 
anigo ega toko natuda maga. 

17Go namasauniana ki Yehovah Sup̃e aginami ega toko gami: Go nawosiana ni 
nam̃elearugami maga p̃a lawokilaketoko asa doko gami; Go nawosiana ni 
nam̃elearugami maga p̃a lawokilaketoko asa. 

Salamo 91 

1Tea waina e doko tokora ni natokolokuana ki Tea Vakilagi mau Ega wo m̃enaki 
melu ni Tea Kasua mau. 

2Aga wo noa ki Yehovah, Tokora ni nasavasiliana aginau, go nasum̃a ni p̃aaka 
aginau; Sup̃e aginau, waina a do pavatu asa. 

3Nalakena nae ega wo pualua ko pa dua ki vaivai ki tea valako ki manu, Pa dua 
ki nasasanaana ni namateana ni namarisakiana maga. 

4Ega wo kovagoro ko ki nam̃auna maga, Go p̃a wo sava sili etano ki nalivaruna 
maga: Nalomauana aneana e pei nakokoro go nakoro. 

5P̃a wo da mataku nalakena tea mataukiana ni p̃ogi mau, Nalakena nalua waina 
e do diri aleati mau; 



1175 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

6Nalakena nasasanaana ni namateana waina e do surata namaligo mau, 
Nalakena namarisakiana waina e do marisaki aleati matua mau. 

7Manu sikai euga wo dowo pisari nap̃irikiam̃a. Go tivilia sikai pisari 
nam̃elearum̃a ni matua; Ega wo da umai paki m̃aladigi ki‐go mau. 

8Ma p̃a wo leo ki namatam̃a maga, Po punusi nalagatipituakiana paki tea 
sigisigileo maga. 

9Nalakena nigo, Yehovah O, ku pei tokora ni nasavasiliana aginau! Ku mari Tea 
Vakilagi mau e pei nasum̃atokoana anigo; 

10Te nasaana ega wo da pakilina ki‐go mau, Go te naatugiana sikai ega wo da 
paki m̃aladigi ki tap̃aup̃au anigo mau. 

11Nalakena ega wo dip̃a ki agelo aneana maga nalo kakam̃a, Naga euga vavaigoro 
ko napua anigo maga mamau puti. 

12Euga wo dapetape ko doko nam̃elearuda maga, Naga p̃a ta dapilagona te vatu 
sikai mau. 

13P̃a wo pasi laion go adder: P̃a wo pasi puludoa laion tureai go m̃aata. 

14Nalakena nap̃op̃ona e puluti au, go aga wo pualua e: Aga wo sike a pakilagi, 
nalakena e atae nagisagu. 

15Ega wo pioso paki nau, go aga wo pasadara e; Kinau aga wo sikoti a doko 
nariesokiana: Aga wo pualua e, po dodomadagani a. 

16Aga wo mari a ega wo maro navarauana ni naaleatia maga, Go aga wo pisei ki 
nia namautipauriana aginau. 

Salamo 92 

Salamo sikai, Nalegaana sikai agi naaleatia ni sabbath. 

1E p̃ia naga auga vasadodom̃ata ki Yehovah, Go naga auga lega‐samasamani 
nagisam̃a, Tea Vakilagi mau O: 

2Naga auga rogorogo ki nadodomiana anigo malip̃ogi, Go naveilomauana anigo 
nap̃ogiana maga, 

3Pae naleo ni nagalo rualima sikai, go pae salteri; Pae nasaruruana ni harp. 

4Nalakena ku mari au a laelaea, Yehovah, ki nawosiana anigo: Aga wo kola‐
laelaea namariana maga ni nam̃elearum̃a maga. 

5Namariana anigo maga eu p̃arua pa, Yehovah O! Namidodoana anigo maga eu 
pakipua p̃arua liu. 

6Naatam̃oli waina e pei wago e da atae mau; Go tea waina e pei lala e da 
midoakiatae tea wanogoe mau: 

7Ragi waina tea sigisigileo maga eu do siria dapala nam̃enau, Go tea maga 
mamau puti waina eu do mari namarinaleotageleana eu do pum̃a; E pei naga 
euga vei tea marisakiana pa pa ega tu mau du: 

8Ma nigo ku pei Tea Vakilagi mau pa pa e du mau du, Yehovah O. 

9Nalakena, p̃a leo, tea kokona ki‐go maga Yehovah O, Nalakena, p̃a leo, tea 
kokona ki‐go maga euga wo mate puoli; Tea maga mamau puti waina eu do mari 
namarinaleotageleana euga wo pei tea taperaverakiana. 

10Ma ku sike pakilagi ki napati ni nap̃augu e dapala napati ni nap̃au ni oks mila: 
A pei tea vuvuraikiana ki naroro malakesa. 

11Go namatagu e leopunusi tea kusugoro au maga, Nadaligagu ero dogo tea mari 
naleo sa maga waina eu duleana dip̃a au. 

12Tea leana ega wo siria dapala paama sikai: Ega wo ulua dapala sidar sikai ni 
Lebanon. 

13Tea maga waina eu pei tea lawoana nasum̃a ki Yehovah. Euga wo do siria roara 
maga ni nasum̃a ki Sup̃e anigida. 

14Euga wo do dau ki nawada ragi waina euga wo pei tea matua; Euga wo pura ki 
nasua po malakesa doko: 

15Naga euga rogorogo naga Yehovah e leana; E pei vatu‐laketoko aginau, go te 
namarinaleotageleana e da doko asa mau. 

Salamo 93 

1Yehovah e do maramara; e do suni natatap̃auana; Yehovah e do susu, e dum̃ana 
dasoki a ki nakasuaana: Go maramana e pei tea lawokilaketokoana dapala e 
marisap̃o parivari. 

2Malo tasake anigo e pei tea lawokilaketokoana pae tuai pa pa: Nigo ku doko pae 
ragi vea mau pa pa e du mau du. 

3Noai sara maga eu sike, Yehovah O, Noai sara maga eu sike nadaleoda; Noai sara 
maga eu do sike nasaruruana adeada. 

4Yehovah waina e doko elagi e kasua Liu nadaleo maga ni noai laapa, Liu 
natavara kasua maga ni natasi. 

5Nanoasokisokiana anigo maga eu pei lomau p̃arua liu: Natapuana e pataka ni 
nasum̃a anigo, Yehovah O, pa pa paki navarauana ni naaleatia maga. 

Salamo 94 

1Sup̃e ni nasikosikoana maga, Yehovah O, Sup̃e ni nasikosikoana maga, p̃a 
maramalaga dave. 

2P̃a tum̃am̃a sike ko pakilagi, Tea Vasap̃otae maramana: P̃a mari namariana ki 
tea leomadaga maga ega liliu paki da. 

3Yehovah, tea sigisigileo maga euga wo darasa pa pa paki seve ragi? Tea 
sigisigileo maga euga wo darasa pa pa paki seve ragi? 

4Eu do lua ki navasaana, eu do pasa paka laapa, eu do dum̃ada noa ara, Tea maga 
mamau puti waina eu do mari namarinaleotageleana. 

5Eu do marip̃oraworae narei anigo, Yehovah O, Go eu do mari tea veaniana anigo 
eu dogokitesa. 

6Eu do maripunue nagoroi malepu go nam̃enaki, Go eu do p̃okapunue namalepu 
maga. 

7Go eu do naga, Yah ega wo da punusi mau, Go Sup̃e ki Yakob ega wo da midoa 
ki nia mau. 

8Kuga midodoa, tea vei wago maga m̃aleoputo ni narei: Go tea vei lala maga, 
kuga wo manumatua seve ragi? 

9Tea waina e do lawo ki nadaliga, ega wo da dogo kite? Tea waina e do 
maridawona ki namata, ega wo da punusi kite? 

10Tea waina e do pasa kasua ki nalauna maga ega wo da parati kite? Tea waina 
e do pasapisei ki naatam̃oli naataeana? 

11Yehovah e do atae namidodoana maga ki naatam̃oli, Naga nara eu pei tea p̃alo. 

12Ae namaropaana ki naatam̃oli waina ku do pasakasua ki nia, Yah O, Po do 
pasapisei ki nia m̃elu nawotaeana anigo! 

13Naga p̃a mari a ega tam̃ate doko pa dua ki naaleatia maga ni nasaana, Pa pa 
m̃orutano sikai ega wo pei tea kiliana raki tea sigisigileo. 

14Nalakena Yehovah ega wo da dip̃adoa narei aneana mau, Go ega wo da 
doropusi tea veaniana aneana mau. 

15Nalakena navasap̃otaeana ega wo liliu umai paki namarinaleoleanaana: Go tea 
p̃op̃o‐leana maga mamau puti euga wo dausi a. 

16Sei ega wo maginau duleana dip̃a tea maga waina eu do mari naleo sa? Sei ega 
wo maginau lawodu dip̃a tea maga waina eu do mari namarinaleotageleana? 

17Yehovah e pe ta maginau pei nasilaeana mau, Naatagu e pe toko tokora ni 
navunutaana m̃araverave. 



1178 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

18Ragi waina a naga, Nam̃elegu e pa parasai; Nadodomiana anigo, Yehovah O, e 
do silae au. 

19Ragi ni namidoakiparatikiana laapa nap̃alaugu, Navasapakavakaleana anigo 
maga eu mari naatagu e laelaea. 

20Malo tasake ni nasigisigileoana ega wo saisai peani sikoti ko, Waina e do 
maridawona ki narogokitesaana pae natawonakiana sikai kite? 

21Eu do saisai dip̃a naata ni tea leana, Go eu do dip̃akotovi nada tautau. 

22Ma Yehovah e maginau pei tokora vakilagi sikai; Go Sup̃e aginau e pei 
vatulaketoko ni nasavasiliana aginau. 

23Go e do mari namarinaleotageleana adeada e liliu paki da, Go ega wo daelua ra 
doko nasigisigileoana adeada; Yehovah Sup̃e anigida ega wo daelua ra. 

Salamo 95 

1Kuga umai, tuga kola‐laelaea paki Yehovah: Tuga marip̃arai laelaea paki vatu‐
laketoko ni namautipaurigida‐ana. 

2Tuga vaki kivea ki naraena pilake navasadodom̃atakiana, Tuga marip̃arai 
laelaea paki nia ki nalegaana maga. 

3Nalakena Yehovah e pei Sup̃e warua sikai, Go Nawota warua sikai dap̃au sup̃e 
maga mamau puti. 

4Waina tokora vakipua maga ni maramana eu doko nam̃elearuna; Go tokora 
vakilagi maga ni tava maga eu pei aneana. 

5Waina natasi e pei aneana, go nae e mari a; Go nam̃elearuna ero maridawona 
ki navanua garagara. 

6Kuga umai, tuga lotu, po kolo; Tuga titip̃atua narae ni Yehovah, Tea 
Maridawona ki gida: 

7Nalakena nae e pei Sup̃e anigida, Go nigida tu pei narei ni napega aneana, go 
shiip ni nam̃elearuna. Masoso, ku pe wo dogo parati ki nadaleona! 

8Kuga ta mari nap̃op̃omu ega kasua mau, dapala waina eu mari a Meribah, 
Dapala waina eu mari a naaleatia ni Massah masop̃alo. 

9Ragi waina tamamu maga eu maridogo au, Eu maridogo‐ataep̃otae au, po 
punusi nawosiana aginau. 

10Natau rualima pati a mamarago ki tagona wanogoe, Po naga, Nara eu pei narei 
waina eu do sasap̃o ki nap̃op̃oda, Go eu da atae napua aginau maga mau: 

11Waina a pivisa paki da namaetoana aginau, Naga euga ta umai sili paki 
namaromaroana aginau mau. 

Salamo 96 

1Kuga lega ki Yehovah nalegaana vau sikai: Kuga lega ki Yehovah, maramana 
mamau. 

2Kuga lega ki Yehovah, kuga vasap̃ia ki nagisana; Kuga rogorogo ki 
namautipauriana aneana pae naaleatia pa pa paki naaleatia. 

3Kuga noasai nasamasamaana aneana m̃aleoputo ni nalauna maga, Nawosiana 
ni namagaana aneana maga m̃aleoputo ni narei maga mamau puti. 

4Nalakena Yehovah e p̃arua, go e pei tea waina ega vei tea lega‐samasamaniana 
warua liu: Nae e pei tea waina ega vei tea mataukiana dap̃au sup̃e maga mamau 
puti. 

5Nalakena sup̃e maga mamau puti ni nalauna maga eu pei nasup̃e maga: Ma 
Yehovah e mari nakoroatelagi maga. 

6Nadodomadaganiana go natatap̃auana ero doko naraena: Nakasuaana go 
nasamasamaana ero doko tokora tapu aneana. 

7Kuga tua Yehovah, naworaworana maga ni nalauna maga, Kuga tua Yehovah 
nasamasamaana go nakasuaana. 

8Kuga tua Yehovah nasamasamaana ni nagisana: Kuga tape navituaana sikai, po 
umai paki roara maga ni nasum̃a aneana. 

9Kuga suai natano paki Yehovah doko narekeikiana ni natapuana: Kuga 
rurururu pa dua ki naraena, maramana mamau. 

10Kuga noa m̃aleoputo ni nalauna maga, Yehovah e do maramara: Go maramana 
e pei tea lawokilaketokoana, ega wo da parivari mau: Ega wo pasap̃otae narei 
maga pae naleanaana. 

11Nakoroatelagi maga euga laelaea, go maramana ega sokamidi; Natasi ega 
saruru, go navuraana kakana; 

12Vanua ega rarasa, go tea maga mamau puti waina eu doko asa; Ragi wanogoe 
nakau maga mamau puti ni mala ni nakau euga wo kola‐laelaea; 

13Narae ni Yehovah, nalakena e umai; Nalakena e umai naga ega vasap̃otae 
navanua: Ega wo pasap̃otae maramana pae namarinaleoleanaana, Go nalauna 
maga pae naveilomauana aneana. 

Salamo 97 

1Yehovah e do maramara; navanua ega sokamidi; Go naureure laapa euga 
laelaea. 

2Napopouru go namaligo ero doko dalivirigoro e: Namarinaleoleanaana go 
navasap̃otaeana ero pei laketano ni malo tasake aneana. 

3Nakapu sikai e do pea ki naraena, Po do gani tea kokona ki nia maga daliviri. 

4Navila aneana maga eu maramalagati maramana: Navanua e punusi, po 
durururu. 

5Tava maga eu sara dapala waks pa dua ki narae ni Yehovah, Pa dua ki narae ni 
Nawota ni maramana mamau. 

6Nakoroatelagi maga eu do dogorogo ki namarinaleoleanaana aneana, Go 
nalauna maga mamau puti eu punusi nasamasamaana aneana. 

7Tea maga mamau puti waina eu do magi nasup̃e taeana sikai suasua, Waina eu 
do pasapakavakae nasup̃e maga euga wo maliere: Kuga suai natano paki nia, 
sup̃e maga mamau puti. 

8Sion e dogo po laelaea, Go Yudah natuna nagoroi maga eu sokamidi; Nalakena 
navasap̃otaeana anigo maga, Yehovah O. 

9Nalakena nigo, Yehovah, ku pei Tea Vakilagi mau dap̃au maramana mamau: Ku 
pei Tea Vakilagi p̃arua liu dap̃au sup̃e maga mamau puti. 

10Tea maga waina ku dodomi Yehovah, kuga vilosi tea sa: E do pavaigoro naata 
maga ni tea dodomi‐dodomiana aneana maga; Ega wo pualua ra m̃elu dua ki 
nam̃elearu ni tea sigisigileo maga. 

11Namarama e magi tea leana pei tea sapurakiana, Go agi tea p̃op̃o‐leana maga 
nalaelaeaana. 

12Kuga laelaea Yehovah, tea leana maga. Go kuga vasadodom̃ata ki nagisana 
tapu. 

Salamo 98 

Salamo sikai. 

1Kuga lega ki Yehovah nalegaana vau sikai; Nalakena e mari tea ni namagaana 
maga: Nam̃elearuna ni matua, go naruna tapu, e maneana mari 
namautipauriana. 

2Yehovah e mari namautipauriana aneana e pei tea ataeana: E mari 
namarinaleoleanaana aneana e doko lina ki namata maga ni nalauna maga. 

3E magi nasum̃a ni Israel midoa ki nadodomiana aneana go naveilomauana 
aneana: Namatap̃ago maga mamau puti ni maramana eu punusi 
namautipauriana ki Sup̃e anigida. 

4Kuga marip̃arai‐laelaea paki Yehovah, maramana mamau: Kuga tatapua, po 
kola‐laelaea, po lega‐samasamani. 

5Kuga lega‐samasamani Yehovah ki harp; Ki harp go nadaleo ni nalegaana. 

6Ki paiga maga go nadaleo ni sagoa. Kuga marip̃arai‐laelaea narae ni Nawota, 
Yehovah. 

7Natasi ega saruru, go navuraana kakana; Maramana, go tea maga waina eu doko 
asa doko; 

8Noai sara maga euga tap̃ap̃osawosa ki nam̃elearuda; Tava maga euga mamau 
kolalaelaea; 

9Narae ni Yehovah, nalakena e umai naga ega vasap̃otae navanua: Ega wo 
pasap̃otae maramana pae namarinaleoleanaana, Go nalauna maga pae 
naleanaana. 

Salamo 99 

1Yehovah e do maramara; nalauna maga euga rurururu: E do doko kerub maga; 
navanua ega varivari. 

2Yehovah waina e doko Sion e p̃arua; Go nae e pakilagi dap̃au nalauna maga 
mamau puti. 

3Euga samasamani nagisam̃a waina e p̃arua go waina e pei tea mataukiana: Nae 
e dapu. 

4Go nakasuaana ki Nawota e dodomi navasap̃otaeana; Nigo ku lawokilaketoko 
naleanaana, Nigo ku mari navasap̃otaeana go namarinaleoleanaana doko Yakob. 

5Kuga sike Yehovah Sup̃e anigida ega vakilagi, Go kuga suai natano paki malo 
vasiana ni nam̃elena maga: Nae e dapu. 

6Moses go Aaron m̃aleoputo ni tea viri aneana maga, Go Samuel m̃aleoputo ni 
tea maga waina eu do pioso‐noa nagisana; Eu pioso paki Yehovah go nae e 
pasadara ra. 

7E pasa paki da doko napopouru lawodu: Eu pavaigoro nanoasokisokiana 
aneana maga, go natawonakiana waina e dua ra asa. 

8Yehovah Sup̃e aginami, nigo ku pasadara ra: Ku madeada pei Sup̃e 
midoakikorokoro, Go tea sikosiko namariana adeada maga. 

9Kuga sike Yehovah Sup̃e anigida ega vakilagi, Go kuga suai natano paki tava 
tapu aneana; Nalakena Yehovah Sup̃e anigida e dapu. 

Salamo 100 

Salamo sikai ni navasadodom̃atakiana. 



1182 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

1Kuga marip̃arai laelaea paki Yehovah, maramana mamau. 

2Kuga magi Yehovah suasua pilake nalaelaeaana: Kuga umai paki naraena pilake 
nakolalaelaeaana. 

3Kuga atae naga Yehovah nae e pei Sup̃e: Nae e mari gida, go nigida tu pei 
aneana; Tu pei narei aneana, go shiip ni napega aneana. 

4Kuga sili namata‐pua aneana maga pilake navasadodom̃atakiana, Go roara 
maga ni nasum̃a aneana pilake nasamasamaniana: Kuga vasadodom̃ata ki nia, 
po pasap̃ia ki nagisana. 

5Nalakena Yehovah e p̃ia; nadodomiana aneana e du mau du; Go naveilomauana 
aneana pa pa paki tagona go tagona. 

Salamo 101 

Salamo sikai ki David. 

1Aga wo lega nadodomiana go navasap̃otaeana: Yehovah O, aga wo lega‐
samasamani ko. 

2Aga wo marimanumatua pae napua wialua: P̃a wo umai punusi au seve ragi? 
Aga wo surata pae nawialuaana ni nap̃op̃ogu ekopu ni nasum̃a aginau. 

3Aga wo da lawo ki te naleo sa sikai kivea ki namatagu maga mau: A pilosi 
namariana ki tea maga waina eu dawasi; Ega wo da puluti au mau. 

4P̃op̃o tagele ega wo m̃elu dua ki nau pano: Aga wo da atae tea sa mau. 

5Tea vasapinoa ki panako ki tana ri, aga wo mari a ega vunuta: Tea leolagi go tea 
p̃op̃o‐welewelea aga wo da mariatae soki a mau. 

6Namatagu eroga wo doko tea veilomau maga ni navanua, naga euga toko sikoti 
au: Tea surata pae napua wialua, nae ega wo maginau suasua. 

7Tea mari namarisoreana ega wo da doko ekopu ni nasum̃a aginau mau: Tea 
vasa nasorosoroana maga ega wo da pei tea lawokilaketokoana kivea ki 
namatagu maga mau. 

8Sara malip̃ogi aga wo mari tea sigisigileo maga mamau puti ni navanua euga 
vunuta; Naga aga taelua puti tea mari namarinaleotageleana m̃elu dua ki 
natokoana ki Yehovah. 

Salamo 102 

Natapasavasaana sikai ki tea rogokitesa, ragi waina e pei tea tap̃augoroana, po da ki 
namidodoana aneana narae ni Yehovah. 

1Yehovah O, p̃a rogo natapasavasaana aginau, Go nakuapiosoana aginau ega 
valoti paki‐go. 

2P̃a ta dasuru ki naraem̃a paki nau mau naaleatia ni nariesokiau‐ana: P̃a ta ki 
nadaligam̃a paki nau; Naaleatia waina aga vioso asa p̃a vasadara au m̃araverave. 

3Nalakena naaleatia aginau maga eu do sirinopu dapala naasua, Go navatugu 
maga eu pavaga dapala naseati vavaga sikai. 

4Nap̃op̃ogu e pei tea atugiana dapala nam̃enau, po kokolo; Nalakena a malio ki 
nakaninavinaga‐ana aginau. 

5Nalakena nadaleo ni nagiana aginau. Navatugu maga eu puluti nap̃okasigu. 

6A dakiusi pelekan sikai ni masop̃alo; A po dapala tipaga sikai ni nasum̃a makaka 
maga. 

7A do leleogoro, go a po dapala sparro sikai. Waina e sikina doko nap̃au ni 
nasum̃a. 

8Tea maga waina eu kokona ki nau eu do pasapinoa ki nau naaleatia mamau; Tea 
maga waina eu doropa ki namaetoana paki nau eu do pivisa pae au. 

9Nalakena a gani natanoapu dapala navinaga, Po lip̃a ki nakaiana sari noai 
munuana aginau. 

10Nalakena namaetoana anigo go namaritausuana anigo: Nalakena ku dape 
dakati au, po nadi ki nau pano. 

11Naaleatia aginau maga eu dapala melu saikiana sikai; Go kinau a kokolo dapala 
nam̃enau. 

12Ma nigo, Yehovah O, p̃a wo doko pa pa ega tu mau du; Go namidoa‐ki‐go‐ana 
pa pa paki tagona go tagona. 

13Nigo p̃a wo duleana, p̃a wo maritadodomi Sion: Nalakena e po pei ragi waina 
p̃a saup̃ia ki nia, Nalakena ragi tatutakiana e po umai. 

14Nalakena tea suasua anigo maga eu dodomi vatu kakana maga, Po dagisi 
nam̃otam̃ota kakana. 

15Go nalauna maga euga wo matau ki nagisa ni Yehovah, Go nawota maga 
mamau puti ni maramana ki nasamasamaana anigo: 

16Nalakena Yehovah e po davagi Sion, E po pei tea vunusiana doko 
nasamasamaana aneana; 

17E po dum̃ana doa e paki natapasavasaana ki tea tika maga, Po da midoakip̃alo 
ki natapasavasaana adeada mau. 

18Tea wanogoe ega wo magi tagona edaku pei tea midiriana: Go narei sikai 
waina euga wo pei tea tawonakiana euga wo samasamani Yah. 

19Nalakena e po leo siwo pae tokora vakilagi tapu aneana; Yehovah e po leo pae 
nakoroatelagi punusi maramana; 

20Naga ega rogo nagiana ki tea soliana; Naga ega veresi tea tip̃akotoviana maga; 

21Naga euga rogorogo ki nagisa ni Yehovah Sion, Go nasamasamani‐a‐ana 
Yerusalem; 

22Ragi waina narei maga euga wo pei tea saisaikiana, Go namarakiana maga, 
naga euga magi Yehovah suasua. 

23E mari nakasuaana aginau e manainai napua; E mari naaleatia aginau maga eu 
puru. 

24Aga wo naga, Sup̃e aginau O, p̃a ta dape au sake m̃aleoputo ni naaleatia aginau 
maga mau: Natau anigo maga eu doko tagona ni tagona maga. 

25Ragi vea mau ku lawo ki maramana; Go nakoroatelagi maga eu pei nawosiana 
ni nam̃elearum̃a maga. 

26Nara euga wo puoli, ma nigo p̃a wo du: Go euga wo mamau puti disu duai 
dapala sugoro sikai; P̃a wo marioli ra dapala tea suniana sikai, go euga wo pano 
p̃ota: 

27Ma nigo ku pei tea sikai maau doko, Go natau anigo maga euga wo da nopu 
mau. 

28Tea suasua anigo maga natuda maga euga wo doko, Go naworaworada euga 
wo pei tea lawokilaketokoana naraem̃a. 

Salamo 103 

Salamo sikai ki David. 

1P̃a vasap̃ia ki Yehovah, naatagu O; Go tea maga mamau puti ni nap̃alaugu, kuga 
vasa p̃ia ki nagisana tapu. 

2P̃a vasap̃ia ki Yehovah naatagu O, Go p̃a ta malio ki puti namarim̃atakiana 
aneana maga mau: 

3Waina e do manigo midoakikorokoro puti namarinaleotageleana anigo maga; 
Waina e do marilua puti nasasanaana anigo maga; 

4Waina e do daulua namauriana anigo pa dua ki m̃orutano; Waina e do p̃auvau 
ki‐go ki nadodomiana go ki namaritadodomiana maga: 

5Waina e do mari naatam̃a e maro ki tea wia; Dapala naveinatureaiana anigo e 
do pei tea maripaukiana dakiusi ikila. 

6Yehovah e do mari namarinaleoleanaana maga, Go navasap̃otaeana maga magi 
tea maga mamau puti waina eu pei tea maripavakotoana. 

7E mari napua aneana maga eu pei tea ataeana paki Moses, Namariana aneana 
maga paki Israel natuna maga. 

8Yehovah e pei maritadodomi go e saup̃ia, E mari daliali namaetoana, go e p̃arua 
nadodomiana. 

9Ega wo da pululu doko mau doko mau; Go ega wo da mauti namaetoana aneana 
pa pa ega tu mau du mau. 

10E da mari paki gida pae namarinaleosaana anigida maga mau, Go e da lagati 
dua gida pae namarinaleotageleana anigida maga mau. 

11Nalakena dapala waina nakoroatelagi e pakilagi dap̃au maramana, 
Nadodomiana aneana e marimatua dap̃au tea maga waina eu matau ki nia. 

12Dapala waina elo sake e madu uvea ki elo musu, E mari natapiriana anigida 
maga eu madu uvea ki gida. 

13Dapala waina tama ni piakiki e do maritadodomi natuna maga, Yehovah e do 
maritadodomi tea maga waina eu do matau ki nia. 

14Nalakena nae e atae namaridawonakiana kakagida; E do midoa ki nia naga tu 
pei nam̃otam̃ota. 

15Naatam̃oli, naaleatia aneana maga eu dapala nam̃enau; Dapala napum̃a ni 
vanua, e do pum̃a dapala nogoe. 

16Nalakena nalagi sikai e duagoto asa, go e da doko mau; Go tokora kakana ega 
wo da moro atae a mau. 

17Ma nadodomiana ki Yehovah e doko pae tuai mau pa pa paki tuai mau e doko 
tea maga waina eu do matau ki nia, Go namarinaleoleanaana aneana e pei agi 
natuda natuda maga; 

18E pei agi tea maga waina eu do pavaigoro navasasokiana aneana. Go agi tea 
maga waina eu do midoa ki navasaparatikiana aneana maga naga euga mari ra. 

19Yehovah e lawokilaketoko malo tasake aneana nakoroatelagi maga; Go 
namarakiana aneana e do maramara dap̃au tea maga mamau puti. 

20Kuga vasap̃ia ki Yehovah, agelo aneana maga: Tea marimatua ni nakasuaana, 
waina ku do mari navasaana aneana, Waina ku do dogo parati ki nadaleo ni 
navasaana aneana. 

21Kuga vasa p̃ia ki Yehovah, taua aneana maga mamau puti; Tea suasua aneana 
maga, waina ku do mari namasauana aneana. 

22Kuga vasap̃ia ki Yehovah, nawosiana aneana maga mamau puti, Waina ku doko 
tokora maga mamau puti ni namarakiana aneana: P̃a vasap̃ia ki Yehovah, 
naatagu O. 

Salamo 104 

1P̃a vasap̃ia ki Yehovah naatagu O. Yehovah Sup̃e aginau O, ku p̃arua p̃arua liu; 
Ku pei tea sugoroana ki nadodomadaganiana go natatap̃auana. 

2Ku do dum̃am̃a kovagoro ko ki namarama dapala sugoro sikai; Ku do sai ki 
nakoroatelati maga dapala tea kovagoro sikai: 

3Waina e do nadi ki sila maga ni em̃ago ni elagi aneana maga eu doko noai maga; 
Waina e do mari napopouru maga eu pei kariot aneana; Waina e do pano doko 
nalivaru maga ni nalagi: 

4E do mari nalagi maga eu pei tea tautauana aneana maga; Tea suasua aneana 
maga eu pei nakapu waina e soro: 

5E lawo ki maramana e doko laketano kakana maga, Ega wo da parivari te 
naaleatia mau pa pa ega tu mau du. 

6Ku dap̃augoro e ki epua dapala sugoro sikai; Noai maga eu lawodu elagi ki tava 
maga. 

7Nalakena navasakasuaana anigo eu sava pano; Nalakena nadaleo ni tovae anigo 
eu dam̃alua pano; 

8Eu sake tava maga, eu siwo nap̃aloa maga, Paki tokora waina ku madeada lawo 
ki nia. 

9Ku lawo ki kokoi sikai, euga wo da liu sa mau; Euga wo da moro liliu naga euga 
dap̃augoro maramana mau. 

10Waina e do dip̃akilua namata ni noai maga paki nap̃aloa maga; Eu do sara 
namawota ni tava maga: 

11Eu do pitua ki namunuana paki sara nalo mila ni namalasi; Ass mila maga eu 
do marikotovi namadouana adeada. 

12Manu maga ni nakoroatelagi eu do doko elagi ki da, Eu do pitua ki nadaleoda 
pae m̃aleoputo ni ara maga. 

13E do pue tava maga pae em̃ago ni elagi aneana maga: Maramana e pura ki nawa 
ni nawosiana anigo maga. 

14E do magi katel maga mari nam̃enau e ulua, Go tea malakesa agi nawosiana ni 
nalalawoana ki naatam̃oli; Naga ega viragi navinaga ega tave m̃elu natano: 

15Go waine waina e do mari nap̃op̃o ni naatam̃oli e laelaea, Naga ega mari 
naraena ega giregire p̃arua liu naroro, Go navinaga waina e do silae nap̃op̃o ni 
naatam̃oli. 

16Nakau maga ki Yehovah eu puravura; Sidar maga ni Lebanon waina e lawo ra; 

17Waina manu kiki maga eu do mari vete adeada maga ara: Ova, paine maga eu 
pei nasum̃a aneana. 

18Tava maga tea vakilagi maga eu pei agi naninani mila maga; Vatu laketoko 
maga eu magi koni maga pei tokora ni nasavasiliana. 

19E mari atelagi e pei agi ragi maga: Elo e atae namusuana aneana. 

20Ku do mari namaligo, go e po pei p̃ogi; Waina sara nalo mila ni namalasi eu do 
dave pano asa. 

21Laion tureai maga waina eu do uru raki tea kati‐p̃oraworaeana, Go naga euga 
tatagovi Sup̃e ki navinaga adeada. 

22Elo e do sake, eu do pei tea saisaikiana, Po do one natano valeada maga. 

23Naatam̃oli e do dave paki nawosiana aneana pano, Go paki nalalawoana 
aneana pa pa paki ragi melu. 

24Yehovah O, nawosiana anigo maga eu laapa pa! Ku mari puti ra pae 
namanumatuaana: Maramana e pura ki nasogolapaana anigo maga. 

25Natasi waia, tea warua go tea welewelea ni taleva dua, Waina tea kakaravi 
maga waina eu mari sa pei tea veveana eu doko asa, Nalo mauri kiki maga sikoti 
tea warua maga. 

26Tokora wanogoe shipe maga eu do sava asa; Leviathan waia, waina ku 
maridawona ki nia naga ega p̃arop̃aro asa. 

27Eu mamau puti do leogoro ako, Naga p̃a tua ra navinaga adeada ragi kakana. 

28Ku do dua ra eu do pilae; Ku do pukesi nam̃elearum̃a, eu do puka ki tea wia. 

29Ku do dasuru ki naraem̃a, eu do m̃anaunau; Ku do dapelua nameroda, eu do 
mate, Po do liliu paki nam̃otam̃ota kakada. 

30Ku do dip̃akilua naatam̃a, eu do pei tei tawonakiana; Go ku do maripau ki narae 
ni natano. 

31Nasamasamaana ni Yehovah ega tu po du mau du; Yehovah ega laelaea 
nawosiana aneana maga: 

32Waina e do leopunusi maramana, go e do durururu; E do kisidogo tava maga, 
go eu do asua. 

33Aga wo lega ki Yehovah ragi ni namauriana aginau: Aga wo lega samasamani 
Sup̃e aginau ragi ni natokoana aginau. 

34Namidodoana aginau ega wo gagadi paki nia: Kinau aga wo laelaea Yehovah. 

35Tea mari naleo sa maga euga sirinopu m̃elu dua ki maramana, Go tea sigisigileo 
maga euga ta moro doko mau. P̃a vasap̃ia ki Yehovah, naatagu O, Kuga 
samasamani Yah. 

Salamo 105 

1Kuga vasadodom̃ata ki Yehovah, kuga vioso ki nagisana; Kuga mari namariana 
aneana maga euga vei tea ataeana m̃aleoputo ni nalauna maga. 

2Kuga lega ki nia, kuga legasamasamani a; Kuga noa nawosiana ni namagaana 
aneana maga mamau puti. 

3Kuga vakavakae nagisana tapu: Nap̃op̃o ni tea maga waina eu do laaga Yehovah 
euga to laelaea. 

4Kuga laaga Yehovah go nakasuaana aneana; Kuga laaga naraena sara ragi. 

5Kuga midoa ki nawosiana ni namagaana aneana maga waina e mari ra; 
Navaivaiana aneana maga, go navasap̃otaeana maga ni nawokana; 

6Nimu naworawora ni Abraham tea suasua aneana, Nimu Yakob natuna maga, 
tea matadoaana aneana maga. 

7Nae e pei Yehovah Sup̃e anigida: Navasap̃otaeana aneana maga eu doko 
maramana mamau. 

8E midoa ki navasasokiana aneana pa pa e du mau du, Navasaana waina e magi 
tagona manu sikai dip̃a ki nia; 

9Navasasokiana waina e mari a paki Abraham, Go navivisaana aneana paki 
Isaak; 

10Go e lawosoki a paki Yakob naga ega vei natawonakiana sikai, Paki Israel naga 
ega vei navasasokiana waina ega tu mau du. 

11E naga, Aga wo dua ko navanua ni Kanaan, Laine totowo ni tea veanipiolikiana 
animu: 

12Ragi waina eu ko pei naatam̃oli visa maau, Tea visa maau sa, go nam̃enaki‐
atatoko asa; 

13Go eu surata pasara pae nalauna paki nalauna, Pae namarakiana sikai pa 
punusi narei p̃ota sikai. 

14E da suasua ki te naata naga ega maripavakoto paki da mau; Go e pasa kasua 
ki nawota maga nalakena nara; 

15E naga, Kuga ta kisidogo tea vuvuraikiana aginau maga mau, Go kuga ta mari 
sa ki profeta aginau maga mau. 

16Go e soso navitoloana sikai e umai paki navanua; E marip̃oriwori sara tiko ni 
navinaga. 

17E dip̃akilua naatam̃oli sikai e pea ki da; Yosef e pei tea soriana naga ega vei 
naviti sikai: 

18Eu mari natuana ero pitinu ki tea moti; E pei tea motiana ki namori ni airon 
maga: 

19Pa pa paki ragi waina navasaana aneana e lolomana; Nanoaana ki Yehovah e 
maridogo e. 

20Nawota e dip̃akilua po peresi a; Tea maraki nalauna maga, go e p̃olagati a. 

21E mari a e pei nawota ni nasum̃a aneana, Go tea maramara ni nasogolapaana 
aneana mamau: 

22Naga ega soli tea maraki aneana maga ragi waina e masauna, Go naga ega mari 
tea matua aneana maga euga manumatua. 

23Go Israel e umai paki Ityipt; Go Yakob e m̃enaki‐atatoko navanua ki Ham. 

24Go e mari narei aneana eu pavakawora p̃arua, Po mari ra eu kasua liu tea maga 
waina eu kokona ki da. 

25E doa nap̃op̃oda naga euga vilosi narei aneana, Naga euga marisore paki tea 
suasua aneana maga. 

26E dip̃akilua Moses, tea suasua aneana, Go Aaron waina e matadoa e. 

27Ero doropusi navasaana maga ni navaivaiana aneana maga m̃aleoputo kakada, 
Go tea ni namagaana maga navanua ki Ham. 

28E dipakilua namaligo, po mari a e maligo; Go eu da marip̃auluulu paki 
navasaana aneana maga mau. 

29E doa noai adeada maga eu pei nada, Go e maripunue naika adeada maga. 

30Navanua adeada e pura ki frok maga, Ekopu ni em̃ago maga ki nawota adeada 
maga. 

31E pitip̃aki, go lago e umai, Go kutu maga usuraki navanua adeada mamau. 

32E dua ra usa ni vatu e oli usa, Go mena maga ni nakapu doko navanua adeada. 

33Go e atugi vaine adeada maga go napuliva adeada maga; Po marip̃oriwori 
nakau maga ni navanua adeada mamau. 

34E pitip̃aki, go midiri e umai, Go uraasi, waina eu mari sap̃o pei tea veveana, 

35Po gani sara nataputea ni navanua adeada, Po gani nawa ni natano adeada. 

36Go e atugi takalapa maga mamau puti ni navanua adeada, Takavea maga ni 
nakasuaana adeada mamau. 

37Go e piragilua ra eu m̃elu pilake silver go kold: Go tea manainai sikai e da doko 
m̃aleoputo ni naworawora aneana maga mau. 

38Ityipt e laelaea ragi waina eu m̃elu pano; Nalakena namatau‐ki‐da‐ana e dowo 
ara. 

39E p̃elesa ki napopouru sikai naga ega vei tea tap̃augoro sikai; Go nakapu naga 
ega maramalaga p̃ogi. 

40Eu datago, go e piragi kuel maga eu rumai, Po mari ra eu puka ki navinaga ni 
nakoroatelagi. 

41E p̃olagati vatu laketoko sikai, go noai maga eu sara dave; Eu sara tokora 
garagara maga dapala noai sara sikai. 

42Nalakena e midoa ki navasaana tapu aneana, Go Abraham tea suasua aneana. 

43Go e piragilua narei aneana eu m̃elu pilake nalaelaeaana, Tea matadoaana 
aneana maga pilake nakolalaelaeaana. 

44Go e dua ra navanua maga ki nalauna maga; Go eu dape peani nawosiana ki 
narei maga: 

45Naga euga vavaigoro natawonakiana aneana maga, Po dogo parati ki 
nawotaeana aneana maga. Kuga samasamani Yah. 

Salamo 106 

1Kuga samasamani Yah. Kuga vasadodom̃ata ki Yehovah; nalakena e p̃ia: 
Nalakena nadodomiana aneana e du mau du. 

2Sei ega wo noa namarimatuaana maga ki Yehovah? Sei ega wo mari 
nasamasamaniana mamau ega vei tea rogoana? 

3Ae namaropaana ki tea maga waina eu do pavaigoro navasap̃otaeana, Go ki tea 
waina e do mari namarinaleoleanaana sara ragi! 

4P̃a midoa ki nau, Yehovah O, pilake nasaup̃iaana waina e paki narei anigo; P̃a 
umai punusi au pilake namautipauriana anigo: 

5Naga aga leo punusi doko nawiaana ki tea matadoaana anigo maga, Naga aga 
laelaea doko nalaelaeaana ki nalauna anigo, Naga aga vakavakae sikoti tea 
veaniana anigo. 

6Au mari naleo sa sikoti tamagami maga, Au mari naleo tagele, au mari 
nasigisigileoana. 

7Tamagami maga eu da midoakiatae nawosiana ni namagaana anigo maga Ityipt 
mau; Eu da midoa ki nalapalapaana ni nadodomiana anigo maga mau; Ma eu 
marip̃auluulu pisari natasi, Natasi Miala. 

8Ma e mautipauri ra nalakena nagisana, Naga ega mari namarimatuaana aneana 
ega vei tea ataeana. 

9Go e pasa kasua ki Natasi Miala, go e garagara: Go e mari ra eu surata duaduru 
epua maga, dapala masop̃alo sikai. 

10Go e mautipauri ra m̃elu dua ki nam̃elearu ni tea vilosi, Po daulua ra m̃elu dua 
ki nam̃elearu ni tea kokona. 

11Go noai maga eu dap̃augoro tea maga waina eu diesoki ra: Sikai kakada e da 
doko mau. 

12Go eu saralomau navasaana aneana maga; Eu lega‐samasamani a. 

13Eu mari m̃araverave, eu malio ki nawosiana aneana maga; Eu da leogoro 
namidoakip̃otaeana aneana mau: 

14Go eu masau navinaga p̃arua masop̃alo, Po maridogo Sup̃e maso maladi. 

15Go e dua ra tea waina eu datago asa; Po dip̃akilua nam̃aguraana paki naatada. 

16Go eu doitoi Moses tokora ni nam̃enakiana, Go Aaron tea tapu ki Yehovah. 

17Natano e maga po dinomi Dathan, Po donigoro taua ki Abiram. 

18Go nakapu sikai e pei tea tokoniana taua adeada; Go mena ni nakapu e sorovi 
tea sigisigileo maga. 

19Eu mari kau natuna anoai sikai Horeb, Po suai natano paki nasup̃e takiana 
sikai. 

20Go eu surupioli ki nasamasamaana adeada. Raki nunu ni oks sikai waina e do 
gani nam̃enau. 

21Eu malio ki Sup̃e waina e mautipauri ra, Waina e mari tea warua maga Ityipt; 

22Tea ni namagaana maga navanua ki Ham, Tea mataukiana maga Natasi Miala. 

23Go e noa naga ega marisa ki da, Ma Moses tea matadoaana aneana e lawodu 
naraena tokora marip̃oraeana, Naga ega mari namaetoana aneana ega liliu pa 
dua ki namarisakiana. 

24Go eu midoakip̃alo ki navanua masauniana, Eu da saralomau navasaana 
aneana mau. 

25Go eu dauruuru ekopu ni tap̃aup̃au adeada maga, Eu da dogo parati ki nadaleo 
ni Yehovah mau. 

26Go e sike nam̃elearuna paki da, Naga ega mari ra euga rowo masop̃alo: 

27Go naga ega mari naworaworada euga rowo m̃aleoputo ni nalauna maga, Go 
naga ega taperavera ki da usuraki navanua maga. 

28Go eu puluti Baal‐peor, Po gani naviriana maga paki tea mate maga. 

29Go eu mari a e maeto ki namariana adeada maga; Go naatugiana e dave 
duap̃ora paki da. 

30Go Finehas e duleana po pasap̃otae: Go naatugiana e pei tea tugoroana. 

31Go e maneana pei tea midoakiana naga e pei namarinaleoleanaana, Pa pa paki 
tagona go tagona pa pa e du mau du. 

32Go eu mari a e maeto pisari noai maga ni Meribah, Go e sa ki Moses nalakena 
nara: 

33Nalakena eu marip̃auluulu paki naatana, Go e pasa pele ki nagolena maga. 

34Eu da mari sa ki narei maga mau, Waina Yehovah e noa ki da ara; 

35Ma eu sari nalauna maga, Po ataedogo nawosiana adeada maga: 

36Go eu magi nasup̃e adeada maga suasua; Waina eu pei vaivai sikai paki da: 

37Go eu maripunue natuda naanoai maga go natuda nagoroi maga eu pei 
naviriana paki dimon maga, 

38Go eu da ki nada tautau, nada ni natuda naanoai maga go ni natuda nagoroi 
maga, Waina eu maripunue ra eu pei naviriana paki nasup̃e maga ni Kanaan; Go 
navanua e pei tea mariana e loa ki nada. 

39Go eu dum̃ada mari ra eu loa ki nawosiana adeada maga, Po maripele pano ki 
namariana adeada maga. 

40Go namaetoana ki Yehovah e pavaga dip̃a narei aneana, Go e mamarago ki tea 
veaniana aneana. 

41Go e pitua ki da paki nam̃elearu ni nalauna maga; Go tea maga waina eu pilosi 
ra eu maramara dap̃au ra. 

42Go tea kokona ki da maga eu diesoki ra, Go eu pei tea mariana eu ditip̃atua 
etano ki nam̃elearuda. 

43E paka laapa pualua ra; Ma nara eu do marip̃auluulu ki namidoakip̃otaeana 
adeada, Po pei tea viragiana pakitano ki namarinaleotageleana adeada. 

44Ma e leopunusi nariesoki‐ra‐ana, Ragi waina e dogo nakuapiosoana adeada: 

45Go e madeada midoa ki navasasokiana aneana, Po midoakipiri pae 
nalapalapaana ni nadodomiana aneana maga. 

46Go e dua ra namaritadodomiana narae ni tea maga mamau puti waina eu 
piragiluapavakoto ara. 

47P̃a mautipauri gami, Yehovah Sup̃e aginami O, Go p̃a viragi‐saisai ki gami m̃elu 
dua ki nalauna maga, Naga auga vasadodom̃ata ki nagisam̃a tapu, Go naga auga 
vakavakae nasamasamani‐ko‐ana. 

48Yehovah, Sup̃e ki Israel, ega vei tea vasap̃iakiana, Ega vae tuai mau pa pa paki 
tuai mau, Go narei mamau euga naga, Amen. Kuga samasamani Yah. 

Salamo 107 

TUSI V. 

1Kuga vasap̃ia ki Yehovah; nalakena e p̃ia: Nalakena nadodomiana aneana e du 
mau du. 

2Tea tauluaana maga ki Yehovah euga noa e, Waina e daulua ra m̃elu dua ki 
nam̃elearu ni tea kokona; 

3Po piragi‐saisai ki da m̃elu dua ki navanua maga, Pae ist go pae west, Pae north 
go pae natasi. 

4Eu surata sasap̃o masop̃alo pae napua waina e pei maso maladi; Eu da pap̃ai te 
natokoana waina euga toko asa doko mau. 

5Eu pitolo go eu madou, Naatada e matekimala ara. 

6Go eu pioso paki Yehovah doko nariesoki‐ra‐ana, Go e do pualua ra m̃elu dua ki 
nap̃alaasa adeada maga. 

7Go e maraki ra pae napua leana, Naga euga vaki natokoana waina euga toko asa 
doko. 

8Euga vasadodom̃ata ki Yehovah nalakena nadodomiana aneana, Go nawosiana 
ni namagaana aneana maga paki naatam̃oli natuda maga! 

9Nalakena e do mari naatana madou e maro, Go e do pakavuro naatana pitolo ki 
tea wia. 

10Tea maga waina eu do doko namaligo go melu ni namateana, Tea soliana maga 
ni narogokitesaana go ni airon; 

11Nalakena eu marip̃auluulu paki nanoaana maga ki Sup̃e, Po pasadao 
namidoakip̃otaeana ki Tea Vakilagi mau: 

12Go e mari nap̃op̃oda e pakitano ki nawosimawosaana; Eu dapilagona, go tea 
silae e da doko mau. 

13Go eu pioso paki Yehovah doko nariesoki‐ra‐ana, Go e do mautipauri ra m̃elu 
dua ki nap̃alaasa adeada maga. 

14E do piragilua ra m̃elu dua ki namaligo go melu ni namateana, Go e do 
puakotovi natali adeada maga. 

15Euga vasadodom̃ata ki Yehovah nalakena nadodomiana aneana, Go nawosiana 
ni namagaana aneana maga paki naatam̃oli natuda maga! 

16Nalakena e marip̃oraworae namatapua maga ni brass, Po daekotokotovi tea 
walagoto maga ni airon. 

17Tea vei lala maga nalakena napua ni natapiriana adeada, Go nalakena 
namarinaleotageleana adeada maga, eu do pei tea mariana eu dogo kite sa. 

18Naatada e do mamadago ki sara navinaga kaniana; Go eu do paki m̃aladigi ki 
namatapua maga ni namateana. 

19Go eu do pioso paki Yehovah doko nariesoki‐ra‐ana, Go e do mautipauri ra 
m̃elu dua ki nap̃alaasa adeada maga. 

20E do dip̃akilua navasaana aneana, po do maripauri ra, Po do pualua ra m̃elu 
dua ki namarisaki‐da‐ana maga. 

21Euga vasadodom̃ata ki Yehovah nalakena nadodomiana aneana, Go nawosiana 
ni namagaana aneana maga paki naatam̃oli natuda maga! 

22Go euga vitua ki naviriana maga ni navasadodom̃atakiana, Po do dogorogo ki 
nawosiana aneana maga ki nalega‐laelaeaana. 

23Tea maga waina eu do siwo natasi shipe maga, Waina eu do mari nawosiana 
noai warua maga; 

24Nara eu punusi nawosiana maga ki Yehovah, Go tea ni namagaana aneana 
maga epua. 

25Go e pitip̃aki, go nalagi atu sikai e duleana, Go e sike napeao aneana maga 
pakilagi. 

26Eu do sake paki nakoroatelagi, eu do siwo paki epua maga: Naatada e do sara 
nalakena nasaana. 

27Eu do dalitaliepu, po do darataara dapala tea matamaloku sikai, Go 
namanumatuaana adeada e pei tea tinomiana puti. 

28Go eu pioso paki Yehovah doko nariesoki‐ra‐ana, Go e do piragilua ra m̃elu dua 
ki nap̃alaasa adeada maga. 

29E do mari naatugiana e dam̃ate, Go napeao adeada maga eu do punuta. 

30Go eu do laelaea nalakena eu dam̃ate doko; Go e do maraki ra paki nawora 
masauana adeada. 

31Euga vasadodom̃ata ki Yehovah nalakena nadodomiana aneana, Go nawosiana 
ni namagaana aneana maga paki naatam̃oli natuda maga! 

32Go euga vasasike pakilagi ki nia nasaisaiana ki narei, Po samasamani a 
natasakedokoana ki tea matua maga. 

33E do mari noai sara maga eu pei masop̃alo sikai, Go namata ni noai maga eu 
pei maso madou sikai; 

34Navanua ni nawa sikai e pei tea ni natasimena sikai, Nalakena nasigisigileoana 
ki tea maga waina eu doko asa doko. 

35E do mari masop̃alo sikai e pei namarourou ni noai sikai, Go navanua garagara 
sikai e pei namata ni noai maga. 

36Go e mari tea vitolo maga eu doko tokora wanogoe, Go eu lawokilaketoko 
natokoana sikai waina euga toko asa doko; 

37Go eu sapura ki vanua maga, po lawo roara ni vaine maga, Po mari nawa ni 
nataluaana. 

38Go e pasap̃ia ki da, go eu po laapa p̃arua; Go e da mari katel adeada eu pisa 
maau mau. 

39Go eu pei tea mariana eu pisa maau po kolo pakitano. Nalakena nariesokiana, 
nasaana, go nasusueana. 

40E do da ki namidoakip̃alokiana paki tea maraki maga, Go e mari ra eu surata 
sasap̃o masop̃alo sikai, waina napua e dika asa. 

41Go e sike tea tika pakilagi m̃elu dua ki narogokitesaana, Po mari a e pei 
naworana maga dapala navata sikai ni shiip go naninani. 

42Tea leana maga euga wo punusi a, po laelaea; Go sara namarinaleotageleana 
euga wo p̃ogoro nawokada. 

43Sei e manumatua go ega wo pavaigoro tea maga wanogoe. Go euga wo 
midoakiusiusi nadodomiana maga ki Yehovah? 

Salamo 108 

Nalegaana sikai, Salamo sikai ki David. 

1Nap̃op̃ogu e pei tea lawokilaketokoana, Sup̃e O; Aga wo lega, go aga wo 
legasamasamani, kinami ma nasamasamamaana aginau. 

2Koroga tarapa, salteri go harp: Aga wo pulevule ragi ni namakotokotoana. 

3Aga wo pasadodom̃ata ki‐go, Yehovah O, m̃aleoputo ni narei maga: Go aga wo 
lega‐samasamani ko m̃aleoputo ni nalauna maga. 



1196 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

4Nalakena nadodomiana anigo e p̃arua pae elagi ki nakoroatelagi maga: Go 
nalomauana anigo pa pa paki napopouru maga. 

5P̃a vei tea vakilagi dap̃au nakoroatelagi maga, Sup̃e O, Go nasamasamaana anigo 
ega vakilagi dap̃au maramana mamau. 

6Naga tea dodomiana anigo maga euga vei tea vualuaana, P̃a mautipauri pae 
nam̃elearum̃a ni matua, go p̃a vasadara gami. 

7Sup̃e e pasa doko natapuana aneana; aga wo darasa: Aga wo dap̃otae Shekem, 
po dowogi nap̃aloa ni Sukkoth. 

8Cilead e pei aginau; Manasseh e pei aginau; Go Efraim e pei p̃aaka ni nap̃augu; 
Yudah e pei tiko ni naveinawotaana aginau. 

9Moab e pei pot ni nasarueana aginau; Aga wo nadi ki nam̃elevasiana aginau paki 
Edom: Aga wo pioso‐laelaea nalakena Filistia. 

10Sei ega wo piragi au paki natokoana ni p̃aaka? Sei e maraki au pa pa paki 
Edom? 

11Ku da dip̃adoa gami, Sup̃e O, kite? Go ku da dave, Supe O, sikoti taua aginami 
maga pano mau. 

12P̃a tua gami nasilaeana pa dua ki tea riesoki: Nalakena namautipauriana ki 
naatam̃oli e pei tea m̃oli. 

13Tuga wo marimatua pae Sup̃e: Go nae ega wo pasi tea maga waina eu diesoki 
gida. 

Salamo 109 

Salamo sikai ki David. 

1Sup̃e ni nasamasamaniana aginau, p̃a ta punuta mau; 

2Nalakena eu p̃olagati nawoka sigisigileo sikai go nawoka ni namarisoreana dip̃a 
au: Eu pasa dip̃a au ki namena sikai ni nasorosoroana. 

3Go eu dalivirigoro au ki navasaana maga ni navilosiana, Go eu mari navakalo 
dip̃a m̃oli ki nau. 

4Eu marikokona paki nau dip̃a nadodomiana aginau: Ma kinau a do dapasavasa. 

5Go eu doropusi doko au tea sa dip̃a tea wia, Go navilosiana dip̃a nadodomiana 
aginau. 

6P̃a lawo ki tea sigisigileo sikai ega tap̃augoro e: Go Satan ega lawodu pisari 
nam̃elearuna ni matua. 

7Ragi waina ega vei tea vasap̃otaeana ega wo pei tea tip̃akotoviana dave; Go 
natapasavasaana aneana ega wo pei namarinaleosaana. 

8Naaleatia aneana maga euga visa maau; Tea p̃ota sikai ega tape 
naveitealeoparatikiana aneana. 

9Natuna maga euga vei namalepu maga, Go anagoroi ega vei malepu sikai. 

10Go natuna maga euga to pasarasara, po do datago; Go euga to laaga navinaga 
adeada uvea ki nasum̃a makaka adeada maga. 

11Tea vitua ki tea seakiana ega tape lua tea mamau puti waina e peani ra; Go tea 
ni namatarau p̃ota maga euga tapepavakoto nawosiana aneana. 

12Te naata ega ta doko mau waina ega to maneana dosagi nadodomiana; Go te 
naata ega ta doko mau waina ega to saup̃ia ki namalepu aneana maga. 

13Tea edakugoro e maga euga vei tea taeluaana; Nagisada euga vei tea 
kasiluaana tagona waina ega wo edakugoro e. 

14Namarinaleotageleana ki tamana maga ega vei tea midoakiana paki Yehovah; 
Go namarinaleosaana ki p̃ilana ega ta pei tea kasiluaana mau. 

15Euga toko kivea ki Yehovah sara ragi, Go ega taelua namidoa‐ki‐da‐ana m̃elu 
dua ki maramana. 

16Nalakena e da midoa ki nia naga ega mari nadodomiana mau, Go e kopalele 
naatam̃oli waina e dogo kite sa go waina e pei tea tika, Go tea waina nap̃op̃ona e 
mawora, naga ega maripunue ra. 

17Go e dodomi navasasakiana, go e umai paki nia; Go e da masau navasap̃iakiana 
mau, go e madu uvea ki nia. 

18Go e suni navasasakiana dapala sugoro aneana, Go e umai dapala noai paki 
nap̃alauna, Go dapala naroro paki navatuna maga. 

19Ega maneana dapala sugoro waina e dum̃ana kovagoro e asa, Go ega vei tasoki 
waina ega vei tea tasokiana asa sara ragi. 

20Tea wanogoe e pei namoriana m̃elu Yehovah paki tea maga waina eu do 
marikokona paki nau, Go paki tea maga waina eu pasa tea sa dip̃a naatagu. 

21Ma nigo, Yehovah Nawota O, p̃a mari paki nau, nalakena nagisam̃a; Nalakena 
nadodomiana anigo e p̃ia, p̃a vualua au, 

22Nalakena kinau a dogo kite sa go a pei tea tika, Go nap̃op̃ogu e pei tea vuriana 
nap̃alaugu. 

23A pano dapala melu sikai ragi waina e pei tea saikiana: A pei tea 
varuvaruluaana dapala midiri. 

24Nap̃atuagu ero darataara nalakena navaliana; Go nap̃okasigu e dika 
nam̃aladua. 

25Go kinau a pei tea vasapinoakiana adeada: Ragi waina eu punusi au, eu do 
ligiligi ki nap̃auda. 

26P̃a silae au, Yehovah Sup̃e aginau O; P̃a mautipauri au ega vae nadodomiana 
anigo: 

27Go euga wo atae naga tea wanogoe e pei nam̃elearum̃a; Naga nigo, Yehovah, 
ku mari a. 

28Nara euga wo pasasaki, ma nigo p̃a wo pasap̃ia: Eu duleana, go euga wo 
maliere, go tea suasua anigo ega wo laelaea. 

29Tea maga waina eu marikokona paki nau euga wo pei tea sugoroana ki 
nadododaoana. Go euga wo pei tea kovagoroana ki namaliereana adeada dapala 
sugoro kovagoro sikai. 

30Aga wo pasadodom̃ata ki p̃arua ki Yehovah ki nawokagu; Go aga wo 
samasamani a m̃aleoputo ni tea laapa. 

31Nalakena ega wo lawodu pisari nam̃elearu ni matua ni tea tika, Naga ega 
mautipauri a m̃elu dua ki tea maga waina eu do pasap̃otae naatana. 

Salamo 110 

Salamo sikai ki David. 

1Yehovah e noa ki Nawota aginau, P̃a toko pisari nam̃elearugu ni matua, Pa pa 
aga wo mari tea kokona ki‐go maga euga vei malo vasiana ni nam̃elem̃a maga. 

2Yehovah ega wo dip̃akilua tiko ni nakasuaana anigo m̃elu Sion: P̃a to maramara 
m̃aleoputo ni tea kokona ki‐go maga. 

3Narei anigo eu pei navituaana suasuakiana maga naaleatia ni nakasuaana 
anigo: Doko narekeikiana maga ni natapuana, m̃elu nasum̃a ni kanao ni 
malip̃ogi, Ku peani nasovaki ni naveinatureaiana anigo. 

4Yehovah e pivisa, go ega wo da midoakipiri mau, Nigo ku pei tea viri sikai pa pa 
e du mau du. Pae natakiusiana ni Melkisedek. 

5Nawota waina e doko pisari nam̃elearum̃a ni matua. Ega wo p̃okati nawota 
maga naaleatia ni namaetoana aneana. 

6Ega wo pasap̃otae m̃aleoputo ni nalauna maga, Ega wo pakavuro ra ki nap̃atoko 
ni tea mate maga; Ega wo p̃okati nap̃au ni navanua laapa. 

7Ega wo munu noaisara ni napua: Nalakena tea wanogoe ega wo sike nap̃auna. 

Salamo 111 

1Kuga samasamani Yah. Aga wo pasadodom̃ata ki Yehovah ki nap̃op̃ogu mamau, 

2Natoko‐pusum̃aki‐ana ki tea leana maga, go nasaisaiana. Nawosiana maga ki 
Yehovah eu p̃arua, Eu pei tea laagaana pae namasauana adeada maga. 

3Nawosiana aneana e pei nadodomadaganiana go natatap̃auana: Go 
namarinaleoleanaana aneana e du mau du. 

4E mari nawosiana ni namagaana aneana maga eu pei tea midoakiana: Yehovah 
e saup̃ia go e pei maritadodomi. 

5E pitua ki navinaga paki tea maga mamau puti waina eu matau ki nia: Ega wo 
midoa ki navasasokiana aneana pa pa ega tu mau du. 

6E noakisai narei aneana nakasuaana ni nawosiana aneana maga, Naga ega tua 
ra tea veanipiolikiana ni nalauna maga. 

7Nawosiana maga ni nam̃elearuna maga eu pei nalomauana go navasap̃otaeana; 
Navasaparatikiana aneana maga mamau puti eu pei lomau. 

8Eu pei tea silaeana pa pa e du du po du mau du, Eu pei tea mariana pae 
nalomauana go naleanaana. 

9E dip̃akilua natauluaana agi narei aneana; E dawona ki navasasokiana aneana 
pa pa e du mau du: Nagisana e dapu go e pei tea mataukiana. 

10Namatau‐ki‐Yehovah‐ana e pei naatulakeana ni namanumatuaana; Tea maga 
mamau puti waina eu mari ra eu peani namidoakiataeana wia: Nasamasamani‐
a‐ana e du mau du. 

Salamo 112 

1Kuga samasamani Yah. Ae namaropaana ki naatam̃oli waina e matau ki 
Yehovah, Waina e masau p̃arua ki natip̃akiana aneana maga! 

2Naworaworana euga wo pei tea marimatua maramana: Tagona ni tea leana 
maga euga wo pei tea vasap̃iakiana. 

3Naveaniana go nasogolapaana ero doko nasum̃a aneana: Go 
namarinaleoleanaana aneana e du mau du. 

4Namarama e do magi tea leana maga pakilina namaligo: E saup̃ia, go e pei 
maritadodomi, go e leana. 

5Naatam̃oli waina e do saup̃ia po do suasua‐ki‐pitua e doko p̃ia; Ega wo silae 
naleo aneana maga ki navasap̃otaeana. 

6Nalakena ega wo da parivari mau pa pa ega tu mau du; Tea leana ega wo pei tea 
midoakiana pa pa ega tu mau du. 

7Ega wo da mataku nalakena narogorogoana sa mau: Nap̃op̃ona e pei tea 
lawokilaketokoana, e do pavatu Yehovah. 

8Nap̃op̃ona e pei tea silaeana, ega wo da mataku mau, Pa pa ega wo leopunusi 
tea kokona ki nia maga. 

9E daperavera, e dua tea tika maga; Namarinaleoleanaana aneana e du mau du: 
Napati ni nap̃auna ega wo pei tea sikeana pakilagi ki nadodomadaganiana. 

10Tea sigisigileo ega wo punusi a, go nap̃op̃ona ega wo sa asa; Ega wo kati 
napatina maga po sara: Namasauana ki tea sigisigileo ega wo puoli. 

Salamo 113 

1Kuga samasamani Yah. Kuga samasamani, tea suasua maga ki Yehovah O, Kuga 
samasamani nagisa ni Yehovah. 

2Nagisa ni Yehovah ega vei tea vasap̃iakiana. Pae ragi waia pa pa go ega tu mau 
du. 

3Pae nasakeana ni elo pa pa paki namusuana aneana. Nagisa ni Yehovah e pei 
tea waina ega vei tea samasamaniana. 

4Yehovah e pakilagi dap̃au nalauna maga mamau puti, Nasamasamaana aneana 
e dap̃au nakoroatelagi maga. 

5Sei e dakiusi Yehovah Sup̃e anigida, Waina e do dasake elagi, 

6Waina e do dum̃ana doro e pakitano naga ega leopunusi Tea maga ni 
nakoroatelagi go ni maramana? 

7E do sike tea manainai m̃elu dua ki nam̃otam̃ota, Ega wo sike tea tika ega 
vakilagi m̃elu dua ki natap̃ata; 

8Naga ega mari a ega tasake sikoti tea maraki maga, Sikoti tea maraki maga ni 
narei aneana. 

9E do mari nagoroi dim̃o ni nasum̃a e dasake, Po pei p̃ila ni natuna maga doko 
laelaea. Kuga samasamani Yah. 

Salamo 114 

1Ragi waina Israel e m̃elu dua ki Ityipt, Nasum̃a ki Yakob m̃elu dua ki narei sikai 
waina eu pasa pae navasaana p̃ota; 

2Yudah e po pei nasum̃a tapu aneana, Israel namarakiana aneana. 

3Natasi e punusi a, po sava pano; Yordan e liliu pano. 

4Tava warua maga eu sokamidi dapala shiip anoai maga, Tava kiki maga dapala 
shiip natuda maga. 

5Nasava e mari ko, natasi, nalakena ku sava pano? Yordan, nalakena ku liliu 
pano? 

6Tava warua maga, nalakena ku sokamidi dapala shiip anoai maga; Tava kiki 
maga, dapala shiip natuda maga? 

7P̃a turururu, maramana, pa dua ki narae ni Nawota, Pa dua ki narae ni Sup̃e ki 
Yakob; 

8Waina e doa vatu laketoko e pei namarourou ni noai sikai, Vatu ni nakapu e pei 
namata ni noai maga. 

Salamo 115 

1P̃a ta dua gami, Yehovah O, p̃a ta dua gami mau, Ma p̃a tua nagisam̃a 
nasamasamaana, Nalakena nadodomiana anigo, go nalakena nalomauana anigo. 

2Ekasana nalauna maga euga naga, Sup̃e adeada wai, au pavara? 

3Ma Sup̃e anigida e doko nakoroatelagi maga: E mari tea maga waina e masauna 
naga ega mari ra. 

4Nasup̃e adeada maga eu pei silver go kold, Nawosiana ni nam̃elearu maga ni 
naatam̃oli maga. 

5Nawokada e doko ara, ma eu da pasa mau; Namatada ero doko ara ma eu da 
leosai mau; 

6Nadaligada ero doko ara, ma eu da dogo mau; Nagisuda e doko ara, ma eu da 
sidogo mau; 

7Nam̃elearuda ero doko, ma eu da dovidogo mau; Nam̃eleda ero doko, ma eu da 
surata mau; Go eu da pasa masai ki namanuda mau. 

8Tea maga waina eu mari ra euga wo dakiusi ra, Go sara naata waina eu pavatu 
ara. 

9Israel O, p̃a vavatu Yehovah: Nae e pei nasilae‐ra‐ana go nakokoro adeada. 

10Nasum̃a ni Aaron O, kuga vavatu Yehovah: Nae e pei nasilae‐ra‐ana go 
nakokoro adeada. 

11Tea maga waina ku matau ki Yehovah, kuga vavatu Yehovah: Nae e pei nasilae‐
ra‐ana go nakokoro adeada. 

12Yehovah e midoa ki gida; ega wo pasap̃ia ki gida: Ega wo pasap̃ia ki nasum̃a ni 
Israel; Ega wo pasap̃ia ki nasum̃a ni Aaron. 

13Ega wo pasap̃ia ki tea maga waina eu matau ki Yehovah, Tea kiki maga sikoti 
tea warua maga. 

14Yehovah ega to sokari mu, Nimu ma natumu maga. 

15Nimu ku pei tea vasap̃iakiana ki Yehovah, Waina e mari nakoroatelagi go 
maramana. 

16Nakoroatelagi maga eu pei nakoroatelagi maga agi Yehovah; Go e dua 
naatam̃oli natuda maga maramana. 

17Tea mate maga eu da samasamani Yah mau, Go tea maga waina eu siwo paki 
navunutaana pano mau; 

18Ma nigida tuga wo pasap̃ia ki Yah Pae ragi waia pa pa go ega tu mau du. Kuga 
samasamani Yah. 

Salamo 116 

1A dodomi Yehovah, nalakena e dogo Nadaleogu go navavaraniana aginau maga. 

2Nalakena e da ki nadaligana paki nau, Go aga wo pioso paki nia naaleatia aginau 
maga. 

3Namea maga ni namateana eu dalivirigoro au, Go navitinuana maga ni Sheol eu 
pap̃ai au: A pap̃ai nariesokiana go nasusueana. 

4Go a pioso ki nagisa ni Yehovah: A pavarani ko, Yehovah O, p̃a vualua naatagu. 

5Yehovah e saup̃ia, go e leana; Go Sup̃e anigida e pei maritadodomi. 

6Yehovah e do pavaigoro tea manumatavusa maga: A pei tea viragiana pakitano, 
go e mautipauri au. 

7P̃a liliu, naatagu O, paki namaromaroana anigo; Nalakena Yehovah e marim̃ata 
ki‐go. 

8Nalakena ku pualua naatagu pa dua ki namateana, Namatagu maga pa dua ki 
naririmata maga, Nam̃elegu maga pa dua ki natosivakiana. 

9Aga wo surata narae ni Yehovah Navanua maga ki tea mauri maga. 

10A saralomau, nalakena aga wo pasa: Kinau a dogokitesa p̃arua: 

11Kinau a noa ragi waina a mataku, a naga, Naatam̃oli maga mamau puti eu pei 
tea sorosoro. 

12Aga wo dua Yehovah nasava liliu. Nalakena namarim̃atakiana aneana maga 
paki nau? 

13Aga wo dape dakati lasa munu ni namautipauriana, Go aga wo pioso ki nagisa 
ni Yehovah. 

14Nasaiana aginau maga paki Yehovah aga wo lagati dua e ara, Aga mari a kivea 
ki narei aneana mamau. 

15Namateana ki tea dodomi‐dodomiana aneana maga. E pei tea madaga namata 
maga ni Yehovah. 

16A pavarani ko, Yehovah O, nalakena kinau a pei tea suasua anigo: Kinau a pei 
tea suasua anigo, natu ni tea suasua nagoroi anigo; Ku peresi natali solisoli 
aginau maga. 

17Aga wo piri paki‐go naviriana sikai ni navasadodom̃atakiana, Go aga wo pioso 
ki nagisa ni Yehovah. 

18Nasaiana aginau maga paki Yehovah aga wo lagati dua e ara, Aga mari a kivea 
ki narei aneana mamau; 

19Roara maga ni nasum̃a ki Yehovah, 

M̃aleoputo kakam̃a, Yerusalem O. Kuga samasamani Yah. 

Salamo 117 

1Kuga samasamani Yehovah, nalauna maga mamau puti; Kuga vasasamasamani 
a, narei maga mamau puti. 

2Nalakena nadodomiana aneana e marimatua dap̃au gida; Go nalomauana ki 
Yehovah e du mau du. Kuga samasamani Yah. 

Salamo 118 

1Kuga vasadodom̃ataki Yehovah; nalakena e p̃ia: Nalakena nadodomiana aneana 
e du mau du. 

2Israel ega noa e, a pavara, Nalakena nadodomiana aneana e du mau du. 

3Nasum̃a ni Aaron ega noa e, a pavara, Nalakena nadodomiana aneana e du mau 
du. 

4Tea maga waina eu matau ki Yehovah euga noa e, a pavara, Nalakena 
nadodomiana aneana e du mau du. 

5A pioso m̃elu nariesokiana paki Yah, Yah e pasadara au po lawo ki nau tokora 
welewelea sikai. 

6Yehovah e pei aginau; aga wo da mataku mau: Naatam̃oli euga wo mari au 
nasava? 

7Yehovah e pei aginau m̃aleoputo ni tea maga waina eu silae au: Go kinau aga 
wo leopunusi tea maga waina eu pilosi au. 

8Nasava‐sili‐Yehovah‐ana e p̃ia Liu navavatu‐naatam̃oli‐ana. 

9Nasava‐sili‐Yehovah‐ana e p̃ia Liu navavatu‐tea‐maraki‐maga‐ana. 

10Nalauna maga mamau puti eu dalivirigoro au: A noa pae nagisa ni Yehovah 
naga aga wo daelua ra. 

11Eu dalivirigoro au; io, eu dalivirigoro au: A noa pae nagisa ni Yehovah naga aga 
wo daelua ra. 

12Eu dalivirigoro au dapala bii maga; eu po mavunuvunu dapala nakapu sikai ni 
tea makalikali maga: A noa pae nagisa ni Yehovah naga aga wo daelua ra. 

13Ku dosiva ki, dosiva ki nau naga aga rowo: Go Yehovah e silae au. 

14Yah e pei nakasuaana aginau go nalegaana aginau; Go e po maginau pei 
namautipauriana. 

15Nadaleo ni nalaelaeana go ni namautipauriana e doko tap̃aup̃au maga ki tea 
leana maga: Nam̃elearu ni matua ni Yehovah e marimatua. 

16Nam̃elearu ni matua ni Yehovah e pei tea sikeana: Nam̃elearu ni matua ni 
Yehovah e marimatua. 

17Aga wo da mate mau, nalakena aga wo mauri doko, Po do dogorogo ki 
nawosiana maga ki Yah. 

18Yah e parati p̃arua ki nau: Ma e da pitua ki nau paki namateana mau. 

19Kuga maginau p̃olagati namatapua maga ni namarinaleoleanaana: Aga wo sili 
pae ara, aga wo pasadodom̃ata ki Yah. 

20Tea waia e pei namata‐pua ki Yehovah; Tea leana maga euga wo sili pae asa. 

21Aga wo pasadodom̃ata ki‐go nalakena ku pasadara au, Go ku po maginau pei 
namautipauriana. 

22Vatu waina tea tavagi maga eu leodoa e, E po pei nap̃au ni naweluki. 

23Tea wanogoe e m̃elu Yehovah pakilina; E pei tea ni namagaana namatagida 
maga. 

24Naaleatia waia Yehovah e mari a; Tuga wo sokamidi po laelaea asa. 

25Yehovah O, p̃a mautipauri, au pavarani ko asa: Yehovah O, p̃a mari a ega risu 
p̃ia, au pavarani ko asa. 

26Tea waina e do umai doko nagisa ni Yehovah ega vei tea vasap̃iakiana: Au 
pasap̃ia ki mu m̃elu nasum̃a ki Yehovah. 



1205 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

27Yehovah e pei Sup̃e, go e dua gida namarama: Kuga soli naviriana ki namea 
maga pa pa paki napati maga ni wede ni naviriana. 

28Nigo ku pei Sup̃e aginau, go aga wo pasadodom̃ata ki‐go: Ku pei Sup̃e aginau, 
aga wo pasasike ko pakilagi. 

29Kuga vasadodom̃ata ki Yehovah; nalakena e p̃ia: Nalakena nadodomiana 
aneana e du mau du. 

Salamo 119 

ALEPH. 

1Ae namaropaana ki tea wia lua maga ni napua, Waina eu do surata pae 
nawotaeana ki Yehovah! 

2Ae namaropaana ki tea maga waina eu do dapesoki nanoasokisokiana aneana 
maga, Waina eu do laaga asa ki nap̃op̃oda mamau! 

3Go eu da mari te namarinaleotageleana mau; Eu do surata pae napua aneana 
maga. 

4Nigo ku dip̃a ki gami navasaparatikiana anigo maga, Naga auga vavaigoro parati 
ki da. 

5Ako napua aginau maga eu pe vei tea lawokilaketokoana, Naga aga vavaigoro 
natawonakiana anigo maga! 

6Ragi wanogoe aga wo da maliere mau, Ragi waina aga wo do leopunusi 
natip̃akiana anigo maga mamau puti. 

7Aga wo pasadodom̃ata ki‐go ki p̃op̃o leana, Ragi waina aga wo ataedogo 
navasap̃otaeana leana anigo maga. 

8Aga wo pavaigoro natawonakiana anigo maga: P̃a ta doropusi p̃arua ki nau 
mau. 

BETH. 

9Natureai ega wo mari napua aneana ega tautau dapale sava, Naga ega vavaigoro 
e ega vae navasaana anigo? 

10A laaga ako ki nap̃op̃ogu mamau: P̃a mari au aga ta sasap̃o m̃elu dua ki 
natip̃akiana anigo maga mau. 

11A doropusi nanoaana anigo nap̃op̃ogu, Naga aga ta mari naleo sa paki‐go mau. 

12Nigo ku pei tea vasap̃iakiana, Yehovah O: P̃a vasapisei ki nau natawonakiana 
anigo maga. 

13A dogorogo ki nagolegu maga. Ki navasap̃otaeana maga mamau puti ni 
nawokam̃a. 

14A laelaea p̃arua napua ni nanoasokisokiana anigo maga, Dapala e pe nalakena 
sara nasogolapaana. 

15Aga wo do midodoa navasaparatikiana anigo maga, Po do leopunusi napua 
anigo maga. 

16Aga wo maro natawonakiana anigo maga: Aga wo da malio ki navasaana anigo 
mau. 

GIMEL. 

17P̃a marim̃ata ki tea suasua anigo, naga aga mauri doko; Go aga wo pavaigoro 
navasaana anigo. 

18P̃a vukesi namatagu maga, naga aga leopunusi Tea ni namagaana maga m̃elu 
nawotaeana anigo. 

19Kinau a pei nam̃enaki doko maramana: P̃a ta dasuru ki nau natip̃akiana anigo 
maga mau. 

20Naatagu e mawora nalakena namasauana Paki navasap̃otaeana anigo maga 
sara ragi. 

21Ku pasa kasua ki tea leomadaga maga, tea vasasakiana maga, Waina eu do 
sasap̃o m̃elu dua ki natip̃akiana anigo maga. 

22P̃a malulu ki navasapinoakiana go namidoakip̃alokiana m̃elu dua ki nau pano; 
Nalakena a dapesoki nanoasokisokiana anigo maga. 

23Tea maraki maga ma eu dasake po pasa dip̃a au: Ma tea suasua anigo e do 
midodoa natawonakiana anigo maga. 

24Go nanoasokisokiana anigo maga eu pei namaroana aginau, Go naatam̃oli 
maga ni namidoakip̃otaeana aginau. 

DALETH. 

25Naatagu e puluti nam̃otam̃ota: P̃a vakamauri ki nau ega vae navasaana anigo. 

26A dogorogo ki napua aginau maga, go ku pasadara au: P̃a vasapisei ki nau 
natawonakiana anigo maga. 

27P̃a mari au aga midoakiatae napua ni navasaparatikiana anigo maga: Go aga 
wo do midodoa nawosiana ni namagaana anigo maga. 

28Naatagu e do kai nalakena nasusueana: P̃a mari au aga mauri doko ega vae 
navasaana anigo. 

29P̃a mari napua ni nasorosoroana ega m̃elu dua ki nau pano: Go p̃a saup̃ia ki 
dua au nawotaeana anigo. 

30A matadoa napua ni nalomauana: A lawo ki navasap̃otaeana anigo maga 
naraegu. 

31A puluti nanoasokisokiana anigo maga: Yehovah O, p̃a ta mari au aga maliere 
mau. 

32Aga wo sava napua ni natip̃akiana anigo maga, Nalakena p̃a wo mari nap̃op̃ogu 
ega welewelea. 

HE. 

33P̃a rigipisei ki nau, Yehovah O, napua ni natawonakiana anigo maga; Go aga wo 
leo parati ki nia pa pa paki namatap̃agona edaku. 

34P̃a mari au aga midoakiatae, go aga wo dogo parati ki nawotaeana anigo; Go 
aga wo pavaigoro e ki nap̃op̃ogu mamau. 

35P̃a mari au aga surata napua ni natip̃akiana anigo maga; Nalakena a maro asa. 

36P̃a kerea ki nap̃op̃ogu paki nanoasokisokiana anigo maga, Go ega ta kere paki 
nataluaana mau. 

37P̃a vuadoa namatagu maga pa dua ki naleopunusiana ni nap̃aloana, Go p̃a 
vakamauri ki nau doko napua anigo maga. 

38P̃a magi tea suasua anigo lawosoki nanoaana anigo, Waina e pei agi namatau‐
ki‐go‐ana. 

39P̃a mari navasapinoa‐ki‐nau‐ana, waina a matau ki nia, ega liu pano; Nalakena 
navasap̃otaeana anigo maga eu p̃ia. 

40P̃a leo, a masau p̃arua ki navasaparatikiana anigo maga: P̃a vakamauri ki nau 
doko namarinaleoleanaana anigo. 

VAU. 

41Go nadodomiana anigo maga euga umai paki nau, Yehovah O, 
Namautipauriana anigo, ega vae nanoaana anigo. 

42Go aga wo pasadara tea vasapinoa ki nau navasaana sikai; Nalakena a pavatu 
navasaana anigo. 

43Go p̃a ta dapelua p̃arua ki navasaana ni nalomauana m̃elu dua ki nawokagu 
mau; Nalakena a leogoro navasap̃otaeana anigo maga. 

44Go aga wo pavaigoro nawotaeana anigo sara ragi. Pa pa ega tu du po du mau 
du. 

45Go aga wo surata tokora welewelea sikai; Nalakena a laaga navasaparatikiana 
anigo maga. 

46Go aga wo pasa nanoasokisokiana anigo maga narae ni nawota maga, Go aga 
wo da maliere mau. 

47Go aga wo maro natip̃akiana anigo maga, Waina a dodomi ra. 

48Go aga wo dara sike nam̃elearugu maga paki natip̃akiana anigo maga, waina a 
dodomi ra; Go aga wo do midodoa natawonakiana anigo maga. 

ZAIN. 

49P̃a magi tea suasua anigo midoa ki navasaana anigo, Nalakena ku mari au a 
leogoro. 

50Tea wanogoe e pei navasapakavakale‐au‐ana doko narogokitesaana aginau: 
Nalakena nanoaana anigo e pakamauri ki nau. 

51Tea leomadaga maga eu pasasaudoa ki p̃arua ki nau: Ma a da dawasi m̃elu dua 
ki nawotaeana anigo mau. 

52A midoa ki navasap̃otaeana anigo maga waina eu doko pae tuai, Yehovah O, Go 
a dum̃agu pasapakavakale au. 

53Namaetoana vivitinu e puati au, Nalakena tea sigisigileo maga waina eu 
doropusi nawotaeana anigo. 

54Natawonakiana anigo maga eu pei nalegaana aginau maga. Nasum̃a ni 
nam̃enaki‐atatokoana aginau. 

55A midoa ki nagisam̃a p̃ogi, Yehovah O, Go a pavaigoro nawotaeana anigo. 

56Tea wanogoe e pakilina ki nau, Nalakena a dogo parati ki navasaparatikiana 
anigo maga. 

CHETH. 

57Yehovah e pei matele veaniana aginau: A noa naga aga vavaigoro navasaana 
anigo maga. 

58A pavarani naraem̃a ki nap̃op̃ogu mamau: P̃a saup̃ia ki nau ega vae nanoaana 
anigo. 

59A midoakiusiusi napua aginau maga, Po mari nam̃elegu ero liliu paki 
nanoasokisokiana anigo maga. 

60A mari m̃araverave, po da mari daliali mau, Naga aga vavaigoro natip̃akiana 
anigo maga. 

61Natali maga ki tea sigisigileo maga eu daligoro au; Ma a da malio ki 
nawotaeana anigo mau. 

62P̃ogi matua aga wo duleana asa naga aga vasadodom̃ata ki‐go Nalakena 
navasap̃otaeana leana anigo maga. 

63Kinau a pei ta ni tea maga mamau puti waina eu matau ki‐go, Go ni tea maga 
waina eu pavaigoro navasaparatikiana anigo maga. 

64Yehovah O, maramana e pura ki nadodomiana anigo: P̃a vasapisei ki nau 
natawonakiana anigo maga. 

TETH. 

65Ku marim̃ata ki tea suasua anigo, Yehovah O, pae navasaana anigo. 

66P̃a vasapisei ki nau namidoakip̃otaeana wia go naataeana; Nalakena a 
saralomau natip̃akiana anigo maga. 

67Ragi waina a ko da sua narogokitesaana mau kinau a do sasap̃o pano; Ma ragi 
waia a do pavaigoro nanoaana anigo. 

68Nigo ku p̃ia, go ku do mari p̃ia; P̃a vasapisei ki nau natawonakiana anigo maga. 

69Tea leomadaga maga eu turi nasorosoroana sikai dip̃a au: Kinau aga wo dogo 
parati ki navasaparatikiana anigo maga ki nap̃op̃ogu mamau. 

70Nap̃op̃oda e m̃anopunopu dapala nam̃aladua; Kinau a maro nawotaeana anigo. 

71E p̃ia ki nau naga a pei tea mariana a dogokitesa; Naga aga ataedogo 
natawonakiana anigo maga. 

72Nawotaeana ni nawokam̃a e p̃ia ki nau liu manu maga ni kold go silver. 

YOD. 

73Nam̃elearum̃a ero mari au po maridawona ki nau: P̃a mari au aga midoakiatae, 
naga aga ataedogo natip̃akiana anigo maga. 

74Tea maga waina eu matau ki‐go euga wo punusi au po laelaea; Nalakena a 
leogoro navasaana anigo. 

75A atae, Yehovah O, naga navasap̃otaeana anigo maga eu leana, Go naga ku mari 
au pae naveilomauana a dogokitesa. 

76Nadodomiana anigo a pavarani ko asa, ega vei agi navasapakavakale‐au‐ana, 
Ega vae nanoaana anigo paki tea suasua anigo. 

77Namaritadodomiana anigo maga euga umai paki nau, naga aga mauri doko: 
Nalakena nawotaeana anigo e pei namaroana aginau. 

78Tea leomadaga maga euga maliere; nalakena eu mari dagele ki nau ki 
nasorosoroana: Kinau aga wo do midodoa navasaparatikiana anigo maga. 

79Tea maga waina eu matau ki‐go euga liliu umai punusi au, Go euga wo atae 
nanoasokisokiana anigo maga. 

80Nap̃op̃ogu ega wia lua doko natawonakiana anigo maga; Naga aga ta maliere 
mau. 

CAPH. 

81Naatagu e sirinopu raki namautipauriana anigo: A do leogoro navasaana 
anigo. 

82Namatagu ero sirinopu raki nanoaana anigo, Ragi waina a do naga, P̃a wo 
pasapakavakale au seve ragi? 

83Nalakena a po dapala noai ni nawili sikai doko naasua; Ma a da malio ki 
natawonakiana anigo maga mau. 

84Naaleatia maga ki tea suasua anigo eu pisa? P̃a wo mari navasap̃otaeana paki 
tea maga waina eu kopalele au seve ragi? 

85Tea leomadaga maga eu kili m̃orutano maga raki nau, Waina eu da pae 
nawotaeana anigo mau. 

86Natip̃akiana anigo maga mamau puti eu pei nalomauana: Eu kopalele au ki 
nasorosoroana; p̃a silae au. 

87Eu mari au a m̃aladigi sirinopu maramana; Ma kinau a da doropusi 
navasaparatikiana anigo maga mau. 

88P̃a vakamauri ki nau ega vae nadodomiana anigo; Go aga wo pavaigoro 
nanoasokisokiana ni nawokam̃a. 

LAMED. 

89Navasaana anigo, Yehovah O, E pei tea lawokiana nakoroatelagi pa pa e du mau 
du. 

90Naveilomauana anigo e paki tagona go tagona: Ku lawokilaketoko maramana, 
go e do lawodu. 

91Eu magi navasap̃otaeana anigo maga lawodu naaleatia waia; Nalakena tea 
mamau puti eu pei tea suasua anigo maga. 

92Nawotaeana anigo e pe ta pei namaroana aginau mau, A pe vuoli ragi wanogoe 
narogokitesaana aginau. 

93Aga wo da malio ki navasaparatikiana anigo maga mau pa pa ega tu mau du; 
Nalakena ku pakamauri ki nau ara. 

94Kinau a pei anigo, p̃a mautipauri au; Nalakena a laaga navasaparatikiana anigo 
maga. 

95Tea sigisigileo maga eu leogoro au naga euga maripuoli ki nau; Ma aga wo 
midoakiatae nanoasokisokiana anigo maga. 

96A punusi namatap̃ago sikai ni sara nawialuaana; Ma natip̃akiana anigo e 
p̃elewelea p̃arua liu. 

MEM. 



1211 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

97A dodomi nawotaeana anigo pa! Nae e pei namidodoana aginau naaleatia 
mamau. 

98Natip̃akiana anigo maga eu do mari au a manumatua liu tea kokona ki nau 
maga; Nalakena nara eu pei aginau pa pa e du mau du. 

99A do mari manumatua liu tea maga mamau puti waina eu do pasapisei ki nau; 
Nalakena nanoasokisokiana anigo maga eu pei namidodoana aginau. 

100A do midoakiatae p̃arua liu tea matua maga, Nalakena a dogo parati ki 
navasaparatikiana anigo maga. 

101A mauti nam̃elegu maga pa dua ki sara napua sa. Naga aga vavaigoro 
navasaana anigo. 

102A da dawasi m̃elu dua ki navasap̃otaeana anigo maga mau; Nalakena nigo ku 
do digipisei ki nau. 

103Nanoaana anigo maga eu gagadi paki namagagu pa! Eu gagadi paki nawokagu 
p̃arua liu honi! 

104A do midoakiatae pae navasaparatikiana anigo maga: Nalakena tea wanogoe 
a do pilosi sara napua ni nasorosoroana. 

NUN. 

105Navasaana anigo e pei nasulu sikai agi nam̃elegu maga, Go namarama sikai 
agi napua aginau. 

106A pivisa, go a lawosoki a, Naga aga wo pavaigoro navasap̃otaeana leana anigo 
maga. 

107A pei tea mariana a dogokitesa p̃arua liu: Yehovah O, p̃a vakamauri ki nau ega 
vae navasaana anigo. 

108P̃a tape navituaana suasuakiana maga ni nawokagu, a pavarani ko asa, 
Yehovah O, Go p̃a vasapisei ki nau navasap̃otaeana anigo maga. 

109Naatagu e doko nam̃elearugu sara ragi; Ma a da malio ki nawotaeana anigo 
mau. 

110Tea sigisigileo maga eu lawo ki vaivai sikai raki nau; Ma a da sasap̃o m̃elu dua 
ki navasaparatikiana anigo maga mau. 

111A dape nanoasokisokiana anigo maga eu pei tea veaniana aginau pa pa e du 
mau du. Nalakena nara eu pei nalaelaeaana ni nap̃op̃ogu. 

112A kerea ki nap̃op̃ogu naga aga mari natawonakiana anigo maga, Pa pa ega tu 
mau du, pa pa paki namatap̃ago edaku. 

SAMECH. 

113A pilosi tea p̃op̃o ruarua maga; Ma a dodomi nawotaeana anigo. 

114Nigo ku pei tokora ni natokolokuana aginau go nakokoro aginau: A do leogoro 
navasaana anigo. 

115Kuga m̃elu dua ki nau pano, tea mari naleo sa maga; Go aga wo dogo parati ki 
natip̃akiana maga ki Sup̃e aginau. 

116P̃a silae au ega vae nanoaana anigo, naga aga mauri doko; Go naga aga ta 
maliere ki naleogoroana aginau mau. 

117P̃a silae au, go aga wo pei tea mautipauriana, Go aga wo leopunusi 
natawonakiana anigo maga sara ragi. 

118Ku midoakip̃alo ki tea maga mamau puti waina eu do sasap̃o m̃elu dua ki 
natawonakiana anigo maga; Nalakena namarisoreana adeada e pei 
nasorosoroana. 

119Ku maripuoli ki tea sigisigileo maga mamau puti ni maramana dapala 
nasam̃a: Nalakena tea wanogoe a dodomi nanoasokisokiana anigo maga. 

120Nap̃okasigu e do durururu nalakena namatau‐ki‐go‐ana; Go a matau ki 
navasap̃otaeana anigo maga. 

AIN. 

121A mari navasap̃otaeana go namarinaleoleanaana: P̃a ta magi tea maga waina 
eu do maripavakoto paki nau doropusi au mau. 

122P̃a magi tea suasua anigo pei tea tu oli a raki tea wia: Tea leomadaga maga 
euga ta maripavakoto paki nau mau. 

123Namatagu ero sirinopu raki namautipauriana anigo, Go raki nanoaana leana 
anigo. 

124P̃a mari paki tea suasua anigo ega vae nadodomiana anigo, Go p̃a vasapisei ki 
nau natawonakiana anigo maga. 

125Kinau e pei tea suasua anigo, p̃a mari au aga midoakiatae; Go aga wo atae 
nanoasokisokiana anigo maga. 

126E po pei ragi waina Yehovah ega marimari; Eu dapiri nawotaeana anigo. 

127Nalakena tea wanogoe a dodomi natip̃akiana anigo maga P̃arua liu kold, go 
p̃arua liu kold wia. 

128Nalakena tea wanogoe a midoa ki nia naga navasaparatikiana maga mamau 
puti ni naleo maga mamau puti eu leana; Go a pilosi sara napua ni 
nasorosoroana. 

PE. 

129Nanoasokisokiana anigo maga eu pei tea ni namagaana: Nalakena tea 
wanogoe naatagu e do dogo parati ki da. 

130Nawolagatiana ni navasaana anigo maga e do maramalagati; E do mari tea 
manumatavusa maga eu midoakiatae. 

131A maga ki nawokagu, po gaegae; Nalakena a masau p̃arua ki natip̃akiana 
anigo maga. 

132P̃a tum̃am̃a doa ko paki nau, go p̃a saup̃ia ki nau, Ega tapala waina ku do mari 
a paki tea maga waina eu dodomi nagisam̃a. 

133P̃a lawokilaketoko navasiana aginau maga doko nanoaana anigo; Go te 
namarinaleotageleana sikai ega ta maramara dap̃au au mau. 

134P̃a taulua au m̃elu dua ki namaripavakotoana ki naatam̃oli: Go aga wo 
pavaigoro navasaparatikiana anigo maga. 

135P̃a mari naraem̃a ega maramalaga paki tea suasua anigo; Go p̃a vasapisei ki 
nau natawonakiana anigo maga. 

136Namatagu ero sara siwo ki noaisara maga, Nalakena eu da pavaigoro 
nawotaeana anigo mau. 

TZADE. 

137Nigo ku leana, Yehovah O, Go navasap̃otaeana anigo maga eu leana. 

138Ku dip̃a ki nanoasokisokiana anigo maga doko namarinaleoleanaana. Go 
naveilomauana warua liu. 

139Nasuisuiana aginau e mari au a punuta, Nalakena tea kokona ki nau maga eu 
malio ki navasaana anigo maga. 

140Nanoaana anigo e dautau p̃arua liu; Go tea suasua anigo e dodomi a. 

141Kinau a pei tea kiki go tea midoakip̃alokiana: Ma a da malio ki 
navasaparatikiana anigo maga mau. 

142Namarinaleoleanaana anigo e pei naleanaana waina e du mau du, Go 
nawotaeana anigo e pei nalomauana. 

143Nariesokiana go narogokitesaana ero pap̃ai au: Ma natip̃akiana anigo maga 
eu pei namaroana aginau. 

144Nanoasokisokiana anigo maga eu leana pa pa e du mau du: P̃a mari au aga 
midoakiatae, go aga wo mauri. 

KOPH. 

145A pioso ki nap̃op̃ogu mamau; p̃a vasadara au, Yehovah O: Aga wo dogo parati 
ki natawonakiana anigo maga. 

146A pioso paki‐go; p̃a mautipauri au, Go aga wo pavaigoro nanoasokisokiana 
anigo maga. 

147A duleana ragi ni namakotokotoana, po kuapioso: A leogoro navasaana anigo 
maga. 

148Namatagu ero pea ki navavaigoroana maga ni p̃ogi, Naga aga midodoa 
nanoaana anigo. 

149P̃a rogo nadaleogu ega vae nadodomiana anigo: P̃a vakamauri ki nau, 
Yehovah O, ega vae navasap̃otaeana anigo maga. 

150Tea maga waina eu dausi nawosiana sa eu pei m̃aladigi; Eu madu uvea ki 
nawotaeana anigo. 

151Nigo ku pei m̃aladigi, Yehovah O; Go natip̃akiana anigo maga mamau puti eu 
pei nalomauana. 

152Tuai a atae pae nanoasokisokiana anigo maga. Naga ku lawo ki da pa pa e du 
mau du. 

RESH. 

153P̃a vunusi narogokitesaana aginau go p̃a vualua au; Nalakena a da malio ki 
nawotaeana anigo mau. 

154P̃a vululu navululuana aginau, go p̃a taulua au: P̃a vakamauri ki nau ega vae 
nanoaana anigo. 

155Namautipauriana e madu uvea ki tea sigisigileo maga; Nalakena eu da laaga 
natawonakiana anigo maga mau. 

156Namaritadodomiana anigo maga eu laapa, Yehovah O: P̃a vakamauri ki nau 
ega vae navasap̃otaeana anigo maga. 

157Tea kopalele au go tea riesoki au eu laapa; Ma a da dawasi m̃elu dua ki 
nanoasokisokiana anigo maga mau. 

158A punusi tea marimalauweluki maga, go a mamarago; Waina eu da pavaigoro 
nanoaana anigo mau. 

159P̃a vunusi naga a dodomi navasaparatikiana anigo maga: P̃a vakamauri ki nau, 
Yehovah O, ega vae nadodomiana anigo. 

160Nasaisaikiana ni navasaana anigo e pei nalomauana; Go sara navasap̃otaeana 
leana anigo maga eu du mau du. 

SHIN. 

161Tea maraki maga eu kopalele m̃oli ki nau; Go nap̃op̃ogu e mataku nalakena 
navasaana anigo maga. 

162Kinau a do laelaea p̃arua nalakena nanoaana anigo, Dapala tea waina e pap̃ai 
tea vutiluapavakotoana warua. 

163A pilosi nasorosoroana po mamarago ki nia; A dodomi nawotaeana anigo. 

164A do paka larua samasamani ko naaleatia sikai, Nalakena navasap̃otaeana 
leana anigo maga. 

165Natam̃ateana warua e pei agi tea maga waina eu dodomi nawotaeana anigo; 
Go tea tapilagonaana adeada e da doko mau. 

166A leogoro namautipauriana anigo, Yehovah O, Go a mari natip̃akiana anigo 
maga. 

167Naatagu e pavaigoro nanoasokisokiana anigo maga; Go a dodomi p̃arua ki‐da. 

168A pavaigoro navasaparatikiana anigo maga go nanoasokisokiana anigo maga; 
Nalakena napua aginau maga mamau puti eu doko kivea ki‐go. 

TAU. 

169Nakuapiosoana aginau ega valoti paki m̃aladigi ki naraem̃a, Yehovah O: P̃a 
mari au aga midoakiatae ega vae navasaana anigo. 

170Navavaraniana aginau ega valoti paki naraem̃a: P̃a vualua au ega vae 
nanoaana anigo. 

171Nagolegu eroga wo lua ki nasamasamaniana; Nalakena p̃a wo pasapisei ki nau 
natawonakiana anigo maga. 

172Namenagu ega lega nanoaana anigo; Nalakena natip̃akiana anigo maga 
mamau puti eu pei namarinaleoleanaana. 

173Nam̃elearum̃a ega to silae au; Nalakena a matadoa navasaparatikiana anigo 
maga. 

174A masau p̃arua ki namautipauriana anigo, Yehovah O, Go nawotaeana anigo e 
pei namaroana aginau. 

175Naatagu ega mauri, go ega wo samasamani ko; Go navasap̃otaeana anigo 
maga euga silae au. 

176A sasap̃o pano dapala shiip sikai waina e puoli; p̃a laaga tea suasua anigo; 
Nalakena a da malio ki natip̃akiana anigo maga mau. 

Salamo 120 

Nalegaana sikai ki nasakeana maga. 

1Ragi waina a doko nariesokiana a pioso paki Yehovah, Go e pasadara au. 

2Yehovah O, p̃a vualua naatagu m̃elu dua ki nagole ni nasorosoroana, 

M̃elu dua ki namena ni namarisoreana. 

3Ega wo dua ko nasava, go ega wo moro mari paki‐go nasava, Namena ni 
namarisoreana? 

4Nalua makali maga ki tea marimatua, Pilake nam̃elevara vavaga maga ni 
yuniper. 

5Ai ki nau, nalakena a m̃enakiatatoko Meshek, Po doko pisari tap̃aup̃au maga ni 
Kedar! 

6Naatagu e doko parau doko Sikoti tea waina e do pilosi natam̃ateana. 

7Kinau a pei natam̃ateana: Ma ragi waina a pasa, nara eu paki navakalo. 

Salamo 121 

Nalegaana sikai agi nasakeana maga. 

1Aga wo sike namatagu maga paki tava maga: Nasilae‐au‐ana ega wo pae esava 
umai? 

2Nasilae‐au‐ana e pae Yehovah umai, Waina e mari nakoroatelagi go maramana. 

3Ega ta pitua ki nam̃elem̃a naga ega va‐parasai mau: Tea waina e do pavaigoro 
ko ega ta matamaturu mau. 

4P̃a leo, tea waina e do pavaigoro Israel Ega wo da matamaturu mau go ega wo 
da maturu daratara mau. 

5Yehovah e pei tea waina e do pavaigoro ko: Yehovah e pei melu anigo pisari 
nam̃elearum̃a ni matua. 

6Elo ega wo da atugi ko aleati mau, Go atelagi p̃ogi mau. 

7Yehovah ega wo pavaigoro ko pa dua ki sara nasaana; Ega wo pavaigoro 
naatam̃a. 

8Yehovah ega wo pavaigoro natave pano‐ana anigo go naumaipaki‐ekopu‐ana 
anigo, Pae ragi waia pa pa go ega tu mau du. 

Salamo 122 

Nalegaana sikai ni nasakeana maga; pae David. 

1A laelaea ragi waina eu noa ki nau, Tuga vano paki nasum̃a ki Yehovah. 

2Nam̃elegami eu lawodu roara ni namata‐pua kakam̃a maga, Yerusalem O; 

3Yerusalem, waina ku pei tea tavagiana. Dapala natokoana sikai waina nasum̃a 
kakana maga eu dum̃ada dip̃a sokari ra: 

4Waina naworawora maga eu do sake paki asa, naworawora maga ki Yah, E magi 
Israel pei nanoasokisokiana sikai, Naga euga vasadodom̃ata ki nagisa ni 
Yehovah. 

5Nalakena tokora wanogoe malo tasake maga agi navasap̃otaeana eu doko asa, 
Malo tasake maga agi nasum̃a ki David. 

6Kuga vasa‐dodomi Yerusalem: Tea maga waina eu dodomi ko euga to doko 
dam̃ate. 

7Natam̃ateana ega toko roara ni nakoro ni p̃aaka kakam̃a maga, Go 
natokodam̃ateana ega toko ekopu ni nasum̃a warua kakam̃a maga. 

8Nalakena taigu maga go tagu ri maga, Aga vasa, Natam̃ateana ega toko roara 
kakam̃a, 

9Nalakena nasum̃a ki Yehovah, Sup̃e anigida, Aga wo laaga nawiaana anigo. 

Salamo 123 

Nalegaana sikai ni nasakeana maga. 

1A sike namatagu maga paki‐go, Waina ku doko nakoroatelagi maga. 

2P̃a leo, dapala waina namata maga ni tea suasua maga eu do leo paki nam̃elearu 
ni nawota adeada, Dapala waina namata maga ni tea suasua nagoroi sikai ero do 
leo paki nam̃elearu ni nawota nagoroi aneana; Dapala nogoe namatagami maga 
eu do leo paki Yehovah, Sup̃e aginami, Pa pa ega wo saup̃ia ki gami. 

3P̃a saup̃ia ki gami, Yehovah O, p̃a saup̃ia ki gami: Nalakena au pura p̃arua ki 
namidoakip̃alokiana. 

4Naatagami e pura p̃arua. Ki namarisaudoakiana ki tea maga waina eu doko 
dam̃ate, Go ki namidoakip̃alokiana ki tea leomadaga maga. 

Salamo 124 

Nalegaana sikai ni nasakeana maga: pae David. 

1E pe ta pei Yehovah waina e pei anigida, Israel ega noa e; 

2E pe ta pei Yehovah waina e pei anigida, Ragi waina naatam̃oli maga eu duleana 
dip̃a gida: 

3Ragi wanogoe eu pe tinomi mauri ki gida, Ragi waina namaetoana adeada e 
pavaga dip̃a gida: 

4Ragi wanogoe noai maga eu pe tap̃augoro gida, Noai sara sikai e pe vakalau 
naatagida: 

5Ragi wanogoe noai maga waina eu lotalota eu pe vakalau naatagida. 

6Yehovah ega vei tea vasap̃iakiana, Waina e da pitua ki gida tea 
katip̃oraworaeana ki napatida mau. 

7Naatagida e sava m̃elu pano dapala manu sikai m̃elu dua ki vaivai ki tea valako 
ki manu maga: Vaivai e pei tea vuakotoviana, go nigida tu sava m̃elu pano. 

8Nasilae‐gida‐ana e doko nagisa ni Yehovah, Waina e mari nakoroatelagi go 
maramana. 

Salamo 125 

Nalegaana sikai ni nasakeana maga. 

1Tea maga waina eu do pavatu Yehovah. Eu dapala tava Sion, waina ega wo da 
parivari mau, ma e doko po doko mau doko. 

2Yerusalem tava maga eu du dalivirigoro e, Go Yehovah e du dalivirigoro narei 
aneana, Pae ragi waia pa pa go ega wo du mau du. 

3Nalakena tiko ni nasigisigileoana ega wo da doko mau doko matele veaniana ki 
tea leana maga mau; Naga tea leana maga euga ta sai ki nam̃elearuda maga paki 
namarinaleotageleana mau. 

4P̃a mari p̃ia, Yehovah O, ki tea maga waina eu p̃ia, Go ki tea maga waina eu leana 
nap̃op̃oda. 

5Ma tea maga waina eu do dawasi pae napua tagele adeada maga, Yehovah ega 
wo piragilua ra sikoti tea maga waina eu do mari namarinaleotageleana. 
Natam̃ateana ega toko Israel. 

Salamo 126 

Salamo sikai ni nasakeana maga. 

1Ragi waina Yehovah e piragi‐liliua ki tea maga waina eu liliu umai paki Sion, Tu 
dapala tea maga waina eu do p̃erea. 

2Ragi wanogoe nawokagida e pura ki namuruana, Go namenagida ki 
nakolalaelaeaana: Ragi wanogoe eu noa m̃aleoputo ni nalauna maga, eu naga, 
Yehovah e madeada mari tea warua maga. 

3Yehovah e manigida mari tea warua maga; Tu doko laelaea. 

4Yehovah O, p̃a viragililiua ki naviragilua‐pavakoto‐gami‐ana Ega tapala 
noaisara maga ni Sauth. 

5Tea maga waina eu do sapuraki pilake naririmata maga euga wo dagaukotovi 
pilake nakolalaelaeaana. 

6Ega wo pano ega wo pano go ega wo kai, doko do dapetape napati ni nawa ni 
nakau; Ega wo umai ega wo umai pilake nakolalaelaeaana, doko do dapetape 
napu aneana maga umai. 

Salamo 127 

Nalegaana sikai ni nasakeana maga; pae Solomon. 

1Yehovah e pe ta davagi nasum̃a mau, Tea maga waina eu do davagi a eu pe 
wosiwosi m̃oli asa: Yehovah e pe ta pavaigoro natokoana mau, Tea vavaigoro e 
pe leleogoro m̃oli. 

2E pei tea m̃oli ki mu naga kuga mari m̃araverave duleana, po mari daliali do 
natano, Po do gani navinaga ni navitivitinuana: Dapala nogoe e do dua tea 
dodomiana aneana namaturuana. 

3Kuga leo, natu maga eu pei tea veaniana m̃elu Yehovah: Nawa ni nap̃ele e pei 
namoriana aneana. 

4Dapala nalua maga waina eu doko nam̃elearu ni tea marimatua sikai, Natu 
maga ni naveinatureaiana eu dapala nogoe. 

5Ae namaropaana ki naatam̃oli waina e pakavuro p̃olaga aneana ara! Euga wo 
da maliere mau, Ragi waina euga wo pasa paki tea kokona ki da maga namata‐
pua. 

Salamo 128 

Nalegaana sikai ni nasakeana maga. 

1Ae namaropaana ki tea maga waina eu matau ki Yehovah, Waina eu do surata 
pae napua aneana maga! 

2Nalakena p̃a wo gani nawosiana ni nam̃elearum̃a maga: P̃a wo maropa, go p̃a 
wo doko p̃ia. 

3Nagoroi anigo ega wo dapala vaine sikai waina e dau em̃ago tukituki maga ni 
nasum̃a anigo: Natum̃a maga euga wo dapala oliva lawoana maga dalivirigoro 
wede anigo. 

4Kuga leo, naga naatam̃oli waina e matau ki Yehovah. Ega wo pei tea 
vasap̃iakiana ega tapala nogoe. 

5Yehovah ega wo pasap̃ia ki‐go m̃elu Sion: Go p̃a wo punusi nawiaana ni 
Yerusalem naaleatia maga mamau puti ni namauriana anigo. 

6Go p̃a wo punusi natum̃a maga natuda maga. Natam̃ateana ega toko Israel. 

Salamo 129 

Salamo sikai ni nasakeana maga. 

1Eu paka laapa mari sa ki nau pae ragi ni naveinatureaiana aginau pa pa, Israel 
ega noa e; 

2Eu paka laapa mari sa ki nau pae ragi ni naveinatureaiana aginau pa pa: Ma eu 
da marimatua ki nau mau. 

3Tea sisi natano maga eu sisi natano nam̃adugu; Eu mari nasalena adeada maga 
eu parau. 

4Yehovah e leana: E masikotovi namea maga ki tea sigisigileo maga. 

5Euga wo maliere po pei tea mariana euga liliu pano, Tea maga mamau puti 
waina eu pilosi Sion. 

6Euga wo dapala nam̃enau ni nap̃au ni nasum̃a maga, Waina e kokolo ragi waina 
te naata e ko da paku sa mau: 

7Waina tea tagaukotovi e da pakavuro nam̃elearuna asa mau, Go tea otisoki napu 
maga e da pakavuro narum̃ana asa mau. 

8Go tea maga waina eu do liu pano eu da naga, Navasap̃iakiana ki Yehovah ega 
umai paki mu; Au pasap̃ia ki mu doko nagisa ni Yehovah. 

Salamo 130 

Nalegaana sikai ni nasakeana maga. 

1A pioso paki‐go pae epua maga, Yehovah O. 

2Nawota O, p̃a rogo nadaleogu: Nadaligam̃a eroga takidorogo Nadaleo ni 
navavaraniana aginau maga. 

3Ku pe vavaigoro namarinaleotageleana maga, Yah, Nawota O, sei e pe wo 
lawodu? 

4Ma namidoakikorokoroana e sikoti ko, Naga p̃a vei tea mataukiana. 

5A do leogoro Yehovah, naatagu e do leogoro, Go a do leogoro navasaana aneana. 

6Naatagu e do leogoro Nawota, P̃arua liu tea vavaigoro maga eu do leogoro 
malip̃ogi; Tea vavaigoro maga eu do leogoro malip̃ogi. 

7Israel O, p̃a to leogoro Yehovah; Nalakena nadodomiana e sikoti Yehovah, Go 
natauluaana lapalapa e sikoti a. 

8Go nae ega wo daulua Israel m̃elu dua ki namarinaleotageleana aneana maga 
mamau puti. 

Salamo 131 

Nalegaana sikai ni nasakeana maga; pae David. 

1Yehovah O, nap̃op̃ogu e da pakilagi mau, go namatagu maga ero da pei tea 
sikeana pakilagi mau; Go a da surata pae tea warua maga mau, Go tea ni 
namagaana maga waina eu p̃arua ki nau mau. 

2Lomau a mari naatagu e matemate go a mari a e punuta; E dakiusi tea vasue‐
susu‐ana waina e liko p̃ilana, Naatagu e liko au e dakiusi tea vasue‐susu‐ana. 

3Israel O, p̃a leogoro Yehovah. Ega vae ragi waia pa pa go ega tu mau du. 

Salamo 132 

Nalegaana sikai ni nasakeana maga. 

1Yehovah O, p̃a magi David midoa ki Narogokitesaana aneana mamau; 

2Waina e pivisa paki Yehovah, Po sai paki Tea Kasua ki Yakob: 

3Aga wo da paki ekopu ni tap̃aup̃au ni nasum̃a aginau mau, Aga wo da sake paki 
nawewele p̃elesakiana aginau mau; 

4Aga wo da pitua ki namaturuana paki namatagu maga mau, Kite 
namatamaturuana paki nawili ni namatagu maga mau; 

5Pa pa aga wo pap̃ai tokora sikai agi Yehovah, Natokoana sikai agi Tea Kasua ki 
Yakob. 

6Kuga leo, au dogo e Efrathah: Au pap̃ai a vanua maga ni mala ni nakau. 

7Tuga wo paki natokoana aneana; Tuga wo suai natano paki malo vasiana ni 
nam̃elena maga. 

8P̃a tuleana, Yehovah O, paki tokora ni namaromaroana anigo; Nimu ma areka 
ni nakasuaana anigo. 

9Tea viri anigo maga euga vei tea sugoroana ki namarinaleoleanaana; Go tea 
dodomi‐dodomiana anigo maga euga kola‐laelaea. 

10Nalakena David tea suasua anigo P̃a ta mari narae ni tea vuvuraikiana anigo 
ega liliu pano mau. 

11Yehovah e pivisa paki David nalomauana; Ega wo da liliu m̃elu dua ki nia mau: 
Tea ni nawa ni nap̃elem̃a aga wo lawo ki nia malo tasake anigo. 

12Natum̃a maga eu pe wo pavaigoro navasasokiana aginau, Go 
nanoasokisokiana aginau maga waina aga wo pasapisei ki da ara, Natuda ma eu 
pe wo dasake malo tasake anigo pa pa e pe tu mau du. 

13Nalakena Yehovah e matadoa Sion; E masauna naga ega vei natokoana aneana. 

14Tea waia e pei tokora ni namaromaroana aginau pa pa e du mau du: Aga wo 
doko tokora waia doko; nalakena a masauna. 

15Aga wo pasap̃ia ki p̃arua ki tea kaniana aneana: Aga wo mari tea tika kakana 
maga euga vuka ki navinaga. 

16Go aga wo sugoro tea viri kakana maga ki namautipauriana: Go tea dodomi‐
dodomiana kakana maga euga wo kolalaelaea p̃arua. 

17Tokora wanogoe aga wo mari napati ni nap̃au ni David ega siria asa: A magi 
tea vuvuraikiana aginau marim̃ata ki nasulu sikai. 

18Tea kokona ki nia maga aga wo sugoro ra ki namaliereana: Ma vauvau aneana 
ega wo pum̃a doko asa. 

Salamo 133 

Salamo sikai ni nasakeana maga; pae David. 

1Kuga leo, e pei tea wia pa go tea masauniana pa Naga tamataida maga euga 
mamau doko po pei tea sikai maau! 

2E dakiusi naroro, tea wia ni nap̃auna, Waina e sara siwo nalolu ni nasina, Nalolu 
ni nasi ni Aaron; Waina e siwo paki narum̃a ni sugoro aneana maga; 

3E dakiusi nasovaki ni Hermon, Waina e siwo umai paki tava maga ni Sion: 
Nalakena tokora wanogoe Yehovah e dip̃a ki navasap̃iakiana asa, Namauriana 
pa pa e du mau du. 

Salamo 134 

Salamo sikai ni nasakeana maga. 

1Kuga leo, kuga vasap̃ia ki Yehovah, tea suasua maga mamau puti ki Yehovah, 
Waina ku do lawodu ekopu ni nasum̃a ki Yehovah p̃ogi. 

2Kuga tarasike nam̃elearumu maga paki tokora tapu, Go kuga vasap̃ia ki 
Yehovah. 

3Yehovah ega vasap̃ia ki‐go m̃elu Sion; Tea waina e mari nakoroatelagi go 
maramana. 

Salamo 135 

1Kuga samasamani Yah. Kuga samasamani nagisa ni Yehovah; Kuga samasamani 
a, tea suasua maga ki Yehovah: 

2Waina ku do lawodu ekopu ni nasum̃a ki Yehovah, Roara maga ni nasum̃a ki 
Sup̃e anigida. 

3Kuga samasamani Yah; nalakena Yehovah e p̃ia: Kuga lega‐samasamani 
nagisana; nalakena e pei tea masauniana. 

4Nalakena Yah e matadoa Yakob naga ega vei aneana, Go Israel naga ega vei 
aneana nalo wia liu. 

5Nalakena kinau a atae naga Yehovah e p̃arua, Go naga Nawota anigida e liu sup̃e 
maga mamau puti. 

6Sara naleo waina Yehovah e masauna naga ega mari ra, e do mari ra, 
Nakoroatelagi go maramana, natasi maga go epua maga mamau puti. 

7E do mari namavu maga eu sake pae namatap̃ago ni maramana; E do magi usa 
mari navila maga; E do piragi nalagi e dave m̃elu dua ki nasum̃a aneana maga ni 
nalo tauakiana maga. 

8Waina e atu tea takalapa maga ni Ityipt, Naatam̃oli go nalo tuavati. 

9E dip̃akilua navaivaiana maga go tea ni namagaana maga paki m̃aleoputo 
kakam̃a, Ityipt O. Paki Faraoh, go paki tea suasua aneana maga mamau puti. 

10Waina e atu nalauna laapa, Po maripunue nawota marimatua maga; 

11Sihon nawota ki naworawora ni Amor, Go Ok nawota ni Bashan, Go nalauna 
maga mamau puti ni Kanaan: 

12Po pitua ki navanua adeada e pei tea veanipiolikiana sikai, Tea veanipiolikiana 
sikai agi Israel narei aneana. 

13Yehovah O, nagisam̃a e du mau du; Yehovah O, namidoa‐ki‐go‐ana e paki 
tagona go tagona. 

14Nalakena Yehovah ega wo pasap̃otae narei aneana, Go ega wo midoakipiri nalo 
ni tea suasua aneana maga. 

15Nasup̃e maga ki nalauna maga eu pei silver go kold, Nawosiana ni nam̃elearu 
maga ni naatam̃oli maga. 

16Eu pilake nawokada, ma eu da pasa mau; Eu pilake namatada maga, ma eu da 
leosai mau; 

17Eu pilake nadaligada maga, ma eu da dogo mau; Go te nameroda e da doko 
nawokada mau. 

18Tea maga waina eu mari ra euga wo dakiusi ra; Sara naata waina eu do pavatu 
ara. 

19Nasum̃a ni Israel O, kuga vasap̃ia ki Yehovah: Nasum̃a ni Aaron O, kuga vasap̃ia 
ki Yehovah: 

20Nasum̃a ni Levi O, kuga vasap̃ia ki Yehovah: Tea maga waina ku matau ki 
Yehovah, kuga vasap̃ia ki Yehovah. 

21Yehovah ega vei tea vasap̃iakiana m̃elu Sion, Waina e doko Yerusalem. Kuga 
samasamani Yah. 

Salamo 136 

1Kuga vasadodom̃ata ki Yehovah; nalakena e p̃ia: Nalakena nadodomiana 
aneana e du mau du. 

2Kuga vasadodom̃ata ki Sup̃e ki sup̃e maga: Nalakena nadodomiana aneana e du 
mau du. 

3Kuga vasadodom̃ata ki Nawota ki nawota maga: Nalakena nadodomiana 
aneana e du mau du. 

4Ki tea waina e masikina mari tea ni namagaana warua maga: Nalakena 
nadodomiana aneana e du mau du. 

5Ki tea waina e mari nakoroatelagi maga pae namidoakiataeana: Nalakena 
nadodomiana aneana e du mau du. 

6Ki tea waina e p̃elesa ki maramana elagi ki noai maga: Nalakena nadodomiana 
aneana e du mau du. 

7Ki tea waina e mari nasulu warua maga: Nalakena nadodomiana aneana e du 
mau du: 

8Elo naga ega maramara aleati: Nalakena nadodomiana aneana e du mau du. 

9Atelagi go m̃asoe maga naga euga maramara p̃ogi: Nalakena nadodomiana 
aneana e du mau du. 

10Ki tea waina e atugi Ityipt tea takalapa adeada maga: Nalakena nadodomiana 
aneana e du mau du: 

11Po piragilua Israel m̃elu dua ki m̃aleoputo kakada umai: Nalakena 
nadodomiana aneana e du mau du: 

12Ki m̃elearu kasua sikai, go ki aru saikiana sikai: Nalakena nadodomiana aneana 
e du mau du. 

13Ki tea waina e dap̃otae Natasi Miala e pei matele dua: Nalakena nadodomiana 
aneana e du mau du: 

14Po mari Israel eu surata duaduru m̃aleoputo kakana: Nalakena nadodomiana 
aneana e du mau du: 

15Ma e paruvarulua Faraoh go taua ni naatam̃oli navakalo aneana maga paki 
Natasi Miala. Nalakena nadodomiana aneana e du mau du. 

16Ki tea waina e maraki narei aneana m̃asop̃alo: Nalakena nadodomiana aneana 
e du mau du. 

17Ki tea waina e atu nawota warua maga: Nalakena nadodomiana aneana e du 
mau du. 

18Po maripunue nawota rogoana maga: Nalakena nadodomiana aneana e du 
mau du: 

19Sihon nawota ki naworawora ni Amor: Nalakena nadodomiana aneana e du 
mau du: 

20Go Ok nawota ni Bashan: Nalakena nadodomiana aneana e du mau du: 

21Po pitua ki navanua adeada e pei tea veanipiolikiana sikai: Nalakena 
nadodomiana aneana e du mau du: 

22Tea veanipiolikiana sikai agi Israel tea suasua aneana: Nalakena nadodomiana 
aneana e du mau du: 

23Waina e midoa ki gida ragi waina tu doko etano: Nalakena nadodomiana 
aneana e du mau du: 

24Po pualua gida m̃elu dua ki tea kokona ki gida maga: Nalakena nadodomiana 
aneana e du mau du. 

25E do pitua ki navinaga paki sara nap̃okasi: Nalakena nadodomiana aneana e 
du mau du. 

26Kuga vasadodom̃ata ki Sup̃e ni nakoroatelagi: Nalakena nadodomiana aneana 
e du mau du. 

Salamo 137 

1Pisari noai sara maga ni Babel, Tokora wanogoe au do natano asa, go au kai, 
Ragi waina au midoa ki Sion. 

2Nakau willo maga m̃aleoputo kakana, Au sara ki harp aginami maga ara, 

3Nalakena tokora wanogoe tea maga waina eu piragilua pavakoto gami eu 
datagovi gami ki nalegaana maga asa, Go tea maga waina eu mari gami au 
lalagaarova eu datago nalaelaeaana, eu naga, Kuga maginami lega nalegaana 
sikai ni Sion. 

4Auga lega nalegaana ki Yehovah Navanua p̃ota dapale sava? 

5A pe malio ki‐go, Yerusalem O, Nam̃elearugu ni matua ega malio ki 
namariataeana aneana. 

6A pe ta midoa ki‐go mau, A pe ta sike Yerusalem pakilagi, Dap̃au nap̃au ni 
nalaelaeaana aginau mau, Namenagu ega vuluti namagagu. 

7Yehovah O, p̃a midoa ki naaleatia ni Yerusalem, Dip̃a Edom natuna maga; Waina 
eu naga, Kuga rakai a, kuga rakai a, Pa pa paki laketano kakana. 

8Babel natuna nagoroi O, waina p̃a wo pei tea mariana p̃a vei masomaladi; Ae 
namaropaana ki tea waina ega wo lagati dua ko namariana anigo, Waina ku mari 
a paki gami! 

9Ae namaropaana ki tea waina ega wo puati piakirikiri anigo maga, po p̃oka‐
p̃oraworae ra Paki vatu laketoko! 

Salamo 138 

Salamo sikai ki David. 

1Aga wo pasadodom̃ata ki‐go ki nap̃op̃ogu mamau: Kivea ki sup̃e maga aga wo 
legasamasamani ko. 

2Aga wo suai natano paki nasum̃a tapu anigo, Go aga wo pasadodom̃ata ki 
nagisam̃a nalakena nadodomiana anigo go nalakena nalomauana anigo: 
Nalakena ku mari nanoaana anigo e p̃arua dap̃au nagisam̃a mamau. 

3Naaleatia waina a pioso asa ku pasadara au asa, Ku mari au a piviari ki 
nakasuaana doko naatagu. 

4Nawota maga mamau puti ni maramana euga wo pasa dodom̃ata ki‐go, 
Yehovah O, Nalakena eu dogo nanoaana maga ni nawokam̃a. 

5Go euga wo lega nalo ni napua maga ki Yehovah; Nalakena nasamasamaana ki 
Yehovah e p̃arua. 

6Nalakena Yehovah e pei tea vakilagi, go e leopunusi tea p̃op̃o‐vakitano: Ma e 
atae tea p̃op̃o‐vakilagi pae uvea. 

7A pe surata m̃aleoputo ni nariesokiana, p̃a wo pakamauri ki nau; P̃a wo sai ki 
nam̃elearum̃a dip̃a namaetoana ki tea maga waina eu kokona ki nau, Go 
nam̃elearum̃a ni matua ega wo mautipauri au. 

8Yehovah ega wo maginau mari sua: Yehovah O, nadodomiana anigo e du mau 
du; P̃a ta doropusi nawosiana maga ni nam̃elearum̃a maga mau. 

Salamo 139 

Salamo sikai ki David. 

1Yehovah O, ku leousiusi au, go ku atae au. 

2Nigo ku atae nato‐natano‐ana aginau go natuleanaana aginau, Ku midoakiatae 
namidodoana aginau pae uvea. 

3Ku puausiusi nasurataana aginau go naone‐natano‐ana aginau, Go ku atae m̃ata 
ki napua aginau maga mamau puti. 

4Nalakena navasaana sikai e da doko namenagu mau, Waina, p̃a leo, Yehovah O, 
ku da atae puti a mau. 

5Ku kelugoro au kiedaku go kivea, Go ku doropusi nam̃elearum̃a au. 

6Naataeana ni namagaana dapala nogoe e p̃arua ki nau; E pakilagi, a marisap̃o 
pa parati ki nia. 

7Aga surata paki esava pa dua ki naatam̃a? Go aga sava paki esava m̃elu dua ki 
naraem̃a? 

8A pe sake paki nakoroatelagi, nigo ku doko tokora wanogoe: Go a pe mari 
nawewele aginau Sheol, p̃a leo, ku doko tokora wanogoe. 

9Aga wo sike nalivaru maga ni malip̃ogi, Aga wo doko namatap̃ago ni uvea ni 
natasi; 

10Tokora wanogoe ma nam̃elearum̃a ega wo maraki au asa, Go nam̃elearum̃a ni 
matua ega wo puasoki au asa. 

11Go a naga, Lomau namaligo ega wo dap̃augoro au, Go p̃ogi e po pei namarama 
dalivirigoro au; 

12Namaligo e da mari a e maligo paki‐go mau, Go p̃ogi e maramalaga dapala 
aleati: Namaligo go namarama ero pataka sikai. 

13Nalakena nigo ku peani nap̃elekevatugu maga: Ku kovagoro au nap̃ele ni 
p̃ilagu. 

14Aga wo pasa dodom̃ata ki‐go, nalakena a pei tea wotaeluaana ki tea 
mataukiana maga: Nawosiana anigo maga eu pei tea ni namagaana; Go naatagu 
e atae m̃ata ki nia. 

15Roputau kakagu e da pei tea surukiana kiam̃a mau, Ragi waina a pei tea 
mariana tokora sili, Po pei tea vau‐midiriaana epua maga ni natano. 

16Namatam̃a ero punusi au ragi waina a pei m̃olim̃oli doko, Go eu mamau puti 
pei tea midiriana tusi anigo, Naaleatia maga waina eu pei tea tawonakiana, Ragi 
waina sikai kakada e ko da doko mau. 

17Go namidodoana anigo maga eu pei tea wia pa paki‐nau, Sup̃e O! Nasaisaikiana 
kakada e p̃arua pa! 

18A pe veve ra, eu pe laapa liu naworaone: A darapa, go a sikoti ko doko. 

19Ku pe wo maripunue tea sigisigileo, Sup̃e O: Go kuga m̃elu dua ki nau pano, 
naatam̃oli maga ni nada. 

20Waina eu noa ko pae nasigisigileoana, Po noa m̃oli ki nagisam̃a, tea kokona ki‐
go maga. 

21Aga ta pilosi tea maga waina eu pilosi ko, Yehovah O, kite? Go aga ta mamarago 
ki tea maga waina eu duleana dip̃a ko kite? 

22A pilosi ra ki navilosiana matua: A midoa ki da naga eu pei tea kokona ki nau. 

23P̃a leousiusi au, Sup̃e O, po atae nap̃op̃ogu: P̃a maridogo au, po atae 
namidodoana aginau maga: 

24Go p̃a leopunusi, te napua ni navitinuana e pe toko au, Go p̃a maraki au pae 
napua waina e du mau du. 

Salamo 140 

Salamo sikai ki David. 

1Yehovah O, p̃a vualua au pa dua ki naatam̃oli sa; P̃a wo mauti au ki naatam̃oli 
ni namaripavakotoana: 

2Waina eu midoa ki tea sa maga nap̃op̃oda; Sara naaleatia eu saisai naga euga 
mari navakalo. 

3Eu pakali namenada dakiusi m̃aata sikai; Noai ni namateana ni adder e doko 
etano ni nagoleda maga. Selah. 

4P̃a vavaigoro au, Yehovah O, pa dua ki nam̃elearu maga ni tea sigisigileo; P̃a wo 
mauti au ki naatam̃oli ni namaripavakotoana maga: Waina eu midoa ki nia naga 
euga tosiva ki navasiana aginau maga. 

5Tea leomadaga maga eu dasuru ki nasasa sikai raki nau, go namea maga; Eu 
p̃elesa ki kup̃ena sikai nadigi ni napua; Eu lawo ki vaivai maga raki nau. Selah. 

6A noa ki Yehovah, a naga, Nigo ku pei Sup̃e aginau: Yehovah O, p̃a takidorogo 
nadaleo ni navavaraniana aginau maga. 

7Yehovah, Nawota O, nakasuaana ni namautipauri‐au‐ana, Ku kovagoro 
nap̃augu naaleatia ni navakalo. 

8Yehovah O, p̃a ta pitua ki namasauana maga ki tea sigisigileo mau, P̃a ta mari 
tea midoakiana sa aneana ega risu p̃ia mau; eu pe vakilagi asa. Selah. 

9Nalo ni nap̃au ni tea maga waina eu dalivirigoro au, Narogokitesaana ni 
nagoleda maga ega wo dap̃augoro ra. 

10Nam̃elevara vavaga maga euga wo pei tea nadikiana paki da: Ega wo mari ra 
euga rowo paki nakapu; Paki m̃orutano vakipua maga, naga euga ta moro 
duleana mau. 

11Naatam̃oli ni namena ega wo da pei tea lawokilaketokoana maramana mau: 
Naatam̃oli ni namaripavakotoana tea sa ega wo palako ki nia paki 
namarisakiana. 

12A atae naga Yehovah ega wo mari navululuana ki tea rogo kite sa, Go 
navasap̃otaeana ki tea tika maga. 

13Tea leana maga euga wo sikida pasadodom̃ata ki nagisam̃a: Tea leana maga 
euga wo doko naraem̃a. 

Salamo 141 

Salamo sikai ki David. 

1Yehovah O, a pioso paki‐go; p̃a maginau mari m̃araverave: P̃a takidorogo 
nadaleogu ragi waina a pioso paki‐go. 

2Natapasavasaana aginau ega vei tea lawokiana naraem̃a ega tapala tea ni 
nap̃ona wia; Natarasikeana ni nam̃elearugu maga ega tapala naviriana ni ragi 
melu. 

3Yehovah O, p̃a lawo ki tea vavaigoro sikai ega visari nawokagu; P̃a leo parati ki 
namata ni nagolegu maga. 

4P̃a ta kerea ki nap̃op̃ogu paki te naleo sa mau, Naga aga ta mari namariana maga 
ni nasigisigileoana mau Sikoti naatam̃oli maga waina eu do mari 
namarinaleotageleana: Go aga ta gani navinaga lolo adeada maga seara kakana 
mau. 

5Tea leana ega wokati au, ega wo pei nadodomiana sikai; Go ega vasa kasua ki 
nau, ega wo dapala naroro agi nap̃augu; Nap̃augu ega ta karaikita e mau: 
Nalakena ega wo doko, go natapasavasaana aginau ega wo doko nasaana 
adeada. 

6Tea vasap̃otae adeada maga eu pei tea nadikiana siwo pae nadigi maga ni vatu 
laketoko; Go euga wo dogo nanoaana aginau maga; nalakena eu gagadi. 

7Dakiusi waina te naata e sisi po dap̃otae natano, Navatugami maga eu pei tea 
taperaverakiana pisari nawoka ni matigo. 

8Nalakena namatagu ero paki‐go, Yehovah, Nawota O, A sava sili ako; p̃a ta da ki 
naatagu mau. 

9P̃a vavaigoro au pa dua ki nam̃elearu maga ni kup̃ena waina eu lawo ki nia raki 
nau, Go ki vaivai maga ki tea maga waina eu do mari namarinaleotageleana. 

10Tea sigisigileo maga euga rowo paki kup̃ena adeada maga, Ragi waina kinau 
aga liu pano. 

Salamo 142 

Maskil ki David, ragi waina e doko valea; natapasavasaana sikai. 

1A do pioso ki nadaleogu paki Yehovah; Ki nadaleogu paki Yehovah a do 
pavarani. 

2A do da ki namidodoana aginau naraena; Nariesoki‐au‐ana a do dogorogo ki nia 
naraena. 

3Ragi waina naatagu a matekimala doko au, nigo ku atae napua aginau. Napua 
waina a surata asa eu dasuru ki vaivai sikai asa raki nau. 

4P̃a leo paki nam̃elearugu ni matua, po punusi; nalakena te naata waina e atae 
au e da doko mau. Nasavasiliana e puoli ki nau; te naata waina e pusuusu ki 
naatagu e da doko mau. 

5A pioso paki‐go, Yehovah O; A naga, Nigo ku pei tokora ni nasavasiliana aginau, 
Tea veanip̃otaeana aginau navanua ki tea mauri maga. 

6P̃a takidorogo nakuapiosoana aginau; nalakena a pei tea viragiana pakitano 
p̃arua: P̃a vualua au m̃elu dua ki tea maga waina eu kopalele au; nalakena eu 
kasua liu au. 

7P̃a viragi naatagu ega tave m̃elu dua ki nasum̃a ni nakokoroana, naga aga 
vasadodom̃ata ki nagisam̃a: Tea leana maga euga wo dalivirigoro au; Nalakena 
p̃a wo marim̃ata ki nau. 

Salamo 143 

Salamo sikai ki David. 

1Yehovah O, p̃a rogo natapasavasaana aginau; p̃a takidorogo navavaraniana 
aginau maga: P̃a vasadara au doko naveilomauana anigo, go 
namarinaleoleanaana anigo. 

2Go p̃a ta sili paki navasap̃otaeana dip̃a tea suasua anigo mau; Nalakena te naata 
mauri sikai ega wo da leana naraem̃a mau. 

3Nalakena tea kokona e kopalele naatagu; E p̃oka‐p̃oraworae namauriana 
aginau paki natano: E mari au a doko tokora maligo maga, dapala tea mate tuai 
maga. 

4Go naatagu e matekimala doko au; Nap̃op̃ogu nap̃alaugu e pei masomaladi. 

5A do midoa ki naaleatia tuai maga; A do dam̃aniginigi namariana mamau puti 
anigo: A do midodoa nawosiana ni nam̃elearum̃a maga. 

6A do darasike nam̃elearugu maga paki‐go: Naatagu e madou paki‐go, dapala 
navanua madou sikai. Selah. 

7P̃a mari m̃araverave, p̃a vasadara au, Yehovah O; naatagu e sirinopu: P̃a ta 
dasuru ki naraem̃a paki nau mau; Kite a pe tapala tea maga waina eu do siwo 
paki m̃orutano. 

8P̃a mari au aga rogo nadodomiana anigo malip̃ogi; Nalakena a pavatu ako: P̃a 
mari au aga atae napua waina aga surata asa; Nalakena a sike naatagu paki‐go. 

9P̃a vualua au m̃elu dua ki tea kokona ki nau maga, Yehovah O: A sava sili ako 
naga p̃a tasuru ki nau. 

10P̃a vasapisei ki nau naga aga mari namasauana anigo; nalakena nigo ku pei 
Sup̃e aginau: Naatam̃a e p̃ia; ega maraki au pae navanua ni naleanaana. 

11Nalakena nagisam̃a, Yehovah O, p̃a wo pakamauri ki nau: Doko 
namarinaleoleanaana anigo p̃a wo piragilua naatagu m̃elu dua ki nariesokiana. 

12Go doko nadodomiana anigo p̃a wo mari tea kokona ki nau maga euga vunuta, 
Go p̃a wo maripuoli ki tea maga mamau puti waina eu do diesoki naatagu; 
Nalakena kinau a pei tea suasua anigo. 

Salamo 144 

Salamo sikai ki David. 

1Yehovah, vatulaketoko aginau, ega vei tea vasap̃iakiana, Waina e pisei ki 
nam̃elearugu naga eroga vivimari, Go nakinigu maga naga euga mari navakalo: 

2Nadodomi‐au‐ana, go nasum̃a ni p̃aaka aginau, Tokora vakilagi aginau, go tea 
vualua au; Nakokoro aginau, go tea waina a do sava sili asa; Waina e do mari 
narei aginau eu doko etano paki nau. 

3Yehovah, naatam̃oli e pei nasava, naga p̃a atae a? Kite naatam̃oli natuna naga 
p̃a midoa ki nia? 

4Naatam̃oli e dapala namero sikai: Naaleatia aneana maga eu dapala melu sikai 
waina e do liu pano. 

5Yehovah O, p̃a kusu ki nakoroatelagi anigo maga, go p̃a siwo umai: P̃a kisidogo 
tava maga, go euga wo asua. 

6P̃a vila ki navila, go p̃a taperavera ki da; P̃a tipe ki nalua anigo maga, po mari ra 
euga sava. 

7P̃a sai ki nam̃elearum̃a pae elagi umai; P̃a vutilua au, go p̃a vualua au m̃elu dua 
ki noai warua maga, 

M̃elu dua ki nam̃elearu ni naatam̃oli maga ni navanua p̃ota maga; 

8Waina nawokada e do pasa tea sa, Go nam̃elearuda ni matua e pei nam̃elearu 
ni matua sikai ni nasorosoroana. 

9Sup̃e O, aga wo lega ki‐go nalegaana vau sikai: Aga wo lega‐samasamani ko ki 
harp ni nagalo rualima sikai. 

10Waina e do pitua ki namautipauriana paki nawota maga: Waina e do putilua 
David, tea suasua aneana, pa dua ki lova sa. 

11P̃a vutilua au, go p̃a vualua au m̃elu dua ki nam̃elearu ni naatam̃oli maga ni 
navanua p̃ota maga, Waina nawokada e do pasa tea sa, Go nam̃elearuda ni matua 
e pei nam̃elearu ni matua sikai ni nasorosoroana. 

12Naga natugami naanoai maga euga tapala nakau lawoana maga waina eu 
p̃arua sua ragi ni naveinatureaiana adeada; Go natugami nagoroi maga euga 
tapala vatu maga ni naweluki waina eu pei tea taeana raki natavagiana ni 
nasum̃a warua sikai; 

13Naga nasum̃a maga ni nalo tauakiana aginami maga euga vura, po do pitua ki 
sara nawa ni nakau; Go shiip go naninani aginami maga euga to piragi manu 
maga go tivilia maga doko napega aginami maga; 

14Naga oks aginami maga euga to ovaova madaga; Naga namarip̃oraeana umai 
ega tika, go natavepanoana ega tika, Go nakuapiosoana ega tika napua maga ni 
natokoana aginami; 

15Ae namaropaana ki narei waina eu dapala nogoe! Ae namaropaana ki narei 
waina Yehovah e pei Sup̃e adeada! 

Salamo 145 

Salamo sikai ni nasamasamaniana ki David. 

1Aga wo samasamani pakilagi ki‐go, Sup̃e aginau, Nawota O; Go aga wo pasap̃ia 
ki nagisam̃a pa pa ega tu du po du mau du. 

2Aga wo pasap̃ia ki‐go sara naaleatia; Go aga wo samasamani nagisam̃a pa pa 
ega tu du po du mau du. 

3Yehovah e p̃arua, go e pei tea waina ega vei tea samasamaniana warua liu; Go 
nawaruaana aneana e mari sap̃o pei tea leousiusiana. 

4Tagona sikai euga wo pasasamasamani nawosiana anigo maga pa pa paki 
tagona p̃ota sikai, Go euga wo dogorogo ki namarimatuaana anigo maga. 

5Aga wo midodoa natatap̃auana ni nasamasamaana ni nadodomadaganiana 
anigo, Go nawosiana ni namagaana anigo maga. 

6Go euga wo noa nakasuaana ni namariana mataukiana anigo maga; Go aga wo 
dogorogo ki nawaruaana anigo. 

7Euga wo dogorogo ki namidoakiana ni nawiaana warua anigo, Go euga wo kola‐
laelaea namarinaleoleanaana anigo. 

8Yehovah e saup̃ia, go e pei maritadododomi; E maridaliali namaetoana, go e 
p̃arua nadodomiana. 

9Yehovah e p̃ia paki tea maga mamau puti; Go namaritadodomiana aneana e 
doko usuraki nawosiana aneana maga mamau puti. 

10Yehovah O, nawosiana anigo maga mamau puti euga wo pasadodom̃ata ki‐go; 
Go tea dodomi‐dodomiana anigo maga euga wo pasap̃ia ki‐go. 

11Euga wo noa nasamasamaana ni namarakiana anigo, Go euga wo pasa 
nakasuaana anigo; 

12Naga euga mari naatam̃oli natuda maga euga atae namarimatuaana aneana 
maga, Go nasamasamaana ni natatap̃auana ni namarakiana aneana. 

13Namarakiana anigo e pei namarakiana sikai waina e du du po du mau du, Go 
namaramaraana anigo e doko sara tagona. 

14Yehovah e pei tea silae agi tea maga mamau puti waina eu dowo, Go tea sike 
agi tea maga mamau puti waina eu kolokolo. 

15Namata maga ni tea maga mamau puti eu do leogoro ako; Go nigo ku do dua 
ra navinaga adeada ragi kakana. 

16Ku do pukesi nam̃elearum̃a, Po do mari namasauana ki sara naleo mauri e 
maro. 

17Yehovah e leana doko napua aneana maga mamau puti, Go e dodomi doko 
nawosiana aneana maga mamau puti. 

18Yehovah e pei m̃aladigi ki tea maga mamau puti waina eu pioso paki nia, Ki tea 
maga mamau puti waina eu pioso paki nia pae nalomauana. 

19Ega wo mari namasauana ki tea maga waina eu matau ki nia; Go ega wo dogo 
nakuapiosoana adeada, go ega wo mautipauri ra. 

20Yehovah e do pavaigoro tea maga mamau puti waina eu do dodomi a; Ma ega 
wo mari sa ki tea sigisigileo maga mamau puti. 

21Nawokagu ega wo pasa nasamasamani‐Yehovah‐ana; Go sara nap̃okasi euga 
wo pasap̃ia ki nagisana tapu pa pa ega tu du po du mau du. 

Salamo 146 

1Kuga samasamani Yah. P̃a samasamani Yehovah naatagu O. 

2Aga wo samasamani Yehovah ragi ni namauriana aginau: Aga wo lega‐
samasamani Sup̃e aginau ragi ni natokoana aginau. 

3Kuga ta pavatu tea maraki maga mau, Go natu ni naatam̃oli mau, waina 
namautipauriana e dika asa. 

4Namerona e m̃elu pano, e liliu paki natano kakana; Naaleatia wanogoe 
namidoakidawonakiana aneana maga eu puoli. 

5Ae namaropaana ki tea waina Sup̃e ki Yakob e pei nasilaeana, Waina 
naleogoroana aneana e doko Yehovah Sup̃e aneana! 

6Waina e mari nakoroatelagi go maramana, Natasi, go tea maga mamau puti 
waina eu doko ara; Waina e do pavaigoro nalomauana pa pa e du mau du: 

7Waina e do magi tea maripavakotokiana maga mari navasap̃otaeana; Waina e 
do dua tea vitolo maga navinaga: Yehovah e do peresi tea soliana maga; 

8Yehovah e do mari tea kesa maga eu leosai; Yehovah e do sike tea kolokolo 
maga; Yehovah e do dodomi tea leana maga; 

9Yehovah e do pavaigoro nam̃enaki maga; E do silae namalepu go nagoroi 
malepu; Ma napua ki tea sigisigileo maga e do mari a e dagele. 

10Yehovah ega wo maramara pa pa ega tu mau du, Sup̃e anigo, Sion O, pa pa paki 
tagona go tagona. Kuga samasamani Yah. 

Salamo 147 

1Kuga samasamani Yah; Nalakena e p̃ia naga tuga legasamasamani Sup̃e anigida; 
Nalakena e pei tea masauniana, go nasamasamaniana e pei tea rogom̃atakiana. 

2Yehovah e do davagi Yerusalem; E do saisai ki tea kopasiluaana maga ni Israel. 

3E do maripauri tea p̃op̃o maworawora maga, Po do kalutigoro wotu adeada 
maga. 

4E do noa naveveana ni m̃asoe maga; E do salagisa ni puti ra. 

5Nawota anigida e p̃arua, go e lapalapa nakasuaana; Namidoakiataeana aneana 
e mari sap̃o pei tea veveana. 

6Yehovah e do silae tea matemate maga: E do mari tea sigisigileo maga eu siwo 
paki natano. 

7Kuga lega ki Yehovah ega vilake navasadodom̃atakiana; Kuga lega‐samasamani 
Sup̃e anigida ki harp: 

8Waina e do dap̃augoro nakoroatelagi ki napopouru maga, Waina e do magi 
navanua mari usa, Waina e do mari tava maga eu ulua ki nam̃enau. 

9E do dua nalo tuavati navinaga aneana, Go reven vusavusa maga waina eu kai. 

10E da maro nakasuaana ni horse mau: E da midoaki m̃ata ki natua maga ni 
naatam̃oli mau. 

11Yehovah e do midoakim̃ata ki tea maga waina eu matau ki nia, Ki tea maga 
waina eu do leogoro nadodomiana aneana. 

12P̃a vasasamasamani Yehovah, Yerusalem O; P̃a samasamani Sup̃e anigo, Sion 
O. 

13Nalakena e mari tea walagoto maga ni namata‐pua anigo maga eu kasua; E 
pasap̃ia ki natum̃a maga m̃aleoputo kakam̃a. 

14Waina e do mari kokoi anigo e pei natam̃ateana; E do mari ko ku puka ki 
nam̃aladua ni whiit. 

15Waina e do dip̃akilua nanoaana aneana maramana; Navasaana aneana e do 
sava kasua. 

16Waina e do pitua ki sno e dakiusi nam̃au ni shiip; E do sapura ki frost tare e 
dakiusi natanoapu. 

17Waina e do nadi ki aise aneana e dakiusi namaverovero maga. Sei e mariatae 
lawodu narae ni namaladiana aneana? 

18E do dip̃akilua navasaana aneana, po mari ra eu sara: E do mari nalagi aneana 
e sau, go noai maga eu do sara. 

19E do dogorogo ki navasaana aneana paki Yakob, Natawonakiana aneana maga 
go navasap̃otaeana aneana maga paki Israel. 

20E da mari dapala nogoe paki sara nalauna mau: Go navasap̃otaeana aneana 
maga, eu da atae ra mau. Kuga samasamani Yah. 

Salamo 148 

1Kuga samasamani Yah. Kuga samasamani Yehovah pae nakoroatelagi maga: 
Kuga samasamani a doko tokora vakilagi maga. 

2Kuga samasamani a, agelo aneana maga mamau puti: Kuga samasamani a, taua 
aneana maga mamau puti. 

3Koroga samasamani a, elo go atelagi: Kuga samasamani a, m̃asoe maga mamau 
puti ni namarama. 

4Kuga samasamani a, nakoroatelagi maga ni nakoroatelagi maga, Go noai maga 
waina ku one elagi ni nakoroatelagi maga. 

5Euga samasamani nagisa ni Yehovah: Nalakena nae e pitip̃aki, go eu pei tea 
tawonakiana. 

6Go e mari ra eu du pa pa e du du po du mau du: E mari natawonakiana sikai 
waina ega wo da pano mau. 

7Kuga samasamani Yehovah pae maramana, Drakon maga go epua maga mamau 
puti: 

8Nakapu vavaga go usa ni vatu, sno go mamavu; Nalagi atu, waina ku do mari 
navasaana aneana: 

9Tava warua maga go tava kiki maga mamau puti; Nawatikau maga go sidar 
maga mamau puti: 

10Nalo mila maga go katel maga mamau puti; Tea kakaravi maga go manu ni 
nalivaru: 

11Nawota maga ni maramana go nalauna maga mamau puti; Tea maraki maga 
go tea vasap̃otae maga mamau puti ni maramana: 

12Natureai maga go naatara maga; Namariki maga sikoti piakirikiri maga: 

13Euga samasamani nagisa ni Yehovah; Nalakena nagisana e masikina pei tea 
vakilagi: Nasamasamaana aneana e dap̃au maramana go nakoroatelagi. 

14Go e sike pakilagi ki napati ni nap̃au ni narei aneana, Nasamasamaniana ki tea 
dodomi‐dodomiana aneana maga mamau puti; Ki Israel natuna maga, narei sikai 
waina eu pei m̃aladigi ki nia. Kuga samasamani Yah. 

Salamo 149 

1Kuga samasamani Yah. Kuga lega ki Yehovah nalegaana vau sikai, Go 
nasamasamani‐a‐ana nasaisaiana ki tea dodomi‐dodomiana maga. 

2Israel ega laelaea tea waina e mari a: Sion natuna maga euga sokamidi Nawota 
adeada. 

3Euga samasamani nagisana ki nasaleana: Euga lega‐samasamani a ki timbrel go 
harp. 

4Nalakena Yehovah e do midoaki m̃ata ki narei aneana: Ega wo dekei ki tea 
matemate maga ki namautipauriana. 

5Tea dodomi‐dodomiana maga euga rarasa nasamasamaana: Euga kolalaelaea 
one nawewele adeada maga. 

6Nasamasamani‐pakilagi‐ki‐Sup̃eana ega toko namanuda, Go lova sikai waina e 
makali wora‐rua ega toko nam̃elearuda; 

7Naga euga mari nasikosikoana paki nalauna maga, Go navaratiana maga paki 
narei maga; 

8Naga euga soli nawota adeada maga ki namori ni airon maga, Go tea 
dodomadaganiana adeada maga ki tea moti nam̃eleda ni airon maga; 

9Naga euga mari paki da navasap̃otaeana midiriana: Nadodomadaganiana 
wanogoe e pei agi tea dodomi‐dodomiana aneana maga mamau puti. Kuga 
samasamani Yah. 

Salamo 150 

1Kuga samasamani Yah. Kuga samasamani Sup̃e ekopu ni tokora tapu aneana: 

2Kuga samasamani a namalopa ni nakasuaana aneana. Kuga samasamani a 
nalakena namarimatuaana aneana maga: Kuga samasamani a ega vae 
nalapalapaana ni nawaruaana aneana. 

3Kuga samasamani a ki nadaleo ni paiga: Kuga samasamani a ki salteri go harp. 

4Kuga samasamani a ki timbrel go nasaleana: Kuga samasamani a ki nagalo 
maga go lokore. 

5Kuga samasamani a ki simbal maga ni narogoana: Kuga samasamani a ki simbal 
maga ni namarip̃arailaelaeaana. 

6Sara naleo waina eu pilake nameroda euga samasamani Yah. Kuga samasamani 
Yah. 

Naluluakia Maga 

Naluluakia Maga 1 

1Naluluakia maga ki Solomon, natu ni David, nawota ni Israel: 

2Naga naatam̃oli euga atae namanumatuaana go navasapiseikiana; Naga euga 
midoakiatae navasaana maga ni namidoakiataeana; 

3Naga euga tape navasapiseikiana ni namidoakiataeana, Ni 
namarinaleoleanaana go navasap̃otaeana go naleanaana; 

4Naga euga vitua ki namarimatuaana dua tea manumatavusa, Ki naataeana go 
namidoakip̃otaeana dua natureai: 

5Naga tea manumatua ega rogo, po sokari naataeana; Go naga tea midoakiatae 
ega talua namarakiana: 

6Naga ega midoakiatae naluluakia, go nanoap̃otaeana kakana; Navasaana maga 
ki tea manumatua, go navasamaluluakiana adeada maga. 

7Namatau‐ki‐Yehovah‐ana e pei naatulakeana ni naataeana: Ma tea 
manumatavusa eu midoakip̃alo ki namanumatuaana go natapavanauana. 

8Natugu, p̃a rogo natapavanauana ki tamam̃a, Go p̃a ta doropusi 
navasapiseikiana ki p̃ilam̃a mau: 

9Nalakena nara eroga wo pei vauvau sikai ni nasaup̃iaana agi nap̃aum̃a, Go 
namori maga agi nanoam̃a. 

10Natugu, tea mari naleo sa maga eu pe surue ko, Pa ta suasua mau. 

11Eu pe naga, P̃a umai sikoti gami, tuga kusugoro raki nada, Tuga tokoloku raki 
tea tautau, nalakena ega tika; 

12Tuga dinomi pulemauri ki da ega tapala Sheol, Go tea wia lua maga, euga tapala 
tea maga waina eu siwo paki m̃oru; 

13Tuga wo pap̃ai sara naleo wia ni naulu laapa, Tuga wo pakavuro nasum̃a 
anigida maga ki tea vutiluapavakotoana; 

14Pa nadi ki gole anigo sikoti gami; Tuga wo mamau puti peani nala ni m̃ane sikai 
maau: 

15Natugu, p̃a ta surata pae napua sikoti ra mau; Pa mauti nam̃elem̃a ki napua 
adeada: 

16Nalakena nam̃eleda eu do sava paraki tea sa, Go eu mari m̃araverave naga euga 
taki nada. 

17Nalakena kup̃ena e pei tea welesaki‐m̃oli‐ki‐ana, Namata ni te manu sikai: 

18Go nara eu do kusugoro raki adeada nadada, Eu do dokoloku raki namauriana 
adeada maga. 

19Napua maga ki sara naata waina eu do dapepavakoto ki nataluaana, eu dapala 
nogoe; E do dape lua namauriana ki talakeana maga. 

20Namanumatuaana e do pioso kasua napua ni natokoana; E do pitua ki 
nadaleona tokora welewelea maga; 

21E do pioso nap̃au ni napua maga ni nasaisaiana; Namasova ni namata pua 
maga, E do noa nanoaana aneana maga natokoana: e naga, 

22Pa pa paki seve ragi, tea manumatavusa maga, Kuga wo dodomi 
namanumatavusaana? Go tea marisaudoa maga euga wo maro 
namarisaudoaana? Go tea veilala maga euga vilosi naataeana? 

23Kuga maradoa nalakena navasakasuakiana aginau: Kuga leo, aga wo daki 
naatagu dua mu, Aga wo mari mu kuga atae navasaana aginau maga. 

24Nalakena a pioso, go ku karai; A sai ki nam̃elearugu, go te naata e da 
dakidorogo mau; 

25Ma ku midoakip̃alo ki sara navasaparatikiana aginau, Go ku da masau te 
navasakasuakiana aginau mau: 

26Kinau ma aga wo muru ragi ni namarisaki‐mu‐ana; Aga wo pasasaudoa ragi 
waina namatakuana animu ega wo umai; 

27Ragi waina namatakuana animu ega wo umai dapala nalagi atu sikai, Go 
namarisaki‐mu‐ana ega wo umai dapala suitaviro sikai; Ragi waina nariesokiana 
go narogokitesaana eroga wo umai pa parati ki mu. 

28Ragi wanogoe euga wo pioso paki nau, Ma aga wo da pasadara mau; Euga wo 
laaga au, Ma euga wo da pap̃ai au mau: 

29Nalakena eu pilosi naataeana, Go eu da matadoa namatauki Yehovah‐ana mau: 

30Eu da masau namidoakip̃otaeana aginau mau; Eu dip̃adoa sara 
navasakasuakiana aginau: 

31Nalakena tea wanogoe euga wo gani nawa ni napua adeada, Po puka ki 
namidoakip̃otaeana adeada maga. 

32Nalakena namaradoa‐pano‐ana ki tea manumatavusa maga ega wo maripunue 
ra, Go natokodam̃ateana ki tea veilala maga ega wo maripuoli ki da. 

33Ma tea waina e do dogo parati ki nau ega wo doko pavatu, Go ega wo doko 
dam̃ate masale ki namatakuana ni tea sa. 

Naluluakia Maga 2 



1240 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

1Natugu, ku pe tape navasaana aginau maga, Po daua ki natip̃akiana aginau maga 
sikoti ko; 

2Naga p̃a taki nadaligam̃a paki namanumatuaana, Po pitua ki nap̃op̃om̃a paki 
namidoakiataeana; 

3Io, ku pe vioso raki naataeana, Po pitua ki nadaleom̃a raki namidoakiataeana: 

4Ku pe laaga asa dapala silver, Po leo laaga asa dapala naleo wia tasurukiana; 

5Ragi wanogoe ku pe wo midoakiatae namatauki‐Yehovah‐ana, Po pap̃ai naatae‐
Sup̃e‐ana. 

6Nalakena Yehovah e do pitua ki namanumatuaana; Naataeana go 
namidoakiataeana ero m̃elu dua ki nawokana: 

7E do magi tea leana maga daua ki namanumatuaana wia, Emagi tea maga waina 
eu do surata pae nawialuaana pei nakokoro sikai; 

8Naga ega leo parati ki napua maga ni navasap̃otaeana, Go ega wo pavaigoro 
napua ki tea dodomi‐dodomiana aneana maga. 

9Ragi wanogoe p̃a wo midoakiatae namarinaleoleanaana, Go navasap̃otaeana, 
go naleanaana, go sara napua wia. 

10Nalakena namanumatuaana ega wo sili nap̃op̃om̃a, Go naataeana ega wo pei 
tea masauniana paki naatam̃a; 

11Namidoakip̃otaeana ega wo pavaigoro ko, Namidoakiataeana ega wo leo 
parati ki‐go: 

12Naga ega vualua ko pa dua ki napua ki tea sa, Pa dua ki naatam̃oli maga waina 
eu do pasa namarisoreana maga; 

13Waina eu doropusi napua maga ni naleanaana, Naga euga surata napua maga 
ni namaligo; 

14Waina eu laelaea mari tea sa, go eu laelaea sokamidi namarisoreana ki tea sa; 

15Waina eu dagele napua adeada maga, Po do mari lolop̃ota napua adeada maga: 

16Naga ega vualua ko pa dua ki nagoroi p̃ota, Pa dua ki nagoroi p̃ota waina e do 
mari navasaana aneana maga eu m̃om̃oa; 

17Waina e doropusi tana ri ragi waina e pei naatara, Go e malio ki navasasokiana 
ki Sup̃e aneana: 

18Nalakena nasum̃a aneana e kere paki namateana, Go napua aneana maga eu 
siwo paki naatemate maga: 

19Te naata seara waina eu pa punusi a, Eu da moro liliu umai mau, Go eu da pa 
parati ki napua maga Ni namauriana mau: 

20Naga p̃a surata pae napua ki naatam̃oli wia maga, Po pavaigoro napua maga ki 
tea leana maga. 

21Nalakena tea leana maga euga wo doko navanua doko, Go tea wia lua maga 
euga wo doko mau doko asa. 

22Ma tea sigisigileo maga euga wo pei tea taeluaana m̃elu dua ki navanua, Go tea 
maga waina eu mari malauweluki euga wo pei tea vakudakatiana m̃elu dua ki 
nia. 

Naluluakia Maga 3 

1Natugu, p̃a ta malio ki navasapiseikiana aginau mau; Ma nap̃op̃om̃a ega rogo 
parati ki natip̃akiana aginau maga: 

2Nalakena euga wo sokari dua ko navarauana ni naaleatia maga, Go natau maga 
ni namauriana, go natam̃ateana. 

3Nadodomiana go nalomauana eroga ta doropusi ko mau: Pa sara ki da eroga 
toko nanoam̃a; Pa midiri ra eroga toko tea welewelea ni nap̃op̃om̃a: 

4Go p̃a wo pap̃ai nasaup̃iaana go namidoakiataeana wia Namata ni Sup̃e go 
naatam̃oli maga. 

5Pa vavatu Yehovah ki nap̃op̃om̃a mamau, Go p̃a ta ovi namidoakiataeana anigo 
mau: 

6P̃a noasai a doko napua anigo maga mamau puti, Go nae ega wo mari napua 
anigo maga euga leana. 

7Pa ta dum̃am̃a midoaki‐go naga kuga manumatua mau; Pa matau ki Yehovah, 
go p̃a m̃elu dua ki tea sa: 

8Ega wo pei namaripauriana agi naputom̃a, Go namarae agi navatum̃a maga. 

9Pa dodomadagani Yehovah ki naloriki anigo maga, Go ki takavea ni nawa ni 
nakau anigo maga mamau puti: 

10Go nasum̃a ni tea tauakiana anigo maga, Euga wo pura ki nalaapaana, Go m̃oru 
ni nasua ni nawa ni vaine anigo maga, Euga wo sarasaraape ki waine vau. 

11Natugu, p̃a ta midoakip̃alo ki navaratipiseikiana ki Yehovah; Go p̃a ta dodosua 
navasakasuakiana aneana mau: 

12Nalakena tea waina Yehovah e dodomi a, E pasa kasua ki nia; Dapala waina 
piakiki tamana e mari a paki natuna, Waina e dodomi p̃arua ki nia. 

13Nae e maropa naatam̃oli waina e pap̃ai namanumatuaana, Go naatam̃oli waina 
e dape namidoakiataeana. 

14Nalakena navakokotoana kakana e p̃ia liu navakokotoana ni silver, Go tea 
taluaana kakana e p̃ia liu kold wia. 

15E p̃ia liu rubi maga: go te naleo sikai ni tea maga Mamau puti waina ku masau 
ra e da patakana mau. 

16Navarauana ni naaleatia maga e doko nam̃elearuna ni matua; Nasogolapaana 
go nadodomadaganiana ero doko nam̃elearuna ni mawiri. 

17Napua aneana maga eu pei napua rogom̃atakiana, Go malo vasiana aneana 
maga mamau puti eu pei natam̃ateana. 

18E magi tea maga waina eu puasoki a, pei nakau ni namauriana: Go tea waina e 
dapesoki a, e maro pa. 

19Yehovah e lawo ki maramana ki namanumatuaana; E lawo ki laketoko 
nakoroatelagi maga ki namidoakiataeana. 

20Epua maga eu pei tea tasasaiana ki naataeana aneana, Go napopouru maga eu 
do lawo ki nasovaki. 

21Natugu, eroga ta dawasi pa dua ki namatam̃a maga mau; Pa to dapesoki 
namanumatuaana wia go namidoakip̃otaeana; 

22Go eroga wo magi naatam̃a pei namauriana, Go magi nanoam̃a pei 
naleom̃atakiana. 

23Ragi wanogoe p̃a wo surata pavatu napua anigo, Go p̃a wo da dapilagona mau. 

24Ragi waina ku one natano, p̃a wo da mataku mau: Go p̃a wo one natano po 
maturu p̃ia. 

25P̃a ta matau ki tea mataukiana waina e pakilina m̃araverave mau, Go ki 
namarisakiana ki tea sigisigileo maga mau, ragi waina e umai: 

26Nalakena Yehovah e pei tea waina p̃a vavatu asa, Go ega wo pavaigoro 
nam̃elem̃a naga ega ta pei tea soliana mau. 

27Pa ta mauti tea wia ki talakeana maga mau, Ragi waina e doko nakasuaana ni 
nam̃elearum̃a naga p̃a mari a. 

28Pa ta noa ki tea ni m̃aladigi ki‐go, P̃a vano, po moro umai, Go aga wo dua ko 
matamai; ragi waina e doko sikoti ko doko. 

29Pa ta midoakip̃ai tea sa dip̃a tea ni m̃aladigi ki‐go mau, Waina e doko pavatu 
sikoti ko. 

30Pa ta pululu ki m̃oli ki naatam̃oli sikai mau, Waina e pe ta mari sa ki‐go mau. 

31Pa ta doitoi naatam̃oli ni namaripavakotoana mau, Go p̃a ta matadoa te napua 
aneana sikai mau. 

32Nalakena tea mari lolop̃ota e pei tea mamaragokiana ki Yehovah: Ma 
namidoakip̃otaeana aneana e sikoti tea leana maga. 

33Navasasakiana ki Yehovah e doko nasum̃a ki tea sigisigileo; Ma e do pasap̃ia ki 
natokoana ki tea leana maga. 

34Lomau e do marisaudoa ki tea marisaudoa maga, Ma e do pitua ki nasaup̃iaana 
paki tea matemate maga. 

35Tea manumatua maga euga wo peani nasamasamaana; Ma tea manumatavusa 
maga eu do dape nadododaoana. 

Naluluakia Maga 4 

1Kuga rogo, natugu maga, natapavanauana ki tamamu, Go kuga takidorogo naga 
kuga atae namidoakiataeana: 

2Nalakena a dua mu naataeana wia; Kuga ta doropusi navasapiseikiana aginau 
mau. 

3Nalakena a pei natu ni tamagu, Tea manainai go sikedau namata ni p̃ilagu. 

4Go e pasapisei ki nau, po noa ki nau, Nap̃op̃om̃a ega tapesoki navasaana aginau 
maga; Pa vavaigoro natip̃akiana aginau maga, po mauri: 

5Pa talua namanumatuaana, p̃a talua namidoakiataeana; Pa ta malio ki nia mau, 
go p̃a ta dawasi m̃elu dua ki Navasaana maga ni nawokagu mau: 

6Pa ta doropusi a mau, go ega wo pavaigoro ko; Pa dodomi a, go ega wo leo parati 
ki‐go. 

7Namanumatuaana e pei tea vea; Nalakena tea wanogoe p̃a talua 
namanumatuaana: Go pilake tea taluaana anigo maga mamau puti Pa talua 
namidoakiataeana. 

8Pa sike a ega vakilagi, go ega wo puasoki ko: Ega wo mari ko p̃a wo pei tea 
dodomadaganiana, ragi waina p̃a wo doti a. 

9Ega wo pitua ki tap̃au sikai ni nasaup̃iaana agi nap̃aum̃a: Ega wo dua ko vauvau 
sikai ni nasamasamaana. 

10Pa rogo, natugu O, go p̃a tape nanoaana aginau maga; Go natau maga ni 
namauriana anigo euga wo laapa. 

11A po digipisei ki‐go napua ni namanumatuaana; A po maraki ko napua maga 
ni naleanaana. 

12Ragi waina ku do surata, navasiana anigo maga euga wo da pei tea riesokiana 
mau; Go ku pe sava, p̃a wo da dapilagona mau. 

13Pa tapesoki navasapiseikiana; p̃a ta doropusi a mau: Pa leo parati ki nia; 
nalakena nae e pei namauriana anigo. 

14Pa ta pae napua ki tea sigisigileo maga mau, Go p̃a ta surata pae napua ki 
naatam̃oli sa maga mau. 

15Pa karaikita e, p̃a ta liu m̃aladigi ki nia mau; Pa taleledao ki nia, po pano. 

16Nalakena eu pe ta mari naleo sa mau, eu pe ta maturu mau; Go eu pe ta mari 
te seara eu pe rowo mau, namaturuana adeada e pe vei tea tapeluaana. 

17Nalakena eu do gani navinaga ni nasigisigileoana, Po munu waine ni 
namaripavakotoana. 

18Ma napua ki tea leana maga e dapala namarama ni aleati, Waina e do 
maramalaga po maramalaga p̃arua, pa pa paki aleati matua. 

19Napua ki tea sigisigileo maga e dapala namaligo: Eu da atae tea waina eu 
dapilagona asa mau. 

20Natugu, p̃a takidorogo navasaana aginau maga; Pa taki nadaligam̃a paki 
navasaana aginau maga. 

21Euga ta dawasi m̃elu dua ki namatam̃a maga mau; Pa to pavaigoro ra 
m̃aleoputo ni nap̃op̃om̃a. 

22Nalakena nara eu magi tea maga waina eu pap̃ai ra pei namauriana. Go magi 
nap̃okasida pei namaripauriana. 

23Pa to leo parati ki nap̃op̃om̃a ega warua liu sara navavaigoroana; Nalakena 
namata ni noai maga ni namauriana eu do dave m̃elu asa. 

24Pa mari navasadageleana ega m̃elu dua ki‐go pano, Go navasalolop̃otaana p̃a 
mari a ega madu uvea ki‐go. 

25Namatam̃a maga eroga leo paki kivea, Go nawili ni namatam̃a maga eroga leo 
leana paki kivea ki‐go. 

26Pa mari napua ni nam̃elem̃a ega matemate, Go napua anigo maga mamau puti 
euga vei tea lawo‐kilaketokoana. 

27Pa ta dawasi paki taleva ni matua kite paki taleva ni mawiri mau: Pa mari 
nam̃elem̃a ega m̃elu dua ki tea sa. 

Naluluakia Maga 5 

1Natugu, p̃a takidorogo namanumatuaana aginau; Pa taki nadaligam̃a paki 
namidoakiataeana aginau: 

2Naga p̃a vavaigoro namidoakip̃otaeana aginau, Go naga nagolem̃a eroga leo 
parati ki naataeana. 

3Nalakena nagole ni nagoroi p̃ota ero do lawolawo ki honi, Go nawokana e 
m̃om̃oa p̃arua liu naroro: 

4Ma ragi edaku kakana e kokona dapala nakokonae, E dapala lova sikai waina e 
makali taleva dua. 

5Nam̃elena ero siwo paki namateana; Navasiana aneana maga eu pa soki Sheol; 

6Naga ega ta pae napua ni namauriana mau: Napua aneana maga eu do duletule 
go e da atae a mau. 

7Nalakena tea wanogoe, natugu maga, kuga rogo parati ki nau, Go kuga ta dawasi 
m̃elu dua ki navasaana maga ni nawokagu mau. 

8P̃a mari napua anigo ega madu uvea ki nia, Go p̃a ta umai paki m̃aladigi ki 
namata ni nasum̃a mau: 

9Ku pe vitua ki nadodomadaganiana anigo paki tea p̃ota maga, Go natau anigo 
maga paki tea dodotika maga: 

10Tea p̃ota maga eu pe vei tea vakavuroana ki nakasuaana anigo: Go 
nawosimawosaana anigo maga eu pe toko nasum̃a ki tea ni navanua p̃ota sikai; 

11Go p̃a wo susue ragi edaku anigo, Ragi waina nap̃okasim̃a go nap̃atokom̃a 
eroga wo sirinopu. 

12Go p̃a wo naga, A pilosi natapavanauana pa, Go nap̃op̃ogu e dip̃adoa 
navasakasuakiana; 

13Go a da dogo parati ki nadaleo ni tea maga waina eu pasa pisei ki nau, Go a da 
daki nadaligagu mau paki tea maga waina eu pasa p̃okati au! 

14A m̃aladigi doko sara nasaana m̃aleoputo ni taua mamau go ni nasaisaiana. 

15Pa munu noai maga m̃elu m̃oru noai anigo, Go noai sara maga m̃elu namata ni 
noai anigo maga. 

16Namata ni noai anigo maga euga sarasaraape paki etaku, Po pei noaisara maga 
napua maga ni natokoana kite? 

17Euga vei anigo masikim̃a, Go euga ta pei agi tea p̃ota maga sikoti ko mau. 

18Namata ni noai anigo ega vei tea vasap̃iakiana; Go p̃a laelaea nagoroi ni 
naveinatureai‐ana anigo. 

19Ega tapala diir goroi dodomiana go kasel goroi leom̃atakiana sikai, Nasusuna 
eroga mari ko p̃a maro sara ragi; Pa vei tea tapesokiana ki nadodomiana aneana 
pitip̃atip̃a. 

20Go ekasana p̃a vei tea tapepavakotoana, natugu, ki nagoroi p̃ota sikai, Po doti 
narum̃a ni tea p̃ota sikai? 

21Nalakena napua maga ki naatam̃oli eu doko kivea ki namata ni Yehovah, Go e 
do midoakiusiusi napua aneana maga mamau puti. 

22Namarinaleotageleana aneana maga euga wo puasoki tea sigisigileo, Go ega 
wo pei tea solisokiana ki namea maga ni namarinaleosaana aneana. 

23Nae ega wo mate nalakena natikaana ni navasapiseikiana; Go nalakena 
nawaruaana ni naveilalaana aneana, ega wo sasap̃o. 

Naluluakia Maga 6 

1Natugu, ku pe magi tea ni m̃aladigi ki‐go pei tea tu oli, Ku pe magi tea p̃ota 
dapap̃osa ki nam̃elearum̃a; 

2Ku pe vei tea vaivaikiana ki nanoaana maga ni nawokam̃a, Ku pe vei tea 
solisokiana ki nanoaana maga ni nawokam̃a. 

3Pa mari tea waia ragi waia, natugu, po dum̃am̃a pualua ko, Nalakena ku po umai 
paki nam̃elearu ni tam̃a ri; Pa vano, p̃a suai natano, po pavara ni tam̃a ri. 

4Pa ta pitua ki namaturuana paki namatam̃a maga mau, Kite namatamaturuana 
paki nawili ni namatam̃a maga mau: 

5Pa tum̃am̃a pualua ko dapala kasel sikai m̃elu dua ki nam̃elearu ni tea valako, 
Go dapala manu sikai m̃elu dua ki nam̃elearu ni tea valako ki manu. 

6Pa va punusi makala, tea mamale O; Pa vunusi namariana aneana maga, go p̃a 
manumatua: 

7Waina, ragi waina e da peani te nawota mau, Tea leo parati ki, kite tea maraki 
mau, 

8E do mari m̃ata ki navinaga aneana ragi ni sui, Po do pila daua ki navinaga 
kaniana aneana ragi ni nalolovaeana. 

9Pa wo maturu one pa pa paki seve ragi, tea mamale O? Seve ragi p̃a wo duleana 
m̃elu dua ki namaturuana anigo? 

10Tea kiki ni namaturuana, tea kiki ni namatamaturuana, Tea kiki ni 
nawelukinarum̃a naga p̃a maturu one: 

11Go navei‐tea‐tika‐ana anigo ega wo umai dapala tea tapepavakoto sikai, Go 
natikaana anigo ega tapala naatam̃oli sikai waina e puati nalikau. 

12Naatam̃oli sigisigileo, naatam̃oli ni namarinaleotageleana, E do surata pilake 
nawoka tagele; 

13E do p̃ilimata ki namatana, e do pava ki nam̃elena, E do digi pisei ki nakinina 
maga; 

14Namarisoreana e doko nap̃op̃ona, e do midoakip̃ai tea sa sara ragi; E do nadi 
ki navileana maga. 

15Nalakena tea wanogoe nasokiana ega wo umai m̃araverave sa; Ega wo pei tea 
marip̃oraeana ragi ni nawilimatana sikai, Go namaripauriana ega wo dika. 

16Tea latesa waia Yehovah e pilosi ra; Io, tea larua eu pei tea mamaragokiana ki 
naatana: 

17Namata vakilagi maga, namena sorosoro, Go nam̃elearu maga waina eu daki 
nada tautau; 

18Nap̃op̃o waina e do midoaki tea midoakiana maga ni nasigisigileoana. Nam̃ele 
maga waina eu do mari m̃araverave naga euga sava paki tea sa; 

19Tea noasokisoki sorosoro waina e do noa nasorosoroana maga, Go tea waina 
e do nadi ki navileana namawota ni tamataida. 

20Natugu, p̃a tapesoki natip̃akiana ki tamam̃a, Go p̃a ta doropusi 
navasap̃iseikiana ki pilam̃a mau: 

21Pa to otisoki ra pitip̃atip̃a nap̃op̃om̃a, Pa to sara ki da nanoam̃a. 

22Ragi waina ku surata, ega wo maraki ko; Ragi waina ku maturu one, ega wo 
pavaigoro ko; Go ragi waina ku darapa, ega wo pasa ki‐go. 

23Nalakena natip̃akiana e pei nasulu sikai, go nawotaeana e pei namarama; Go 
navasakasuaana maga ni navasapiseikiana eu pei napua ni namauriana: 

24Naga ega vavaigoro ko pa dua ki nagoroi sa, Pa dua ki nam̃om̃oaana ni namena 
ni nagoroi p̃ota. 

25Pa ta masau navei‐raewia‐ana aneana nap̃op̃om̃a mau; Go nawili ni namatana 
maga ega ta puati ko mau. 

26Nalakena nagoroi masausara e pei nalakena naatam̃oli e pei tea viragiana paki 
matele sikai ni bred: Go nagoroi maripele e do palako ki namauriana wia. 

27Naatam̃oli ega wo dape nakapu vavaga doko narum̃ana, Go sugoro aneana 
maga euga wo da pei tea tap̃arakiana kite? 

28Naatam̃oli e pe surata pae nam̃elevara vavaga maga, Go nam̃elena ero pe wo 
da aso mau kite? 

29Dapala nogoe tea waina e sili usi nagoroi ki tea ni m̃aladigi ki nia; Sara naata 
waina eu kisidogo e, sogi ega wo da puoli ki da mau. 

30Eu da midoaki p̃alo ki tea vanako mau, ragi waina e panako, Naga ega vakavuro 
naatana ragi waina e pitolo: 

31Ma ragi waina e pei tea vap̃aiana, ega wo lagati pitua ki nia ega vaka larua; Ega 
wo pitua ki naleo maga mamau puti ni nasum̃a aneana. 

32Tea waina e maripele nagoroi sikai e dika ki namidoakiataeana: Tea waina e 
mari a, e dum̃ana mari sa ki naatana. 

33Ega wo dape naatugiana go nadododaoana; Go navasapinoa‐ki‐nia‐ana ega wo 
da pei tea kasiluaana mau. 

34Nalakena natotowokasuaana e pei namaritausuana ki naatam̃oli; Go ega wo da 
mari malemale mau naaleatia ni nasikosikoana. 

35Ega wo da dape narae ni te naulu ni natap̃augoroana mau; Go ku pe vitua ki 
navituaana laapa, Ma nap̃op̃ona e pe wo da p̃ia asa mau. 

Naluluakia Maga 7 

1Natugu, p̃a vavaigoro nanoaana aginau maga, Go p̃a taua ki natip̃akiana aginau 
maga euga sikoti ko. 

2Pa vavaigoro natip̃akiana aginau maga po mauri; Go navasapiseikiana aginau 
ega tapala atolu mata. 

3Pa otisoki ra euga toko nakinim̃a maga; Pa midiri ra euga toko tea welewelea ni 
nap̃op̃om̃a. 

4P̃a noa ki namanumatuaana, Nigo ku pei goregu; Go p̃a soso namidoakiataeana 
ki namatarau anigo: 

5Naga eroga vavaigoro ko pa dua ki nagoroi p̃ota, Pa dua ki nagoroi p̃ota waina 
e do mari nanoaana aneana maga eu m̃om̃oaa. 

6Nalakena a doko pisari namata leoduru ni nasum̃a aginau, A leoduru namata 
leoduru sariana aginau; 

7Go a leopunusi m̃aleoputo ni tea manumatavusa maga, A leop̃otae m̃aleoputo 
ni natureai maga, Natureai sikai waina e dika ki namidoakiataeana, 

8E do liu pae napua ni natokoana m̃aladigi ki naweluki aneana, Go e surata aliali 
pae napua ni nasum̃a aneana; 

9Ragi m̃elu, ragi ni namakotokotoana ni aleati, Ragi ni naloaana ni p̃ogi go 
namaligo. 

10Go kuga leo, nagoroi sikai e sua e Waina e suni sugoro ki tea masausara, go 
nap̃op̃ona e pei tea tasurukiana. 

11Nae e pasap̃arai po pei p̃auluulu; Nam̃elena ero da doko ekopu ni nasum̃a 
aneana mau: 

12Te ragi e doko napua maga ni natokoana, Te ragi e doko tokora welewelea 
kakana maga, Po do kusugoro pisari sara naweluki. 

13Go e puasoki a, po dum̃ili a, E mari naraena e kasua po noa ki nia, e naga: 

14Naviriana maga ni natam̃ateana eu one au; Masoso a po lagati pitua ki nasaiana 
aginau maga. 

15Nalakena tea wanogoe a dave umai naga aga sua ko, Naga aga laaga naraem̃a, 
go a po pap̃ai ko. 

16A po p̃elesa ki nawewele aginau ki nap̃anu maga ni nakulukulu midimidiria, Ki 
nakulukulu napuapua maga ni nalolu ni Ityipt. 

17A po mari nawewele aginau e nap̃o ki murra, aloe maga, go sinamon. 

18Pa umai, toroga maro ki nadodomiana pa pa paki malip̃ogi; Toroga laelaea ki 
nadodomiana maga. 

19Nalakena naanoai aginau e da doko nasum̃a aneana mau, E pano pae napua 
varau: 

20E dape nala ni m̃ane doko nam̃elearuna; Ega wo umai paki nasum̃a aneana 
naaleatia ni atelagi matua. 

21E pua da ki nia ki nalapalapaana ni navasaana aneana, Ki nam̃om̃oaana ni 
nagolena maga e piragi lua pavakoto asa. 

22E dausi a pano m̃araverave, Dapala waina oks sikai e pano paki 
namaripunueana, Go dapala waina tea soliana ki tea moti nem̃elena e pei tea 
Musagiana paki navaratiana ni tea manumatavusa. 

23Pa pa nalua sikai ega vuri sasama nadanikapuna; Dapala waina manu sikai e 
mari m̃araverave paki vaivai, Po da atae mau naga nae e doko raki namauriana 
aneana. 

24Go nalakena tea wanogoe, natugu maga, kuga rogo parati ki nau, Po 
dakidorogo nanoaana maga ni nawokagu. 

25Nap̃op̃om̃a ega ta dawasi paki napua aneana maga mau, Pa ta sasap̃o pano pae 
napua aneana maga mau. 

26Nalakena e mari tea laapa eu dowo eu pei tea vuriana: Go tea maripunueana 
aneana maga mamau puti eu pei taua ni naatam̃oli kasua. 

27Nasum̃a aneana e pei napua maga ni Sheol, E do siwo paki em̃ago maga ni 
namateana. 

Naluluakia Maga 8 

1Namanumatuaana e da do pioso kite? Go namidoakiataeana e da do pitua ki 
nadaleona kite? 

2E do lawodu nap̃au ni tokora vakilagi maga pisari napua, Tokora waina napua 
maga eu saisai asa; 

3E do pioso kasua nadigi ni namata‐pua maga, pisari nawoka Ni natokoana, 
tokora ni nasiliana ni namata maga: 

4A do pioso paki mu, naatam̃oli maga O; Go nadaleogu e paki naatam̃oli natuna 
maga. 

5Tea manumatavusa maga O, kuga midoakiatae namarimanumatuana; Go tea 
veilala maga, kuga vei tea p̃op̃o midoakiatae. 

6Kuga rogo, nalakena aga wo pasa tea wia lua maga; Go nawolagatiana ni 
nagolegu maga ega wo pei tea ni tea leana maga. 

7Nalakena nawokagu ega wo noa nalomauana; Go namarisoreana e pei tea 
mamaragokiana ki nagolegu maga. 

8Nanoaana maga mamau puti ni nawokagu eu doko namarinaleoleanaana; Te 
navatuna tagele kite tea vilokiana e da doko ara mau. 

9Eu mamau puti doko lina paki tea waina e midoakiatae, Go eu leana paki tea 
maga waina eu pap̃ai naataeana. 

10Kuga tape navasapiseikiana aginau, Go kuga ta dape silver mau; Go naataeana, 
p̃arua liu kold matadoaana. 

11Nalakena namanumatuaana e p̃ia liu rubi maga; Go naleo maga mamau puti 
waina eu pei tea masauana eu da patakana mau. 

12Kinau namanumatuaana, a doko namarimanumatuaana doko, Po do pap̃ai 
naataeana ni tea midoakip̃otaeana maga. 

13Namatau‐ki‐Yehovah‐ana e pei navilosiana ni tea sa: A pilosi naleomadagaana, 
go nap̃op̃ovakilagiana, go napua sa, Go nawoka ni navasasoreana maga. 

14Namidoakip̃otaeana e pei aginau, go namanumatuaana wia: Kinau a pei 
namidoakiataeana; a peani nakasuaana. 

15Pae au nawota maga eu maramara, go tea maraki maga Eu dawona ki 
namarinaleoleanaana. 

16Pae au tea maraki maga eu maraki, Go navarapule maga, tea vasap̃otae maga 
mamau puti ni maramana. 

17Kinau a dodomi tea maga waina eu dodomi au; Go tea maga waina eu 
m̃arekareka laaga au euga wo pap̃ai au. 

18Nasogolapaana go nadodomadaganiana ero sikoti au; Io, nasogolapaana du, go 
namarinaleoleanaana. 

19Nawagu e p̃ia liu kold, io, liu kold tautau; Go tea taluaana aginau e p̃ia liu silver 
matadoaana. 

20A do surata napua ni namarinaleoleanaana, Maleoputo ni napua maga ni 
navasap̃otaeana: 

21Naga aga mari tea maga waina eu do dodomi au, euga veani naloriki, Naga aga 
vakavuro nasum̃a ni natauakiana adeada maga. 

22Yehovah e peani au ragi ni naatulakeana ni napua aneana, Pea ki nawosiana 
aneana maga ni tuai. 

23A pei tea vuvuraikiana pae ragi varau ni tuai, pae ragi ni naatulakeana, Pea ki 
maramana e doko. 

24A pakilina ragi waina epua maga eu da doko mau; Ragi waina namata ni noai 
maga waina eu pura ki noai, eu da doko mau. 

25A pakilina pea ki tava warua maga eu pei tea nadisokiana, Pea ki tava kiki 
maga: 

26Ragi waina e ko da mari natano, go vanua maga mau, Go tea vea ni nam̃otam̃ota 
ni maramana mau. 

27Ragi waina e lawo‐ki‐laketoko nakoroatelagi maga, kinau a doko tokora 
wanogoe: Ragi waina e dawona ki natalovana doko narae ni epua: 

28Ragi waina e lawosoki napopouru maga elagi: Ragi waina namata ni noai maga 
ni epua eu marimatua: 

29Ragi waina e dua natasi kokoi kakana, Naga noai maga euga ta liu natip̃akiana 
aneana mau: Ragi waina e dawona ki laketano maga ni maramana: 

30Ragi wanogoe a doko pisari a, dapala mataisau matua sikai: Go a pei 
namaroana aneana sara naaleatia, Doko do laelaea naraena sara ragi; 

31Doko do laelaea maramana aneana waina e magi naatam̃oli dawona ki nia; Go 
namaroana aginau e sikoti naatam̃oli natuna maga. 

32Go nalakena tea wanogoe, natugu maga, kuga rogo parati ki nau: Nalakena tea 
maga waina eu pavaigoro napua aginau maga eu maropa. 

33Kuga rogo navasapiseikiana, go kuga manumatua, Go kuga ta karaikita e mau. 

34E maropa naatam̃oli waina e do dogo parati ki nau, Doko do leogoro pisari 
namata‐pua aginau maga sara naaleatia, Doko do pavaigoro pisari nakautu maga 
ni namata aginau maga. 

35Nalakena tea waina e pap̃ai au e pap̃ai namauriana, Go ega wo dape 
nasaup̃iaana m̃elu Yehovah. 

36Ma tea waina e pa dua ki nau e dum̃ana mari sa ki naatana; Tea maga mamau 
puti waina eu pilosi au eu dodomi namateana. 

Naluluakia Maga 9 

1Namanumatuaana e davagi nasum̃a aneana, E dae tip̃a larua aneana: 

2E maripunue nalo tuavati aneana maga; e lip̃akisari waine aneana; Go e ovaraki 
paki wede aneana. 

3E dautau nagoroi atara aneana maga, e do pioso, Doko tokora vakilagi liu maga 
ni natokoana, e naga, 

4Tea waina e manumatavusa ega tawasi umai: Nalo ni tea waina e dika ki 
namidoakiataeana, e noa ki nia, e naga, 

5Kuga umai, kuga kani bred aginau, Po munu waine waina a lip̃akisari a, 

6Kuga toropusi a, tea manumatavusa maga, go kuga mauri; Go kuga surata pae 
napua ni namidoakiataeana. 

7Tea waina e dapavanau tea vasasaudoa, e dum̃ana maneana dape 
nadododaoana: Tea waina e pasa kasua ki tea sigisigileo, e dum̃ana maneana 
dape navasapinoa‐ki‐nia‐ana. 

8Pa ta pasa kasua ki tea vasasaudoa mau, kite ega wo pilosi ko: Pa vasa kasua ki 
tea manumatua, go ega wo dodomi ko. 

9Pa vitua ki navasapiseikiana paki tea manumatua, go ega wo manumatua 
p̃arua: Pa visei ki tea leana, go ega wo disu ki naataeana. 

10Namatau‐ki‐Yehovah‐ana e pei naatulakeana ni namanumatuaana: Go naatae‐
Tea‐Tapu‐ana e pei namidoakiataeana. 

11Nalakena pae au naaleatia anigo maga euga wo laapa, Go natau maga ni 
namauriana anigo euga wo pei tea sokariana. 

12Ku pe manumatua, ku pe tum̃am̃a manigo manumatua: Go ku pe vasasaudoa, 
ku pe sikim̃a dapetape a. 

13Nagoroi veilala e do pasap̃arai; E pei manumatavusa, po da atae te navatuna 
mau. 

14Go e dasake pisari namata ni nasum̃a aneana, Doko malo tasake sikai ni tokora 
vakilagi maga ni natokoana. 

15Naga ega vioso paki tea maga waina eu do pae napua liu pano, Waina eu do 
surata leana pano, e naga, 



1253 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

16Tea waina e manumatavusa, ega tawasi umai: Go nalo ni tea waina e dika ki 
namidoakiataeana, e do noa ki nia, e naga, 

17Noai vanakoana maga eu gagadi; Go navinaga gani‐sili‐kiana e pei tea 
masauniana. 

18Ma e da atae mau naga naatemate maga eu doko tokora wanogoe; Naga tea 
vitautauana aneana maga eu doko nap̃aloa ni Sheol. 

Naluluakia Maga 10 

1Naluluakia maga ki Solomon. Natu naanoai manumatua sikai e mari tamana e 
laelaea: Ma natu naanoai sikai waina e pei lala e pei nasusueana ki p̃ilana. 

2Naloriki tauakiana maga ni namarinaleotageleana eu da silae mau: Ma 
namarinaleoleanaana e do pualua m̃elu dua ki namateana. 

3Yehovah ega wo da suasua ki naata ni tea leana ega vitolo mau: Ma e do dip̃adoa 
namasauana ki tea sigisigileo maga. 

4Nam̃elearu toroana e do mari e pei tea tika: Ma nam̃elearu ni tea m̃arekareka e 
do mari e pei sogolapa. 

5Tea waina e do pila daua ki ragi ni navivitinuana e pei natu naanoai sikai waina 
e do midoakiatae: Ma tea waina e maturu ragi ni natagaukotoviana e pei natu 
naanoai sikai waina e do mari tea malierekiana. Navasap̃iaana maga eu doko 
nap̃au ni tea leana: 

6Ma namarisakiana e do dap̃augoro nawoka ni tea sigisigileo maga. 

7Namidoakiana ni tea leana e pei tea vasap̃iakiana: Ma nagisa ni tea sigisigileo 
maga ega wo madada. 

8Tea p̃op̃o manumatua ega wo dape natip̃akiana maga: Ma tea vasa‐oli‐lala ega 
wo dowo. 

9Tea waina e do surata pae nawialuaana e do surata pae navavatuana: Ma tea 
waina e do puadoa napua aneana maga ega wo pei tea ataeana. 

10Tea waina e do p̃ilimata ki namatana e mari narogokitesaana: Ma tea vasa‐oli‐
lala ega wo dowo. 

11Nawoka ni tea leana e pei namata noai ni namauriana: Ma namarisakiana e do 
dap̃augoro nawoka ni tea sigisigileo maga. 

12Navilosiana e do pulevule navileana maga: Ma nadodomiana e do dap̃augoro 
natapiriana maga mamau puti. 

13Namanumatuaana e pei tea vap̃aiana nagole ni tea waina e midoakiatae: Ma 
nakau varati e pei agi nam̃adu ni tea waina e dika ki namidoakiataeana. 

14Tea manumatua maga eu do daua ki naataeana: Ma nawoka ni tea 
manumatavusa e pei namarisakiana waina e pei m̃aladigi. 

15Nasogolapaana ki tea sogolapa e pei natokoana ni nakasuaana aneana: 
Namarisakiana ni tea tika maga e pei natikaana adeada. 

16Nawosiana ki tea leana e paraki namauriana: Tea taluaana ki tea sigisigileo e 
paraki namarinaleosaana. 

17Tea waina e do pavaigoro natapavanauana e doko napua ni namauriana: Ma 
tea waina e dogopiri navasakasuakiana e sasap̃o. 

18Tea waina e do dasuru ki navilosiana e peani gole sorosoro; Go tea waina e do 
dogorogo ki navinoaana sikai, nae e pei lala. 

19Nalaapaana ni navasaana natapiriana e da dika asa mau: Ma tea waina e mari 
daliali pasa e mari pae namanumatuaana. 

20Namena ni tea leana e dapala silver matadoaana: Nap̃op̃o ni tea sigisigileo e 
pei nalo p̃alo. 

21Nagole ni tea leana e pagani tea laapa: Ma tea manumatavusa maga eu mate ki 
natikaana ni namidoakiataeana. 

22Navasap̃iakiana ki Yehovah, nae e do mari e pei sogolapa, Go 
nawosimawosaana e da sokari a mau. 

23E dapala namarisaudoaana ki tea veilala naga ega mari nawosiana sa: Ma 
namanumatuaana e pei agi naatam̃oli ni namidoakiataeana. 

24Tea mataukiana ki tea sigisigileo, nae ega wo pa parati ki nia: Go tea masauana 
ki tea leana ega wo pei tea vituakiana. 

25Dapala waina suitaviro e liu pano, tea sigisigileo e da moro doko: Ma tea leana 
e pei laketano sikai waina e du mau du. 

26Dapala waine kokona paki napati maga, go naasua paki namata maga, Tea 
mamale e dapala nogoe paki tea maga waina eu dautau sa. 

27Namatau‐ki‐Yehovah‐ana e do sokari naaleatia maga: Ma natau maga ki tea 
sigisigileo maga euga wo puru. 

28Naleogoroana ki tea leana maga ega wo pei nalaelaeaana: Ma naleogoroana ki 
tea sigisigileo maga ega wo puoli. 

29Napua ki Yehovah e magi tea leana pei p̃aaka sikai; Ma e pei namarisakiana 
sikai paki tea maga waina eu do mari namarinaleotageleana. 

30Tea leana ega wo da parivari mau pa pa ega tu mau du: Ma tea sigisigileo maga 
euga wo da doko navanua doko mau. 

31Nawoka ni tea leana e do putaputa ki namanumatuaana: Ma namena ni 
namarisoreana ega wo pei tea masikotoviana. 

32Nagole ni tea leana e atae tea waina e pei tea midoakim̃atakiana: Ma nawoka 
ni tea sigisigileo maga e do pasa namarisoreana. 

Naluluakia Maga 11 

1Lasa totowo maga ni namarisoreana eu pei tea mamaragokiana ki Yehovah: Ma 
vatu totowo mamau e pei namaroana aneana. 

2Ragi waina naleomadagaana e umai, nadododaoana ma e umai: Ma 
namanumatuaana e sikoti tea p̃op̃ovakitano maga. 

3Nawialuaana ki tea leana maga ega wo maraki ra: Ma namariana tagele ki tea 
mari malauweluki maga ega wo mari sa ki da. 

4Nasogolapaana e da silae mau naaleatia ni namaetoana: Ma 
namarinaleoleanaana e do pualua pa dua ki namateana. 

5Namarinaleoleanaana ki tea wia lua ega wo mari napua aneana ega leana: Ma 
tea sigisigileo ega wo dowo ki nasigisigileoana aneana. 

6Namarinaleoleanaana ki tea leana maga ega wo pualua ra: Ma tea maga waina 
eu mari malauweluki euga wo pei tea soliana ki namarisakiana adeada. 

7Ragi waina naatam̃oli sigisigileo e mate, naleogoroana aneana ega wo puoli: Go 
naleogoroana ki tea tagele maga e do puoli. 

8Tea leana e do pei tea vualuaana m̃elu dua ki nariesokiana, Go tea sigisigileo e 
do umai doko oli a. 

9Ki nawokana tea ta matau ki Sup̃e e do mari sa ki tea ni m̃aladigi ki nia: Ma ki 
naataeana tea leana maga euga wo pei tea vualuaana. 

10Ragi waina tea leana maga eu p̃ia doko, natokoana e do darasa: Go ragi waina 
tea sigisigileo maga eu mate puoli, nakolalaelaeaana e doko. 

11Ki navasap̃iakiana ki tea leana maga natokoana e pei tea sikeana pakilagi: Ma 
e pei tea rakaiana ki nawoka ni tea sigisigileo maga. 

12Tea waina e midoaki p̃alo ki tea ni m̃aladigi ki nia, e dika ki namanumatuaana: 
Ma naatam̃oli ni namidoakiataeana e punuta doko. 

13Tea waina e do surata pasara pasa pinoa, e do noa pakasa ki p̃aia maga: Ma tea 
waina naatana e pei lomau e do dap̃augoro naleo. 

14Ragi waina namarakiana e da doko mau, narei eu dowo: Ma namautipauriana 
e doko nalaapaana ni tea vusum̃aki maga. 

15Tea waina e pei tea tu oli tea p̃ota, ega wo sua tea sa asa: Ma tea waina e pilosi 
na‐tu‐oli‐ana e doko masale ki namatakuana. 

16Nagoroi ni nasaup̃iaana e do dalua nadodomadaganiana: Go tea vakamatakua 
maga eu do dalua nasogolapaana. 

17Naatam̃oli ni nadodomiana e do mari m̃ata ki naatana: Ma tea dodotika e do 
mari duletulea ki nap̃okasina. 

18Tea sigisigileo e do dalua namoriana ni nasorosoroana: Ma tea waina e do 
sapura ki namarinaleoleanaana, e peani namoriana ni nalomauana. 

19Dapala waina namarinaleoleanaana e pei tea ni namauriana: Dapala nogoe tea 
waina e do dausi tea sa e do dausi a paki namateana aneana. 

20Tea p̃op̃o tagele maga eu pei tea mamaragokiana ki Yehovah: Ma tea wia lua 
maga ni napua eu pei namaroana aneana. 

21Nam̃elearu e pe vuati nam̃elearu, ma sogi e pe wo da puoli ki tea sa mau: Ma 
nawora ni tea leana maga euga wo sava pano. 

22Dapala rigi ni kold sikai doko nagisu ni wago sikai, Nagoroi raewia sikai waina 
e dika ki namidoakip̃otaeana e dapala nogoe. 

23Namasauana ki tea leana maga e pei tea wia mau: Ma naleogoroana ki tea 
sigisigileo maga e pei namaetoana. 

24Te seara eu doko waina eu do daperavera ki tea adeada maga, po mari ra eu 
laapa: Go te seara eu doko waina eu do mauti tea waina e p̃arua liu tea waina e 
leana, po do mari ra eu pisa maau. 

25Naata waina e do pitua ki nadodomiana ega wo pei tea mariana ega 
m̃anopunopu: Go tea waina e do pue ki noai, nae ma ega wo pei tea vueana ki 
noai. 

26Tea waina e mauti korn, narei euga wo pasa sa ki nia: Ma navasap̃iakiana ega 
wo doko nap̃au ni tea waina e sori a. 

27Tea waina e laaga parati ki tea wia e laaga nasaup̃iaana: Ma tea waina e laaga 
pusuusu ki tea sa, tea sa ega wo pa pa parati ki nia. 

28Tea waina e pavatu nasogolapaana aneana, ega wo dowo: Ma tea leana euga 
wo siria dapala naulu ni nakau malakesa. 

29Tea waina e mari sa ki tea ni nasum̃a aneana, ega wo peani nalagi: Go tea 
veilala ega wo magi tea p̃op̃o manumatua suasua. 

30Nawa ni tea leana e pei nakau ni namauriana; Go tea waina e dalua naatana 
maga e manumatua. 

31Kuga leo, ega wo pei tea lagatipituakiana dua tea leana maramana: Ega wo 
dapala nogoe p̃arua liu nalo ni tea sigisigileo go tea mari naleo sa! 

Naluluakia Maga 12 

1Tea waina e dodomi navasapiseikiana e dodomi naataeana: Ma tea waina e 
pilosi navasakasuakiana e dapala nalo tuavati. 

2Naatam̃oli wia ega wo dape nasaup̃iaana m̃elu Yehovah: Ma naatam̃oli ni tea 
midoakiana sa maga ega wo dip̃akotovi a. 

3Naatam̃oli sikai ega wo da pei tea lawo‐ki‐laketokoana ki nasigisigileoana mau: 
Ma nakoa ni tea leana ega wo da parivari mau. 

4Nagoroi wia sikai e pei vauvau ki anawota: Ma tea waina e mari a e maliere e 
dapala namadadaana doko navatuna maga. 

5Namidodoana maga ki tea leana eu leana: Ma navasaana maga ki tea sigisigileo 
eu pei nasorosoroana. 

6Navasaana maga ki tea sigisigileo eu pei naga euga kusugoro raki nada: Ma 
nawoka ni tea leana ega wo pualua ra. 

7Tea sigisigileo maga eu pei tea tosivakiana, go eu da doko mau: Ma nasum̃a ki 
tea leana ega wo lawodu. 

8Naatam̃oli sikai ega wo pei tea samaniana pataka ni namanumatuaana aneana: 
Ma tea waina e pei p̃op̃o tagele ega wo pei tea midoakidaoana. 

9Tea waina e pei tea midoakidaoana, go e peani tea suasua sikai, E p̃ia liu tea 
waina e dum̃ana dodomadagani a, go e dika ki navinaga. 

10Naatam̃oli leana e midoaki namauriana ki nalo tuavatu aneana: Ma 
namaritadodomiana maga ki tea sigisigileo eu pei dodotika. 

11Tea waina e kili natano aneana ega wo peani navinaga warua: Ma tea waina e 
dausi tea lagilagi maga e dika ki namidoakiataeana. 

12Tea sigisigileo e masau kup̃ena ki naatam̃oli sa maga: Ma nakoa ni tea leana e 
pitua ki nawana. 

13Ki natapiriana ni nagolena naatam̃oli sa e dowo paki vaivai sikai: Ma tea leana 
ega wo m̃elu dua ki nariesokiana. 

14Naatam̃oli sikai ega wo maro ki tea wia pae nawa ni nawokana: Go namoriana 
ni nam̃elearu ni naatam̃oli ega wo pei tea vituakiana paki nia. 

15Napua ki tea manumatavusa e leana aneana namatana: Ma tea waina e 
manumatua e do dakidorogo paki navasaparatikiana. 

16Namaetoana ki tea vei lala e pei tea ataeana m̃araverave: Ma naatam̃oli 
midoakiatae e dasuru ki namaliereana. 

17Tea waina e noa nalomauana e dogorogo ki namarinaleoleanaana; Ma tea 
noasokisoki sorosoro e dogorogo ki nasorosoroana. 

18Tea sikai e doko waina e pasa p̃aragoto dapala navuvuriana ni lova: Ma 
namena ni tea manumatua e pei namaripauriana. 

19Nagole ni nalomauana ega wo pei tea lawo‐ki‐laketokoana pa pa ega tu mau 
du: Ma namena ni nasorosoroana e doko ragi kiki sa. 

20Namarisoreana e doko nap̃op̃o ni tea maga waina eu midoakip̃ai tea sa: Ma tea 
vusum̃aki maga ni natam̃ateana euga wo laelaea. 

21Te namarinaleotageleana ega wo da pakilina ki tea leana mau: Ma tea 
sigisigileo ega wo pei tea vakavuroana ki tea sa. 

22Nagole ni nasorosoroana e pei tea mamaragokiana ki Yehovah: Ma tea maga 
waina eu mari naveilomauana eu pei namaroana aneana. 

23Naatam̃oli midoakiatae e dap̃augoro naataeana: Ma nap̃op̃o ni tea 
manumatavusa e dogorogo ki namanumatavusaana. 

24Nam̃elearu ni tea m̃arekareka ega wo maramara: Ma tea mamale ega wo pei 
tea mariana ega vitua ki nasautoga. 

25Nasusueana doko nap̃op̃o ni naatam̃oli e mari a e kolo: Ma navasaana wia e 
mari a e laelaea. 

26Tea leana e pisei ki tea ni m̃aladigi ki nia napua: Ma napua ki tea sigisigileo e 
piragi sasap̃o ki da. 

27Tea mamale e da peni tea waina e palako ki nia po puati a mau: Ma naloriki 
wia ki naatam̃oli e pei agi tea m̃arekareka. 

28Namauriana e doko napua ni namarinaleoleanaana; Go napua kakana 
namateana e da doko asa mau. 

Naluluakia Maga 13 

1Natuna manumatua e dogo navasapiseikiana ki tamana: Ma tea vasasaudoa e 
da dogo navasakasuakiana mau. 

2Naatam̃oli ega wo gani tea wia m̃elu nawa ni nawokana: Ma naata ni tea mari 
malauweluki ega wo gani namaripavakotoana. 

3Tea waina e leo parati ki nawokana e pavaigoro namauriana aneana: Ma tea 
waina e pasa p̃aragoto ega wo dum̃ana mari sa ki nia. 

4Naata ni tea mamale e masau, go e da peani mau: Ma naata ni tea m̃arekareka 
ega wo pei tea mariana ega m̃anopunopu. 

5Naatam̃oli leana e pilosi nasorosoroana: Ma naatam̃oli sigisigileo e pei tea 
mamaragokiana, go ega wo umai paki namatamalierekiana. 

6Namarinaleoleanaana e leo parati ki tea waina e leana napua; Ma 
nasigisigileoana e dosiva ki tea mari naleo sa. 

7Tea sikai e doko waina e dum̃ana mari a e pei sogolapa, go e da peani te 
navatuna mau: Tea sikai e doko waina e dum̃ana mari a e pei tea tika, go e peani 
nasogolapaana warua. 

8Naulu ni natauluaana ni namauriana ki naatam̃oli sikai e pei nasogolapaana 
aneana: Ma tea tika e da dogo navasakasuakiana mau. 

9Namarama ki tea leana e laelaea: Ma nasulu ki tea sigisigileo ega wo pei tea 
vunueana. 

10Nap̃op̃ovakilagiana e pei nalake ni navileana: Ma namanumatuaana e sikoti tea 
maga waina eu dape navasaparatikiana. 

11Nasogolapaana waina e pei tea tapem̃olikiana ega wo disu pakitano: Ma tea 
waina e pila daua ki pae nawosiana ega wo peani tea warua. 

12Naleogoroana varau e mari nap̃op̃o e susue: Ma ragi waina tea masauana e 
umai, e pei nakau ni namauriana. 

13Tea waina e midoakip̃alo ki navasaana, e dum̃ana puati namarisakiana umai 
paki nia: Ma tea waina e matauki natip̃akiana ega wo doko dam̃ate. 

14Nawotaeana ki tea manumatua e pei namata ni noai ni namauriana, Naga euga 
va dua ki vaivai maga ni namateana. 

15Namidoakiataeana wia e pitua ki nasaup̃iaana: Ma napua ki tea mari 
malauweluki e kasua. 

16Sara naatam̃oli midoakiatae e p̃osiwosi ki naataeana: Ma tea manumatavusa e 
pisei ki namanumatavusaana aneana. 

17Tea tautauana sigisigileo e dowo paki tea sa: Ma tea tautauana lomau e pei 
namaripauriana. 

18Natikaana go nadododaoana eroga wo pei agi tea waina e karaikita 
navasapiseikiana: Ma tea waina e dogo parati ki navasakasuakiana ega wo pei 
tea dodomadaganiana. 

19Namasauana waina e pei tea vakavuroana e gagadi paki naatagida: Ma e pei 
tea mamaragokiana paki tea veilala maga naga euga m̃elu dua ki tea sa. 

20Tea waina e surata sikoti naatam̃oli manumatua maga ega wo manumatua: Ma 
tea waina e saisai sikoti tea vei lala maga ega wo pei tea marisakiana. 

21Tea sa e kopasi tea mari naleo sa maga: Ma tea wia ega wo pei tea 
lagatipituakiana paki tea leana maga. 

22Naatam̃oli wia e magi natuna maga natuda maga doropusi naveanipiolikiana: 
Go nasogolapaana ki tea mari naleo sa e magi tea leana maga pei tea tauakiana. 

23Navinaga warua e doko natano kiliana ki tea tika: Ma naloriki e pei tea 
marisakiana nalakena natikaana ni namidoakiataeana. 

24Tea waina e mauti nakau varati aneana e pilosi natuna: Ma tea waina e dodomi 
a e parati a m̃araverave. 

25Tea leana e ganikani pa pa naatana e maro: Ma nap̃ele ni tea sigisigileo ega wo 
dika. 

Naluluakia Maga 14 

1Sara nagoroi manumatua e davagi nasum̃a aneana: Ma tea manumatavusa e 
dakai a ki nam̃elearuna. 

2Tea waina e surata naleanaana aneana e matauki Yehovah: Ma tea waina e mari 
lolop̃ota napua aneana e midoaki p̃alo ki nia. 

3Nakau varati ni nap̃op̃ovakilagiana e doko nawoka ni tea manumatavusa: Ma 
nagole ni tea manumatua ega wo pavaigoro ra. 

4Tokora waina oks maga eu dika asa, kelu e dautau: Ma nataluaana warua e doko 
pae nakasuaana ni oks. 

5Tea noasokisoki lomau e da sorosoro mau: Ma tea noasokisoki sorosoro e do 
noa nasorosoroana maga. 

6Tea vasasaudoa e laaga namanumatuaana, po da pap̃ai a mau: Ma naataeana e 
masalesale paki tea waina e midoakiatae. 

7P̃a m̃elu dua ki narae ni naatam̃oli waina e pei lala, Ragi waina ku da punusi 
doko asa nagole ni naataeana mau. 

8Namanumatuaana ki tea midoakiatae e pei naga ega midoakip̃otae napua 
aneana: Ma namanumatavusaana ki tea vei lala maga e pei nasorosoroana. 

9Tea manumatavusa maga eu pasasaudoa ki namarinaleosaana: Ma 
nasaup̃iaana e doko m̃aleoputo ni tea leana maga. 

10Nap̃op̃o ni naatam̃oli e atae narogokitesaana aneana: Go tea p̃ota sikai e da 
saisai peani nalaelaeaana aneana mau. 

11Nasum̃a ki tea sigisigileo ega wo pei tea rakaiana: Ma tap̃aup̃au ki tea leana ega 
wo du p̃ia. 

12Napua sikai e doko waina e leana narae ni naatam̃oli: Ma namatap̃ago edaku 
kakana e pei napua ni namateana. 

13Ragi seara naatam̃oli e muru, ma nap̃op̃ona e susue: Go edaku ki nia 
nalaelaeaana wanogoe e pei nasusueana. 

14Tea p̃op̃o liliu ega wo pei tea vakavuroana ki napua aneana maga: Go 
naatam̃oli wia ega wo maro ki namidodoana aneana. 

15Tea manumatavusa e saralomau sara navasaana: Ma tea midoakiatae e leo 
parati ki nasurataana aneana. 

16Tea manumatua e mataku, po m̃elu dua ki tea sa: Ma tea manumatavusa e 
maritausu, po pavatu doko. 

17Tea waina e maeto m̃araverave ega wo mari navei‐lala‐ana: Go naatam̃oli ni 
namidoakiana sa maga e pei tea vilosiana. 

18Tea manumatavusa maga eu dape peani navei‐lala‐ana: Ma tea midoakiatae 
maga eu pei tea pauvaukiana ki naataeana. 

19Tea sa maga eu kolo narae ni tea wia maga: Go tea sigisigileo maga doko 
namata‐pua maga, ni tea leana. 

20Tea tika, tea ni m̃aladigi ki nia ma, e pilosi a: Ma tea vei sogolapa e peani tana 
laapa. 

21Tea waina e midoakidao ki tea ni m̃aladigi ki nia, e mari naleo sa: Ma tea waina 
e maritadodomi tea tika e pei tea vasam̃atakiana. 

22Tea maga waina eu midoakip̃ai tea sa, eu da sasap̃o kite? Ma nadodomiana go 
nalomauana eroga wo pei agi tea maga waina eu midoakip̃ai tea wia. 

23Nataluaana e doko nawosiana: Ma navasaana m̃oli e paraki natikaana sikina. 

24Vauvau ki tea manumatua e pei nasogolapaana adeada: Ma vauvau ki tea vei 
lala e pei namanumatavusaana adeada. 

25Tea noasokisoki lomau e pualua naatam̃oli: Ma tea noasokisoki sorosoro e 
pasa nasorosoroana. 

26Navavatuana kasua e doko namatauki‐Yehovah‐ana: Go natuna maga euga wo 
peani tokora ni nasavasiliana. 

27Namatauki‐Yehovah‐ana e pei namata ni namauriana, Naga tuga va dua ki 
vaivai maga ni namateana. 

28Nasamasamaana ki nawota e doko nalaapaana ni narei: Ma natikaana ni narei 
e pei namarisakiana ni tea maraki. 

29Tea waina e mari daliali naga ega maeto e peani namidoakiataeana wia: Ma tea 
waina e maeto m̃araverave e sike namanumatavusaana. 

30P̃op̃o matemate e pei namauriana ni nap̃okasigida: Ma naroitoiana e pei 
namadadaana ni navatugida maga. 

31Tea waina e diesoki tea tika e pasa pinoa ki Tea Tawona ki nia: Ma tea waina e 
dodomi tea tika e dodomadagani a. 

32Tea sigisigileo e pei tea tosivakiana pano namariana sa aneana: Ma tea leana e 
pap̃ai nasavasiliana doko nawialuaana aneana. 

33Namanumatuaana e doko nap̃op̃o ni tea waina e midoakiatae: Ma tea waina e 
doko nap̃alau ni tea vei lala maga ega wo pei tea ataeana. 

34Namarinaleoleanaana e sike pakilagi ki nalauna sikai: Ma namarinaleosaana e 
pei navasapinoakiana sikai paki narei maga. 

35Nasaup̃iaana ki nawota e doko tea suasua waina e mari manumatua: Ma 
namaetoana aneana e doko tea waina e mari tea malierekiana. 

Naluluakia Maga 15 

1Navasadaraana matemate e mari namaetoana e liliu pano: Ma navasaana kasua 
e sike namaetoana. 

2Namena ni tea manumatua e do noa m̃ata ki naataeana: Ma nawoka ni tea vei 
lala maga e do lua ki namanumatavusaana. 

3Namata ni Yehovah ero doko sara tokora, Ero do leo punusi tea sa go tea wia. 

4Namatemateana ni namena e pei nakau ni namauriana: Ma navasaana kasua e 
mari p̃orae naatana. 

5Tea vei lala sigisigileo e midoaki p̃alo ki natapavanauana ki tamana: Ma tea 
waina e pavaigoro navasakasuakiana e mari manumatua. 

6Nasogolapaana warua e doko nasum̃a ki tea leana: Ma natuletuleana e doko tea 
taluaana maga ki tea sigisigileo. 

7Nagole ni tea manumatua e sapura ki naataeana: Ma nap̃op̃o ni tea veilala e da 
mari dapala nogoe mau. 

8Naviriana ki tea sigisigileo e pei tea mamaragokiana paki Yehovah: Ma 
natapasavasaana ki tea leana e pei namaroana aneana. 

9Napua ki tea sigisigileo e pei tea mamaragokiana paki Yehovah: Ma e dodomi 
tea waina e dausi namarinaleoleanaana. 

10Navaratiana warua e pei agi tea waina e doropusi napua: Go tea waina e pilosi 
navasakasuakiana ega wo mate. 

11Sheol go Abaddon ero doko lina paki Yehovah: Go e dapala nogoe p̃arua liu 
nalo ni nap̃op̃o ni naatam̃oli natuda maga. 

12Tea vasa saudoa e da masauna naga ega vei tea vasakasuakiana mau: E karai 
pa punusi tea manumatua maga. 

13Nap̃op̃o laelaea e mari narae e daerae p̃ia: Ma ki narogokitesaana ni nap̃op̃o 
naatana e mawora. 

14Nap̃op̃o ni tea waina e peani namidoakiataeana e laaga naataeana: Ma nawoka 
ni tea manumatavusa e do gani navei‐lala‐ana. 

15Naaleatia maga mamau puti ki tea rogokitesa eu sa: Ma p̃op̃o laelaea e peani 
nakaniana sara ragi. 

16Tea kiki pilake namatauki Yehovah‐ana, E p̃ia liu tea tauakiana warua pilake 
natuletuleana. 

17Nakaniana ni nataputea malakesa, E p̃ia liu oks m̃anopunopu ni kelu pilake 
navilosiana. 

18Naatam̃oli maritausu e pulevule navululuana: Ma tea waina e mari daliali 
namaetoana e mari navileana e makoto. 

19Napua ki tea mamale e dapala nakoro ulua ni tea vivitip̃a: Ma napua ki tea 
leana e pei tea mariana e pei napua lina. 

20Natuna manumatua sikai e mari tamana e laelaea: Ma naatam̃oli 
manumatavusa sikai e midoaki p̃alo ki p̃ilana. 

21Navei‐lala‐ana e pei nalaelaeaana paki tea waina e dika ki namidoakiataeana: 
Ma naatam̃oli midoakiatae e mari nasurataana aneana e leana. 

22Navusum̃akiana e pe tika, namidodoana maga eu pei tea m̃oli: Ma tea 
vusum̃aki maga eu pe laapa, eu pei tea lawosokiana. 

23Naatam̃oli sikai e peani nalaelaeaana navasadaraana ni nawokana: Go 
navasaana sikai ragi kakana e p̃ia pa! 

24Paki tea manumatua napua ni namauriana e sake, Naga ega m̃elu dua ki Sheol 
ni etano. 

25Yehovah ega wo dakai nasum̃a ki tea p̃op̃o vakilagi: Ma ega wo lawosoki kokoi 
ki nagoroi malepu. 

26Namidodoana maga ki tea sigisigileo eu pei tea mamaragokiana paki Yehovah: 
Ma navasaana maga ki tea p̃op̃o dautau eu pei tea rogom̃atakiana. 

27Tea waina e dape pavakoto ki nataluaana e mari duletulea ki nasum̃a aneana: 
Ma tea waina e pilosi navituaana maga ega wo mauri. 

28Nap̃op̃o ni tea leana e midoakiusiusi navasadaraana: Ma nawoka ni tea 
sigisigileo e lua ki tea sa maga. 

29Yehovah e du uvea ki tea sigisigileo: Ma e do dogo natapasavasaana ki tea 
leana. 

30Namarama ni namata e mari nap̃op̃o e laelaea: Go narogorogoana wia e mari 
navatu maga eu m̃anopunopu. 

31Nadaliga waina e dogo parati ki navasakasuakiana ni namauriana, E doko 
m̃aleoputo ni tea manumatua maga. 

32Tea waina e karaikita navasapiseikiana e midoaki p̃alo ki naatana: Ma tea 
waina e dogo parati ki navasakasuakiana e dalua namidoakiataeana. 

33Namatauki‐Yehovah‐ana e pei navasapiseikiana ni namanumatuaana; Go 
nap̃op̃ovakitanoana e pea ki nadodomadaganiana. 

Naluluakia Maga 16 

1Namidoakip̃otaeana maga ni nap̃op̃o eu pei agi naatam̃oli: Ma navasadaraana 
ni namena e m̃elu Yehovah. 

2Napua maga mamau puti ki naatam̃oli eu dautau aneana namatana: Ma 
Yehovah e do dowogi naatana maga. 

3P̃a malulua ki natomariana anigo maga paki Yehovah, Go namidoakip̃otaeana 
anigo maga euga wo pei tea lawosokiana. 

4Yehovah e mari sara naleo raki tea kakana: Go tea sigisigileo raki naaleatia ni 
nasaana. 

5Sara naata waina e pei p̃op̃o vakilagi e pei tea mamaragokiana ki Yehovah: 
Nam̃elearu e pe vuati nam̃elearu, ma sogi e pe wo da puoli ki nia mau. 

6Ki nadodomiana go nalomauana namarinaleotageleana e pei tea kasiluaana: Go 
ki namatauki‐Yehovah‐ana naatam̃oli e dawasi m̃elu dua ki tea sa. 

7Ragi waina Yehovah e midoaki m̃ata ki napua maga ki naatam̃oli sikai, E mari 
tea kokona ki nia maga eu doko dam̃ate paki nia. 

8Tea kiki waina e pilake namarinaleoleanaana, E p̃ia liu tea taluaana warua 
waina e da pilake naleanaana mau. 

9Nap̃op̃o ni naatam̃oli sikai e midoaki napua aneana: Ma Yehovah e lawo‐ki‐
laketoko navasiana aneana maga. 

10Navasapuaana e doko nagole ni nawota: Nawokana ega wo da noa 
malauweluki navasap̃otaeana mau. 

11Vatu rowogi go lasa totowo ni naleanaana ero pei tea ki Yehovah: Vatu rowogi 
maga mamau puti ni nala eu pei nawosiana aneana. 

12E pei namamaragokiana ki nawota maga naga euga mari nasigisigileoana: 
Nalakena malo tasake e pei tea lawo‐ki‐laketokoana ki namarinaleoleanaana. 

13Nagole leana e pei namaroana ki nawota maga; Go eu dodomi tea waina e pasa 
leana. 

14Namaetoana ki nawota sikai e dapala tea tautauana maga ni namateana: Ma 
naatam̃oli manumatua sikai ega wo mari a ega tam̃ate. 

15Namarama ni narae ni nawota, namauriana e doko asa; Go nasaup̃iaana 
aneana e dapala napopouru ni usa edaku. 

16Nataluaana ni namanumatuaana e p̃ia p̃arua pa liu nataluaana ni kold! Go 
nataluaana ni namidoakiataeana e pei tea waina ega vei tea matadoaana p̃arua 
liu silver. 

17Napua lapa ki tea leana maga e pei naga euga va dua ki tea sa: Tea waina e 
pavaigoro napua aneana e pavaigoro naatana. 

18Nalomadagaana e pea ki namarisakiana, Go nap̃op̃ovakilagiana e pea ki 
narowoana. 

19Nap̃op̃ovakitanoana m̃aleoputo ni tea matemate maga, E p̃ia liu natap̃otaeana 
ni tea vuti‐lua‐pavakotoana sikoti tea leomadaga maga. 

20Tea waina e dogo parati ki navasaana, ega wo pap̃ai tea wia: Go tea waina e 
pavatu Yehovah, e maropa. 

21Tea vei p̃op̃o manumatua ega wo pei tea sosoana ki tea midoakiatae. Go nagole 
gagadi e mari naataeana e do disu. 

22Namidoakiataeana e pei namata noai ni namauriana paki tea waina e peani a: 
Ma natapavanauana ki tea manumatavusa maga e pei naveilala‐ana adeada. 

23Nap̃op̃o ni tea manumatua e mari nawokana e leana, Go e sokari naataeana ni 
nagolena. 

24Navasaana gagadi maga eu dapala nasum̃a ni honi, E gagadi paki naatana, go e 
pei namaripauriana paki navatu maga. 

25Napua sikai e doko waina e pei tea vunusiana naga e leana paki naatam̃oli: Ma 
namatap̃ago edaku kakana e pei napua ni namateana. 

26Navitoloana ki tea wosiwosi e mari a e dum̃ana maneana p̃osiwosi; Nalakena 
nawokana e masau p̃arua ki nia. 

27Naatam̃oli p̃alo e do midoakip̃ai namarisakiana: Go tea waina e doko nagolena 
e dapala nakapu soro. 

28Naatam̃oli malauweluki e do sapura ki navululuana: Go tea talakolako e do 
dap̃otae navei‐tana‐ana maga. 

29Naatam̃oli mari pavakoto e surue tea ni m̃aladigi ki nia, Go e maraki nia pae 
napua waina e da p̃ia mau. 

30Tea waina e do p̃ili ki namatana, e pei naga ega midoakip̃ai naleo malauweluki 
maga: Tea waina e alap̃ono nagolena e mari tea sa e pakilina. 

31Nakapuaraana e pei vauvau ni nasamasamaana, Ega wo pei tea vap̃aiana 
napua ni namarinaleoleanaana. 

32Tea waina e daliali namaetoana, e p̃ia liu tea kasua; Go tea waina e damaraki 
naatana, e p̃ia liu tea waina e dape pavakoto natokoana. 

33Gole e pei tea nadikiana paki nala; Ma namidoakip̃otaeana kakana mamau e 
pei tea ki Yehovah. 

Naluluakia Maga 17 

1Namagovai garagara ni navinaga pilake natam̃ateana, E p̃ia liu nasum̃a waina e 
pura ki nakanikaniana pilake navululuana. 

2Tea suasua waina e mari manumatua, ega wo maramara dap̃au natu naanoai 
waina e mari namaliereana, Go ega wo peani namagovai ni tea veanipiolikiana 
m̃aleoputo ni tamataida maga. 

3Lasa veniana e pei tea ki silver, go upu e pei tea ki kold: Ma Yehovah e do 
maridogo nap̃op̃o maga. 

4Tea mari naleo sa e midoakisoki nagole sigisigileo; Go tea sorosoro e 
dakidorogo namena marisore. 

5Tea waina e mari saudoa ki tea tika, e pasapinoa ki Tea Tawona ki nia: Go tea 
waina e laelaea namarisakiana, navaratiana ega wo da puoli ki nia mau. 

6Natuda natuda maga eu pei vauvau ki maariki matua maga: Go nasamasamaana 
ki natuda maga e pei tamada maga. 

7Nanoaana wia lua e da pataka ni tea manumatavusa: Parua liu nagole sorosoro 
e da pataka ni tea maraki. 

8Navituaana sikai e dapala vatu masauniana wia lua sikai namata ni tea waina e 
peani a: Sara tokora waina e doa paki asa, e disu p̃ia. 

9Tea waina e do dap̃augoro natapiriana e do laaga nadodomiana: Ma tea waina 
e do pasadata mau, e do dap̃otae navei‐tana‐ana maga. 



1267 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

10Tea waina e peani namidoakiataeana, navasakasuakiana e sili paki asa, Parua 
liu nawokatiana paka p̃onotia paki tea veilala. 

11Naatam̃oli sa e laaga naveip̃auluulu‐ana sikina; Nalakena tea wanogoe tea 
tautauana dodotika ega wo pei tea tip̃akiana pano dip̃a e. 

12Naatam̃oli e pe sua bear waina natuna maga eu pei tea tapeluaana kiana, E pe 
wia liu naga ega sua tea veilala doko navei‐lala‐ana aneana. 

13Tea waina e pitua ki tea sa dip̃a tea wia, Tea sa ega wo da m̃elu dua ki nasum̃a 
aneana mau. 

14Naatulakeana ni navululuana e dapala waina noai e pei tea viloki‐piri‐ana: 
Nalakena tea wanogoe navululuana ega makoto, pea ki navileana e pe vakilina. 

15Tea waina e mari leana ki tea sigisigileo, Go tea waina e dip̃akotovi tea leana, 
Ero dua pataka sikai pei tea mamaragokiana ki Yehovah. 

16Nasava e pei nalakena naulu sikai e doko nam̃elearu ni tea manumatavusa 
naga ega vakotovi namanumatuaana, Waina e da peani namidoakiataeana mau? 

17Naveitanaana e do dodomi sara ragi, Go tai sikai e pakilina naga ega vei tea 
silae raki naaleatia ni nariesokiana. 

18Tea waina e dika namidoakiataeana e du oli tea p̃ota, Go e po pei natuoliana 
narae ni tea ni m̃aladigi ki nia. 

19Tea waina e dodomi navululuana, e dodomi natapiriana: Tea waina e sike 
namata‐pua aneana pakilagi, e laaga namarisakiana. 

20Tea waina e peani p̃op̃o tagele, e da pap̃ai nawiaana mau: Go tea waina e peani 
namena pasa lolop̃ota, e dowo paki namarisakiana. 

21Tea waina e pesi tea veilala, e mari a e pei nasusueana aneana: Go tama ni tea 
veilala e da peani nalaelaeaana mau. 

22Nap̃op̃o laelaea sikai e pei tea maripauri wia: Ma naatana maworawora e 
pagarae navatu maga. 

23Tea sigisigileo e dape ruku pae narum̃a, Naga ega vuadoa napua maga ni 
navasap̃otaeana. 

24Namanumatuaana e doko kivea ki narae ni tea waina e peani 
namidoakiataeana: Ma namata ni tea manumatavusa ero doko namatap̃ago 
maga ni maramana. 

25Natu manumatavusa sikai e pei nasusueana ki tamana, Go e pei nakokonaana 
paki tea waina e pisola ki nia. 

26E da p̃ia mau naga tea marinaleoleanaana ega vei tea varatiana, Kite naga tea 
wia maga euga vei tea atugiana nalakena naleanaana adeada. 

27Tea waina e puasoki navasaana aneana, e peani naataeana: Go tea waina 
naatana e matemate, e pei tea ni namidoakiataeana. 

28Tea manumatavusa e pei tea midoakiana naga e manumatua ragi waina e 
punuta doko: Go tea waina e alap̃ono, e pei tea midoakiana naga e midoakiatae. 

Naluluakia Maga 18 

1Tea waina e dum̃ana mari masale ki nia, e laaga namasauana aneana, Go e midi 
dip̃a namanumatuaana wia mamau. 

2Tea manumatavusa e da maro mau ki namidoakiataeana, Ma naga nap̃op̃ona 
ega tum̃ana pisei ki nia. 

3Waina tea sigisigileo e umai, namidoaki‐p̃alo‐ki‐ana ma e umai, Go pilake 
nadododaoana, navasapinoaana e umai. 

4Navasaana maga ni nawoka ni naatam̃oli eu dapala noai pakipua maga; Namata 
noai ni namanumatuaana e dapala noai sara. 

5Naviragiraeana ki naatam̃oli ni nasigisigileoana e da p̃ia mau, Kite navuadoaana 
ki tea marinaleoleanaana m̃elu dua ki navasap̃otaeana. 

6Nagole ni tea manumatavusa ero sili navululuana, Go nawokana e pioso raki 
navaratiana. 

7Nawoka ni tea manumatavusa e pei namarisakiana aneana, Go nagolena ero pei 
vaivai ni naatana. 

8Navasaana maga ki tea talakolako eu dapala navinaga lolo, Go eu siwo nap̃alau 
ni nap̃ele. 

9Tea waina e mari daliali wosiana aneana, Nae ma e pei tai ni tea waina e pei tea 
marisaki. 

10Nagisa ni Yehovah e pei nasum̃a vakilagi kasua: Tea leana e sava sili asa po pei 
tea mautiana. 

11Nasogolapaana ki tea sogolapa e pei natokoana kasua aneana, Go e dapala 
p̃aaka vakilagi aneana namidodoana. 

12Pea ki namarisakiana, nap̃op̃o ni naatam̃oli e pakilagi, Go navei‐p̃op̃ovakitano‐
ana e pea ki nadodomadaganiana. 

13Tea waina e pitua ki navasadaraana ragi waina e ko da dogo e mau, 
Naveilalaana go namaliereana ero pei aneana. 

14Naata ni naatam̃oli ega wo silae namanainaiana aneana; Ma naatana 
maworawora, sei e mariatae dapetape a? 

15Nap̃op̃o ni tea midoakiatae e dape naataeana; Go nadaliga ni tea manumatua e 
laaga naataeana. 

16Navituaana ki naatam̃oli e maneana mari namalopa, Po piragi a umai paki 
narae ni naatam̃oli vakilagi maga. 

17Tea waina e do pululu navululuana aneana, e pea pei tea vunusiana dapala e 
leana; Ma tea ni m̃aladigi ki nia e umai po leousiusi a. 

18Gole e marikotovi navululuana, Po dap̃otae namawota ni tea kasua maga. 

19Namarimatuaana ni namaetoana ki tai sikai, E kasua liu namarimatuaana ni 
natokoana kasua sikai: Go navululuana maga wanogoe eu dakiusi nakau 
walagoto maga Ni nasum̃a kasua sikai. 

20Nap̃ele ni naatam̃oli ega wo puka ki nawa ni nawokana; Go ki navituaana ni 
nagolena, ega wo maro. 

21Namateana go namauriana ero doko nakasuaana ni namena; Go tea maga 
waina eu dodomi a, euga wo gani nawa kakana. 

22Tea waina e pap̃ai nagoroi laki sikai, e pap̃ai naleo wia sikai, Go e dape 
nasaup̃iaana ki Yehovah. 

23Tea tika eu pavara: Ma tea sogolapa eu pasadara kasua. 

24Tea waina e mari navei‐tana‐ana eu laapa, e mari a e pei aneana 
namarisakiana: Ma tana sikai e doko, waina e dodomi p̃arua liu ki tai sikai. 

Naluluakia Maga 19 

1Tea tika waina e surata naleanaana aneana, E p̃ia liu tea waina e mari lolop̃ota 
nagolena, go e pei lala. 

2Io, go waina naatana e dika naataeana, e da p̃ia mau; Go tea waina e lua natuana 
m̃araverave, e papele. 

3Navei‐lala‐ana ki naatam̃oli e lim̃adoa napua aneana; Go nap̃op̃ona e sa dip̃a 
Yehovah. 

4Nasogolapaana e mari navei‐tana‐ana laapa: Ma tea tika e pei tea mari p̃otaeana 
pa dua ki tana. 

5Sogi ega wo da puoli mau ki tea noasokisoki sorosoro; Go tea waina e noa 
nasorosoroana maga, ega wo da dika ki navaratiana. 

6Tea laapa euga wo datago paki tea saup̃ia: Go sara naata sikasikai e pei ta ni tea 
waina e pitua ki navituaana maga. 

7Tea tika, tamataida maga mamau puti eu karaikita e: Go p̃arua liu tana ri maga 
eu pa dua ki nia pano paki uvea! E sava dausi ra ki navasaana maga, ma eu pano 
puoli. 

8Tea waina e dape namanumatuaana, e dodomi aneana naatana: Tea waina e 
pavaigoro namidoakiataeana ega wo pap̃ai nawiaana. 

9Sogi ega wo da puoli mau ki tea noasokisoki sorosoro; Go tea waina e noa 
nasorosoroana maga, ega wo mate puoli. 

10E da pataka ni tea veilala naga ega suni sugoro ni nasamasamaana, po gani 
navinaga wia liu; Go p̃arua liu e da pataka ni tea suasua sikai naga ega maramara 
dap̃au tea maraki maga. 

11Namidoakip̃otaeana ki naatam̃oli e mari a e daliali namaetoana; Go e pei 
nasamasamaana aneana naga ega vakalau natapiriana. 

12Namaritausuana ki nawota e dapala na‐uru‐ana ni laion; Ma nasaup̃iaana 
aneana e dapala nasovaki doko nam̃enau. 

13Natu manumatavusa e pei narogokitesaana ki tamana: Go navululuana maga 
ki nagoroi laki eu duturu pitip̃atip̃a. 

14Nasum̃a go nasogolapaana ero pei naveanipiolikiana pae tama maga, Ma 
nagoroi midoakiatae e pae Yehovah. 

15Namamaleana e mari naratara‐ana; Go tea toko m̃oli ega wo pitolo. 

16Tea waina e pavaigoro natip̃akiana, e pavaigoro naatana: Ma tea waina e 
midoaki p̃alo ki napua aneana maga, ega wo mate. 

17Tea waina e dodomi tea tika, po dua e tea seakiana, e magi Yehovah mari a, Go 
natomariana wia aneana ega wo moro lagati pitua ki nia. 

18P̃a varati pisei ki natum̃a, ragi waina naleogoroana e doko; Go p̃a ta lawo ki 
nap̃op̃om̃a namarisakiana aneana mau. 

19Tea maritausu p̃arua ega wo sua navaratiana: Nalakena ku pe taulua e, ma e 
one ako one naga p̃a wo moro mari a. 

20Pa rogo namidoakip̃otaeana, po dape soki navasapiseikiana, Naga p̃a 
manumatua ragi edaku anigo. 

21Namidoakiana sa maga ni nap̃op̃o ni naatam̃oli, eu laapa; Ma 
namidoakip̃otaeana ki Yehovah, tea wanogoe ega wo lawodu. 

22Namasauana ki naatam̃oli e pei totowo ni nadodomiana aneana: Go tea tika e 
p̃ia liu tea sorosoro. 

23Go tea matauki Yehovah e paraki namauriana: Go tea waina e peani a, ega wo 
maro doko; Go tea sa ega wo da pa parati ki nia mau. 

24Tea mamale e pupugi naruna siloa, Go ega wo da moro liliua ki nia paki 
nawokana mau. 

25Tea vasasaudoa e pe vei tea wokatiana, go tea manumatavusa ega wo peani 
namidoakip̃otaeana: Go tea waina e peani namidoakiataeana, e pe vei tea 
vasaparatikiana, go ega wo midoakiatae naataeana. 

26Tea waina e mari kasua ki tamana, po kopasi lua p̃ilana, E pei natu waina e 
mari namaliereana go waina e piragi navasapinoaana. 

27Natugu, ku pe makoto ki natakidorogoana ni navasapiseikiana, Ku pe sasap̃o 
pa dua ki navasaana maga ni naataeana. 

28Tea noasokisoki p̃alo, e mari saudoa ki navasap̃otaeana: Go nawoka ni tea 
sigisigileo e dinomi namarinaleotageleana. 

29Navasap̃otaeana maga eu magi tea vasasaudoa maga pei tea marim̃atakiana, 
Go nawokatiana maga raki nam̃adu ni tea manumatavusa maga. 

Naluluakia Maga 20 

1Waine e pei tea mari saudoa sikai, namunuana kasua e pei tea mari p̃aragoto 
sikai; Go tea waina e darataara asa, e da manumatua mau. 

2Namatauki‐nawota‐ana e dapala na‐uru‐ana ni laion: Tea waina e pakadali a po 
mari namaetoana aneana e pavaga, e dum̃ana mari sa ki namauriana aneana. 

3E pei nadodomadaganiana ki naatam̃oli naga ega madu uvea ki navileana: Ma 
tea manumatavusa maga mamau puti euga wo pile. 

4Tea mamale e da kili natano nalo ni namaladiana; Nalakena tea wanogoe ega 
wo datago ragi ni natagaukotoviana, go ega wo da peani te navatuna mau. 

5Namidoakip̃otaeana nap̃op̃o ni naatam̃oli e dakiusi noai vakipua; Ma tea ni 
namidoakiataeana ega wo pualua e. 

6Naatam̃oli laapa euga wo sikasikai sarasara ra dogorogo ki aneana 
nadodomiana: Ma sei e mariatae pap̃ai tea veilomau? 

7Tea leana waina e surata naleanaana aneana, Natuna maga waina eu edakugoro 
e, eu maropa. 

8Nawota waina e dasake malo tasake ni navasap̃otaeana, E daperavera ki puti 
tea sa, ki namatana maga. 

9Sei e mariatae noa, A po mari nap̃op̃ogu e dautau, A dautau m̃elu dua ki 
namarinaleosaana aginau? 

10Vatu rowogi visarasara maga, go narowogiana visarasara maga, Ero pataka 
sikai pei tea mamaragokiana ki Yehovah. 

11Io, piakiki sikai e dum̃ana mari a e pei tea ataeana ki Natomariana aneana 
maga, Nawosiana aneana e pe tautau, kite e pe leana. 

12Nadaliga dakidorogo, go namata leopunusi, nara ma Yehovah e mari sokota ki 
da. 

13Pa ta dodomi namaturuana, mase ku pe vei tea tika; Pa wolagati namatam̃a, go 
p̃a wo puka ki navinaga. 

14Tea vakokoto e naga, E da pei te navatuna, e da pei te navatuna: Ma ragi waina 
e pano napua aneana, e pasa pakavakae. 

15Kold e doko, go nalapalapaana ni rubi maga: Ma nagole ni naataeana eu pei 
naloriki wia masauniana. 

16Pa tape sugoro aneana waina e magi tea p̃ota pei tea tu oli; Go p̃a vuati a ega 
vei nanadisokiana waina e magi tea p̃ota maga pei natuoliana. 

17Navinaga ni nasorosoroana e gagadi paki naatam̃oli; Ma edaku ki nia 
nawokana ega wo pura ki nakirikiri. 

18Sara namidoakisokiana eu pei tea lawosokiana puti pae navusum̃akiana: Go 
pae namarakiana manumatua, p̃a wo p̃owolau ki navakalo. 

19Tea waina e do surata pasara pasa pinoa, e do noa pakasa ki p̃aia maga: 
Nalakena tea wanogoe p̃a ta pasa piriviri paki tea magamaaga p̃alo mau. 

20Tea waina e pasa sa ki tamana kite p̃ilana, Nasulu aneana ega wo pei tea 
vunueana namaligo ni namaligoligo. 

21Tea veanipiolikiana e mariatae pei tea tapeana m̃araverave ragi vea; Ma ragi 
edaku kakana ega wo da pei tea vasap̃iakiana mau. 

22Pa ta noa, Aga wo lagati dua tea sa: Pa leogoro Yehovah, go nae ega wo 
mautipauri ko. 

23Vatu rowogi visarasara maga eu pei tea mamaragokiana ki Yehovah; Go lasa 
totowo maga ni namarisoreana eu da p̃ia mau. 

24Navanoana maga ki naatam̃oli eu pei tea ki Yehovah; Go tea wanogoe, dapale 
sava ega midoaki atae napua aneana? 

25E pei vaivai sikai paki naatam̃oli waina ega vasa p̃aragoto, Po naga, E pei tapu; 
go edaku ki nasaiana maga, ega vusuusu. 

26Nawota manumatua e do nive lua tea sigisigileo, Go e do piragi tea taliepu ni 
tea wokalesue, e nadi soki ra. 

27Naata ni naatam̃oli e pei nasulu ki Yehovah, Doko do leousiusi nap̃alau ni 
nap̃ele. 

28Nadodomiana go nalomauana ero pavaigoro nawota: Go malo tasake aneana 
e pei tea silaeana ki nadodomiana. 

29Nasamasamaana ki natureai maga e pei nakasuaana adeada: Go narekeikiana 
ki mariki matua maga e pei navei‐p̃au‐kapuaraana. 

30Wotu maga ni navaratiana eu do sarue lua tea sa: Go nawokatiana maga eu do 
paraki nap̃alau ni nap̃ele. 

Naluluakia Maga 21 

1Nap̃op̃o ni nawota e doko nam̃elearu ni Yehovah dapala noai sara maga: E doa 
e paki te tokora ni namasauana aneana. 

2Sara napua ki naatam̃oli e leana aneana namatana: Ma Yehovah e do dowogi 
nap̃op̃o maga. 

3Namariana ni naleanaana go navasap̃otaeana, E p̃ia liu naviriana namata ni 
Yehovah. 

4Naleolagiana, go nap̃op̃o vakilagi, io go nasulu ki tea sigisigileo, E pei 
namarinaleosaana. 

5Namidoakiana maga ki tea m̃arekareka eu paraki nalapalapaana: Ma sara naata 
waina eu mari m̃araverave m̃oli, eu paraki natikaana mau. 

6Nataluaana ni naloriki wia maga pae namena sorosoro, E pei namavu waina e 
pei tea salesaleakiana: Tea maga waina eu laaga ara, eu laaga namateana. 

7Namaripavakotoana ki tea sigisigileo ega wo mari puoli ki da; Nalakena eu 
karaikita naga euga mari navasap̃otaeana. 

8Napua ki tea waina e peani sogi warua, e dagelegele pa: Ma nalo ni tea p̃op̃o 
dautau, nawosiana aneana e leana. 

9Naweluki ni nam̃asua ni nasum̃a, e p̃ia liu nasum̃a welewelea Sikoti nagoroi 
masau navululuana. 

10Naata ni tea sigisigileo e masau tea sa: Tea ni m̃aladigi ki nia e da pap̃ai 
nasaup̃iaana mau namatana. 

11Ragi waina tea vasa saudoa e pei tea varatiana, Tea manumatavusa e pei tea 
mariana e manumatua: Go ragi waina tea manumatua e pei tea vasapiseikiana, 
E dalua naataeana. 

12Tea leana e midoakiusiusi nasum̃a ni tea sigisigileo; Naga tea sigisigileo maga 
eu pei tea tosivakiana paki namarisakiana adeada. 

13Te naata waina e p̃onoti nadaligana maga dip̃a naviosoana ki tea tika, Nae ma 
ega wo pioso, ma ega wo da pei tea rogoana mau. 

14Navituaana dasurukiana e mari namaetoana e dam̃ate. Go nadodomiana doko 
narum̃a e mari namaritausuana e makoto. 

15E pei nalaelaeaana ki tea mari naleoleanaana naga ega mari navasap̃otaeana; 
Ma e pei namarisakiana paki tea mari namarinaleotageleana. 

16Tea waina e sasap̃o m̃elu dua ki napua ni namidoakiataeana, Ega wo one 
nasaisaiana ki tea mate. 

17Tea waina e dodomi namaropaana, ega wo pei tea tika: Tea waina e masau 
p̃arua ki waine go naroro, ega ta pei sogolapa mau. 

18Tea sigisigileo e magi tea mari naleoleanaana pei naulu ni natap̃augoroana; Go 
tea mari malauweluki e doko oli tea leana. 

19Namauriana ki tea waina e doko navanua ni maso maladi doko, E p̃ia liu ki tea 
waina e doko sikoti nagoroi vululu, go p̃op̃o sa. 

20Naleo tauakiana wia, go naroro, eu doko nasum̃a tokoana ki tea manumatua; 
Ma tea manumatavusa e do dinomi a. 

21Tea waina e dausi namarinaleoleanaana go nadodomiana, E pap̃ai 
namauriana, go namarinaleoleanaana, go nadodomadaganiana. 

22Tea manumatua e pagi kalau natokoana ki tea kasua maga, Go e piragi siwo 
nakasuaana ni navavatuana kakana. 

23Tea waina e pavaigoro nawokana go namenana, E pavaigoro naatana pa dua 
ki narogokitesaana maga. 

24Tea p̃op̃o vakilagi go leolagi, tea vasa saudoa e pei nagisana, E do mari pae 
naleomadagaana ni nap̃op̃ovakilagiana. 

25Namasauana ki tea mamale e maripunue a; Nalakena nam̃elearuna maga ero 
karai p̃osiwosi. 

26Tea sikai e doko waina e matam̃agura dape pavakoto naaleatia mamau: Ma tea 
marinaleoleanaana e do pitua, po da mauti mau. 

27Naviriana ki tea sigisigileo e pei namamaragokiana: Go p̃arua liu, ragi waina e 
dape a umai pilake namidodoana sigisigileo! 

28Tea noasokisoki sorosoro ega wo mate puoli: Ma naata waina e do dogo, ega 
wo pasa, go tea p̃ota ega wo da dugoro e mau. 

29Tea sigisigileo e dum̃ana mari naraena e kasua: Ma tea leana, nae e dum̃ana 
midoaki m̃ata ki napua aneana maga. 

30Te namanumatuaana, kite namidoakiataeana, Kite namidoakip̃otaeana, e da 
doko mau dip̃a Yehovah. 

31Horse e pei tea marim̃atakiana raki naaleatia ni navivimariana: Ma 
namarimatuaana e pei tea ki Yehovah. 

Naluluakia Maga 22 

1Nagisa wia e p̃ia pa liu nasogolapaana warua, Go nasaup̃iaana dodomi e p̃ia liu 
silver go kold. 

2Tea sogolapa go tea tika eu mamau saisai: Yehovah e pei Tea Tawona ki puti ra. 

3Tea midoakiatae e punusi tea sa, po dum̃ana dasuru ki nia: Ma tea 
manumatavusa e do liu pano, po sua narogokitesaana. 

4Nasogolapaana, go nadodomadaganiana, go namauriana, Eu pei nalagati 
pituakiana ki navakitanoana go namataukiana ki Yehovah 

5Tea makalikali go vaivai maga eu doko napua ki tea mari malauweluki: Tea 
waina e pavaigoro naatana ega madu uvea ki da. 

6Pa vasapisei ki piakiki napua waina ega vae asa, Go ragi waina ega vei tea 
matua, ega wo da dawasi m̃elu dua ki nia mau. 

7Tea sogolapa e maramara dap̃au tea tika, Go tea waina e do sea, e pei tea suasua 
ki tea waina e pitua ki tea seakiana. 

8Tea waina e sapura ki namarinaleotageleana, ega wo dagaukotovi 
nariesokiana: Go nakau varati ni namaritausuana aneana ega wo puoli. 

9Tea waina e peani namata leana, ega wo maropa; Nalakena e pitua ki navinaga 
aneana dua tea tika asa. 

10Pa nadi ki lua tea vasa saudoa, go navululuana ega wo dave pano; Io, navileana 
go nadododaoana euga wo makoto. 

11Tea waina e dodomi p̃op̃o tautau, Nalakena nasaup̃iaana ni nagolena, nawota 
ega wo pei tana ri. 

12Namata ni Yehovah ero pavaigoro tea waina e peani naataeana, Ma e 
dap̃olosiwo ki navasaana maga ki tea mari malauweluki. 

13Tea mamale e naga, Laion e doko etaku: Aga wo pei tea maripunueana napua 
lapa maga. 

14Nawoka ni nagoroi p̃ota e pei m̃oru vakipua: Tea waina e pei tea 
mamaragokiana ki Yehovah ega wo dowo paki asa. 

15Navei‐lala‐ana e pei tea soliparatikiana nap̃op̃o ni piakiki; Ma nakau varati ni 
natapavanauana ega wo kopasi lua e paki uvea ki nia. 

16Tea waina e diesoki tea tika naga nataluaana aneana ega risurisu, Go tea waina 
e pitua dua tea sogolapa, ega wo paraki natikaana. 

17Pa taki nadaligam̃a, po dogo navasaana maga ki tea manumatua, Po pitua ki 
nap̃op̃om̃a paki naataeana aginau. 

18Nalakena e pei tea masauniana pa, ku pe vavaigoro ra doko ako, Go ero dua pe 
vei tea lawokilaketokoana nagolem̃a. 

19Naga navavatuana anigo ega toko Yehovah, A po mari ra eu pei tea ataeana 
paki go naaleatia waia, io lomau, paki go. 

20A po da midiri paki go naleo wia lua maga ni Namidoakip̃otaeana go naataeana, 
kite? 

21Naga p̃a wo atae naveilomauana ni navasaana maga ni nalomauana, Naga p̃a 
tape navasaana maga ni nalomauana liliu paki tea maga waina eu do dip̃aki‐go, 
kite? 

22Pa ta dapepavakoto naleo ki tea tika mau, nalakena e pei tea tika, Go p̃a ta 
diesoki tea rogokitesa doko namata‐pua: 

23Nalakena Yehovah ega wo pululu navululuana adeada, Go ega wo mari sa ki 
namauriana ki tea maga waina eu mari sa ki da. 

24P̃a ta mari navei‐tana‐ana mau sikoti tea maeto p̃alo; Go p̃a ta sikoti tea 
maritausu pano mau: 

25Mase ku pe rogoatae napua aneana maga, Go ku pe veani vaivai paki naatam̃a. 

26Pa ta pei sikai ni tea maga waina eu du oli tea p̃ota, Kite sikai ni tea maga waina 
eu pei tea tu oli maga nalo ni napuku: 

27Ku pe ta peani te navatuna waina ku pe taulua napuku asa, Ekasana ega wo 
dape lua nawewele anigo m̃elu dua ki‐go? 

28Pa ta disua ki kokoi tuai mau, Waina tamam̃a maga eu lawo ki nia. 

29Ku punusi naata sikai waina e m̃arekareka nawosiana aneana kite? Nae ega wo 
lawodu narae ni nawota maga; Ega wo da lawodu narae ni naatam̃oli p̃alo mau. 

Naluluakia Maga 23 

1Ragi waina ku dasake sikoti tea maraki naga p̃a kanikani, Pa midoakiusiusi 
m̃ata ki tea waina e doko naraem̃a; 

2Go ku pe vei tea vitolo, Pa toropusi masimasi namanum̃a. 

3Pa ta masau p̃arua ki navinaga lolo aneana; Nalakena e pei navinaga vilasurue. 

4Pa ta p̃osiwosi mawosa naga p̃a vei sogolapa; Pae namanumatuaana anigo, p̃a 
makoto ki nia. 

5Pa wo lawo ki namatam̃a tea waina e da doko mau kite? Nalakena 
nasogolapaana maga eu dum̃ada madeada mari nalivaru maga, Dakiusi ikila 
waina e diri paki nakoroatelagi. 

6Pa ta gani navinaga mau ki tea waina e matasoki namatana, Go p̃a ta masau 
navinaga lolo aneana: 

7Nalakena dapala waina e dum̃ana midoakiusiusi nap̃alauna, nae e dapala 
nogoe: Pa kanikani, po munu, nae e noa ki‐go asa; ma nap̃op̃ona e da puluti ko 
mau. 

8Matele waina ku po gani a, p̃a wo lua ki nia, Go p̃a wo dape puoli ki navasaana 
gagadi anigo maga. 

9Pa ta pasa mau narae ni tea manumatavusa; Nalakena ega wo midoaki p̃alo ki 
namanumatuaana ni navasaana anigo. 

10Pa ta disua ki kokoi tuai mau; Go p̃a ta sili vanua maga ki tama tika: 

11Nalakena tea taulua ra e kasua; Ega wo pululu navululuana adeada dip̃a ko. 

12Pa vitua ki nap̃op̃om̃a paki navasapiseikiana, Go nadaligam̃a paki navasaana 
ni naataeana. 

13Pa ta mauti piakiki ki natapavanauana: Nalakena ku pe wokati a ki nakau 
varati, e pe wo da mate mau. 

14P̃a wo p̃okati a ki nakau varati, Go p̃a wo daulua naatana m̃elu dua ki Sheol. 

15Natugu, nap̃op̃om̃a e pe manumatua, Nap̃op̃ogu, io, tea aginau, ega wo laelaea: 

16Io, nap̃elekevatugu euga wo laelaea, Ragi waina nagolem̃a eroga vasa 
navasaana leana. 

17Nap̃op̃om̃a ega ta doitoi tea marinaleosa maga: Ma p̃a toko namatauki‐
Yehovahana pitip̃atip̃a: 

18Nalakena lomau na‐lagati‐pituaki‐ana e doko; Go naleogoroana anigo ega wo 
da pei tea takotoviana mau. 

19Pa rogo, natugu, go p̃a manumatua, Po damaraki nap̃op̃om̃a napua leana. 

20P̃a ta sikoti tea munu waine; Go tea tuatua liu ni nap̃okasi: 

21Nalakena tea matamaloku go tea tuatua liu euga wo pei tea tika: Go nadeaana 
ega wo sugoro naatam̃oli ki tea makaaka. 

22Pa rogo parati ki tamam̃a waina e pesi ko, Go p̃a ta midoaki p̃alo ki pilam̃a ragi 
waina e pei vitariki matua, 

23Pa vakotovi nalomauana, po da sori a mau: Go namanumatuaana, go 
navasapiseikiana, go namidoakiataeana. 

24Tama ni tea leana ega wo laelaea p̃arua: Go tea waina e pesi piakiki 
manumatua ega wo peani nalaelaeaana asa. 

25Tamam̃a go pilam̃a eroga maro, Go tea waina e pisola kigo, ega laelaea. 

26Natugu, p̃a tua au nap̃op̃om̃a, Go namatam̃a eroga maro napua aginau maga. 

27Nalakena nagoroi masausara e pei m̃orutano; Go nagoroi p̃ota e pei nam̃adau. 

28Io, e kusugoro dakiusi tea tapepavakoto, Go e mari tea malauweluki eu disu po 
laapa. 

29Sei e peani narogokitesaana? Sei e peani nasusueana? Sei e peani navululuana? 
Sei e peani nataururuana? Sei e peani wotu, go nalakena e dika? Sei e peani 
namata miala? 

30Tea maga waina eu doko parau po munu p̃arua ki waine; Go tea maga waina 
eu laaga waine sarisari. 

31Pa ta leopunusi waine ragi waina e miala, Ragi waina e pei tea leom̃atakiana 
doko lasa, Ragi waina e pei tea tirom̃atakiana: 

32Ragi edaku e pivikati dapala m̃aata, Go e pivitip̃a dapala adder. 

33Namatam̃a eroga wo punusi naleo panop̃ota maga, Go nap̃op̃om̃a ega wo pitua 
ki naleo malauweluki maga. 

34Io, p̃a wo dakiusi tea waina e one natasi vakipua, Kite dakiusi tea waina e one 
nam̃asua ni natira. 

35Eu parati au, p̃a wo noa e, go a da pei tea marisakiana mau: Eu p̃okati au, go a 
da dogo e mau: Seve ragi aga wo darapa? Aga wo moro laaga asa. 

Naluluakia Maga 24 

1P̃a ta doitoi dip̃a naatam̃oli sa maga: Go p̃a ta masau sikoti ra mau: 

2Nalakena nap̃op̃oda eu midoakiusiusi nariesokiana, Go nagoleda eu pasa 
malauweluki. 

3Nasum̃a e pei tea tavagiana ki namanumatuaana; Go e pei tea lawo‐ki‐
laketokoana pae namidoakiataeana: 

4Go ki naataeana, em̃ago kakana maga eu pei tea vakavuroana Ki nasogolapana 
mamau ni naleo wia go tea masauniana. 

5Tea manumatua e kasua; Io, tea ni naataeana e disu nakasuaana. 

6Nalakena ki namarakiana manumatua, p̃a wo p̃owolau ki navakalo anigo: Go 
namautipauriana e doko nalaapaana ni tea vusum̃aki maga. 

7Namanumatuaana e doko elagi mau ki tea manumatavusa: E da pasa mau 
namata‐pua. 

8Tea waina e midoakip̃ai naga ega mari tea sa, Ega vei tea sosoana ki tea mari 
malauweluki. 

9Namidodoana ki tea manumatavusa e pei namarinaleosaana: Go tea mari 
saudoa e pei tea mamaragokiana ki naatam̃oli. 

10Ku pe vei tea p̃op̃otoro naaleatia ni nariesokiana, Nakasuaana anigo e kiki. 

11Pa vualua tea maga waina eu pei tea tapeana paki namateana, Go p̃a mauti tea 
maga waina euga vei tea maripunueana. 

12Ku pe naga, Kuga leo, au da atae tea waia mau: Tea waina e dowogi nap̃op̃o, e 
da midoakiusiusi a kite? Go tea waina e pavaigoro naatam̃a, e da atae m̃ata ki nia 
kite? Go ega wo da dua sara naata tea waina e pataka ni nawosiana aneana kite? 

13Natugu, p̃a kani honi, nalakena e p̃ia; Go nasum̃a ni honi, waina e gagadi paki 
nawokam̃a: 

14Go p̃a wo atae naga namanumatuaana e dapala nogoe paki naatam̃a: Ku pe 
vap̃ai a, ega wo pei namoriana, go tea leogoroana anigo ega wo da pano puoli 
mau. 

15Pa ta kusugoro raki nasum̃a tokoana ki tea leana, naatam̃oli sigisigileo O; Pa ta 
mari sa ki malo tokoana aneana mau. 

16Nalakena tea leana e dowo paka larua, po moro duleana: Ma tea sigisigileo eu 
pei tea tosivakiana ki namarisakiana. 

17Pa ta sokamidi ragi waina tea kokona ki‐go e dowo, Go nap̃op̃om̃a ega ta 
laelaea ragi waina e pei tea tosivakiana: 

18Mase Yehovah e pe vunusi a, go e pe maeto, Po doa namaritausuana aneana 
m̃elu dua ki nia. 

19Nap̃op̃om̃a ega ta sa mau nalakena tea mari naleo sa maga; Go p̃a ta doitoi tea 
sigisigileo maga: 

20Nalakena naatam̃oli sa ega wo da dape namoriana wia mau; Go nasulu ki tea 
sigisigileo ega wo pei tea vunueana. 

21Natugu, p̃a matauki Yehovah go nawota: Go p̃a ta pasa piriviri paki tea maga 
waina eu do midoakipiri. 

22Nalakena namarisakiana adeada ega wo m̃araverave duleana; Go sei e atae 
namarisaki sokotakidana? 

23Tea maga waia ma, eu pei nanoaana maga ki tea manumatua. Naata waina e 
piragi narae navasap̃otaeana, e da p̃ia mau. 

24Tea waina e noa ki tea sigisigileo, Nigo ku leana; Narei maga euga wo pasasa 
ki nia, Go nalauna maga euga wo mamarago ki nia. 

25Ma tea maga waina eu pasa parati ki nia, Euga wo peani namaroana, go 
nasaup̃iaana wia ega wo pakilina ki da. 

26E dum̃ili nagole waina ero pitua ki navasadaraana leana. 

27Pa mari m̃ata ki nawosiana anigo etaku, go ega toko raki‐go vanua; Go edaku 
ki nia p̃a tavagi nasum̃a anigo. 

28Pa ta pei tea noasokisoki p̃alo dip̃a tea ni m̃aladigi ki‐go; Go nagolem̃a eroga 
wo da marisore mau. 

29Pa ta noa, Aga wo mari paki nia dapala waina e mari paki nau; Aga wo dua liliu 
paki nia pataka ni nawosiana aneana. 

30A liu pano vanua ki tea mamale, go roara ni vaine ki tea tika namidoakiataeana; 

31Go p̃a leo, e pei tea p̃oragoroana ki tea makalikali, Go nataputea vivita eu 
p̃oragoro e, Go nakoro ni vatu e pei tea veraverakiana puti. 

32Go a punusi a, po midoakiusiusi a: A leopunusi a, po dape navasapiseikiana. 

33Tea kiki ni namaturuana, tea kiki ni namatamaturuana, Tea kiki ni 
nawelukinarum̃ana naga p̃a maturu one: 

34Go naveiteatikaana anigo ega wo umai dapala tea tapepavakoto; Go natikaana 
anigo ega tapala naatam̃oli waina e puati nalikau. 

Naluluakia Maga 25 

1Tea maga waia ma, eu pei naluluakia maga ki Solomon, Waina naatam̃oli maga 
ki Hesekiah, nawota ni Yudah, eu midiri ra. 

2E pei nasamasamaana ki Sup̃e naga ega tap̃augoro navatuna sikai: Ma e pei 
nasamasamaana ki nawota maga naga euga laaga parati ki navatuna sikai. 

3Navakilagiana ni nakoroatelagi, go navakipuaana ni maramana, Go nap̃op̃o ni 
nawota maga eu marisap̃o pei tea leousiusiana. 

4Pa tape lua nasam̃a pa dua ki silver, Go lasa sikai e doko raki tea mataisau ni 
silver: 

5Pa tape lua tea sigisigileo m̃elu dua ki narae ni nawota, Go malo tasake aneana 
ega wo pei tea lawosokiana namarinaleoleanaana. 

6Pa ta pei tea p̃op̃ovakilagi narae ni nawota, Go p̃a ta lawodu tokora ki tea 
vakilagi maga mau. 

7Nalakena e p̃ia liu naga ega vei tea noaana paki‐go, Pa sake umai paki nea; E sa 
liu naga p̃a wo pei tea toropusiana etano liu Narae ni tea maraki, waina 
namatam̃a ero punusi a. 

8Pa ta m̃araverave dave naga p̃a wo pilele, Ku pe ta atae tea waina p̃a wo mari a 
edaku kakana, Ragi waina tea ni m̃aladigi kigo e pe mari ko ku maliere. 

9P̃a vululu navululuana anigo paki tea ni m̃aladigi ki‐go, Nae e sikina, go p̃a ta 
noasai p̃aia ki tea p̃ota mau: 

10Mase tea waina e dogo e, e pe wo pasa pinoa ki‐go, Go navasapinoa‐ki‐go‐ana 
e pe ta makoto mau. 

11Navasaana leana ragi wia kakana e dakiusi nawa nakavika ni kold, Waina eu 
pei tea vaiana paki nala maga ni silver. 

12Dapala tea vakadaliga ni kold, go naleo ni narekeiana ni kold wia. Tea 
vasaparatiki manumatua e dapala nogoe paki nadaliga rogoparatiki. 

13Dapala namaladiana ni sno ragi ni natagaukotoviana, Tea tautauana lomau e 
dapala nogoe paki tea maga waina eu dip̃aki nia; Nalakena e pakamaromaro ki 
naata ni nawota aneana maga. 

14Dapala napopouru go nalagi masale ki usa, Tea waina e sorosoro po dum̃ana 
pasapakavakae nalo Ni navituaana aneana maga, e dapala nogoe. 

15Ki naveimaritasoki‐parauana, tea maraki e pei tea mariana e dam̃ate, Go 
namena matemate e p̃orikotovi navatu. 

16Ku po pap̃ai honi kite? P̃a kani tea vatakam̃a; Mase ku pe vuka p̃arua ki nia, po 
lua ki nia. 

17Natuam̃a ega vaka visa maau paki nasum̃a ki tea ni m̃aladigi ki‐go; Mase e pe 
karai punusi ko, po karaikita ko. 

18Tea waina e noasokisoki sorosoro dip̃a tea ni m̃aladigi ki nia, E pei naap̃e, go 
lova, go natip̃a makali. 

19Navavatuana ni tea mari malauweluki ragi ni narogokitesaana, E dakiusi 
napati makoto, go natua lawopele. 

20Dapala tea waina e sawolua sugoro ragi ni namaladiana, Go dapala waine 
kokona doko wotu, Tea lega nalegaana paki tea p̃op̃o madaga, e dapala nogoe. 

21Tea kokona ki‐go e pe vitolo, p̃a tua e navinaga ega kanikani; Go e pe madou, 
p̃a tua e noai ega munu: 

22Nalakena p̃a wo daua ki nam̃elevara ni nakapu nap̃auna, Go Yehovah ega wo 
lagati dua ko. 

23Nalagi tokolau lapa e piragi usa umai: Go dapala nogoe namena pinoa e piragi 
namaetoana umai. 

24Naweluki ni nam̃asua ni nasum̃a, e p̃ia liu nasum̃a welewelea Sikoti nagoroi 
masau navululuana. 

25Dapala noai maladi paki tea madou, Narogorogoana wia pae navanua ni uvea 
umai, e dapala nogoe. 

26Dapala namata noai loaloa, go namata noai marisakiana, Tea leana waina e 
dogo parati ki tea sigisigileo, e dapala nogoe. 

27E da p̃ia mau naga honi ega vei tea kani‐p̃arua‐ki‐ana: Go e da pei 
nasamasamaana mau naga naatam̃oli maga, Euga tum̃ada laaga parati ki adeada 
nasamasamaana. 

28Tea waina e da dap̃augoro naatana mau, E dakiusi natokoana marip̃oraeana 
waina e dika ki p̃aaka. 

Naluluakia Maga 26 

1Dapala sno ragi ni sui, go usa ragi ni natagaukotoviana, Dapala nogoe 
nadodomadaganiana e da pataka ni tea manumatavusa. 

2Dapala sparro waina e do pasara, go dapala manu kapataika waina e do diri, 
Dapala nogoe navasasakiana, nalakena e dika, e da lawo mau. 

3Natali varati raki horse, tea p̃auasi raki ass, Go nakau varati raki nam̃adu ni tea 
veilala. 

4Pa ta pasadara tea veilala dakiusi navei‐lala‐ana aneana, Mase nigo ma ku pe 
wo dakiusi a. 

5Pa vasadara tea veilala dakiusi navei‐lala‐ana aneana, Mase e pe wo 
manumatua aneana namatana. 

6Tea waina e dip̃aki navitaua pae nam̃elearu ni tea veilala, E dum̃ana daekotovi 
natuana, po do munu narogokitesaana. 

7Natua ni tea vei pito ero sarumate dau: Naluluakia e dapala nogoe nawoka ni 
tea veilala. 

8Dapala nala ni vatu wia lua maga m̃aleoputo ni nap̃akou, Tea waina e pitua ki 
nadodomadaganiana paki tea veilala, e dapala nogoe. 

9Dapala natip̃a waina e puri nam̃elearu ni tea matamaloku, Naluluakia e dapala 
nogoe nawoka ni tea veilala. 

10Dapala tea tape naasu waina e p̃okawokati tea mamau puti, Tea waina e 
pasadapui tea veilala, go tea waina e pasadapui Tea maga waina eu do liu pano, 
e dapala nogoe. 

11Dapala koria waina e liliu raki tea waina e lua ki nia, Tea veilala waina e mari 
naveilala‐ana aneana paka laapa, e dapala nogoe. 

12Ku punusi naatam̃oli waina e manumatua aneana namatana kite? 
Naleogoroana ki tea veilala e p̃arua liu tea aneana. 

13Tea mamale e naga, Laion sikai e doko napua; Laion sikai e doko napua lapa 
maga. 

14Dapala waina namata e dum̃ana doa e ki tea vuasoki kakana, Dapala nogoe tea 
mamale e dum̃ana doa e nawewele aneana. 

15Tea mamale e pupugi naruna siloa; E dodosua naga ega moro liliua ki nia paki 
nawokana. 

16Tea mamale e manumatua aneana namatana liu naatam̃oli larua Waina eu 
mariatae pitua ki navasakorokoroana. 

17Tea waina e do liu pano, po dum̃ana mari sa ki nia ki navileana waina e da pei 
aneana, E dakiusi tea waina e puasoki nadaliga ni koria. 

18Dakiusi tea doropa waina e nadi ki naseati maga, Go natip̃a maga, go 
namateana; 

19Tea waina e pilasurue tea ni m̃aladigi ki nia, po naga, A da mari p̃arop̃aro kite? 
Nae e dapala nogoe. 

20Waina nakau e dika, nakapu e mate: Go waina tea talakolako e dika, 
navululuana e makoto. 

21Dapala nam̃elevara paki nakapu vavaga, go nakapu paki tea vavaga; Dapala 
nogoe naatam̃oli vululu e do mari navululuana e pavaga. 

22Navasaana maga ki tea talakolako eu dapala navinaga lolo, Go eu siwo nap̃alau 
ni nap̃ele. 

23Nagole vasa m̃osim̃osi, go nap̃op̃o sigisigileo, Ero dakiusi lasa ni naruku waina 
e pei tea vulugoroana ki nasam̃a ni silver. 

24Tea waina e do pivilosi, e do sorosoro ki nagolena, Ma e do daua ki 
namarisoreana nap̃alauna: 

25Ragi waina e pasa m̃om̃oa, p̃a ta saralomau asa mau; Nalakena 
namamaragokiana larua eu doko nap̃op̃ona: 

26Navilosiana aneana e pe tum̃ana kovagoro e ki nasorosoroana, Ma 
nasigisigileoana aneana ega wo doko lina narae ni nasaisaiana. 

27Tea waina e kili m̃orutano, ega wo diro asa: Go tea waina e malulua ki vatu, 
ega malulu liliu paki nia. 

28Namena sorosoro e pilosi tea maga waina e atugi ra; Go nawoka m̃om̃oa e do 
mari namarisakiana. 

Naluluakia Maga 27 

1P̃a ta dum̃am̃a pasa pakavakae mau nalo ni matamai; Nalakena ku da atae mau 
tea waina ega vakilina naaleatia. 

2Tea p̃ota ega samasamani ko, ma ega ta pei anigo nawokam̃a; Tea ni namatarau 
p̃ota, ma ega ta pei anigo nagolem̃a. 

3Vatu e madaga, go naworaone e madaga; Ma namaetoana ki tea veilala e 
madaga liu sokota ki da. 

4Namaritausuana e dodotika, go namaetoana e dietie; Ma sei e mariatae lawo 
dugoro natotowokasuaana? 

5Navasakasuakiana tokolina e p̃ia liu nadodomiana tasurukiana. 

6Navasap̃okatiana ki tea dodomi e pei lomau: Ma navasam̃atakiana ki tea kokona 
eu laapa. 

7Naata waina e puka, e karaikita nasum̃a ni honi: Ma naata waina e pitolo, naleo 
kokona e gagadi paki nia. 

8Dapala manu waina e m̃elu dua ki vetena pano, Naata waina e m̃elu dua ki 
naliana pano, e dapala nogoe. 

9Naroro lolo go tea ni nap̃o wia ero mari nap̃op̃o e laelaea: Go nalolomanaana ni 
navasaana ki tana sikai, e dapala nogoe. 

10Anigo tam̃a ri, go tamam̃a tana ri, p̃a ta doropusi ra mau; Go p̃a ta paki nasum̃a 
ki taim̃a naaleatia ni namarisakiana anigo: Tea ni m̃aladigi sikai waina e doko 
m̃aladigi, E p̃ia liu tai sikai waina e doko uvea. 

11Natugu, p̃a manumatua, po mari nap̃op̃ogu ega laelaea, Naga aga vasadara tea 
waina e pasapinoa ki nau. 

12Tea midoakiatae e punusi tea sa, po dum̃ana dasuru ki nia: Ma tea 
manumatavusa e do liu pano, po sua narogokitesaana. 

13Pa tape sugoro aneana waina e magi tea p̃ota pei tea tu oli; Go p̃a vuati a ega 
vei nanadisokiana waina e magi nagoroi p̃ota pei natuoliana. 

14Tea waina e pasa dodomi tana ki nadaleo kasua sikai, Doko do duleana 
malip̃ogi loaloa, ega wo pei tea midoakiana naga ega vei tea vasasakiana. 

15Duturu waina e do lawolawo pitip̃atip̃a naaleatia ni usa, Go nagoroi vululu ero 
pataka sikai: 

16Tea waina e masau dip̃agoro e, e dip̃agoro nalagi, Go nam̃elearuna ni matua e 
m̃arasarasa ki naroro. 

17Airon e pakali airon; Go tana e pakali narae ni tana ri. 

18Tea waina e pavaigoro napuliva, ega wo gani nawana; Go tea waina e leogoro 
nawota aneana, ega wo sua nasamasamaniana. 

19Dapala waina noai e pisei ki narae paki narae, Nap̃op̃o naatam̃oli paki 
naatam̃oli, e dapala nogoe. 

20Sheol go Abaddon ero ko da pura mau; Go namata ni naatam̃oli eu ko da pura 
mau. 

21Lasa veniana e pei tea ki silver, go upu e pei tea ki kold, Go naatam̃oli e pei tea 
maridogoana ki navakavakae‐a‐ana aneana. 

22Ku pe lawo p̃oroworosi tea manumatavusa ki tea lawolawo Doko siloa 
tokolosake, pilake korn p̃oroworosiana, Ma naveilalaana aneana ega wo da m̃elu 
dua ki nia pano mau. 

23Pa mari m̃arekareka po atae m̃ata ki navata ni shiip go ni naninani anigo maga 
eu dapale sava, Go p̃a leoparati ki m̃ata ki navata ni kau anigo maga: 

24Nalakena nasogolapaana e da doko mau doko mau; Go vauvau e do du pa pa 
paki tagona go tagona kite? 

25Nam̃enau kokolo e pei tea tapeana pano, go nam̃enau vau e moro pisou, Go 
nataputea ni tava warua maga eu pei tea lolovaekiana. 

26Sugoro anigo ega vae shiip natuna maga, Go naninani eu pei naulu ni vanua: 

27Go milk ni naninani ega vei navinaga anigo, Patakam̃a go pataka ni tea ni 
nasum̃a anigo; Go nasilaeana ni namauriana ki tea suasua nagoroi anigo maga. 

Naluluakia Maga 28 

1Tea sigisigileo maga eu do sava pano ragi waina te naata e da kopasi ra mau: 
Ma tea leana eu piviari dapala laion. 

2Nalakena natapiriana ni navanua, tea maraki kakana eu laapa: Ma pae tea ni 
namidoakiataeana go naataeana, ega wo da pei tea varivarikiana mau. 

3Tea rogokitesa waina e diesoki tea tika, E dapala usa ni natoro waina e mari 
sasa ki puti navinaga. 

4Tea maga waina eu doropusi nawotaeana, eu samasamani tea sigisigileo: Ma 
tea maga waina eu pavaigoro nawotaeana eu marimari dip̃a ra. 

5Naatam̃oli sa maga eu da midoakiatae navasap̃otaeana mau: Ma tea maga 
waina eu laaga parati ki Yehovah, eu midoakiatae naleo maga mamau puti. 

6Tea tika waina e surata naleanaana aneana, E p̃ia liu tea waina e pei sogolapa, 
ma e mari malauweluki napua aneana maga. 

7Tea waina e pavaigoro nawotaeana e pei natu manumatua sikai: Ma tea waina 
e sikoti tea tuatua liu maga, e mari tamana e maliere. 

8Tea waina e sokari naloriki aneana maga ki narogoviana go nataluaana, E magi 
tea maritadodomi tea tika, pila daua ki nia. 

9Tea waina e doa nadaligana naga ega wo da dogo nawotaeana mau, Io, 
natapasavasaana aneana e pei namamaragokiana. 

10Tea waina e mari tea leana e sasap̃o pano, Ega wo dum̃ana dowo aneana 
m̃orutano: Ma tea wia lua ega wo peani pioli ki tea wia. 

11Tea sogolapa e manumatua aneana namatana; Ma tea tika waina e peani 
namidoakiataeana, e laaga parati ki nia. 

12Ragi waina tea leana eu darasa, nasamasamaana warua e doko: Ma ragi waina 
tea sigisigileo eu duleana, tea laapa eu dum̃ada dasuru ki da. 

13Tea waina e dap̃augoro natapiriana aneana maga, ega wo da disu p̃ia mau: Ma 
tea waina e noasai, po doropusi ra, ega wo peani nadodomiana. 

14Tea waina e mataku pitip̃atip̃a, ega wo maro: Ma tea waina e mari nap̃op̃ona e 
kasua, Ega wo dowo paki namarisakiana. 

15Dakiusi laion waina e do uru, go bear waina e puvua, Tea maramara sigisigileo 
e dapala nogoe waina e dap̃au naatamoli tika. 

16Tea maraki waina e dika ki namidoakiataeana, nae ma e pei tea riesoki p̃arua: 
Ma tea waina e karaikita namatam̃aguraana, naaleatia aneana euga wo laapa. 

17Tea waina e mari nada ni te naata e doroa, ega wo sava pano paki m̃oru; Te 
naata ega ta mauti a mau. 

18Tea waina e surata naleanaana, ega wo pei tea tauluaana: Ma tea waina e mari 
malauweluki ega wo dowo m̃araverave. 

19Tea waina e do kili natano aneana, ega wo peani p̃arua ki navinaga: Ma tea 
waina e do dausi tea p̃alo maga ega wo paraki natikaana. 

20Tea veilomau ega wo peani p̃arua ki navasap̃iakiana maga: Ma tea waina e 
mari m̃araverave naga ega vei sogolapa, ega wo da dika mau ki navaratiana; 

21Naata waina e piragi narae, e da p̃ia mau: Go naata waina e dapiri raki navinaga 
kiki, e da p̃ia mau. 

22Tea waina e matasoki namatana, e mari m̃araverave naga ega varaki 
nasogolapaana, Ma e da atae mau naga natikaana ega wo pa parati ki nia. 

23Tea waina e pasa kasua ki naatam̃oli, ega wo edaku pap̃ai Nasaup̃iaana do liu 
tea waina e pasa m̃om̃oa. 

24Naata waina e panako pae tamana kite p̃ilana po naga, E da pei natapiriana 
mau; Nae e pei ta ni tea marisasaki. 

25Tea waina naatana e do garusara, e sike navululuana: Ma tea waina e pavatu 
Yehovah, ega wo pei tea mariana ega m̃anopunopu. 

26Tea waina e dum̃ana pavatu nap̃op̃ona, e pei tea manumatavusa: Ma tea waina 
e surata ki namanumatuaana, ega wo pei tea tauluaana. 

27Tea waina e pitua dua tea tika, ega wo da dika mau: Ma tea waina e dasuru ki 
namatana, ega wo sua navasasakiana laapa. 

28Ragi waina tea sigisigileo eu duleana, tea laapa eu dum̃ada dasuru ki da: Ma 
ragi waina eu mate puoli, tea leana eu disu po laapa. 

Naluluakia Maga 29 

1Tea waina e dum̃ana mari nanoana e kasua nalakena nalaapaana ni 
natapavanauana, Ega wo pei tea marip̃oraeana m̃araverave sa, go 
namaripauriana ega wo dika. 

2Ragi waina tea leana eu peani naveinawotaana, narei eu laelaea: Ma ragi waina 
tea sigisigileo e do maramara, narei eu marousu. 

3Tea waina e dodomi namanumatuaana, e magi tamana pei nalaelaeaana: Ma tea 
waina e do sikoti nagoroi masausara maga, e sori p̃aragoto naloriki aneana 
maga. 

4Ki navasap̃otaeana, nawota e lawo‐ki‐laketoko navanua: Ma tea waina e 
dapepavakoto, e dap̃olosiwo ki nia. 

5Tea waina e pasa m̃om̃oa tea ni m̃aladigi ki nia, E dum̃ana magi navasiana 
aneana p̃elesa ki kup̃ena. 

6Vaivai e doko natapiriana ki naatam̃oli sa: Ma tea leana e do lega, po laelaea. 

7Tea leana e atae m̃ata ki namasauana ki tea tika: Ma tea sigisigileo e da peani 
namidoakiataeana mau, naga ega atae a. 

8Tea vasa saudoa maga eu mari natokoana e pavaga: Ma tea manumatua maga 
eu mari namaritausuana e liliu pano. 

9Tea manumatua e pe veani navululuana sikoti tea manumatavusa, e pe maeto 
kite e pe muru, Namaromaroana ega wo da doko mau. 

10Tea madou raki nada e pilosi tea wia liu: Go nalo ni tea leana, nara eu laaga 
namauriana aneana. 

11Tea manumatavusa e noasai namaetoana mamau puti aneana: Ma tea 
manumatua e punuta, po dam̃ate doko. 

12Tea maramara e pe rogo parati ki nasorosoroana, Tea suasua aneana maga 
mamau puti eu pe vei tea sigisigileo maga. 

13Tea tika go tea riesoki ero saisai: Yehovah e marama ni sokota ki namatada. 

14Nawota waina e pasap̃otae leana tea tika, Malo tasake aneana ega wo pei tea 
lawo‐ki‐laketoko‐ana pa pa ega tu mau du. 

15Nakau varati go natapavanauana eu pitua ki namanumatuaana: Ma piakiki 
waina e pei tea toropusiana e dum̃ana doko, e mari p̃ilana e maliere. 

16Ragi waina tea sigisigileo eu peani naveinawotaana, natapiriana e do disu: Ma 
tea leana euga wo leopunusi narowoana adeada. 

17Pa tapavanau natum̃a naanoai, go ega wo dua ko namaromaroana; Io, ega wo 
pitua ki namaroana paki naatam̃a. 

18Tokora waina naveanoasaiana e da doko asa mau, narei eu p̃arop̃aro: Ma tea 
waina e pavaigoro nawotaeana, nae e maropa. 

19Tea suasua ega wo da pei tea tapavanauana mau ki navasaana: Nalakena e pe 
midoakiatae, ma ega wo da dogo parati ki mau. 

20Ku punusi naatam̃oli waina e mari m̃araverave ki navasaana aneana kite? 
Naleogoroana ni tea veilala e p̃arua liu tea aneana. 

21Tea waina e pakale pisei ki tea suasua aneana pae naveipiakiki‐ana aneana pa 
pa e matua, Ega wo peani a ega vei natuna naanoai ragi edaku. 

22Naatam̃oli maeto e sike navululuana, Go naatam̃oli maritausu e mari 
natapiriana warua liu. 

23Nap̃op̃ovakilagiana ki naatam̃oli ega wo piragi a paki etano: Ma tea waina 
naatana e matemate ega wo dape nasamasamaniana. 

24Tea waina e saisaipeani sikoti tea vanako, e dum̃ana pilosi naatana: E dogo 
navasaana ni navivisaana go e da noasai te navatuna mau. 

25Namatakuana ki naatam̃oli e piragi vaivai: Ma tea waina e pavatu Yehovah ega 
wo pei tea mautiana. 

26Tea laapa eu laaga nasaup̃iaana ki tea maramara: Ma navasap̃otaeana ki 
naatam̃oli e pae Yehovah umai. 

27Naatam̃oli tagele e pei namamarogokiana ki tea leana: Go tea leana e pei 
namamaragokiana ki tea sigisigileo. 

Naluluakia Maga 30 

1Navasaana maga ki Akur, natu ni Yakeh, ni Massa. Naatam̃oli wanogoe e noa ki 
Ithiel, ki Ithiel go Ukal: e naga, 

2Lomau a pei naatam̃oli waina e pei lala warua liu naatam̃oli p̃ota maga mamau 
puti, Go a da peani namidoakiataeana ki naatam̃oli mau: 

3Go a da ataedogo namanumatuaana mau, Go a da peani naataeana ki Tea Tapu. 

4Sei e sake paki nakoroatelagi, go sei e siwo? Sei e pila saisai ki nalagi 
nam̃elearuna maga? Sei e soli parati ki noai maga ki sugoro aneana? Sei e lawo‐
ki‐laketoko namatap̃ago maga mamau puti ni maramana? Nagisana sei, go 
nagisa ni natuna naanoai e pei sei, Ku pe atae a kite? 

5Sara navasaana ki Sup̃e eu pei tea maridautaukiana: Nae e magi tea maga waina 
eu pavatu asa, pei nakokoro. 

6Pa ta sokari navasaana aneana maga mau, mase e pe vasa kasua ki‐go, Go ku pe 
vei tea vap̃aiana ku pei tea sorosoro. 

7A po datagovi ko naleo ero dua; Pa ta mauti ra kiagu ragi waina a ko da mate 
mau: 

8Pa malulua ki namarisoreana go nasorosoroana m̃elu dua ki nau pano: Pa ta 
dua au natikaana mau kite nasogolapaana mau; Pa vagani au ki navinaga waina 
e p̃ia ki nau: 

9Mase a pe vuka, po pasagoro ko, po naga, Yehovah e pei sei? Kite mase a pe tika, 
po panako, po noa m̃oli ki nagisa ni Sup̃e aginau. 

10Pa ta pasapinoa ki tea suasua paki nawota aneana mau, Mase e pe vasa sa ki‐
go, go sogi e pe liko ako. 

11Tagona sikai e doko waina eu pasa sa ki tamada, Go waina eu da pasap̃ia ki 
p̃ilada mau. 

12Tagona sikai e doko waina eu dautau adeada namatada, Ma eu ko da pei tea 
sarueana mau ki naloaana adeada. 

13Tagona sikai e doko waina namatada eu leolagi, Go nawili namatada eu pei tea 
sikeana pakilagi. 

14Tagona sikai e doko waina napatida eu dapala lova, Go napati ni nasida eu 
dapala masimasi, Naga euga tinomi tea rogokitesa pa dua ki maramana, Go tea 
tika m̃elu dua ki m̃aleoputo ni naatam̃oli. 

15Asulati marisaki e peani natu nagoroi dua, Ero doko po do pioso, P̃a vitua, p̃a 
vitua. Naleo tolu eu doko waina eu da pura mau, Io, eu pati waina eu da noa mau, 
E pataka: 

16Sheol; go nap̃ele dim̃o; natano waina e ko da puka mau ki noai; Go nakapu 
vavaga waina e ko da noa mau, E pataka. 

17Namata waina e mari saudoa ki tamana, Po midoakipiri naga ega rogo parati 
ki p̃ilana, Reven maga ni nap̃aloa euga wo pakulua e, Go ikila vusavusa maga 
euga wo dinomi a. 

18Naleo tolu eu doko, tea ni namagaana waina e p̃arua paki nau, Io, eu pati waina 
a da atae ra mau: 

19Napua ni ikila doko namalopa; napua ni m̃aata doko vatu; Napua ni shipe doko 
m̃aleoputo ni natasi; Go napua ni naanoai ki naatara. 

20Tea waia e pei napua ni nagoroi maripele; E ganikani, po kasi nagolena, po 
naga, A da mari te nasigisigileoana mau. 

21Nalakena naleo tolu navanua e duruuru, Go nalakena eu pati, waina e marisa 
dape ra mau: 

22Nalakena waina tea suasua e pei nawota; Go waina tea manumatavusa e puka 
ki navinaga; 

23Nalakena waina nagoroi karaikitaana e laki; Go waina tea suasua nagoroi ega 
wo peanipioli ki tea ki nawota nagoroi aneana. 

24Naleo pati waina eu kiki doko navanua, Ma eu manumatua p̃arua liu: 

25Makala eu pei narei waina eu da kasua, Ma eu dum̃ada pea midoaki tea adeada 
nalo ni navinaga ragi ni sui; 

26Koni eu pei tea manainai, Ma eu dum̃ada mari nasum̃a adeada vatu maga; 

27Midiri eu da peani nawota mau, Ma eu dave puti pano, eu pei taua go taua; 

28Pilikaroa ku mariatae dape a ki nam̃elearum̃a, Ma e doko nasum̃a vakilagi ki 
nawota maga. 

29Naleo tolu eu doko waina eu surata p̃ia, Io, eu pati waina eu surata p̃ia pano: 

30Laion, waina e kasua liu nalo tuavati maga, Go e da maradoa pa dua ki te sikai 
maau mau; 

31Horse ni navakalo; go naninani anoai; Go nawota, waina e pea ki narei aneana. 

32Waina ku pe mari oli lala po dum̃am̃a sike ko pakilagi, Kite waina ku pe 
midoaki tea sa, Pa wogoro nawokam̃a ki nam̃elearum̃a. 

33Milk galidoaana e pitua ki batar, go navuasokiana ni nagisu e pitua ki nada: Go 
dapala nogoe navulevuleana ni namaritausuana e pitua ki navileana. 

Naluluakia Maga 31 

1Navasaana maga ki Lemuel, nawota ni Massa, Waina p̃ilana e pasapisei ki nia 
asa. 

2Nasava, natugu? Go nasava, natu ni nap̃elegu O? Go nasava, natu ni nasaiana 
aginau maga? 

3Pa ta pitua ki nakasuaana anigo paki nagoroi maga mau, Kite natomariana 
anigo maga paki tea waina e mari sasa ki nawota maga mau. 

4E da pei tea ki nawota maga, Lemuel O, E da pei tea ki nawota maga naga euga 
munu waine; Kite e da pei tea ki tea maraki maga naga euga noa, Namunuana 
kasua wai? 

5Mase eu pe munu, po malio ki nawotaeana, Po doa sa ki navasap̃otaeana ki tea 
rogokitesa. 

6Tea waina e doko raki namatepuoliana, p̃a tua e namunuana kasua, Go tea 
waina naatana e dogokitesa, p̃a tua e waine: 

7Ega munu, po malio ki natikaana aneana, Go ega ta moro midoaki 
narogokitesaana aneana mau. 

8Pa magi puusa pasa, raki navasap̃otaeana ki tea laapa Waina eu pei namatapesu 
maga. 

9P̃a vasa, p̃a vasap̃otae leana, Go p̃a magi tea rogokitesa go tea tika pasap̃otae. 

10Sei e mariatae pap̃ai nagoroi wia? Nalakena naulu kakana e p̃arua liu rubi 
maga. 

11Nap̃op̃o ni anawota e pavatu asa, Go ega wo da dika ki naleo mau. 

12E maneana mari tea wia, po da maneana mari tea sa mau, Naaleatia maga 
mamau puti ni namauriana aneana. 

13E laaga wool go flaks, Go e suasua p̃osiwosi ki nam̃elearuna. 

14E dakiusi shipe vakokoto; E piragi navinaga aneana pae uvea umai. 

15E duleana ragi waina e ko pei p̃ogi, Po dua tea ni nasum̃a aneana navinaga, Go 
nagoroi vusavusa aneana nawosiana adeada. 

16E midoakiusiusi vanua sikai, po pakotovi a: Ki nawa ni nam̃elearuna, e lawo 
roara ni vaine. 

17E dasoki namalona ki nakasuaana, po mari naruna ero kasua. 

18E atae m̃ata ki naga tea vakotoviana aneana e p̃ia: Nasulu aneana e da mate 
p̃ogi mau. 

19E doropusi nam̃elearuna odaki, go nam̃elearuna ero puati soki tea loasi. 

20E p̃elesa ki nam̃elearuna paki tea rogokitesa; Io, e sai ki nam̃elearuna paki tea 
tika. 

21E da magi tea ni nasum̃a aneana matauki sno; Nalakena tea ni nasum̃a aneana 
eu mamau puti pei tea sugoroana ki tea miala. 

22E dum̃ana maneana mari nap̃anu maga ki nakulukulu midimidiria; Sugoro 
aneana e pei linen wia, go tea miala‐kesakesa. 

23Anawota e pei tea ataeana namata‐pua maga, Ragi waina e dasake sikoti tea 
matua maga ni navanua. 

24E mari sugoro maga ki linen wia, po sori ra; Go e sori tea tasoki paki tea 
vakokoto. 

25Nakasuaana go naveinawotaana ero pei tea suniana aneana; Go e muru ki 
naaleatia waina ega wo umai. 

26E pasa ki namanumatuaana; Go navasapiseikiana ni nadodomiana e doko 
namenana. 

27E leoparati ki m̃ata ki napua maga ki tea ni nasum̃a aneana, Go e da gani 
navinaga ni namamaleana mau. 

28Natuna maga eu duleana, po pasap̃ia ki nia; Go anawota nae ma, go e sorosoro 
ki nia, po naga: 

29Natu nagoroi laapa eu mari tea wia, Ma nigo ku do liu puti ra. 

30Wili wia e pei tea vilasurue, go raewia e pei tea p̃alo: Ma nagoroi waina e 
matauki Yehovah, Nae ega wo pei tea samasamaniana. 

31Pa tua e tea ni nawa ni nam̃elearuna; Go nawosiana aneana maga euga wo 
samasamani a doko namata‐pua maga. 

  



1293 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

Tea Tapavanau 

Tea Tapavanau 1 

1Navasaana maga ki Tea Tapavanau, natu ni David, nawota ni Yerusalem. 

2Nap̃aloana ni nap̃aloana maga, Tea Tapavanau e noa e; nap̃aloana ni nap̃aloana 
maga, e pei nap̃aloana mau. 

3Naatam̃oli e pei tea silaeana nasava ki nawosiana mamau aneana, waina e do 
p̃osiwosi mawosa asa doko etano ni elo? 

4Tagona sikai e do pano, go tagona p̃ota sikai e do moro pakilina; ma maramana 
e doko po doko mau doko. 

5Elo e do sake, go elo e do musu, po do mari m̃araverave paki tokora aneana 
waina e do sake asa. 

6Nalagi e do pano paki sauth, po moro maradoa paki north: e do maradoa 
pitip̃atip̃a napua aneana, go nalagi e do moro liliu paki nataliviriana aneana 
maga. 

7Noaisara maga mamau puti eu do sara paki natasi pano, ma natasi e da pura 
mau; tokora waina noaisara maga eu do sara paki asa, tokora wanogoe eu moro 
do sara paki asa pano. 

8Naleo maga mamau puti eu pura ki namawosaana; naatam̃oli e mari sa noa atae 
puti a mau: namatana e da maro ki naleopunusiana mau, go nadaligana e da pura 
ki narogoana mau. 

9Tea waina e doko tuai e pei tea waina ega wo moro doko; go tea waina e pei tea 
mari‐sua‐ana, e pei tea waina ega wo moro pei tea mariana: go te naleo vau sikai 
e da doko etano ni elo doko mau. 

10Te navatuna sikai e doko waina eu do pasa asa po naga, P̃a leo, tea waia e pau, 
kite? E doko sua doko, e doko ragi ni tuai, ragi ni natau maga waina eu pea ki 
gida. 

11Namidoakilagati‐ana ni tagona vea maga e dika; go namidoaki‐lagati‐ana ni 
tagona edaku maga waina euga wo edakugoro gida, ega wo moro dika. 

12Kinau, Tea Tapavanau, a pea pei nawota Yerusalem dap̃au Israel. 

13Go a pitua ki nap̃op̃ogu paki namanumatuaana naga aga midoaki laaga po 
leousiusi tea mamau puti waina eu do pei tea mariana doko etano ni 
nakoroatelagi: e pei narogokitesaana warua waina Sup̃e e dua naatam̃oli natuda 
maga asa, naga euga maridogo wosiwosi asa. 

14A punusi sua sara natomariana maga mamau puti waina eu do pei tea mariana 
doko etano ni elo; go kuga leo, eu mamau pei tea p̃alo, go e pei nakasuaana m̃oli 
ni nalagi. 

15Tea waina e dagele e mari sap̃o pei tea mariana ega leana mau: go tea waina e 
puoli e mari sap̃o pei tea veveana mau. 

16A dum̃agu pasa nap̃op̃ogu, a naga, P̃a leo, a pei tea manumatua p̃arua liu tea 
maga mamau puti waina eu doko pea kinau doko Yerusalem: io, nap̃op̃ogu e atae 
p̃arua ki namanumatuaana go ki naataeana. 

17Go a pitua ki nap̃op̃ogu e kasua doko asa doko, naga aga atae 
namanumatuaana, go naga aga atae p̃otae naroropaana go 
namanumatavusaana: a punusi naga tea wanogoe e moro pei nakasuaana m̃oli 
ni nalagi. 

18Nalakena namanumatuaana e pe warua, nariesokiana ma e pe warua; go naata 
waina e do disu po p̃arua ki naataeana, e do moro po p̃arua ki narogokitesaana. 

Tea Tapavanau 2 

1A noa ki nap̃op̃ogu, a naga, Ita, aga wo maridogo ko ki nalaelaeaana; nalakena 
tea wanogoe p̃a maro tea masauniana maga: go kuga leo, tea wanogoe e moro 
pei tea p̃alo. 

2Nalo ni namuruana, a naga, E pei naroropaana: go nalo ni nalaelaeaana, E do 
mari nasava? 

3A midoakiusiusi nap̃op̃ogu takana waina aga mari nap̃okasigu ega rogokitep̃ia 
ki waine, nap̃op̃ogu ega mari manumatua asa, go takana waina aga vuasoki 
naveilalaana, pa pa aga vunusi tea waina ega vei tea wia raki naatam̃oli natuda 
maga naga euga mari a doko etano ni nakoroatelagi sara naaleatia ni 
namauriana adeada. 

4A maginau mari nawosiana warua maga; a maginau davagi nasum̃a maga; a 
maginau lawo roara ni vaine maga; 

5A maginau mari roara maga, go mala ni nakau maga, go a lawo nakau maga ara, 
waina eu dau ki nawada visarasara maga: 

6A maginau mari luku ni noai maga, naga aga vue nakau maga waina a lawo ra 
mala ni nakau: 

7A pakatovi tea suasua naanoai maga go nagoroi maga, go a pei talakea ni tea 
suasua maga waina eu pakilina nasum̃a aginau; go a pei talakea ni navata warua 
maga ni katel go ni shiip, p̃arua do liu tea maga mamau puti waina eu doko pea 
kinau doko Yerusalem: 

8Go a maginau pila daua ki silver go kold, go tea tauakiana ni naleo wia 
masauniana ki nawota maga go ki namarakiana maga: a peani tea lega naanoai 
maga go tea lega nagoroi maga, go narup̃a laapa tea ni namaroana ki naatam̃oli 
natuda maga. 

9Go dapala nogoe a pei tea vakilagi sikai, go a disu po p̃arua do liu tea maga 
mamau puti waina eu doko pea kinau doko Yerusalem: go namanumatuaana 
aginau e doko po doko au doko. 

10Go tea waina namatagu maga ero masauna, a da mauti ra asa mau: a da mauti 
nap̃op̃ogu pa dua ki nalaelaeaana mau, nalakena nap̃op̃ogu e pap̃ai nalaelaeaana 
doko nawosiana mamau puti aginau; go tea wanogoe e pei matele aginau, tea ni 
nawosimawosa‐ana mamau puti aginau. 

11Go a leousiusi nawosiana maga mamau puti waina nam̃elearugu maga ero 
mari sua e, go nawosiana waina a p̃osiwosi mawosa asa po mari sua e: go p̃a leo, 
e pei tea p̃alo mau, go e pei nakasuaana m̃oli ni nalagi, go te nataluaana e da doko 
etano ni elo doko mau. 

12Go a maradoa naga aga leo punusi namanumatuaana, go naroropaana, go 
naveilalaana: nalakena naatam̃oli waina ega wo edakugoro nawota e mariatae 
mari nasava, ma tea waina e pea pei tea mari‐sua‐ana ega sikina? 

13Go a punusi naga namanumatuaana e p̃ia liu namanumatavusaana, e dapala 
waina namarama e p̃ia liu namaligo. 

14Namata ni naatam̃oli manumatua ero doko nap̃auna, go tea vei lala e do surata 
namaligo: ma a leo atae naga navatuna sikai maau e do pakilina ki puti ra. 

15Go a noa nap̃op̃ogu, a naga, Dapala waina e do pakilina ki tea vei lala, dapala 
nogoe ega wo moro do pakilina kinau; go ekasava a pei tea manumatua liu? Go 
a noa nap̃op̃ogu naga tea wanogoe nae ma e moro pei tea p̃alo. 

16Nalakena naatam̃oli manumatua ega wo dakiusi tea manumatavusa, ega wo da 
moro pei tea midoakiana mau; doko naaleatia maga waina euga wo umai, tea 
mamau puti euga wo pei tea maliokiana sua. Naatam̃oli manumatua ega wo mate 
dapala tea vei lala! 

17Nalakena tea wanogoe a pilosi namauriana; nalakena nawosiana waina e do 
pei tea mariana doko etano ni elo e sa kinau: nalakena e mamau pei tea p̃alo go 
e pei nakasuaana m̃oli ni nalagi. 

18Go a pilosi nawosiana mamau puti aginau waina a p̃osiwosi mawosa asa doko 
etano ni elo: nalakena e one au one naga aga toropusi a ega toko raki naatam̃oli 
waina ega wo edakugoro au. 

19Go sei e atae mase e pe wo pei naatam̃oli manumatua sikai kite tea vei lala? Ma 
ega wo maramara dap̃au nawosiana mamau puti aginau waina a p̃osiwosi asa, 

go waina a mari a ki namanumatuaana aginau doko etano ni elo. Tea wanogoe e 
moro pei tea p̃alo. 

20Nalakena tea wanogoe a maradoa po mari nap̃op̃ogu e pelepele nalo ni 
nawosiana mamau puti waina a p̃osiwosi mawosa asa doko etano ni elo. 

21Nalakena naatam̃oli waina e do p̃osiwosi mawosa ki namanumatuaana, go ki 
naataeana, go ki naatae‐m̃ata‐kiana, ega toropusi a ega toko pei matele ki 
naatam̃oli waina e da do p̃osiwosi asa mau. Tea wanogoe nae ma e moro pei tea 
p̃alo go e pei tea sa warua liu. 

22Go naatam̃oli ega veani tea wia nasava mawosi‐mawosa‐ana mamau aneana, 
go namari‐kasua‐ana ni nap̃op̃ona, waina e p̃osiwosi mawosa asa etano ni elo? 

23Nalakena naaleatia aneana maga eu pura ki narogokitesaana maga, go 
nawosiana kasua aneana e pei nariesokiana mau; ioro, nap̃op̃ona e da do 
maromaro p̃ogi mau. Tea wanogoe nae ma e moro pei tea p̃alo. 

24Te navatuna e da doko mau waina e p̃ia ki naatam̃oli liu naga ega kanikani, po 
munu, po mari naatana ega maro nawosiana aneana. Go a punusi naga naleo 
wanogoe e moro pae nam̃elearu ni Sup̃e umai. 

25E pe ta dapala nogoe mau, sei e pe mariatae ganikani, kite sei e pe mariatae 
peani nalaelaeaana? 

26Nalakena naatam̃oli waina ega vap̃ai nasaup̃iaana namatana, Sup̃e ega tua e 
namanumatuaana, go naataeana, go nalaelaeaana: ma ega tua tea mari naleo sa 
nawosiana kasua, naga ega to pilae saisai po do daua ki, naga ega vitua ki nia 
paki naatam̃oli waina ega vap̃ai nasaup̃iaana namata ni Sup̃e. Tea wanogoe nae 
ma e moro pei tea p̃alo, go e pei nakasuaana m̃oli ni nalagi. 

Tea Tapavanau 3 

1Ragi tatutakiana sikai e doko raki sara naleo, go ragi sikai raki sara navatuna 
etano ni nakoroatelagi: 

2Ragi sikai ni navakilinaana, go ragi sikai ni namateana; ragi sikai ni 
nalalawoana, go ragi sikai ni navakudakati‐ana ni tea waina e pei tea lawoana; 

3Ragi sikai ni namaripunueana, go ragi sikai ni namaripauriana, ragi sikai ni 
narakaiana, go ragi sikai ni natavagiana; 

4Ragi sikai ni natagiana, go ragi sikai ni namuruana; ragi sikai ni nasusueana, go 
ragi sikai ni nasaleana; 

5Ragi sikai naga euga nadi ki lua vatu maga, go ragi sikai naga euga vila daua ki 
vatu maga; ragi sikai naga euga toti, go ragi sikai naga euga ta doti mau; 

6Ragi sikai naga euga laaga go ragi sikai naga euga tape puoli ki; ragi sikai naga 
euga mauti, go ragi sikai naga euga nadi ki lua; 

7Ragi sikai naga euga vuap̃orae, go ragi sikai naga euga tuturi; ragi sikai naga 
euga vunuta, go ragi sikai naga euga vasa; 

8Ragi sikai naga euga dodomi, go ragi sikai naga euga vilosi; ragi sikai raki 
navakalo, go ragi sikai raki natam̃ateana. 

9Seve nataluaana tea wosiwosi ega veani a m̃elu nawosi‐mawosa‐ana aneana? 

10A punusi sua nawosiana kasua waina Sup̃e e dua naatam̃oli natuda maga asa 
naga euga wosiwosi asa. 

11E mari sara naleo eu p̃ia lua doko ragi kakana: go e lawo ki maramana 
nap̃op̃oda, ma e dapala waina naatam̃oli e mari sa leousiusi m̃ata ki nawosiana 
waina Sup̃e e mari a pae ragi ni naatulakeana pa pa paki ragi ni namatap̃ago 
edaku. 

12A atae naga te navatuna sikai e da doko mau waina e p̃ia ki da liu naga euga 
laelaea, po mari tea waina e p̃ia sara naaleatia ni namauriana adeada. 

13Go naga e pei navituaana ki Sup̃e paki naatam̃oli naga ega kanikani po munu, 
po peani nalaelaeaana nawosiana mamau puti aneana. 

14A atae naga sara naleo waina Sup̃e ega wo mari a, ega wo doko pa pa po du 
mau du, go te navatuna e mari sa sokari a mau, go te navatuna e mari sa pei tea 
tape‐lua‐ana kiana mau: go Sup̃e e mari a naga naatam̃oli maga euga mataku 
naraena. 

15Tea waina e doko, e pei tea waina e pea doko; go tea waina ega wo pakilina, e 
pea doko sua doko: go Sup̃e e do moro laaga tea waina e po pano puoli. 

16Go a moro punusi doko etano ni elo, doko tokora ni navasap̃otaeana, naga 
nasigisigileoana e doko asa doko; go doko tokora ni namarinaleoleanaana, naga 
namarinaleotageleana e doko asa doko. 

17A noa nap̃op̃ogu, a naga, Sup̃e ega wo pasa p̃otae tea leana go tea sigisigileo: 
nalakena e dawona ki ragi sikai raki sara navatuna go raki sara nawosiana. 

18A noa nap̃op̃ogu, a naga, Naatam̃oli natuda maga eu pei nalakena, naga Sup̃e 
ega maridogo ra, go naga nara euga wo dum̃ada punusi naga eu pei nalo tuavati 
maga mau. 

19Nalakena tea waina ega wo pakilina ki naatam̃oli natuda maga, ega wo moro 
pakilina ki nalo tuavati maga; tea sikai maau mau ega wo pakilina ki puti ra: 
dapala waina sikai ega mate, kerua ega moro mate dakiusi a; io, eu maraka peani 
namero sikai maau mau; go naatam̃oli e da peani te navakilagi‐liu‐ana dap̃au 
nalo tuavati maga mau: nalakena tea mamau puti e pei tea p̃alo mau. 

20Euga mamau puti pano paki tokora sikai maau; eu mamau puti m̃elu 
nam̃otam̃ota, go euga moro mamau puti liliu paki nam̃otam̃ota. 

21Go sei e atae mase naata ni naatam̃oli e pe wo sake pakilagi, go naata ni nalo 
tuavati e pe wo siwo paki natano? 

22Nalakena tea wanogoe a punusi naga te navatuna e da doko mau waina e p̃ia 
ki naatam̃oli liu naga ega veani nalaelaeaana doko nawosiana aneana maga; 
nalakena naleo wanogoe e pei matele aneana: go sei waina ega viragi a ega liliu 
umai naga ega vunusi tea waina ega wo doko edakugoro e? 

Tea Tapavanau 4 

1Go a moro leo po punusi nariesokiana maga mamau puti waina eu do pei tea 
mariana doko etano ni elo: go kuga leo, naririmata maga ki tea maga waina eu 
pei tea riesokiana, go tea vasapakavakale ra e dika; go namarimatuaana e pei tea 
ki tea riesoki ra maga, ma tea vasapakavakale ra e dika. 

2Nalakena tea wanogoe a pasa samasama ni tea mate maga waina eu mate sua, 
p̃arua liu tea mauri maga waina eu ko mauri doko; 

3Io, a midoa ki nia naga naata waina e ko da pakilina mau, waina e ko da punusi 
nawosiana sa waina e do pei tea mariana doko etano ni elo mau, naata wanogoe 
e p̃ia do liu puti ra. 

4Go a punusi naga nawosiana mamau puti go sara namarimanumatuaana ni 
nawosiana, eu pei nalakena naroitoiana e doko namawota ni naatam̃oli go ni tea 
ni m̃aladigi ki nia. Tea wanogoe nae ma e moro pei tea p̃alo, go e pei nakasuaana 
m̃oli ni nalagi. 

5Tea vei lala e do p̃elu ki naruna maga, po do dum̃ana gani nap̃okasina. 

6Nam̃elearu sikai waina e pura ki natam̃ateana e p̃ia do liu nam̃elearu dua waina 
ero pura ki nawosimawosa‐ana go ki nakasuaana m̃oli ni nalagi. 

7Go a moro punusi tea waina e pei tea p̃alo doko etano ni elo. 

8Naatam̃oli sikai waina e sikina doko, go kerua kakana e dika; io, e dika natuna, 
go e dika taina; ma nawosiana aneana e da nopu mau, go namatana maga ero da 
maro ki navei‐sogolapaana mau. Go e da pusuusu mau, po naga, A do magi sei 
p̃osiwosi mawosa, po do dum̃agu mauti naatagu ki tea waina e p̃ia? Tea wanogoe 
nae ma e moro pei tea p̃alo, ioro, e pei narogokitesaana warua sikai. 

9Edua ero p̃ia liu sikai maau; nalakena ero peani namoriana wia ni nawosiana 
adeada. 

10Nalakena sikai e pe rowo, kerua e pe wo pua dakati a ega tuleana: ma ai ki tea 
waina e sikina doko ragi waina e dowo, go e dika tea p̃ota naga ega vua dakati a 
ega tuleana. 

11Go edua ero pe saisai one tokora sikai maau, ero pe wo pivitinu p̃ia: ma naata 
sikai e pe sikina doko, e pe wo pivitinu dapale sava? 

12Naatam̃oli sikai e mariatae marimatua ki tea waina e sikina doko, ma ero pe 
rua, ero pe wo lawodugoro e. Go ara dolu ni viria eu mari sa pei tea mari‐kotovi‐
ana m̃araverave. 

13Natureai tika go manumatua sikai e p̃ia liu nawota matua go manumatavusa 
sikai waina ega wo da masau moro dapesoki namidoakip̃otae‐ana mau. 

14Nalakena e dave m̃elu nasum̃a ni navavaiana umai naga ega vei nawota; kite 
waina e pakilina pei tea tika doko namarakiana aneana. 

15A punusi tea mauri maga mamau puti waina eu surasurata usuraki etano ni 
elo, naga eu sikoti natureai wanogoe waina e lawodu oli a. 

16Naatam̃oli laapa, eu da makoto mau, tea laapa waina e maraki ra: ma tea maga 
waina euga wo edakugoro ra, euga wo da laelaea asa mau. Tea wanogoe e moro 
pei tea p̃alo, go e pei nakasuaana m̃oli ni nalagi. 

Tea Tapavanau 5 

1P̃a vavaigoro nam̃ele natuam̃a ragi waina p̃a wo do paki nasum̃a ki Sup̃e pano; 
nalakena ku pe vaki m̃aladigi naga p̃a taki dorogo, e p̃ia do liu waina ku pe vitua 
ki naviriana ki tea vei lala maga: nalakena nara eu da atae naga eu do mari tea 
waina e sa mau. 

2P̃a ta pei tea magamaaga p̃alo mau, go nap̃op̃om̃a ega ta m̃araverave noa te 
navatuna narae ni Sup̃e mau; nalakena Sup̃e e doko nakoroatelagi, go nigo ku 
doko maramana: nalakena tea wanogoe nanoaana anigo maga euga ta laapa 
mau. 

3Nalakena nap̃erea sikai e do umai pilake nalapalapaana ni natomariana; go 
nadaleo ni tea vei lala e do pilake nalapalapaana ni navasaana maga. 

4Ragi waina ku sai nasaiana sikai paki Sup̃e, p̃a ta mari daliali lagati dua e asa 
mau; nalakena ega wo da maro tea manumatavusa maga mau: p̃a lagati pitua ki 
tea waina ku sai a. 

5Ku pe ta mari te nasaiana mau, e p̃ia do liu waina ku pe mari nasaiana po da 
lagati pitua ki nia mau. 

6P̃a ta suasua ki nawokam̃a naga ega mari nap̃atokom̃a naga ega mari naleo sa 
mau; go p̃a ta noa narae ni tea tautauana ki Yehovah ki taua maga naga e pei 
namarisap̃oana sikai mau: mase Sup̃e e pe maeto ki nadaleom̃a, go e pe mari sa 
ki nawosiana ni nam̃elearum̃a maga. 

7Nalakena e do pakilina dapala nogoe pae nalapalapaana ni nap̃erea maga go 
nap̃aloana maga go navasaana laapa: ma p̃a matau ki Sup̃e. 

8Ku pe vunusi nariesokiana ni tea tika maga, go nawelukidoaana ni 
navasap̃otaeana go ni naleanaana doko navanua sikai, p̃a ta maga nalo ni 
nawosiana wanogoe mau: nalakena tea sikai waina e pakilagi liu tea vakilagi 
maga e do midoa ki nia; go tea waina e pakilagi liu ra e doko. 

9Go nawa ni navanua e pei tea ki tea mamau puti: vanua e do magi nawota pei 
tea suasua. 

10Naata waina e dodomi silver ega wo da maro ki silver mau; go naata waina e 
dodomi nasogolapaana ega wo da maro ki nataluaana mau: tea wanogoe e moro 
pei tea p̃alo. 

11Ragi waina naloriki maga eu disu p̃arua ki nalaapaana, tea maga waina eu do 
gani ra eu disu po laapa: go talakeana e peani tea wia nasava asa, ma naga 
namatana eroga to leo punusi ra? 

12Namaturuana ki naatam̃oli wosiwosi sikai e p̃ia, e pe kani tea kiki kite tea 
warua: ma navukaana ki tea sogolapa ega ta suasua ki nia naga ega maturu mau. 

13Nasaana warua sikai a punusi a waina e doko etano ni elo, e pei tea waia, 
nasogolapaana waina talakeana e mauti a, e pei namarisa‐ki‐nia‐ana: 

14Go nasogolapaana wanogoe e pano puoli nalakena namarisakiana sa; go e pe 
veani natuna naanoai sikai, ma te navatuna sikai e pe wo da doko nam̃elearuna 
doko mau. 

15Dapala waina e m̃alam̃ala m̃elu nap̃ele ni p̃ilana umai, dapala nogoe ega wo 
moro m̃alam̃ala liliu pano, go ega wo da dape te navatuna ni nawosiana aneana 
pano doko nam̃elearuna mau. 

16Go tea wanogoe e moro pei nasaana warua liu sikai, naga dapala waina e umai, 
dapala nogoe ega wo moro pano: go e peani tea wia nasava asa waina e p̃osiwosi 
mawosa raki nalagi? 

17Sara naaleatia ni namauriana aneana e doko namaligo doko, go e dogokitesa 
p̃arua, po peani nasasanaana go namaritausuana. 

18P̃a leo, tea waina a punusi a naga e p̃ia go naga e pei tea masauniana, e pei naga 
naatam̃oli ega to ganikani po do munu po doko p̃ia doko nawosiana mamau puti 
aneana waina e do p̃osiwosi asa etano ni elo, sara naaleatia ni namauriana 
aneana waina Sup̃e e dua e asa: nalakena naleo wanogoe e pei matele aneana. 

19Pataka sikai ma sara naatam̃oli waina Sup̃e e dua ra navei‐sogolapa‐ana go 
naveaniana, go waina e dua ra namarimatuaana naga euga kanikani asa, go naga 
euga tape matele adeada, po laelaea doko nawosiana adeada; tea wanogoe e pei 
navituaana m̃elu Sup̃e. 

20Go ega wo da midoaki parati ki p̃arua ki naaleatia maga ni namauriana aneana 
mau; nalakena Sup̃e e dua e tea waina e do maro asa nap̃op̃ona. 

Tea Tapavanau 6 

1Nasaana sikai a punusi a e doko etano ni elo, go e madaga ki naatam̃oli maga: 

2Naatam̃oli sikai waina Sup̃e e dua e nasogolapaana go naveaniana, go 
nadodomadaganiana, dapala waina e da dika te navatuna waina nap̃op̃ona e 
masauna, ma Sup̃e e da dua e namarimatuaana naga ega kanikani asa mau, ma 
nam̃enaki sikai e ganikani asa; tea wanogoe e pei tea p̃alo, go e pei 
narogokitesaana warua sikai. 

3Naatam̃oli sikai e pe vesi natuna maga eu pe vei p̃onotia sikai, po mauri doko 
natau laapa, go naaleatia maga ni natau maga ni namauriana aneana eu pe laapa, 
ma naatana e pe ta pura ki tea waina e p̃ia mau, go e pe tika naovakiana; a noa 
naga tea solapesiana sikai m̃elu nagoroi e pe wia liu sa: 

4Nalakena e pakilina pei tea p̃alo, go e m̃elu pano doko namaligo, go nagisana e 
pei tea kavugoroana ki namaligo; 

5Go e da punusi elo mau, kite atae te navatuna mau; tea wanogoe e peani 
namaromaroana liu sa. 

6Io, e pe mauri doko natau manu sikai paka rua, ma ega wo da maro tea waina e 
p̃ia mau: tea mamau puti eu da paki tokora sikai maau pano mau, kite? 

7Nawosiana ki naatam̃oli e mamau puti pei agi nawokana, ma navitoloana 
aneana e da nopu mau. 

8Nalakena nasava waina tea manumatua e p̃ia liu tea manumatavusa asa kite 
nasava waina naatam̃oli midoakiatae e p̃ia liu tea midoakisap̃o asa? 

9Tea waina namata ni naatam̃oli e punusi a, e p̃ia liu namasauana vasara aneana: 
tea wanogoe ma e moro pei tea p̃alo go nakasuaana m̃oli ni nalagi. 

10Te navatuna waina e pea doko e pei tea salagisana tuai, go e pei tea ataeana 
naga e pei naatam̃oli: go e mari sa lawodu raki naata waina e kasua liu sa. 

11Navasaana laapa eu doko waina eu mari tea p̃alo eu disu po p̃arua, go 
naatam̃oli e p̃ia asa nasava? 

12Nalakena sei e atae tea waina e p̃ia ki namauriana ki naatam̃oli, naaleatia maga 
mamau puti ni namauriana p̃alo aneana waina e do pano dakiusi melu sikai? 
Nalakena sei e mariatae noa ki naatam̃oli sikai ki tea waina ega wo edakugoro e 
umai etano ni elo? 

Tea Tapavanau 7 

1Nagisa wia sikai e p̃ia liu naroro lolo ni naulu laapa. Go naaleatia ni namateana 
e p̃ia liu naaleatia ni navakilinaana ki naatam̃oli. 

2E pe vaki nasum̃a ni natagiana e pe wia liu waina e pe vaki nasum̃a ni 
nakaniana: nalakena tea wanogoe e pei namatap̃ago edaku mau ki naatam̃oli 
maga mamau puti; go tea waina e mauri doko ega wo midoaki soki a nap̃op̃ona. 

3Nasusueana e p̃ia liu namuruana: nalakena namata‐susue‐ana e mari navei‐
p̃op̃owia‐ana. 

4Nap̃op̃o ni tea manumatua e doko nasum̃a ni natagiana; ma nap̃op̃o ni tea 
manumatavusa e doko nasum̃a ni namuruana. 

5E p̃ia ki naatam̃oli naga ega rogo natapavanauana ki tea manumatua, liu naga 
ega rogo nalegaana ki tea manumatavusa maga. 

6Nalakena dapala nam̃alidalidaana ni naragorago maga etano ni lasa veni sikai, 
namuruana ki tea manumatavusa e dapala nogoe: tea wanogoe e moro pei tea 
p̃alo. 

7Natapepavakotoana e mari naatam̃oli manumatua sikai e manumatavusa; go 
ruku e doa sa ki namidoakiataeana. 

8Namatap̃ago edaku ni naleo sikai e p̃ia liu naatulakeana kakana: tea vei p̃op̃o 
vakitano e p̃ia liu tea vei p̃op̃o vakilagi. 

9P̃a ta mari m̃araverave naga p̃a maeto mau: nalakena namaetoana e doko 
nap̃op̃o ni tea manumatavusa maga. 

10P̃a ta noa, Nasava e pei nalakena naaleatia vea maga eu p̃ia liu naaleatia maga 
waia? Nalakena ku da pusuusu pae namanumatuaana nalo ni tea wanogoe mau. 

11Namanumatuaana pilake tea veanipiolikiana e p̃ia: io, e p̃ia liu ki tea maga 
waina eu punusi elo. 

12Nalakena namanumatuaana e pei nakokoro sikai, dakiusi waina m̃ane e pei 
nakokoro sikai: ma nawialuaana ni naataeana e pei naga namanumatuaana e do 
pavaigoro namauriana ki tea waina e peani a. 

13P̃a midoakiusiusi nawosiana ki Sup̃e: nalakena sei e mariatae mari leana ki tea 
waina Sup̃e e mari a e dagele? 

14Naaleatia ni natoko‐dam̃ate‐ana p̃a laelaea, go naaleatia ni nariesokiana p̃a 
midoakiusiusi: Sup̃e e dawona ki da ero doko pitata naga naatam̃oli ega wo da 
atae te navatuna waina ega wo edakugoro e umai mau. 

15Naleo maga mamau puti a punusi ra naaleatia maga ni namauriana p̃alo 
aginau: naatam̃oli leana sikai waina e mate puoli doko namarinaleoleanaana 
aneana, go naatam̃oli sigisigileo sikai waina e mauri parau doko 
namarinaleosaana aneana. 

16P̃a ta mari leana do liu mau; kite dum̃am̃a mari ko p̃a manumatua liu: ekasana 
p̃a wo dum̃am̃a mari puoli ki‐go? 

17P̃a ta sigisigileo do liu, go p̃a ta manumatavusa mau: ekasana p̃a wo mate pea 
ki ragi anigo? 

18E p̃ia naga p̃a wo dape parati ki tea wanogoe; ioro, p̃a ta dosa liliua ki 
nam̃elearum̃a m̃elu dua ki nia mau: nalakena tea waina e matau ki Sup̃e ega wo 
dave m̃elu dua ki puti ra. 

19Namanumatuaana e magi naatam̃oli manumatua pei nakasuaana sikai do liu 
tea maraki rualima sikai waina eu doko natokoana sikai. 

20Naatam̃oli leana sikai e da doko maramana mau, waina e do mari leana po da 
do mari naleo sa mau. 

21Go p̃a ta dogo soki navasaana maga mamau puti waina eu do pei tea noaana 
mau; mase ku pe rogo naga tea suasua anigo e pe vasa sa ki‐go: 

22Nalakena nap̃op̃om̃a e atae naga paka laapa nigo ma ku dum̃am̃a pasa sa ki tea 
p̃ota maga. 

23Tea mamau puti wanogoe a maridogo ra doko namanumatuaana: a naga, Aga 
wo pei tea manumatua; ma e du uvea kinau. 

24Tea waina e doko sua, e doko em̃ae go e pakipua liu; sei waina e mariatae 
leousiusi atae a? 

25A do doa namidodoana aginau, go nap̃op̃ogu e pei tea lawokiana asa, naga aga 
atae go naga aga leousiusi po laaga namanumatuaana, go nalake ni naleo maga, 
go a pap̃ai naga nasigisigileoana e pei naveilalaana, go naga 
namanumatavusaana e pei naroropaana: 

26Go a pap̃ai naleo sikai waina e kokona liu namateana, nagoroi sikai waina 
nap̃op̃ona e pei vaivai maga go kup̃ena maga, go nam̃elearuna maga ero dapala 
namori maga: tea waina e pei tea midoakim̃ata‐kiana ki Sup̃e, ega wo sava dua 
ki nia; ma tea mari naleo sa ega wo pei tea vuasokiana pae asa. 

27P̃a leo, a po pap̃ai tea waia, Tea Tapavanau e noa e, a mari saisai ki naleo maga 
naga aga atae m̃ata ki nalomauana kakana: 

28waina nap̃op̃ogu e ko do laaga asa, ma a ko da pap̃ai a mau: a po pap̃ai naanoai 
sikai maau sa m̃elu m̃aleoputo ni manu sikai; ma a da pap̃ai te nagoroi sikai maau 
m̃elu m̃aleoputo kakada mau. 

29P̃a leo, tea waia sikina a po pap̃ai a, naga Sup̃e e mari naatam̃oli e leana; ma eu 
midoaki p̃ai namidoaki‐p̃otae‐ana sa visarasara laapa. 

Tea Tapavanau 8 

1Sei waina e dakiusi naatam̃oli manumatua? Go sei waina e atae nanoa‐p̃otae‐
ana ni naleo sikai? Namanumatuaana ki naatam̃oli e mari naraena e giregire, go 
nakasuaana ni naraena e panop̃ota. 

2A pasa parati ki‐go, po naga, P̃a vavaigoro natip̃akiana ki nawota, nalakena e pei 
navasasokiana ki Sup̃e. 

3P̃a ta mari m̃araverave naga p̃a m̃elu dua ki naraena pano mau; p̃a ta lawodu 
sokisoki naleo sikai waina e sa mau: nalakena e do mari tea waina e dum̃ana 
midoa ki m̃ata ki nia. 

4Nalakena navasaana ki nawota e pei nawotaeana; go sei e mariatae noa ki nia 
naga, Ku do mari nasava? 

5Tea waina e pavaigoro natip̃akiana ega wo da sua te namarisakiana mau; go 
nap̃op̃o ni naatam̃oli manumatua sikai e atae p̃otae ragi go napua: 

6Nalakena sara navatuna e peani ragi kakana sikai go napua; ma 
narogokitesaana ki naatam̃oli e madaga doko asa. 

7Nalakena e da atae tea waina ega wo pakilina mau; go sei e mariatae noa ki nia 
takana waina ega wo pakilina? 

8Te naatam̃oli e da doko mau waina e peani namarimatuaana dap̃au naatana 
naga ega vuasoki naatana; go e da peani navei‐nawota‐ana dap̃au naaleatia ni 
namateana mau; go namaromaroana e dika navakalo wanogoe: go 
nasigisigileoana ega wo da pualua tea waina e doko asa doko mau. 

9Tea mamau puti wanogoe a punusi sua e, go a lawo ki nap̃op̃ogu paki sara 
nawosiana waina e do pei tea mariana doko etano ni elo ragi waina naatam̃oli 
sikai e peani naveinawotaana dap̃au tea p̃ota sikai po mari sa ki nia. 

10Go a punusi tea sigisigileo maga eu pei tea ovakiana, go eu pei tea tapetapeana 
paki matigo pano; go tea leana maga eu m̃elu dua ki tokora tapu pano, po pei tea 
maliokiana natokoana: go tea wanogoe e moro pei tea p̃alo. 

11Nalakena navasap̃otaeana dip̃a nawosiana sa sikai e da pei tea mariana 
m̃araverave, nalakena tea wanogoe nap̃op̃o ni naatam̃oli natuda maga e pei tea 
lawokiana e doko ara doko naga euga mari tea waina e sa. 

12Tea mari naleo sa sikai e pe mari naleo sa paka p̃onotia sikai, go naaleatia maga 
ni namauriana aneana eu pe laapa, ma a atae parati ki naga tea maga waina eu 
matau ki Sup̃e euga wo doko p̃ia doko, nalakena eu mataku naraena. 

13Ma tea sigisigileo ega wo da doko p̃ia doko mau, go naaleatia aneana maga 
euga wo da laapa mau, euga wo dapala melu sikai; nalakena e da mataku narae 
ni Sup̃e mau. 

14Nap̃aloana sikai e doko waina e do pei tea mariana usuraki maramana; 
naatam̃oli leana maga eu doko, go e do pakilina ki da pataka sikai ma nawosiana 

ki tea sigisigileo; go naatam̃oli sigisigileo maga eu doko, go e do pakilina ki da 
pataka sikai ma nawosiana ki tea leana: a noa naga tea wanogoe e moro pei tea 
p̃alo. 

15Go a pasa p̃ia ki nalaelaeaana nalakena naatam̃oli e da peani te naleo wia liu 
sikai etano ni elo ma naga ega to ganikani, po do munu, po do mari katakata: go 
tea wanogoe ega wo doko sikoti a doko nawosiana aneana duaduru naaleatia 
maga mamau puti ni namauriana aneana waina Sup̃e e dua e asa doko etano ni 
elo. 

16Ragi waina a pitua ki nap̃op̃ogu e kasua doko asa doko naga aga atae 
namanumatuaana, go naga aga vunusi nawosiana waina e do pei tea mariana 
maramana: 

17Ragi wanogoe a punusi nawosiana mamau puti ki Sup̃e, go a punusi naga 
naatam̃oli e mari sa leousiusi atae puti nawosiana waina e do pei tea mariana 
doko etano ni elo mau: nalakena naatam̃oli sikai e pe wosiwosi kasua asa naga 
ega atae parati ki nia, go namatana maga ero pe ta punusi namaturuana asa mau 
aleati kite p̃ogi, ma e pe wo da pap̃ai a mau; go naatam̃oli manumatua sikai e pe 
midoa ki nia naga e pe atae a, ma e pe wo da mariatae pap̃ai a mau. 

Tea Tapavanau 9 

1Go tea mamau puti waia a dape soki a nap̃op̃ogu, po midoakiusiusi puti a; naga 
tea leana, go tea manumatua, go nawosiana adeada maga, eu doko nam̃elearu ni 
Sup̃e doko: e pe vei nadodomiana kite navilosiana, ma naatam̃oli e pe ta atae a 
mau; tea mamau puti waina e doko naraeda e pei tea p̃alo mau. 

2Tea sikai maau sa e do pakilina ki tea maga mamau puti: navatuna sikai maau 
e do pakilina ki tea leana go ki tea sigisigileo; go ki tea wia go ki tea tautau go ki 
tea waina e da dautau mau; go ki tea waina e do mari naviriana, go ki tea waina 
e da do mari naviriana mau: dapala waina e do pakilina ki tea leana, dapala 
nogoe e moro do pakilina ki tea mari naleo sa; go ki tea waina e do pivisa, go ki 
tea waina e mataku navivisaana sikai. 

3Tea waia e pei nasaana sikai doko tea mamau puti waina e do pei tea mariana 
usuraki etano ni elo, naga navatuna sikai maau, io e do pakilina ki tea maga 
mamau puti: go nap̃op̃o ni naatam̃oli natuda maga e pura ki tea sa, go 
naroropaana e doko nap̃op̃oda ragi waina eu mauri doko, go edaku ki nia eu paki 
namateana. 

4Nalakena naata waina e doko sikoti tea mauri maga e peani naleogoroana: 
nalakena koria mauri sikai e p̃ia liu laion mate sikai. 

5Nalakena tea mauri maga eu atae naga euga wo mate: ma tea mate maga eu da 
atae te navatuna mau, go eu da moro peani te namoriana mau; nalakena eu da 
moro pei tea midoakiana mau. 

6Go nadodomiana adeada, go navilosiana adeada, go naroitoiana adeada eu pano 
puoli; go eu da moro peani matele mau nalo ni te navatuna waina e do pei tea 
mariana doko etano ni elo. 

7P̃a vae napua anigo pano, p̃a kani navinaga anigo pilake nalaelaeaana, po munu 
waine anigo pilake p̃op̃o laelaea; nalakena Sup̃e e midoa ki m̃ata ki sua tea waina 
ku mari a. 

8Tea suniana anigo maga euga tare sara ragi; go nap̃aum̃a ega ta dika ki naroro 
lolo mau. 

9P̃a laelaea doko sikoti nagoroi anigo waina ku dodomi a, sara naaleatia ni 
namauriana p̃alo anigo, waina Sup̃e e dua ko asa doko etano ni elo, naaleatia 
maga mamau puti ni nap̃aloana anigo: nalakena tea wanogoe e pei matele anigo 
ni namauriana waia go ni nawosiana anigo waina ku do p̃osiwosi mawosa asa 
doko etano ni elo. 

10Tea waina nam̃elearum̃a ega vap̃ai a naga ega mari a, tea wanogoe p̃a mari a 
ki nakasuaana anigo; nalakena nawosiana e dika, go namidoakiana, go 
naataeana, go namanumatuaana, doko matigo tokora waina p̃a vaki asa pano. 

11Go a moro punusi doko etano ni elo, naga navasaana e da pei tea ki tea 
m̃araverave mau, kite navakalo e da pei tea ki tea kasua mau, kite navinaga e da 
pei tea ki tea manumatua mau, kite nasogolapaana e da pei tea ki naatam̃oli 
midoaki‐atae maga mau, kite nasaup̃iaana e da pei tea ki naatam̃oli wosiwosi 
atae p̃ia maga mau; ma ragi, go tea waina eu da atae a naga ega vakilina ki da 
mau, ero do pakilina ki puti ra. 

12Nalakena naatam̃oli e da atae ragi aneana mau: dapala waina naika maga eu 
do pei tea tapesokiana kup̃ena sa sikai, go dapala waina manu maga eu do pei 
tea sasakiana ki vaivai, dapala nogoe naatam̃oli natuda maga eu do pei tea 
sasakiana ki ragi sa sikai, ragi waina e m̃araverave dowo ara. 

13Go a moro punusi namanumatuaana, tea tapala waia, doko etano ni elo, dapala 
e pei tea warua paki nau: 

14Natokoana kiki sikai e doko, go naatam̃oli eu pisa maau eu doko asa doko; go 
nawota warua sikai e duleana dip̃a e, po kelugoro e, po davagi nakoro ni p̃aaka 
warua maga dip̃a e: 

15Go naatam̃oli tika go manumatua sikai e pei tea vap̃aiana e doko asa, go pae 
namanumatuaana aneana e mauti natokoana wanogoe; ma te naata sikai e da 
moro midoaki naatam̃oli tika wanogoe mau. 

16Go a naga, Namanumatuaana e p̃ia liu nakasuaana: ma namanumatuaana ki 
naatam̃oli tika wanogoe e pei tea midoakip̃alo‐kiana, go navasaana aneana maga 
eu da pei tea rogo‐atae‐ana mau. 

17Navasaana maga ki tea manumatua waina e pasa matemate ara, eu pei tea 
rogo‐atae‐m̃ata‐kiana liu naviosoana ki tea waina e do maramara m̃aleoputo ni 
tea vei lala maga. 

18Namanumatuaana e p̃ia liu nalikau maga ni navakalo: ma tea mari naleo sa 
sikai maau e mariatae sikina dapera ki tea wia laapa. 

Tea Tapavanau 10 

1Lago maga ni namateana eu mari naroro lolo ki tea mari naroro lolo e nap̃o sa: 
go pataka sikai naveilalaana kiki sikai e madaga liu namanumatuaana go 
nadodomadaganiana. 

2Nap̃op̃o ni naatam̃oli manumatua e kerea ki nia paki taleva ni matua; ma 
nap̃op̃o ni tea manumatavusa e kerea ki nia paki taleva ni mawiri. 

3Io, ragi waina tea manumatavusa e do surata napua, e dika namidoakiatae‐ana, 
go e noa ki sara naata naga nae e pei tea manumatavusa sikai. 

4Namaetoana ki tea maramara e pe vavaga dip̃a ko, p̃a ta m̃elu dua ki tokora 
anigo pano mau; nalakena navei‐p̃op̃o‐wia‐ana e do mari lua narogokitesaana 
warua maga. 

5Navatuna sa sikai e doko waina a punusi a etano ni elo, dapala nasasap̃oana 
sikai waina e dave m̃elu tea maramara umai: 

6Tea vei lala e pei tea lawokiana doko tokora vakilagi warua, go tea vei sogolapa 
maga eu dasake doko tokora vakitano. 

7A punusi naviti maga eu sakesaake horse maga, go tea maraki maga eu surata 
dakiusi tea suasua maga. 

8Tea waina e kili m̃orutano sikai ega wo dowo paki asa; go tea waina e mari 
p̃orae nakoro, m̃aata sikai ega wo kati a. 

9Tea waina e dae vatu maga, ega wo pei tea marisakiana asa; go tea waina e masi 
p̃orae nakau, e pe wo peani narogokitesaana pae asa. 

10Airon e pe p̃olu, go te naata e pe ta pakali namenana mau, e one asa one naga 
ega wo doropusi nakasuaana warua paki asa: ma namanumatuaana e do silae 
narisup̃ia‐ana. 

11M̃aata e pe vivikati pea ki waina e pei tea vasa‐dalakolakokiana, tea waina e 
pasa dalakolako e pe vei tea m̃oli. 

12Navasaana maga ni nawoka ni naatam̃oli manumatua sikai eu saup̃ia; ma 
nagole ni tea manumatavusa sikai eroga wo dinomi a. 

13Naatulakeana ni navasaana maga ni nawokana e pei naveilalaana: go 
nanopuana ni nanoaana aneana e pei naroropaana sa. 

14Tea veilala sikai e do pasa navasaana laapa: ma naatam̃oli e da atae tea waina 
ega wo pakilina mau; go tea waina ega wo edakugoro e, sei waina e mariatae noa 
ki nia asa? 

15Nawosiana ki tea veilala maga e mari ra eu mawosa puti, nalakena eu da atae 
napua paki natokoana mau. 

16Ai ki‐go, navanua O, ragi waina nawota anigo e ko pei piakiki sikai, go tea 
maraki anigo maga eu do ganikani malip̃ogi! 

17Ku maro pa p̃ia, navanua O, ragi waina nawota anigo e pei natu ni tea vakilagi 
maga, go tea maraki anigo maga eu ganikani ragi kakana, raki nakasuaana, go e 
da pei raki namatamalokuana mau! 

18Nasu e lop̃o nalakena namamaleana; go nasum̃a e do duturu nalakena 
nam̃elearu doko m̃oli doko. 

19Nakaniana e do mari namuruana, go waine e do mari namauriana e laelaea: go 
m̃ane e pei tea suasua wia. 

20P̃a ta pasa sa ki nawota mau, p̃a ta pasa sa ki nia namidodoana anigo mau; go 
p̃a ta pasa sa ki tea vei sogolapa doko ekopu ni em̃ago ni namaturuana anigo 
mau: nalakena manu sikai ni namalopa ega wo dape nadaleom̃a pano, go tea 
waina e pilake nalivaru ega wo noasai tea wanogoe. 

Tea Tapavanau 11 

1P̃a nadi ki navinaga anigo elagi ni noai maga: nalakena p̃a wo moro pap̃ai a 
edaku ki naaleatia laapa. 

2P̃a tap̃otawotae matele sikai ega larua asa, kite ega latolu; nalakena ku da atae 
seve nasaana waina ega wo pakilina maramana mau. 

3Napopouru maga eu pe vura ki usa, eu pe tum̃ada ligi paki natano: go nakau 
sikai e pe rowo paki taleva ni sauth, kite paki taleva ni north, tokora waina nakau 
wanogoe e pe rowo asa, tokora wanogoe e pe wo one asa one. 

4Tea waina e pavaigoro nalagi, ega wo da sapura ki mau; go tea waina e midoaki 
napopouru maga, ega wo da dagaukotovi mau. 

5Dapala waina ku da atae takana waina nalagi e do sau, kite takana waina 
natawotu maga eu do lavulavu nap̃ele ni nagoroi waina e pivilake doko; dapala 
nogoe ku da atae nawosiana ki Sup̃e waina e mari tea mamau puti. 

6Malip̃ogi p̃a sapura ki napati anigo, go ragi melu p̃a ta mauti nam̃elearum̃a mau: 
nalakena ku da atae tea waina ega wo pisou mau, e pe vei tea waia, kite tea 
wanana, mase ero pe rua p̃ia pataka sikai. 

7Lomau namarama e p̃ia, go e pei tea masauniana naga namata ni naatam̃oli 
euga leo punusi elo. 

8Naatam̃oli sikai e pe mauri doko natau eu pe laapa, po peani nalaelaeaana ara; 
ma ega midoaki parati ki naaleatia maga ni namaligo, nalakena nara euga wo 
laapa. Tea maga mamau puti waina eu pakilina, eu pei tea p̃alo. 

9P̃a laelaea, natureai O, doko naveinatureai‐ana anigo; go nap̃op̃om̃a ega mari ko 
p̃a marasike naaleatia maga ni navei‐natureai‐ana anigo, go p̃a surata napua 
maga ni nap̃op̃om̃a, go ni naleosaiana ni namatam̃a maga: ma p̃a atae naga nalo 
ni naleo maga mamau puti wanogoe, Sup̃e ega wo piragi ko paki navasap̃otaeana 
asa. 

10Nalakena tea wanogoe p̃a mari narogokitesaana ega m̃elu dua ki nap̃op̃om̃a, 
po doropusi tea sa ega toko uvea ki nap̃atokom̃a: nalakena navei‐natureaiana go 
nakasuaana ero pei tea p̃alo. 

Tea Tapavanau 12 

1Go p̃a midoa ki parati ki Tea Tawona ki‐go naaleatia maga ni navei‐natureai‐
ana anigo, ega vea ki naaleatia sa maga waina euga wo umai, go natau maga 
waina euga wo disu paki m̃aladigi, ragi waina p̃a wo naga, A da midoa ki m̃ata ki 
da mau. 

2Kite ega vea ki ragi waina elo, go namarama, go atelagi, go m̃asoe maga euga wo 
maligoligo, go napopouru maga euga wo liliu edaku ki usa: 

3Naaleatia waina tea vavaigoro maga ni nasum̃a euga wo duruuru, go naatam̃oli 
kasua maga euga wo kolokolo, go tea mani maga euga wo makoto nalakena eu 
po pisa maau, go tea maga waina eu do leoduru namata leoduru maga euga wo 
maligoligo. 

4Go namata‐pua maga paki napua euga wo pei tea kokoroana; ragi waina 
nadaleo ni namaniana ega wo pakitano, go sikai ega wo dakiusi nadaleo ni manu 
sikai, go nadaleo ni nagoroi lega maga euga wo pakitano; 

5Ioro, euga wo matau ki tokora vakilagi, go tea ni namatakuana maga euga wo 
doko napua; go nakau amond ega wo pum̃a, go midiri ega wo sukasuka liliu, go 
namasauana ega wo nopu: nalakena naatam̃oli ega wo paki tokora ni 
namaromaroana aneana waina e du mau du, go tea tagi maga euga wo surata 
pae napua maga: 

6Kite ega vea ki ragi waina namori ni silver ega wo maruarua, kite lasa ni kold 
ega wo pei tea mari‐p̃oraeana, kite lasa vautu ega wo maworawora pisari 
namata noai, kite tea taliepu ega wo makoto pisari luku noai; 

7Go nam̃otam̃ota ega wo liliu paki natano dapala waina e doko sala vea, go 
naatana ega wo liliu pa punusi Sup̃e waina e pitua ki nia. 

8Nap̃aloana ni nap̃aloana maga, Tea Tapavanau e noa e; e pei nap̃aloana mau. 

9Go nalakena Tea Tapavanua e manumatua, e moro do pasa pisei ki narei ki 
naataeana; go e midoakiusiusi, po laaga parati ki, po atusi m̃ata ki naluluakia 
laapa. 

10Tea Tapavanua e laaga parati ki naga ega vap̃ai navasaana midoaki‐m̃atakiana, 
go tea waina e pei tea midiri‐leana‐kiana, e pei navasaana maga ni nalomauana. 

11Navasaana maga ki tea manumatua eu dakiusi nakau tip̃atip̃a maga, go navasa‐
maluluakiana maga waina tea leoparatiki sikai maau e pitua ki nia, eu dakiusi 
tea turituri maga waina eu pei tea turi‐soki‐kasuakiana. 

12Go koto, p̃a vei tea vasaparati‐kiana: namari‐tusi‐ana maga ega wo da nopu 
mau; go namarim̃arekarekaana warua e pei namawosaana ni nap̃okasi. 

13Tea waia e pei navasaana malaapa nalo ni naleo wanogoe; go e nopu: p̃a matau 
ki Sup̃e, po pavaigoro natip̃akiana aneana maga; nalakena tea waia e pei tea 
mamau waina e one naatam̃oli one naga ega mari a. 

14Nalakena Sup̃e ega wo piragi sara nawosiana paki navasap̃otaeana ega vilake 
sara navatuna waina eu sili doko, e pe vei tea wia kite e pe vei tea sa. 

Nalegaana ni Nalegaana Maga 

Nalegaana ni Nalegaana Maga 1 

1Nalegaana ni nalegaana maga waina eu pei agi Solomon. 

2Ega tum̃ili au ki natum̃iliana maga ni nawokana: Nalakena nadodomiana anigo 
e p̃ia liu waine. 

3Nap̃o ni naroro lolo anigo maga e p̃ia; Nagisam̃a e dapala naroro lolo takiana; 
Nalakena tea wanogoe nagoroi atara maga eu dodomi ko. 

4P̃a vuati au; auga wo sava dausi ko; Nawota e po piragi au paki ekopu ni em̃ago 
aneana maga: Auga wo sokamidi po laelaea ako, Auga wo midoa ki noa 
nadodomiana anigo p̃arua liu waine: Tea leana maga eu dodomi ko. 

5Kinau a loa, ma a pei tea leom̃atakiana, Nagoroi maga ni Yerusalem O, Dapala 
tap̃aup̃au maga ni Kedar, Dapala tea taugoro maga ki Solomon. 

6Kuga ta leo punusi au mau, nalakena kinau a loa, Nalakena elo e dap̃ara ki nau, 
P̃ilagu natuna naanoai maga eu maeto ki nau, Eu mari au a pei tea vavaigoro 
roara maga ni vaine; Ma roara ni vaine aginau, waina e pei aginau, a da pavaigoro 
e mau. 

7P̃a noa ki nau, tea waina naatagu e dodomi ko O, Tokora waina ku pagani navata 
anigo asa, tokora waina ku mari a e one natano asa aleati matua: Nalakena 
ekasana aga tapala tea waina e surata pasara Pisari navata maga ki tam̃a ri 
maga? 

8Ku pe ta atae a mau, tea vei rae wia m̃aleoputo ni nagoroi maga O, P̃a tave pano 
pae naatum̃eleana maga ni navata, Go p̃a vagani naninani natuda anigo maga 
pisari tap̃aup̃au maga ki tea leoparatiki maga ni shiip. 

9Tagu ri nagoroi O, a noa naga ku dakiusi Horse goroi aginau sikai ni kariot maga 
ki Faraoh. 

10Napupum̃a ero pei tea leom̃atakiana ki viria maga ni nalolu, Nanoam̃a ki naturi 
maga ni vatu wia maga. 

11Auga wo manigo mari natali maga ni kold, Euga vilake wotuwotu maga ni 
silver 

12Ragi waina nawota e doko pisari wede aneana, Naroro lolo ni nardo aginau e 
pitua ki nap̃ona. 

13Tea dodomiana aginau e maginau dapala tum̃ana sikai ni murra, Waine e one 
namawota ni nasusugu dua. 

14Tea dodomiana aginau e maginau dapala m̃okai sikai ni napum̃a ni henna doko 
roara maga ni vaine ni En‐kedi. 

15P̃a leo, ku pei rae wia, tagu ri nagoroi; p̃a leo, ku pei rae wia; Namatam̃a ero 
dapala tokopea maga. 

16P̃a leo, ku pei rae wia, tea dodomiana aginau, ioro, tea masauniana: Go 
nawewele anigida e malakesa. 

17Sila maga ni nasum̃a anigida maga eu pei sidar maga, Go natokai anigida maga 
eu pei paine maga. 

Nalegaana ni Nalegaana Maga 2 

1Kinau a pei rose sikai ni Sharon, Lili sikai ni nap̃aloa maga. 

2Dapala lili sikai m̃aleoputo ni tea makalikali maga, Tagu ri nagoroi e dapala 
nogoe m̃aleoputo ni naatam̃oli natuda nagoroi maga. 

3Dapala nakavika m̃aleoputo ni nakau maga ni mala ni nakau, Tea dodomiana 
aginau e dapala nogoe m̃aleoputo ni naatam̃oli natuda naanoai maga. A doko 
natano melu kakana po maro p̃arua, Go nawana e lolo paki namagagu. 

4E piragi au paki ekopu ni nasum̃a ni waine, Go manututu aneana dap̃augoro au 
e pei nadodomiana. 

5Kuga silae au ki keke maga ni resin maga, kuga vakale au ki nakavika maga: 
Nalakena kinau a sasana ki nadodomiana. 

6Nam̃elearuna ni mawiri e doko etano ni nap̃augu, Go nam̃elearuna ni matua e 
doti au. 

7A mari mu kuga vivisa, nagoroi maga ni Yerusalem O, Pae kasel maga go pae 
diir goroi maga ni namalasi, Naga kuga ta mari pugoni go naga kuga ta pulevule 
nadodomiana mau, Pa pa ega suasua. 

8Nadaleo ni tea dodomiana aginau Kuga leo, e do umai nea, E do sokasokamidi 
tava warua maga, e do dam̃atam̃alua tava kiki maga. 

9Tea dodomiana aginau e dakiusi kasel sikai kite hart tureai sikai: Kuga leo, e do 
lawodu nea nataku ni nakoro anigida, E do leoduru pae namata leoduru maga, E 
do leoduru panako pae namata leoduru sariana. 

10Tea dodomiana aginau e pasa, po noa ki nau, e naga, P̃a tuleana, tagu ri nagoroi, 
tea vei rae wia aginau, go p̃a umai pano. 

11Nalakena p̃a leo, ragi ni namaladiana e liu pano, Usa e sina po pano; 

12Napum̃a maga eu pakilina navanua; Ragi ni nalegaana ni manu maga e po 
umai, Go nadaleo ni turi e pei tea rogoana navanua anigida; 

13Napuliva e do mari nawana malakesa maga eu mami, Go vaine maga eu pum̃a, 
eu pitua ki nap̃oda. P̃a tuleana, tagu ri nagoroi, tea vei rae wia aginau, go p̃a umai 
pano. 

14Tokopea aginau O, waina ku doko tokora ni nasavasiliana maga ni vatu 
laketoko, tokora maga ni natokolokuana ni napatira, P̃a visei ki nau naraem̃a, p̃a 
mari au aga rogo nadaleom̃a; Nalakena nadaleom̃a e lolo, go naraem̃a e pei tea 
leom̃atakiana. 

15Kuga maginami puasoki foks maga, foks kiki maga, waina eu mari sa ki roara 
maga ni vaine; Nalakena roara ni vaine aginami maga eu do pum̃a. 

16Tea dodomiana aginau e pei aginau go kinau a pei aneana: E do pagani navata 
aneana m̃aleoputo ni lili maga. 

17Pa pa sui ni aleati ega wo puoli, go melu maga euga wo sava pano, P̃a maradoa, 
tea dodomiana aginau, go p̃a takiusi kasel sikai, kite hart tureai sikai Roara maga 
ni Bether. 

Nalegaana ni Nalegaana Maga 3 

1A one nawewele aginau p̃ogi po laaga tea waina naatagu e dodomi a: A laaga 
asa, ma a da pap̃ai a mau. 

2A noa, Aga tuleana, po surata pasara natokoana, Napua maga go napua 
welewelea maga, Aga wo laaga tea waina naatagu e dodomi a: A laaga asa, ma a 
da pap̃ai a mau. 

3Tea vavaigoro maga waina eu do surata pasara natokoana eu pap̃ai au: A noa ki 
da, a naga, Ku punusi tea waina naatagu e dodomi a, kite? 

4A liu dua ki da pano ragi kiki, Go a pap̃ai tea waina naatagu e dodomi a: A 
puasoki a, po da doropusi a mau, Pa pa a piragi a paki ekopu ni nasum̃a ki p̃ilagu, 
Go paki ekopu ni em̃ago ki tea waina e dumau ki nau. 

5A mari mu kuga vivisa, nagoroi maga ni Yerusalem O, Pae kasel maga go pae 
diir goroi maga ni namalasi, Naga kuga ta mari pugoni go naga kuga ta pulevule 
nadodomiana mau, Pa pa ega suasua. 

6Sei waia e do sake pae masop̃alo umai dakiusi tea lawodu maga ni naasua, Tea 
nap̃oa p̃ia ki murra go ki libano, Go ki sara nam̃otam̃ota ki tea sorisori? 

7Kuga leo, e pei nawewele vausiana ki Solomon; Naatam̃oli marimatua rualima 
latesa eu doko dalivirigoro e, Ni naatam̃oli marimatua maga ni Israel. 

8Eu mamau puti puati lova, po pei tea viseikiana ni navakalo: Sara naatam̃oli eu 
sikasikai puti pilake lova adeada dau namaoda, Nalakena namatakuana ni p̃ogi. 

9Nawota Solomon e dum̃ana maneana mara kariot sikai Ni nakau maga ni 
Lebanon. 

10E mari tea lawodu kakana maga eu pei silver, Etano kakana e pei kold, malo 
tasake kakana e pei tea miala‐kesakesa, 

M̃aleoputo kakana e pei tea tavagi‐p̃elesa‐kiana ki nadodomiana, Pae nagoroi 
maga ni Yerusalem. 

11Kuga tave pano, nagoroi maga ni Sion O, po leo punusi nawota Solomon, E suni 
vauvau waina p̃ilana e pauvau ki nia asa naaleatia ni navitawiriana aneana, Go 
naaleatia ni nalaelaeaana ni nap̃op̃ona. 

Nalegaana ni Nalegaana Maga 4 

1P̃a leo, ku pei rae wia, tagu ri nagoroi; p̃a leo, ku pei rae wia; Namatam̃a ero 
dapala tokopea maga nataku ni tea taugoro‐rae anigo: Nalolum̃a e dapala navata 
sikai ni naninani maga, Waina eu one pae nadigi ni tava Cilead. 

2Napatim̃a maga eu dapala navata sikai ni shiip goroi waina eu pei tea alatiana, 
Waina eu po sake pae nasarueana umai; Waina eu mamau puti dape nedue, Go 
tea tika natuna e da doko m̃aleoputo kakada mau. 

3Nagolem̃a ero dapala nalolo sikai ni tea miala kalakala, Go nawokam̃a e pei tea 
leom̃atakiana: Nap̃orom̃a ero dapala matele ni pomekranet sikai, Nataku ni tea 
taugoro‐rae anigo. 

4Nanoam̃a e dapala nasum̃a varau pakilagi ki David waina e pei tea tavagiana agi 
nalikau maga, Waina nakokoro manu sikai eu dau asa, Taleva mamau puti ki 
naatam̃oli marimatua. 

5Nasusum̃a dua ero dapala kasel natuda dua waina ero pei nedue, Waina ero do 
ganikani m̃aleoputo ni lili maga. 

6Aga wo paki tava warua ni murra pano, Po paki tava ni libano, Pa pa sui ni aleati 
ega wo puoli, go melu maga euga wo sava pano. 

7Ku pei rae wia mamau, tagu ri nagoroi; Go te wotu sikai e da doko ako mau. 

8P̃a sikoti au pae Lebanon umai, tea vasasokiana aginau, Sikoti au pae Lebanon 
umai: P̃a leo punusi pae nap̃au ni Amana, Pae nap̃au ni Senir go Hermon, Pae 
valea maga ni laion maga, Pae tava maga ni leopard maga. 

9Ku dape pavakoto nap̃op̃ogu, goregu, tea vasasokiana aginau; Ku dape 
pavakoto nap̃op̃ogu ki namatam̃a maga sikai kakada, Ki namori sikai ni 
nanoam̃a. 

10Nadodomiana anigo e pei rae wia pa, goregu, tea vasasokiana aginau! 
Nadodomiana anigo e p̃ia pa p̃arua liu waine! Go nap̃o ni naroro lolo anigo maga 
liu sara tea ni nap̃o wia! 

11Nagolem̃a dua, tea vasasokiana aginau, ero do lawolawo ki honi: Honi go milk 
ero doko etano ni namenam̃a; Go nap̃o ni sugoro anigo maga e dapala nap̃o ni 
Lebanon. 

12Goregu, tea vasasokiana aginau, e pei roara walagoto‐kii‐sokiana sikai, Namata 
noai walagoto‐kii‐sokiana sikai, namata noai vulusokiana sikai, 

13Aram̃a maga eu pei rurue sikai ni pomekranet maga, Pilake nawa wia liu maga; 
Henna pilake nardo lawoana maga, 

14Nardo go saffron, Kalamo go sinamon pilake nakau mamau puti ni libano; 
Murra go aloe maga, pilake nap̃au ni tea ni nap̃o wia mamau puti. 

15Ku pei namata noai sikai ni roara maga, 

M̃oru noai sikai ni noai mauri maga, Go noai sara maga pae Lebanon. 

16P̃a tarapa, nalagi ni north; go p̃a umai, tea ni sauth; P̃a sui roara aginau, naga 
tea ni nap̃o wia kakana maga euga sara pano. Tea dodomiana aginau ega umai 
paki roara aneana, Go ega kani nawa nakau wia liu aneana maga. 

Nalegaana ni Nalegaana Maga 5 

1A po umai paki roara aginau, goregu, tea vasasokiana aginau: A po lei murra 
aginau pilake balsam aginau; A po gani nasum̃a ni honi aginau pilake honi 
aginau; A po munu waine aginau pilake milk aginau. Kuga kanikani, tagu ri maga; 
Kuga munu, po munu p̃arua, tea dodomiana maga. 

2Kinau a maturu, ma nap̃op̃ogu e leleo: E pei nadaleo ni tea dodomiana aginau 
waina e do p̃okawoka, P̃a maginau p̃olagati, goregu, tokopea aginau, tea wialua 
aginau: Nap̃augu e pura ki nasovaki, Navutilolu aginau maga ki nalawolawoana 
maga ni p̃ogi. 

3A po sawo lua sugoro aginau; aga moro suni a dapale sava? A po sarue natuagu; 
aga mari ra eroga loa dapale sava? 

4Tea dodomiana aginau e sai ki nam̃elearuna pae malo masai ni nakokoro, Go 
namaritagu eu m̃aem̃ae paki nia. 

5Kinau a duleana naga aga magi tea dodomiana aginau p̃olagati; Go nam̃elearugu 
ero lawolawo ki murra, Go nakinigu maga ki murra sara paki tea vuatiana maga 
ni tea walagoto. 

6Kinau a magi tea dodomiana aginau p̃olagati; Ma tea dodomiana aginau e 
dum̃ana doa e, po pano. Naatagu e dave pano ragi waina e pasa: A laaga asa, ma 
a da pap̃ai a mau; A soso e, ma e da pasadara au mau. 

7Tea vavaigoro maga waina eu do surata pasara natokoana eu pap̃ai au, Eu 
p̃okati au, eu mari au a pei wotu; Tea vavaigoro nakoro maga eu dape lua sugoro 
kovagoro aginau kiagu. 

8A mari mu kuga vivisa, nagoroi maga ni Yerusalem O, naga ku pe vap̃ai tea 
dodomiana aginau, Kuga noa ki nia naga kinau a sasana ki nadodomiana. 

9Tea dodomiana anigo e pei nasava p̃arua liu tea dodomiana p̃ota sikai, Tea vei 
rae wia m̃aleoputo ni nagoroi maga O? Tea dodomiana anigo e pei nasava p̃arua 
liu tea dodomiana p̃ota sikai, Nalakena ku mari gami auga vivisa dapala nogoe? 

10Tea dodomiana aginau e dare go e miala, E pei manututu m̃aleoputo ni tivilia 
sikai, 

11Nap̃auna e dapala kold tautau p̃arua liu, Navutilolu aneana maga eu piviloki, 
go eu loa dapala reven sikai. 

12Namatana ero dapala tokopea maga pisari noai sara maga; Waina ero pei tea 
sarueana ki milk, waina ero doko navakavuroana. 

13Napupuna ero dapala sula sikai ni balsam, dapala taua maga ni nasei maga: 
Nagolena ero dapala lili maga, waina eu do lawolawo ki murra sara. 

14Nam̃elearuna ero dapala rigi maga ni kold, waina eu pei tea vakavuroana ki 
berul: Nap̃atokoana e dapala nawosiana ni napati ni elefant waina e pei tea 
kovagoroana ki safir maga. 

15Natuana ero dapala tea lawodu maga ni vatu tau, waina ero pei tea lawokiana 
laketano maga ni kold wia, Navunusi‐a‐ana e dapala Lebanon, tea wialua dapala 
sidar maga. 

16Namagana e lolo p̃arua liu: go e pei tea masauniana mamau. Tea wanogoe e 
pei tea dodomiana aginau, go tea wanogoe e pei tagu ri, Nagoroi maga ni 
Yerusalem O. 

Nalegaana ni Nalegaana Maga 6 

1Tea dodomiana anigo e paki esava, Tea vei rae wia m̃aleoputo ni nagoroi maga 
O? Tea dodomiana anigo e dum̃ana doa e paki esava, Go auga wo laaga asa sikoti 
ko? 

2Tea dodomiana aginau e siwo paki roara aneana, paki sula maga ni balsam, 
Naga ega vagani doko roara maga, go naga ega tape lili maga. 

3Kinau a pei agi tea dodomiana aginau, go tea dodomiana aginau e pei aginau: E 
do pagani navata aneana m̃aleoputo ni lili maga. 

4Nigo ku pei rae wia, tagu ri nagoroi O, dapala Tirsah, Tea leom̃atakiana dapala 
Yerusalem, Tea mataukiana dapala taua maga waina eu puati manututu maga. 

5P̃a roa namatam̃a eroga m̃elu dua ki nau pano, Nalakena nara ero marimatua ki 
nau. Nalolum̃a e dapala navata sikai ni naninani maga, Waina eu one pae nadigi 
ni tava Cilead. 

6Napatim̃a maga eu dapala navata sikai ni shiip goroi, Waina eu po sake pae 
nasarueana umai; Waina eu mamau puti dape nedue, Go tea sikai waina natuna 
e mate e da doko m̃aleoputo kakada mau. 

7Nap̃orom̃a ero dapala matele ni pomekranet sikai, Nataku ni tea taugoro‐rae 
anigo. 

8Nawota nagoroi maga nara eu pei rualima latesa, go narup̃a maga eu pei 
rualima latolu, Go nagoroi atara maga eu da pei tea veveana mau. 

9Tokopea aginau, tea wia lua aginau, nae e pei tea sikai maau; Nae e pei tea sikai 
maau ki p̃ilana; Nae e pei tea matadoaana ki tea waina e dape a. Naatam̃oli 
natuda nagoroi maga eu punusi a, po soso e ki tea maropa; Nawota nagoroi maga 
go narup̃a maga eu punusi a, po samasama ni a. 

10Sei waia waina e leo kolovaki dave dakiusi malip̃ogi, Tea vei rae wia dapala 
atelagi, Tea tautau dapala elo, Tea mataukiana dapala taua waina eu puati 
manututu maga? 

11A siwo paki roara ni nagae maga pano, Naga aga vunusi nakau malakesa maga 
ni nap̃aloa, Naga aga vunusi vaine e pe siria, Go pomekranet maga eu pe pum̃a. 

12Ragi waina a ko da atae mau naatagu e lawo ki nau 

M̃aleoputo ni kariot maga ki narei m̃arekareka aginau. 

13P̃a liliu, p̃a liliu, Shulamit O; P̃a liliu, p̃a liliu, naga auga leo punusi ko. Ekasana 
kuga leo punusi Shulamit, Dapala nasaleana ni Mahanaim? 

Nalegaana ni Nalegaana Maga 7 

1Nam̃elem̃a dua doko sandal maga ero pei tea leom̃atakiana pa, tea maraki 
natuna nagoroi O! Kolopu maga ni namaom̃a dua eu dapala vatu wia maga, 
Nawosiana ni nam̃elearu ni tea wosiwosi mataisau. 

2Naputom̃a e dakiusi boul talitali sikai, Waina waine lip̃akisariana e da puoli asa 
mau: Nap̃elem̃a e dakiusi taua sikai ni whiit, Waina e pei tea lawo‐
dalivirigoroana ki lili maga. 

3Nasusum̃a dua ero dapala kasel natuna dua waina ero pei nedue. 

4Nanoam̃a e dapala nasum̃a varau pakilagi ni napati ni elefant; Namatam̃a ero 
dapala namarourou maga ni Heshbon, pisari namata‐pua ni Bath‐rabbim; 
Nagisum̃a e dapala nasum̃a varau pakilagi ni Lebanon, Waina e leo paki 
Damaseko. 

5Nap̃aum̃a waina e doko ako e dapala Karmel, Go nalolu ni nap̃aum̃a e dapala tea 
miala‐kesakesa; Nawota e pei tea soliana ki navutilolu kakana maga. 

6Ku pei rae wia pa go tea masauniana pa, Nadodomiana O, raki namaroana 
maga! 

7Tea waia navakilagiana kakam̃a e dakiusi paama sikai, Go nasusum̃a ero dakiusi 
m̃okai maga ni nawa ni vaine. 

8A noa, Aga vagi paki paama, Aga vuati arana maga: Go nasusum̃a eroga dapala 
m̃okai maga ni vaine, Go nap̃o ni nagisum̃a ega tapala nakavika maga; 

9Go namagam̃a ega tapala waine wia lua, Waina e do diro p̃ia pano agi tea 
dodomiana aginau, Waina e do mari nagole maga ni tea waina eu maturu eu 
pasa. 

10Kinau a pei agi tea dodomiana aginau, Go namasauana aneana e paki nau. 

11P̃a umai, tea dodomiana aginau, toroga tave paki namalasi; Toroga m̃enaki 
natokoana kiki maga. 

12Toroga tuleana malip̃ogi loaloa po paki roara ni vaine maga pano; Toroga 
vunusi vaine e pe siria, go napum̃ana e pe wokakipua e, Go pomekranet maga eu 
pe pum̃a: Tokora wanogoe aga wo dua ko nadodomiana aginau. 

13Dudai maga eu pitua ki nap̃oda, Go sara nawa nakau wia eu doko pisari namata 
maga ni nasum̃a anigida, tea vau go tea tuai maga, Waina a manigo doropusi 
daua ki nia, tea dodomiana aginau O. 

Nalegaana ni Nalegaana Maga 8 

1Sei ega wo mari ko p̃a tapala goregu, Waina e susu nasusu maga ni p̃ilagu! Ragi 
waina a pe wo pap̃ai ko katama, a pe wo dum̃ili ko; Io, go te naata e pe wo da 
midoa ki p̃alo ki nau asa mau. 

2A pe wo maraki ko, po piragi ko paki ekopu ni nasum̃a ki p̃ilagu, Waina e pe wo 
pasa pisei ki nau; A pe wo mari ko p̃a munu waine lolo seara kakana, Nasua ni 
pomekranet aginau seara kakana. 

3Nam̃elearuna ni mawiri e pe wo doko etano ni nap̃augu, Go nam̃elearuna ni 
matua e pe wo doti au. 

4A mari mu kuga vivisa, nagoroi maga ni Yerusalem O, Naga kuga ta mari pugoni, 
go naga kuga ta pulevule nadodomiana mau, Pa pa ega suasua. 

5Sei waia waina e do sake pae masop̃alo umai, Waina e do ovi tea dodomiana 
aneana? Nalake ni nakavika a pulevule ko asa: Tokora wanogoe p̃ilam̃a e pitinu 
ako, Tokora wanogoe e pitinu po dape ko. 

6P̃a lawo ki nau dapala tea vulusoki sikai doko nap̃op̃om̃a, Dapala tea vulusoki 
sikai doko narum̃a: Nalakena nadodomiana e kasua dapala namateana; 
Natotowo‐kasua‐ana e pei dodotika dapala matigo: Mena kakana maga eu pei 
mena maga ni nakapu, Eu pei mena sikai ki Yehovah. 

7Noai laapa eu mari sa punue nadodomiana, Go noai sara maga eu mari sa 
muagoro e: Naatam̃oli sikai e pe vitua ki naleo mamau puti ni nasum̃a aneana 
raki nadodomiana, E pe vei tea midoaki‐p̃alo‐kiana warua. 

8Taigida kiki sikai e doko, Go nasusuna ero dika: Tuga wo magi taigida mari 
nasava Naaleatia waina ega wo pei tea vasakiana asa? 

9Nae e pe vei nakoro sikai, Tu pe wo davagi p̃aaka sikai ni silver asa: Go nae e pe 
vei namata sikai, Tu pe wo mari p̃onoti a ki napapa ni sidar. 

10Kinau a pei nakoro sikai, go nasusugu ero dapala nasum̃a varau pakilagi 
kakana maga: Ragi wanogoe a doko namatana maga dapala tea sikai waina e 
pap̃ai natam̃ateana. 

11Solomon e peani roara ni vaine sikai Baal‐hamon; E pitua ki roara ni vaine 
wanogoe paki tea vavaigoro maga; Euga mamau puti dape umai nalakena nawa 
kakana matele ni silver manu sikasikai sarasara ra. 

12Roara ni vaine aginau, waina e pei aginau, e doko naraegu: Manu sikai 
wanogoe ega vei anigo, Solomon O, Go p̃onotia dua ega vei agi tea maga waina 
eu pavaigoro nawa kakana. 

13Nigo waina ku doko roara maga, Tam̃a ri maga eu do daki dorogo nadaleom̃a: 
P̃a mari au aga rogo e. 

14P̃a sava, tea dodomiana aginau, Go p̃a takiusi kasel sikai kite hart tureai sikai, 
Tava maga ni tea ni nap̃o wia maga. 

  



1320 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

Isa 

Isa 1 

1Navunusiana ki Isaiah natu ni Amos, waina e punusi a nalo ni Yudah go 
Yerusalem naaleatia maga ki Ussiah, Yotham, Ahas, go Hesekiah, nawota maga 
ni Yudah. 

2Kuga rogo, nakoroatelagi maga O, po daki nadaligam̃a, maramana O, nalakena 
Yehovah e pasa, e naga, A pakale piakirikiri maga pa pa eu matua, ma eu mari 
p̃auluulu dip̃a au. 

3Oks e atae talakeana, go ass kelu ki tea maraki aneana: ma Israel e da atae a 
mau, narei aginau eu da midoa ki nia mau. 

4Ai ki mu nalauna sigisigileo, narei sikai waina ku pei tea tuatuakiana ki 
namarinaleotageleana, tea mari naleo sa natuda maga waina ku mari 
malauweluki: ku doropusi Yehovah, ku dip̃adoa Tea Tapu ki Israel, ku dawasi po 
liliu pano. 

5Ekasana ku suasua naga kuga wo do pei tea varatiana, naga ku ko do mari 
p̃auluulu po moro do mari p̃auluulu? Nap̃au mamau e sasana, go nap̃op̃o mamau 
e manainai. 

6Pae nam̃ele natua pa pa paki nam̃asua ni nap̃au, tea wia e dika asa e dika sa; ma 
e pei wotu maga, go wola maga, go wotu maga ni nawokatiana: eu da pei tea 
sarueana mau, kite pei tea vivisiana mau, kite pei tea mari‐mamaladi‐kiana ki 
naroro mau. 

7Navanua animu e pei maso maladi doko; natokoana animu maga eu pei tea 
tap̃arakiana ki nakapu; tea ni nalauna p̃ota maga eu do gani dinomi natano 
animu naraemu, go e pei maso maladi doko, dapala e pe vei tea tap̃olosiwokiana 
ki tea ni nalauna p̃ota maga. 

8Go Sion natuna nagoroi e pei tea toropusiana e doko dapala tap̃aup̃au sikai 
doko roara sikai ni vaine, dapala tokora ni nam̃enakiana sikai doko roara sikai 
ni kukumpa, dapala natokoana sikai waina e pei tea kelugoroana. 

9Yehovah ki taua maga e pe ta maginami doropusi namagovai kiki sa sikai e pe 
ta doko, au pe tapala Sodom, au pe takiusi Comorrah. 

10Kuga rogo navasaana ki Yehovah, nimu tea maramara maga ni Sodom; kuga 
taki nadaligamu paki nawotaeana ki Sup̃e anigida, nimu narei maga ni 
Comorrah. 

11Yehovah e naga, Nalapalapaana ni naviriana animu maga e maginau pei tea 
wia nasava? Kinau a puka ki navituaana tap̃arakiana maga ni shiip anoai maga, 

go ki nap̃eletia ni nalo tuavati vaganiana maga; go a da maro nada ni kau anoai 
maga mau, kite ni shiip natuna maga, kite ni naninani anoai maga. 

12Ragi waina kuga umai pakilina naraegu, sei ega wo datago tea wanogoe ki 
nam̃elearumu, naga kuga vasisoki roara aginau maga? 

13Kuga ta moro dape naviriana p̃alo maga ni navinaga umai mau; tea ni nap̃o wia 
e pei tea mamaragokiana sikai paki nau; atelagi vau go sabbath, nasoso‐saisai‐
kiana ki nasaisaiana maga a karaikita namarinaleotageleana go nasaisaiana 
maga. 

14Atelagi vau animu maga go nasaisaiana tatutakiana animu maga, naatagu e 
pilosi ra: eu pei tea madaga sikai paki nau; kinau a piroa ki da. 

15Go ragi waina kuga tarasike nam̃elearumu maga, aga wo dasuru ki namatagu 
paki mu: go ragi waina kuga tapasavasa parau, aga wo da dogo e mau: 
nam̃elearumu maga eu pura ki nada. 

16Kuga tum̃amu sarue mu, kuga tum̃amu mari mu kuga tautau; kuga mari puoli 
ki namariana sa animu maga pa dua ki namatagu maga; kuga makoto ki 
namarinaleosaana: 

17Kuga atae dogo naga kuga mari tea wia; kuga laaga navasap̃otaeana, kuga silae 
tea rogokitesa maga, kuga mari leana paki tea waina e pei namalepu, kuga magi 
nagoroi malepu mari navululuana. 

18Yehovah e naga, Kuga umai, go tuga vusum̃aki dum̃agida paki gida: 
namarinaleosaana animu maga eu pe takiusi tea miala‐kesakesa, ma eu pe wo 
dare dakiusi sno; eu pe miala dakiusi tea mimiala, ma eu pe wo dakiusi wul. 

19Ku pe rakaraka po dogo parati ki, ku pe wo gani tea wia ni navanua: 

20Ma ku pe karai po mari p̃auluulu, ku pe wo pei tea tinomiana ki lova: nalakena 
nawoka ni Yehovah e noa e. 

21Natokoana vei lomau e po pei nagoroi masausara sikai, nae waina e pea pura 
ki naleanaana sala vea! Namarinaleoleanaana e doko asa doko sala vea, ma ragi 
waia e pei tea maripunue naatam̃oli maga. 

22Silver anigo e po pei nasam̃a, waine anigo e sarisari pilake noai. 

23Tea maraki anigo maga eu pei tea mari p̃auluulu maga, go tea vanako tada ri 
maga; eu mamau puti dodomi ruku maga, po do sava dausi namoriana maga: eu 
da pasa p̃otae leana ki namalepu maga mau, go navululuana ki nagoroi malepu 
e da umai paki da mau. 

24Nalakena tea wanogoe Yehovah, Yehovah ki taua maga, Tea Kasua Mau ki 
Israel, e naga, P̃a leo, aga wo dum̃agu pakamaromaro au m̃elu dua ki tea maga 

waina eu do mari dip̃a au, po dum̃agu kokonagoro au m̃elu dua ki tea kokona 
kinau maga: 

25Go aga wo doa nam̃elearugu po mari dip̃a ko, po mari dautau ki nasam̃a anigo 
upu ni nakapu, go aga wo dape lua puti tea sa anigo maga: 

26Go aga wo mari pau ki tea vasap̃otae anigo maga euga moro doko dapala ragi 
vea, go tea vusum̃aki anigo maga euga moro doko dapala ragi ni naatulakeana: 
edaku ki tea wanogoe p̃a wo pei tea sosoana ki Natokoana ni 
namarinaleoleanaana, natokoana vei lomau. 

27Sion ega wo pei tea tauluaana ki naleanaana, go tea midoakidoa kakana maga 
ki namarinaleoleanaana. 

28Ma tea sigisigileo maga go tea marinaleosa maga euga wo paka sikai maau pei 
tea marisakiana, go tea maga waina eu doropusi Yehovah, euga wo pei tea mari‐
puoli‐kiana. 

29Nalakena euga wo maliere nalo ni nakau oak maga waina ku maro ara, go p̃a 
wo pinovinoi nalakena roara maga waina ku matadoa ra. 

30Nalakena p̃a wo doko dapala nakau oak sikai waina nauluna e kokolo, go 
dapala roara sikai waina e dika ki noai. 

31Tea kasua ega wo dakiusi nam̃ota ni nakau, go nawosiana aneana dakiusi riri 
ni nakapu; go eroga wo dua puti soro, go te naata ega wo da puepunue ra mau. 

Isa 2 

1Navasaana waina Isaiah natu ni Amos e punusi a nalo ni Yudah go Yerusalem. 

2Go ega wo pakilina naaleatia edaku maga, naga tava ni nasum̃a ki Yehovah ega 
wo pei tea lawoki‐laketokoana ega wo pei nap̃au ni tava warua maga, go ega wo 
pei tea sikeana ega vakilagi liu tava sula maga; go nalauna maga mamau puti 
euga wo sara paki asa. 

3Go narei laapa euga wo pano po naga, Kuga umai, go tuga sake paki tava ki 
Yehovah pano, paki nasum̃a ki Sup̃e ki Yakob; go nae ega wo pasa pisei ki gida 
namariana aneana maga, go tuga wo surata usi napua aneana maga: nalakena 
nawotaeana ega wo dave m̃elu Sion, go navasaana ki Yehovah ega wo dave m̃elu 
Yerusalem. 

4Go ega wo pasa p̃otae namawota ni nalauna maga go ni nalauna maga, po noa 
p̃otae nalo ni narei laapa: go euga wo duki lova adeada maga euga vei tea sisi 
natano, go naio adeada maga euga vei tea tagau p̃asi pakasa ki nakau: nalauna 
ega wo da moro sai lua lova dip̃a nalauna mau, kite moro atae dogo navakalo te 
ragi mau. 

5Kuga umai, nasum̃a ki Yakob O, go tuga surata namarama ki Yehovah. 

6Nalakena narei aneana eu doropusi Yehovah, nasum̃a ki Yakob nogo, nalakena 
eu pei tea vakavuroana ki tea kikita maga dakiusi naka ni ist, po pei tea vasapua 
maga dakiusi Filistine maga, go eu do dapap̃osawosa nam̃elearuda ki tea ni 
nalauna p̃ota natuda maga. 

7Go navanua adeada e pura ki silver go kold, go naleo wia tauakiana adeada 
maga eu mari sa nopu; go navanua adeada e moro pura ki horse maga, go kariot 
adeada maga eu mari sa nopu. 

8Go navanua adeada e moro pura ki idolo maga; eu do lotu ki nawosiana waina 
nam̃elearuda maga eu dum̃ada p̃osiwosi ki nia, tea waina nakinida maga eu 
dum̃ada mari ra. 

9Go naatam̃oli vakitano e po pei tea mariana e pakitano mau, go naatam̃oli 
vakilagi e po pei tea viragiana pakitano: go nasup̃e maga eu po pei tea 
vakuluaana pano. 

10P̃a sili paki nap̃alau ni vatu laketoko, po dokoloku nam̃otam̃ota ni natano, pa 
dua ki namatauki‐Yehovah‐ana, go pa dua ki nasamasamaana ni natatap̃auana 
aneana. 

11Naleolagilagiana maga ki naatam̃oli euga wo pei tea viragiana pakitano, go 
naleomadagaana ki naatam̃oli ega wo pakitano, go Yehovah ega wo masikinia 
pei tea sikeana pakilagi naaleatia wanogoe. 

12Nalakena naaleatia sikai ki Yehovah ki taua maga ega wo pakilina ki tea mari 
lagilagi go ki tea leomadaga, go ki tea mamau puti waina eu dum̃ada dape ra 
pakilagi; go euga wo pei tea viragiana pakitano: 

13Go ki sidar maga mamau puti ni Lebanon, waina eu pakilagi po pei tea sikeana 
pakilagi, go ki oak maga mamau puti ni Bashan; 

14Go ki tava vakilagi maga mamau puti, go ki tava sula maga mamau puti waina 
eu pei tea sikeana pakilagi; 

15Go ki sara nasum̃a varau pakilagi, go ki sara p̃aaka kasua maga; 

16Go ki rarua maga mamau puti ni Tarshish, go ki sara nunu leom̃atakiana maga. 

17Go nalagilagiana ki naatam̃oli ega wo pei tea mariana ega vakitano, go 
naleomadagaana ki naatam̃oli maga ega wo pei tea viragiana pakitano; go 
Yehovah ega wo masikinia pei tea sikeana pakilagi naaleatia wanogoe. 

18Go idolo maga euga wo pano puoli. 

19Go naatam̃oli maga euga wo sili valea maga ni vatu laketoko maga, go m̃oru 
maga ni natano, pa dua ki namatauki‐Yehovah‐ana, go pa dua ki nasamasamaana 
ni natatap̃auana aneana, ragi waina ega wo duleana naga ega rurua ki kasua ki 
maramana. 

20Naaleatia wanogoe naatam̃oli maga euga wo nadi ki idolo ni silver adeada 
maga, go idolo ni kold adeada maga, waina eu madeada mari ra naga euga lotu 
ki da, paki kusue maga go paki m̃orupua maga; 

21Naga euga sili valea maga ni vatu laketoko maga, go tokora ni nasavasiliana ni 
vatu makalikali maga, pa dua ki tea mataukiana ni Yehovah, go pa dua ki 
nasamasamaana ni natatap̃auana aneana, ragi waina nae ega wo duleana naga 
ega rurua ki kasua ki maramana. 

22Kuga ta pavatu naatam̃oli mau, waina namerona e doko nagisuna: nalakena 
ega wo pei tea midoakiana naga nae e pei nasava? 

Isa 3 

1Nalakena kuga leo, Yehovah, Yehovah ki taua maga, ega wo dape lua m̃elu dua 
ki Yerusalem go m̃elu dua ki Yudah, tip̃a go laketano ni namauriana adeada, 
navavatuana mamau ni navinaga, go navavatuana mamau ni noai; 

2Naatam̃oli marimatua, go naatam̃oli ni navakalo; tea vasap̃otae, go profeta, go 
tea kikita, go tea matua; 

3Tea maraki ni rualima lima, go navarapule, go tea vusum̃aki, go tea midiri 
manumatua, go tea kikita atae p̃ia. 

4Go ega wo mari natureai maga euga vei tea maraki adeada maga, go tea 
maramara dap̃au ra ega wo dakiusi piakiki. 

5Go narei euga wo pei tea riesokiana, euga wo dum̃ada diesoki ra, sara naata ki 
tana, go sara naata ki tea ni m̃aladigi ki nia: tea vusavusa ega wo mari lagilagi 
paki tea matua, go tea sigisigileo paki tea dodomadaganiana. 

6Ragi waina naatam̃oli sikai ega wo puati taina ekopu ni nasum̃a ki tamana, doko 
do naga, Nigo ku peani tea suniana maga, p̃a vei tea maraki aginami, go taua ni 
tea makaka waia ega toko etano ki nam̃elearum̃a: 

7Naaleatia wanogoe nae ega wo sike nadaleona, po naga, Aga wo da pei tea 
maripauri sikai mau; nalakena navinaga go tea suniana maga eu dika nasum̃a 
aginau eu dika sa: p̃a wo da mari au aga vei tea maramara dap̃au narei mau. 

8Nalakena Yerusalem ega wo dapilagona, go Yudah ega wo dowo: nalakena 
namenada go natomariana adeada maga eu sa dip̃a Yehovah, go eu do mari 
p̃auluulu narae ni nasamasamaana aneana. 

9Naviraginarae‐ana adeada e do dip̃akotovi ra; go nawokada eu do noasokisoki 
dip̃a ra. Dakiusi Sodom, eu pei taua malasi. Ai ki naatada! Nalakena eu piragi tea 
sa dum̃ada paki da. 

10Kuga noa ki tea leana maga naga euga wo doko p̃ia doko: nalakena euga wo 
gani nawa ni natomariana adeada maga. 

11Ai ki tea sigisigileo! Ega wo sa ki nia, nalakena tea waina nam̃elearuna ero mari 
a, ega wo liliu paki nia. 

12Narei aginau O! Tea mari pavakoto maga eu do pilavilae ra, tea vitua ki tea 
seakiana maga eu do maramara dap̃au ra. Narei aginau O! Tea maraki anigo 
maga eu do maraki sasap̃o ki‐go, po do mari napua anigo maga eu pinovinoi. 

13Yehovah e duleana naga ega mari navululuana, e lawodu naga ega magi narei 
mari navasap̃otaeana. 

14Yehovah ega wo sili paki navasap̃otaeana dip̃a tea matua maga ni narei 
aneana, go dip̃a tea maraki kakada maga: e pei nimu waina ku gani dinomi roara 
ni vaine; tea vuti‐lua‐pavakotoana ki tea tika maga e doko ekopu ni nasum̃a 
animu maga: 

15Ku mari nasava, ku do marip̃oraworae narei aginau, po do marip̃oroworosi 
narae ni tea rogokitesa maga? Yehovah, Yehovah ki taua maga e noa e. 

16Go Yehovah e moro naga, Nalakena Sion natuna nagoroi maga eu do mari 
lagilagi, po do surata pilake kanoa m̃akam̃aaka go narea‐matana, doko do surata 
nikanika doko do pano, go doko do mari roroleo ki nam̃eleda: 

17Nalakena tea wanogoe Yehovah ega wo atugi nam̃asua ni nap̃au ni Sion natuna 
nagoroi maga ki navakarago, go Yehovah ega wo mari pakasa ki nam̃alam̃alaana 
adeada. 

18Naaleatia wanogoe Yehovah ega wo dape lua naleo ni narekeiana adeada 
maga, sokisokitore maga, go piriviri p̃au maga, go sokisoki noa maga; 

19Vakadaliga maga, go lela maga, go taugoro rae maga; 

20Tagoto p̃au maga, napanipani maga, tokoale maga, lasa maga ni tea ni nap̃o 
wia, naleo walugoro maga; 

21Rig maga, go sum̃ili maga; 

22Sugoro varau maga ni narekeiana, go sugoro kovagoro maga, kovakova maga, 
nala maga; 

23Titiro maga, go linen wia, go tap̃au vivisiana maga, go nakulukulu taugoro‐rae 
maga. 

24Go ega wo pakilina naga nap̃oaana ni namesoana ega wo doko oli tea ni nap̃o 
wia ni nasei lolo; go namea ega wo doko oli tasoki wia; nam̃asuaana ega wo doko 
oli navirinaloluana; go sugoro ni nakulukulu ni sak ega wo doko oli sugoro 
rekeikiana; go namata‐maliereana ega wo doko oli navei‐raewiaana. 

25Naatam̃oli anigo maga euga wo dowo ki lova, go m̃aau anigo maga doko 
navakalo. 

26Namata‐pua kakana maga euga wo susue po lalagaarova; go ega wo p̃alo po 
pei namata pule m̃oli one. 

Isa 4 

1Go naaleatia wanogoe nagoroi larua euga wo puasoki naanoai sikai maau, po 
naga, Auga wo gani navinaga aginami, po suni tea suniana aginami maga: ma p̃a 
suasua ki gami naga auga vei tea sosoana ki nagisam̃a; p̃a tape lua navasapinoa‐
ki‐gami‐ana pano. 

2Naaleatia wanogoe ara ni Yehovah ega wo siria po pum̃a, go navanua ega wo 
pitua ki p̃arua ki nawa wialua agi Israel natuna maga waina euga wo mauri doko. 

3Go ega wo pakilina naga tea waina e pei tea toropusiana doko Sion, go tea waina 
e ko mauri doko Yerusalem, tea mamau puti ni Yerusalem waina nagisada eu pei 
tea midiriana tusi ni tea mauri maga, euga wo pei tea sosoana ki tea tapu; 

4Ragi waina Yehovah ega wo sarue lua naloaana ki Sion natuna nagoroi maga, 
go ragi waina ega wo mari dautau ki nada ni Yerusalem m̃elu dua ki m̃aleoputo 
kakana, ki naatana ni navasap̃otaeana, go ki naatana ni natap̃arakiana. 

5Ragi wanogoe Yehovah ega wo pakilina po dap̃augoro tokora tokoana mamau 
ni tava Sion, po dap̃augoro nasaisaiana aneana maga, ega wo doko napopouru 
lawodu aleati, go namarama ni nakapu vavaga p̃ogi: go nasamasamaniana ni 
Yehovah ega wo dap̃augoro puti ra. 

6Go ega wo pei tap̃aup̃au sikai naga ega vei melu sikai ragi ni sui ni aleati, go ega 
vei tokora ni nasavasiliana go tokora ni natokolokuana ragi ni nalagi atu go ni 
usa. 

Isa 5 

1Kuga rogo nalegaana waina aga magi tagu ri lega asa, nalegaana aneana nalo ni 
roara ni vaine aneana. Tagu ri wanogoe e pei talakea ni roara ni vaine sikai tava 
m̃anopunopu wia liu sikai: 

2Go e marigoro e ki nakoro ulua sikai, po mari pakasa ki nia, po lawo e ki vaine 
wialua maga; e davagi nasum̃a varau pakilagi m̃aleoputo kakana, go e moro kili 
m̃oru ni navasokiana ni nawa ni vaine asa: go e leogoro naga ega tau ki nawa 
gagadi, ma e dau ki nawa kokona. 

3Go ragi waia, nimu naatatoko maga ni Yerusalem, go naatam̃oli maga ni Yudah 
O, kuga vasap̃otae namawota kakagu go ni roara ni vaine aginau, a pavara ni mu 
asa. 

4A pe moro mariatae mari nasava roara ni vaine aginau, waina a ko da mari a 
asa mau? Ekasana e pitua ki nawa kokona, ragi waina a leogoro naga ega vitua 
ki nawa gagadi? 

5Ita; aga wo noakisai mu tea waina aga wo mari a paki roara ni vaine aginau: aga 
wo dape lua nakoro ni nakau ulua kakana, go ega wo pei tea kani‐dinomiana; aga 
wo dakai p̃aaka kakana, go ega wo pei tea vasi‐puludoaana: 

6Aga wo doropusi a ega vei maso maladi doko; ega wo da pei tea 
tagaupakasakiana kite sove‐pakasakiana mau; ma tea vivitip̃a maga go tea 
makalikali maga euga wo p̃otu sake asa: go aga wo dip̃aki napopouru maga naga 
euga ta moro pue a mau. 

7Nalakena roara ni vaine ki Yehovah ki taua maga, e pei nasum̃a ni Israel, go 
naatam̃oli maga ni Yudah eu pei tea lawoana masauniana aneana: go e leogoro 
naleanaana, ma kuga leo, natakiana ni nada; go namarinaleoleanaana, ma kuga 
leo, nakuapiosoana sikai. 

8Ai ki tea maga waina eu do sokari nasum̃a ki nasum̃a, go vanua ki vanua, pa pa 
namalopa e dika, go eu pei nara mau waina eu pei naatatoko maga ni navanua! 

9Yehovah ki taua maga e pasa nadaligagu, e naga, Ega vei lomau, nasum̃a laapa, 
tea warua go tea leom̃atakiana maga, euga wo maladi doko, naatam̃oli ega tika 
ara. 

10Nalakena roara ni vaine eker rualima sikai ega wo pitua ki bath ega sikai maau, 
go napati ni korn omer sikai ega wo pitua ki efah ega sikai maau. 

11Ai ki tea maga waina eu do duleana malip̃ogi loaloa, naga euga to sava dausi 
namunuana kasua; waina eu doko asa doko pa pa paki p̃ogi matua, pa pa waine 
e mari namaetoana adeada e pavaga! 

12Ai ki da eu do mari katakata ki harp go ki lute, ki tabret go ki lokore, po do 
munu waine nakaniana adeada maga: ma eu da midoaki tea wosiwosikiana 
maga ki Yehovah mau, kite punusi nawosiana ni nam̃elearuna maga mau. 

13Nalakena tea wanogoe narei aginau eu po pei tea viragi‐luapavakotoana, 
nalakena eu dika naataeana: go naatam̃oli dodomadaganiana adeada maga eu 
pitolo, go taua adeada eu madou. 

14Nalakena tea wanogoe Sheol e dum̃ana mari namasauana aneana e po 
p̃elewelea, go nawokana e maga p̃arua: go tea dodomadaganiana maga ni 
Yerusalem go taua kakana, go navakilagiana kakana, go tea waina e do 
pakavakae m̃aleoputo kakana, euga wo diro asa. 

15Go naatam̃oli vakitano e po pei tea mariana e pakitano mau, go naatam̃oli 
vakilagi e po pei tea viragiana pakitano, go namata ni tea mari lagilagi eu po pei 
tea mariana eu pakitano: 

16Ma Yehovah ki taua maga e pei tea sikeana pakilagi doko naleanaana, go Sup̃e 
Tea Tapu e dapu doko namarinaleoleanaana. 

17Ragi wanogoe shiip natuna maga euga wo ganikani dapala eu pe toko malo 
kanikani adeada, go tea m̃anopunopu go naninani natuna maga euga wo 
ganikani m̃aleoputo ni tea sapuraki one kakana maga. 

18Ai ki tea maga waina eu do dosagi namarinaleotageleana ki natali maga ni 
nap̃aloana, po do dosagi namarinaleosaana ki tea tapala namea sikai ni kart: 

19Waina eu do naga, Ega mari m̃araverave, ega mari nawosiana aneana ega sava 
m̃araverave, naga tuga vunusi a: go namidoakip̃otaeana ki Tea Tapu ki Israel ega 
umai paki m̃aladigi, naga tuga atae a! 

20Ai ki tea maga waina eu soso tea sa ki tea wia, go tea wia ki tea sa; waina eu 
noa naga namaligo e pei namarama, go namarama e pei namaligo; waina eu noa 
naga tea kokona e pei tea gagadi, go tea gagadi e pei tea kokona! 

21Ai ki tea maga waina eu dum̃ada mikoaki ki da naga eu manumatua, po 
dum̃ada pei tea midoaki atae maga namatada! 

22Ai ki tea maga waina eu piviari munu waine, go ki naatam̃oli maga waina eu 
mari kasua naga euga munu namunuana kasua visarasara: 

23Waina eu do dape ruku naga euga mari leana ki tea sigisigileo, po do dape lua 
naleanaana m̃elu dua ki tea leana. 

24Nalakena tea wanogoe dapala waina mena ni nakapu e do gani nap̃olaga, go 
dapala waina nam̃enau kokolo e do mavunuvanu ki mena ni nakapu, dapala 
nogoe nakoada ega wo madada, go napum̃ada ega wo pei tea suipuluakiana pano 
dakiusi nam̃otam̃ota: nalakena eu dip̃adoa nawotaeana ki Yehovah ki taua maga, 
po midoaki p̃alo ki navasaana ki Tea Tapu ki Israel. 

25Nalakena tea wanogoe namaetoana ki Yehovah e pavaga dip̃a narei aneana, go 
e sai ki nam̃elearuna dip̃a ra, po atugi ra, go tava maga eu duruuru, go nap̃atoko 
mate adeada eu dapala nasogosogo m̃aleoputo ni napua maga. Nalakena tea 
mamau puti wanogoe namaetoana aneana e da liliu mau, ma nam̃elearuna e ko 
pei tea saikiana doko. 

26Go ega wo sike navaivaiana sikai paki nalauna maga ni uvea, go ega wo saveu 
ki da pae namatap̃ago ni maramana: go kuga leo, euga wo m̃araverave sava 
umai: 

27Euga wo da mawosa kite dapilagona mau; euga wo da maturu kite 
matamaturu mau; go tea tasoki namaloda ega wo da pei tea veresiana mau, go 
natali ni nam̃elevasiana adeada maga ega wo da makoto mau: 

28Nalua adeada maga eu makali, go naasu adeada maga eu po pei tea 
vuap̃eluakiana; go horse adeada maga natap̃alasida maga euga wo pei tea 

midoakiana naga eu dakiusi vatu kasua, go tea taliepu adeada maga dakiusi 
suitaviro sikai: 

29Nauruuruana adeada ega wo dakiusi laion sikai, go euga wo uru dakiusi laion 
tureai maga: ioro euga wo uru, po katisoki tea kati‐p̃oraeana, po dape a pano, go 
tea vualua ega wo dika. 

30Go naaleatia wanogoe euga wo saruru dip̃a ra, dakiusi nasaruruana ni natasi: 
go tea sikai e pe leo paki navanua, p̃a leo, namaligo go narogokitesaana, go 
namarama e pei tea melugoroana ki napopouru maga. 

Isa 6 

1Natau waina nawota Ussiah e mate asa, kinau a punusi Yehovah e dasake doko 
malo tasake sikai elagi po pei tea sikeana pakilagi, go sugoro kovagoro ni 
naveinawotaana aneana e pakavuro nasum̃a tapu. 

2Go seraf maga eu lawodu nap̃irikiana: eu pilake nalivaruda latelatesa sarasara 
ra; go e kovagoro naraena ki edua, go e kovagoro natuana ki edua, go e diri ki 
edua. 

3Go eu pioso dum̃ada paki da, po naga, Dapu, dapu, dapu, Yehovah ki taua maga 
e dapu: maramana mamau e pura ki nasamasamaana aneana. 

4Go laketano maga ni nakautu ni namata maga eu pari ki nadaleo ni tea waina e 
pioso, go nasum̃a e pei tea vakavuroana ki naasua. 

5Go a naga, Ai kinau! Nalakena a pei sap̃o; nalakena kinau a pei naatam̃oli gole 
loa sikai, go a doko m̃aleoputo ni narei sikai ni gole loa maga: nalakena namatagu 
ero punusi Nawota, Yehovah ki taua maga. 

6Go seraf maga sikai kakada e diri umai punusi au, nam̃elevara vavaga sikai 
waina e dape lua e ki odaki m̃elu dua ki wede ni naviriana, e doko nam̃elearuna: 

7Go e kisidogo nawokagu asa, po naga, P̃a leo, tea waia e po kisidogo nagolem̃a; 
go namarinaleotageleana anigo e po pei tea tapeluaana pano, go 
namarinaleosaana anigo e po manigo pei tea midoakikorokoroana. 

8Go a dogo nadaleo ni Yehovah, e naga, Aga tip̃aki lua sei, go sei ega wo maginami 
pano? Go a naga. Kinau nea; p̃a tip̃aki lua au pano. 

9Go e naga, P̃a vano, po noa ki narei waia, p̃a naga, Kuga rogo po moro dogo, ma 
kuga ta midoaki atae mau; go kuga leo po moro leo, ma kuga ta leo atae mau. 

10P̃a mari nap̃op̃o ni narei waia ega m̃anopunopu, po mari nadaligada euga 
madaga, go namatada euga kesa; mase namatada eu pe leo atae, go nadaligada 
eu pe rogo atae, go nap̃op̃oda e pe midoaki atae, go eu pe moro maradoa po pei 
tea maripauriana. 

11Go a naga, Yehovah O, pa pa paki seve ragi? Go e pasadara po naga, Pa pa 
natokoana maga euga wo pei taua makaka maga, naatatoko ega ta doko ara mau, 
go nasum̃a maga euga wo dika ki naatam̃oli, go navanua ega wo pei maso maladi 
one, 

12Go Yehovah ega wo mari puoli ki naatam̃oli maga, go tokora makaka maga 
euga wo laapa m̃aleoputo ni navanua. 

13Go namagovai kerualima sikai kakana e pe vei tea toropusiana doko asa, e pe 
wo moro pei tea tap̃arakiana: ega tapala terebinth, go ega tapala nakau oak, ragi 
waina e pei tea taeana e dowo, ma nalakena e ko doko; dapala nogoe 
naworawora tapu e pei nalake kakana. 

Isa 7 

1Go e pakilina naaleatia maga ki Ahas natu ni Yotham, natu ni Ussiah nawota ni 
Yudah, naga Resin nawota ni Siria, go Pekah natu ni Remaliah nawota ni Israel, 
ero sake paki Yerusalem pano naga eroga mari navakalo dip̃a e; ma ero mari sa 
marimatua ki nia. 

2Go eu noa ki tea ni nasum̃a ki David, eu naga, Siria ma Efraim ero pulutaki. Go 
nap̃op̃ona e duruuru, go nap̃op̃o ni narei aneana, dapala waina nakau maga ni 
mala ni nakau eu pei tea turuakiana ki nalagi. 

3Go Yehovah e noa ki Isaiah, e naga, P̃a tave pano, nimu ma natum̃a Shear‐
yashub, naga p̃a sua Ahas namatap̃ago ni napua ni noai ni namarourou ni elagi, 
napua warua ni vanua ki tea sarue maga; 

4Go p̃a noa ki nia, p̃a naga, P̃a vavaigoro, go p̃a tu dorogo; p̃a ta mataku mau, go 
nap̃op̃om̃a ega ta m̃anaunau mau, nalakena naseati asua dua waia, nalakena 
namaetoana vivitinu ki Resin go Siria, go ki natu ni Remaliah. 

5Nalakena Siria e mari nasekeana sa dip̃a ko, nara ma Efraim go natu ni 
Remaliah, doko do naga, 

6Tuga sake pano dip̃a Yudah, po mari sa ki nia, go tuga tape pavakoto asa, po 
lawo ki nawota sikai, natu ni Tabeel, ega toko m̃aleoputo kakana: 

7Yehovah Sup̃e e noa dapala nea, e naga, Ega wo da dapala nogoe mau, go ega 
wo da pakilina mau. 

8Nalakena Damaseko e pei nap̃au ni Siria, go Resin e pei nap̃au ni Damaseko: go 
natau rualima latesa tamate lima euga wo da nopu mau, go Efraim ega wo pei 
tea marip̃oraworaeana, naga ega wo da moro pei nalauna sikai mau: 

9Go Samaria e pei nap̃au ni Efraim, go natu ni Remaliah e pei nap̃au ni Samaria. 
Ku pe wo da saralomau asa mau, ku pe wo da pei tea lawosokiana mau. 

10Go Yehovah e moro pasa paki Ahas, 

11po naga, P̃a tatagovi Yehovah Sup̃e anigo ki navaivaiana sikai; e pe vakipua 
dapala Sheol, kite e pe vakilagi dapala nakoroatelagi. 

12Ma Ahas e naga, Aga wo da datago mau, go aga wo da maridogo Yehovah mau. 

13Go e naga, Kuga rogo, nimu tea ni nasum̃a ni David O; ku midoaki nia naga e da 
pei te navatuna waina ku mari naatam̃oli maga eu mawosa, ma ku moro 
masauna naga kuga mari Sup̃e aginau ega mawosa, kite? 

14Nalakena tea wanogoe Yehovah ega wo dum̃ana dua mu navaivaiana sikai; 
kuga leo, nagoroi atara sikai ega wo diena, po dape natuna naanoai sikai, go ega 
wo salagisana ki Immanuel. 

15Ega wo gani batar go honi, ragi waina ega wo atae p̃otae po karaikita tea sa, po 
matadoa tea wia. 

16Nalakena piakiki wanogoe ega wo da atae mau naga ega karaikita tea sa, po 
matadoa tea wia, ma navanua ki nawota dua waina ku mamarago ki da, ega wo 
pei tea toropusiana sua. 

17Yehovah ega wo mari naaleatia maga euga wo pakilina ki‐go, go paki narei 
anigo, go paki nasum̃a ni tamam̃a, naaleatia maga waina eu da pakilina mau pae 
naaleatia waina Efraim e m̃elu dua ki Yudah pano pa pa pa; e pei nawota ni 
Assiria. 

18Go ega wo pakilina naaleatia wanogoe, naga Yehovah ega wo saveu ki lago 
waina e doko namatap̃ago ni noaisara maga ni Ityipt, go ki bii waina e doko 
navanua ni Assiria. 

19Go euga wo mamau puti umai, po lawo doko nap̃aloa maso maladi maga, go 
valea maga ni vatu laketoko maga, go namalasi ni nataputea vivitip̃a, go napega 
maga mamau puti. 

20Go naaleatia wanogoe Yehovah ega wo masi lua navanua anigo, nalolu ni 
nap̃auna go ni natuana, go ni nasina, ki tea masi sikai waina ega vei tea 
vasadapuiana pae taleva kerua ni Noaisara, pae nawota ni Assiria nogo. 

21Go ega wo pakilina naaleatia wanogoe, naga naatam̃oli sikai ega wo pakale kau 
vusavusa sikai, go shiip ega rua; 

22Go ega wo pakilina naga ega wo gani batar, nalakena milk waina euga wo pitua 
ki nia, ega wo p̃arua: nalakena sara naata waina euga wo mauri doko m̃aleoputo 
ni navanua, euga wo gani batar go honi. 

23Go ega wo pakilina naaleatia wanogoe naga tea makalikali maga go tea vivitip̃a 
maga euga wo doko sara tokora waina vaine manu sikai eu pea doko ara sala 
vea, vaine maga waina eu sikasikai pataka ni shekel sikai ni silver. 

24Tea sikai e pe vaki asa pano, e pe wo puati naasu go nalua maga; nalakena tea 
makalikali maga go tea vivitip̃a maga euga wo doko usuraki navanua mamau. 

25Go tava mamau puti waina eu pea sove ra ki tea sove natano maga, naata sikai 
ega wo da moro paki asa mau, nalakena ega wo matau ki tea makalikali maga go 
tea vivitip̃a maga; ma euga wo pei tokora maga waina katel euga wo pei tea 
kakaroana asa, go waina shiip euga wo surata asa. 

Isa 8 

1Go Yehovah e noa kinau, e naga, P̃a tape vatu warua go p̃elewelea sikai, go p̃a 
midiri ega toko lina asa Maher‐shalal‐hash‐bas; 

2Go tea noasokisoki lomau dua, Uriah tea viri, go Sekariah natu ni Yeberekiah, 
ero maginau pei tea noasokisoki maga. 

3Go a pa punusi nagoroi aginau; go e diena, po dape natuna naanoai sikai. Go 
Yehovah e noa kinau, e naga, P̃a salagisana ki Maher‐shalal‐hash‐bas. 

4Nalakena piakiki wanogoe ega ko da noa atae naga mama kite teete, go 
nasogolapaana ni Damaseko go natapepavakotoana ni Samaria, euga wo pei tea 
viragi‐lua‐pavakotoana pano kivea ki nawota ni Assiria. 

5Go Yehovah e moro pasa paki nau, 

6po naga, Nalakena narei waia eu karaikita noai maga ni Shiloah waina eu do 
sara matemate, go eu do sara ki namatakuana narae ni Resin go ni natu ni 
Remaliah; 

7Nalakena tea wanogoe, p̃a leo, Yehovah ega wo mari noai maga ni Noaisara 
euga wo sake dip̃a ra, euga wo kasua po laapa, nawota ni Assiria nogo, go 
nasamasamaniana aneana mamau: go ega wo sake po donigoro nap̃ap̃a noaisara 
kakana maga, po lelep̃esi kalau natavaki kakana maga: 

8Go ega wo sara pano paki Yudah; ega wo lelep̃esi po sara duaduru po pano; ega 
wo sake pa pa ega liliu nanoana; go nalivaruna vitosiana maga eroga wo 
pakavuro naweleweleana ni navanua anigo, nalakena Sup̃e e sikoti gida doko. 

9Kuga atae, nimu narei maga O, naga kuga wo m̃anaunau; go kuga taki dorogo, 
nimu tea mamau puti ni navanua maga ni uvea: ku pe tum̃amu dasoki mu ki 
nalikau animu maga, ma ku pe wo m̃anaunau; ku pe marisokisoki, ma ku pe wo 
navunuvunu. 

10Ku pe saisai pusum̃aki, ma e pe wo pei tea mariana e pe wo pei sarapa; ku pe 
vasa ki navasaana, ma e pe wo da lawodu mau: nalakena Sup̃e e sikoti gida doko. 

11Nalakena Yehovah e dip̃aki nau ki nam̃elearu kasua sikai, po pasa parati kinau 
naga aga ta surata usi napua ki narei waia mau, e naga, 



1333 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

12Narei waia eu pe noa nalo ni te navatuna naga e pe vei nasekeana, kuga ta 
sikoti ra nasekeana wanogoe mau; go kuga ta matau ki tea waina nara eu matau 
ki nia mau, kite m̃anaunau asa mau. 

13Ma kuga vavaigoro naga Yehovah ki taua maga e dapu; go nae ega vei tea 
mataukiana animu, go nae ega vei tea ni nam̃anaunauana animu. 

14Go ega wo pei tokora sikai ni nasavasiliana; ma ega wo moro pei vatu sikai ni 
natapilagonaana, go vatu laketoko sikai ni natapilagonaana ni narowoana paki 
nasum̃a dua ni Israel, go tea katisoki sikai, go vaivai sikai paki naatatoko maga 
ni Yerusalem. 

15Go tea laapa euga wo dapilagona asa po dowo, po pei tea marip̃oraeana, po pei 
tea vuagoroana, po pei tea vuatiana. 

16Aga wo solisoki nanoasokisokiana, aga wo pulusoki nawotaeana ega toko 
m̃aleoputo ni tea tautau aginau maga. 

17Go aga wo leogoro Yehovah, waina e dasuru ki naraena pa dua ki nasum̃a ni 
Yakob, go aga wo pavatu asa. 

18Kuga leo, kinami ma natugami maga waina Yehovah e dua au ara, au pei tea ni 
navaivaiana maga go tea ni namagaana maga doko Israel, m̃elu Yehovah ki taua 
maga waina e doko tava Sion doko. 

19Go eu pe noa ki mu naga kuga vusuusu paki tea vasapua maga go paki tea kikita 
maga, waina eu do dip̃auru po do dam̃aniginigi: ma narei sikai e pe wo da 
pusuusu paki Sup̃e adeada mau, kite? Eu pe wo magi tea mauri pusuusu paki tea 
mate, kite? 

20Euga vaki nawotaeana go euga vaki nanoasokisokiana! Lomau eu do pasa tea 
tapalana maga, waina e da p̃ia ki te navatuna mau. 

21Go euga wo duaduru navanua, euga wo dogokitesa p̃arua po pitolo: go ega wo 
pakilina naga ragi waina euga wo pitolo, nap̃op̃oda ega wo sa, go euga wo pasa 
sa ki nawota adeada go Sup̃e adeada, po leo paki nakoroatelagi: 

22Go euga wo leo paki maramana, go kuga leo, narogokitesaana go namaligo, 
namaligoligo ni navitivitinuana; go euga wo pei tea tieluaana pano paki 
namaligo wono. 

Isa 9 

1Ma tea waina e pea doko narogokitesaana doko sala vea, ega wo da moro doko 
namaligoligo sala waia. Sala vea e mari navanua ni Sebulun go navanua ni Naftali 
ero pei tea midoaki‐p̃alo‐kiana, ma sala edaku e mari navanua mamau pisari 
natasi, e pei tea samasamaniana, navanua waina e doko taleva kerua ni Yordan, 
Calilea ki nalauna laapa. 

2Narei waina eu pea surata namaligo, eu po punusi namarama warua sikai: 
namarama wanogoe e maramalagati tea maga waina eu pea doko navanua ni 
melu ni namateana doko. 

3Ku mari nalauna eu disu po laapa, ku mari nalaelaeaana adeada e po p̃arua: eu 
laelaea naraem̃a ki nalaelaeaana ni nalolovaeana, dakiusi waina naatam̃oli maga 
eu do laelaea ragi waina eu dap̃otawotae tea vuti‐luapavakotoana. 

4Nalakena nakau nanoa ni natapetapeana aneana, go tiko ni napauna, go nakau 
varati ki tea riesoki kasua ki nia, ku marikotokotovi ra dapala waina ku mari a 
paki Midian. 

5Nalakena nalikau maga mamau puti ki naatam̃oli maga ni navakalo, go tea 
suniana maga waina eu pei tea sirikiana ki nada, euga wo pei tea tap̃arakiana 
puti euga vei navinaga ki nakapu. 

6Nalakena piakiki sikai e manigida pakilina, piakiki naanoai sikai e pei tea 
vituakiana paki gida; go naveinawotaana ega wo doko napauna, go nagisana ega 
wo pei tea sosoana ki Tea Midoakip̃otae Manumatua, Sup̃e Kasua Mau, Tama ni 
Ragi Vatoko, Tea Maraki ni Natam̃ateana. 

7Naveinawotaana aneana ega wo disu p̃arua, go natam̃ateana ega wo doko mau 
doko malo tasake ki David go dap̃au namarakiana aneana, naga ega vei tea lawo‐
ki‐laketokoana, go naga ega lawodu kasua doko naleanaana go doko 
namarinaleoleanaana pa pa ega tu du po du mau du. Nasuisuiana ki Yehovah ki 
taua maga ega wo mari tea wanogoe. 

8Yehovah e dip̃aki lua navasaana sikai paki Yakob, go e puvua umai doko Israel. 

9Go narei mamau eu atae a, Efraim go naatatoko maga ni Samaria, waina eu noa 
ki naleomadagaana go ki nakasuaana ni nap̃op̃oda, eu naga, 

10Brik maga eu pevera, ma tuga wo davagi ki vatu taeana maga: nakau naita 
maga eu po pei tea taekotoviana eu dowo, ma tuga wo oli ra ki nakau sidar maga. 

11Nalakena tea wanogoe Yehovah e sike walu p̃ota aneana maga eu duleana dip̃a 
ra, go e surupugoni tea kokona ki da maga; 

12Tea ni Siria kivea, go Filistine maga natakuda; go eu maga ki nawokada po 
dinomi ra. Nalakena tea mamau puti wanogoe namaetoana aneana e da liliu 
pano mau, ma nam̃elearuna e ko pei tea saikiana doko. 

13Ma narei eu da maradoa paki tea waina e atugi ra mau, kite laaga Yehovah ki 
taua maga mau. 

14Nalakena tea wanogoe Yehovah e daelua m̃elu dua ki Israel, nap̃auna go 
napuena, ara ni paama go nap̃araerae, naaleatia sikai maau. 

15Naatam̃oli matua go dodomadaganiana e pei nap̃auna; go profeta waina e pasa 
pisei ki nasorosoroana maga, e pei napuena. 

16Nalakena tea maga waina eu maraki narei waia, eu mari ra eu sasap̃o; go tea 
maga waina eu pei tea marakiana pae ara, eu pinovinoi. 

17Nalakena tea wanogoe Yehovah e da maro natureai adeada maga mau, go e da 
dodomi namalepu adeada maga go nagoroi malepu maga mau: nalakena sara 
naata sikasikai eu pei nakalep̃o go tea mari naleo sa, go sara nawoka sikasikai 
eu do pasa naveilalaana. Nalakena tea mamau puti wanogoe, namaetoana 
aneana e da liliu pano mau, ma nam̃elearuna e ko pei tea saikiana doko. 

18Nalakena nasigisigileoana e do soro dakiusi nakapu vavaga; e do gani tea 
vivitip̃a maga go tea makalikali maga: e do dokoni namalasi wono ni mala ni 
nakau, eu do sake pakilagi doko napopouru wono ni naasua. 

19Namaritausuana ki Yehovah ki taua maga e dap̃ara ki navanua: narei maga eu 
pei navinaga ki nakapu; te naata e da p̃op̃osoki taina mau. 

20Eu do puasokisoki doko taleva ni matua, ma eu pitolo doko; go eu do ganikani 
doko taleva ni mawiri, ma eu da puka mau: eu do dum̃ada gani nap̃okasida, sara 
naata ki tea ni m̃aladigi ki nia: 

21Manasseh, Efraim; go Efraim, Manasseh: go nara dua ero dip̃a Yudah. Nalakena 
tea mamau puti wanogoe, namaetoana aneana e da liliu pano mau, ma 
nam̃elearuna e ko pei tea saikiana doko. 

Isa 10 

1Ai ki tea maga waina eu do mari dawona ki natawonakiana dagele maga, go ki 
tea midiri maga waina eu do midiri tea sa: 

2Naga euga vuadaki tea tika pa dua ki naleanaana, go naga euga tape lua 
naleanaana ki tea tika maga ni narei aginau maga, naga nagoroi malepu maga 
euga vei tea tape‐luapavakotoana adeada, go naga euga mari namalepu maga 
euga vei tea vuti‐lua‐pavakotoana! 

3Go kuga wo mari nasava naaleatia ni navaratiana, ragi waina nalagi atu ega wo 
pae uvea umai? Kuga wo sava pa punusi sei po laaga nasilaeana? Go kuga wo 
doropusi nasogolapaana animu ega wo doko esava? 

4Kuga wo kolo pakitano m̃aleoputo ni tea soliana maga, kite dowo doko etano ki 
tea atugiana maga. Nalakena tea mamau puti wanogoe, namaetoana aneana e da 
liliu pano mau, ma nam̃elearuna e ko pei tea saikiana doko. 

5Ai ki‐go Assiria O, nakau varati ni namaetoana aginau, tagau ni namaritausuana 
aginau doko nam̃elearugu! 

6Aga wo dip̃aki lua e pano dip̃a nalauna sigisigileo sikai; go dip̃a narei waina eu 
mari au a maeto, aga wo dip̃aki nia naga ega tape pavakoto tea vuti‐
luapavakotoana, go naga ega tape pavakoto tea viragi‐lua‐pavakotoana, go naga 
ega vasi puludoa ra dapala nalepa ni napua maga. 

7Ma nae e noa naga ega ta mari tea wanogoe mau, go namidodoana aneana e da 
midoa ki nia mau; ma e doko namidodoana aneana naga ega mari puoli ki, go 
naga ega taelua nalauna maga, euga ta pisa maau mau. 

8Nalakena e naga, Tea maraki aginau maga eu da mamau puti pei nawota maga 
doko mau, kite? 

9Kalno e da dakiusi Karkemish mau, kite? Hamath e da dakiusi Arpad mau, kite? 
Samaria e da dakiusi Damaseko mau, kite? 

10Nam̃elearugu e pei tea saikiana dip̃a namarakiana maga ni idolo maga, waina 
nasup̃e taeana kakada maga eu p̃arua liu nasup̃e taeana maga ni Yerusalem go 
ni Samaria; 

11Go aga wo da mari paki Yerusalem go paki idolo kakana maga, ega tapala 
waina a mari a paki Samaria go paki idolo kakana maga, kite? 

12Nalakena tea wanogoe ega wo pakilina, ragi waina Yehovah ega wo mari sua 
nawosiana aneana mamau puti doko tava Sion go doko Yerusalem, naga ega wo 
parati nawota ni Assiria nalakena navakavakaeana lagilagi aneana go 
nasamasamaana ni naleomadagaana aneana. 

13Nalakena e naga, Ki nakasuaana ni nam̃elearugu a po mari a, go pae 
namanumatuaana aginau; nalakena a pei tea ni namidoakiataeana: a disurisugi 
kokoi maga ki narei maga, go a dape pavakoto naleo wia masauniana adeada 
maga; dakiusi tea kasua sikai, a mari naatatoko maga eu pakitano: 

14Go nam̃elearugu e daraku lua nasogolapaana ki narei maga dakiusi e pe vei 
vete sikai; go dapala waina tea sikai e do pilae atolu maga waina eu pei tea 
toropusiana doko, dapala nogoe kinau a po pivila maramana mamau: go tea 
waina nalivaruna e parivari, kite waina e p̃olagati nawokana, kite p̃ara, e dika. 

15Tagoto ega wo dum̃ana pakavakae a paki tea waina e daata asa, kite? Soro ega 
wo dum̃ana mari lagilagi paki tea waina e do sorosoro asa, kite? E pe tapala 
nogoe, e pe takiusi tiko sikai waina e pe rurua ki naata waina e pe tape dakati a, 
kite e pe takiusi tagau sikai waina e pe tum̃ana sike a e duleana, dapale e pe ta 
pei tea ni nakau mau. 

16Nalakena tea wanogoe Yehovah, Yehovah ki taua maga, ega wo dip̃aki lua 
nam̃aguraana paki m̃aleoputo ni tea m̃anopunopu aneana maga; go etano ki 
nasamasamaana aneana, natap̃arakiana sikai ega wo pei tea tokoniana, waina 
ega wo dakiusi natap̃arakiana ni nakapu. 

17Go namarama ki Israel ega wo pei nakapu sikai, go Tea Tapu kakana mena ni 
nakapu sikai: go ega wo soro po gani tea vivitip̃a kakana maga go tea makalikali 
kakana maga doko naaleatia sikai maau. 

18Go ega wo gani puoli ki nasamasamaana ni mala ni nakau kakana, go ni vanua 
ni namasu kakana, naatana go nap̃atokona: go ega wo pei dakiusi ragi waina tea 
takiana ega wo sara pano. 

19Go nakau maga waina euga wo pei tea toropusiana doko mala ni nakau kakana, 
euga wo pisa maau sa, dapala waina piakiki sikai e mariatae peve ra. 

20Go ega wo pakilina naaleatia wanogoe, naga namagovai ni Israel waina eu pei 
tea toropusiana doko, go tea ni nasum̃a ni Yakob waina eu ko mauri doko, euga 
wo da moro pavatu tea waina e atugi ra mau; ma euga wo pavatu Yehovah, Tea 
Tapu ki Israel, doko nalomauana. 

21Namagovai sikai, namagovai ni Yakob, ega wo liliu paki Sup̃e Tea Kasua Mau. 

22Nalakena narei anigo Israel eu pe tapala naworaone ni natasi, ma namagovai 
kakada m̃oli e pe wo liliu: namarisakiana e pei tea mari‐dawonakiana, waina ega 
wo pura sarasaraape ki namarinaleoleanaana. 

23Nalakena Yehovah, Sup̃e ki taua maga, ega wo mari navakavuroana waina e 
pei tea midoaki‐dawonakiana, m̃aleoputo ni navanua mamau. 

24Nalakena tea wanogoe, Yehovah Sup̃e ki taua maga e noa dapala nea, e naga, 
Narei aginau O, waina ku doko Sion doko, p̃a ta matau ki tea ni Assiria mau, ragi 
waina eu atugi ko ki tiko, po sike tagau adeada dip̃a ko, dapala waina naka ni 
Ityipt eu pea mari a. 

25Nalakena ega ta pei tuai, go namaritausuana aginau ega wo nopu, go 
namaetoana aginau ega wo pei namavunuvunuana adeada. 

26Go Yehovah ki taua maga ega wo surupugoni nasasanaana sa sikai dip̃a ra, ega 
wo dapala ragi waina e atugi Midian doko vatu ni Oreb: go ega wo sike tiko 
aneana dip̃a ra, dapala waina e sike a dip̃a naka ni Ityipt. 

27Go ega wo pakilina naaleatia wanogoe, naga natapetapeana aneana ega wo pei 
tea tapeluaana m̃elu dua ki napaum̃a, go nakau ni nanoa aneana ega wo da moro 
doko nanoam̃a doko mau. 

28E po umai paki Aiath, e surata duaduru Mikron po pano; e daua ki naleo aneana 
maga doko Mikmash: 

29Eu po duagoto namoso po pano; eu do m̃enaki doko Ceba: Ramah e do 
duruuru; Cibeah ni Saul e po sava pano. 

30P̃a sike nadaleom̃a po pioso kasua, Callim natuna nagoroi O! P̃a taki dorogo, 
Laishah O! P̃a vasadara e Anathoth O! 

31Madmenah e do sava pano; naatatoko maga ni Cebim eu dum̃ada saisai ki da 
naga euga sava pano. 

32Naaleatia waia ega wo da nopu go nae ega wo maromaro doko Nob: ega wo 
dutua ki nam̃elearuna paki tava ki Sion natuna nagoroi, tava ni Yerusalem. 

33Kuga leo, Yehovah, Yehovah ki taua maga ega wo daekotokotovi ara maga ki 
nakasuaana mataukiana: tea varau maga waina eu parau pakilagi euga wo pei 
tea taeana euga rowo, go tea vakilagi ega wo pei tea viragiana pakitano. 

34Ega wo daekotokotovi mala wono ni nakau maga ki p̃eseu sikai ni airon, go 
Lebanon go tea ni natatap̃auana kakana maga euga wo dowo. 

Isa 11 

1Go nawasi sikai ega wo siria m̃elu nalake ni nakoa ni Yesse, go arana sikai ni 
nakoana ega wo dau ki nawana: 

2Go Naata ni Yehovah ega wo puvua umai doko asa, naatana ni 
namanumatuaana go ni namidoakiataeana, naatana ni namidoakip̃otaeana go ni 
naveinawotaana, naatana ni naataeana go ni namatau‐ki‐Yehovah‐ana; 

3Go namaroana aneana ega wo doko namatauki‐Yehovah‐ana: go ega wo da 
pasap̃otae pae tea waina namatana ero punusi a mau, kite noap̃otae pae tea 
waina nadaligana ero dogo e mau: 

4Ma ega wo pasap̃otae tea rogokitesa maga pae namarinaleoleanaana, po magi 
tea tika maga ni navanua noap̃otae pae naleanaana: go ega wo atugi navanua ki 
tiko ni nawokana; go ki namero ni nagolena maga, ega wo mari punue tea 
sigisigileo. 

5Go naleanaana ega wo pei tea tasoki ni namalona, go naveilomauana ega wo pei 
tea tasoki ni nawarena maga. 

6Go wulf ega wo doko sikoti shiip natuna, go leopard ega wo one natano sikoti 
naninani natuna; go kau natuna go laion tureai go tea vaganiana m̃anopunopu 
euga wo mamau doko; go piakiki kiki sikai ega wo maraki ra. 

7Go kau go bear eroga wo dua ganikani; natuda maga euga wo mamau one 
natano one: go laion ega wo gani nam̃enau dapala oks. 

8Go piakiki vakasusukiana ega wo do p̃aro m̃oru ni m̃aata, go tea vasue‐susu‐ana 
ega wo sai ki nam̃elearuna paki m̃oru ni adder. 

9Namarisakiana go namaripuolikiana eroga wo dika usuraki tava tapu aginau: 
nalakena maramana ega wo pura ki naatae‐Yehovah‐ana, dapala waina noai 
maga eu dap̃augoro natasi. 

10Go ega wo pakilina naaleatia wanogoe, naga nawasi ni Yesse ega wo lawodu 
po magi narei maga pei manututu sikai, go nalauna maga euga wo laaga asa; go 
tokora tokoana aneana ega wo pei nasamasamaana. 

11Go ega wo pakilina naaleatia wanogoe, naga Yehovah ega wo moro sike 
nam̃elearuna sala kerua naga ega taulua namagovai ni narei aneana waina eu ko 
pei namagovai doko, pae Assiria, go pae Ityipt, go pae Pathros, go pae Kush, go 
pae Elam, go pae Shinar, go pae Hamath, go pae naureure maga ni natasi. 

12Go ega wo magi nalauna maga sike lawo ki navaivaiana sikai, go ega wo piragi 
saisai ki tea taperaverakiana maga ni Israel, po piragi saisai ki tea 
taperaverakiana maga ni Yudah, pae naweluki pati ni maramana umai. 

13Go naroitoiana ki Efraim ega wo makoto, go tea maga waina eu mari 
nakokonaana paki Yudah, euga wo pei tea taeluaana: Efraim ega wo da moro 
doitoi Yudah, go Yudah ega wo da moro mari dip̃a Efraim. 

14Go euga wo dam̃oni siwo paraki Filistine maga taleva ni elo musu; euga wo 
pulutaki dape pavakoto tea ni nalauna p̃ota maga ni ist: euga wo sai ki 
nam̃elearuda dip̃a Edom go Moab; go Ammon natuna maga euga wo dogo parati 
ki da. 

15Go Yehovah ega wo mari nap̃olulua ni Natasi ni Ityipt ega wo garagara; go ki 
nalagi kasua aneana, ega wo sai ki naruna elagi ni Noaisara, go ega wo atugi a po 
dap̃otawotae a ega vei nap̃ap̃a noai euga larua, naga naatam̃oli maga euga surata 
duagoto asa natano garagara. 

16Go napua lapa sikai ega wo doko, waina ega wo pei agi namagovai ni narei 
aneana waina euga vei tea toropusiana doko, naga euga surata asa ragi waina 
euga m̃elu dua ki Assiria umai; ega tapala waina e magi Israel doko, naaleatia 
waina e m̃elu dua ki navanua ni Ityipt sake umai. 

Isa 12 

1Go p̃a wo noa naaleatia wanogoe, p̃a wo naga, Aga wo pasa dodo m̃ata ki‐go, 
Yehovah O; nalakena ku pea maeto kinau, ma namaetoana anigo e liliu pano, go 
ku do pakavakale au. 

2Kuga leo, Sup̃e e maginau pei namautipauriana; aga wo pavatu asa, go aga wo 
da mataku mau: nalakena Yehovah Sup̃e e pei nakasuaana aginau go nalegaana 
aginau; go e po maginau pei namautipauriana. 

3Nalakena tea wanogoe kuga wo laelaea pautui noai m̃elu namata noai maga ni 
namautipauriana. 

4Go kuga wo noa naaleatia wanogoe, kuga wo naga, Kuga vasa dodo m̃ata ki 
Yehovah, kuga vioso ki nagisana, kuga rogorogo ki namarimatuaana aneana 
maga m̃aleoputo ni narei maga, kuga noasai naga nagisana e pei tea vakilagi. 

5Kuga lega samasama ni Yehovah; nalakena e mari tea ni namagaana maga: ega 
vei tea ataeana usuraki maramana mamau. 

6P̃a samasama po sokamidi, nigo naatatoko ni Sion O: nalakena Tea Tapu ki 
Israel e pei tea warua m̃aleoputo kakam̃a. 

Isa 13 

1Naveanoasaiana nalo ni Babelon, waina Isaiah natu ni Amos e punusi a. 

2Kuga sike lawo ki navaivaiana sikai tava navatuvatu, kuga sike nadaleo paki da, 
po alo dua ki da, naga euga sili namata‐pua maga ki navarapule maga. 

3A dip̃aki tea mari‐masale‐kiana aginau maga, ioro, a soso naatam̃oli marimatua 
aginau maga, tea maga waina eu samasama ni natatap̃auana aginau, naga euga 
maginau sikosiko. 

4Kuga rogo namarip̃araiana ni taua ni naatam̃oli waina e doko tava maga, dapala 
e pe vei taua warua ni narei! Kuga rogo namarip̃araiana ni namarakiana maga 
ni nalauna maga waina eu pei tea viragi‐saisai‐kiana doko! Yehovah ki taua maga 
e do piragi saisai ki taua sikai raki navakalo. 

5Eu pae navanua sikai ni uvea umai, pae namatap̃ago edaku ni nakoroatelagi, e 
pei Yehovah go nalikau maga ni namaritausuana aneana, naga ega mari sa ki 
navanua mamau. 

6Kuga lalagaarova; nalakena naaleatia ki Yehovah e pei m̃aladigi; namarisakiana 
ega wo pae Tea Kasua Mau umai. 

7Nalakena tea wanogoe nam̃elearu ni tea mamau puti ega wo manainai, go 
nap̃op̃o ni sara naatam̃oli ega wo sara: 

8Go euga wo m̃anaunau; navitivitinuana maga go narogokitesaana maga euga 
wo puasoki ra; euga wo dogo navitinuana dakiusi nagoroi visola sikai: euga wo 
saram̃akoto dum̃ada paki da; navivitinuana ega wo doko naraeda. 

9Kuga leo, naaleatia ki Yehovah e do umai, tea maridao, e pilake namaritausuana 
kasua go namaetoana vivitinu; naga ega mari navanua ega vei maso maladi sikai, 
go naga ega mari puoli ki tea sigisigileo kakana maga m̃elu dua ki nia pano. 

10Nalakena m̃asoe maga ni nakoroatelagi go taua kakada maga euga wo da pitua 
ki namarama kakada mau: elo ega wo maligo nasakeana kakana, go atelagi ega 
wo da marama mau. 

11Go aga wo parati maramana nalakena namarinaleosaana adeada, go tea 
sigisigileo maga nalakena namarinaleotageleana adeada; go aga wo mari navei‐
p̃op̃o‐vakilagiana ki tea leomadaga maga ega makoto, go naleolagilagiana ki tea 
suatoro ega vakitano. 

12Go aga wo mari naatam̃oli ega wo p̃ia liu kold tautau, ega wo p̃ia liu kold wialua 
ni Ofir. 

13Nalakena tea wanogoe aga wo parivaria ki nakoroatelagi maga, go maramana 
ega wo pei tea ruruakiana m̃elu dua ki naliana, narae ni namaritausuana ki 
Yehovah ki taua maga, naaleatia ni namaetoana vivitinu aneana. 

14Go ega wo pakilina, naga dakiusi kasel waina e pei tea kopasiluaana, go dakiusi 
shiip waina tea viragi saisai ki da e dika, sara naata euga wo sikasikai maradoa 
liliu paki narei adeada, go euga wo sikasikai sava paki navanua adeada pano. 

15Sara naata waina euga vei tea vuatiana, euga wo pei tea vuri‐sasama‐kiana; go 
sara naata waina euga vei tea vuasokiana, euga wo dowo ki lova. 

16Go piakirikiri adeada maga euga wo pei tea p̃okap̃oraworaeana narae ni 
namatada; nasum̃a adeada maga euga wo pei tea vuti‐lua‐pavakotoana, go 
nagoroi adeada maga euga wo pei tea marip̃aragoto‐kiana. 

17Kuga leo, ega wo surupugoni naka ni Media dip̃a ra, nara waina eu da midoaki 
silver mau, go waina eu da maro kold mau. 

18Go naasu adeada maga euga wo daep̃oraworae natureai maga; go euga wo da 
mari malemale paki nawa ni nap̃ele mau; namatada euga wo da maritadodomi 
piakirikiri maga mau. 

19Go Babelon, tea samasamaniana liu namarakiana maga, naleom̃atakiana go 
natatap̃auana ki naka ni Kaldea, ega wo dakiusi Sodom go Comorrah ragi waina 
Sup̃e e dap̃olosiwo ki da. 

20Naatam̃oli ega wo da doko asa mau, go ega wo maladi doko pae tagona paki 
tagona: go tea ni Arabia ega wo da sike lawo ki tap̃aup̃au aneana asa mau; go tea 
leo parati ki shiip maga euga wo da mari navata ni shiip adeada euga one natano 
asa mau. 

21Ma nalo mila maga ni masop̃alo euga wo one natano asa; go nasum̃a kakana 
maga euga wo pura ki koria mila maga; go ostris maga euga wo doko asa doko, 
go naninani anoai maga euga wo sale asa. 

22Go wulf maga euga wo kua nasum̃a vakilagi kakana maga, go koria mila maga 
nasum̃a warua maga: ragi kakana e pei m̃aladigi, go naaleatia kakana maga euga 
wo da parau mau. 

Isa 14 

1Nalakena Yehovah ega wo maritadodomi Yakob, go ega wo moro matadoa 
Israel, po lawo ki da navanua adeada: go tea ni nalauna p̃ota maga euga wo sikoti 
ra, go euga wo puluti tea ni nasum̃a ni Yakob. 

2Go narei maga euga wo piragi soki ra, po morimori ra paki naliada: go nasum̃a 
ni Israel ega wo peani ra navanua ki Yehovah, euga wo pei tea suasua naanoai 
maga go tea suasua nagoroi maga: go dapala nogoe euga wo piragilua‐pavakoto 
tea maga waina eu pea piragi‐lua‐pavakoto ara; go euga wo maramara dap̃au tea 
riesoki ra maga. 

3Go ega wo pakilina naaleatia waina Yehovah ega wo dua ko namaromaroana pa 
dua ki nasusueana anigo asa go pa dua ki narogokitesaana anigo, go pa dua ki 
naveinaviti‐ana waina ku pei tea mariana ku p̃osiwosi kasua asa, 

4Naga p̃a wo noa naluluakia waia dip̃a nawota ni Babelon, p̃a naga, Ai tea riesoki 
e po makoto! Ai natokoana ni kold e po makoto! 

5Yehovah e po mari p̃ori tiko ki tea sigisigileo, naap̃e ki tea maramara maga; 

6Waina eu atugi narei maga namaritausuana, po da makoto asa mau, go waina 
eu maramara dap̃au nalauna maga namaetoana, doko do kopalele ra po da mari 
malemale paki da mau. 

7Maramana mamau e doko dam̃ate, natam̃ateana e doko asa doko: eu p̃orae 
nalegaana. 

8Ioro, nakau paine maga eu do laelaea ako, nara ma nakau sidar maga ni 
Lebanon, doko do naga, Pae ragi waina nigo ku dowo one pa pa paki naaleatia 
waia, tea taekotovi e da sake umai dip̃a gami mau. 

9Sheol e do parivari naga ega sua ko naumaiana anigo: e surupugoni tea mate 
maga naga euga toko raki‐go, tea vakilagi maga mamau puti ni maramana nogo; 
e pulevule nawota maga mamau puti ni nalauna maga m̃elu dua ki malo tasake 
ni naveinawotaana adeada maga. 

10Nara mamau puti euga wo pasadara, po noa ki‐go, euga wo naga, Nigo ma ku 
po manainai dakiusi gami, kite? Ku po doko dakiusi gami, kite? 

11Navakavakaeana anigo go nadaleo ni harp anigo maga eu po pei tea viragiana 
paki Sheol pano: ula e pei tea welesakiana etano ki‐go, go ula maga eu do 
kavugoro ko. 

12Ai ki‐go ku po dowo pae nakoroatelagi pakitano, m̃asoe lapa ni malip̃ogi O, 
malip̃ogi natuna naanoai O! Ai ki‐go ku po pei tea taekotoviana ku dowo natano, 
nigo waina ku pea mari nalauna maga eu pakitano! 

13Go ku noa nap̃op̃om̃a, ku naga, Aga wo pei tea tapeana sake paki nakoroatelagi 
pano, aga wo dum̃agu dape malo tasake aginau ega vakilagi liu m̃asoe maga ki 
Sup̃e; go aga wo dasake doko nap̃au ni tava ni nasaisaiana namatap̃ago edaku 
mau ni ep̃au: 

14Aga wo sake pakilagi liu navakilagiana ni napopouru maga; aga wo dum̃agu 
mari au aga wo dakiusi Tea Vakilagi Liu. 

15Ma ku po pei tea viragiana pakitano paki Sheol, paki namatap̃ago edaku mau 
ni m̃orutano. 

16Tea maga waina eu punusi ko euga wo siko ako, euga wo midoakiusiusi ko, po 
naga, Naatam̃oli waia e pei nae waina e mari navanua e duruuru, waina e paria 
ki namarakiana maga, kite? 

17Nae waina e mari maramana e dapala masop̃alo sikai, po dap̃olosiwo ki 
natokoana kakana maga; waina e da suasua peresi tea soliana aneana maga naga 
euga vaki kiada pano mau, kite? 

18Nawota maga ni nalauna maga, tea mamau puti kakada, eu do maturu 
nasamasamaana, sara naata sikasikai doko matigoda. 

19Ma nigo ku dika matigo, ku pei tea nadikiana pano dakiusi nap̃atoko mate 
mamaragokiana sikai, tokora waina nap̃oaana ni nap̃atoko mate maga e doko 
asa, tea maga waina eu mate ki lova, waina eu siwo paki vatu maga ni m̃orutano; 
dakiusi nap̃atoko mate sikai waina e pei tea vapuludoaana. 

20P̃a wo da pei tea ovakiana sikoti ra mau, nalakena ku mari sa ki navanua anigo, 
ku mari punue narei anigo; nagisa ni naworawora ni tea sigisigileo ega wo da 
pei tea rogoana mau. 

21Kuga mari m̃ata naga natuna maga euga wo pei tea maripunueana nalakena 
namarinaleotageleana ki tamada; naga euga wo da moro duleana, po peani pioli 
ki navanua, po pakanoe narae ni maramana mau. 

22Go Yehovah ki taua maga e naga, Aga wo duleana dip̃a ra, po daelua m̃elu dua 
ki Babelon nagisana go namatarau aneana, go natuna, go natuna natuna maga, 
Yehovah e noa e. 

23Go aga wo mari a ega vei tokora tokoana ni porkupaine, go luku noai maga: go 
aga wo sasara e ki nasara ni namaripuolikiana, Yehovah ki taua maga e noa e. 

24Yehovah ki taua maga e pivisa po naga, Dapala waina kinau a midoaki dawona 
ki nia, ega wo pakilina dapala nogoe; go dapala waina kinau a midoaki p̃ai a, ega 
wo lawodu dapala nogoe: 

25Naga aga wo mari p̃ori tea ni Assiria navanua aginau, po pasi puludoa ki nia 
tava aginau maga: go nakau ni nanoa aneana ega wo m̃elu dua ki da pano, go 
natapetapeana aneana ega wo m̃elu dua ki napauda pano. 

26Tea wanogoe e pei namidoakip̃aiana waina e pei tea midoakip̃aiana nalo ni 
maramana mamau: go tea wanogoe e pei nam̃elearu waina e pei tea saikiana 
elagi ki nalauna maga mamau puti. 

27Nalakena Yehovah ki taua maga e midoaki p̃ai a, go sei ega wo mari puoli ki 
nia? Go nam̃elearuna e pei tea saikiana pano, go sei ega wo mari a ega vei tea 
rosa‐liliua‐kiana? 

28Natau waina nawota Ahas e mate asa, naveanoasaiana waia e pei tea 
noasaiana, eu naga. 

29P̃a ta samasama mau, Filistia mamau O, nalakena tiko waina e atugi ko e 
makoto: nalakena adder sikai ega wo m̃elu nakoa ni m̃aata, go nawana ega wo 
pei m̃aata vivikati sa sikai waina e do diri. 

30Go tea rogokitesa ega wo ganikani malo kanikani aginau, go tea tika ega wo 
one natano po doko p̃ia doko: go aga wo mari punue nawasi anigo ki 
navitoloana, go namagovai anigo waina eu pei tea toropusiana eu doko, euga wo 
pei tea maripunueana. 

31P̃a lalagaarova, namata‐pua O; p̃a kuapioso, natokoana O; p̃a sara pano, Filistia 
mamau O; nalakena naasua sikai e m̃elu north umai, go te naata sikai e da puoli 
ki taua ni navakalo kakana maga mau. 

32Go tea sikai ega wo pasadara tea tautauana maga ni nalauna wanogoe ki 
nasava? Ega wo noa naga Yehovah e lawo‐ki‐laketoko Sion, go naga tea 
rogokitesa maga ni narei aneana euga wo sava sili asa. 

Isa 15 

1Naveanoasaiana nalo ni Moab. Ioro, p̃ogi sikai Ar‐Moab e pei tea mariana e pei 
maso maladi, po mavunuvunu; ioro, p̃ogi sikai Kir Moab e pei tea mariana e pei 
maso maladi, po mavunuvunu. 

2Eu sake paki Bayith, go paki Dibon pano, paki tokora vakilagi maga naga euga 
tagi: Moab e do lalagaarova nalo ni Nebo, go nalo ni Medeba: nam̃asuaana e doko 
sara nap̃auda, nalolu ni nasida e pei tea masiluaana. 

3Eu dum̃ada dasoki ra ki nakulukulu ni sak doko napua adeada maga: doko 
nam̃asua ni nasum̃a adeada maga, go tokora welewelea adeada maga, eu do 
lalagaarova, doko do dagi p̃arua. 

4Heshbon go Elealeh ero pioso; nadaleoda e pei tea rogoana pa pa paki Yahas: 
nalakena tea wanogoe naatam̃oli maga ni navakalo ni Moab eu kuapioso; 
naatana e duruuru nap̃alauna. 

5Nap̃op̃ogu e do gi nalo ni Moab; tea sava pano kakana maga eu sava paki Soar 
pano, paki Eklath shelishiyah: nalakena eu sake tokora ni nasakesakeana paki 
Luhith pano, eu do sake, eu do sake, eu do dagi; go doko napua paki Horonaim 
eu sike nadaleoda nalakena namarisasakiana. 

6Nalakena noai maga ni Nimrim eu dap̃a garagara: nalakena nam̃enau e kokolo 
sua, e da moro pisou mau, naulu mamalakesa e dika. 

7Nalakena tea wanogoe nalapalapaana ni nataluaana adeada, go tea waina eu 
daua ki nia, euga wo dape lua ra po duagoto nap̃ap̃a noaisara ni willo maga pano. 

8Nalakena nakuapiosoana e pano usuraki kokoi maga ni Moab daliviri; 
natagiana kakana pa pa paki Eklaim, go natagiana kakana pa pa paki Beer‐elim. 

9Nalakena noai maga ni Dimon eu pura ki nada: ma namarisakiana maga waina 
eu sa do liu eu doko raki Dimon, laion sikai waina ega wo darup̃a Moab tea seara 
kakada waina eu sava pano, go namagovai ni navanua waina eu pei tea 
toropusiana eu mauri doko. 

Isa 16 

1Eu pitua ki shiip natuna maga paki tea maramara ni navanua, eu dip̃aki lua ra 
pae Sela pano pae napua ni masop̃alo paki tava ki Sion natuna nagoroi. 

2Nalakena ega wo doko naga Moab natuna nagoroi maga euga wo pei tea 
taperaverakiana pa dua ki natuagotoana maga ni Arnon, dakiusi manu natuna 
maga waina eu pei tea kopasiluaana m̃elu dua ki vete. 

3Eu naga, P̃a maginami pitua ki namidodoana, po maginami noap̃otae tea waina 
auga wo mari a, p̃a welesa ki melum̃a aleati matua, ega tapala e pe vei p̃ogi; p̃a 
tasuru ki tea maga waina eu pei tea kopasiluaana pano, go tea sava pano ega ta 
pei tea vituakiana mau. 

4P̃a suasua ki tea kopasiluaana maga ni Moab naga euga m̃enaki doko kiam̃a; p̃a 
madeada pei tokora sikai ni nasavasiliana pa dua ki narae ni tea tapepavakoto: 
nalakena ragi waina nariesokiana ega wo nopu, go namarisakiana ega wo 
makoto, go tea riesoki maga euga wo mavunuvunu navanua, 

5Ragi wanogoe malo tasake sikai ega wo pei tea lawoki‐laketokoana doko 
nadodomiana, go tea sikai ega wo dasake doko asa, doko naveilomauana ekopu 
ni tap̃aup̃au ki David; waina ega wo pasap̃otae, po mari m̃arekareka naleanaana, 
go waina ega wo m̃araverave mari namarinaleoleanaana. 

6Tu dogo narogorogoana nalo ni naleomadagaana ni Moab, naga e pei tea vei 
p̃op̃o‐vakilagi p̃arua; go nalo ni navei‐p̃op̃o‐vakilagiana aneana, go 
naleomadagaana aneana, go namaritausuana aneana; navakavakaeana aneana 
maga eu pei tea p̃alo. 

7Nalakena tea wanogoe Moab ega lalagaarova nalo ni Moab, euga mamau puti 
lalagaarova: kuga lalagaarova po dogokitesa p̃arua nalo ni laketano maga ni Kir‐
hareseth. 

8Nalakena vanua maga ni Heshbon, go vaine ni Sibmah eu kokolo; nawota maga 
ni nalauna maga eu atu kotovi tea lawoana wialua kakana maga; waina eu pano 
pa pa eu paraki Yaser, po sai paki masop̃alo; ara kakana maga eu pei tea saikiana 
pano, eu duagoto natasi. 

9Nalakena tea wanogoe aga wo dagisi vaine ni Sibmah natagiana ni Yaser: aga 
wo pue ko ki naririmatagu maga, Heshbon O, go Elealeh: nalakena nararasaana 
ni navakalo e dowo paki nawa matua anigo maga go paki nalolovaeana anigo. 

10Go nasamasamaana go nalaelaeaana ero pei tea tapeluaana m̃elu dua ki vanua 
ni namasu; go nalegaana go nakolalaelaeaana eroga wo dika roara maga ni 
vaine: tea vasoki nawa ni vaine ega wo da pasi m̃oru ni navasokiana ni nawa ni 
vaine mau: nararasaana kakana e makoto. 

11Nalakena tea wanogoe naatagu e do gi dakiusi harp nalo ni Moab, go nap̃op̃ogu 
nalo ni Kir‐heres. 

12Go ega wo pakilina ragi waina ega vei tea vunusiana naga Moab e mawosa 
tokora vakilagi, naga ega umai paki tokora tapu aneana naga ega tapasavasa; ma 
ega wo da marimatua mau. 

13Tea wanogoe e pei navasaana waina Yehovah e noa e nalo ni Moab ragi maga 
waina eu pano sua. 

14Ma ragi waia Yehovah e pasa, po naga, Natau dolu euga wo da nopu, dakiusi 
natau maga ki tea vasadapuiana, go nasamasamaana ni Moab ega wo pei tea 
dododaoana, nara ma taua warua kakana ni narei; go namagovai kakana waina 
ega wo pei tea mautiana ega mauri, ega wo pei taua kiki sa waina ega wo pei tea 
midoakiana naga e da pei te navatuna mau. 

Isa 17 

1Naveanoasaiana nalo ni Damaseko. Kuga leo, Damaseko ega wo da moro pei 
natokoana sikai mau, ega wo pei taua makaka sikai. 

2Natokoana kakana maga euga wo pei maso maladi: euga wo pei agi navata maga 
ni shiip, waina euga wo one natano asa, go tea vakamatakua ki da ega wo dika. 

3Nasum̃a ni p̃aaka ega wo pano puoli m̃elu dua ki Efraim, go namarakiana m̃elu 
dua ki Damaseko; go namagovai ni Siria waina ega wo pei tea toropusiana doko 
ega wo dakiusi nasamasamaana ni Israel natuna maga, Yehovah ki taua maga e 
noa e. 

4Go ega wo pakilina naaleatia wanogoe, naga nasamasamaana ni Yakob ega wo 
pakitano, go nam̃anopunopuana ni nap̃okasina ega wo sirinopu. 

5Ega wo dapala tea tagaukotovi ragi waina e pai korn lawodu, go naruna e 
dagaukotovi m̃okai kakana maga; go ega wo dapala tea sikai ragi waina e 
pilavilae m̃okai maga nap̃aloa ni Refaim. 

6Navilavilaeana ega wo pei tea toropusiana doko, ega wo dakiusi ragi waina eu 
paria ki nakau oliva, nawa sikasikai ega toko nam̃asua ni arana ni elagi mau, 

nawa pati kite lima namatap̃ago ni ara ni nakau dau p̃ia sikai. Yehovah Sup̃e ki 
Israel e noa e. 

7Naaleatia wanogoe naatam̃oli maga euga wo midoaki Tea Tawona ki da, go 
namatada euga wo leo paki Tea Tapu ki Israel. 

8Go euga wo da moro midoaki wede ni naviriana maga, nawosiana ni 
nam̃elearuda maga mau, go euga wo da moro leo paki tea waina nakinida maga 
eu p̃osiwosi ki nia mau, e pe vei Asherah maga, kite e pe vei wede maga ni tea ni 
nap̃o wia. 

9Naaleatia wanogoe natokoana kasua anigo maga euga wo dakiusi maso maladi 
maga ki naworawora ni Hivah go ki naworawora ni Amor, waina nara eu 
doropusi ra nalakena Israel natuna maga: go ega wo pei maso maladi sikai doko. 

10Nalakena ku malio ki Sup̃e ni namautipauriko‐ana, go ku da midoaki Vatu 
Laketoko ni nakasuaana anigo mau; nalakena tea wanogoe ku pe lawo tea 
lawoana masauniana maga, po puru ki ara maga ni sup̃e sikai ni nalauna p̃ota: 

11Ku pe mari ra eu pe ulua naaleatia waina ku pe lawo ra asa, naga eu pe manigo 
pum̃a malip̃ogi ki nia: ma nalolovaeana kakana e pe wo pano puoli naaleatia ni 
narogokitesaana, go ni nasusueana warua. 

12Ai ki nap̃agaagaana ni narei laapa, waina eu do pagaaga dakiusi nap̃agaagaana 
ni natasi maga; go nauruana ni nalauna maga waina eu do uru dakiusi 
nasaruruana ni noai kasua maga! 

13Nalauna maga euga wo uru dakiusi nasaruruana ni noai laapa: ma Sup̃e ega 
wo pasa kasua ki da, go euga wo sava paki uvea pano, po pei tea kopasiluaana 
pano dapala nap̃olaga ni tava maga waina nalagi e do sui pulua ki nia, go dapala 
nasogosogo ni suitaviro. 

14Ragi melu, kuga leo, nap̃ilakeana; go e ko da aleati go eu pano puoli. Tea 
wanogoe e pei tea veanip̃otaeana ki tea maga waina eu do dape pavakoto gida, 
go navaratiana ki tea maga waina eu do puti lua pavakoto gida. 

Isa 18 

1Ai ki navanua ni rarua maga waina eu pilake nalivaruda, waina e doko taleva 
kerua ni noaisara maga ni Ethiopia: 

2Waina e dip̃aki lua tea tautauana maga eu duagoto natasi pae rarua maga ni 
nap̃araerae doko noaisara maga, doko do naga, Kuga vano, nimu tea tautauana 
maga waina ku sava m̃araverave, po punusi nalauna varau pakilagi go m̃om̃oa 
sikai, narei mataukiana sikai ki tea ni m̃aladigi go ki tea ni uvea; nalauna kasua 
go marimatua sikai, waina navanua adeada, noaisara maga eu dap̃awasi asa! 

3Nimu naatatoko maga mamau puti ni maramana, go nimu waina ku doko 
navanua doko, ragi waina navaivaiana sikai ega vei tea sikeana tava maga, kuga 
vunusi a; go ragi waina euga sui paiga, kuga rogo e. 

4Nalakena Yehovah e noa kinau, e naga, Aga wo matadorogo doko, go aga wo leo 
punusi pae tokora tokoana aginau; dakiusi navivitinuana ni aleati matua, dakiusi 
napopouru ni nasovaki doko sui ni nalolovaeana. 

5Nalakena pea ki nalolovaeana, ragi waina napum̃a e dasi, go nawa ni vaine e po 
matua, ega wo dagaukotovi nasiri maga ki tagau maga, go ega wo daelua arana 
saikiana maga. 

6Euga wo pei tea toropusiana euga mamau doko, euga vei agi manu katip̃orae 
maga ni tava maga, go agi nalo tuavati maga ni navanua: ragi ni navivitinuana 
euga wo pei tea katip̃oraeana ki manu maga, go ragi ni namamaladiana ki nalo 
tuavati maga. 

7Ragi wanogoe navituaana sikai ega wo pei tea viragiana umai paki Yehovah ki 
taua maga, paki tava Sion tokora waina nagisa ni Yehovah ki taua maga e doko 
asa, pae narei varau pakilagi go m̃om̃oa sikai, go pae narei mataukiana sikai ki 
tea ni m̃aladigi go ki tea ni uvea; nalauna kasua go marimatua sikai, waina 
navanua adeada, noaisara maga eu dap̃awasi asa. 

Isa 19 

1Naveanoasaiana nalo ni Ityipt. P̃a leo, Yehovah e sakesaake doko napopouru 
sikai waina e sava kasua, po do umai paki Ityipt: nasup̃e maga ni Ityipt euga wo 
parivari naraena, go nap̃op̃o ni Ityipt ega wo sara nap̃alauna. 

2Go ega wo surupugoni naka ni Ityipt dum̃ada dip̃a ra: go euga wo marimari sara 
naata dip̃a taina, go sara naata dip̃a tea ni m̃aladagi ki nia; natokoana dip̃a 
natokoana, go namarakiana dip̃a namarakiana. 

3Go namidodoana ni Ityipt ega wo pinovinoi nap̃alauna; go aga wo mari puoli ki 
namidoakip̃otaeana kakana: go euga wo pusuusu paki nasup̃e maga, go paki tea 
vasatalakolako maga, go paki tea vasapua maga, go paki tea kikita maga. 

4Go aga wo pitua ki naka ni Ityipt paki nam̃elearu ni tea suatoro sikai; go nawota 
pakamatakua sikai ega wo maramara dap̃au ra. Yehovah, Yehovah ki taua maga 
e noa e. 

5Go noai maga ni natasi euga wo dap̃a, go noaisara ega wo mataru po garagara. 

6Go noaisara maga euga wo p̃oa; nap̃ap̃a noaisara maga ni Ityipt euga wo nunu 
po dap̃a garagara: nap̃araerae go natovatova euga wo kokolo. 

7Napega maga pisari Noaisara Naile, nadigi ni Naile, go tea lawoana maga 
mamau puti waina eu pei tea lawoana pisari Naile, euga wo kokolo, po pei tea 
sui‐pulua‐kiana pano, po puoli. 

8Go tea araika maga euga wo susue, go tea maga mamau puti waina eu nadi ki 
tagau Noaisara Naile euga wo lalagaarova, go tea maga waina eu p̃elesa ki 
kup̃ena maga noai maga euga wo saram̃asike. 

9Go tea maga waina eu mari nawosiana ni linen wia, go tea maga waina eu pausi 
nakulukulu tare, euga wo maliere. 

10Go tea vausi nakulukulu maga euga wo saram̃akoto go tea vasadapuiana maga 
euga wo dogokitesa nap̃op̃oda. 

11Nawota maga ni Soan eu pei lala mau; nanoap̃otaeana ki tea vusum̃aki 
manumatua liu maga ki Faraoh e pei navasaana p̃alo: dapale sava ku piviari noa 
ki Faraoh naga, Kinau a pei natu ni tea manumatua, natu ni nawota maga ni ragi 
ni tuai? 

12Naatam̃oli manumatua anigo maga nara wai? Euga wo noakisai ko tea waina 
Yehovah ki taua maga e dawona ki nia nalo ni Ityipt go euga wo mari a ega vei 
tea ataeana. 

13Tea maraki maga ni Soan eu pei tea manumatavusa maga, tea maraki maga ni 
Memfis eu pei tea surueana; tea maga waina eu pei vatu maga ni naweluki ni 
naworaworana maga, eu mari Ityipt e sasap̃o pano. 

14Yehovah e mari naata ni navinovinoiana e sari m̃aleoputo kakana: go eu mari 
Ityipt e sasap̃o sara nawosiana kakana, dakiusi naatam̃oli matamaloku waina e 
sasap̃o naluaana aneana. 

15Go Ityipt ega wo da mariatae marimatua nalo ni te navatuna mau, waina 
nap̃auna, kite napuena, ara ni paama kakana, kite nap̃araerae kakana ega wo 
maridogo mari a. 

16Naaleatia wanogoe Ityipt ega wo dakiusi nagoroi maga: ega wo duruuru po 
mataku nalakena natutuakiana ni nam̃elearu ni Yehovah ki taua maga, waina 
nae ega wo dutua ki nia asa. 

17Go navanua ni Yudah ega wo mari Ityipt ega vinovinoi, sara naata waina eu 
dogo navasaana nalo kakana, euga wo mataku nap̃alauda nalakena 
namidoakidawonakiana ki Yehovah ki taua maga, waina e midoaki dawona ki 
nia dip̃a ra. 

18Naaleatia wanogoe natokoana lima ni navanua ni Ityipt euga wo pasa pae 
masileo ni Kanaan, po noasai nagisa ni Yehovah ki taua maga; sikai kakada ega 
wo pei tea sosoana ki Natokoana ni Elo. 

19Naaleatia wanogoe wede ni naviriana sikai paki Yehovah ega wo doko 
m̃aleoputo ni navanua ni Ityipt, go tea lawodu sikai ega wo doko kokoi kakana. 

20Go ega wo pei navaivaiana sikai go tea noasokisoki sikai paki Yehovah ki taua 
maga navanua ni Ityipt: nalakena euga wo pioso paki Yehovah nalakena tea 
riesoki maga, go ega wo madeada dip̃aki lua tea maumau pauri sikai, go tea 
kasua sikai, go ega wo pualua ra. 

21Go Yehovah ega wo dum̃ana mari a ega vei tea ataeana paki naka ni Ityipt, go 
naaleatia wanogoe naka ni Ityipt euga wo atae Yehovah; go euga wo lotu ki nia 
ki naviriana maga go ki navituaana tap̃arakiana maga, go euga wo sai nasaiana 
maga paki Yehovah, po mari pataka da. 

22Go Yehovah ega wo atugi Ityipt, ega wo atugi a po moro mari pauri a; go euga 
wo maradoa liliu paki Yehovah, go nae ega wo pei tea vavaraniana ki da, go ega 
wo mari pauri ra. 

23Naaleatia wanogoe napua lapa sikai ega wo doko, pae Ityipt paki Assiria, go 
naka ni Assiria euga wo paki Ityipt, go naka ni Ityipt euga wo paki Assiria; go 
naka ni Ityipt go naka ni Assiria euga wo saisai lotu. 

24Naaleatia wanogoe Israel ega wo pei ketolu ki Ityipt go ki Assiria, ega wo pei 
navasap̃iakiana sikai m̃aleoputo ni navanua: 

25Yehovah ki taua maga ega wo pasap̃ia ki da, doko do naga, Narei aginau Ityipt 
euga vei tea vasap̃iakiana, nara ma Assiria nawosiana ni nam̃elearugu, go Israel 
tea veanipiolikiana aginau. 

Isa 20 

1Doko natau waina Tartan e paki Ashdod, ragi waina Sarkon nawota ni Assiria e 
dip̃aki nia asa, go e mari navakalo dip̃a Ashdod, po puati a; 

2Doko ragi wanogoe Yehovah e pasa pae nam̃elearu ni Isaiah natu ni Amos, po 
naga, P̃a vano, po sawo lua nakulukulu ni sak m̃elu dua ki namalom̃a, po dape 
lua nam̃elevasiana anigo m̃elu dua ki nam̃elem̃a. Go e mari dapala nogoe, e 
m̃alam̃ala po dika nam̃elevasiana, doko do surasurata. 

3Go Yehovah e naga, Dapala waina tea suasua aginau Isaiah e m̃alam̃ala po dika 
nam̃elevasiana doko do surasurata natau dolu naga ega vei navaivaiana sikai go 
tea ni namagaana sikai paki Ityipt go paki Ethiopia; 

4Dapala nogoe nawota ni Assiria ega wo piragi lua pavakoto tea viragi‐lua‐
pavakotoana maga ni Ityipt, go tea ni Ethiopia waina eu pei tea kopasiluaana 
pano, tea vusavusa go tea matua, euga wo m̃alam̃ala po dika nam̃elevasiana, go 
namaoda euga m̃alam̃ala, paki namaliereana ni Ityipt. 

5Go euga saram̃akoto po maliere, nalakena Ethiopia naleogoroana adeada, go 
nalakena Ityipt nasamasamaana adeada. 

6Go naaleatia wanogoe naatatoko maga ni navanua ni elau wanogoe euga wo 
naga, Kuga leo, tea wanogoe e pei naleogoroana anigida, tokora waina tu sava 
paki asa raki nasilaeana naga tuga vei tea vualuaana m̃elu dua ki nawota ni 
Assiria! Go nigida tuga tum̃agida mauti gida dapale sava? 

Isa 21 

1Naveanoasaiana nalo ni masop̃alo ni natasi. Navasaana maga waina eu dakiusi 
nalagi atu maga ni Sauth eu pae masop̃alo umai, pae navanua mataukiana sikai. 

2Navunusiana madaga sikai e pei tea noasaiana paki nau; tea mari malauweluki 
e pei tea mari‐malauwelukiana, go tea mari pavakoto e pei tea maripavakotoana. 
P̃a sake pano, Elam O; p̃a kelugoro ra, Media O; nam̃am̃arigiana kakana mamau 
auga wo mari a ega makoto. 

3Nalakena tea wanogoe nawaregu e pura ki narogokitesaana; navitivitinuana 
maga eu puasoki au, dapala navitinuana ni nagoroi visola sikai: a kolokolo ragi 
waina a dogo e; a saram̃akoto ragi waina a punusi a. 

4Nap̃op̃ogu e pa putuaki, nasaram̃akotoana e mari au a mataku: p̃ogi waina a 
masauna e panop̃ota po pei naruruuruana paki nau. 

5Eu mari m̃ata ki wede ni nakaniana, eu p̃elesa ki nap̃anu maga, eu ganikani, eu 
do munu: kuga tuleana, nimu tea maraki maga O, kuga salasala nakokoro ki 
naroro. 

6Nalakena Yehovah e noa dapala nea paki nau, e naga, P̃a vano, p̃a lawo ki tea 
vavaigoro sikai; ega wo noasai ki tea waina ega vunusi a: 

7Go e punusi kariot maga, go naatam̃oli maga waina eu sakesaake horse eu 
duarua, go naatam̃oli maga waina eu sakesaake ass, go naatam̃oli maga waina 
eu sakesaake kamel, go e daki dorogo ki natakidorogoana wia. 

8Go tea waina e punusi a, e naga: Yehovah O, a lawodu pitip̃atip̃a nasum̃a varau 
pakilagi ni navavaigoroana aleati, go a pei tea lawokiana tea vavai aginau p̃ogi 
mamau. 

9Go p̃a leo, naatam̃oli maga eu rumai, tea sakesaake horse eu duarua, go tea sikai 
e pasadara, po naga, Babelon e dowo, e dowo; go nasup̃e taeana kakana maga eu 
maworawora paki natano. 

10Nimu waina ku pei tea wokalesueana, nimu waina ku pei tea niveana: tea 
waina a dogo e ki Yehovah ki taua maga, Sup̃e ki Israel, a po noakisai mu asa. 

11Naveanoasaiana nalo ni Dumah. Tea sikai e sike nadaleona m̃elu Seir, po pioso 
paki nau, e naga, Tea vavaigoro, p̃ogi e pei nasava? Tea vavaigoro, p̃ogi e pei 
nasava? 

12Tea vavaigoro e naga, Malip̃ogi e pei m̃aladigi, go nap̃ogiana ega moro umai: 
ku pe moro masau pusuusu, p̃a moro umai pusuusu. 

13Naveanoasaiana nalo ni Arabia. Kuga m̃enaki malo wono ni namalasi, nimu 
taua surata maga ni naworawora ni Dedan. 

14Kuga tua tea madou noai naga ega munu; kuga sua tea sava pano maga po dua 
ra navinaga, nimu naatatoko maga ni navanua ni Tema O. 

15Nalakena eu sava pa dua ki lova maga, pa dua ki lova sailuaana, go pa dua ki 
naasu vuap̃eluakiana, go pa dua ki namadagaana ni navakalo. 

16Nalakena Yehovah e noa dapala nea paki nau, e naga, Natau sikai ega ta nopu, 
ega tapala natau ni tea vasadapuiana, go nasamasamaana mamau puti ni Kedar 
ega wo makoto. 

17Go tea vua naasu maga ki m̃aau maga ni Kedar natuna maga, namagovai 
kakada waina euga wo pei tea toropusiana doko, euga wo pisa maau; nalakena 
Yehovah, Sup̃e ki Israel, e noa e. 

Isa 22 

1Naveanoasaiana nalo ni nap̃aloa ni navunusiana. Nasava e mari ko, naga ku 
mamau puti sake paki nam̃asua ni nasum̃a maga? 

2Nigo natokoana ni nap̃agaagaana O, natokoana ni nalaelaeaana, waina ku pura 
ki nararasaana? Tea maripunueana anigo maga eu da pei tea maripunueana ki 
lova mau, go eu da mate navakalo mau. 

3Tea maramara anigo maga eu paka sikai maau sava pano, eu pei tea 
vuapavakotoana masale ki navuap̃eluakiana ni naasu: tea mamau puti kakam̃a 
waina eu pei tea vap̃aiana, eu sava paki uvea ma eu pei tea vuapavakotoana. 

4Nalakena tea wanogoe kinau a naga, P̃a leleop̃ota kinau, aga wo dagi p̃arua; P̃a 
ta mari m̃araverave naga p̃a vasapakavakale au, nalo ni namarisakiana ni narei 
aginau natuna nagoroi mau. 

5Nalakena e pei naaleatia sikai ni narogokitesaana, go ni nariesokiana, go ni 
navinovinoiana, waina Yehovah, Sup̃e ki taua maga e mari a nap̃aloa ni 
navunusiana; ni narakaiana ni p̃aaka maga, go ni nakuapiosoana sikai paki tava 
maga. 

6Tea tape naasu eu pae Elam, tea sakesaake horse maga eu pae Siria; go Kir e 
pukepiri kokororum̃a. 

7Go ega wo pakilina, naga nap̃aloa wia liu anigo maga euga wo pura ki kariot 
maga, go tea sakesaake horse maga euga wo lawo ki naraeda paki namata‐pua 
anigo maga. 

8Go nap̃ilakeana anigo, Yudah O, e pei tea mari‐pakasa‐kiana; go naaleatia 
wanogoe ku leo paki nalikau maga ni navakalo waina eu doko ekopu ni nasum̃a 
waina e pei tea mariana ki nakau maga ni Lebanon. 

9Go ku punusi malo mawora maga ni natokoana ki David, naga eu laapa: go ku 
piragi saisai ki noai maga ni luku noai ni etano. 

10Go ku peve nasum̃a maga ni Yerusalem, go ku dakai nasum̃a maga naga p̃a 
mari p̃aaka ega moro kasua. 

11Go ku mari lasa warua liu sikai ni noai namawota ni p̃aaka dua naga noai ni 
luku noai ni tuai ega wo doko asa: ma ku da leo paki tea waina e mari a mau, kite 
midoaki tea waina e mari dawona ki nia tuai. 

12Go naaleatia wanogoe Yehovah, Sup̃e ki taua maga e soso natagiana, go 
nalalagaarovaana, go nam̃asuaana, go natasokiana ni nakulukulu ni sak; 

13Go kuga leo, nalaelaeaana go nasokamidiana, namaripunueana ni oks go 
naatugiana ni shiip, nakaniana ni nap̃okasi go namunuana ni waine: tuga 
kanikani po munu, nalakena matamai tuga wo mate. 

14Go Yehovah ki taua maga e dum̃ana noasai a nadaligagu, e naga, Kuga wo da 
pei tea maridautau‐kiana m̃elu dua ki namarinaleotageleana waia mau, pa pa 
kuga wo mate. Yehovah Sup̃e ki taua maga e noa e. 

15Yehovah, Sup̃e ki taua maga e noa dapala nea, e naga, P̃a vano po punusi tasiga 
leo parati ki waina, Shebna nogo, waina e dap̃au nasum̃a, po naga, Ku mari 
nasava nea? 

16Go sei waia waina ku mamau doko nea, naga ku dum̃am̃a dae matigo sikai nea, 
doko do maneana dae matigo sikai tokora vakilagi, po maneana dae midimidiria 
tokora tokoana sikai vatulaketoko? 

17P̃a leo, Yehovah ega wo nadi kasua ki‐go, naatam̃oli marimatua O; go ega wo 
puasoki kasua ki‐go; 

18Ega wo dali ki‐go po nadi ki‐go paki navanua welewelea sikai; tokora wanogoe 
p̃a wo mate asa, go tokora wanogoe kariot maga ni nasamasamaana anigo euga 
wo doko asa, nigo tea malierekiana ni nasum̃a ki nawota anigo. 

19Go aga wo dielua ko m̃elu dua ki nawosiana anigo, go p̃a wo pei tea nadikiana 
m̃elu dua ki tokora vakilagi anigo pakitano. 

20Go ega wo pakilina naaleatia wanogoe, naga aga wo soso tea suasua aginau 
Eliakim natu ni Hilkiah: 

21Go aga wo sugoro e ki sugoro kovagoro anigo, po dasoki a ki tea tasoki anigo, 
go aga wo pitua ki naveinawota‐ana anigo paki nam̃elearuna: go ega wo magi 
naatatoko maga ni Yerusalem, go nasum̃a ni Yudah, pei tamada sikai. 

22Go tea viloki ni nasum̃a ki David, aga wo dua e asa ega toko napauna; go nae 
ega wo p̃olagati, go te naata ega wo da kokoro mau; go ega wo kokoro, go te 
naata ega wo da p̃olagati mau. 

23Go aga wo duri soki a ega tapala pin sikai tokora kasua sikai; go ega wo magi 
nasum̃a ni tamana pei malo tasake sikai ni nadodomadaganiana. 

24Go euga wo sara ki nasamasamaana mamau ni nasum̃a ki tamana asa, 
naworaworana go natuna maga, lasa kirikiri maga mamau puti, lasa munu maga 
go lasa warua maga. 

25Naaleatia wanogoe, Yehovah ki taua maga e noa e, pin wanogoe waina e pei 
tea turisokiana tokora kasua sikai, ega wo m̃elu; go ega wo pei tea taekotoviana 
po dowo, go tea madaga waina eu sara ki nia asa, ega wo pei tea taeluaana; 
nalakena Yehovah e noa e. 

Isa 23 

1Naveanoasaiana nalo ni Tair. Kuga lalagaarova, nimu rarua maga ni Tarshish O; 
nalakena tokora kasua animu e pei tea mariana e pei maso maladi: e pei tea 
noasaiana paki da navanua ni Kittim. 

2Kuga tatam̃ate doko, nimu naatatoko maga ni navanua ni elau O; nigo waina tea 
vakokoto maga ni Sidon, waina eu duagoto natasi, eu pakavuro ko. 

3Tea taluaana kakana e pei napati ni korn ni Shihor, nalolovaeana ni navanua ni 
Noaisara; go e pei tokora ni nasosoriana ki nalauna maga. 

4P̃a maliere, Sidon O, nalakena natasi e pasa, e naga, A da dogo navitinuana ni 
navisolaana, kite dapetape mau, go a da pakale natureai maga, kite pakale pisei 
ki naatara maga mau. 

5Ragi waina narogorogoana wanogoe ega vei tea rogoana Ityipt, euga wo 
dogokitesa p̃arua narogorogoana nalo ni Tair. 

6Kuga tuagoto paki Tarshish pano; kuga lalagaarova, nimu naatatoko maga ni 
navanua ni elau, O! 

7Tea wanogoe e pei natokoana animu ni nalaelaeaana, waina naatulakeana 
kakana e pei tea ni ragi ni tuai, waina natuana ero dape a pano paki uvea naga 
ega m̃enaki doko asa, kite? 

8Sei waina e midoaki dawona ki tea wanogoe dip̃a Tair, natokoana vitua ki 
vauvau maga, waina tea vakokoto kakana maga eu pei naatam̃oli warua maga, 

waina tea sorisori kakana maga eu pei tea dodomadaganiana maga ni 
maramana? 

9Yehovah ki taua maga e midoaki dawona ki nia, naga ega mari navei‐
p̃op̃ovakilagiana ni sara nasamasamaana ega vei tea marisakiana, naga ega mari 
tea dodomadaganiana maga mamau puti ni maramana euga vei tea dododaoana. 

10P̃a lelep̃esi usuraki navanua dakiusi Noaisara, Tarshish natuna nagoroi O; 
nawora e dika. 

11E sai ki nam̃elearuna elagi ki natasi, e paria ki namarakiana maga: Yehovah e 
pitip̃aki nalo ni Kanaan, naga euga mari puoli ki nasum̃a ni p̃aaka kakana maga. 

12Go e naga, P̃a wo da moro laelaea mau, nigo nagoroi atara ni Sidon O, waina ku 
pei tea riesokiana: p̃a tuleana, p̃a tuagoto paki Kittim pano; ma p̃a wo moro dika 
ki namaromaroana tokora wanogoe. 

13P̃a leo punusi navanua ki tea ni Kaldea; e da moro pei nalauna sikai mau; tea 
ni Assiria eu lawo ki nia e pei agi nalo tuavati maga ni masop̃alo: eu sike lawo ki 
nasum̃a varau pakilagi adeada maga dip̃a e, eu dap̃olosiwo ki nasum̃a warua 
kakana maga, po mari a e pei tea makaka sikai. 

14Kuga lalagaarova, nimu rarua maga ni Tarshish O; nalakena tokora kasua 
anigo e pei tea mariana e pei maso maladi. 

15Go ega wo pakilina naaleatia wanogoe, naga Tair ega wo pei tea maliokiana 
natau rualima larua, ega tapala namauriana ki nawota sikai: edaku ki nanopuana 
ni natau rualima larua, Tair ega wo dakiusi nagoroi masausara ni nalegaana 
waia: 

16P̃a tape harp sikai, p̃a surata usuraki natokoana, nigo nagoroi masausara 
waina ku pei tea maliokiana; p̃a mari roroaleo wia, p̃a lega nalegaana laapa, naga 
p̃a wo moro pei tea midoakiana. 

17Go ega wo pakilina edaku ki nanopuana ni natau rualima larua, naga Yehovah 
ega wo leo punusi Tair, go ega wo liliu paki navasadapuiana kakana, go ega wo 
maripele paki namarakiana maga mamau puti waina eu doko narae ni 
maramana. 

18Go naleo vakokotoana kakana maga go navasadapuiana kakana euga wo pei 
tea tapu paki Yehovah: euga wo da pei tea taluaana kite dauakiana mau; 
nalakena naleo vakokotoana kakana ega wo pei agi tea maga waina eu doko 
narae ni Yehovah doko, naga euga kanikani po puka, go naga euga suni tea 
suniana wia. 

Isa 24 

1Kuga leo, Yehovah e mari navanua e p̃alo, go e mari a e pei maso maladi, po 
dap̃olosiwo ki nia, po daperavera ki naatatoko kakana maga. 

2Go ega wo doko naga agi narei ega tapala agi tea viri; agi tea suasua ega tapala 
agi nawota aneana; agi nagoroi suasua ega tapala agi nawota nagoroi aneana; 
agi tea vakokoto ega tapala agi tea sosori; agi tea vitua ki tea seakiana ega tapala 
agi tea tape tea seakiana; agi tea tape narogoviana ega tapala agi tea vitua ki 
narogoviana paki nia. 

3Navanua ega wo pei maso maladi one, po pei tea marisasakiana; nalakena 
Yehovah e noa navasaana wanogoe. 

4Navanua e susue po mavunuvunu, maramana e manainai po sirinopu, tokora 
vakilagi maga ni maramana eu sirinopu. 

5Navanua e pei tea mariana e loa nalakena naatatoko kakana maga; nalakena eu 
dapiri nawotaeana maga, eu mari natip̃akiana e panop̃ota, eu dapiri 
navasasokiana waina e du du po du mau du. 

6Nalakena tea wanogoe navasasakiana e dinomi navanua, go tea maga waina eu 
doko asa doko eu pei tea tip̃akotoviana: nalakena tea wanogoe naatatoko maga 
ni navanua eu pei tea tap̃arakiana, go naatam̃oli maga waina eu pei tea 
toropusiana eu doko, eu pisa mau. 

7Waine vau e susue, vaine e kokolo, tea vei p̃op̃o laelaea eu do mamau puti gi. 

8Nalaelaeaana ni tabret maga e makoto, namarip̃araiana ki tea maga waina eu 
laelaea e nopu, roroaleo ni harp e makoto. 

9Euga wo da munu waine pilake nalegaana mau; namunuana kasua ega wo 
kokona paki tea maga waina eu munugi a. 

10Natokoana ni navinovinoiana, e pei tea taperaverakiana: nasum̃a mamau puti 
eu pei tea kokoroana, naga te naata ega ta sili paki ekopu mau. 

11Nakuapiosoana sikai e doko napua maga nalakena waine e dika; 
nasamasamaana mamau e maligo, nalaelaeaana ni navanua e pano puoli. 

12Natokoana e pei tea toropusiana e pei maso maladi doko, go namata‐pua maga 
eu pei tea marisasakiana eu pevera. 

13Nalakena ega wo doko m̃aleoputo ni navanua usuraki narei maga, naga ega wo 
dakiusi ragi waina eu paria ki nakau oliva, dakiusi navilavilaeana ni nawa ni 
vaine ragi waina naleleiana e nopu. 

14Eu sike nadaleoda, eu lega samasama ni natatap̃auana ki Yehovah. Eu pioso 
kasua pae taleva ni elo musu, eu samasama taleva ni elo sake, eu samasama ni 
Yehovah, Sup̃e ki Israel, elau maga ni natasi. 

15Nalakena tea wanogoe kuga samasama ni Yehovah taleva ni elo sake, go nagisa 
ni Yehovah, Sup̃e ki Israel, navanua maga ni elau. 

16Pae namatap̃ago edaku ni maramana tu dogo nalegaana maga, tea leana ega 
vei tea samasamaniana. Ma a naga, Kinau a sirinopu, kinau a sirinopu, ai kinau! 
Tea mari malauweluki maga eu mari malauweluki; ioro, tea mari malauweluki 
maga eu mari navei‐malauwelukiana warua liu. 

17Namatakuana, go m̃orutano, go vaivai, eu pakilina ki‐go, naatatoko ni 
maramana O. 

18Go ega wo pakilina, naga naata waina ega wo sava dua ki nasaruruana ni tea 
mataukiana, ega wo diro m̃orutano; go naata waina ega wo sake umai m̃elu dua 
ki m̃aleoputo ni m̃orutano, ega wo pei tea tapesokiana ki vaivai; nalakena 
namata leoduru maga ni elagi eu pei tea wolagatiana, go laketano maga ni 
maramana eu duruuru. 

19Navanua e maworawora, navanua e sawara, navanua e pei tea duruaki‐p̃arua‐
kiana. 

20Navanua ega wo darataara dakiusi naatam̃oli matamaloku sikai, po parivari 
dakiusi tap̃aup̃au sikai; go natapiriana kakana ega wo madaga one asa, go ega 
wo dowo, po da moro duleana mau. 

21Go ega wo pakilina naaleatia wanogoe, naga Yehovah ega wo parati taua ni 
elagi nakoroatelagi, go nawota maga ni navanua maramana. 

22Go euga wo pei tea viragisaisai‐kiana, dapala waina tea soliana maga eu pei tea 
viragi‐saisai‐kiana doko m̃orutano, go euga wo pei tea kokoro‐p̃onotiana ekopu 
ni nasum̃a ni navavaiana, go edaku ki naaleatia laapa, euga wo pei tea varatiana. 

23Go atelagi ega wo dasuru ki naraena, go elo ega wo maliere; nalakena Yehovah 
ki taua maga ega wo maramara tava Sion, go Yerusalem, go ega wo pei tea 
samasamaniana narae ni tea matua aneana maga. 

Isa 25 

1Yehovah O, nigo ku pei Sup̃e aginau; aga wo pasa sike ko pakilagi, aga wo pasa 
samasama ni nagisam̃a; nalakena ku mari tea ni namagaana maga, waina eu pei 
tea midoakidawona‐kiana tuai, tea veilomau, go lomau. 

2Nalakena ku mari natokoana sikai e pei taua makaka sikai; natokoana 
p̃aakagoroana sikai e pei tea sapuraki one; nasum̃a warua ki tea vakavakae e da 
moro pei natokoana sikai mau; ega wo da moro pei tea tavagi‐piri‐ana te ragi 
mau. 

3Nalakena tea wanogoe narei kasua maga euga wo samasama ni ko, natokoana 
maga ni nalauna mataukiana maga euga wo matau ki‐go. 

4Nalakena ku pei tokora kasua agi tea rogokitesa, tokora kasua agi tea tika doko 
narogokitesaana aneana, tokora ni nasavasiliana pa dua ki suitaviro, melu sikai 
pa dua ki navivitinuana, ragi waina namaridogoana kasua ki tea mataukiana 
maga e dakiusi nalagi atu sikai. 

5Dapala navivitinuana malo garagara, p̃a wo mari namarip̃araiana ki tea 
vakavakae maga ega vakitano; dapala navivitinuana melu ni napopouru, 
nalegaana ki tea mataukiana maga ega wo pei tea mariana ega makoto. 

6Go Yehovah ki taua maga ega wo magi narei maga mamau puti mari nakaniana 
sikai ni navinaga wia tava wanogoe, nakaniana sikai ni waine matua, ki namarae 
go nam̃aladua, ki waine matua wia lua. 

7Go doko tava wanogoe, nae ega wo dape lua tea taugoro‐rae waina e pei tea 
sawakiana e dap̃augoro narei maga mamau puti, go tea taugoro‐p̃otae waina e 
pei tea welesakiana e kovagoro nalauna maga mamau puti. 

8Ega wo mari puoli ki namateana pa pa ega tu mau du; go Yehovah Sup̃e ega wo 
kasilua naririmata maga m̃elu dua ki sara namata maga; go ega wo dape lua 
nadododaoana ki narei aneana m̃elu dua ki maramana mamau: nalakena 
Yehovah e noa sua e. 

9Go ega wo pei tea noaana naaleatia wanogoe, euga wo naga, P̃a leo, tea waia e 
pei Sup̃e anigida; tu leogoro asa, go ega wo mauti gida: e pei Yehovah; tu leogoro 
asa, tuga wo samasama po sokamidi namautipauriana aneana. 

10Nalakena nam̃elearu ni Yehovah ega wo doko tava wanogoe doko, go Moab 
ega wo pei tea vapuludoaana naliana, dapala waina nasogosogo e pei tea 
vapuludoaana natap̃ata. 

11Go ega wo pitosi nam̃elearuna maga m̃aleoputo kakana, dapala tea waina e do 
ava e pitosi nam̃elearuna maga naga ega ava; ma Yehovah ega wo mari 
navakilagiana aneana ega wo pakitano nalakena namarinaleotageleana ni 
nam̃elearuna maga. 

12Go nasum̃a varau pakilagi ni p̃aaka aneana, nae ega wo mari a ega vakitano, 
ega vaki natano, paki nam̃otam̃ota. 

Isa 26 

1Naaleatia wanogoe nalegaana waia ega wo pei tea legaana navanua ni Yudah: 
Natokoana kasua anigida O; Sup̃e ega wo sike lawo ki namautipauriana ega vei 
p̃aaka maga go nakoro ni p̃aaka maga. 

2Kuga wolagati namata‐pua maga, naga nalauna leana waina e pavaigoro 
nalomauana ega sili ara. 

3Tea waina e pei p̃op̃o vei lomau paki‐go, p̃a wo pavaigoro e ega toko 
natam̃ateana wialua, nalakena e pavatu ako. 

4Kuga vavatu Yehovah sara ragi: nalakena Yehovah Sup̃e e pei vatu laketoko 
waina e du du po du mau du. 

5Nalakena e mari tea maga waina eu doko tokora ni elagi eu pakitano, natokoana 
waina e pei tea sikeana pakilagi, e mari a e pakitano, e mari a e pakitano paki 
natano; e piragi a pakitano paki nam̃otam̃ota. 

6Nam̃ele natua ni tea rogokitesa, go navasiana ni tea tika ega wo pasi soki a. 

7Napua ki tea leana e pei naleanaana: nigo ku leana, ku maramatana ki napua ki 
tea leana. 

8Au leogoro napua ni navasap̃otaeana anigo maga, Yehovah O; namasauana ni 
nap̃op̃ogami e paki nagisam̃a go paki nawotaeana anigo. 

9Nap̃op̃ogu e masau ko p̃ogi; ioro, naatagu nap̃alaugu ega wo laaga ako 
m̃araverave: nalakena ragi waina navasap̃otaeana anigo maga eu doko navanua, 
naatatoko maga ni maramana eu ataedogo namarinaleoleana. 

10Tea sigisigileo ega vei tea saup̃iakiana, ma ega wo da atae dogo 
namarinaleoleanaana mau; doko navanua ni naleanaana, ega wo mari dagele, go 
ega wo da punusi natatap̃auana ki Yehovah mau. 

11Yehovah O, nam̃elearum̃a e pei tea sikeana pakilagi, ma eu da punusi a mau: 
ma euga wo punusi nasuisuiana anigo paki narei waia, po maliere; ioro, nakapu 
ega wo gani dinomi walup̃ota anigo maga. 

12Yehovah O, p̃a wo maginami mari dawona ki natam̃ateana: nalakena ku moro 
maginami marimatua nawosiana aginami mamau puti waina au p̃osiwosi ara. 

13Yehovah, Sup̃e aginami O, nawota p̃ota maga eu po maramara dap̃au gami; ma 
nagisam̃a e sikina auga wo noasai a. 

14Nara eu mate sua, euga wo da moro mauri mau; eu pei tea mate maga, euga 
wo da moro duleana mau: nalakena ku parati ra po mari puoli ki da, po kasi lua 
namidoakida‐ana. 

15Ku mari nalauna e disu po p̃arua, Yehovah O, ku mari nalauna e disu po p̃arua; 
ku pei tea samasamaniana: ku mari p̃elewelea ki kokoi maga mamau puti ni 
navanua. 

16Yehovah O, doko narogokitesaana au laaga ko, au pioso ki natapasavasaana 
sikai ragi waina ku mari navaratiana e doko gami. 

17Dapala waina nagoroi pivilake sikai, waina e disu paki m̃aladigi ki ragi ni 
navisolaana aneana, e pitivitinu go e kuapioso doko navitivitinuana aneana; 
kinami ma au dapala nogoe doko naraem̃a, Yehovah O. 

18Au pivilake, au pitivitinu, au mari dapala e pei nalagi m̃oli; au da mari te 
navualuaana maramana mau; go naatatoko maga ni navanua eu da dowo mau. 

19Tea mate anigo maga euga wo moro mauri; nap̃atoko mate adeada maga euga 
wo moro duleana. Tea maga waina eu doko nam̃otam̃ota ni natano, euga wo 
darapa po lega samasama: nalakena nasovaki anigo e dapala nasovaki pilavila, 
go natano ega wo lua ki tea mate maga. 

20P̃a umai, narei aginau, p̃a sili paki em̃ago anigo maga, po kokoro p̃onotia 
namata kakana maga: p̃a tokoloku ragi kiki, pa pa namaritausuana ega liu pano. 

21Nalakena p̃a leo, Yehovah e dave m̃elu naliana naga ega varati naatatoko maga 
ni navanua nalakena namarinaleotageleana adeada: go natano ega wo mari 
pakasa ki nada waina e pei tea takiana asa, go ega wo da moro dap̃augoro tea 
maripunueana aneana maga mau. 

Isa 27 

1Naaleatia wanogoe Yehovah ega wo parati leviathan, m̃aata sava m̃araverave, 
leviathan m̃aata vivirosi, ki lova mataukiana warua go kasua aneana; go ega wo 
mari punue drakon waina e doko epua ni natasi doko. 

2Naaleatia wanogoe kuga lega, Roara ni vaine masauniana! 

3Kinau Yehovah a do pavaigoro e; aga wo pue a sara ragi: aga wo pavaigoro e 
aleati go p̃ogi, mase te naata e pe mari sa ki nia. 

4Namaritausuana e dika au; tea vivitip̃a maga go tea makalikali maga eu pe mari 
dip̃a au navakalo, e pe wia! A pe marimari dip̃a ra, a pe tap̃ara ki sokata ki da. 

5Kite eu pe vuasoki nakasuaana aginau, naga eu pe mari natam̃ateana paki nau; 
eu pe wo mari natam̃ateana paki nau. 

6Naaleatia maga waina euga wo umai, Yakob ega wo sai ki nakoana; Israel ega 
wo siria po pum̃a: go euga wo pakavuro narae ni maramana ki nawada. 

7E atugi ra, dakiusi waina e atugi tea maga waina eu atugi ra, kite? Kite eu pei 
tea maripunueana dakiusi waina tea maga waina eu maripunue ra eu pei tea 
maripunueana, kite? 

8Ku dape lua tea kiki pae tea kiki, pae natip̃akiluaana ku pululu ki da; nae e 
sasara lua ra ki nalagi kasua aneana naaleatia ni nalagi ruatu. 

9Nalakena tea wanogoe pae tea waia namarinaleotageleana ki Yakob ega wo pei 
tea mari‐dautau‐kiana, go tea waia e pei nawa mamau ni natapeluaana ni 
namarinaleosaana aneana; ragi waina ega mari vatu maga mamau puti ni wede 
ni naviriana euga takiusi vatu tare duki‐p̃oroworosiana, dapala waina Asherah 
maga go nasup̃e maga ni elo euga wo da moro duleana te ragi mau. 

10Nalakena natokoana p̃aakagoroana e maladi doko, e pei tokora tokoana waina 
e p̃alo po pei tea toropusiana doko, dakiusi masop̃alo: tokora wanogoe kau 
natuna ega wo ganikani asa, go tokora wanogoe ega wo one natano asa, go ega 
wo gani nasirina maga. 

11Arana maga eu kokolo, go eu makoto; nagoroi maga eu rumai, po dokoni ra: 
nalakena e pei narei sikai waina e dika ki namidoakiataeana; nalakena tea 
wanogoe nae waina e mari dawona ki da ega wo da maritadodomi ra mau, go 
nae waina e p̃osiwosi ki da ega wo da saup̃ia ki da mau. 

12Go ega wo pakilina naaleatia wanogoe, naga Yehovah ega wo dagaukotovi pae 
tokora ni natave ni Noaisara pano pa pa liliu nap̃ap̃a noaisara ni Ityipt, go kuga 
wo sikasikai pei tea viragi‐saisai‐kiana, nimu Israel natuna maga O. 

13Go ega wo pakilina naaleatia wanogoe, naga paiga warua sikai ega wo pei tea 
suiana; go tea maga waina eu m̃aladigi sirinopu navanua ni Assiria, go tea maga 
waina eu pei tea kopasiluaana paki navanua ni Ityipt pano, euga wo umai po lotu 
ki Yehovah tava tapu ni Yerusalem. 

Isa 28 

1Ai ki tagotop̃au ni naleomadagaana ki tea matamaloku maga ni Efraim, ki tea 
maga waina eu pei tea marimatuakiana ki waine, go ki napum̃a makuku ni 
naleom̃atakiana ni nasamasamaana aneana, waina e doko nap̃au ni nap̃aloa 
m̃anopunopu! 

2P̃a leo, Yehovah e peani tea sikai waina e pei tea marimatua go tea kasua; 
dakiusi nalagi atu ni usa ni vatu, nalagi atu mari sa sa ki sikai, dakiusi natave ni 
noai warua liu sarasaraape maga, ega wo nadi ki paki natano ki nam̃elearuna. 

3Tagotop̃au ni naleomadagaana ki tea matamaloku maga ni Efraim, ega wo pei 
tea vasi‐puludoaana. 

4Go napum̃a makuku ni naleom̃atakiana ni nasamasamaana aneana, waina e 
doko nap̃au ni nap̃aloa m̃anopunopu wanogoe, ega wo dakiusi nawa vea ni 
takavea ni napuliva; waina naata sikai e punusi a, e dape a nam̃elearuna po paka 
sikai gani a. 

5Naaleatia wanogoe Yehovah ki taua maga ega wo pei tagotop̃au sikai ni 
nasamasamaana, go tap̃au sikai ni naleom̃atakiana, paki namagovai ni narei 
aneana waina eu pei tea toropusiana doko. 

6Go ega wo pei naatana ni naleanaana sikai paki tea waina e do pasa p̃otae, go 
nakasuaana paki tea maga waina eu doa navakalo pa dua ki namata‐pua. 

7Ma tea maga waia nara ma eu sasap̃o nalakena waine, go nalakena namunuana 
kasua eu m̃elu dua ki napua; tea viri go profeta eu sasap̃o nalakena namunuana 



1362 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

kasua, eu pei tea dinomiana ki waine, eu sasap̃o pano nalakena namunuana 
kasua; eu sasap̃o naveanoasaiana, eu dapilagona navasap̃otaeana. 

8Go wede maga eu mamau puti pura ki naluaana go ki naloaana, go tokora waina 
e dautau e dika. 

9Ega wo pasa pisei ki sei naataeana? Go ega wo noakip̃otae sei navasapiseikiana? 
Tea vasue‐susu maga waina eu doro susu, kite? 

10Nalakena navasaparatikiana e sokari navasaparatikiana, navasaparatikiana e 
sokari navasaparatikiana; natapavanauana e sokari natapavanauana, 
natapavanauana e sokari natapavanauana; tea kiki go tea kiki. 

11Io ma ki nagole p̃ota maga go ki nam̃ena p̃ota, ega wo pasa paki narei waia: 

12Waina e noa ki da, e naga, Tea waia e pei namaromaroana, kuga vitua ki 
namaromaroana paki tea waina e mawosa; go tea waina e pei navakamauriana: 
ma eu da suasua dogo e mau. 

13Nalakena tea wanogoe navasaana ki Yehovah paki da ega wo pei 
navasaparatikiana sokari navasaparatikiana, navasaparatikiana sokari 
navasaparatikiana; natapavanauana sokari natapavanauana, natapavanauana 
sokari natapavanauana; tea kiki go tea kiki; naga euga vano, po dowo kitaku, po 
mawora, po pei tea soliana, po pei tea vuatiana. 

14Nalakena tea wanogoe, kuga rogo navasaana ki Yehovah, nimu naatam̃oli vasa 
saudoa maga, waina ku maramara dap̃au narei waia waina eu doko Yerusalem 
doko: 

15Nalakena ku noa naga, Au mari navasasokiana sikai sikoti namateana, go au 
mari nasuasuakiana sikai sikoti Sheol; ragi waina navaratiana marimatua ega 
wo duaduru pano, ega wo da umai paki gami mau; nalakena au mari 
nasorosoroana maga eu pei tokora ni nasavasiliana aginami, go au dokoloku 
melu ni namarisoreana: 

16Nalakena tea wanogoe, Yehovah Sup̃e e noa dapala nea, e naga, P̃a leo, a lawo 
ki vatu sikai Sion, vatu maridogoana sikai, naga ega vei vatu‐laketoko sikai, vatu 
wia sikai ni naweluki ni laketano doko mau doko: tea waina e saralomau ega wo 
da parivari mau. 

17Go aga wo mari naleanaana ega vei namea totowo, go namarinaleoleanaana 
ega vei vatu rowogi: go usa ni vatu ega wo sasara lua tokora ni nasavasiliana ni 
nasorosoroana maga, go noai maga euga wo donigoro tokora sili. 

18Go navasasokiana animu sikoti namateana ega wo pei tea m̃oli, go 
nasuasuakiana animu sikoti Sheol ega wo da lawodu mau; ragi waina 
navaratiana marimatua ega wo duaduru pano, ragi wanogoe kuga wo pei tea 
vasi‐sokiana pae asa. 

19Ragi waina ega wo duaduru pano, ega wo puati mu; nalakena ega wo duaduru 
pano sara ragi malip̃ogi paki malip̃ogi, aleati go p̃ogi: go namidoakiataeana ni 
navasaana wanogoe ega wo pei nap̃ilakeana mau. 

20Nalakena nawewele e puru naga naatam̃oli e mari sa dum̃ana pitosi a asa; go 
tea kulukulu e da patakana naga ega tum̃ana kulutigoro e asa. 

21Nalakena Yehovah ega wo duleana dapala waina e duleana tava Perasim, ega 
wo maritausu dapala waina e maritausu nap̃aloa ni Cibeon; naga ega mari 
nawosiana aneana, nawosiana vanop̃ota aneana, po mari namariana aneana ega 
vakilina, namariana vanop̃ota aneana. 

22Nalakena tea wanogoe kuga ta pei tea vasa saudoa maga mau, mase natali 
solisoli animu maga eu pe vei tea mariana eu pe kasua: nalakena a dogo pae 
Yehovah, Yehovah ki taua maga, navasa‐dawonakiana sikai ni namarisasakiana 
paki navanua mamau. 

23Kuga taki nadaligamu, po dogo nadaleogu; kuga taki dorogo, po dogo 
navasaana aginau. 

24Tea sisi natano e do sisi natano pitip̃atip̃a po da sapuraki mau, kite? E do kilikili 
pitip̃atip̃a po mari p̃oraworae nap̃eretano maga ni natano aneana, po da 
maromaro asa mau, kite? 

25Ragi waina e mari m̃om̃oa ki natano kakana, e da do daperavera ki dill, po 
sapura ki kummin, po lawo ki whiit ovara kakana maga, go barle tokora wia 
kakana, go spelt nadigi kakana mau, kite? 

26Nalakena Sup̃e aneana e do pasa parati ki leana ki nia, po do pasa pisei ki nia. 

27Nalakena dill e da pei tea wokalesueana ki tea wokalesue makali sikai mau, go 
tea taliepu ni kart e da parosi kummin mau; ma dill e pei tea wokalesueana ki 
tagau sikai, go kummin ki tiko sikai. 

28Korn e pei tea mari‐p̃oroworosiana naga euga mari bred asa; nalakena tea 
wanogoe e da pei tea wokalesueana mau: go tea taliepu ni kart aneana go horse 
aneana maga eu pe taperavera ki nia, ma e pe ta mari‐p̃oroworosi a mau. 

29Go tea wanogoe nae ma e moro dave m̃elu Yehovah ki taua maga, waina 
nanoap̃otaeana aneana e pei tea ni namagaana, go namanumatuaana aneana e 
p̃ialua. 

Isa 29 

1Ai ki Ariel, Ariel, natokoana waina David e m̃enaki doko asa! Kuga sokari natau 
ki natau; nasaisaiana maga euga liliu umai: 

2Ma aga wo diesoki Ariel, go nasusueana go nalalagaarovaana eroga wo pakilina: 
go ega wo dakiusi waina e maginau pei Ariel sikai. 

3Go aga wo p̃aakagoro ko daliviri, po kelugoro ko ki nasum̃a kasua sikai, go aga 
wo sike lawo ki nawosiana ni nakelugoroana dip̃a ko. 

4Go p̃a wo pei tea viragiana pakitano, go p̃a wo pasa m̃elu nap̃alau ni natano, go 
navasaana anigo ega wo doko nam̃otam̃ota ni natano po pasa pakitano, go 
nadaleom̃a ega wo dakiusi nadaleo ni naatana vasapua sikai ega tave m̃elu 
natano, go navasaana anigo ega wo pei navasadalakolakoana m̃elu nam̃otam̃ota. 

5Ma taua warua ni walup̃ota ki‐go maga ega wo dakiusi nam̃otam̃ota kirikiri, go 
taua warua ni tea mataukiana maga ega wo dakiusi nap̃olaga waina e pano puoli: 
io, ega wo pakilina m̃araverave, ragi ni nawilimatana sikai. 

6Yehovah ki taua maga ega wo parati ko ki tovae, go ki naruru, go ki nasaruruana 
warua, ki suitaviro go ki nalagi atu, go ki mena ni nakapu kanikani sikai. 

7Go taua maga ni nalauna maga mamau puti waina eu do mari navakalo dip̃a 
Ariel, tea mamau puti waina eu do marimari dip̃a e, go dip̃a tokora kasua kakana, 
po do diesoki a, euga wo dakiusi nap̃erea sikai, navunusiana sikai ni p̃ogi. 

8Go ega wo dapala naatam̃oli sikai waina e pitolo ragi waina e p̃erea, go p̃a leo, e 
ganikani; ma ragi waina e darapa, naatana e p̃alo doko: kite dapala naatam̃oli 
sikai waina e madou ragi waina e p̃erea, go p̃a leo, e munu; ma e darapa, go p̃a 
leo, e manainai go namadouana aneana e da pei tea vuepunueana mau: taua 
maga ni nalauna maga mamau puti waina eu mari navakalo dip̃a tava Sion, euga 
wo dapala nogoe doko. 

9Kuga toropa, po saram̃akoto; kuga mari namasauana animu po pei kesa: eu 
matamaloku, ma e da pei nalakena waine mau; eu darataara, ma e da pei 
nalakena namunuana kasua mau. 

10Nalakena Yehovah e daki kovai naatana sikai ni namaturu‐darataraana paki 
mu, go e mari namatamu maga, profeta maga, eu p̃ili; go e kulugoro nap̃aumu, 
tea kikita maga. 

11Go naveanoasaiana mamau e po dakiusi navasaana maga ni tusi vulusokiana 
sikai paki mu, waina naatam̃oli maga eu pitua ki nia paki tea atae tusi, doko do 
naga, P̃a veve tusi waia, a pavara ni ko asa: go e pasadara, po naga, A mari sa, 
nalakena e pei tea vulusokiana: 

12Go tusi wanogoe e pei tea vituakiana paki tea waina e da atae tusi mau, eu naga, 
P̃a veve tusi waia, a pavara ni ko asa: go e pasadara, po naga, Kinau a da atae tusi 
mau. 

13Go Yehovah e naga, Nalakena narei waia eu disu paki m̃aladigi kinau, go eu do 
dodomadagani au ki nawokada go ki nagoleda maga, ma nap̃op̃oda e doko uvea 
kinau, go namatakuana adeada waina eu matau kinau asa e pei natip̃akiana sikai 
ki naatam̃oli maga, waina eu pasa pisei ki da asa: 

14Nalakena tea wanogoe, kuga leo, aga wo moro mari nawosiana sikai ni tea ni 
namagaana m̃aleoputo ni narei waia, nawosiana warua sikai go tea ni 
namagaana sikai: go namanumatuaana ki naatam̃oli manumatua adeada maga 
ega wo pano puoli, go namidoakiataeana ki naatam̃oli midoaki atae adeada 
maga ega wo pei tea tasurukiana. 

15Ai ki tea maga waina eu laaga naga euga tasuru ki namidoakip̃otaeana adeada 
pakipua pa dua ki Yehovah, go waina namariana adeada maga eu doko namaligo, 
go waina eu noa naga, Sei waina e punusi gami? Go sei waina e atae gami? 

16Naleo maga eu pei tea tap̃olosiwokiana nalakena nimu! Tea mari lasa ni 
naruku ega vei tea midoakiana naga e pei naruku; naga lasa waina e mari a e pe 
wo noa nalo ni tea waina e mari a, e pe wo naga, Nae e da mari au mau, kite? Kite 
naloriki waina e pei tea mari‐dawona‐kiana e pe wo noa nalo ni tea waina e mari 
dawona ki nia, e pe wo naga, Nae e dika ki namidoakiataeana? 

17E da pei naga ragi vuru e ko puoli, go Lebanon ega wo panop̃ota po pei vanua 
sikai ni namasu, go vanua ni namasu wanogoe ega wo pei tea midoakiana naga 
e pei mala ni nakau sikai, kite? 

18Naaleatia wanogoe tea p̃aro ega wo dogo navasaana maga ni tusi, go tea kesa 
ega wo leosai m̃elu namaligoligo go m̃elu namaligo. 

19Tea matemate ega wo pap̃ai nalaelaeaana vau doko Yehovah, go tea tika 
m̃aleoputo ni naatam̃oli maga ega wo samasama ni Tea Tapu ki Israel. 

20Nalakena tea riesoki kasua ega wo puoli, go tea mari saudoa ega wo makoto, 
go tea maga mamau puti waina eu do leogoro naga euga mari tea waina e sa, 
euga wo pei tea taeluaana: 

21Nara waina eu noasokisoki sorosoro dip̃a naatam̃oli nalo ni navululuana sikai, 
po dasuru ki vaivai sikai raki tea vasap̃otae doko namata‐pua, po pua daki tea 
leana ki naleo p̃alo sikai. 

22Nalakena tea wanogoe Yehovah waina e daulua Abraham, Sup̃e ki nasum̃a ni 
Yakob, e noa dapala nea, e naga: Yakob ega wo da moro maliere mau, go naraena 
ega wo da moro dataare mau. 

23Ma ragi waina ega vunusi natuna maga, nawosiana ni nam̃elearugu maga 
m̃aleoputo kakana, euga wo dapugoro nagisagu; go euga wo dapugoro Tea Tapu 
ki Yakob, go euga wo matau ki Sup̃e ki Israel. 

24Go tea maga waina eu sasap̃o nap̃op̃oda, euga wo atae namidoakiataeana, go 
tea maga waina eu daururu, euga wo atae dogo navasapiseikiana. 

Isa 30 

1Ai ki natugu vei p̃auluulu maga, Yehovah e noa e, waina eu dogo parati ki 
navasaparatikiana, ma e da pei tea aginau mau; waina eu daki navituaana 
takiana ni waine, ma e da pei nalo ni Naatagu mau, naga euga sokari 
namarinaleosaana ki namarinaleosaana: 

2Waina eu dave pano po surata naga euga siwo paki Ityipt pano, go eu da pea 
pusuusu paki nawokagu asa mau; naga euga sava sili paki nakasuaana ki Faraoh, 
go naga euga vavatu melu ni Ityipt! 

3Nalakena tea wanogoe nakasuaana ki Faraoh ega wo pei namaliereana animu, 
go navavatuana animu waina ku pavatu melu ni Ityipt asa, navinovinoiana 
animu. 

4Nalakena tea maraki aneana maga eu doko Soan doko, go tea tautauana aneana 
maga eu doko pano pa pa paraki Hanes. 

5Euga wo mamau puti maliere nalakena narei sikai waina eu da mariatae 
madeada pei te navatuna mau, waina eu da pei te nasilaeana kite te nataluaana 
mau, ma eu pei tea ni namaliereana sikai go ni navasapinoaana sikai. 

6Eu dapetape nasogolapaana adeada nam̃adu ni ass vusavusa maga, go naleo 
wia tauakiana adeada maga nam̃adu ni kamel maga po duaduru navivitinuana 
ni navanua ni Sauth, duaduru navanua ni nagaragaraana go ni narogokitesaana, 
waina laion goroi go laion tureai, m̃aata sa go m̃aata vivikati waina e do diri, eu 
m̃elu asa, po pano punusi narei sikai waina ega wo da madeada pei te navatuna 
mau. 

7Nalakena nasilaeana ki naka ni Ityipt e pei tea p̃alo, go e da pei te navatuna mau: 
nalakena tea wanogoe a noa nalo kakana, a naga, Nae e pei Rahab, waina e doko 
m̃oli. 

8Go p̃a vano, p̃a midiri a vatu welewelea sikai naraeda, po midimidiri a tusi 
lulukiana sikai, naga ega vei nanoasokisokiana sikai waina ega tu du po du mau 
du paki naaleatia maga waina euga wo edaku. 

9Nalakena e pei narei vei p̃auluulu sikai, natuna maga waina eu pasagoro 
tamada, natuna maga waina eu da suasua dogo nawotaeana ki Yehovah mau: 

10Waina eu noa ki tea kikita maga, eu naga, Kuga ta leo punusi te navunusiana 
mau; go ki profeta maga, Kuga ta peanoasai tea waina e leana paki gami mau, 
kuga noa ki gami ki navasaana m̃om̃oa maga, kuga veanoasai namarisoreana 
maga: 

11Kuga toropusi napua, kuga tawasi m̃elu dua ki namariana wia, kuga mari Tea 
Tapu ki Israel ega vuoli ki naraegami. 

12Nalakena tea wanogoe, Tea Tapu ki Israel e noa dapala nea, e naga, Nalakena 
ku dip̃adoa navasaana waia, po pavatu nariesokiana go namarisaraana, po ovi 
doko ara; 

13Nalakena tea wanogoe namarinaleotageleana waia ega wo dakiusi malo 
mawora sikai doko nakoro vakilagi sikai paki mu, waina e marie po m̃aladigi 
pevera, ragi waina e makoto e dowo m̃araverave, ragi ni nawilimatana sikai. 

14Go ega wo marip̃orae a, dapala waina lasa ni naruku e pei tea marip̃oraeana, 
ega wo marip̃oraworae a, po da mari malemale a mau; dapala waina te matele 
sikai ni lasa ni naruku ega wo da pei tea vap̃aiana m̃aleoputo ni mateletele maga 
mau, waina ega vataka naga euga mikiti kovae nam̃elevara asa, kite naga euga 
saovi noai m̃elu luku ni noai asa. 

15Nalakena Yehovah Sup̃e, Tea Tapu ki Israel, e noa dapala nea, e naga, 
Naliliuana go namaromaroana eroga wo pei namautipauriana animu; 
natam̃ateana go navavatuana eroga wo pei nakasuaana animu: go nimu ku da 
suasua asa mau. 

16Ma ku noa naga, Ee, nalakena auga wo sakesaake horse maga po mari 
m̃araverave; nalakena tea wanogoe kuga wo mari m̃araverave: go ku noa naga, 
Auga wo sakesaake tea waina e do sava m̃araverave; nalakena tea wanogoe tea 
maga waina euga kopasi mu, euga wo sava m̃araverave. 

17Naatam̃oli manu sikai euga wo sava pano navasakasuaana ni naatam̃oli sikai; 
nimu kuga wo sava pano navasakasuaana ni naatam̃oli lima: pa pa namagovai 
kakamu waina kuga wo pei tea toropusiana doko, kuga wo dakiusi nakau ni 
manututu sikai doko nap̃au ni tava sikai, go dakiusi manututu sikai doko tava 
sula sikai. 

18Go nalakena tea wanogoe Yehovah ega wo pei maritasoki parau naga ega 
saup̃ia ki mu, go nalakena tea wanogoe ega wo pei tea sikeana pakilagi naga ega 
maritadodomi mu: nalakena Yehovah e pei Sup̃e sikai ni naleanaana; tea maga 
mamau puti waina eu do leogoro asa, euga vei tea vasap̃iakiana. 

19Narei O, waina ku doko Sion doko Yerusalem: p̃a wo da moro dagi mau; nae 
ega wo saup̃ia ki‐go ragi waina p̃a wo kuapioso; ragi waina ega wo dogo, ega wo 
pasadara ko. 

20Go Yehovah ega wo dua ko navinaga ni nariesokiana go noai ni 
narogokitesaana, ma tea vasapiseiki anigo ega wo da moro dokoloku mau, ma 
namatam̃a eroga wo punusi tea vasapiseiki anigo: 

21Go nadaligam̃a eroga wo dogo navasaana sikai natakum̃a, waina ega wo naga, 
Tea waia e pei napua, kuga surata asa; ku pe taleledao paki taleva ni matua, kite 
ku pe taleledao paki taleva ni mawiri. 

22Go kuga wo mari sa ki nasup̃e taeana animu maga waina eu pei tea 
vulutigoroana ki silver, go nasup̃e takiana animu maga waina eu pei tea 
kalutigoroana ki kold: p̃a wo daperavera ki da pano dapala naleo loa sikai; p̃a 
wo noa ki nia, P̃a vano. 

23Go ega wo pitua ki usa raki napati ni korn anigo, waina p̃a wo sapura ki nia 
natano; go navinaga waina natano ega wo pitua ki nia ega wo m̃anopunopu po 
p̃arua p̃ia: naaleatia wanogoe katel anigo euga wo ganikani napega warua maga. 

24Go oks maga, nara ma ass vusavusa maga waina eu sisi natano, euga wo gani 
navinaga tasimenakiana, waina e pei tea niveana ki savel go ki nive. 

25Go naaleatia ni naatugiana warua, ragi waina nasum̃a varau pakilagi maga 
euga wo dowo, noaisara maga go nap̃ap̃a noaisara maga euga wo doko sara tava 
vakilagi, go euga wo doko sara tava sula. 

26Go naaleatia waina Yehovah ega wo pivisi narei aneana namarisakiana adeada, 
po mari pauri wotu adeada waina eu pei tea atugiana asa, namarama ni atelagi 
ega wo dakiusi namarama ni elo, go namarama ni elo ega wo maramalaga ega 
vaka larua, ega wo dakiusi namarama ni naaleatia larua naaleatia sikai maau. 

27Kuga leo, nagisa ni Yehovah e pae uvea umai, doko do pavaga ki namaetoana 
aneana, e pei tea samasamaniana navakilagi‐liu‐ana aneana: nagolena ero pura 
ki namaritausuana, go namenana e dapala nakapu kanikani sikai: 

28Go namerona e dapala nasalep̃ap̃a lelep̃esi sikai waina ega wo sake pa pa liliu 
nanoa, naga ega nive nalauna maga ki nive ni namaripuolikiana: go naga ega 
vuasoki nasi ni narei ki p̃auasi viragi sasap̃o sikai. 

29Kuga wo peani nalegaana sikai dapala waina e pe vei p̃ogi waina nasaisaiana 
tapu sikai e pe vei tea vavaigoroana asa; go p̃op̃o laelaea dapala waina tea sikai 
e pe vano pilake lokore naga e pe vaki tava ki Yehovah, paki Vatu Laketoko ki 
Israel. 

30Go Yehovah ega wo mari nadaleoana ni natatap̃auana ega vei tea rogoana, go 
ega wo mari naatugiana ni naruna ega vei tea vunusiana, ki namaritausuana 
vivitinu aneana, go ki mena ni nakapu vavaga sikai, ega vilake nalagi atu sikai, 
go suitaviro, go usa ni vatu. 

31Nalakena naka ni Assiria euga wo pei tea marip̃oraworaeana ki nadaleo ni 
Yehovah, ragi waina ega vei tea atugiana ki tiko varati sikai. 

32Sara nawokatiana ni tiko ni navaratiana waina Yehovah ega atugi ra asa, ega 
vilake nadaleo ni timbrel maga go ni harp maga, ki namarimariana ni naruna 
tutuakiana, ega wo marimari dip̃a ra. 

33Nalakena tokora sikai ni natap̃arakiana e pei tea mari‐m̃atakiana tuai; io, e pei 
tea mari‐m̃atakiana sua doko raki nawota; e mari a e pakipua go e p̃elewelea: 

natauakiana ni nakapu vavaga e p̃arua liu; namero ni Yehovah waina e dakiusi 
nap̃ap̃a sikai ni brimstone, e dokoni a. 

Isa 31 

1Ai ki tea maga waina eu siwo paki Ityipt pano raki nasilaeana, waina eu pavatu 
horse maga; go waina eu pavatu kariot maga, nalakena eu laapa, go naatam̃oli 
maga waina eu sakesaake horse, nalakena nara eu kasua liu; ma eu da leo paki 
Tea Tapu ki Israel mau, kite laaga paki Yehovah mau! 

2Ma nae ma e mari manumatua, go ega wo piragi nasaana umai, go ega wo da 
maripiri navasaana aneana maga mau: ma ega wo duleana dip̃a nasum̃a ni tea 
sigisigileo maga, go dip̃a tea silae maga ki tea maga waina eu do mari 
namarinaleotageleana. 

3Naka ni Ityipt eu pei naatam̃oli, go eu da pei Sup̃e mau; go horse adeada maga 
eu pei tea ni nap̃okasi, go eu da pei tea ni naatana mau: go ragi waina Yehovah 
ega wo sai ki nam̃elearuna, tea silae ega wo dapilagona, go tea waina e pei tea 
silaeana ega wo dowo, go euga wo mamau puti paka sikai mavunuvunu. 

4Nalakena Yehovah e noa kinau dapala nea, e naga, Dapala laion matua kite laion 
tureai waina e do urugoro tea katip̃oraeana aneana, taua warua ki tea leo parati 
ki shiip eu pe tave umai dip̃a e, e pe wo da saram̃akoto nadaleoda mau, kite 
matau ki namarip̃araiana adeada mau: dapala nogoe Yehovah ki taua maga ega 
wo siwo umai naga ega marimari dip̃a tava Sion, go dip̃a tava sula kakana. 

5Dapala manu maga waina eu do diri, dapala nogoe Yehovah ki taua maga ega 
wo kovagoro Yerusalem; ega wo kovagoro e po pualua e, ega wo kalau sa po 
mauti a. 

6Euga wo maradoa liliu paki tea waina Israel natuna maga eu mari p̃auluulu 
p̃arua dip̃a e. 

7Nalakena naaleatia wanogoe sara naata kakamu kuga wo nadi ki lua nasup̃e 
animu maga ni silver, go nasup̃e animu maga ni kold, waina nam̃elearumu maga 
eu dum̃ada mari ra paki namarinaleosaana sikai. 

8Go tea ni Assiria ega wo dowo ki lova sikai, ma ega ta pei tea ki naatam̃oli mau; 
go lova sikai, waina e da pei tea ki naatam̃oli mau, ega wo dinomi a: go ega wo 
sava pa dua ki lova wanogoe, go natureai aneana maga euga wo pei tea suasua 
maga naga euga vitua ki nawosiana ni nasautoga. 

9Go vatu laketoko aneana ega wo pano puoli nalakena namatakuana, go tea 
maraki aneana maga euga wo saram̃akoto nalo ni manututu; Yehovah waina 
nakapu aneana e doko Sion, go upu ni nakapu aneana e doko Yerusalem, nae e 
noa e. 

Isa 32 

1P̃a leo, ragi waina nawota sikai ega wo maramara doko namarinaleoleanaana, 
go tea maraki maga euga wo damaraki doko navasap̃otaeana; 

2Euga wo doko dakiusi tokora ni nasavasiliana sikai pa dua ki nalagi, go tokora 
ni natokolokuana sikai pa dua ki suitaviro; dakiusi noaisara maga malo garagara 
sikai, dakiusi melu ni vatu laketoko warua navanua mawosa sikai. 

3Go namata ni tea maga waina eu leosai euga wo da p̃ili mau, go nadaliga ni tea 
maga waina eu dogo euga wo dorogo. 

4Nap̃op̃o ni tea mari p̃aragoto ega wo midoaki atae naataeana, go namena ni tea 
vasa gonakona ega wo pasa m̃asoko. 

5Tea vei lala ega wo da moro pei tea sosoana ki tea vakilagi mau, go tea sigisigileo 
ega wo da pei tea noaana naga e pei tea dodomadaganiana mau. 

6Nalakena tea vei lala ega wo pasa naveilalaana, go nap̃op̃ona ega wo mari 
namarinaleotageleana, naga ega mari nasigisigileoana, go naga ega lua ki 
nasasap̃oana dip̃a Yehovah, naga ega mari naata ni tea vitolo ega wo p̃alo doko, 
go naga ega mari namunuana ki tea madou ega wo dika. 

7Go namariana maga ki tea sigisigileo eu pei tea sa: e dum̃ana midoaki p̃otae 
namidoaki‐p̃otaeana sa maga naga ega mari puoli ki tea rogokitesa ki navasaana 
ni nasorosoroana, ma navasaana ki tea tika e leana. 

8Ma tea wia liu e dum̃ana midoaki p̃otae naleo maga waina eu p̃ia, go pae naleo 
maga waina eu p̃ia, e dum̃ana lawodu kasua asa. 

9Kuga tuleana, nimu nagoroi p̃arop̃aro maga, kuga rogo nadaleogu; nimu 
nagoroi maga waina ku doko navavatuana, kuga taki nadaligamu paki nanoaana 
aginau. 

10Nalakena natau sikai go naaleatia pisa maau euga wo nopu, go kuga wo 
duruuru, nimu nagoroi p̃arop̃aro maga; nalakena nawa ni vaine ega wo dika, 
nalolovaeana ega wo da umai mau. 

11Kuga ruruuru, nimu nagoroi parop̃aro maga; kuga mataku, nimu tea maga 
waina ku doko navavatuana: kuga sawo lua sugoro animu maga, kuga m̃alam̃ala, 
kuga tum̃amu dasoki namalomu ki nakulukulu ni sak. 

12Kuga tum̃amu dapagi narum̃amu nalo ni vanua masauniana maga, nalo ni 
vaine tau p̃ia. 

13Tea makalikali maga go tea vivitip̃a maga euga wo p̃otu sake m̃aleoputo ni 
navanua ki narei aginau; go m̃aleoputo ni nasum̃a mamau puti ni nalaelaeaana 
doko natokoana ni nalaelaeaana: 

14Nalakena nasum̃a warua ega wo pei tea toropusiana; natokoana waina e pea 
pura ki naatam̃oli ega wo pei maso maladi doko; tava kakana go nasum̃a varau 
pakilagi ni navavaigoroana kakana, eroga wo pei nap̃aloa maga pa pa po du mau 
du, nalaelaeaana sikai ki ass mila maga, tokora kanikani sikai ki navata maga; 

15Pa pa paki ragi waina Naatana ega wo pei tea taki‐kovaiana paki gida pae elagi 
mau, go masop̃alo ega wo pei vanua ni namasu, go vanua ni namasu ega wo pei 
tea midoakiana naga e pei mala ni nakau sikai. 

16Ragi wanogoe naleanaana ega wo doko masop̃alo doko, go 
namarinaleoleanaana ega wo doko vanua ni namasu doko. 

17Go nawosiana ni namarinaleoleanaana ega wo pei natam̃ateana, go nawa ni 
namarinaleoleanaana ega wo pei natatam̃ateana go navavatuana doko mau 
doko. 

18Go narei aginau euga wo doko natokoana sikai ni natam̃ateana, go tokora 
tokoana maga ni natokodam̃ateana, go tokora maga ni namaromaroana. 

19Ma usa ni vatu ega wo duki mala ni nakau ega wo dowo, go natokoana ega wo 
pei tea mariana ega wo pakitano. 

20Ku maropa waina ku do sapura ki nadigi ni sara noai maga, waina ku dip̃aki 
lua oks go ass eu dum̃ada pano. 

Isa 33 

1Ai ki‐go waina ku dape pavakoto, go te naata e da dape pavakoto ako mau; go 
waina ku mari malauweluki, go eu da mari malauweluki paki‐go mau! Ragi 
waina p̃a wo makoto ki natapepavakotoana, p̃a wo pei tea tapepavakotokiana; 
ragi waina namarimalauwelukiana anigo ega wo nopu, euga wo mari 
malauweluki paki‐go. 

2Yehovah O, p̃a saup̃ia ki gami; au leogoro ako: p̃a vei narugami sara malip̃ogi, 
go namautipauri‐gami‐ana ragi ni narogokitesaana. 

3Nalakena nasaruruana ni nap̃agaagaana, narei eu sava pano; nalakena ku 
dum̃am̃a sike ko pakilagi, nalauna maga eu pei tea taperaverakiana. 

4Go tea vuti‐lua‐pavakotoana anigo ega wo pei tea sara dauakiana dapala waina 
uraasi e do sara dauaki; dakiusi midiri maga, euga wo soka darap̃a ra. 

5Yehovah e pei tea sikeana pakilagi; nalakena e doko elagi mau: e pakavuro Sion 
ki naleanaana go ki namarinaleoleanaana. 

6Go napariana ega wo dika naaleatia anigo maga, namautipauriana ega wo 
p̃arua, go namanumatuaana go namidoakiataeana: namatau‐ki‐Yehovah‐ana e 
pei naleo wia masauniana aneana. 

7P̃a leo, tea viri maga ni wede ni naviriana eu kuapioso katama: tea tautauana 
maga ni natam̃ateana eu dagi p̃arua. 

8Napua lapa maga eu maladi doko, naatam̃oli surata napua e dika: e dapiri 
navasasokiana, e midoaki p̃alo ki tea noasokisoki maga, e da midoaki naatam̃oli 
mau. 

9Navanua e susue po mavunuvunu: Lebanon e maliere po kokolo: Sharon e 
dakiusi masop̃alo sikai; go Bashan go Karmel ero puluvulua ki lua nauluda maga. 

10Ragi waia aga wo duleana, Yehovah e noa e; ragi waia aga wo dum̃agu dape au 
pakilagi; ragi waia aga wo pei tea sikeana pakilagi. 

11Kuga wo dumau ki nap̃olaga, kuga wo piragi nam̃otam̃ota: nameromu e pei 
nakapu sikai waina ega wo gani dinomi mu. 

12Go narei maga euga wo pei tea tap̃arakiana dakiusi laime; dakiusi tea 
makalikali maga waina eu pei tea taekotoviana, eu pei tea tap̃arakiana ki nakapu. 

13Nimu waina ku doko uvea, kuga rogo tea waina kinau a mari a; go nimu waina 
ku doko m̃aladigi, kuga atae namarimatuaana aginau. 

14Tea mari naleo sa maga ni Sion eu mataku; naruruuruana e puasoki tea 
sigisigileo maga. Nigida sei kakagida e mariatae doko sikoti nakapu ganikani? 
Nigida sei kakagida e mariatae doko sikoti natap̃arakiana maga waina eu du du 
po du mau du? 

15Naata waina e do surata naleanaana, po do pasa p̃ialua; naata waina e dip̃adoa 
nataluaana ni natapepavakotoana, waina e do puluvulua ki nam̃elearuna maga 
naga ega ta dape soki ruku maga mau, waina e do p̃onoti nadaligana maga pa 
dua ki narogoana ni nada, po do p̃ili namatana maga pa dua ki naleopunusiana 
ni tea sa; 

16Nae ega wo doko elagi: p̃aaka aneana ega wo pei tokora kasua ni vatu laketoko: 
navinaga aneana ega wo pei tea vituakiana paki nia; noai aneana ega wo da dika 
mau. 

17Namatam̃a eroga wo punusi nawota doko narekeikiana aneana: eroga wo leo 
punusi navanua waina e doko uvea. 

18Nap̃op̃om̃a ega wo midoaki parati ki tea mataukiana: tea midiri wai? Tea 
waina e dowogi nasautoga wai? Tea waina e peve naleo wia maga ni naulu laapa 
wai? 

19P̃a wo da moro punusi narei mata sa wanogoe mau, narei sikai ki navasaana 
panop̃ota waina ku mari sa atae p̃otae a mau; ki namena panop̃ota waina ku mari 
sa midoaki atae a mau. 

20P̃a wo leo punusi Sion, natokoana ni nasaisaiana tatutakiana anigida maga: 
namatam̃a eroga wo punusi Yerusalem natokoana sikai ni natam̃ateana, 

tap̃aup̃au sikai waina ega wo da parivari mau, waina nakau lawodu kakana maga 
euga wo da pei tea vaku‐dakatiana mau, go waina natali kakana maga euga wo 
da makoto mau. 

21Ma natokoana ni nasamasamaana ega wo pei anigida, tokora sikai ni noaisara 
welewelea maga go ni nap̃ap̃a noaisara maga; tokora waina rarua paluse e mari 
sap̃o paki asa, go waina shipe warua e mari sap̃o liu sa pano. 

22Nalakena Yehovah e pei tea vasap̃otae anigida, Yehovah e pei tea vitua ki 
nawotaeana anigida, Yehovah e pei nawota anigida; nae ega wo mauti gida. 

23Namea anigo maga eu marurusi; eu mari sa puasoki kasua ki natira doko 
naliada mau, eu da pua pukesi nalae mau: ragi wanogoe tea katipunueana ni tea 
vuti‐lua‐pavakotoana warua ega wo pei tea tap̃otaeana; tea vei pito ega wo dape 
tea katipunueana. 

24Go naatatoko ega wo da noa naga, Kinau a sasana: naatam̃oli maga waina eu 
doko asa doko, namarinaleotageleana adeada ega wo madeada pei tea 
midoakikorokoroana. 

Isa 34 

1Kuga umai paki m̃aladigi, nimu nalauna maga, naga kuga rogo; go kuga taki 
dorogo, nimu narei maga O: navanua ega rogo e, go navuraana kakana; 
maramana go sara naleo waina eu m̃elu asa. 

2Nalakena Yehovah e peani namaetoana dip̃a nalauna maga mamau puti, go 
namaritausuana dip̃a taua mamau adeada: e dip̃akotovi ra, e pitua ki da paki 
namaripunueana. 

3Go tea maripunueana adeada maga euga wo pei tea nadikiana pano, go 
nap̃oaana ni nap̃atoko mate adeada maga ega wo sake umai, go tava maga euga 
wo sara ki nadada. 

4Go taua mamau ni nakoroatelagi ega wo sara pano, go nakoroatelagi maga euga 
wo pei tea luluki‐saisai‐kiana dakiusi tusi lulukiana sikai: go taua mamau adeada 
euga wo makusum̃i dakiusi naulu ni vaine, go dakiusi naulu makusum̃i sikai ni 
nakau napuliva. 

5Ragi waina lova ki Yehovah ega wo pei tea vuvuraikiana nakoroatelagi, kuga 
leo, ega wo siwo umai paki Edom, paki narei waina e pei tea tip̃akotoviana. 

6Lova ki Yehovah e pura ki nada, e pei tea mariana e m̃anopunopu ki nap̃eletia, 
ki nada ni shiip natuna maga go ni naninani maga, ki nap̃eletia ni nap̃elekevatu 
ni shiip anoai maga: nalakena Yehovah e peani naviriana sikai Bosrah, go 
naatugiana warua sikai navanua ni Edom. 

7Oks mila maga nara ma euga wo dowo, go kau natuna anoai maga go kau anoai 
matua maga; go navanua adeada ega wo matamaloku ki nada, go nam̃otam̃ota 
ni natano adeada ega wo pei tea mariana ega m̃anopunopu ki nap̃eletia. 

8Ioro, ega wo pei naaleatia ni nasikoana ki Yehovah, natau ni nalagati‐pitua‐
dip̃aana nalo ni Sion. 

9Go nap̃ap̃a noaisara kakana maga euga wo panop̃ota po pei napulu, go 
nam̃otam̃ota ni natano kakana ega wo pei brimstone, go navanua kakana ega wo 
pei napulu waina e do soro. 

10Ega wo da pei tea vuepunueana mau p̃ogi kite aleati; naasua kakana ega wo 
sake pa pa ega tu du po du mau du: pae tagona paki tagona ega wo maladi one; 
te naata ega wo da surata duaduru asa mau. 

11Ma ega wo pei agi pelekan go porkupaine; go tipaga go reven eroga wo doko 
asa doko: go Yehovah ega wo sai ki namea totowo ni navinovinoiana, go vatu 
rowogi ni nap̃aloana dap̃augoro e. 

12Euga wo soso naatam̃oli vakilagi kakana maga paki namarakiana, ma euga wo 
dika; go tea maraki kakana maga mamau puti euga wo puoli. 

13Go tea makalikali maga euga wo p̃otu sake nasum̃a ni p̃aaka kakana maga, 
nataputea vivitip̃a maga go tea vivitip̃a maga nasum̃a kasua kakana maga: go ega 
wo pei tokora tokoana ni koria mila maga, roara sikai ni ostris maga. 

14Go nalo mila maga ni masop̃alo go wulf maga euga wo saisai tokora wanogoe, 
go naninani anoai ega wo pioso paki tana; io, tea mataukiana ni p̃ogi ega wo doko 
asa doko, po dum̃ana maneana pap̃ai tokora ni namaromaroana asa. 

15Tokora wanogoe tipaga ega wo dum̃ana mari vetena asa, po darako, po 
dasasai, po piragi saisai ki natuna maga meluna: go tokora wanogoe voltur maga 
euga wo pei tea saisaikiana asa, tamatada sikasikai sarasara ra. 

16Nagisada maga euga wo pei tea veveana tusi ki Yehovah: tea sikai kakada ega 
wo da puoli mau, go tea sikai kakada ega wo da dika ki tamatana mau: nalakena 
nawoka ni Yehovah e dautau sa asa, go Naatana e piragi saisai ki da. 

17Go e madeada nadi ki gole, go nam̃elearuna e madeada dap̃otawotae a ki lain 
totowo: euga wo peanipioli ki nia pa pa ega tu du po du mau du, pae tagona paki 
tagona euga wo doko asa doko. 

Isa 35 

1Masop̃alo go navanua ni nagaragaraana eroga wo laelaea; go maso maladi ega 
wo sokamidi, po pum̃a. 

2Ega wo pum̃a p̃arua dakiusi rose, po laelaea ki nalaelaeaana go ki nalegaana; 
nasamasamaana ni Lebanon ega wo pei tea vituakiana paki nia, nawialuaana ni 

Karmel go ni Sharon: euga wo punusi nasamasamaana ki Yehovah, 
natatap̃auana ki Sup̃e anigida. 

3Kuga mari nam̃elearu manainai maga euga kasua, go kuga mari nap̃atua 
vinavinauta maga euga lelete. 

4Kuga noa ki tea maga waina nap̃op̃oda e sara, kuga naga, Kuga kasua, kuga ta 
mataku mau: kuga leo, Sup̃e animu ega wo umai ega vilake nasikoana, ega vilake 
navituadip̃aana ki Sup̃e; nae ega wo umai po mauti mu. 

5Ragi wanogoe namata ni tea kesa maga euga leosai, go nadaliga ni tea p̃aro 
maga euga masai. 

6Ragi wanogoe naatam̃oli vei pito ega wo sokamidi dakiusi hart sikai, go namena 
ni pusa ega wo lega: nalakena noai maga euga wo sara dave masop̃alo, go nap̃ap̃a 
noaisara maga, maso maladi. 

7Go navanua garagara ega wo pei luku ni noai sikai, go navanua madou, namata 
noai maga: tokora tokoana ni koria mila maga, tokora waina eu one asa, ega wo 
pei napega sikai ni nam̃enau pilake nap̃araerae go natovatova. 

8Go napua warua sikai ega wo doko tokora wanogoe, go ega wo pei tea sosoana 
ki Napua Tapu; tea waina e da dautau ega wo da surata asa mau; go tea vei lala 
maga euga wo da surata sasap̃o asa mau. 

9Laion ega wo dika asa, go nalo tuavati vivikati ega wo da sake asa, euga wo da 
pei tea vap̃aiana asa mau; ma tea maga waina eu pei tea tauluaana euga wo 
surata asa: 

10Go tea maga ki Yehovah waina naulu ni natauluaana e madeada pei tea 
vituakiana, euga wo liliu, po umai paki Sion pilake nalegaana; go nalaelaeaana 
waina e du mau du ega wo doko nap̃auda: euga wo dape nasamasamaana go 
nalaelaeaana, go narogokitesaana go nagiana eroga wo sava pano. 

Isa 36 

1Go e pakilina natau rualima sikai tamate kevati ki nawota Hesekiah, naga 
Sennakerib nawota ni Assiria e sake umai dip̃a natokoana p̃aakagoroana maga 
mamau puti ni Yudah po puati ra. 

2Go nawota ni Assiria e dip̃aki lua Rabshakeh nara ma taua warua sikai ni 
naatam̃oli navakalo, pae Lakish paki Yerusalem pano punusi nawota Hesekiah. 
Go e lawodu pisari napua ni noai ni namarourou ni elagi waina e doko napua 
warua ni vanua ki tea sarue maga. 

3Go Eliakim natu ni Hilkiah, waina e pei tea tap̃au dap̃au tea ni nasum̃a, go 
Shebna tea midiri, go Yoah natu ni Asaf tea terausi, eu dave umai punusi a. 

4Go Rabshakeh e noa ki da, e naga, Kuga noa ki Hesekiah, kuga naga, Nawota 
warua, nawota ni Assiria, e noa dapala nea, e naga, Seve navavatuana waia waina 
ku pavatu asa? 

5Ku midoaki nia naga navasaana m̃oli maga eu p̃ia ki navakalo liu namidoaki‐
p̃otae‐ana go nakasuaana, kite? Go ku do pavatu sei, naga ku mari p̃auluulu dip̃a 
au? 

6P̃a leo, ku do pavatu tiko ni napati nau waina e pei wola, Ityipt nogo; waina 
naatam̃oli sikai e pe ovi a, e pe wo puri nam̃elearuna, po puri sai a: Faraoh 
nawota ni Ityipt e pei tea tapala nogoe paki tea maga mamau puti waina eu 
pavatu asa. 

7Ma ku pe noa kinau naga, Au do pavatu Yehovah Sup̃e aginami: e pe ta pei nae 
waina tokora vakilagi aneana maga go wede ni naviriana aneana maga, Hesekiah 
e mari puoli ki da, po noa ki Yudah go ki Yerusalem, Kuga wo lotu narae ni wede 
ni naviriana waia, kite? 

8Nalakena tea wanogoe, a pavara ni ko asa, p̃a vitua ki nanadisokiana maga paki 
nawota aginau, nawota ni Assiria, go aga wo dua ko horse manu dua, ku pe 
mariatae lawo ki tea sakesaake horse maga euga sakesaake ara. 

9Go dapale sava ku mariatae doa liliua ki narae ni tea suasua maga ki nawota 
aginau tea sikai kakada, po lawo ki navavatuana anigo doko Ityipt raki kariot 
maga go raki tea sakesaake horse maga? 

10Go kinau a po sake umai masale ki Yehovah dip̃a navanua waia naga aga mari 
sa ki nia, kite? Yehovah e noa kinau, e naga, P̃a sake pano dip̃a navanua wanogoe, 
po mari sa ki nia. 

11Go Eliakim go Shebna go Yoah eu noa ki Rabshakeh, eu naga, P̃a vasa paki tea 
suasua anigo maga pae masileo ni Siria, a pavara ni ko asa; nalakena au midoaki 
atae a: go p̃a ta pasa paki gami pae masileo ni Yudah mau, nadaliga ni narei 
waina eu doko p̃aaka. 

12Ma Rabshakeh e noa ki da, e naga, Nawota aginau e dip̃aki lua au umai naga 
aga noa navasaana maga waia paki‐go go paki nawota anigo, kite? E da dip̃aki 
lua au umai naga aga vasa paki naatam̃oli maga waina eu sakesaake doko p̃aaka, 
waina eu pei tea tip̃akotoviana naga euga tum̃ada gani nataeda, go naga euga 
tum̃ada munu nameada, dakiusi mu, kite? 

13Go Rabshakeh e lawodu, po pioso ki nadaleo kasua sikai pae masileo ni Yudah, 
po naga, Kuga rogo navasaana maga ki nawota warua, nawota ni Assiria. 

14Nawota e noa dapala nea, e naga, Kuga ta suasua ki Hesekiah naga ega surue 
mu mau; nalakena ega wo da mariatae pualua mu mau: 

15Go kuga ta suasua ki Hesekiah mau naga ega mari mu kuga vavatu Yehovah, 
doko do naga, Yehovah ega wo pualua gida; natokoana waia ega wo da pei tea 
vituakiana paki nam̃elearu ni nawota ni Assiria mau. 

16Kuga ta daki dorogo paki Hesekiah mau: nalakena nawota ni Assiria e noa 
dapala nea, e naga, Kuga mari natam̃ateana paki nau, go kuga tave umai po sikoti 
au; go kuga wo dum̃amu gani tea ni vaine animu sara naata sikasikai kakamu, go 
tea ni nakau napuliva animu, go kuga wo dum̃amu munu noai maga m̃elu luku 
ni noai animu, sara naata sikasikai kakamu: 

17Pa pa aga valoti po piragi lua mu pano paki navanua sikai waina e dakiusi 
navanua animu, navanua sikai ni korn go ni waine, navanua sikai ni navinaga go 
ni roara maga ni vaine. 

18Kuga vavaigoro mase Hesekiah e pe surue mu, doko do naga, Yehovah ega wo 
pualua gida. Sup̃e maga ni nalauna maga te sikai kakada e pualua navanua 
aneana m̃elu dua ki nam̃elearu ni nawota ni Assiria, kite? 

19Sup̃e maga ni Hamath go ni Arpad wai? Sup̃e maga ni Sefarvaim wai? Go nara 
eu pualua Samaria m̃elu dua ki nam̃elearugu, kite? 

20Sei maga ni sup̃e maga mamau puti ni navanua maga, waina eu dum̃ada pualua 
navanua adeada m̃elu dua ki nam̃elearugu, naga Yehovah e pe wo pualua 
Yerusalem m̃elu dua ki nam̃elearugu? 

21Ma eu punuta doko, po da pasadara e ki te navasaana sikai mau: nalakena 
natip̃akiana ki nawota e pei tea waia, e naga, Kuga ta pasadara e mau. 

22Go Eliakim natu ni Hilkiah, waina e pei tea tap̃au dap̃au tea ni nasum̃a, go 
Shebna tea midiri, go Yoah natu ni Asaf tea terausi, eu rumai punusi Hesekiah, 
sugoro adeada maga eu pei tea vuap̃oraeana, go eu noa ki nia ki navasaana maga 
ki Rabshakeh. 

Isa 37 

1Go e pakilina ragi waina nawota Hesekiah e dogo e, naga e pua p̃orae sugoro 
aneana maga, po dum̃ana kulugoro e ki nakulukulu ni sak, po paki ekopu ni 
nasum̃a ki Yehovah. 

2Go e dip̃aki lua Eliakim, waina e pei tea tap̃au dap̃au tea ni nasum̃a, go Shebna 
tea midiri, go tea matua maga ni tea viri maga, eu pei tea kulugoroana ki 
nakulukulu ni sak, pano punusi profeta Isaiah natu ni Amos. 

3Go eu noa ki nia, eu naga, Hesekiah e noa dapala nea, e naga, Naaleatia waia e 
pei naaleatia sikai ni narogokitesaana, go ni navasakasuaana, go ni 
navasadaoana: nalakena piakiki maga eu po umai naga euga vakilina, go 
nakasuaana ni navisola‐ki‐da‐ana e dika. 

4Mase Yehovah Sup̃e anigo e pe wo dogo navasaana maga ki Rabshakeh, waina 
nawota aneana, nawota ni Assiria, e dip̃aki lua e umai naga ega vasa pinoa ki 
Sup̃e mauri asa, go e pe wo pasa kasua dip̃a navasaana maga waina Yehovah 
Sup̃e anigo e dogo e: nalakena tea wanogoe p̃a magi namagovai waina e pei tea 
toropusiana doko sike natapasavasaana anigo. 

5Go dapala nogoe tea suasua maga ki nawota Hesekiah eu rumai punusi Isaiah. 

6Go Isaiah e noa ki da, e naga, Kuga noa ki nawota animu ega tapala nea, kuga 
naga, Yehovah e noa dapala nea, e naga, P̃a ta mataku mau nalo ni navasaana 
maga waina ku dogo ra, waina tea suasua maga ki nawota ni Assiria e pasa sa 
kinau ara. 

7Kuga leo, aga wo doropusi naatana sikai ega toko nap̃alauna, go ega wo dogo 
narogorogoana sikai, go ega wo liliu paki navanua aneana; go aga wo mari a ega 
rowo ki lova navanua aneana. 

8Go Rabshakeh e liliu, po pap̃ai naga nawota ni Assiria e do mari navakalo dip̃a 
Libnah: nalakena e dogo sua naga e m̃elu dua ki Lakish pano. 

9Go e dogo eu noa nalo ni Tirhakah nawota ni Ethiopia, eu naga, E po dave umai 
naga ega mari navakalo dip̃a ko. Go ragi waina e dogo e, e dip̃aki lua tea 
tautauana maga pa punusi Hesekiah, doko do naga, 

10Kuga noa ega tapala nea paki Hesekiah nawota ni Yudah, kuga naga, P̃a ta 
suasua ki Sup̃e anigo waina ku pavatu asa naga ega surue ko mau, doko do naga, 
Yerusalem ega wo da pei tea vituakiana paki nam̃elearu ni nawota ni Assiria 
mau. 

11P̃a leo, ku dogo sua tea waina nawota maga ni Assiria eu mari a paki navanua 
maga mamau puti, naga eu mari puoli ki puti ra: go nigo p̃a wo pei tea vualuaana, 
kite? 

12Sup̃e maga ni nalauna maga eu pualua tea maga waina tamagu maga eu mari 
puoli ki da, Cosan, go Haran, go Resef, go Eden natuna maga waina eu doko 
Telassar, kite? 

13Nawota ni Hamath wai, go nawota ni Arpad go nawota ni natokoana 
Sefarvaim, go ni Hena, go ni Ivvah? 

14Go Hesekiah e dape tusi midiriana pae nam̃elearu ni tea tautauana maga, po 
peve a: go Hesekiah e sake paki ekopu ni nasum̃a ki Yehovah pano, po p̃elesa ki 
nia narae ni Yehovah. 

15Go Hesekiah e dapasavasa paki Yehovah, 

16po naga, Yehovah ki taua maga O, Sup̃e ki Israel, waina ku sakesaake kerub 
maga, nigo ku pei Sup̃e, nigo sikim̃a, ki namarakiana maga mamau puti ni 
maramana; nigo ku mari nakoroatelagi go maramana. 

17P̃a taki nadaligam̃a, Yehovah O, po daki dorogo; p̃a wolagati namatam̃a maga, 
Yehovah O, po leo punusi: po dogo navasaana maga mamau puti ki Sennakerib 
waina e dip̃aki lua ra umai naga ega vasa pinoa ki Sup̃e mauri asa. 

18E pei lomau, Yehovah, nawota maga ni Assiria eu mari nalauna maga mamau 
puti eu pei maso maladi doko, go navanua adeada maga, 

19Go eu nadi ki sup̃e adeada maga paki nakapu: nalakena eu da pei sup̃e maga 
mau, ma eu pei nawosiana ni nam̃elearu ni naatam̃oli maga, nakau go vatu; 
nalakena tea wanogoe eu mari puoli ki da. 

20Nalakena tea wanogoe, Yehovah Sup̃e aginami O, p̃a mauti gami m̃elu dua ki 
nam̃elearuna, naga namarakiana maga mamau puti ni maramana, euga atae 
naga nigo ku pei Yehovah, nigo sikim̃a. 

21Go Isaiah natu ni Amos e dip̃aki lua pa punusi Hesekiah, doko do naga, 
Yehovah, Sup̃e ki Israel, e noa dapala nea, e naga, Nalakena ku dapasavasa paki 
nau dip̃a Sennakerib nawota ni Assiria, 

22Tea waia e pei navasaana waina Yehovah e noa e nalo kakana, e naga, Nagoroi 
atara ni Sion e midoaki p̃alo ki‐go po muru ki saudoa ki‐go; Yerusalem natuna 
nagoroi e ligiligi p̃au paki‐go. 

23Sei waina ku pasa saudoa ki nia, po pasa sa ki nia? Go ku sike nadaleom̃a dip̃a 
sei, po leolagi dip̃a sei? E dip̃a Tea Tapu ki Israel. 

24Pae tea suasua anigo maga ku pasa saudoa ki Yehovah, go ku noa naga, Ki 
nalaapaana ni kariot aginau maga a sake umai paki tokora vakilagi ni tava maga, 
paki nap̃alau ni Lebanon; go aga wo dae kotovi sidar varau pakilagi kakana 
maga, go nakau paine wia liu kakana maga: go aga wo sili paki tokora vakilagi ni 
namatap̃ago edaku kakana, mala ni nakau ni vanua ni namasu kakana. 

25A kili m̃oru noai maga po munu noai; go ki nam̃ele natuagu aga wo mari 
noaisara maga mamau puti ni Ityipt euga wo dap̃a garagara. 

26Ku da dogo naga a mari a tuai, po mari dawona ki nia sala vea mau, kite? Go 
sala waia a mari a e po pakilina, naga p̃a wo mari natokoana p̃aakagoroana maga 
euga vei taua makaka maga. 

27Nalakena tea wanogoe naatatoko kakada maga eu pei tea ni nakasuaana kiki, 
eu saram̃akoto po pinovinoi, eu dapala nam̃enau ni vanua, go dapala nataputea 
mamalakesa, dapala nam̃enau ni nap̃au ni nasum̃a maga, go dapala korn waina 
e kokolo nalakena nalagi ruatu. 

28Ma a atae natasake‐tokotano‐ana anigo, go natave‐pano‐ana anigo, go nasili‐
umai‐ana anigo, go namaritausuana anigo dip̃a au. 

29Nalakena namaritausuana anigo dip̃a au, go nalakena namari‐lagilagi‐ana 
anigo e po sake umai paki nadaligagu maga, nalakena tea wanogoe aga wo 

doropusi tagau aginau nagisum̃a, go p̃auasi aginau nagolem̃a, go aga wo mari ko 
p̃a wo liliu pae napua waina ku pae asa umai. 

30Go tea waia ega wo manigo pei navaivaiana kakana: natau waia kuga wo gani 
ora, go natau kerua tea waina ega visou asa; go natau ketolu kuga sapura ki po 
dagaukotovi, po lalawo roara maga ni vaine, po gani nawada. 

31Go namagovai ni nasum̃a ni Yudah waina eu pei tea mautiana, euga wo moro 
koakoa etano, po dau ki nawada elagi. 

32Nalakena namagovai sikai ega wo m̃elu Yerusalem po dave pano, go taua sikai 
ni tea mautiana maga m̃elu tava Sion: nasuisuiana ki Yehovah ki taua maga ega 
wo mari tea wanogoe. 

33Nalakena tea wanogoe Yehovah e noa dapala nea nalo ni nawota ni Assiria, e 
naga, Ega wo da umai paki natokoana wanogoe mau, kite dipe te nalua sikai 
tokora wanogoe mau, go ega wo da umai paki kivea ki nia pilake kokororum̃a 
mau, kite nadi ki natauakiana sikai dip̃a e mau. 

34Napua waina e pae asa umai, napua sikai maau wanogoe ega wo moro pae asa 
liliu, go ega wo da umai paki natokoana wanogoe mau, Yehovah e noa e. 

35Nalakena aga wo p̃alugoro natokoana wanogoe naga aga mauti a, nalakena 
kinau go nalakena tea suasua aginau David. 

36Go agelo ki Yehovah e dave pano, po atugi naatam̃oli manu p̃onotia sikai, tivilia 
latolu, go manu takuna lima tokora ni nam̃enakiana ki tea ni Assiria: go ragi 
waina naatam̃oli maga eu duleana malip̃ogi loaloa, p̃a leo, eu pei nap̃atoko mate 
mau. 

37Go Sennakerib nawota ni Assiria e m̃elu pano, po liliu, po doko Nineveh doko. 

38Go e pakilina, ragi waina e do lotu ekopu ni nasum̃a ki Nisrok sup̃e aneana, 
naga natuna maga Adrammelek go Shareser ero atugi a ki lova: go ero sava paki 
navanua ni Ararat pano. Go natuna Esar‐haddon e maramara du oli a. 

Isa 38 

1Naaleatia maga wanogoe Hesekiah e sasana p̃arua dapala ega mate. Go profeta 
Isaiah natu ni Amos e umai punusi a, po noa ki nia, e naga, Yehovah e noa dapala 
nea, e naga, P̃a p̃oroa ki nasum̃a anigo; nalakena p̃a wo mate, po da mauri mau. 

2Go Hesekiah e doa naraena paki naravita, po dapasavasa paki Yehovah, 

3Po naga, P̃a midoa ki parati ki, Yehovah O, a pavara ni ko asa, naga a surata 
naraem̃a doko nalomauana go ki p̃op̃o wialua sikai, go a mari tea waina e p̃ia 
namatam̃a. 

4Go Hesekiah a dagi p̃arua. Go navasaana ki Yehovah e umai paki Isaiah, 

5e naga, P̃a vano, po noa ki Hesekiah naga, Yehovah, Sup̃e ki tamam̃a David, e 
noa dapala nea, e naga, A dogo natapasavasaana anigo, a punusi maririmatam̃a 
maga: p̃a leo, aga wo sokari naaleatia anigo maga ki natau rualima sikai tamate 
lima. 

6Go aga wo pualua ko go natokoana wanogoe m̃elu dua ki nam̃elearu ni nawota 
ni Assiria: go aga wo p̃alugoro natokoana wanogoe. 

7Go tea waia ega wo manigo pei navaivaiana kakana m̃elu Yehovah, naga 
Yehovah ega wo mari tea waina e noa e: 

8P̃a leo, aga wo mari elo ega moro liliu, go melu ega moro puru navasiana 
rualima sikai doko tea vavadu maga ki Ahas. Go dapala nogoe elo e moro liliu, go 
melu e moro puru navasiana rualima sikai. 

9Namidiriana ki Hesekiah nawota ni Yudah waina e midiri a ragi waina e sasana, 
po moro dogokitep̃ia m̃elu dua ki nasasanaana aneana. 

10A naga, M̃aleoputo ni naaleatia aginau maga, Aga wo sili namata‐pua maga ni 
Sheol: Namagovai ni natau aginau maga, Eu pei tea tapeluaana kiagu. 

11A naga, Aga wo da punusi Yehovah, Navanua ki tea mauri maga mau: Aga wo 
da moro leo punusi naatam̃oli mau, Sikoti naatatoko maga ni maramana. 

12Namauriana aginau e pei tea tapeluaana kiagu, E pei tea rakaiana dapala 
tap̃aup̃au sikai ki tea leo parati ki shiip: Ku lulukigoro namauriana aginau 
Dakiusi tea vausi nakulukulu sikai; Ku daelua au pa dua ki lum: Namawota ni 
malip̃ogi go ni ragi melu, P̃a wo paka sikai mari puoli kinau. 

13A kuapioso raki nasilaeana pa pa paki malip̃ogi; Dakiusi laion sikai, e 
marip̃oriwori navatugu maga mamau puti: Namawota ni malip̃ogi go ni ragi 
melu, P̃a wo paka sikai mari puoli kinau. 

14Nagiana aginau e dakiusi nakaiana ni manu kapataika; A mua dakiusi tokopea 
sikai: Namatagu ero sirinopu ki naleopakilagiana; Yehovah O, kinau a pei tea 
riesokiana, pa tu oli au. 

15Aga wo noa nasava? Nae e pasa paki nau, go e dum̃ana mari a: Namaturuana 
mamau aginau e sava dua kinau pano, Nalakena nakokonaana ni naatagu. 

16Yehovah O, naaleatia maga ni namauriana aginau eu doko sikoti ko, 
Namauriana ni naatagu e pei tea anigo sikim̃a, Nalakena tea wanogoe p̃a 
vakamauri au, P̃a mari au aga mauri. 

17P̃a leo, e pei raki nawiaana aginau, Naga a sua narogokitesaana warua: Ma nigo 
ku pua liliua ki namauriana aginau, Pa dua ki m̃orutano ni namarisakiana; 
Nalakena ku nadi ki namarinaleosaana aginau maga mamau puti paki natakum̃a. 

18Nalakena Sheol e mari sa samasama ni ko, Namateana e mari sa dodomadagani 
ko: Tea maga waina eu siwo paki m̃orutano pano, Eu mari sa leogoro 
nalomauana anigo. 

19Tea mauri, tea mauri, ega wo samasama ni ko, Dakiusi waina kinau a do mari 
a naaleatia waia: Tamana ega wo mari nalomauana anigo, Ega vei tea ataeana 
paki natuna maga. 

20Yehovah ega wo mauti au: Nalakena tea wanogoe tuga wo lega nalegaana 
aginau maga, Ega vilake nagalo ni roroaleo maga, Sara naaleatia ni namauriana 
anigida, Ekopu ni nasum̃a ki Yehovah. 

21Go Isaiah e naga, Euga tape keke sikai ni napuliva, po pulutigoro topu asa, go 
ega wo moro mauri. 

22Go Hesekiah e naga, Nasava e pei navaivaiana naga aga wo sake pano paki 
nasum̃a ki Yehovah? 

Isa 39 

1Doko ragi wanogoe Merodakbaladan, natu ni Baladan, nawota ni Babelon, e 
dip̃aki lua tea tautauana maga pilake tusi midiriana maga go navituaana sikai 
pano punusi Hesekiah: nalakena e dogo naga e sasana, ma e moro dogokitep̃ia. 

2Go Hesekiah e laelaea punusi ra; go e pisei ki da nasum̃a ni naleo wia 
masauniana aneana maga, silver, go kold, go tea ni nap̃o wia, go naroro wia liu, 
go nasum̃a mamau ni nalikau aneana maga, go tea mamau puti waina eu pei tea 
vap̃aiana doko nasum̃a ni naleo wia masauniana aneana maga: te navatuna e 
dika nasum̃a aneana, kite namarakiana aneana mamau puti, waina Hesekiah e 
da pisei ki da asa mau. 

3Go profeta Isaiah e umai punusi Hesekiah, po noa ki nia, e naga, Naatam̃oli maga 
wanogoe eu noa nasava? Go eu pae esava umai punusi ko? Go Hesekiah e naga, 
Eu pae navanua sikai ni uvea umai punusi au, pae Babelon nogo. 

4Go e naga, Eu punusi nasava waina e doko ekopu ni nasum̃a anigo? Go Hesekiah 
e pasadara, po naga, Tea mamau puti waina e doko ekopu ni nasum̃a aginau, eu 
punusi sua e: te navatuna ni naleo wia masauniana aginau maga e dika waina a 
da pisei ki da asa mau. 

5Go Isaiah e noa ki Hesekiah, e naga, P̃a rogo navasaana ki Yehovah ki taua maga. 

6Yehovah e naga, P̃a leo, naaleatia maga euga wo umai, ragi waina tea mamau 
puti waina eu doko ekopu ni nasum̃a anigo, go tea waina tamam̃a maga eu daua 
ki nia pa pa paki naaleatia waia, euga wo pei tea vuti‐lua‐pavakotoana paki 
Babelon pano: te navatuna ega wo da pei tea toropusiana ega toko mau. 

7Go natum̃a naanoai maga waina euga wo m̃elu ako, waina p̃a wo pesi ra, seara 
kakada euga wo pei tea viragi‐lua‐pavakotoana pano; go euga wo pei atavau 
maga nasum̃a ni navei‐nawota‐ana ki nawota ni Babelon. 

8Go Hesekiah e noa ki Isaiah, e naga, Navasaana ki Yehovah waina ku noa e, e 
p̃ia. Go e moro naga, Nalakena natam̃ateana go nalomauana eroga wo doko 
naaleatia aginau maga. 

Isa 40 

1Kuga vakavakale, kuga vakavakale narei aginau, Sup̃e animu e noa e. 

2Kuga vasa dodomi Yerusalem, po dogorogo paki nia, naga namarinavakaloana 
aneana e po nopu, naga namarinaleotageleana aneana e po pei tea 
midoakikorokoroana; naga e dape ki nam̃elearu ni Yehovah paka rua dip̃a 
namarinaleosaana aneana maga mamau puti. 

3Nadaleo ni tea sikai waina e do pioso, po naga, Kuga magi Yehovah mari m̃ata 
ki napua aneana masop̃alo, kuga magi Sup̃e anigida mari leana ki napua lapa 
aneana maso maladi. 

4Sara nap̃aloa euga wo pei tea sikeana pakilagi, go sara tava warua go tava sula 
euga wo pei tea mariana euga vakitano: go p̃alup̃alua maga euga wo pei tea 
vakavuroana, go tokora ragoragoa maga euga wo pei tea mariana euga wo 
m̃om̃oa: 

5Go nasamasamaana ni Yehovah ega wo dokolina, go sara nap̃okasi euga wo 
mamau puti punusi a: nalakena nawoka ni Yehovah e noa sua e. 

6Nadaleo ni tea sikai e naga, P̃a vioso, Go a noa naga, Aga vioso noa nasava? Sara 
nap̃okasi eu pei nam̃enau, go sara nasamasamaana kakana e dapala napum̃a ni 
vanua: 

7Nam̃enau e kokolo, napum̃ana e pevera; nalakena Namero ni Yehovah e sui a: 
lomau narei eu pei nam̃enau. 

8Nam̃enau e kokolo, napum̃ana e pevera: ma navasaana ki Sup̃e anigida e doko 
mau doko pa pa po du mau du. 

9Sion O, tea rogorogo ki narogorogoana wia maga, p̃a sake paki tava vakilagi 
pano; Yerusalem O, tea rogorogo ki narogorogoana wia maga, p̃a sike nadaleom̃a 
ki nakasuaana; p̃a sike a, p̃a ta mataku mau; p̃a noa ki natokoana maga ni Yudah, 
p̃a naga, Kuga leo, Sup̃e animu! 

10Kuga leo, Yehovah Sup̃e ega wo umai pilake navei‐nawota‐ana, go naruna ega 
wo maneana maramara; kuga leo, e pilake namoriana aneana, go 
navituadip̃aana aneana e doko kivea ki nia. 

11Ega wo pagani navata aneana dakiusi tea leo parati ki sikai, ega wo saisai ki 
shiip natuna maga doko naruna, po dape ra doko narum̃ana, ega wo maraki 
matemate ki tea maga waina eu do pitua ki susu. 

12Sei e dowogi noai maga nawoka ni nam̃elearuna, po dowogi nakoroatelagi ki 
nakinina, po atae parati ki nam̃otam̃ota ni natano ki lasa rowogi sikai, po dowogi 
tava warua maga ki lasa rowogi maga, go tava sula maga ki lasa totowo sikai? 

13Sei e atae namidodoana ki Yehovah? Kite sei e pei tea vusum̃aki aneana, go e 
do pasa pisei ki nia? 

14E pusum̃aki paki sei, go sei e dapavanau sa, po pisei ki nia napua ni naleanaana, 
po pasa pisei ki nia naataeana, po digi pisei ki nia napua ni namidoakiataeana? 

15Kuga leo, nalauna maga eu dapala natuturu sikai m̃elu lasa vautu sikai, go eu 
pei tea mikoakiana naga eu dapala nam̃otam̃ota kirikiri ni lasa totowo: kuga leo, 
e dape dakati naureure maga dapala eu pe vei naleo kiki sa sikai. 

16Go Lebanon e da pataka naga ega vei natap̃arakiana, go nalo tuavati kakana 
maga eu da pataka ni navituaana tap̃arakiana sikai mau. 

17Nalauna maga mamau puti eu dapala naleo m̃oli naraena; eu pei tea 
midoakiana pae asa naga eu pei tea m̃oli go eu pei naleo p̃alo. 

18Go kuga wo noa naga Sup̃e e dakiusi sei? Kite seve natakiusiana kuga wo noa 
naga ero pitotowo? 

19Nasup̃e taeana, naatam̃oli wosiwosi sikai e peni a, go mataisau ni kold e 
pulutigoro e ki kold, go e peni namori ni silver kakana. 

20Tea waina e pei tea tika dapala waina e da mariatae mari naviriana sikai 
dapalana, e matadoa nakau sikai waina ega wo da madada mau; e dum̃ana laaga 
naatam̃oli wosiwosi atae p̃ia sikai waina ega maneana sike lawo ki nasup̃e 
taeana sikai, waina ega wo da parivari mau. 

21Ku da atae mau, kite? Ku da pea dogo e mau, kite? E da pei tea noaana paki mu 
pae ragi ni naatulakeana mau, kite? Ku da pea midoaki atae a pae ragi ni nanadi‐
ki‐laketanoana ni maramana mau, kite? 

22E pei nae waina e sakesaake doko nataliviriana ni maramana, go naatatoko 
kakana maga eu dakiusi midiri maga; e pei nae waina e sai ki nakoroatelagi maga 
dakiusi tea taugoro‐p̃otae sikai, po pitosi ra dakiusi tap̃aup̃au sikai naga euga 
toko asa: 

23E pei nae waina e mari tea maraki maga eu pei tea m̃oli; e mari tea vasap̃otae 
maga ni maramana eu pei tea p̃alo. 

24Io, eu da pei tea lawoana mau; go eu da pei tea sapurakiana mau; nalakeda eu 
da sai ki nakoada paki natano mau; go e sui ra, go eu kokolo, go suitaviro e dape 
lua ra pano dapala nap̃olaga. 

25Go kuga wo noa naga kinau a dakiusi sei, naga aro pitotowo ma nae? Tea Tapu 
e noa e. 

26Kuga sike namatamu pakilagi, po leo punusi; sei e dawona ki naleo maga waia, 
waina e piragi lua taua adeada pae naveveana: e soso ra tea mamau puti ki 
nagisada; pae nawaruaana ni namarimatuaana aneana, go nalakena nakasuaana 
ni navei‐nawota‐ana aneana, tea sikai e da puoli mau. 

27Yakob O, ekasana ku pasa, go Israel O, ekasana ku noa naga, Napua aginau e 
pei tea tasurukiana paki Yehovah, go naleanaana aginau e puoli ki Sup̃e aginau? 

28Ku da atae a mau, kite? Ku da dogo e mau, kite? Supe Vatoko, Yehovah, Tea 
Tawonaki namatap̃ago maga ni maramana, e da do manainai mau, go e da do 
mawosa mau; namidoakiusiusiana ni namidoakiataeana aneana e pei tea 
leousiusi‐sap̃oana. 

29E do pitua ki namarimatuaana paki tea manainai; go paki tea waina e dika 
nakasuaana, e madeada pitua ki nakasuaana. 

30Natureai maga euga wo manainai po mawosa, go naatam̃oli kasua maga euga 
wo dapilagona po dowo: 

31Ma tea maga waina eu do leogoro Yehovah, euga wo dape nakasuaana vau; 
euga wo diri sake ki nalivaruda maga dapala ikila maga; euga wo sava, po da 
mawosa mau; euga wo surata po da manainai mau. 

Isa 41 

1Kuga vunuta naraegu, naureure maga O; go nalauna maga euga mari pau ki 
nakasuaana adeada: euga umai paki m̃aladigi; go euga vasa: tuga mamau puti 
umai paki m̃aladigi raki navasap̃otaeana. 

2Sei e pulevule tea sikai m̃elu ist, waina e soso e umai paki natuana doko 
naleanaana? E pitua ki nalauna maga naraena, po mari a e pei tea maramara 
dap̃au nawota maga; e pitua ki da paki lova aneana dapala nam̃otam̃ota, go paki 
naasu aneana dapala nap̃olaga waina e pei tea sui‐pulua‐kiana. 

3E kopasi lua ra, po pano doko namautiana; natuana maga ero da kisidogo 
natano mau. 

4Sei e p̃osiwosi ki nia po mari a, doko do soso tagona maga pae naatulakeana? 
Kinau, Yehovah, tea vea go tea edaku, kinau a pei nae. 

5Naureure maga eu punusi, po mataku; namatap̃ago maga ni maramana eu 
duruuru: eu disu paki m̃aladigi, po umai. 

6Eu dum̃ada silae ra, sara naata sikasikai ki tea ni m̃aladigi ki nia; go sara naata 
e noa ki taina, e naga, P̃a viviari. 

7Dapala nogoe mataisau e pasasoki mataisau ni kold, go tea waina e p̃okawoka 
ki hammer, ki tea waina e do atugi airon silaesoki, doko do noa nalo ni 
navulutiana ni natasokotakiana naga, E pei tea wia: go e durisoki a ki tea turituri 
maga, naga ega ta parivari mau. 

8Ma nigo Israel, tea suasua aginau, Yakob waina a matadoa ko, nawora ni tagu 
Abraham; 

9Nigo waina a piragi lua ko pae namatap̃ago maga ni maramana, po soso ko m̃elu 
naweluki kakana maga umai, po noa ki‐go naga, Nigo ku pei tea suasua aginau, a 
po matadoa ko po da dip̃adoa ki‐go mau; 

10P̃a ta mataku mau, nalakena kinau a sikoti ko doko; p̃a ta m̃anaunau mau, 
nalakena kinau a pei Sup̃e anigo: aga wo mari ko p̃a wo kasua; aga wo silae ko; 
io, aga wo silae ko ki nam̃elearu ni matua ni namarinaleoleanaana aginau. 

11P̃a leo, tea maga mamau puti waina eu kokona ki‐go euga wo maliere po 
pinovinoi: tea maga waina eu mari kasua ki‐go euga wo dakiusi naleo p̃alo, po 
pano puoli. 

12P̃a wo laaga tea maga waina eu pululu ki‐go, ma p̃a wo da pap̃ai ra mau: tea 
maga waina eu mari navakalo dip̃a ko euga wo da pei te navatuna mau, go euga 
wo dapala naleo p̃alo sikai. 

13Nalakena kinau Yehovah Sup̃e anigo aga wo puasoki nam̃elearum̃a ni matua, 
po noa ki‐go naga, P̃a ta mataku mau; aga wo silae ko. 

14P̃a ta mataku mau, nigo asulati Yakob, go nimu naatam̃oli maga ni Israel; aga 
wo silae ko, Yehovah e noa e, go tea taulua ko e pei Tea Tapu ki Israel. 

15P̃a leo, aga wo mari ko p̃a vei tea wokalesue makali vau sikai waina ega vilake 
napatina maga: p̃a wo p̃oka lesue tava warua maga, po p̃oka‐p̃oroworosi ra, go 
p̃a wo mari tava sula maga euga tapala nap̃olaga. 

16P̃a wo nive ra, go nalagi ega wo sui pulua ki da pano, go suitaviro ega wo 
daperavera ki da: go p̃a wo laelaea Yehovah, p̃a wo samasama ni Tea Tapu ki 
Israel. 

17Tea rogokitesa go tea tika eroga wo laaga noai go ega wo dika, go nam̃enada 
ega wo garagara ki namadouana; kinau Yehovah aga wo pasadara ra, kinau Sup̃e 
ki Israel aga wo da doropusi ra mau. 

18Aga wo p̃olagati noaisara maga doko tokora vakilagi maga, go namata noai 
maga m̃aleoputo ni nap̃aloa maga: aga wo mari masop̃alo ega vei namarourou 
ni noai sikai, go natano garagara ega vei namata noai putaputa maga ki noai. 

19Aga wo lawo sidar masop̃alo, go nakau akasia, go nasara, go nakau oliva; aga 
wo lawo nearu maso maladi, go paine, go saipres, euga mamau: 

20Naga euga vunusi po atae, po midoakiusiusi, po mamau puti atae p̃otae naga 
nam̃elearu ni Yehovah e mari tea wanogoe, go naga Tea Tapu ki Israel e mari 
dawona ki nia. 

21Kuga noa pakasa ki navululuana animu, Yehovah e noa e; kuga noakisai tea 
maga waina nap̃op̃omu e midoakisoki ra, Nawota ki Yakob e noa e. 

22Euga noasai ra, po noakisai gami ki tea waina ega wo pakilina: kuga noakisai 
gami naleo vea maga eu pei nasava, naga auga midoakiusiusi ra, po atae 
namatap̃ago edaku kakada; kite kuga visei ki gami tea waina ega wo umai. 

23Kuga rogorogo ki tea waina ega wo edaku umai, naga auga atae naga nimu ku 
pei sup̃e maga: io, kuga mari nawiaana kite nasaana, naga auga m̃anaunau, po 
mataku p̃arua. 

24Kuga leo, nimu ku pei naleo m̃oli, go nawosiana animu e pei tea p̃alo: tea waina 
e matadoa mu e pei tea mamaragokiana sikai. 

25A pulevule tea sikai m̃elu north, go e po umai; pae taleva ni elo sake, nae ega 
wo soso nagisagu; go nae ega wo pasi puludoa tea maramara maga dapala 
natano m̃edam̃eda, go dapala tea mari lasa ni naruku e do pasi puludoa naruku. 

26Sei e dogorogo ki nia pae naatulakeana, naga tuga atae a? Go pae ragi vea mau, 
naga tuga noa naga, Nae e leana? Io, te naata e da noakisai a mau, te naata e da 
dogorogo ki nia mau, io, te naata e da dogo navasaana anigo maga mau. 

27Kinau a pea noasai a paki Sion, go aga wo dua Yerusalem tea rogorogo sikai ni 
narogorogoana wia maga. 

28Go a leo, ma naatam̃oli e dika; tea vusum̃aki sikai e da doko m̃aleoputo kakada 
mau, waina e mariatae pasadara au te navasaana sikai, ragi waina a pe vusuusu. 

29Kuga leo, eu mamau puti pei tea p̃alo nawosiana adeada maga, eu pei tea m̃oli: 
nasup̃e takiana adeada maga eu pei nalagi po pinovinoi. 

Isa 42 

1Kuga leo, tea suasua aginau, waina a do silae a; tea matadoaana aginau waina a 
maro asa: a po doro naatagu e doko asa; nae ega wo magi nalauna p̃ota maga 
mari naleanaana. 

2Ega wo da pioso, kite sike nadaleona mau, kite mari a ega vei tea rogoana napua 
ni natokoana mau. 

3Napati nau sikai waina e pei wola, nae ega wo da p̃ori a mau, go wik sikai waina 
e do asua, nae ega wo da sui punue a mau: ega wo mari naleanaana doko 
naveilomauana. 

4Ega wo da dowo kite dodosua, pa pa ega wo lawo‐ki‐laketoko naleanaana 
maramana; go naureure maga euga wo leogoro nawotaeana aneana. 

5Yehovah Sup̃e, nae waina e mari dawona ki nakoroatelagi maga, po pitosi ra 
pano; nae waina e p̃elesa ki maramana go tea waina e dave m̃elu asa; nae waina 
e pitua ki namero paki naatam̃oli maga waina eu doko asa, go naatana paki tea 
maga waina eu do surata usuraki asa: nae e noa dapala nea, e naga: 

6Kinau Yehovah a po soso ko doko namarinaleoleanaana, go aga wo puasoki 
nam̃elearum̃a, po pavaigoro ko, po pitua ki‐go p̃a vei navasasokiana sikai agi 
naatam̃oli maga, namarama sikai agi nalauna p̃ota maga; 

7Naga p̃a wolagati namata ni tea kesa maga, naga p̃a viragi lua tea soliana maga 
m̃elu dua ki m̃orutano, go tea maga waina eu doko namaligo doko, m̃elu dua ki 
nasum̃a ni navavaigoroana. 

8Kinau a pei Yehovah; e pei nagisagu: go nasamasamaana aginau aga wo da dua 
tea p̃ota asa mau, go nasamasamaniana aginau aga wo da dua nasup̃e taeana 
maga asa mau. 

9Kuga leo, naleo vea maga eu po pakilina, go naleo vau maga a do dogorogo ki 
da: ragi waina eu ko da pisou mau, ma a noakisai mu ara. 

10Kuga lega ki Yehovah nalegaana vau sikai, po samasama ni a pae namatap̃ago 
ni maramana; natasi ega saruru, go navuraana kakana, naureure maga, go 
naatatoko kakada maga. 

11Masop̃alo go natokoana kakana maga euga sike nadaleoda, go natokoana kiki 
maga waina Kedar eu doko ara; naka ni Sela euga lega, euga rarasa pae nam̃asua 
ni tava maga. 

12Euga tua Yehovah nasamasamaana, po dogorogo ki nasamasamani‐a‐ana doko 
naureure maga. 

13Yehovah ega wo dave pano dakiusi m̃aau sikai; ega wo dum̃ana pulevule 
namaritausuana aneana dakiusi naatam̃oli sikai ni navakalo: ega wo pioso, io, 
ega wo pioso kasua; ega wo dum̃ana pisei ki nakasuaana aneana dip̃a tea kokona 
ki nia maga. 

14A punuta doko ragi varau sa; a doko dorogo, po dum̃agu soki au doko: ragi 
waia aga wo pioso dakiusi nagoroi visola sikai; aga wo paka sikai dinomi po mari 
puoli ki. 

15Aga wo mari sa sa ki tava warua maga go tava sula maga, po mari nataputea 
kakada maga euga kokolo; aga wo mari noaisara maga euga vei naureure maga, 
po mari luku noai maga euga garagara. 

16Go aga wo piragi tea kesa maga pae tokora sikai waina eu da pea atae a mau; 
aga wo maraki ra pae napua maga waina eu da pea atae ra mau: aga wo doa 
namaligo ega vei namarama kivea ki da, go malo ragoragoa maga euga vei 
natano matemate. Naleo maga wanogoe aga wo mari ra, go aga wo da doropusi 
ra mau. 

17Tea maga waina eu do pavatu nasup̃e taeana maga, po do noa ki nasup̃e 
takiana maga naga, Nimu ku pei sup̃e aginami maga; nara euga wo pinovinoi po 
maliere ki namaliereana warua. 

18Kuga rogo, tea vei p̃aro maga; go kuga leo, nimu tea vei kesa maga, naga kuga 
leosai. 

19Sei e pei kesa, ma tea suasua aginau? Kite tea vei p̃aro, dakiusi tea tautauana 
aginau waina a dip̃aki lua e? Sei e pei kesa dakiusi tea tapugoroana aginau, kite 
e pei kesa dakiusi tea suasua ki Yehovah? 

20Ku punusi naleo laapa, ma ku da leo atae ra mau; nadaligam̃a ero masai, ma ku 
da dogo mau. 

21Yehovah e pei tea midoaki m̃ataki, nalakena namarinaleoleanaana aneana, 
naga ega samasama ni nawotaeana aneana, po mari a ega vei tea 
dodomadaganiana. 

22Ma narei waia eu pei tea tapepavakotoana po pei tea vuti‐lua‐pavakotoana; eu 
mamau puti pei tea soliana m̃orutano maga, go eu pei tea tasurukiana nasum̃a 
maga ni navavaigoroana: eu pei tea tapepavakotoana sikai, go tea vualua ra e 
dika; eu pei tea vuti‐luapavakotoana sikai, go te naata e da doko mau waina ega 
noa, Kuga viragi liliua ki nia. 

23Sei kakamu ega wo daki nadaligana paki tea wanogoe? Sei ega wo daki dorogo 
po dogo ragi maga waina euga wo umai? 

24Sei e pitua ki Yakob paki tea vutilua‐pavakoto, go Israel paki tea tape‐pavakoto 
maga? E da pei Yehovah mau, waina tu mari naleo sa dip̃a e, kite? Nalakena eu 
karai surata napua aneana maga, go eu da dogo parati ki nawotaeana aneana 
mau. 

25Nalakena tea wanogoe e daki navivitinuana ni namaetoana aneana, go 
nakasuaana ni navakalo e lawo ki nia; go e soro dalivirigoro e, ma e da atae a 
mau; go e dap̃ara ki nia, ma e da midoa ki nia nap̃op̃ona mau. 

Isa 43 

1Ma ragi waia Yehovah waina e dawona ki‐go Yakob O, go waina e mari dawona 
ki‐go Israel O, e noa dapala nea, e naga, P̃a ta mataku mau, nalakena a po daulua 
ko; a po soso ko pae nagisam̃a, ku pei tea aginau. 

2Ragi waina p̃a vaki noai maga, aga wo sikoti ko; go ragi waina p̃a vaki noaisara 
maga, euga wo da dap̃augoro ko mau: ragi waina p̃a surata nakapu, p̃a wo da aso 
mau, go mena ni nakapu ega wo da gani puoli ki‐go mau. 

3Nalakena kinau a pei Yehovah Sup̃e anigo, Tea Tapu ki Israel, tea mautipauri 
ko; a pitua ki Ityipt e pei naulu ni natauluaana anigo, Ethiopia go Seba ero oli ko. 

4Nalakena ku madaga namatagu, ku pei tea dodomadaganiana, go a dodomi ko; 
nalakena tea wanogoe aga wo pitua ki naatam̃oli maga euga oli ko, go nalauna 
maga raki namauriana anigo. 

5P̃a ta mataku mau; nalakena kinau a sikoti ko doko: aga wo piragi 
naworaworam̃a m̃elu ist umai, po piragi saisai ki‐go m̃elu west; 

6Aga wo noa ki north, P̃a vitua; go paki sauth, P̃a ta mauti mau; p̃a viragi natugu 
naanoai maga pae uvea umai, go natugu nagoroi maga pae namatap̃ago ni 
maramana; 

7Sara naata waina e pei tea sosoana pae nagisagu, go waina a dawona ki nia paki 
nasamasamaana aginau; kinau a mari dawona ki nia; io, kinau a mari a. 

8P̃a viragi umai naatam̃oli maga waina eu kesa ma eu pilake namatada, go tea 
maga waina eu p̃aro ma eu pilake nadaligada. 

9Nalauna maga mamau puti euga vei tea viragisaisai‐kiana, go narei maga euga 
saisai: sei kakada e mariatae dogorogo ki tea wanogoe, po pisei ki gida naleo tuai 
maga? Euga viragi tea noasokisoki adeada maga umai naga euga vei tea mari‐
leana‐kiana, kite euga rogo, po noa naga, E pei lomau. 

10Nimu ku pei tea noasokisoki aginau maga, Yehovah e noa e, go tea suasua 
aginau maga waina a matadoa mu, naga kuga atae po saralomau au, po midoaki 
atae naga kinau a pei nae. Sup̃e sikai waina e pei tea mari‐dawona‐kiana pea 
kinau e dika, go ega wo moro dika edakugoro au. 

11Kinau, kinau a pei Yehovah; go tea maumau pauri p̃ota sikai e dika, ma kinau 
a sikigu. 

12Kinau a peanoasai po mautipauri po dogorogo, ragi waina sup̃e p̃ota sikai e 
dika m̃aleoputo kakamu; nalakena tea wanogoe ku pei tea noasokisoki aginau 
maga, Yehovah e noa e, go kinau a pei Sup̃e. 

13Go pae ragi vea mau, kinau a pei nae; go tea waina ega vualua m̃elu dua ki 
nam̃elearugu e dika: aga wo mari nawosiana, go sei ega roa e? 

14Yehovah, Tea Taulua mu, Tea Tapu ki Israel, e noa dapala nea, e naga, Nalakena 
nimu kinau a dip̃aki lua paki Babelon, go aga wo mari kotokotovi tea walagoto 

maga mamau puti, go nararasaana ki naka ni Kaldea ega wo pei 
nalalagaarovaana. 

15Kinau a pei Yehovah, Tea Tapu animu, Tea Tawona ki Israel, Nawota animu. 

16Yehovah e noa dapala nea, nae waina e dawona ki napua sikai doko natasi, go 
napuausiana sikai doko noai warua maga; 

17Nae waina e piragi lua kariot go horse, taua navakalo, go m̃aau maga; eu 
mamau puti dowo one, euga wo da moro duleana mau; eu mavunuvunu, eu pei 
tea vue‐punueana dapala wik sikai: 

18Nae e naga, Kuga ta midoaki parati ki naleo vea maga mau, kite midoakiusiusi 
naleo tuai maga mau. 

19Kuga leo, aga wo mari naleo vau sikai; ega wo pisou ragi waia; ku da leo atae 
a, kite? Aga wo mari napua sikai masop̃alo, go noaisara maga doko maso maladi. 

20Nalo mila maga ni namalasi, go koria mila maga go ostris maga, euga wo 
samasama ni au; nalakena a pitua ki noai maga masop̃alo, go noaisara maga 
doko maso maladi, naga aga tua narei aginau, tea matadoaana aginau, 
namunuana: 

21Narei waina a dum̃agu maginau mari dawona ki da, naga euga rogorogo ki 
nasamasamaana aginau. 

22Ma ku da pioso paki nau mau, Yakob O; go ku mawosa kinau, Israel O. 

23Ku da maginau dape shiip natuna anigo maga umai naga euga vei navituaana 
tap̃arakiana maga mau; kite dodomadagani au ki naviriana anigo maga mau. 
Kinau a da pei tea madaga one ako nalo ni navituaana maga mau, kite mari ko 
ku mawosa nalo ni tea ni nap̃o wia mau. 

24Ku da maginau pakotovi kalamo lolo ki m̃ane mau, kite mari au a puka ki 
nam̃aladua ni naviriana anigo maga mau: ma ku pei tea madaga one au nalo ni 
namarinaleosaana anigo maga, go ku mari au a mawosa ki 
namarinaleotageleana anigo maga. 

25Ma kinau, kinau a pei nae waina a kasi lua natapiriana anigo maga, nalakena 
nagisagu; go aga wo da midoaki parati ki namarinaleosaana anigo maga mau. 

26P̃a mari au aga midoaki parati ki; toroga rua mari navululuana: p̃a noasai 
navululuana anigo, naga p̃a vei tea mari‐leanakiana. 

27Tamam̃a vea e mari naleo sa, go tea tu namawota anigo maga eu dapiri dip̃a 
au. 

28Nalakena tea wanogoe a mari tea maraki maga ni tokora tapu eu pei tea p̃alo, 
go a mari Yakob e pei navasadaoana sikai, go Israel navasapinoakiana sikai. 

Isa 44 

1Ma ragi waia p̃a taki dorogo, Yakob, tea suasua aginau O; go nigo Israel waina a 
matadoa ko: 

2Yehovah waina e dawona ki‐go, po mari dawona ki‐go pae nap̃ele ni p̃ilam̃a, 
waina ega wo silae ko, e noa dapala nea, e naga, P̃a ta mataku mau, Yakob tea 
suasua aginau O; go nigo Yeshurun waina a matadoa ko. 

3Nalakena aga wo daki noai paki navanua waina e madou, go nap̃ap̃a noaisara 
maga paki natano garagara: aga wo daki kovai naatagu paki naworaworam̃a, go 
navasap̃iakiana aginau paki nawasim̃a: 

4Go euga wo ulua sake dapala nam̃enau m̃aleoputo ni noai maga, go dapala 
nakau willo maga nadigi ni noaisara maga. 

5Tea sikai ega wo noa, Kinau a pei tea ki Yehovah; go tea p̃ota ega wo dum̃ana 
soso e ki nagisa ni Yakob; go tea p̃ota sikai ega wo dum̃ana midiri doko 
nam̃elearuna ki Tea ki Yehovah, po dum̃ana salagisana ki nagisa ni Israel. 

6Yehovah, Nawota ni Israel, go Tea Taulua aneana Yehovah ki taua maga, e noa 
dapala nea, e naga: Kinau a pei tea vea, go kinau a pei tea edaku; go Sup̃e p̃ota 
sikai e dika, ma kinau a sikigu. 

7Go sei e dakiusi au? Ega vioso, go ega rogorogo ki nia, po lawosoki a naraegu. 
Sei e dogorogo pae ragi ni tuai ki naleo maga waina euga wo umai? Euga noakisai 
ra ki tea waina ega wo pakilina. 

8Kuga ta mataku mau, go kuga ta m̃anaunau mau: kinau a da pea noakisai ko asa 
pae ragi ni tuai, po da dogorogo ki nia mau, kite? Go nimu ku pei tea noasokisoki 
aginau maga! Sup̃e p̃ota sikai e doko go kinau, kite? Vatu Laketoko e dika; kinau 
a da atae te seara mau. 

9Tea maga waina eu mari nasup̃e taeana sikai, eu mamau puti pei tea p̃alo; go 
naleo maga waina eu maro ara eu da madeada pei nasilaeana mau; go tea 
noasokisoki adeada maga eu da leosai kite atae mau; naga nara euga vei tea 
toropusiana paki namaliereana. 

10Sei e mari dawona ki sup̃e sikai, kite nasup̃e taeana sikai? Naleo wanogoe e 
silae nasava? 

11Kuga leo, taua aneana mamau puti euga wo maliere; go mataisau maga eu pei 
naatam̃oli: euga wo mamau puti saisai, euga wo lawodu; euga wo mataku, euga 
wo matamaliere. 

12Tea mataisau ni airon e mari tagoto, po p̃osiwosi ki nia doko nam̃elevara 
vavaga maga, po p̃okati m̃ata ki nia ki hammer, po p̃osiwosi ki nia ki nakasuaana 

ni nam̃elearuna: go e pitolo, go nakasuaana aneana e doropusi a; e da munu noai 
mau, go e mawosa. 

13Mataisau e pitosi namea totowo sikai; e midiri totowo kakana ki tea midiri 
sikai; e mari usi a ki vao sikai, e midiri m̃ata ki nia ki tea davivigoro sikai, po mari 
dawona ki nia e dakiusi natakiusiana ni naatam̃oli sikai, dakiusi naleom̃atakiana 
ni naatam̃oli sikai, naga ega toko ekopu ni nasum̃a. 

14E dae kotovi nakau sidar maga; kite e matadoa nakau hom sikai kite oak sikai 
waina e dum̃ana maneana mari a e ulua pakilagi m̃aleoputo ni nakau maga ni 
namalasi; e lawo nakau sidar sikai, go usa e puevue a go e p̃arua pakilagi. 

15Go ega wo pei agi naatam̃oli naga ega tap̃ara ki nia; go e dape kovai a po 
dum̃ana daragia asa; go e dokoni a, po dao ni navinaga asa: go e mari sup̃e sikai 
asa, po lotu ki nia; e mari nasup̃e taeana sikai asa, po dowo dap̃olosiwo paki nia. 

16E dape kovai a po dap̃ara ki nia ki nakapu; e peni nap̃okasi asa, po gani a, po 
puka: go e datalai asa, po naga, Aha, kinau a pivitinu, a punusi nakapu: 

17Go ki namagovai kakana waina e doko, e mari sup̃e sikai asa, nasup̃e taeana 
aneana: e dowo dap̃olosiwo paki nia po lotu ki nia, po pavara ni a, doko do naga, 
P̃a mauti au; nalakena ku pei sup̃e aginau. 

18Eu da atae mau, go eu da midoaki p̃otae mau: nalakena namatada eu pei tea 
vulutigoroana naga eu mari sa leosai mau; go nap̃op̃oda naga eu mari sa midoaki 
atae mau. 

19Go namidoakiusiusiana e dika nap̃op̃oda, go naataeana go namidoakiataeana, 
naga euga noa, A po dap̃ara ki namagovai kakana ki nakapu; go a po dao ni 
navinaga doko nam̃elevara vavaga kakana maga; a peni nap̃okasi asa po gani a: 
go namagovai kakana waina e doko, aga wo mari a ega vei tea mamaragokiana 
sikai, kite? Aga wo dowo dap̃olosiwo paki nalakelake ni nakau sikai, kite? 

20E do gani natano‐apu: p̃op̃o midoaki‐sap̃o sikai e do mari a e sasap̃o, naga e 
mari sa dum̃ana mauti naatana, kite noa naga, Nasorosoroana sikai e da doko 
nam̃elearugu ni matua, kite? 

21P̃a midoaki parati ki naleo maga waia, Yakob O; go nigo Israel, nalakena ku pei 
tea suasua aginau: kinau a mari dawona ki‐go; ku pei tea suasua aginau: Israel 
O, p̃a wo da pei tea maliokiana aginau mau. 

22A po kovagoro natapiriana anigo maga dapala napopouru wono sikai, go 
namarinaleosaana anigo maga dapala namavu kasua sikai: p̃a liliu, p̃a maradoa 
paki nau; nalakena a daulua ko. 

23Kuga lega, nakoroatelagi maga O, nalakena Yehovah e mari a; kuga rarasa, 
nimu epua maga ni maramana; kuga tatapua ki nalegaana tava maga, mala ni 

nakau O, go sara nakau sikasikai kakana maga: nalakena Yehovah e daulua 
Yakob, go ega wo pei tea samasamaniana doko Israel. 

24Yehovah, Tea Taulua ko, go nae waina e mari dawona ki‐go m̃elu nasum̃a ni 
kanao, e noa dapala nea, e naga, Kinau a pei Yehovah, kinau a mari sara naleo 
mamau puti; a dum̃agu sai ki nakoroatelagi maga; go a sikigu p̃elesa ki 
maramana; 

25A mari piri navaivaiana maga ki tea vasapua maga, po mari tea kikita maga eu 
daratara; a doa liliua ki tea manumatua maga, po mari naataeana adeada e pei 
naveilalaana: 

26A lawosoki navasaana ki tea suasua aginau, po pakavuro nanoap̃otaeana ki tea 
tautauana aginau maga; a noa nalo ni Yerusalem, a naga, Naatam̃oli maga euga 
wo doko asa; go nalo ni natokoana maga ni Yudah, Euga wo pei tea tavagiana, go 
aga wo sike lawo ki tea makaka kakana maga: 

27A noa ki epua, a naga, P̃a garagara, go aga wo mari noaisara kakam̃a maga euga 
wo dap̃a: 

28A noa nalo ni Sairus, a naga, Nae e pei tea leo parati ki aginau, go ega wo mari 
pataka ni namasauana aginau mamau puti: go aga wo noa nalo ni Yerusalem, 
Ega wo pei tea tavagiana; go paki nasum̃a tapu, Laketano kakam̃a ega wo pei tea 
lawo‐kilaketokoana. 

Isa 45 

1Yehovah e noa ki tea vuvuraikiana aneana, Sairus nogo, waina e puasoki 
nam̃elearuna ni matua, e noa dapala nea, naga, Aga wo mari nalauna maga euga 
vakitano naraem̃a, go aga wo duatilua naware ni nawota maga; aga wo manigo 
p̃olagati namata maga kivea ki‐go, go namata‐pua maga euga wo da pei tea 
kokoroana mau; 

2Kinau aga wo pea ki‐go, po mari napua ragoragoa maga euga m̃om̃oa: aga wo 
mari‐p̃oraworae namata‐pua maga ni brass, po dae kotokotovi tea walagoto 
maga ni airon: 

3Aga wo dua ko naleo wia dasurukiana maga, tea tauakiana maga ni tokora sili 
maga, naga p̃a atae naga kinau, Yehovah, waina a soso ko pae nagisam̃a, kinau a 
pei Sup̃e ki Israel. 

4E pei nalakena tea suasua aginau Yakob, go Israel tea matadoaana aginau, naga 
a po soso ko ki nagisam̃a: kinau a soso ko pae nagisam̃a, ma ku da atae au mau. 

5Kinau a pei Yehovah, tea p̃ota e dika; Sup̃e sikai e da doko mau, ma kinau a 
sikigu: kinau a dasoki ko, ma ku da atae au mau: 

6Naga euga atae pae taleva ni elo sake, go pae taleva ni elo musu, naga tea p̃ota 
e dika, ma kinau a sikigu: kinau a pei Yehovah, go tea p̃ota e dika. 

7Kinau a mari namarama, po dawona ki namaligo; a mari nawiaana po dawona 
ki nasaana; kinau a pei Yehovah go kinau a mari naleo maga mamau puti 
wanogoe. 

8Kuga lawolawo pae elagi, nakoroatelagi maga, go tokora vakilagi maga euga 
taki namarinaleoleanaana; natano ega maga naga namautipauriana ega m̃elu 
asa, go naleanaana ega p̃otu sake asa; kinau Yehovah a mari dawona ki nia. 

9Ai ki tea waina e pululu dip̃a Tea Tawona ki nia, lasa sikai ni naruku dip̃a tea 
mari lasa ni naruku! Naruku ega wo noa ki tea waina e do p̃osiwosi ki nia, Ku do 
mari nasava, kite? Kite nawosiana anigo, E dika ki nam̃elearuna, kite? 

10Ai ki tea waina e noa ki tamana, Ku pesi nasava? Kite ki p̃ilana, Ku pisola ki 
nasava? 

11Yehovah, Tea Tapu ki Israel, go Tea Tawona ki nia, e noa dapala nea, e naga, 
Go nigo p̃a wo pusuusu kinau ki naleo maga waina euga wo umai nalo ni natugu 
maga, kite? Kite dip̃aki nau nalo ni nawosiana ni nam̃elearugu, kite? 

12Kinau a mari maramana, po dawona ki naatam̃oli e doko asa: go kinau, e pei 
nam̃elearugu maga waina ero sai ki nakoroatelagi maga, go kinau a dip̃aki taua 
mamau kakada. 

13Kinau a sike a doko namarinaleoleanaana, go aga wo mari leana ki napua 
aneana maga mamau puti: nae ega wo davagi natokoana aginau, go ega wo 
peresi tea vua‐pavakotoana aginau maga euga tum̃ada doko, naulu ega tika, go 
namoriana ega tika, Yehovah ki taua maga e noa e. 

14Yehovah e noa dapala nea, e naga, Nasogolapaana ni Ityipt, go naleo musagiana 
maga ni Ethiopia, go naka ni Seba, naatam̃oli p̃atoko warua maga, euga wo 
duagoto umai punusi ko, go euga wo pei tea anigo maga; euga wo dausi ko; euga 
wo pilake namori maga ni vatu duagoto umai, go euga wo dowo dap̃olosiwo 
paki‐go, go euga wo mari navavaraniana paki‐go, doko do naga, Lomau Sup̃e e 
doko ako; tea p̃ota e dika, ma nae e sikina. 

15Lomau, nigo ku pei Sup̃e sikai waina ku pei p̃aia, Sup̃e ki Israel O, Tea Maumau 
pauri. 

16Tea maga waina eu do mari nasup̃e maga, euga wo mamau puti pano paki 
nadododaoana: euga wo pei tea toropusiana paki namaliereana, go 
navinovinoiana. 

17Ma Israel ega wo pei tea mautiana doko Yehovah ki namautipauriana doko 
mau doko: kuga wo da pei tea toropusiana paki namaliereana kite 
navinovinoiana mau, pa pa ega tu mau du. 

18Nalakena Yehovah waina e dawona ki nakoroatelagi maga, Sup̃e waina e 
dum̃ana mari dawona ki maramana, po mari a; waina e lawoki‐laketoko asa, e 
dawona ki nia naga ega ta p̃alo doko mau, e dawona ki nia naga ega vei 
natokoana; nae e noa dapala nea, e naga, Kinau a pei Yehovah; go tea p̃ota e dika, 
ma kinau a sikigu. 

19Kinau a da pasa sili doko tokora maligoligo sikai ni maramana mau; a da noa 
ki naworawora ni Yakob naga, Ku laaga m̃oli au: kinau Yehovah a pasa 
namarinaleoleanaana, a noasai naleo maga waina eu leana. 

20Kuga tum̃amu saisai ki mu po umai; kuga mamau puti disurisu paki m̃aladigi, 
nimu tea ni nalauna maga waina ku pei tea mautiana: tea maga waina eu 
dapetape nasup̃e taeana ni nakau adeada eu dika naataeana, go eu dapasavasa 
paki sup̃e sikai waina e da mariatae mauti mau. 

21Kuga mari m̃ata ki navululuana animu po noasai a; io, euga tum̃ada pusuusu 
paki da: sei e noasai tea wanogoe pae ragi ni tuai? Sei e dogorogo kinia pae ragi 
vea mau? E da pei kinau, Yehovah, kite? Go Sup̃e p̃ota sikai e dika, ma kinau a 
sikigu; Sup̃e leana sikai, go tea maumau pauri sikai; tea p̃ota e dika, ma kinau a 
sikigu. 

22Kuga umai punusi au, go kuga wo pei tea mautipauriana, namatap̃ago maga 
mamau puti ni maramana: nalakena kinau a pei Sup̃e, go tea p̃ota e dika, ma 
kinau a sikigu. 

23Kinau a pivisa dum̃agu pae au, navasaana e m̃elu nawokagu doko naleanaana, 
go ega wo da liliu mau, naga sara nap̃atua euga wo ditip̃atua paki nau, sara 
namena euga wo pivisa. 

24Tea sikai ega wo noa naga, Namarinaleoleanaana go nakasuaana ero doko 
Yehovah e sikina; naatam̃oli maga euga wo umai punusi a; go tea maga mamau 
puti waina eu mari namaetoana dip̃a e, euga wo maliere. 

25Naworawora mamau puti ni Israel euga wo pei tea mari‐leana‐kiana doko 
Yehovah, go euga wo samasama asa. 

Isa 46 

1Bel e kolokolo, Nebo e do soki pakitano; nasup̃e adeada maga eu doko nam̃adu 
ni nalo tuavati maga go ni katel: tea maga waina e one ara one naga euga 
dapetape mu, eu po dum̃ada pei natapetapeana sikai, naleo madaga sikai paki 
tea mawosa maga. 

2Eu do soki pakitano, eu mamau puti kolokolo; eu da mariatae pualua naleo 
madaga mau, ma eu dum̃ada paki naviragi‐luapavakotoana pano. 

3Kuga taki dorogo paki nau, nasum̃a ni Yakob O, go nimu namagovai mamau ni 
nasum̃a ni Israel, tea tapetapeana aginau m̃elu nap̃ele, waina ku pei tea 
tapetapeana pae naaleatia waina ku pakilina asa pa pa paki naaleatia waia: 

4Go pa pa paki ragi ni navei‐tea‐matua‐ana animu, kinau a pei nae, go pa pa paki 
naveikapuaraana animu, aga wo dapetape mu: kinau a dawona ki, go kinau aga 
wo dapetape; aga wo ovaova, po mauti. 

5Kuga wo noa naga a dakiusi sei, po mari gami aro pitotowo, po noa naga 
natakiusiana aginau e dakiusi sei, naga aro pataka sikai? 

6Tea maga wanogoe eu muuni p̃aragoto ki kold m̃elu dua ki nala, po dowogi 
silver lasa rowogi, eu pasadapui mataisau sikai ni kold, go nae e mari a e pei sup̃e 
sikai; eu dowo dap̃olosiwo, go eu lotu. 

7Eu dape a doko napauda, eu dapetape a, po lawo ki nia doko naliana, go e 
lawodu; ega wo da m̃elu dua ki naliana mau: go naata sikai e pe vioso paki nia, 
ma e pe ta mariatae pasadara, kite pualua e m̃elu dua ki narogokitesaana aneana 
mau. 

8Kuga midoaki parati ki tea waia, po lawodu kasua: kuga moro midoa ki nia, 
nimu tea tapiri maga O. 

9Kuga midoaki parati ki naleo vea maga ni tuai: nalakena kinau a pei Sup̃e, go 
tea p̃ota e dika; kinau a pei Sup̃e, go tea takiusi au e dika, e dika sa; 

10Kinau a peanoasai namatap̃ago edaku pae naatulakeana, go pae ragi maga ni 
tuai ki naleo maga waina eu da pei tea mariana mau; doko do naga, 
Namidoakip̃otaeana aginau ega wo lawodu, go aga wo pakavuro namidodoana 
mamau puti aginau: 

11Doko do soso manu serekoto sikai m̃elu ist umai, naatam̃oli ni 
namidoakip̃otaeana aginau pae navanua sikai ni uvea; kinau a noa e, go aga wo 
mari a, naga ega vakilina; kinau a midoakisoki a, go aga wo mari a. 

12Kuga taki dorogo paki nau, nimu tea vei p̃op̃o kasua maga, waina ku du uvea 
ki namautiana: 

13A mari namautiana aginau e paki m̃aladigi, ega wo da doko uvea mau, go 
namautipauriana aginau ega wo da mari daliali mau; go aga wo doropusi 
namautipauriana Sion, go nasamasamaana aginau Israel. 

Isa 47 

1P̃a siwo umai, po dasake doko nam̃otam̃ota, Babelon natuna nagoroi atara O; 
p̃a tasake doko natano, malo tasake e dika, naka ni Kaldea natuna nagoroi O: 
nalakena p̃a wo da moro pei tea sosoana ki tea manainai go matemate mau. 

2P̃a tape vatumaa maga, po mani korn: p̃a sawo lua nakulukulu taugoro rae 
anigo, p̃a tuatilua sugoro kovagoro varau anigo, p̃a lagai natuam̃a, p̃a vaki 
noaisara maga. 

3Nam̃alam̃alaana anigo ega wo pei tea lagai‐pakasakiana, go tea ni namaliereana 
anigo ega wo dokolina: aga wo mari nasikoana, go aga wo da mari malemale 
mau. 

4Tea Taulua anigida, nagisana Yehovah ki taua maga, nae e pei Tea Tapu ki 
Israel. 

5P̃a toko natano po punuta, go p̃a vaki namaligo po puoli, naka ni Kaldea natuna 
nagoroi O: nalakena p̃a wo da moro pei tea sosoana ki Nawota Nagoroi ni 
Namarakiana maga mau. 

6A maritausu ki narei aginau, a mari tea veaniana aginau e pei tea p̃alo, po pitua 
ki da paki nam̃elearum̃a: ku da pisei ki da te nadodomiana mau; ku mari nakau 
nanoa anigo e madaga liu paki tea matua tuai maga. 

7Go ku noa naga, Kinau a pei nawota nagoroi sikai doko mau doko: go ku da 
midoa ki naleo maga wanogoe nap̃op̃om̃a mau, kite midoa ki parati ki 
namatap̃ago edaku kakana mau. 

8Nalakena tea wanogoe, p̃a rogo tea waia, nigo tea dodomi p̃arua ki 
namaropaana, tea dodo‐p̃arop̃aro, waina ku noa nap̃op̃om̃a, ku naga, Kinau a 
doko, go tea p̃ota e dika ma kinau a sikigu; aga wo da dasake doko dapala nagoroi 
malepu sikai mau, kite atae natapepuolikiana ni piakiki mau: 

9Ma naleo dua wanogoe eroga wo pakilina ki‐go ragi ni nawilimatana sikai doko 
naaleatia sikai maau, natapepuolikiana ni piakiki, go navei‐malepu‐ana: eroga 
wo pa parati ki‐go m̃araverave nalaapaana ni nawosidoaana anigo maga, go 
nalaapaana ni nakikitaana anigo maga. 

10Nalakena ku pavatu nasigisigileoana anigo; ku noa naga, Te naata e da punusi 
au mau; namanumatuaana anigo go naataeana anigo ero maraki sasap̃o ki‐go: 
go ku noa nap̃op̃om̃a, ku naga, Kinau a doko, go tea p̃ota e dika ma kinau a sikigu. 

11Nalakena tea wanogoe nasaana ega wo pakilina ki‐go; p̃a wo da atae tokora 
waina ega wo sake pae asa umai mau: go tea sa ega wo darup̃a ko; p̃a wo da 
mariatae doropusi a mau: go namarisakiana ega wo m̃araverave pa parati ki‐go, 
waina ku da atae a mau. 

12P̃a lawodu kasua doko navei‐nakikitaana anigo maga, go doko nalaapaana ni 
nawosidoaana anigo maga, waina ku p̃osiwosi mawosa asa pae ragi ni navei‐
naataraana anigo; mase ku pe mariatae p̃ia asa, mase ku pe mariatae marimatua. 

13Ku mawosa nalo ni nalaapaana ni tea vusum̃aki anigo maga: tea atae p̃ota 
maga ni natap̃otawotaeana ni nakoroatelagi, tea leousiusi m̃asoe maga, tea 

veanoasai maga nalo ni atelagi maga euga tuleana, po mauti ko pa dua ki naleo 
maga waina euga wo pakilina ki‐go. 

14P̃a leo, euga wo dapala nap̃olaga; nakapu vavaga ega wo gani puoli ki da; euga 
wo da mariatae dum̃ada pualua ra m̃elu dua ki nakasuaana ni mena ni nakapu 
mau: nakapu wanogoe ega wo da pei nam̃elevara vavaga sikai waina euga tatalai 
asa mau, kite nakapu vavaga sikai waina euga tum̃ada daragi ra asa mau. 

15Tea wosidoa anigo maga waina ku p̃osiwosi mawosa ara pae ragi ni navei‐
naatara‐ana anigo, euga wo manigo pei tea tapalana maga; euga wo surata 
darataara pae napua adeada pano, sara naata sikasikai; tea waina ega mauti ko 
ega wo dika. 

Isa 48 

1Kuga rogo tea waia, nasum̃a ni Yakob O, waina ku pei tea sosoana ki nagisa ni 
Israel, go waina ku dave m̃elu naware ni Yudah; waina ku pivisa pae nagisa ni 
Yehovah, po noasai Sup̃e ki Israel, ma e da pae nalomauana kite 
namarinaleoleanaana mau. 

2Nalakena eu dum̃ada soso ra ki tea ni natokoana tapu, po pavatu Sup̃e ki Israel; 
Yehovah ki taua maga e pei nagisana. 

3Kinau a noasai ki naleo vea maga pae ragi ni naatulakeana; go eu dave m̃elu 
nawokagu, go a mari ra eu pei tea ataeana: a mari ra m̃araverave, go eu pakilina. 

4Nalakena a atae naga ku pei p̃au kasua, go nanoam̃a e pei nawa sikai ni airon, 
go naraem̃a e pei brass; 

5Nalakena tea wanogoe a noakisai ko asa pae ragi ni tuai; ragi waina e ko da 
pakilina mau, a pisei ki‐go asa: mase ku pe noa naga, Nasup̃e aginau e mari ra, 
go nasup̃e taeana aginau, go nasup̃e takiana aginau eu pitip̃aki ara. 

6Nigo ku dogo sua e; go p̃a leo punusi tea mamau puti wanogoe; go nigo, p̃a wo 
da noasai a mau, kite? A pisei ki‐go naleo vau maga ragi waia, naleo surukiana 
maga, waina ku da pea atae ra mau. 

7Eu pei tea tawonakiana ragi waia, eu da pei tea ni ragi ni tuai mau; go pea ki 
naaleatia waia ku da dogo nalo kakada mau; mase ku pe noa naga, P̃a leo, kinau 
a atae ra. 

8Io, nigo ku da dogo mau; io, nigo ku da atae mau; io, pae ragi ni tuai nadaligam̃a 
e da masai mau: nalakena a atae naga nigo ku mari malauweluki p̃arua, go naga 
ku pei tea sosoana ki tea tapiri pae naaleatia ni navakilinaana anigo. 

9Nalakena nagisagu a soki namaetoana aginau pitip̃atip̃a, go nalakena 
nasamasamaniana aginau aga wo soki du nalo kakam̃a, naga aga ta daelua ko 
mau. 

10P̃a leo, a maridogo ko, ma ku da dakiusi silver mau; a maridogo ko upu ni 
nakapu ni narogokitesaana. 

11Nalakena nagisagu, io nalakena nagisagu a do mari a; nalakena ekasana 
nagisagu ega wo pei tea mari‐m̃oli‐kiana? Go nasamasamaana aginau aga wo da 
dua tea p̃ota asa mau. 

12Kuga taki dorogo paki nau, Yakob O, go Israel tea sosoana aginau: kinau a pei 
nae; kinau a pei tea vea, go kinau a pei tea edaku. 

13Nam̃elearugu e lawo ki maramana, go nam̃elearugu ni matua e p̃elesa ki 
nakoroatelagi maga: ragi waina a pioso paki da, eu mamau puti lawodu. 

14Kuga tum̃amu saisai ki mu, nimu mamau puti, po daki dorogo; sei kakada 
waina e noasai naleo maga waia? Yehovah e maro asa: ega wo lawosoki 
namasauana aneana Babelon, go naruna ega wo dip̃a tea ni Kaldea maga. 

15Kinau, kinau a pasa; go a soso e: a piragi a umai, go nae ega wo mari napua 
aneana ega wo disu p̃ia. 

16Kuga umai paki m̃aladigi kinau, kuga rogo tea waia; a da pasa panako mau pae 
ragi ni naatulakeana; pae ragi waina e doko, kinau ma a doko: go Yehovah Sup̃e 
go naatana ero dip̃aki nau. 

17Yehovah, Tea Taulua ko, Tea Tapu ki Israel, e noa dapala nea, e naga: Kinau a 
pei Yehovah Sup̃e anigo, waina a pasa pisei ki‐go tea waina p̃a wia asa, go waina 
a maraki ko pae napua waina p̃a vae asa pano. 

18Awi, ku pe rogo parati ki natipakiana aginau maga, namaroana anigo e pe 
tapala noaisara sikai, go namarinaleoleanaana anigo e pe tapala napeao maga ni 
natasi: 

19Go naworaworam̃a e pe tapala naworaone, go nawasi ni nawarem̃a e pe tapala 
napatina maga: nagisada e pe ta pei tea taeluaana kite maripuolikiana pa dua ki 
naraegu mau. 

20Kuga tave m̃elu dua ki Babelon pano, kuga sava dua ki naka ni Kaldea; kuga 
rogorogo ki nia ki nadaleo ni nalegaana, kuga noasai a, kuga maga lua e pano pa 
pa paki namatap̃ago ni maramana: kuga noa naga, Yehovah e daulua tea suasua 
aneana Yakob. 

21Go eu da madou mau ragi waina e maraki da duaduru masop̃alo maga: e mari 
noai maga eu madeada sara dave vatu laketoko: e p̃orae vatu laketoko, go noai 
maga eu sara dave. 

22Natam̃ateana ega wo dika paki tea sigisigileo, Yehovah e noa e. 

Isa 49 

1Kuga taki dorogo paki nau, naureure maga O; go kuga rogo, nimu nalauna maga 
ni uvea: Yehovah e soso au pae nasum̃a ni kanao; pae nap̃ele ni p̃ilagu e noasai 
nagisagu: 

2Go e mari nawokagu e dakiusi lova makali sikai, e dasuru kinau doko melu ni 
nam̃elearuna; go e mari au a pei natura lidalida sikai, e pavaigoro au doko p̃olaga 
aneana: 

3Go e noa kinau, e naga, Nigo ku pei tea suasua aginau Israel O, waina aga wo pei 
tea samasamaniana asa. 

4Ma kinau a noa naga, A p̃osiwosi m̃oli, a pitua ki p̃alo ki nakasuaana aginau, go 
e da silae mau: ma lomau naleanaana aginau e doko sikoti Yehovah, go 
namoriana aginau sikoti Sup̃e aginau. 

5Go e pei nanoaana ki Yehovah waina e dawona ki nau m̃elu nasum̃a ni kanao 
naga aga vei tea suasua aneana, naga aga viragi Yakob ega moro liliu paki nia, go 
naga Israel ega vei tea saisaikiana paki nia, (nalakena kinau a pei tea 
dodomadaganiana namata ni Yehovah, go Sup̃e aginau e po pei nakasuaana 
aginau:) 

6Yehovah e naga, E pei tea kiki naga p̃a vei tea suasua aginau naga p̃a sike 
nalauna maga ni Yakob, go naga p̃a viragi tea mautiana maga ni Israel euga liliu: 
aga wo moro pitua ki‐go p̃a vei namarama sikai agi tea ni nalauna p̃ota maga, 
naga p̃a vei namautipauriana aginau pa pa paki namatap̃ago ni maramana. 

7Yehovah, Tea Taulua ki Israel, go Tea Tapu aneana, e noa dapala nea paki tea 
waina naatam̃oli e midoaki p̃alo ki nia, waina e pei tea mamaragokiana ki 
nalauna maga, tea suasua sikai ki tea maramara maga, e naga, Nawota maga 
euga wo punusi a po duleana; go tea maraki maga euga wo dowo dap̃olosiwo; 
nalakena Yehovah waina e pei nalomauana, go Tea Tapu ki Israel waina e 
matadoa ko. 

8Yehovah e noa dapala nea, e naga, Ragi ni nasaup̃iaana sikai a pasadara ko, go 
doko naaleatia sikai ni namautipauriana a silae ko: go aga wo pavaigoro ko, po 
pitua ki‐go p̃a vei navasasokiana sikai agi narei, naga p̃a lawosoki navanua, naga 
p̃a mari ra euga veanipioli ki tea veanipiolikiana makaka maga; 

9Naga p̃a noa ki tea maga waina eu pei tea soliana, p̃a naga, Kuga tave pano; go 
ki tea maga waina eu doko namaligo doko, Kuga tum̃amu pisei ki mu lina. Euga 
wo ganikani napua maga, go tava m̃aalu maga mamau puti euga wo pei napega 
adeada. 

10Euga wo da pitolo kite madou mau; go navivitinuana go elo eroga wo da atugi 
ra mau: nalakena tea waina e dodomi ra, ega wo pitana ki da, go ega wo maraki 
da paki namata noai maga. 

11Go aga wo mari tava aginau maga mamau puti euga wo pei napua sikai, go 
napua lapa aginau maga euga wo pei tea sikeana pakilagi. 

12P̃a leo, nara maga euga wo pae uvea umai: p̃a leo, euga wo pae north go pae 
west; go euga wo pae navanua ni Sinim, tea mamau puti euga wo umai. 

13Kuga lega, nakoroatelagi maga O; go p̃a laelaea, maramana O; go kuga tatapua 
ki nalegaana, tava maga O: nalakena Yehovah e pakavakale narei aneana, go ega 
wo maritadodomi tea rogokitesa aneana. 

14Ma Sion e naga, Yehovah e doropusi au, Nawota aginau e malio kinau. 

15Nagoroi sikai e mariatae malio ki piakiki aneana waina e do pakasusu ki nia, 
dapala e pe ta dodomi natu ni nap̃elena mau, kite? Io, nae e mariatae malio ki 
nia, ma kinau aga wo da malio ki‐go mau. 

16P̃a leo, a dae midiri nagisam̃a nawoka ni nam̃elearugu dua; p̃aaka kakam̃a 
maga eu doko naraegu pitip̃atip̃a. 

17Tea tavagi ko maga eu mari m̃araverave liu tea mari‐p̃aragoto ako maga; go 
tea maga waina eu mari ko namakakaana, eu do m̃elu dua ki‐go pano. 

18P̃a sike namatam̃a maga po leo daliviri; p̃a leo, tea mamau puti wanogoe eu 
saisai, po umai punusi ko. Kinau a mauri, Yehovah e noa e, go p̃a wo suni pulum̃a 
ki da, dapala tea ni narekeiana sikai, po dum̃am̃a dasoki ko ara dapala nagoroi 
laki sikai. 

19Nalakena namakakaana anigo go maso maladi anigo maga, go navanua anigo 
waina e pei tea marisasakiana, ragi waia euga wo kiki, euga wo da pataka ni 
naatatoko maga mau, go tea maga waina eu dinomi ko, euga wo du uvea. 

20Piakiki maga waina p̃a wo peani ra edaku ki natapep̃uoli‐kiana ni tea vea maga, 
nara euga wo noa nadaligam̃a, euga wo naga, Tokora waia e kiki kinau, p̃a tua au 
tokora sikai waina aga toko asa. 

21Go p̃a wo noa nap̃op̃om̃a, p̃a wo naga, Sei e maginau pisola ki tea maga waia? 
Kinau a dape puoli ki piakiki aginau maga, a pei tea tim̃o, tea vua‐pavakotoana 
sikai, tea surata papiliu. Go sei e pakale tea maga waia? P̃a leo, kinau a pei tea 
toropusiana a sikigu doko; go tea maga waia eu pae esava umai? 

22Yehovah Sup̃e e noa dapala nea, e naga, P̃a leo, aga wo sike nam̃elearugu paki 
nalauna p̃ota maga, po sike lawo ki manututu aginau paki narei maga: go euga 
wo piragi natum̃a naanoai maga umai doko narum̃ada, go natum̃a nagoroi maga 
euga wo pei tea tapetapeana doko napauda maga. 

23Go nawota maga euga wo pakale ra, go nawota nagoroi maga euga wo 
pakasusu ki da: euga wo kolo suai natano paki‐go, po menamenae nam̃otam̃ota 
natuam̃a; go p̃a wo atae naga kinau a pei Yehovah, go tea maga waina eu leogoro 
au, euga wo da maliere mau. 

24Tea vuti‐luapavakotoana ega vei tea viragi‐liliuakiana m̃elu dua ki tea 
marimatua, kite? Kite tea viragi‐lua‐pavakotoana maga ki tea mari kasua euga 
vei tea vualuaana, kite? 

25Ma Yehovah e noa dapala nea, e naga, Io, tea viragilua pavakotoana maga ki 
tea mari kasua, euga vei tea viragi‐liliua‐kiana, go tea vuti‐lua‐pavakotoana ki 
tea mataukiana, ega vei tea vualuaana: nalakena aga wo pululu ki tea waina ega 
wo pululu ki‐go, go aga wo mauti natum̃a maga. 

26Go tea maga waina eu diesoki ko, aga wo mari ra euga wo dum̃ada gani 
nap̃okasida; go euga wo dum̃ada munu nadada po matamaloku asa, dapala 
waine vau: go sara nap̃okasi euga wo atae naga kinau Yehovah, a pei Tea 
Mautipauri ko, go Tea Taulua ko, Tea Kasua Mau ki Yakob. 

Isa 50 

1Yehovah e noa dapala nea, e naga, Tusi ni natoropusiana ki p̃ilamu wai, waina 
a doropusi a pano? Kite tea vitua ki tea seakiana aginau maga sei kakada waina 
a sori mu paki asa? Kuga leo, nalakena namarinaleotageleana animu maga ku 
pei tea soriana, go nalakena natapiriana animu maga p̃ilamu e pei tea 
toropusiana. 

2Ekasana naatam̃oli e dika ragi waina a umai? Ragi waina a pioso ekasana te 
naata e da pasadara au mau? Narugu e po puru naga a mari sa daulua, kite? Kite 
namarimatuaana e dika au naga aga vualua, kite? P̃a leo, pae navasakasuaana 
aginau a mari natasi e pei natano garagara, a mari noaisara maga eu pei 
masop̃alo sikai: naika kakada maga eu p̃oa, nalakena noai e dika, go eu mate ki 
namadouana. 

3A sugoro nakoroatelagi maga ki namaligo wono, go a mari nakulukulu ni sak e 
pei tea kovagoro kakada. 

4Yehovah Sup̃e e dua au namena ni navasapiseikiana naga aga atae takana waina 
aga vakamauri ki tea waina e mawosa, pae navasaana maga: e pulevule au 
malip̃ogi pae malip̃ogi, e pulevule nadaligagu naga aga rogo dapala tea maga 
waina eu do pei tea vasapiseikiana. 

5Yehovah Sup̃e e dakasai nadaligagu, go a da mari p̃auluulu mau, kite atutaku 
pano mau. 

6A pitua ki nam̃adugu paki tea atugi maga, go nap̃orogu maga paki tea maga 
waina eu paku lua nam̃au ni nasigu: a da dasuru ki naraegu pa dua ki 
namaliereana go nataniuana mau. 

7Nalakena Yehovah Sup̃e ega wo silae au; nalakena tea wanogoe aga wo da 
pinovinoi mau: nalakena tea wanogoe a lawo ki naraegu e kasua dapala vatu 
totova sikai, go a atae naga aga wo da maliere mau. 

8Tea waina e mari leana kinau e doko m̃aladigi; sei ega wo mari dip̃a au? Aroga 
rua lawodu: Sei e pei walu kokona kinau? Ega umai paki m̃aladigi kinau. 

9P̃a leo, Yehovah Sup̃e ega wo silae au; sei ega wo pasa dip̃akotovi au? P̃a leo, 
euga wo mamau puti disu duai dapala tea suniana sikai; veko ega wo gani puoli 
ki da. 

10Sei kakamu waina e matau ki Yehovah, doko do dogo parati ki nadaleo ni tea 
suasua aneana; waina e do surata namaligo, go e dika namarama? Ega saralomau 
nagisa ni Yehovah po pavatu Sup̃e aneana. 

11Kuga leo, nimu mamau puti waina ku dokoni nakapu sikai, waina ku dum̃amu 
masi riri ki mu ki riri maga ni nakapu: kuga surata papiliu mena maga ni nakapu 
animu, go m̃aleoputo ni riri maga ni nakapu waina ku dokoni ra. Tea waia kuga 
wo dape a ki nam̃elearugu; kuga wo one natano doko narogokitesaana. 

Isa 51 

1Kuga taki dorogo paki nau, nimu waina ku do sava dausi namarinaleoleanaana, 
nimu waina ku do laaga Yehovah: kuga leo paki vatu laketoko waina ku pei tea 
taeana m̃elu asa, go paki nawoka ni m̃orutano waina ku pei tea kiliana pae asa. 

2Kuga leo paki tamamu Abraham, go paki Sarah waina e dape mu: nalakena a 
soso e ragi waina e sikina doko, go a pasa p̃ia ki nia, po mari a e pavakawora po 
laapa. 

3Nalakena Yehovah ega wo pasa pakavakale Sion: ega wo pasa pakavakale tea 
makaka kakana maga mamau puti; go ega wo mari maso maladi kakana ega wo 
dakiusi Eden, go masop̃alo kakana ega wo dakiusi roara ki Yehovah; 
nalaelaeaana go nasamasamaana eroga wo pei tea vap̃aiana asa, 
navasadodom̃atakiana, go nadaleo ni nalegaana. 

4Kuga taki dorogo paki nau, narei aginau O; go kuga taki nadaligam̃a paki nau, 
nalauna aginau O: nalakena nawotaeana sikai ega wo m̃elu au pano, go aga wo 
lawo ki navasap̃otaeana aginau ega wo pei namarama sikai agi narei maga. 

5Namarinaleoleanaana aginau e doko m̃aladigi, namautipauriana aginau e do 
pakilina, go narugu maga eroga wo pasap̃otae narei maga; naureure maga euga 
wo leogoro au, go euga wo pavatu narugu. 

6Kuga sike namatamu maga paki nakoroatelagi maga, go kuga leo punusi 
maramana etano: nalakena nakoroatelagi maga euga wo pano puoli dapala 
naasua, go maramana ega wo disu duai dapala sugoro sikai, go tea maga waina 
eu doko asa doko, euga wo mate dakiusi namu maga: ma namautipauriana 
aginau ega wo doko mau doko, go namarinaleoleanaana aginau ega wo da pano 
puoli mau. 

7Kuga taki dorogo paki nau, nimu waina ku atae namarinaleoleanaana, narei 
waina nawotaeana aginau e doko nap̃op̃omu; kuga ta matau ki navasapinoaana 
ki naatam̃oli maga, go kuga ta m̃anaunau nasuoriana adeada maga mau. 

8Nalakena veko ega wo gani puoli ki da dapala sugoro sikai, go ula ega wo gani 
ra dapala wul: ma namarinaleoleanaana aginau ega wo doko mau doko, go 
namautipauriana aginau paki sara tagona. 

9P̃a tarapa, p̃a tarapa, p̃a suni nakasuaana, naru ni Yehovah O; p̃a tarapa, dapala 
naaleatia maga ni tuai, tagona maga ni tuai mau. E da pei nigo mau waina ku 
daekotokotovi Rahab, go waina ku puri sasama drakon, kite? 

10E da pei nigo mau waina ku mari natasi, noai vakipua warua maga, e pei natano 
garagara, kite? Waina ku mari natasi pua e pei napua sikai agi tea tauluaana 
maga naga euga tuagoto asa, kite? 

11Nalakena tea wanogoe tea tauluaana maga ki Yehovah euga wo liliu, po umai 
pilake nalegaana paki Sion; go nasamasamaana waina e du mau du ega wo doko 
nap̃auda: euga wo dape nasamasamaana go nalaelaeaana, go nasusueana go 
nagiana eroga wo sava pano. 

12Kinau, kinau a pei nae waina a do pasa pakavakale ko: nigo ku pei sei, naga p̃a 
matau ki naatam̃oli waina ega wo mate, go ki naatam̃oli natuna waina e pei tea 
mariana e dapala nam̃enau? 

13Go ku malio ki Yehovah, Tea Tawona ki‐go, waina e sai ki nakoroatelagi maga, 
po lawo‐ki‐laketoko ki maramana; go ku do mataku pitip̃atip̃a sara naaleatia 
nalakena namaetoana vivitinu ki tea riesoki, ragi waina e dum̃ana dutua ki nia 
naga ega mari puoli ki. Go namaetoana vivitinu ki tea riesoki wanogoe wai? 

14Tea vua‐pavakotoana ega wo m̃araverave pei tea veresiana; go ega wo da mate 
po da siwo paki m̃orutano pano mau, go navinaga aneana ega wo da dika mau. 

15Nalakena kinau a pei Yehovah Sup̃e anigo, tea tap̃otae natasi waina napeao 
kakana maga eu do saruru: Yehovah ki taua maga e pei nagisagu. 

16Go a doropusi navasaana aginau maga eu doko nawokam̃a, go a melugoro ko 
ki nam̃elearugu, naga aga sai ki nakoroatelagi maga, po lawo‐kilaketoko ki 
maramana, po noa ki Sion, Nigo ku pei narei aginau. 

17P̃a tarapa, p̃a tarapa, p̃a tuleana Yerusalem O, waina ku munu pae nam̃elearu 
ni Yehovah ki lasa munu ni namaritausuana aneana; ku munugi tea nadisoki 
maga ni lasa munu ni natarataaraana, po munu dap̃a ki nia. 

18Natuna naanoai maga waina e dape ra, te sikai kakada waina ega vasa‐
pakavakale a e dika; go natuna naanoai maga waina e pakale ra, te sikai kakada 
waina ega vuati naruna e dika. 



1406 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

19Naleo dua wanogoe ero pakilina ki‐go; sei ega wo dagisi ko? Navei‐maso‐
maladiana go namaripuoli‐kiana, go navitoloana go lova; sei ega wo pasa 
pakavakale ko? 

20Natum̃a naanoai maga eu matekimala, eu dowo one natano dapala antelope 
sikai waina e doko vaivai sikai; eu pura ki namaritausuana ki Yehovah, ki 
navasakasuaana ki Sup̃e anigo. 

21Nalakena tea wanogoe p̃a rogo tea waia, nigo tea rogokitesa, go tea 
matamaloku, ma e da pei nalakena waine mau: 

22Nawota anigo, Yehovah, go Sup̃e anigo waina e magi narei aneana pasa pululu, 
e noa dapala nea, e naga, P̃a leo, aga wo dape lua lasa munu ni natarataaraana 
m̃elu dua ki nam̃elearum̃a, tea nadisoki maga ni lasa munu ni namaritausuana 
aginau; p̃a wo da moro munugi a mau: 

23Go aga wo doropusi a paki nam̃elearu ni tea maga waina eu diesoki ko; waina 
eu noa ki naatam̃a, eu naga, P̃a rowo dap̃olosiwo naga auga tuagoto pano: go 
nigo ku lesi nam̃adum̃a e dapala natano, go e dapala napua ni natokoana agi tea 
maga waina eu duagoto pano. 

Isa 52 

1P̃a tarapa, p̃a tarapa, p̃a suni nakasuaana anigo, Sion O; p̃a suni sugoro 
leom̃atakiana anigo maga, Yerusalem O, natokoana tapu: nalakena tea tika 
natovadaviviana, go tea waina e dika ki natautauana, eroga wo da moro umai 
paki‐go mau. 

2P̃a meseura ki nam̃otam̃ota m̃elu dua ki‐go pano; p̃a tuleana, go p̃a tasake doko 
malo tasake, Yerusalem O: natali solisoli maga ni nanoam̃a eu maruarua, Sion 
natuna nagoroi O, waina ku pei tea viragi‐lua‐pavakotoana. 

3Nalakena Yehovah e noa dapala nea, e naga, Ku dum̃amu sori sautoga ki mu; go 
kuga wo pei tea tauluaana masale ki m̃ane. 

4Nalakena Yehovah Sup̃e e noa dapala nea, e naga, Narei aginau eu siwo paki 
Ityipt pano sala vea naga euga m̃enaki asa: go naka ni Assiria eu diesoki ra, 
nalakena e dika. 

5Go nalakena tea wanogoe, a po pap̃ai nasava nea, Yehovah e noa e, waina narei 
aginau eu pei tea viragilua‐pavakotoana nalakena e dika? Tea maga waina eu 
maramara dap̃au ra, eu pakavakae pitip̃atip̃a, Yehovah e noa e, go nagisagu e pei 
tea vasasakiana sara naaleatia. 

6Nalakena tea wanogoe narei aginau euga wo atae nagisagu: nalakena tea 
wanogoe euga wo atae naaleatia wanogoe naga kinau a pei nae waina a pasa; 
kuga leo, e pei kinau. 

7Nam̃ele maga ni tea waina e do dogorogo ki narogorogoana wia, ero pei tea 
leom̃atakiana pa; go waina e do dogorogo ki natam̃ateana, waina e do dape umai 
narogorogoana wia ni tea wia maga, waina e do dogorogo ki namautipauriana; 
waina e do noa ki Sion, e naga, Sup̃e anigo e do maramara! 

8Tea vavaigoro anigo maga euga wo sike nadaleoda! Euga wo sike nadaleoda po 
mamau lega; nalakena euga wo punusi narae paki narae ragi waina Yehovah ega 
wo liliu paki Sion. 

9Kuga tatapua ki nalaelaeaana, kuga mamau puti lega, nimu tokora makaka 
maga ni Yerusalem: nalakena Yehovah e pakavakale narei aneana, e daulua 
Yerusalem. 

10Yehovah e dum̃ana mari naruna tapu e dokolina namata ni nalauna maga 
mamau puti; go namatap̃ago maga mamau puti ni maramana euga wo punusi 
namautipauriana ki Sup̃e anigida. 

11Kuga tave, kuga tave, kuga m̃elu dua ki tokora waia po pano, kuga ta kisidogo 
te navatuna waina e da dautau mau; kuga m̃elu dua ki m̃aleoputo kakana po 
pano; kuga tautau, nimu maga waina ku dapetape lasa maga ki Yehovah. 

12Nalakena kuga wo da m̃araverave pano mau, go kuga wo da pei tea 
kopasiluaana pano mau: nalakena Yehovah ega wo pea ki mu; go Sup̃e ki Israel 
ega wo edakugoro mu. 

13Kuga leo, tea suasua aginau ega wo mari manumatua, ega wo pei tea sikeana 
pakilagi, po pei tea vuatiana sake, go ega wo pakilagi liu. 

14Dapala waina tea laapa eu saram̃akoto asa, nalakena naraena e pei tea 
marisakiana e sa panop̃ota liu ki tea ki naatam̃oli, go nap̃atokona ki tea ki 
naatam̃oli natuna maga, 

15Dapala nogoe nae ega wo meseura ki nalauna laapa, nawota maga euga wo 
punuta nalo kakana: nalakena tea waina e da pei tea noaana paki da mau, euga 
wo punusi a; go tea waina eu da dogo e mau, euga wo midoakiatae a. 

Isa 53 

1Sei e saralomau narogorogoana aginami? Go naru ni Yehovah e pei tea mariana 
e dokolina paki sei? 

2Nalakena e p̃ora sake naraena dapala tea lawoana melumelu sikai, go dapala 
nasiri sikai m̃elu natano garagara: e pinovinoi go e da pei tea leom̃atakiana mau; 
go ragi waina tu leo punusi a, e dika nawialuaana naga tuga masauna. 

3E pei tea midoaki‐p̃alo‐kiana, po pei tea leodaoana ki naatam̃oli maga; e pei 
naatam̃oli sikai ni navitinuana maga, go e atae narogokitesaana: go e pei tea 

midoaki‐p̃alo‐kiana dakiusi tea sikai waina naatam̃oli e lolop̃ota ki nia, go nigida 
tu da midoa ki nia mau. 

4Lomau e sua narogokitesaana anigida maga po dapetape navitinuana anigida 
maga: ma nigida tu midoa ki nia e pei tea varatiana, go tea wokatiana ki Sup̃e, po 
pei tea atugiana. 

5Ma e pei tea wokatiana nalakena natapiriana anigida maga, go e pei tea 
marip̃oroworosiana nalakena namarinaleotageleana anigida maga: navaratiana 
waina e mari gida tu moro p̃ia, e doko asa; go ki wotu aneana maga, tu pei tea 
maripauriana. 

6Tu mamau puti sasap̃o pano dakiusi shiip; tu dawasi sara naata kakagida paki 
napua anigida maga; go Yehovah e doropusi doko asa, namarinaleotageleana 
anigida maga mamau puti. 

7E pei tea riesokiana go e pei tea mariana e dogokitesa, ma e punuta doko; e pei 
tea viragiluaana dakiusi shiip natuna sikai paki namaripunueana, go dakiusi 
waina shiip sikai e pusa narae ni tea alati a maga; dapala nogoe nae e punuta 
doko. 

8E pei tea viragiluaana ki nariesokiana go ki navasap̃otaeana; go nalo ni tagona 
aneana, sei ega wo noasai a, nalakena e pei tea taeluaana m̃elu dua ki navanua 
ki tea mauri maga? E pei tea atugiana nalakena natapiriana ki narei aginau. 

9Go eu mari matigona e sikoti tea sigisigileo, go e sikoti tea sogolapa doko 
namateana aneana; ma e da mari te namarinaleosaana mau, go te 
nasorosoroana e da doko nawokana mau. 

10Go e pei namasauana ki Yehovah naga ega marip̃oroworosi a; e doropusi a paki 
narogokitesaana: waina namauriana aneana ega wo pei tea vituakiana dip̃a 
namarinaleosaana, ega wo punusi naworaworana, go naaleatia aneana maga 
euga wo laapa, go namasauana ki Yehovah ega wo pei tea mariana ega risu p̃ia 
nam̃elearuna. 

11Ega wo punusi nawa ni navitivitinuana ni naatana, go ega wo maro asa: ki 
naataeana aneana tea suasua leana aginau ega wo mari leana ki tea laapa: go nae 
ega wo dapetape namarinaleotageleana adeada maga. 

12Nalakena tea wanogoe aga wo maneana dap̃otae matele sikai sikoti tea 
vakilagi, go ega wo dap̃otawotae tea vuti‐lua‐pavakotoana sikoti tea marimatua; 
nalakena e ligisi naatana paki namateana, go e pei tea veveana sikoti tea tapiri 
maga: ma e dapetape namarinaleosaana ki tea laapa, go e magi tea tapiri maga 
pavara. 

Isa 54 

1P̃a lega, tea dim̃o O, waina ku da pisola mau; p̃a tatapua ki nalegaana, po pioso 
kasua, nigo waina ku da dogo navitinuana ni navisolaana mau: nalakena natu 
maga ni tea masikina doko eu laapa liu piakiki maga ki nagoroi waina anawota 
e doko, Yehovah e noa e. 

2Tokora ni tap̃aup̃au anigo ega welewelea, go euga vitosi nakulukulu taugoro‐
p̃otae maga ni tokora tokoana anigo maga; p̃a ta mari malemale mau, natali 
anigo maga euga parau, uuna anigo maga euga kasua. 

3Nalakena p̃a wo peravera paki taleva ni matua go paki taleva ni mawiri; go 
naworaworam̃a maga euga wo peanipioli ki nalauna maga, po mari maso maladi 
maga euga vei tokora tokoana maga. 

4P̃a ta mataku mau; nalakena p̃a wo da maliere mau: go p̃a ta pinovinoi mau; 
nalakena p̃a wo da pei tea toropusiana paki namaliereana mau: nalakena p̃a wo 
malio ki namaliereana ni naveinaatara‐ana anigo, go p̃a wo da moro midoaki 
nadododaoana ni naveimalepu‐ana anigo mau. 

5Nalakena Tea Tawona ki‐go e pei am̃awota; Yehovah ki taua maga e pei 
nagisana: go Tea Tapu ki Israel e pei Tea Taulua ko; nae ega wo pei tea sosoana 
ki Sup̃e ki maramana mamau. 

6Nalakena Yehovah e soso ko dapala tea laki sikai waina e pei tea toropusiana 
go e dogokitesa nap̃op̃ona, dapala tea laki sikai waina e pei tea toropusiana, go 
e ko pei naatara doko, Sup̃e anigo e noa e. 

7A doropusi ko ku doko ragi ni nawilimatana sikai; ma aga wo piragi soki ko ki 
nadodomiana warua maga. 

8Ki namaritausuana lelep̃esi a dasuru ki naraegu paki‐go ragi ni nawilimatana 
sikai; ma ki nadodomiana doko mau aga wo saup̃ia ki‐go, Yehovah Tea Taulua 
ko e noa e. 

9Nalakena tea waia e dakiusi naaleatia maga ki Noah paki nau: nalakena dapala 
waina a pivisa naga noai maga ki Noah euga wo da moro muagoro maramana 
mau, dapala nogoe a moro pivisa naga aga wo da maritausu ki‐go, kite pasa 
kasua ki‐go mau. 

10Nalakena tava warua maga euga m̃elu pano, go tava sula maga euga vei tea 
tapeluaana pano; ma nadodomiana aginau ega wo da m̃elu dua ki‐go pano mau, 
go navasasokiana ni natam̃ateana aginau ega wo da pei tea tapeluaana pano 
mau, Yehovah waina e saup̃ia ki‐go e noa e. 

11Nigo tea rogokitesa O, tea suiduletuleakiana ki nalagi, go tea tika ki 
navasapakavakaleana, p̃a leo, aga wo lawo ki vatu kakam̃a maga ki tea oraorana 
visarasara maga, po nadi ki laketano kakam̃a maga ki safir maga. 

12Go aga wo mari namata leoduru kakam̃a maga ki rubi maga, go namata‐pua 
kakam̃a maga ki karbunkel maga, go p̃aaka kakam̃a ki vatu wia masauniana 
maga. 

13Go natum̃a maga mamau puti euga wo pei tea vasapiseikiana ki Yehovah; go 
natam̃ateana ki natum̃a maga ega wo p̃arua. 

14P̃a wo pei tea lawo‐ki‐laketokoana doko namarinaleoleanaana: p̃a wo doko 
uvea ki nariesokiana, nalakena p̃a wo da mataku mau; go ki nam̃anaunauana, 
nalakena ega wo da umai paki m̃aladigi ki‐go mau. 

15P̃a leo, euga saisai, ma ega ta pae au mau: tea maga waina eu pe tum̃ada saisai 
ki da dip̃a ko, eu pe wo dowo ako. 

16P̃a leo, kinau a dawona ki mataisau ni airon waina e sui nam̃elevara vavaga 
maga, po piragi lua nalikau sikai m̃elu ara ega vei tea ni nawosiana aneana; go a 
dawona ki tea mari pavakoto naga ega mari sa sa ki. 

17Te nalikau sikai e pe vei tea mari‐dawonakiana naga e pe mari dip̃a ko, e pe wo 
da mari matua mau; go sara namena waina euga wo duleana dip̃a ko 
navasap̃otaeana, p̃a wo dip̃akotovi ra. Tea wanogoe e pei p̃aumaso ki tea suasua 
maga ki Yehovah, go namarinaleoleanaana adeada pae au, Yehovah e noa e. 

Isa 55 

1O, kuga umai paki noai maga, sara naata waina ku madou, go tea waina e dika 
ki m̃ane; kuga umai, kuga vakokoto, po ganikani; io, kuga umai, kuga vakotovi 
waine go milk, m̃ane ega tika go naulu ega tika. 

2Ekasana ku dowogi m̃ane raki tea waina e da pei navinaga mau? Go nawosiana 
animu raki tea waina ku da puka asa mau? Kuga rogo parati kinau, go kuga kani 
tea waina e p̃ia, go naatamu ega maro ki nam̃aladua. 

3Kuga taki nadaligamu, po umai punusi au: kuga rogo, go naatamu ega wo mauri; 
go aga wo mari navasasokiana sikai paki mu waina ega wo du du po du mau du, 
nadodomiana aginau waina e pei lomau paki David. 

4Kuga leo, a pitua ki nia e pei tea noasokisoki sikai paki naatam̃oli maga, tea 
maraki sikai go tea maramara sikai paki narei maga. 

5P̃a leo, p̃a wo soso nalauna maga waina ku da atae ra mau, go nalauna maga 
waina eu da atae ko mau, euga wo sava pano punusi ko, nalakena Yehovah Sup̃e 
anigo, go nalakena Tea Tapu ki Israel; nalakena e samasama ni ko. 

6Kuga laaga Yehovah ragi waina e mariatae pei tea vap̃aiana, kuga vioso paki nia 
ragi waina e doko m̃aladigi: 

7Tea sigisigileo ega tum̃ana doropusi napua aneana, go naatam̃oli mari dagele 
ega tum̃ana doropusi namidodoana aneana maga: go ega liliu paki Yehovah, go 

nae ega wo dodomi a; go paki Sup̃e anigida, nalakena nae ega wo maneana 
midoakikorokoro p̃arua liu. 

8Nalakena namidodoana aginau maga eu da pei namidodoana animu maga mau, 
go napua animu maga eu da pei napua aginau maga mau, Yehovah e noa e. 

9Nalakena dapala waina nakoroatelagi maga eu pakilagi dap̃au maramana, 
dapala nogoe napua aginau maga eu pakilagi dap̃au napua animu maga, go 
namidodoana aginau maga eu dap̃au namidodoana animu maga. 

10Nalakena dapala waina usa e p̃owo siwo umai, go sno pae nakoroatelagi, po da 
moro liliu paki asa pano mau, ma e do puevue natano, po mari a e siria po pum̃a, 
naga ega vitua ki napati ni nawa ni nakau paki tea sapuraki, go navinaga kaniana 
paki tea waina ega kanikani asa: 

11Navasaana aginau waina e dave m̃elu nawokagu ega wo dapala nogoe: ega wo 
da p̃alo liliu paki nau mau, ma ega wo pakavuro tea waina a masauna, go ega wo 
disu p̃ia paki tea waina a dip̃aki lua e paki asa. 

12Nalakena kuga wo dave pano ki nalaelaeaana po pei tea viragiana pano ki 
natam̃ateana: tava warua maga go tava sula maga euga wo datapua ki nalegaana 
naraemu, go sara nakau ni vanua euga wo dapap̃osawosa. 

13Nakau paine ega wo p̃ora oli tea vivitip̃a, go nakau nasara ega wo p̃ora oli 
namatagauta: go ega wo pei tea ni nagisa sikai paki Yehovah, tea ni navaivaiana 
vatoko sikai waina ega wo da pei tea taeluaana mau. 

Isa 56 

1Yehovah e noa dapala nea, e naga, Kuga vavaigoro navasap̃otaeana, po mari 
namarinaleoleanaana: nalakena namautipauriana aginau e pei m̃aladigi naga 
ega umai, go namautiana aginau naga ega vei tea maripakasakiana. 

2Ae namaropaana ki naatam̃oli waina e do mari tea wanogoe, go ki naatam̃oli 
natuna waina e do midoaki soki a; waina e do pavaigoro sabbath naga ega ta 
mari m̃oli ki nia mau, go waina e do mauti nam̃elearuna naga ega ta mari te naleo 
sa mau. 

3Nam̃enaki‐atatoko waina e dum̃ana puluti Yehovah ega ta noa naga, Yehovah e 
p̃otae lua au m̃elu dua ki narei aneana: go atavau ega ta noa naga, P̃a leo, kinau 
a pei nakau kokolo sikai. 

4Nalakena Yehovah e noa dapala nea, e naga, Nalo ni atavau maga waina eu do 
pavaigoro sabbath aginau maga, po do matadoa naleo maga waina a maro ara, 
po do midoaki soki navasasokiana aginau; 

5Aga wo dua tea maga wanogoe namidoakilagatiana sikai go nagisa sikai 
m̃aleoputo ni nasum̃a aginau go m̃aleoputo ni p̃aaka aginau, waina e p̃ia liu 

piakiki naanoai maga go piakiki nagoroi maga: aga wo dua ra nagisa sikai waina 
ega tu du po du mau du, waina ega wo da pei tea taeluaana mau. 

6Go nam̃enaki‐atatoko maga waina eu dum̃ada puluti Yehovah, naga euga 
maneana suasua, go naga euga dodomi nagisa ni Yehovah, naga euga vei tea 
suasua aneana maga, sara naata waina eu do pavaigoro sabbath naga euga ta 
mari m̃oli ki nia mau, go waina eu do midoaki soki navasasokiana aginau; 

7Tea maga wanogoe aga wo piragi ra umai paki tava tapu aginau, po mari ra euga 
laelaea doko nasum̃a aginau ni natapasavasaana: navituaana tap̃arakiana 
adeada maga go naviriana adeada maga euga wo pei tea viragiana wede ni 
naviriana aginau; nalakena nasum̃a aginau ega wo pei tea sosoana ki nasum̃a 
sikai ni natapasavasaana agi nalauna maga mamau puti. 

8Yehovah Sup̃e waina e do saisai ki tea kopasiluaana maga ni Israel, e noa naga, 
Aga wo saisai ki tea p̃ota maga umai punusi a, euga sokari tea aneana maga 
waina eu pei tea saisaikiana sua. 

9Nimu nalo mila maga ni vanua, go nimu nalo mila maga ni namalasi, kuga 
mamau puti umai po dinomi tea kati‐p̃oraeana animu. 

10Tea vavaigoro aneana maga eu kesa: eu mamau puti dika naataeana, eu 
mamau puti pei koria pusa maga, eu mari sap̃o arom̃aki; eu do one natano, doko 
do p̃erea, doko do masau p̃arua ki namaturuana. 

11Ioro, eu pei koria mata soki maga, waina eu da mariatae puka mau, go eu pei 
tea leoparatiki maga waina eu mari sap̃o midoaki atae: eu mamau puti pae 
napua adeada maga pano, eu sikasikai pano raki nataluaana adeada. 

12Eu noa naga, Kuga umai, aga wo dape waine, go tuga tum̃agida pakavuro gida 
ki namunuana kasua; go matamai ega wo doko dapala naaleatia waia, ega wo 
p̃arua po moro p̃arua liu. 

Isa 57 

1Tea leana e pano puoli, go te naata e da midoa ki nia nap̃op̃ona mau; go 
naatam̃oli dodomi‐dodomiana maga eu pei tea tapeluaana pano, 
namidoakiusiusiana e dika naga tea leana e pei tea tapeluaana pano pa dua ki 
tea sa waina ega umai. 

2E sili paki natam̃ateana; eu maromaro one matigoda, sara naata sikasikai waina 
eu surata naleanaana adeada. 

3Ma kuga risu umai paki m̃aladigi, nimu nagoroi wosidoa natuna maga, nawora 
ni namaripeleana go ni namasausaraana. 

4Ku do mari saudoa ki sei? Ku do maga po do lua mena ki namenamu dip̃a sei? 
Nimu ku da pei natapiriana natuna maga, namarisoreana naworana sikai, kite? 

5Nimu waina ku dum̃amu mari mu ku pavaga m̃aleoputo ni nakau oak maga, 
melu ni sara nakau mamalakesa; waina ku mari punue piakirikiri maga nap̃aloa 
maga, tokora ni nasavasiliana maga ni vatu laketoko maga? 

6Matele anigo e doko m̃aleoputo ni vatu m̃om̃oa maga ni nap̃aloa; nara, nara eu 
pei matele anigo: ku lip̃aki navituaana takiana sikai paki da, ku pitua ki 
navituaana ni flaur paki da. Kinau aga wo peani namaroana nalo ni naleo maga 
wanogoe, kite? 

7Ku lawo ki nawewele anigo nam̃asua ni tava vakilagi sikai waina e doko elagi: 
go ku sake paki asa pano naga p̃a vitua ki naviriana. 

8Go ku sike lawo ki navaivaiana anigo doko nataku ni namata sili maga go 
nakautu maga: nalakena ku doropusi au po dum̃am̃a lagai pakasa ki‐go paki tea 
p̃ota sikai, go ku sake paki asa; ku mari nawewele anigo e p̃elewelea, po dum̃am̃a 
mari navasasokiana sikai paki da; ku masau p̃arua ki nawewele adeada ragi 
waina ku punusi nam̃alam̃alaana. 

9Ku dum̃am̃a puvurai ki‐go ki naroro po pa punusi Molek, go ku mari tea ni nap̃o 
lolo anigo maga eu laapa, go ku dip̃aki lua tea tautauana anigo maga pano paki 
uvea, go pakipua pa pa paki Sheol. 

10Ku mawosa nalakena navarauana ni napua anigo; ma ku da noa naga, 
Naleogoroana e dika: nakasuaana anigo e pei tea vakamaurikiana; nalakena tea 
wanogoe ku da manainai mau. 

11Go ku matau ki sei po m̃anaunau asa, naga ku sorosoro, go ku da midoa ki nau 
mau, kite midoa ki soki au nap̃op̃om̃a mau? Kinau a da punuta doko ragi varau 
mau, kite? Go nigo ku da matau kinau mau. 

12Aga wo noa pakasa ki namarinaleoleanaana anigo; go nawosiana anigo maga, 
nara euga wo da silae ko mau. 

13Ragi waina p̃a vioso, tea mamaragokiana anigo maga euga vualua ko; ma nalagi 
ega wo sui pulua ki puti ra pano, namero sikai ega wo dape lua ra pano, ma tea 
waina e do pavatu au, ega wo peani navanua, go ega wo peani pioli ki tava tapu 
aginau. 

14Go ega wo noa naga, Kuga totoni, kuga totoni, kuga mari m̃ata ki napua, kuga 
tape dakati tea tapilagonaana m̃elu dua ki napua ki narei aginau. 

15Nalakena Tea Vakilagi waina e doko elagi mau, Nawota Doko Mau Doko, waina 
nagisana e pei Tea Tapu, e noa dapala nea, e naga, Kinau a doko tokora tapu ni 
elagi, ma a sikoti tea waina naatana e pei tea mari‐p̃oroworosiana po pakitano, 
naga aga vakamauri ki naata ni tea vakitano, go naga aga vakamauri ki nap̃op̃o 
ni tea mari‐p̃oroworosiana. 

16Nalakena aga wo da pululu doko mau doko mau, go aga wo da maritausu pa 
pa ega tu mau du mau: mase nap̃op̃ona e pe sirinopu naraegu, go naatana mauri 
maga waina a dum̃agu mari ra. 

17Nalakena namarinaleotageleana ni namatam̃aguraana aneana, kinau a 
maritausu po atugi a, a maritausu po dum̃agu dasuru ki naraegu: go e maradoa 
pano po moro maradoa pano po dum̃ana dausi napua ni nap̃op̃ona. 

18Kinau a punusi namariana aneana maga, go aga wo mari pauri a: go aga wo 
pitana ki nia, po lagati dua e navakavakaleana maga, nae go tea susue aneana 
maga. 

19Kinau a dawona ki nawa ni nagole maga: natam̃ateana, natam̃ateana ega vei 
agi tea waina e doko uvea go agi tea waina e doko m̃aladigi, Yehovah e noa e; go 
aga wo mari pauri a. 

20Ma naatam̃oli sigisigileo e dakiusi natarereana ni natasi; nalakena e mari sap̃o 
maromaro, dakiusi noai kakana maga e do puta sake ki nalepa go ki naloa. 

21Natam̃ateana ega wo dika paki tea sigisigileo, Sup̃e aginau e noa e. 

Isa 58 

1P̃a vioso kasua, p̃a ta mari malemale mau, p̃a sike nadaleom̃a dakiusi paiga 
sikai, po noa pakasa ki paki narei aginau natapiriana adeada, go paki nasum̃a ki 
Yakob namarinaleosaana adeada maga. 

2Ma eu laaga au sara naaleatia, e pei namaroana adeada naga euga atae napua 
aginau maga: dapala nalauna sikai waina e mari naleanaana, po da doropusi 
natawonakiana ki Sup̃e adeada mau, eu datagovi au ki natawonakiana ni 
naleanaana maga, e pei namaroana adeada naga euga vaki m̃aladigi ki Sup̃e. 

3Eu naga, Ekasana au pali, go ku da punusi a mau? Ekasana au mari naatagami e 
dogokitesa, go ku da midoa ki nia mau? Kuga leo, naaleatia ni navaliana animu, 
ku dum̃amu laaga tea ni namaroana animu, po diesoki tea wosiwosi animu maga 
mamau puti. 

4Kuga leo, ku pali, ma e pei navileana go navululuana, go ku do atugi ki 
nam̃elearu weluakiana ni nasigisigileoana: navaliana animu waina ku mari a 
naaleatia waia, ega wo da mari nadaleom̃a ega vei tea rogoana elagi mau. 

5Tea tapala nogoe e pei navaliana waina kinau a matadoa e, kite? E pei naaleatia 
sikai waina naatam̃oli ega tum̃ana mari naatana ega rogokitesa asa, kite? E pei 
naga ega tum̃ana kusu ki nap̃auna dapala napati nau sikai, go naga ega tum̃ana 
maneana p̃elesa ki nakulukulu ni sak go natano‐apu maga etano ki nia, kite? 
Kuga wo noa naga tea wanogoe e pei navaliana sikai, naaleatia sikai ni 
namidoakim̃ata‐kiana ki Yehovah, kite? 

6Navaliana waina kinau a matadoa e, e da pei tea waia, kite? Naga kuga veresi 
natali solisoki maga ni nasigisigileoana, naga kuga vuakotovi nakau ni nanoa, 
naga kuga suasua ki tea riesokiana maga naga euga vei tea veresiana pano, go 
naga kuga mari kotovi sara nakau ni nanoa, kite? 

7E da pei naga p̃a tap̃otae navinaga anigo dua tea vitolo asa, go naga p̃a viragi tea 
tika waina e pei tea kopasiluaana ega umai paki nasum̃a anigo, kite? Go ragi 
waina p̃a vunusi tea waina e dika ki sugoro, naga p̃a sugoro e ki tea suniana sikai; 
go naga p̃a ta dum̃am̃a atutaku ki‐go paki tea ni nap̃okasim̃a mau, kite? 

8E pe tapala nogoe, namarama anigo e pe wo dua sai dapala malip̃ogi, go 
namaripauriana anigo e pe wo p̃ora m̃araverave: go namarinaleoleanaana anigo 
e pe wo surata pea ki‐go; go nasamasamaana ki Yehovah e pe wo edakugoro ko. 

9Go p̃a wo pioso, go Yehovah ega wo pasadara ko; p̃a wo kua pioso, go nae ega 
wo noa, Kinau nea. Ku pe tape lua m̃elu dua ki m̃aleoputo kakam̃a ki nakau ni 
nanoa, go ki narigiana ni nakini, go ki navasaana ni nasorosoroana; 

10Go ku pe magi tea vitolo muni naatam̃a, po paka maromaro ki tea rogokitesa; 
ragi wanogoe namarama anigo e pe wo sake namaligo, go namaligoligo anigo e 
pe wo dakiusi aleati matua: 

11Go Yehovah ega wo pitana ki‐go pitip̃atip̃a, po paka maromaro ki naatam̃a 
tokora garagara maga, po mari navatum̃a maga euga kasua; go p̃a wo dakiusi 
roara vuevueana sikai, go dakiusi namata noai putaputa sikai, waina noai 
kakana maga eu da dap̃a mau. 

12Go tea maga waina euga m̃elu ako, euga wo davagi piri tokora makaka tuai 
maga: p̃a wo sike lawo ki laketano maga ki tagona laapa; go p̃a wo pei tea 
sosoana ki tea mari‐p̃onoti tokora marip̃oraeana, go ki tea mari‐pakasa ki napua 
maga ni natokoana. 

13Ku pe vuadoa nam̃elem̃a pa dua ki sabbath ki namariana ni namasauana anigo 
naaleatia tapu aginau; po soso sabbath ki namaroana sikai, go tea tapu ki 
Yehovah, tea samasamaniana; go ku pe dodomadagani a, po da mari namariana 
anigo maga, kite laaga tea ni namasauana anigo, kite pasa navasaana anigo maga 
mau: 

14E pe tapala nogoe, ku pe wo maro Yehovah; go aga wo mari ko p̃a wo sakesaake 
tokora vakilagi maga ni maramana; go aga wo pagani ko ki p̃aumaso ki tamam̃a 
Yakob: nalakena nawoka ni Yehovah e noa e. 

Isa 59 

1Kuga leo, naru ni Yehovah e da puru, naga e da mariatae mauti mau; go 
nadaligana e da madagadaga naga e da mariatae dogo mau: 

2Ma e pei namarinaleotageleana animu maga waina eu mari p̃otae mu ma Sup̃e 
animu, go e pei namarinaleosaana animu maga waina eu dasuru ki namatana pa 
dua ki mu, naga nae e karai dogo. 

3Nalakena nam̃elearumu maga eu loa ki nada, go nakinimu maga ki 
namarinaleotageleana; nagolemu maga eu pasa nasorosoroana maga, 
namenamu e daururu ki nasigisigileoana. 

4Te naata e da sili paki navasap̃otaeana ki naleanaana mau, go te naata e da mari 
navululuana ki naveilomauana mau: eu pavatu tea p̃alo, po pasa nasorosoroana; 
eu dumau ki namarisakiana, go eu pisola ki namarinaleotageleana. 

5Eu dasasai atolu maga ni m̃aata sa, po pausi kalau ni kalum̃i: tea waina e pe kani 
atoluda, e pe wo mate, go sikai e pe vei tea mari‐p̃oroworosiana, m̃aata sa sikai 
e pe wo m̃elu asa. 

6Kalau adeada maga eu da p̃ia ki tea suniana maga mau, go euga wo da dum̃ada 
kovagoro ra ki nawosiana adeada maga mau: nawosiana adeada maga eu pei 
nawosiana maga ni namarinaleotageleana, go nawosiana ni namaripavakotoana 
e doko nam̃elearuda maga. 

7Nam̃eleda maga eu do sava paraki tea sa, go eu mari m̃araverave naga euga taki 
nada tautau: namidodoana adeada maga eu pei namidodoana maga ni 
namarinaleotageleana; natape‐puoli‐kiana go namarisakiana ero doko napua 
adeada maga. 

8Eu da atae napua paki natam̃ateana mau; go naleanaana e dika namariana 
adeada maga: eu dum̃ada mari napua adeada maga eu dagele; tea waina e surata 
asa e da atae natam̃ateana mau. 

9Nalakena tea wanogoe naleanaana e du uvea ki gida, go namarinaleoleanaana 
e da pa parati ki gida mau: tu leogoro namarama, ma kuga leo, namaligo; go ki 
nalagaana, ma tu surata namaligo wono. 

10Tu do dotogo paki namalo ni nasum̃a dakiusi tea kesa, go tu do dotogo dakiusi 
tea maga waina namatada eu dika: tu do dapilagona aleati matua dapala e pe vei 
p̃ogi; tu dapala naatam̃oli mate maga m̃aleoputo ni tea kasua maga. 

11Tu do mamau puti uru dakiusi bear maga, po do mua dakiusi tokopea maga; 
tu do leogoro naleanaana, ma e dika; go namautipauriana, ma e du uvea ki gida. 

12Nalakena natapiriana aginami maga eu laapa namatam̃a, go namarinaleosaana 
aginami maga eu do noasokisoki dip̃a gami: nalakena natapiriana aginami maga 
eu puluti gami doko, go namarinaleotageleana aginami maga, au atae ra: 

13Tu do mari natapiriana po do pasa dugoro Yehovah, tu do sukasuka pano m̃elu 
dua ki Sup̃e anigida, doko do pasa namarisoreana go namarip̃auluuluana, po do 
midoakip̃ai navasaana maga ni nasorosoroana po do lua ki da m̃elu nap̃op̃ogida. 

14Go naleanaana e maradoa liliu, go namarinaleoleanaana e lawodu uvea: 
nalakena naveilomauana e dowo one napua ni natokoana, go naleanaana e mari 
sa sili asa mau. 

15Go naveilomauana e dika; go tea waina e m̃elu dua ki tea sa, e dum̃ana mari a 
e pei tea vuti‐lua‐pavakotoana sikai: go Yehovah e punusi a, go e maeto nalakena 
naleanaana e dika. 

16Go e punusi naga naatam̃oli e dika, go e maga nalakena tea vae namawota e 
dika: nalakena tea wanogoe naruna e dum̃ana maneana mari namautipauriana; 
go namarinaleoleanaana aneana e dum̃ana pei nasilaeana aneana. 

17Go e suni namarinaleoleanaana e dapala kokororum̃a sikai, go kalup̃au sikai ni 
vatu ni namautipauriana e doko nap̃auna: go e suni sugoro maga ni nasikoana 
eu pei tea suniana aneana maga, po pei tea kovagoroana ki nasuisuiana dapala 
sugoro kovagoro sikai. 

18Ega wo lagati dua ra ega vataka ni namariana adeada maga, namaritausuana 
paki walu p̃ota ki nia maga, nasikoana paki tea kokona ki nia maga; ega wo lagati 
pitua ki navituadip̃aana paki naureure maga. 

19Dapala nogoe euga wo matau ki nagisa ni Yehovah pae taleva ni elo musu, go 
nasamasamaana aneana pae taleva ni elo sake: nalakena nae ega wo umai 
dakiusi nap̃ap̃a noaisara kasua sikai waina Namero ni Yehovah e dietie a. 

20Go tea taulua sikai ega wo umai paki Sion, go paki tea maga waina eu liliu pa 
dua ki natapiriana doko Yakob, Yehovah e noa e. 

21Go kinau, tea waia e pei navasasokiana aginau paki da, Yehovah e noa e: 
naatagu waina e doko ako, go navasaana aginau maga waina a doro ra 
nawokam̃a, euga wo da m̃elu dua ki nawokam̃a pano mau, go euga wo da m̃elu 
dua ki nawoka ni naworam̃a mau, kite m̃elu dua ki nawoka ni naworam̃a 
naworana mau, Yehovah e noa e, pae ragi waia go pa pa ega tu mau du. 

Isa 60 

1P̃a tuleana, p̃a maramalaga; nalakena namarama anigo e umai, go 
nasamasamaana ki Yehovah e sake ako. 

2Nalakena p̃a leo, namaligo ega wo kovagoro maramana, go namaligo wono ega 
wo kovagoro narei maga: ma Yehovah ega wo sake ako, go nasamasamaana 
aneana ega wo pei tea vunusiana ako. 

3Go nalauna maga euga wo umai paki namarama anigo, go nawota maga euga 
wo umai paki natawarawaraana ni nasakeana anigo. 

4P̃a sike namatam̃a maga, po leo daliepu po punusi: eu mamau puti dum̃ada 
saisai ki da, eu rumai punusi ko: natum̃a naanoai maga euga wo pae uvea umai, 
go natum̃a nagoroi maga euga wo pei tea tapetapeana ki naruda maga. 

5Ragi wanogoe p̃a wo leo punusi, po maramalaga, go nap̃op̃om̃a ega wo duruuru 
po p̃elewelea; nalakena nalapalapaana ni natasi ega wo maradoa paki‐go, go 
nasogolapaana ni nalauna maga ega wo umai paki‐go. 

6Taua warua sikai ni kamel maga ega wo donigoro ko, kamel vusavusa maga ni 
Midian go ni Efah; tea maga mamau puti wanogoe euga wo pae Sheba umai: euga 
wo piragi kold go libano umai; go euga wo dogorogo ki nasamasamaana ni 
Yehovah. 

7Navata maga mamau puti ni Kedar euga wo pei tea viragisaisai‐kiana umai paki‐
go, shiip anoai maga ni Nebaioth euga wo manigo suasua: euga wo sake pano po 
pei tea viragiana wede ni naviriana aginau, go aga wo samasama ni nasum̃a ni 
nasamasamaana aginau. 

8Nara sei waina eu diri dapala napopouru sikai, go dapala tokopea maga paki 
namata leoduru adeada maga? 

9Lomau rarua maga wanogoe euga wo saisai umai punusi au, go rarua maga ni 
Tarshish euga wo pea, naga euga viragi natum̃a naanoai maga pae uvea umai, 
nara ma silver go kold adeada euga mamau, agi nagisa ni Yehovah Sup̃e anigo, 
go agi Tea Tapu ki Israel, nalakena nae e samasamani ko. 

10Go nalauna p̃ota natuda maga euga wo davagi piri p̃aaka anigo maga, go 
nawota adeada maga euga wo manigo suasua: nalakena doko namaritausuana 
aginau, kinau a atugi ko, ma doko nasaup̃iaana aginau, a dodomi ko. 

11Nalakena tea wanogoe namata‐pua anigo maga euga wo dap̃olaga doko sara 
ragi; euga wo da pei tea kokoroana mau, aleati kite p̃ogi; naga naatam̃oli maga 
euga viragi umai paki‐go nasogolapaana ni nalauna maga, nara ma nawota 
adeada maga euga mamau. 

12Nalakena nalauna go namarakiana waina e karai manigo suasua, ega wo pano 
puoli; nalauna maga wanogoe euga wo pei tea mari‐puoli‐kiana. 

13Nasamasamaana ni Lebanon ega wo pei tea viragiana umai paki‐go, nakau 
akasia, go nasara, go paine euga mamau; naga malo tokoana ni tokora tapu 
aginau ega vei tea leom̃atakiana pa, go aga wo mari malo vasiana ni nam̃elegu 
maga ega vei tea samasamaniana. 

14Go tea maga waina eu diesoki ko natuda maga euga wo umai po kolo suai 
natano naraem̃a; go tea maga mamau puti waina eu midoaki p̃alo ki‐go, euga wo 
dowo dap̃olosiwo nam̃ele ni natuam̃a; go euga wo soso ko ki Natokoana ki 
Yehovah, Sion ki Tea Tapu ki Israel. 

15Ku pei tea toropusiana po pei tea vilosiana, go te naata e da surata duaduru 
ako mau, ma aga wo mari ko p̃a wo pei nasamasamaana doko mau sikai, 
namaroana sikai agi tagona laapa. 

16Go p̃a wo pei tea vakasusukiana ki milk ni nalauna p̃ota maga, go p̃a wo susu 
nasusu ni nawota maga: go p̃a wo atae naga kinau Yehovah a pei tea mautipauri 
ko, go tea taulua ko, Tea Kasua Mau ki Yakob. 

17Aga wo mari kold ega tu oli brass, go aga wo mari silver ega tu oli airon, go 
brass ega tu oli nakau, go airon ega tu oli vatu maga: go aga wo mari tasiga anigo 
maga euga vei natam̃ateana, go tea suatoro anigo maga euga vei naleanaana. 

18Namaripavakotoana ega wo da moro pei tea rogoana navanua anigo mau, kite 
navei‐maso‐maladiana go namarisasakiana m̃aleoputo ni kokoi anigo maga; ma 
p̃a wo salagisa ni p̃aaka anigo maga ki Namautipauriana, go namata‐pua anigo 
maga ki Nasamasamaana. 

19Elo ega wo da moro pei nasulu anigo aleati mau; go atelagi ega wo da moro 
maramalagati ko p̃ogi: ma Yehovah ega wo pei nasulu anigo waina ega tu du po 
du mau du, go Sup̃e anigo ega wo pei nasamasamaana anigo. 

20Elo anigo ega wo da moro musu mau, go atelagi anigo ega wo da mataru mau: 
nalakena Yehovah ega wo pei namarama anigo waina ega tu du po du mau, go 
naaleatia maga ni nasusueana anigo euga wo nopu. 

21Go narei anigo euga wo mamau puti leana, euga wo peani pioli ki navanua pa 
pa ega tu mau du; ara ni tea lawoana aginau, nawosiana ni nam̃elearugu maga, 
naga aga vei tea samasamaniana asa. 

22Tea kiki sa ega wo pei taua warua sikai, go tea manainai ega wo pei nalauna 
kasua sikai: kinau Yehovah aga wo mari a ega m̃araverave ragi kakana. 

Isa 61 

1Naata ni Yehovah Sup̃e e doko au; nalakena Yehovah e puvurai kinau naga aga 
rogorogo ki narogorogoana wia maga paki tea matemate maga; e dip̃aki lua au 
umai naga aga mari pauri tea vei p̃op̃o maworawora maga, naga aga rogorogo ki 
naveresiana paki tea viragi‐luapavakotoana maga, go ki namoroleosai‐ana paki 
tea kesa maga; 

2Naga aga rogorogo ki natau ni nasaup̃iaana ki Yehovah, go naaleatia ni 
nasikoana ki Sup̃e anigida; naga aga vasapakavakale tea maga mamau puti 
waina eu do susue; 

3Naga aga magi tea maga waina eu do susue doko Sion dawonaki, naga aga tua 
ra vauvau sikai ega oli natano‐apu, naroro ni nalaelaeaana ega oli nasusueana, 
sugoro kovagoro ni nasamasamaana oli navei‐p̃op̃o‐madagaana; naga euga vei 

tea sosoana ki nakau maga ni namarinaleoleanaana, tea lawoana maga ki 
Yehovah, naga ega vei tea samasamaniana. 

4Go euga wo moro davagi tokora makaka tuai maga, euga wo moro sike lawo ki 
tea sapuraki one vea maga, go euga wo moro davagi piri natokoana makaka 
maga, maso maladi vea maga ni tagona laapa. 

5Go nam̃enaki‐atatoko maga euga wo lawodu po pagani navata animu maga, go 
tea ni navanua p̃ota maga euga wo pei tea sisi natano animu maga go tea 
wosiwosi maga ni roara ni vaine animu maga. 

6Ma kuga wo pei tea sosoana ki tea viri maga ki Yehovah: naatam̃oli maga euga 
wo soso mu ki tea suasua maga ki Sup̃e anigida: kuga wo gani nasogolapaana ki 
nalauna maga, go nasamasamaana adeada kuga wo dum̃amu pakavakae mu asa. 

7Nalakena ku sua namaliereana paka rua; go nalakena nadododaoana e pei 
matele animu: nalakena tea wanogoe kuga wo peani matele paka rua doko 
navanua animu: nasamasamaana waina ega tu du po du mau du ega wo pei 
animu. 

8Nalakena kinau Yehovah a dodomi naleanaana, a pilosi namaripavakotoana go 
namarinaleotageleana; go aga wo dua ra navituadip̃aana adeada lomau, go aga 
wo mari navasasokiana sikai paki da waina ega wo du du po du mau du. 

9Go naworada ega wo pei tea ataeana m̃aleoputo ni nalauna maga, go natuda 
maga m̃aleoputo ni narei maga: tea maga mamau puti waina eu punusi ra euga 
wo atae ra, naga eu pei narei sikai waina Yehovah e pasap̃ia ki da. 

10Aga wo laelaea Yehovah ki nalaelaeaana warua, naatagu ega wo samasamani 
Sup̃e aginau; nalakena e sugoro au ki sugoro maga ni namautipauriana, e 
kovagoro au ki sugoro kovagoro ni namarinaleoleanaana, dapala tea vitawiri 
sikai waina e dum̃ana dekei ki nia ki vauvau sikai, go dapala nagoroi laki sikai 
waina e dum̃ana dekei ki nia ki naloriki wia maga. 

11Nalakena dapala waina natano e do pitua ki nasirina, go dapala waina roara e 
do mari tea waina e pei tea sapurakiana asa e do pisou; dapala nogoe Yehovah 
Sup̃e ega wo mari namarinaleoleanaana go nasamasamaana eroga visou narae 
ni nalauna maga mamau puti. 

Isa 62 

1Nalo ni Sion aga wo da punuta mau, go nalo ni Yerusalem aga wo da maromaro 
mau, pa pa naleanaana kakana ega tave pano dapala natawarawaraana, go 
namautipauriana kakana dapala nasulu sikai waina e do soro. 

2Go nalauna maga euga wo punusi naleanaana anigo, go nawota maga mamau 
puti nasamasamaana anigo: go p̃a wo pei tea sosoana ki nagisa vau sikai, waina 
nawoka ni Yehovah ega wo salagisam̃a asa. 

3P̃a wo pei vauvau sikai ni nasamasamaana doko nam̃elearu ni Yehovah, go 
tap̃au sikai ni naveinawotaana doko nam̃elearu ni Sup̃e anigo. 

4P̃a wo da moro pei tea sosoana ki Tea Toropusiana mau; go navanua anigo ega 
wo da moro pei tea sosoana ki Maso Maladi mau: ma p̃a wo pei tea sosoana ki 
Hefsi‐bah, go navanua anigo ki Biula: nalakena Yehovah e maro ako, go navanua 
anigo ega wo laki. 

5Nalakena dapala waina natureai sikai e dawiri nagoroi atara sikai, dapala nogoe 
natum̃a naanoai anigo maga euga wo dawiri ko: go dapala waina tea vitawiri e 
laelaeagoro tea laki, dapala nogoe Sup̃e anigo ega wo laelaea ako. 

6A lawo ki tea leleogoro maga eu doko p̃aaka kakam̃a maga, Yerusalem O; euga 
wo da punuta mau aleati kite p̃ogi: nimu waina ku do mari Yehovah e midoaki, 

7kuga ta maromaro mau, Go kuga ta dua e te namaromaroana mau pa pa ega 
lawo‐ki‐laketoko ki Yerusalem, go pa pa ega mari a ega vei nasamasamaana sikai 
maramana. 

8Yehovah e pivisa pae nam̃elearuna ni matua, go pae naru ni nakasuaana aneana, 
e naga, Lomau, aga wo da moro pitua ki korn anigo ega vei navinaga ki tea 
kokona ki‐go maga mau; go tea ni nalauna p̃ota maga euga wo da moro munu 
waine anigo mau, waina nigo ku p̃osiwosi asa: 

9Ma tea maga waina eu pila daua ki nia euga wo gani a, po samasama ni Yehovah; 
go tea maga waina eu piragi saisai ki nia euga wo munugi a roara maga ni tokora 
tapu aginau. 

10Kuga tuaduru, kuga tuaduru namata‐pua maga; kuga mari m̃ata ki napua ki 
narei; kuga totoni, kuga totoni napua lapa; kuga tape lua vatu maga m̃elu dua ki 
nia; kuga sike lawo ki manututu sikai paki narei maga. 

11Kuga leo, Yehovah e dogorogo paki namatap̃ago ni maramana, e naga, Kuga 
noa ki Sion natuna nagoroi, kuga naga, P̃a leo, tea mauti pauri ko e umai; p̃a leo, 
namoriana aneana e sikoti a, go navituadip̃aana aneana e doko kivea ki nia. 

12Go euga wo soso ra ki Narei Tapu, Tea Tauluaana ki Yehovah: go p̃a wo pei tea 
sosoana ki Tea Leolaagaana, Natokoana sikai waina e da pei tea toropusiana 
mau. 

Isa 63 

1Sei wanogoe waina e pae Edom umai, waina e pilake tea suniana miala maga 
pae Bosrah? Nae wanogoe waina e pei tea samasamaniana doko tea suniana 
aneana, doko do surata duaduru nawaruaana ni nakasuaana aneana? E pei 
kinau, tea vasa naleanaana, tea kasua mau naga aga mauti. 

2Ekasana tea suniana anigo e miala, go sugoro anigo maga eu dakiusi agi tea 
waina e do pasi m̃oru ni navasokiana ni nawa ni vaine? 

3Kinau a masikinau pasi m̃oru ni navasokiana ni nawa ni vaine; go narei maga te 
naata sikai kakada e da sikoti au asa mau: a pasisoki ra namaetoana aginau, po 
pasi puludoa ki da namaritausuana aginau; go nadada e pei tea meseurakiana 
sugoro aginau maga, go tea suniana aginau maga mamau puti eu pei tea 
sirikiana. 

4Nalakena naaleatia ni nasikoana e doko nap̃op̃ogu, go natau ni natauluaana e 
umai. 

5Go a leo, go tea silae e dika; go a maga nalakena tea silae e dika: nalakena tea 
wanogoe narugu e dum̃ana maginau mari namautipauriana; go namaritausuana 
aginau e silae au. 

6Go a pasisoki narei maga namaetoana aginau, po mari ra eu matamaloku 
namaritausuana aginau, go a ligisi nadada paki natano. 

7Aga wo dogorogo ki nadodomiana maga ki Yehovah, go nasamasamaniana 
maga ki Yehovah, ega tapala tea mamau puti waina Yehovah e dua gida asa; go 
nawiaana warua paki nasum̃a ni Israel, waina e dua ra asa pae nasaup̃iaana 
aneana maga, go pae nalapalapaana ni nadodomiana aneana maga. 

8Nalakena a naga, Lomau nara eu pei narei aginau, natugu maga waina euga wo 
da mari malauweluki mau: go nae e pei tea maumau pauri adeada. 

9E dogokitesa sara narogokitesaana adeada, go agelo ni naraena e mauti ra: pae 
nadodomiana aneana go pae nasaup̃iaana aneana e daulua ra; go e dape dakati 
ra, po dapetape ra naaleatia maga mamau puti ni ragi ni tuai. 

10Ma eu mari p̃auluulu, po mari Naatana Tapu e susue: nalakena tea wanogoe e 
maradoa po pei walup̃ota paki da, po dum̃ana marimari dip̃a ra. 

11Ragi wanogoe eu midoaki naaleatia maga ni tuai, go Moses tea suasua aneana, 
go eu naga, Naatam̃oli wanogoe wai waina e piragi lua ra m̃elu dua ki natasi sake 
umai, nara ma tea leoparatiki maga ni navata aneana? Nae wai waina e doropusi 
Naatana Tapu e doko m̃aleoputo kakada? 

12Waina e mari naruna samasamaniana e sikoti nam̃elearu ni matua ni Moses? 
Waina e dap̃otae noai kivea ki da, naga ega tum̃ana maneana mari nagisa sikai 
waina ega tu du po du mau du? 

13Waina e maraki ra duaduru epua maga, dapala horse sikai masop̃alo, naga eu 
da dapilagona mau? 

14Dapala katel waina eu siwo paki nap̃aloa pano, Naata ni Yehovah e dua ra 
namaromaroana: dapala nogoe nigo ku maraki narei anigo, naga p̃a tum̃am̃a 
manigo mari nagisa samasamaniana sikai. 

15P̃a leo siwo pae nakoroatelagi, po punusi pae tokora tokoana ni natapuana 
anigo go ni nasamasamaana anigo: nasuisuiana anigo wai, go nakasuaana anigo, 
go nam̃aem̃aeana ni namaritam̃a, go namaritadodomiana anigo paki nau? P̃a ta 
mauti ra kiagu mau. 

16Nalakena nigo ku pei Tamagami, ma Abraham e da atae gami mau, go Israel e 
da leoatae gami mau: Yehovah O, nigo ku pei Tamagami, Tea Taulua gami; 
nagisam̃a e doko pae tuai pae tuai mau. 

17Yehovah O, ekasana ku mari gami au sasap̃o m̃elu dua ki napua anigo maga, po 
mari nap̃op̃ogami e kasua naga au da matau ki‐go mau? P̃a liliu nalakena tea 
suasua anigo maga, nalauna maga ni tea veaniana anigo. 

18Narei tapu anigo eu peani a ragi kiki: tea kokona ki gami maga eu dap̃olosiwo 
ki tokora tapu anigo. 

19Kinami au dapala tea maga waina ku da maramara dap̃au ra mau; dapala tea 
maga waina eu da pei tea sosoana pae nagisam̃a mau. 

Isa 64 

1Ku pe mari p̃orae nakoroatelagi maga, po siwo umai, tava maga eu pe wo sara 
siwo naraem̃a; 

2Dakiusi waina nakapu e dap̃ara ki nataputea lologora, go dakiusi waina nakapu 
vavaga e mari noai e lotalota: naga nagisam̃a ega vei tea ataeana paki walup̃ota 
ki‐go maga, naga nalauna maga euga ruruuru naraem̃a! 

3Ragi waina ku mari tea mataukiana maga waina au da leogoro ara mau, nigo ku 
siwo umai, go tava maga eu sara siwo naraem̃a. 

4Nalakena pae ragi ni tuai ni tuai mau, naatam̃oli maga eu da dogo, kite atae pae 
nadaligada mau, go namatada eu da punusi Sup̃e sikai mau, ma nigo sikim̃a, 
waina ku do magi tea waina e do leogoro ako suasua. 

5Ku pe saup̃ia ki tea waina e midoakidoa po mari namarinaleoleanaana, tea 
maga waina eu midoaki parati ki napua anigo maga, e pe wia! P̃a leo, nigo ku 
maritausu; nalakena au mari naleo sa: ragi waina nigo ku dokoloku, kinami au 
po pei tea tap̃aro maga. 

6Au mamau puti pei taua malasi sikai, go namarinaleoleanaana aginami maga eu 
dakiusi sugoro loa sikai: go au mamau puti kokolo dakiusi naulu nakau sikai; go 
namarinaleotageleana aginami maga eu dapala nalagi, eu dape lua gami pano. 

7Go tea sikai e dika waina ega vioso paki nagisam̃a, waina ega tum̃ana 
surupugoni a naga ega tape soki ko: nalakena ku dum̃am̃a dasuru ki naraem̃a 
paki gami, po mari gami namavunuvunuana, nalakena namarinaleotageleana 
aginami maga. 

8Ma Yehovah O, nigo ku pei Tamagami; kinami au pei naruku, go nigo ku pei tea 
mari lasa ni naruku; go au mamau puti pei nawosiana ni nam̃elearum̃a. 

9P̃a ta maritausu p̃arua, Yehovah O, go p̃a ta midoaki namarinaleotageleana 
aginami maga pa pa pa: p̃a leo, p̃a vunusi, au pavara ni ko asa, au mamau puti 
pei narei anigo. 

10Natokoana tapu anigo maga eu pei masop̃alo sikai, Sion e pei masop̃alo sikai, 
Yerusalem e pei maso maladi sikai. 

11Nasum̃a tapu go leom̃atakiana aginami, tokora waina tamagami maga eu 
samasama ni ko asa, e pei tea tap̃arakiana ki nakapu; go naleo wia masauniana 
aginami maga mamau puti eu sapuraki one. 

12P̃a wo dum̃am̃a soki ko doko nalo ni tea maga wanogoe, Yehovah O, kite? P̃a 
wo punuta doko po mari gami narogokitesaana warua, kite? 

Isa 65 

1A pei tea mariana a doko lina ki tea maga waina eu da pusuusu kinau mau; a pei 
tea vap̃aiana ki tea maga waina eu da laaga au mau: a noa naga, Kinau nea, kinau 
nea, paki nalauna sikai waina e da pei tea sosoana pae nagisagu mau. 

2A sai ki nam̃elearugu maga naaleatia mamau paki narei vei p̃auluulu sikai, 
waina eu do surata napua sikai waina e da p̃ia mau, doko do dum̃ada dausi 
namidodoana adeada maga; 

3Narei sikai waina eu mari au a maeto sara ragi, eu da mataku kite maliere asa 
mau, eu mari naviriana maga roara maga, po dap̃ara ki tea ni nap̃o wia wede 
maga ni brik; 

4Waina eu doko m̃aleoputo ni matigo maga, po m̃enaki doko tokora maga ni 
nasiliana; waina eu gani nap̃okasi ni wago, go nasua ni tea mamaragokiana maga 
e doko lasa adeada maga; 

5Waina eu naga, P̃a tu uvea kinau, p̃a ta umai paki m̃aladigi kinau mau, nalakena 
kinau a pei tea mari‐masale‐kiana pa dua ki‐go: nara eu pei naasua sikai 
nagisugu, nakapu sikai waina e do soro naaleatia mamau. 

6P̃a leo, e pei tea midiriana naraegu; aga wo da punuta mau, ma aga wo pitua 
dip̃a, aga wo pitua dip̃a paki narum̃ada, 

7Namarinaleotageleana adeada maga, go namarinaleotageleana maga ki tamada 
maga waina eu dap̃ara ki tea ni nap̃o wia nam̃asua ni tava maga, po pasa sa kinau 
nam̃asua ni tava sula maga, Yehovah e noa e: nalakena tea wanogoe aga wo 
dowogi paki narum̃ada ki namoriana dip̃a nawosiana vea adeada maga. 

8Yehovah e noa dapala nea, e naga, Dapala waina waine vau e pei tea vap̃aiana 
doko m̃okai ni nawa ni vaine, go tea sikai e naga, Tuga ta mari sa ki nia mau, 

nalakena navasap̃iakiana sikai e doko asa: kinau ma aga wo mari ega tapala 
nogoe, nalakena tea suasua aginau maga, aga wo da mari puoli ki puti ra mau. 

9Go aga wo mari nawora sikai ega tave m̃elu Yakob, go ega tave m̃elu Yudah, tea 
sikai waina ega veani tava aginau maga: go tea matadoaana aginau ega wo 
peanipioli ki nia, go tea suasua aginau maga euga wo doko asa. 

10Go Sharon ega wo pei napega sikai ni navata maga ni shiip, go nap̃aloa ni Akor 
ega wo pei tokora sikai waina navata maga ni katel euga one natano asa, agi 
narei aginau waina eu laaga au, 

11Ma nimu waina ku doropusi Yehovah, waina ku malio ki tava tapu aginau, 
waina ku ovara ki wede sikai paki Kad, po pakavuro lasa munu ki waine 
sarisariana paki Meni; 

12Aga wo pitua ki mu paki lova, go kuga wo mamau puti doko etano paki 
namaripunuvunueana: nalakena kinau a pioso, go nimu ku da pasadara mau; 
kinau a pasa, go nimu ku da daki dorogo mau; ma ku mari tea waina e sa 
namatagu maga, po matadoa tea waina a da maro asa mau. 

13Nalakena tea wanogoe Yehovah Sup̃e e noa dapala nea, e naga, Kuga leo, tea 
suasua aginau maga euga wo ganikani, ma nimu kuga wo pitolo: kuga leo, tea 
suasua aginau maga euga wo munu, ma nimu kuga wo madou: kuga leo, tea 
suasua aginau maga euga wo laelaea, ma nimu kuga wo pei tea toropusiana paki 
namaliereana: 

14Kuga leo, tea suasua aginau maga euga wo lega nalakena nasamasamaana ni 
nap̃op̃oda, ma nimu kuga wo dagi nalakena nasusueana ni nap̃op̃omu, go kuga 
wo lalagaarova nalakena narogokitesaana ni naatamu. 

15Go kuga wo doropusi nagisamu ega vei navasasakiana sikai paki tea 
matadoaana aginau, go Yehovah Sup̃e ega wo mari punue ko; go ega wo salagisa 
ni tea suasua aneana maga ki nagisa p̃ota sikai: 

16Naga tea waina ega tum̃ana pasap̃ia ki nia maramana, ega wo dum̃ana pasap̃ia 
ki nia pae Sup̃e ni nalomauana; go tea waina ega vivisa maramana, ega wo pivisa 
pae Sup̃e ni nalomauana; nalakena narogokitesaana maga ni sala vea eu pei tea 
maliokiana, go nalakena eu pei tea tasurukiana paki namatagu maga. 

17Nalakena p̃a leo, a dawona ki nakoroatelagi vau maga, go maramana vau sikai: 
go naleo vea maga euga wo da pei tea midoakiana mau, kite umai paki 
namidodoana mau. 

18Ma kuga samasama po laelaea pa pa ega tu mau du, doko tea waina a dawona 
ki nia: nalakena p̃a leo, a dawona ki Yerusalem e pei nalaelaeaana sikai, go narei 
kakana e pei nasamasamaana sikai. 

19Go aga wo laelaea Yerusalem, po samasama narei aginau: go nadaleo ni 
natagiana ega wo da moro pei tea rogoana asa mau, kite nadaleo ni nakaiana. 

20Pipia sikai tea ni nakup̃a visa maau ega wo da moro mate asa mau, kite 
namariki sikai waina e da pakavuro naaleatia aneana maga mau: nalakena 
piakiki wanogoe ega wo mate natau aneana ega vei p̃onotia sikai, go tea waina e 
mate natau aneana e da pa parati ki p̃onotia sikai mau, ega wo pei tea 
vasasakiana sikai. 

21Go euga wo davagi nasum̃a maga, po doko ara doko; go euga wo lawo roara 
maga ni vaine, po gani nawada. 

22Euga wo da davagi nasum̃a naga tea p̃ota ega toko asa; euga wo da lalawo naga 
tea p̃ota ega kanikani: nalakena naaleatia maga ni narei aginau euga wo dakiusi 
naaleatia maga ni nakau sikai, go tea matadoaana aginau euga wo peani 
namaroana ni ragi varau nalo ni nawosiana ni nam̃elearuda maga. 

23Euga wo da p̃osiwosi mawosa m̃oli mau, kite dape piakiki naga ega vei tea 
marisakiana mau; nalakena eu pei naworawora vasap̃iakiana ki Yehovah waina 
e pasa p̃ia ki da, nara ma natuda maga eu mamau. 

24Go ega wo pakilina naga euga wo da pioso mau, ma kinau aga wo pasadara; go 
ragi waina euga ko do pasa, ma kinau aga wo dogo. 

25Wulf go shiip natuna eroga wo saisai ganikani, go laion ega wo gani nam̃enau 
dapala oks: go nam̃otam̃ota ega wo pei navinaga ki m̃aata. Namarisakiana go 
namaripuolikiana eroga wo dika usuraki tava tapu aginau, Yehovah e noa e. 

Isa 66 

1Yehovah e noa dapala nea, e naga, nakoroatelagi e pei malo tasake aginau, go 
maramana e pei malo vasiana ni nam̃elegu maga: nasum̃a waina kuga wo 
maginau davagi a wai? Go tokora ni namaromaroana aginau wai? 

2Nalakena naleo maga mamau puti wanogoe nam̃elearugu ero mari ra, go dapala 
nogoe naleo maga mamau puti wanogoe eu pei tea aginau, Yehovah e noa e: ma 
aga wo leo paki naatam̃oli vei p̃op̃ovakitano waina naatana e pei tea 
marip̃oroworosiana, go waina e duruuru navasaana aginau. 

3Tea waina e mari punue oks sikai, e dakiusi tea waina e mari punue naatam̃oli 
sikai; tea waina e mari naviriana ki shiip natuna sikai, e dakiusi tea waina e dae 
kotovi nanoa ni koria sikai; tea waina e pitua ki navituaana sikai ni flaur, e 
dakiusi tea waina e pitua ki navituaana takiana sikai ni nada ni wago; tea waina 
e dap̃ara ki libano, e dakiusi tea waina e pasap̃ia ki idolo sikai: nara eu dum̃ada 
matadoa napua adeada maga, go naatada e maro tea mamaragokiana adeada 
maga; 

4Kinau ma aga wo madeada matadoa narogokitesaana, po mari tea mataukiana 
adeada maga euga vakilina ki da; nalakena ragi waina a pioso, te naata e da 
pasadara mau; ragi waina a pasa, eu da dakidorogo mau: ma eu mari tea waina 
e sa namatagu maga, po matadoa tea waina a da maro asa mau. 

5Kuga rogo navasaana ki Yehovah, nimu waina ku duruuru navasaana aneana, e 
naga, Taimu maga waina eu pilosi mu, waina eu kopasi lua mu pano nalakena 
nagisagu, eu naga, Yehovah ega vei tea samasamaniana, naga auga vunusi 
nalaelaeaana animu; ma nara euga wo pei tea toropusiana paki namaliereana. 

6Nadaleo sikai ni namarip̃araiana e m̃elu natokoana, nadaleo sikai e m̃elu 
nasum̃a tapu, nadaleo sikai ni Yehovah waina e do lagati pitua ki navituadip̃aana 
paki tea kokona ki nia maga. 

7Ragi waina e ko da sua navitinuana ni navisolaana mau, ma e pisola; ragi waina 
navitinuana aneana e ko da umai mau, ma e dape natuna naanoai sikai. 

8Sei e dogo tea tapala nogoe sikai? Sei e punusi tea tapala nogoe maga? Navanau 
sikai ega wo sua navitinuana ni navakilinaana po pakilina naaleatia ega sikai 
maau, kite? Nalauna sikai ega wo pakilina ragi ni nawilimatana sikai, kite? 
Nalakena ragi waina Sion e sua navitinuana ni navisolaana, ragi sikai maau 
wanogoe e pisola po dape natuna maga. 

9Aga mari piakiki naga ega vakilina, po da suasua naga ega vakilina mau, kite? 
Yehovah e noa e: go kinau waina a mari a naga ega vakilina, aga wo p̃ogoro 
nasum̃a ni kanao, kite? Sup̃e anigo e noa e. 

10P̃a laelaea, Yerusalem O, go kuga samasama asa, nimu tea mamau puti waina 
ku dodomi a: kuga sokamidi ki nalaelaeaana asa, nimu mamau puti waina ku 
susue nalo kakana: 

11Naga kuga susu po puka ki nasusuna ni navakavakaleana aneana maga; naga 
kuga munu p̃arua po peani namaroana nalapalapaana ni nasamasamaniana 
aneana. 

12Nalakena Yehovah e noa dapala nea, e naga, P̃a leo, aga wo sai ki natam̃ateana 
paki nia dapala noaisara sikai, go nasamasamaana ni nalauna maga dapala 
nap̃ap̃a noaisara lelep̃esi sikai, go kuga wo susu ki nia; kuga wo pei tea 
tapetapeana naruna, po pei tea vakaleana nap̃atuana maga. 

13Dapala tea sikai waina p̃ilana e pakavakale a, dapala nogoe kinau ma aga wo 
pakavakale mu; go kuga wo pei tea vakavakaleana Yerusalem. 

14Go kuga wo punusi a, go nap̃op̃omu ega wo laelaea, go navatumu maga euga 
wo siria dapala nam̃enau malakesa: go ega wo pei tea ataeana naga nam̃elearu 
ni Yehovah e sikoti tea suasua aneana maga, go namaetoana aneana e dip̃a tea 
kokona ki nia maga. 

15Nalakena p̃a leo, Yehovah ega wo umai pilake nakapu, go kariot aneana maga 
euga wo dakiusi suitaviro; naga ega vitua ki namaetoana aneana ki 
namaritausuana, go navasakasuaana aneana ki soro ni nakapu. 

16Nalakena Yehovah ega wo pasap̃otae sara nap̃okasi ki nakapu go ki lova 
aneana: go tea maga waina euga wo pei tea atugiana ki Yehovah euga wo laapa. 

17Tea maga waina eu dum̃ada puvurai ki da, po dum̃ada mari ra eu dautau naga 
euga vaki roara maga, waina eu dausi tea sikai waina e doko m̃aleoputo kakada, 
doko do gani nap̃okasi ni wago, go tea mamaragokiana, go kusue; nara euga wo 
pei taua puoli, Yehovah e noa e. 

18Nalakena a atae nawosiana adeada maga go namidodoana adeada maga; 
naaleatia ega wo umai, go aga wo piragi saisai ki nalauna maga go namena maga 
mamau puti; go euga wo umai, po punusi nasamasamaana aginau. 

19Go aga wo lawo ki navaivaiana sikai m̃aleoputo kakada, go tea kakada maga 
waina euga vei tea mautiana, aga wo dip̃aki lua ra pano paki nalauna maga, paki 
Tarshish, go paki Pul, go paki Lud, tea vua p̃elua ki naasu paki Tubal go Yavan, 
paki naureure maga ni uvea, waina eu da dogo nalo kakagu mau, kite punusi 
nasamasamaana aginau mau; go euga wo dogorogo ki nasamasamaana aginau 
usuraki nalauna maga. 

20Go euga wo piragi lua taimu maga mamau puti m̃elu dua ki nalauna maga 
mamau puti umai, euga vei navituaana sikai paki Yehovah, euga wo sakesaake 
horse maga, go kariot maga, go vala maga, go mule maga, go nalo tuavati sava 
m̃araverave maga, po umai paki tava tapu aginau Yerusalem, Yehovah e noa e, 
ega tapala Israel natuna maga waina eu dape navituaana adeada maga umai 
doko lasa tautau sikai, paki ekopu ni nasum̃a ki Yehovah. 

21Go aga wo piragi lua te seara kakada euga vei tea viri maga, naworawora ni 
Levi, Yehovah e noa e. 

22Nalakena dapala waina nakoroatelagi vau maga go maramana vau, waina aga 
wo dawona ki da, euga wo doko mau doko naraegu, Yehovah e noa e, dapala 
nogoe naworaworamu go nagisamu euga wo doko mau doko. 

23Go ega wo pakilina naga pae atelagi vau sikai paki atelagi vau p̃ota sikai, go pae 
sabbath sikai paki sabbath p̃ota sikai, sara nap̃okasi euga wo umai naga euga 
lotu naraegu, Yehovah e noa e. 

24Go euga wo dave pano, po leo paki nap̃atoko mate maga ni naatam̃oli maga 
waina eu dapiri dip̃a au: nalakena ula kakada ega wo da mate mau, go nakapu 
kakada ega wo da pei tea vuepunueana mau; go euga wo pei tea mamaragokiana 
sikai paki sara nap̃okasi. 

Yeremiah 

Yeremiah 1 

1Navasaana maga ki Yeremiah natu ni Hilkiah, ni tea viri maga waina eu doko 
Anathoth, navanua ni Benyamin: 

2Navasaana ki Yehovah e umai paki nia naaleatia maga ki Yosiah natu ni Amon, 
nawota ni Yudah, doko natau kerualima sikai tamate dolu ni namaramaraana 
aneana. 

3E umai pataka sikai naaleatia maga ki Yehoiakim natu ni Yosiah, nawota ni 
Yudah, go pa pa paki namatap̃ago ni natau kerualima sikai tamate sikai ki 
Sedekiah natu ni Yosiah, nawota ni Yudah; go pa pa paki ragi ni naviragi‐lua‐
pavakotoana ni Yerusalem doko atelagi kelima. 

4Go navasaana ki Yehovah e umai paki nau, 

5e naga, Ragi waina a ko da lakea ki‐go doko nap̃ele, ma a matadoa ko, go ragi 
waina ku ko da pakilina m̃elu nasum̃a ni kanao, ma a dapugoro ko; a dawona ki‐
go ku pei profeta sikai paki nalauna maga. 

6Go kinau a noa naga, Yehovah Sup̃e O, p̃a leo, kinau a da atae takana waina aga 
vasa: nalakena a pei piakiki sikai. 

7Ma Yehovah e noa kinau, e naga, P̃a ta noa naga, Kinau a pei piakiki sikai: 
nalakena tea mamau puti waina aga wo dip̃aki lua ko paki asa, p̃a wo paki asa 
pano, go tea waina aga wo dip̃aki‐go asa, p̃a wo pasa asa. 

8P̃a ta matau ki da mau: nalakena kinau a sikoti ko naga aga mauti ko, Yehovah 
e noa e. 

9Go Yehovah e sai ki nam̃elearuna, po kisidogo nagolegu; go Yehovah e noa 
kinau, e naga, P̃a leo, a po doropusi navasaana aginau maga eu doko nawokam̃a: 

10P̃a vunusi, naaleatia waia a po lawo ki‐go dap̃au nalauna maga go dap̃au 
namarakiana maga, naga p̃a vaku dakati go naga p̃a rakai, go naga p̃a mari puoli 
ki go naga p̃a tap̃olosiwo ki; naga p̃a tavagi, go naga p̃a lalawo. 

11Go navasaana ki Yehovah e umai paki nau, e naga, Yeremiah, ku punusi 
nasava? Go a noa naga, A punusi tiko sikai ni nakau amond. 

12Go Yehovah e noa kinau, e naga, Ku po punusi leana: nalakena kinau a do 
pavaigoro navasaana aginau naga aga vakavuro e. 

13Go navasaana ki Yehovah e umai paki nau sala kerua, e naga, Ku punusi 
nasava? Go a noa naga, A punusi lasa veniana sikai waina e do lotalota; go kivea 
kakana e do leo pae north. 

14Go Yehovah e noa kinau, e naga, Nasaana ega wo m̃elu north umai po duap̃ora 
paki naatatoko maga mamau puti ni navanua. 

15Nalakena p̃a leo, aga wo soso naworawora maga mamau puti ni namarakiana 
maga ni north, Yehovah e noa e; go euga wo umai, go euga wo lawo ki malo 
tasake adeada sikasikai doko tokora ni nasiliana ni namata‐pua maga ni 
Yerusalem, go dip̃a p̃aaka kakana maga daliviri, go dip̃a natokoana maga mamau 
puti ni Yudah. 

16Go aga wo lua ki navasap̃otaeana aginau maga dip̃a ra nalo ni nasigisigileoana 
adeada mamau puti; nalakena eu doropusi au, po dap̃ara ki tea ni nap̃o wia paki 
sup̃e p̃ota maga, po lotu ki nawosiana maga ni nam̃elearuda maga. 

17Nalakena tea wanogoe p̃a tum̃am̃a dasoki namalom̃a, po duleana, po pasa paki 
da ki tea mamau puti waina a dip̃aki‐go asa: p̃a ta m̃anaunau nalo kakada mau, 
mase kinau a pe mari ko nam̃anaunauana naraeda. 

18Nalakena p̃a leo, naaleatia waia a mari ko ku pei natokoana p̃aakagoroana 
sikai, go vatu lawodu sikai, go nakoro maga ni brass, dip̃a navanua mamau, go 
dip̃a nawota maga ni Yudah, dip̃a tea maraki kakana maga, dip̃a tea viri kakana 
maga, go dip̃a narei ni navanua. 

19Go nara euga wo marimari dip̃a ko; ma euga wo da marimatua ki‐go mau: 
nalakena kinau a sikoti ko doko, naga aga vualua ko, Yehovah e noa e. 

Yeremiah 2 

1Go navasaana ki Yehovah e umai paki nau, 

2e naga, P̃a vano, po pioso paki nadaliga ni Yerusalem, po naga, Yehovah e noa 
dapala nea, e naga, A midoaki parati ki nawiaana ni navei‐naatara‐ana anigo, 
nadodomiana anigo dapala nagoroi laki sikai; takana waina ku dausi au doko 
masop̃alo, doko navanua sikai waina eu da sapuraki asa mau. 

3Israel e pei tea tapu paki Yehovah, e pei takavea ni nawa vea maga ni 
nalolovaeana aneana: tea mamau puti waina eu gani a, sogi ega wo liko ara; 
nasaana ega wo pakilina ki da, Yehovah e noa e. 

4Kuga rogo navasaana ki Yehovah, nasum̃a ni Yakob O, go nimu naworawora 
maga mamau puti ni nasum̃a ni Israel: 

5Yehovah e noa dapala nea, e naga, Seve namarinaleotageleana waina tamamu 
maga eu pap̃ai a doko au, naga eu pa dua kinau pano paki uvea, go naga eu surata 
dausi naleo p̃alo, po pei tea p̃alo maga? 

6Eu da noa naga, Yehovah wai, waina e piragi lua gida m̃elu dua ki navanua ni 
Ityipt umai; waina e maraki gida duaduru masop̃alo, duaduru navanua sikai ni 
malo garagara maga go ni m̃orutano maga, duaduru navanua sikai ni 

nagaragaraana go ni melu ni namateana, duaduru navanua sikai waina te naata 
e da pea duagoto asa mau, go tokora waina naatam̃oli e da doko asa doko mau? 

7Go a piragi lua mu paki navanua sikai ni namasu, naga kuga laelaea gani nawa 
kakana maga, go nawiaana kakana; ma ragi waina ku umai paki asa, ku mari 
navanua aginau e pei tea m̃oli, go ku mari tea veanipiolikiana aginau e pei tea 
mamaragokiana sikai. 

8Tea viri maga eu da noa, Yehovah wai? Go tea maga waina eu atae p̃otae 
nawotaeana eu da atae au mau: go tea maraki maga eu dapiri dip̃a au, go profeta 
maga eu peanoasai pae nagisa ni Baal, po surata dausi naleo maga waina eu da 
pei nasilaeana mau. 

9Nalakena tea wanogoe a ko do pululu ki mu, Yehovah e noa e, go aga wo pululu 
ki natumu maga natuda maga. 

10Nalakena kuga tuagoto paki naureure maga ni Kittim, po punusi a; go kuga 
tip̃aki lua pano paki Kedar, po midoakiusiusi parati ki; po punusi mase te naleo 
dapala nogoe sikai e pe toko kite. 

11Nalauna sikai e surupioli ki sup̃e adeada maga, waina eu da pei sup̃e maga 
mau, kite? Ma narei aginau eu surupioli ki nasamasamaana adeada raki tea 
waina e da pei nasilaeana mau. 

12Kuga saram̃akoto nalo kakana, nakoroatelagi maga O, go kuga mataku ki 
namatakuana warua, kuga vei maso maladi mau, Yehovah e noa e. 

13Nalakena narei aginau eu mari tea sa dua; eu doropusi au, namata noai mauri 
maga, go eu dum̃ada madeada mari m̃oru noai maga, m̃oru maworawora maga, 
waina eu da mariatae dape soki noai mau. 

14Israel e pei tea suasua sikai, kite? E pei naviti atatoko sikai, kite? Go ekasana e 
pei tea vuti‐lua‐pavakotoana sikai? 

15Laion tureai maga eu uru dip̃a e, eu uru kasua: go eu mari navanua aneana e 
pei maso maladi one; natokoana aneana maga eu pei tea tap̃arakiana sua, 
naatam̃oli e dika ara. 

16Go Nof go Tapanes natuda maga eu p̃oka p̃orae nam̃asua ni nap̃aum̃a. 

17Ku da dum̃am̃a pei nalakena naleo wanogoe e pakilina ki‐go, nalakena ku 
doropusi Yehovah Sup̃e anigo, ragi waina e maraki ko pae napua, kite? 

18Go p̃a wo peani tea wia nasava ragi waina p̃a vaki Ityipt, naga p̃a munu noai 
maga ni Shihor? Kite p̃a wo peani tea wia nasava ragi waina p̃a vaki Assiria, naga 
p̃a munu noai maga ni Noaisara? 

19Nasigisigileoana anigo ega wo dum̃ana parati ko, go nasukasukaana anigo ega 
wo dum̃ana pasa kasua ki‐go: nalakena tea wanogoe p̃a atae po punusi naga e 
pei naleo sa go tea kokona sikai, waina ku doropusi Yehovah Sup̃e anigo, go 

waina namatau‐kinau‐ana e da doko ako mau, Yehovah ki taua maga, Yehovah e 
noa e. 

20Nalakena ragi ni tuai a mari kotovi nakau ni nanoam̃a, po peresi lua natali 
solisoki anigo maga; go ku noa naga, Kinau aga wo da manigo suasua mau; go 
doko sara tava vakilagi maga go melu ni sara nakau mamalakesa maga, ku kolo 
suai natano, doko do mari namaripeleana. 

21Ma kinau a lawo ko ku pei vaine wia lua sikai ni napati dautau usuraki: go 
dapale sava ku po ulua po pei vaine sa sikai? 

22Nalakena ku pe tum̃am̃a sarue ko ki lai, go ki sop, ma namarinaleotageleana 
anigo e pe wo dokolina naraegu, Yehovah Sup̃e e noa e. 

23Go ekasana ku piviari noa naga, Kinau a da loa mau, kinau a da dausi Baal mau? 
P̃a leo punusi napua anigo doko nap̃aloa, go p̃a atae tea waina ku mari a: nigo ku 
pei kamel vusavusa sava m̃araverave sikai waina e do surata dagiagi napua 
aneana maga; 

24Ass mila sikai ni masop̃alo, waina e do marousu ki nalagi doko namasausauana 
aneana; doko ragi kakana sei e mariatae doa e ega vano? Tea maga mamau puti 
waina eu laaga asa, euga wo da dum̃ada mari ra namawosaana mau; doko atelagi 
aneana, euga wo pap̃ai a. 

25P̃a mauti nam̃elem̃a naga ega ta masale ki nam̃elevasiana mau, go namanum̃a 
naga ega ta madou mau: ma ku noa naga, Naleogoroana e dika, e dika sa; 
nalakena a dodomi sup̃e p̃ota maga, go tea maga wanogoe aga wo dausi ra pano. 

26Dapala waina tea vanako sikai e maliere ragi waina e pei tea vap̃aiana, dapala 
nogoe nasum̃a ni Israel ega wo maliere; nara ma nawota adeada maga, go tea 
maraki adeada maga, go tea viri adeada maga, go profeta adeada maga; 

27Waina eu noa ki nalakelake ni nakau sikai, eu naga, Nigo ku pei tamagu; go ki 
vatu sikai, Nigo ku pisola kinau: nalakena eu dum̃ada doa ra po dua au natakuda, 
ma eu da dua au naraeda mau: ma ragi ni nariesoki‐ra‐ana, euga wo naga, P̃a 
tuleana, po mauti gami. 

28Ma sup̃e anigo maga wai, waina ku dum̃am̃a manigo mari ra? Nara euga 
tuleana, po mauti ko ragi ni nariesoki‐ko‐ana, waina eu pe mariatae: nalakena 
pataka ni naveveana ni natokoana anigo maga, naveveana ni sup̃e anigo maga 
eu pataka sikai, Yudah O. 

29Go ekasana ku pululu dip̃a au? Ku mamau puti mari p̃auluulu dip̃a au, Yehovah 
e noa e. 

30Kinau a atugi m̃oli ki natumu maga; eu da masauna naga euga vei tea varati‐
piseikiana mau: lova animu e dum̃ana dinomi profeta animu maga, dakiusi laion 
vivikati sikai. 

31Go nimu tagona O, kuga taki dorogo paki navasaana ki Yehovah. Kinau a pei 
masop̃alo sikai paki Israel, kite? Kite navanua sikai ni namaligo wono, kite? Go 
ekasana narei aginau eu noa naga, Kinami au dum̃agami doko; auga wo da moro 
paloti punusi ko mau? 

32Nagoroi atara sikai e mariatae malio ki naleo maga ni narekeikiana aneana, 
kite nagoroi laki sikai ki tea suniana aneana, kite? Ma narei aginau eu malio 
kinau naaleatia laapa liu. 

33Ekasana ku marimatana ki napua anigo naga p̃a laaga nadodomiana? Nalakena 
tea wanogoe nagoroi sigisigileo maga nara ma, ku pasa pisei ki da napua anigo 
maga. 

34Go nada tautau ni tea rogokitesa maga e pei tea vap̃aiana doko nam̃asere anigo 
maga: e da pae nakili‐darave‐ana mau naga a pap̃ai a, ma e dokolina napua maga 
mamau puti. 

35Ma nigo ku naga, Kinau a dautau; lomau namaetoana aneana e m̃elu dua kinau 
pano. P̃a leo, aga wo piragi ko paki navasap̃otaeana, nalakena ku naga, Kinau a 
da mari namarinaleosaana mau. 

36Ekasana ku do surata dagiagi? P̃a wo pei tea toropusiana paki namaliereana 
pae Ityipt, dapala waina ku pea pei tea toropusiana paki namaliereana pae 
Assiria. 

37P̃a wo moro m̃elu dua ki nia pano, nam̃elearum̃a eroga wo doko nap̃aum̃a: 
nalakena Yehovah e dip̃adoa tea maga waina ku pavatu ara, go p̃a wo da disu p̃ia 
pae ara mau. 

Yeremiah 3 

1E pei tea noaana, eu naga, Naatam̃oli sikai e pe toropusi anagoroi, go nae e pe 
m̃elu dua ki nia pano po pei nagoroi ki naatam̃oli p̃ota sikai, e pe wo moro pa 
punusi a, kite? Navanua wanogoe ega wo da pei tea mariana ega loa p̃arua asa, 
kite? Ma nigo ku maripele paki tea dodomiana maga laapa; go ku pe wo liliu umai 
punusi au, kite? 

2Yehovah e noa e. P̃a sike namatam̃a maga paki tokora vakilagi maga, po leo 
punusi; seve tokora waina naatam̃oli maga eu da one sikoti ko asa mau? Doko 
nadigi ni napua maga ku doko natano doko raki da, dakiusi naka ni Arabia sikai 
doko masop̃alo; go ku mari navanua e loa ki namaripeleana anigo maga, go ki 
nasigisigileoana anigo. 

3Nalakena tea wanogoe usa walapa maga eu pei tea mautiana, go usa mukumuku 
e dika; ma nigo naraem̃a e pei narae ni nagoroi masausara sikai, ku karai naga 
p̃a maliere. 

4Go ku da pae asa pioso paki nau mau, po naga, Mama, ku pei tagu ri ni navei‐
naatara‐ana aginau, kite? 

5Ega wo mauti namaetoana aneana pa pa ega tu mau du, kite? Ega wo mauti a pa 
pa paki namatap̃ago edaku, kite? P̃a leo, ku pasa po mari naleo sa maga, go ku 
mari namasauana anigo. 

6Go doko naaleatia maga ki nawota Yosiah, Yehovah e moro noa kinau, e naga, 
Nigo ku punusi tea waina Israel e mari a, naga e dowo kitaku, po sake paki sara 
tava vakilagi pano, po paki melu ni sara nakau mamalakesa, go tokora wanogoe 
e mari namaripeleana asa, kite? 

7Go ragi waina e mari sua tea mamau puti wanogoe, a noa naga ega liliu umai 
punusi au; ma e da liliu umai punusi au mau: go taina malauweluki, Yudah nogo, 
e punusi a. 

8E punusi naga a doropusi Israel waina e dowo kitaku, po dua e tusi ni 
natoropusiana sikai, nalakena namaripeleana maga mamau puti waina e mari 
ra; ma taina malauweluki Yudah e da mataku mau, ma nae ma e pano po mari 
namaripeleana. 

9Go e pakilina nalakena e midoa ki nia naga namasausaraana e pei tea m̃oli paki 
nia, naga e mari navanua e loa, go e maripele paki vatu maga go paki nalakelake 
ni nakau maga. 

10E mari tea mamau puti wanogoe, ma taina malauweluki Yudah e da liliu umai 
punusi au ki nap̃op̃ona mamau mau, ma ki namarisoreana, Yehovah e noa e. 

11Go Yehovah e noa kinau, e naga, Israel waina e dowo kitaku, e dum̃ana pisei ki 
nia naga e leana liu Yudah waina e mari malauweluki. 

12P̃a vano po dogorogo ki navasaana maga waia paki taleva ni north, po naga, P̃a 
liliu umai, nigo Israel waina ku dowo kitaku, Yehovah e noa e; aga wo da leo paki‐
go namaetoana mau: nalakena kinau a dodomi, Yehovah e noa e, aga wo da 
pavaigoro namaetoana pa pa po du mau du mau. 

13Ma p̃a atae namarinaleotageleana anigo, naga ku mari p̃auluulu dip̃a Yehovah 
Sup̃e anigo, go ku sapura ki namariana anigo maga paki sup̃e p̃ota maga melu ni 
sara nakau mamalakesa, go ku da dogo parati ki nadaleogu mau, Yehovah e noa 
e. 

14Kuga liliu, natugu maga O, waina ku dowo kitaku, Yehovah e noa e; nalakena 
kinau a pei amuwota: go aga wo piragi lua mu, sikai m̃elu natokoana sikai, go 
edua m̃elu naworawora sikai, sikasikai sarasara ra, go aga wo piragi lua mu umai 
paki Sion: 

15Go aga wo dua mu tea leoparatiki maga waina eu dausi nap̃op̃ogu, waina euga 
wo pagani mu ki naataeana go ki namidoakiataeana. 

16Go ega wo pakilina, ragi waina kuga wo pavakawora po laapa navanua, doko 
naaleatia maga wanogoe, Yehovah e noa e, euga wo da moro noa naga, Areka ni 
navasasokiana ki Yehovah; go ega wo da moro umai paki namidodoana mau: go 
euga wo da moro midoa ki nia mau; go euga wo da moro pa punusi a mau; go 
ega wo da moro pei tea mariana mau. 

17Doko ragi wanogoe euga wo soso Yerusalem ki malo tasake ki Yehovah; go 
nalauna maga mamau puti euga wo pei tea viragi‐saisai‐kiana paki asa, paki 
nagisa ni Yehovah, paki Yerusalem: go euga wo da moro surata dausi 
namidoakip̃aiana sa ni nap̃op̃oda mau. 

18Doko naaleatia maga wanogoe nasum̃a ni Yudah ega wo puluti nasum̃a ni 
Israel, go euga wo pulutaki m̃elu dua ki navanua ni north umai paki navanua 
waina a dua tamamu maga asa naga ega vei tea veanipiolikiana sikai. 

19Ma kinau a noa naga, Ega tapale sava naga aga lawo ki‐go m̃aleoputo ni natugu 
maga, po dua ko navanua masauniana sikai, tea veanipiolikiana wia liu ni taua 
maga ni nalauna maga? Go a noa naga, Kuga wo soso au ki Mama; go kuga wo da 
maradoa m̃elu dua kinau pano mau. 

20Ma dapala waina nagoroi laki sikai e mari malauweluki po m̃elu dua ki 
anawota pano, dapala nogoe nigo ma ku mari malauweluki paki nau, nasum̃a ni 
Israel O, Yehovah e noa e. 

21Nadaleo sikai e pei tea rogoana tokora vakilagi maga, natagiana go 
navavaraniana maga ki Israel natuna maga; nalakena eu dum̃ada p̃eluakidoa 
napua adeada, eu malio ki Yehovah Sup̃e adeada. 

22Kuga liliu, nimu natugu maga waina ku dowo kitaku, kinau aga wo maripauri 
mu m̃elu dua ki narowo‐kitakuana animu maga. P̃a leo, au po umai punusi ko; 
nalakena ku pei Yehovah Sup̃e aginami. 

23Lomau e pei nasaralomauana sorosoro sikai waina eu do leogoro 
namautipauriana pae tava sula maga, go pae nalaapaana ni tava warua maga: 
lomau namautipauriana ni Israel e doko Yehovah Sup̃e aginami. 

24Ma pae ragi ni naveinatureai‐ana aginami, naleo ni namaliereana wanogoe e 
dinomi tea mamau puti waina tamagami maga eu p̃osiwosi ki nia; navata ni shiip 
adeada maga go navata ni katel adeada maga, natuda naanoai maga go natuda 
nagoroi maga. 

25Tuga one natano namaliereana anigida, go nadododaoana anigida ega 
kovagoro gida: nalakena tu mari naleo sa dip̃a Yehovah Sup̃e anigida, nigida go 
tamagida maga, pae ragi ni navei‐natureai‐ana anigida, pa pa paki naaleatia 
waia: go tu da dogo parati ki nadaleo ni Yehovah Sup̃e anigida mau. 

Yeremiah 4 

1Ku pe masau liliu, Israel O, Yehovah e noa e, ku pe wo liliu umai punusi au: go 
ku pe mari puoli ki tea mamaragokiana anigo maga m̃elu dua ki namatagu pano, 
ku pe wo da pei tea tapeluaana mau. 

2Go ku pe vivisa doko nalomauana, go namarinaleoleanaana, go naleanaana, po 
naga, Yehovah e mauri: nalauna maga eu pe wo pei tea vasap̃iakiana asa, go eu 
pe wo pakavakae asa. 

3Nalakena Yehovah e noa dapala nea paki naatam̃oli maga ni Yudah go paki 
naatatoko maga ni Yerusalem, e naga, Kuga kili natano vea animu, go kuga ta 
sapuraki m̃aleoputo ni tea makalikali maga mau. 

4Kuga tum̃amu dovadavivi mu paki Yehovah, po dape lua nawili vea maga ni 
nap̃op̃omu, nimu naatam̃oli maga ni Yudah go naatatoko maga ni Yerusalem: 
mase namaritausuana aginau e pe tave pano dakiusi nakapu, po pavaga, go te 
naata e pe ta mariatae pue punue a mau, nalakena namarinaleosaana animu 
maga. 

5Kuga noasai a Yudah, po dogorogo ki nia Yerusalem, kuga naga, Kuga sui paiga 
usuraki navanua: kuga vioso kasua, po naga, Kuga tum̃amu saisai ki mu, go tuga 
vaki natokoana p̃aakagoroana maga pano. 

6Kuga sike lawo ki manututu sikai paki Sion: kuga sava raki namautiana, kuga ta 
doko mau: nalakena aga wo piragi nasaana pae north umai, go namarisakiana 
warua liu sikai. 

7Laion sikai e m̃elu mala ni nakau wono aneana po sake pano, go tea waina ega 
mari sa sa ki nalauna maga e doko pano; e m̃elu dua ki naliana po do usi napua 
aneana; naga ega mari navanua anigo ega vei maso maladi, naga natokoana 
animu maga euga sapuraki one, naatatoko ega tika ara. 

8Nalakena tea wanogoe, p̃a tum̃am̃a dasoki ko ki nakulukulu ni sak, p̃a susue po 
lalagaarova: nalakena namaetoana vivitinu ki Yehovah e da pa dua ki gida pano 
mau. 

9Go ega wo pakilina naaleatia wanogoe, Yehovah e noa e, naga nap̃op̃o ni nawota 
ega wo sirinopu, go nap̃op̃o ni tea maraki maga; go tea viri maga euga wo 
saram̃akoto, go profeta maga euga wo mataku p̃arua. 

10Go kinau a noa, Yehovah Sup̃e O! E da pei naga ku surue p̃arua ki narei waia go 
ki Yerusalem, doko do naga, Kuga wo peani natam̃ateana, kite? Ma lova e do pa 
parati ki namauriana adeada. 

11Doko ragi wanogoe ega wo pei tea noaana paki narei waia go paki Yerusalem, 
euga wo naga, Nalagi vivitinu sikai ega wo pae tokora vakilagi maga ni masop̃alo 
umai paki narei aginau natuna nagoroi, ega ta pei naga ega nivenive, kite mari 
dautau mau; 

12Nalagi matua sikai ega wo maginau pae tokora maga wanogoe umai: go kinau 
aga wo lua ki navasap̃otaeana dip̃a ra. 

13P̃a leo, ega wo sake umai dapala napopouru maga, go kariot aneana maga euga 
wo dakiusi suitaviro: horse aneana maga eu sava m̃araverave liu ikila maga. Ai 
ki gida! Nalakena tu po puoli. 

14Yerusalem O, p̃a sarue nap̃op̃om̃a ega tautau m̃elu dua ki nasigisigileoana, 
naga p̃a vei tea mautiana. Namidodoana sa anigo maga euga wo doko nap̃alaum̃a 
doko pa pa paki seve ragi? 

15Nalakena nadaleo sikai e do noasai m̃elu Dan, e do dogorogo ki narogorogoana 
sa m̃elu tava sula maga ni Efraim: 

16E naga, Kuga vasa lagati a paki nalauna maga; kuga leo, kuga rogorogo ki nia 
dip̃a Yerusalem, naga tea leleogoro maga eu do pae navanua sikai ni uvea umai, 
doko do darasa dip̃a natokoana maga ni Yudah. 

17Dapala tea vavaigoro maga ni vanua sikai, eu marigoro e daliviri; nalakena e 
mari p̃auluulu dip̃a au, Yehovah e noa e. 

18Napua anigo go namariana anigo maga eu mari tea maga wanogoe eu pakilina 
ki‐go; e pei nasigisigileoana anigo; go e pei tea kokona, nalakena e paka pule 
nap̃op̃om̃a. 

19Namaritagu maga, namaritagu maga! A pitivitinu nap̃alau ni nap̃op̃ogu; 
nap̃op̃ogu e do dotorosova doko au; a da mariatae punuta mau; nalakena ku 
dogo nadaleo ni paiga, naatagu O, naviosoana paki navakalo. 

20Namarisakiana e sokari namarisakiana; nalakena navanua mamau e pei tea 
mari‐pavakotoana: m̃araverave tap̃aup̃au aginau maga eu pei tea tape‐
pavakotoana, go tea taugorop̃otae aginau maga doko ragi ni nawilimatana sikai. 

21Pa pa paki seve ragi aga wo punusi manututu, po dogo nadaleo ni paiga? 

22Nalakena narei eu manumatavusa, eu da atae au mau; eu pei lala natuna maga, 
go eu dika namidoakiataeana: eu manumatua naga euga mari tea waina e sa, ma 
eu dika naataeana naga euga mari tea waina e p̃ia. 

23A leo paki maramana, go p̃a leo, e pinovinoi go e p̃alo; go paki nakoroatelagi 
maga, go namarama kakada e dika. 

24A leo paki tava warua maga, go p̃a leo, eu duruuru, go tava sula maga eu 
mamau puti parivari. 

25A leo, go p̃a leo, naatam̃oli e dika, go manu maga mamau puti ni nakoroatelagi 
maga eu diri pano po puoli. 

26A leo, go p̃a leo, navanua ni namasu e pei masop̃alo sikai, go natokoana kakana 
maga mamau puti eu sapuraki one narae ni Yehovah, go narae ni namaetoana 
vivitinu aneana. 

27Nalakena Yehovah e noa dapala nea, e naga, Navanua mamau ega wo pei maso 
maladi sikai; ma aga wo da mari sa ki nia ega nopu mau. 

28Nalakena tea wanogoe maramana ega wo malepu, go nakoroatelagi maga ni 
elagi euga wo maligoligo: nalakena kinau a noa e, kinau a midoa ki nia, go a da 
midoaki piri a mau, go aga wo da dawasi m̃elu dua ki nia mau. 

29Natokoana mamau e do sava pano nalakena nasaruruana ni naatam̃oli 
sakesaake horse maga go ni tea vua naasu maga; eu sava sili mala ni nakau wono, 
po sake paki m̃aleoputo ni vatu laketoko maga: sara natokoana eu pei tea 
toropusiana, naatam̃oli e dika ara, e dika sa. 

30Go nigo, ragi waina p̃a vei tea tape‐pavakotoana, p̃a wo mari nasava? Ku pe 
suni tea suniana miala kesakesa, go ku pe tum̃am̃a dekei ki‐go ki naleo maga ni 
narekeikiana ni kold, go ku pe vitai namatam̃a maga ki natai, ma ku pe tum̃am̃a 
dekei ki m̃oli ki‐go; tea dodomi ko maga eu midoaki p̃alo ki‐go, eu laaga 
namauriana anigo. 

31Nalakena a dogo nadaleo sikai dapala nadaleo ni nagoroi sikai waina e dogo 
navitinuana ni navisolaana, narogokitesaana ki tea sikai waina e do dape natuna 
takalapa, nadaleo ni Sion natuna nagoroi, waina e do marousu naga ega 
maromaro, waina e do darasike nam̃elearuna maga, doko do naga, Ai kinau! 
Nalakena naatagu e sirinopu narae ni tea mari punue naatam̃oli maga. 

Yeremiah 5 

1Kuga sava duaduru napua maga ni Yerusalem, po punusi, po atae, po leousiusi 
tokora welewelea kakana maga, mase ku pe mariatae pap̃ai naatam̃oli sikai, kite 
tea sikai e pe toko waina e do mari tea waina e leana, waina e do laaga 
naveilomauana; go aga wo maneana midoakikorokoro. 

2Go eu pe naga, Yehovah e mauri; ma eu pe vivisa pae nasorosoroana. 

3Yehovah O, namatam̃a ero da do leo paki naveilomauana mau, kite? Ku atugi ra, 
ma eu da dogokitesa asa mau; ku mari puoli ki da, ma eu karai dape 
navaratipiseikiana: eu dum̃ada mari naraeda eu kasua liu vatu; eu karai naga 
euga midoakidoa. 

4Go kinau a naga, E pei lomau, tea maga wanogoe eu pei tea tika maga: eu 
manumatavusa; nalakena eu da atae napua ki Yehovah mau, kite 
navasap̃otaeana ki Sup̃e adeada mau: 

5Aga wo dum̃agu pa punusi naatam̃oli vakilagi maga, go aga wo pasa paki da; 
nalakena nara eu atae napua ki Yehovah, go navasap̃otaeana ki Sup̃e adeada. Ma 

nara ma eu mamau puti paka sikai mari kotovi nakau ni nanoa, po pua kotovi 
natali solisoki maga. 

6Nalakena tea wanogoe laion sikai ega wo m̃elu namalasi umai, po mari punue 
ra, wulf sikai ni masop̃alo ega wo mari puoli ki da, leopard sikai ega wo 
pavaigoro dip̃a natokoana adeada maga, sara naata waina eu pe m̃elu dua ki da 
pano, eu pe wo pei tea kati‐p̃oraworaeana: nalakena natapiriana adeada maga 
eu laapa, go narowo‐kitakuana adeada maga eu disu po p̃arua. 

7Ekasana aga wo manigo midoakikorokoro? Natum̃a maga eu doropusi au, po 
pivisa pae tea maga waina eu da pei sup̃e maga mau: a pagani ra go eu puka, ma 
eu maripele po dum̃ada saisai ki da pei taua maga paki nasum̃a maga ki nagoroi 
masausara maga. 

8Eu kasua dapala horse anoai maga waina eu pei tea vaganiana eu puka: eu 
sikasikai piragisu paki nagoroi ki tea ni m̃aladigi ki da. 

9Aga wo da mari ra navaratiana nalo ni naleo maga wanogoe mau, kite? Yehovah 
e noa e: go naatagu ega wo da dum̃ana mari nasikoana paki nalauna dapala 
nogoe sikai mau, kite? 

10Kuga sake pano duaduru roara ni vaine aneana po mari puoli ki da; ma kuga 
ta mari puoli ki puti ra mau: kuga wasi lua arana maga: nalakena eu da pei tea ki 
Yehovah mau. 

11Nalakena nasum̃a ni Israel go nasum̃a ni Yudah eu mari malauweluki p̃arua liu 
dip̃a au, Yehovah e noa e. 

12Eu pasa nasorosoroana nalo ni Yehovah, eu naga, E da pei nae mau; go nasaana 
ega wo da pa parati ki gida mau; go tuga wo da punusi lova kite navitoloana mau: 

13Go profeta maga eu pei nalagi m̃oli, go navasaana e da doko ara mau: ega wo 
pei tea mariana paki da ega tapala nogoe. 

14Nalakena tea wanogoe Yehovah Sup̃e ki taua maga e noa dapala nea, e naga, 
Nalakena ku noa navasaana wanogoe, p̃a leo, aga wo mari navasaana aginau 
maga euga wo pei nakapu sikai nawokam̃a, go narei waia euga wo pei nakau, go 
nakapu wanogoe ega wo gani dinomi ra. 

15P̃a leo, aga wo mari nalauna sikai ega wo pae uvea umai dip̃a mu, nasum̃a ni 
Israel O, Yehovah e noa e: e pei nalauna vatoko sikai, e pei nalauna tuai sikai, 
nalauna sikai waina masileo adeada nigo ku da atae a mau, go ku da midoaki 
atae tea waina eu noa e mau. 

16Nawokada e pei matigo wolagatiana sikai, eu mamau puti pei m̃aau maga. 

17Go euga wo gani dinomi tea lolovaekiana anigo, go navinaga anigo; euga wo 
gani dinomi natum̃a naanoai maga go natum̃a nagoroi maga; euga wo gani 
dinomi navata maga ni shiip anigo go navata maga ni katel anigo; euga wo gani 

dinomi vaine anigo maga go napuliva anigo maga; go natokoana p̃aakagoroana 
anigo maga, waina ku pavatu ara, euga wo mari puoli ki da ki nawoka ni lova. 

18Ma aga wo da mari puoli ki puti mu naaleatia maga wanogoe mau, Yehovah e 
noa e. 

19Go ega wo pakilina, ragi waina euga wo pusuusu, po naga, Ekasana Yehovah 
Sup̃e anigida e mari naleo maga mamau puti wanogoe eu pakilina ki gida? P̃a wo 
noa ki da, p̃a naga, Dapala waina ku doropusi au, po magi sup̃e p̃ota maga suasua 
doko navanua animu, dapala nogoe kuga wo magi tea ni nalauna p̃ota maga 
suasua doko navanua sikai waina e da pei tea animu mau. 

20Kuga noasai tea waia nasum̃a ni Yakob, po dogorogo ki nia Yudah, 

21kuga naga, Kuga rogo tea waia, narei manumatavusa O, waina ku dika ki 
namidoakiataeana; waina ku pilake namatamu maga, ma ku da leoatae mau; 
waina ku pilake nadaligamu maga, ma ku da dogoatae mau: 

22Ku da matau kinau mau, kite? Yehovah e noa e: Kuga wo da duruuru naraegu 
mau, kinau waina a lawo ki naworaone e kokoigoro natasi, pae natawonakiana 
sikai waina ega tu du po du mau du, naga e da mariatae liu sa pano mau? Go 
natavara kakana maga eu pe malaga, ma eu pe ta mariatae marimatua mau; eu 
pe tarere pano, ma eu pe ta mariatae liu sa pano mau. 

23Ma narei waia eu pei p̃op̃o kasua go p̃auluulu; eu dawasi po m̃elu pano. 

24Go eu da noa doko nap̃op̃oda mau naga, Tuga matau ki Yehovah Sup̃e anigida, 
waina e do pitua ki usa ragi kakana, usa vea go usa edaku; waina e do manigida 
pavaigoro wiik tatutakiana maga ni nalolovaeana. 

25Namarinaleotageleana animu maga eu mari naleo maga wanogoe eu pa dua ki 
mu pano, go namarinaleosaana animu maga eu mauti mu pa dua ki naleo wia 
maga. 

26Nalakena naatam̃oli sigisigileo maga eu pei tea vap̃aiana doko m̃aleoputo ni 
narei aginau: eu do palako dapala tea valako ki manu maga waina eu do 
kusugoro doko; eu lawo ki vaivai sikai, eu puasoki naatam̃oli maga. 

27Dapala nala waina e pura ki manu maga, dapala nogoe nasum̃a adeada maga 
eu pura ki namarisoreana: nalakena tea wanogoe eu po pakilagi, po disu ki 
nasogolapaana. 

28Go eu po m̃anopunopu, eu giregire: namariana maga ni nasigisigileoana 
adeada eu mari sa nopu mau: eu da pululu navululuana ki namalepu maga mau, 
ma eu disu p̃ia; go eu da mari navasap̃otaeana ki tea tika maga mau. 

29Aga wo da mari ra navaratiana nalo ni naleo maga wanogoe mau, kite? 
Yehovah e noa e: go naatagu ega wo da dum̃ana mari nasikoana paki nalauna 
dapala nogoe sikai mau, kite? 

30Tea ni namatakuana go ni nasaram̃akotoana e po pakilina navanua: 

31Profeta maga eu do peanoasai nasorosoroana, go tea viri maga eu do dum̃ada 
karulua paki nam̃elearuda maga; go narei aginau eu masau p̃arua naga ega 
tapala nogoe doko: go kuga wo mari nasava ragi ni namatap̃ago edaku? 

Yeremiah 6 

1Kuga sava m̃elu dua ki m̃aleoputo ni Yerusalem pano raki namautiana, nimu 
Benyamin natuna maga O, go kuga sui paiga Tekoa, po sike navaivaiana sikai 
doko Beth‐hakerem: nalakena nasaana ega wo pakilina m̃elu north, 
namarisakiana warua liu sikai. 

2Tea leom̃atakiana go matemate, Sion natuna nagoroi nogo, aga wo daelua e. 

3Tea leoparatiki shiip maga go navata adeada maga euga wo umai punusi a; euga 
wo sike tap̃aup̃au adeada maga dip̃a e daliviri; euga wo sikasikai ganikani tokora 
adeada. 

4Tuga mari m̃ata naga tuga mari navakalo dip̃a e; kuga tuleana, go tuga sake 
pano po mari dip̃a e aleati matua. Ai ki gida! Nalakena naaleatia e do pano, 
nalakena melu maga ni ragi melu e do disu parau. 

5Kuga tuleana, go tuga sake pano po mari dip̃a e p̃ogi, go tuga mari sa ki nasum̃a 
vakilagi kakana maga. 

6Nalakena Yehovah ki taua maga e noa dapala nea, e naga, Kuga taekotokotovi 
nakau kakana maga, po nadi ki natauakiana sikai dip̃a Yerusalem: e pei 
natokoana wanogoe waina ega wo pei tea varatiana; nariesokiana mamau e 
doko m̃aleoputo kakana usuraki. 

7Dapala waina namata noai e do putaputa ki noai kakana maga, dapala nogoe 
nae e do putaputa ki nasigisigileoana kakana: namaripavakotoana go 
namarisakiana ero pei tea rogoana nap̃alauna; narogokitesaana go wotu maga 
eu doko naraegu pitip̃atip̃a. 

8P̃a vei tea vasakorokoroana, Yerusalem O, mase naatagu e pe vei tea vaku‐
dakatiana m̃elu dua ki‐go; mase a pe mari ko ku pe vei maso maladi sikai, 
navanua sikai waina naatam̃oli e da doko asa doko mau. 

9Yehovah ki taua maga e noa dapala nea, e naga, Euga wo pivila namagovai 
waina e pei tea toropusiana doko Israel dapala vaine sikai: nam̃elearum̃a ega 
liliu dakiusi tea vai nawa ni vaine paki nala maga. 

10Aga wo pasa paki sei po dua e navasakorokoroana, naga euga rogo? P̃a leo, 
nadaligada e da pei tea tovadaviviana mau, go eu da mariatae daki dorogo mau: 
p̃a leo, navasaana ki Yehovah e pei navasapinoaana sikai paki da; eu da maro asa 
mau. 

11Nalakena tea wanogoe kinau a pura ki namaritausuana aginau; a mawosa 
nasokiana aginau: aga wo ligisi a paki piakirikiri maga napua ni natokoana, go 
paki taua maga ni natureai maga euga mamau: nalakena naatam̃oli sikoti 
anagoroi eroga wo dua pei tea vuatiana pano, go tea matua sikoti tea waina e 
pura ki naaleatia maga. 

12Go nasum̃a adeada maga euga wo pei tea vituakiana paki tea p̃ota maga, nara 
ma vanua adeada maga go adagoroi maga euga mamau: nalakena aga wo sai ki 
nam̃elearugu dip̃a naatatoko maga ni navanua, Yehovah e noa e. 

13Nalakena pae tea vakitano kakada pa pa paki tea vakilagi kakada, eu mamau 
puti pei tea vituakiana paki namatam̃aguraana; go pae profeta kakada pa pa paki 
tea viri kakada, eu mamau puti mari malauweluki. 

14Eu midoa ki m̃oli ki wotu maga ki narei aginau, eu naga, Natam̃ateana, 
natam̃ateana; ragi waina natam̃ateana e dika. 

15Eu maliere ragi waina eu mari tea mamaragokiana, kite? Ee, eu da maliere 
mau, go namatada eu da mariatae soro mimiala mau: nalakena tea wanogoe 
euga wo dowo sikoti tea maga waina eu dowo: doko ragi waina aga wo parati ra, 
euga wo pei tea tap̃olosiwokiana, Yehovah e noa e. 

16Yehovah e noa dapala nea, e naga, Kuga lawodu napua dawasi ra maga, po leo, 
po pusuusu nalo ni napua maga ni tuai, seve tea kakada e pei napua wia, go kuga 
surata asa, go kuga wo dum̃amu manimu pap̃ai namaromaroana: ma eu naga, 
Auga wo da surata asa mau. 

17Go a lawo ki tea leleogoro maga eu pavaigoro mu, a naga, Kuga taki dorogo 
paki nadaleo ni paiga; ma eu naga, Auga wo da daki dorogo asa mau. 

18Nalakena tea wanogoe kuga rogo, nalauna maga O, po atae, nasaisaiana O, tea 
waina ega wo pakilina ki da. 

19P̃a taki dorogo, maramana O; p̃a leo, aga wo mari nasaana ega wo pakilina ki 
narei waia, nawa ni namidoakip̃aiana adeada maga, nalakena eu da dogo parati 
ki navasaana aginau maga mau; kite nawotaeana aginau, ma eu dip̃adoa e. 

20Libano waina e do maginau pae Sheba umai, ega wo mari tea wia nasava, go 
kalamo lolo waina e pae navanua sikai ni uvea umai? Navituaana tap̃arakiana 
animu maga eu da pei tea midoakim̃atakiana mau, go naviriana animu maga a 
da maro ara mau. 

21Nalakena tea wanogoe Yehovah e noa dapala nea, e naga, P̃a leo, aga wo nadi 
ki tea tapilagonaana maga kivea ki narae ni narei waia: go tamada maga go 
natuda maga euga wo mamau puti dapilagona ara; tea ni m̃aladigi ki da go 
tamatada eroga wo pano puoli. 

22Yehovah e noa dapala nea, e naga, P̃a leo, narei sikai eu do pae navanua ni 
north umai; go nalauna warua sikai ega wo pei tea surupugoniana ega tuleana 
m̃elu namatap̃ago edaku maga ni maramana. 

23Eu puati naasu go naio; eu pei tea dodotika maga, go eu da dodomi naatam̃oli 
mau; nadaleoda e p̃agaana dakiusi nap̃agaagaana ni natasi, go eu sakesaake 
horse maga; eu pei tea tutuakiana dapala naatam̃oli sikai maau naga euga mari 
navakalo dip̃a ko, Sion natuna nagoroi O. 

24Au dogo narogoana kakana; nam̃elearugami maga eu po manainai: 
narogokitesaana e puasoki gami, go navitinuana dapala navitinuana ni nagoroi 
visola sikai. 

25P̃a ta dave pano paki vanua, kite surata napua mau; nalakena lova ki tea 
kokona, go namatakuana eu doko daliviri. 

26Narei aginau natuna nagoroi O, p̃a tum̃am̃a dasoki ko ki nakulukulu ni sak, po 
malulu natano‐apu: p̃a tum̃am̃a mari natagiana, dapala e pe vei nalo ni natum̃a 
naanoai sikedau, natagiana waina e p̃arua p̃arua liu; nalakena tea mari pavakoto 
ega wo m̃araverave pa parati ki gida. 

27A lawo ki‐go ku pei tea maridogo sikai m̃aleoputo ni narei aginau; naga p̃a atae 
po maridogo ra napua adeada. 

28Eu pei taua vei p̃auluulu p̃arua, doko do surasurata ki navasapinoaana maga; 
eu mamau puti pei tea mari malauweluki maga. 

29Nive maga eu do nivenive kasua; led e m̃elu dua ki nakapu pei tea mamau: eu 
mari usi m̃oli ki nia; nalakena tea sigisigileo maga eu da pei tea mariluaana mau. 

30Naatam̃oli maga euga wo soso ra ki natae ni silver, nalakena Yehovah e 
dip̃adoa ra. 

Yeremiah 7 

1Navasaana waina e pae Yehovah umai paki Yeremiah, 

2e naga, P̃a lawodu roara ni nasum̃a ki Yehovah, po dogorogo ki navasaana waia 
asa, p̃a naga, Kuga rogo navasaana ki Yehovah, nimu tea mamau puti ni Yudah, 
waina ku sili namata‐pua maga waia naga kuga lotu ki Yehovah. 

3Yehovah ki taua maga, Sup̃e ki Israel, e noa dapala nea, e naga, Kuga midoakidoa 
pa dua ki napua animu maga go pa dua ki natomariana animu maga, naga aga 
toko sikoti mu doko tokora waia. 

4Kuga ta pavatu navasaana maga ni nasorosoroana mau, doko do naga, Tea waia 
e pei nasum̃a tapu ki Yehovah, nasum̃a tapu ki Yehovah, nasum̃a tapu ki 
Yehovah. 

5Nalakena ku pe midoakidoa lomau pa dua ki napua animu maga go pa dua ki 
natomariana animu maga; ku pe mari leana ki navasap̃otaeana namawota ni 
naatam̃oli go ni tea ni m̃aladigi ki nia; 

6Ku pe ta diesoki nam̃enaki, kite namatapesu, kite nagoroi malepu, po da daki 
nada tautau tokora waia mau, kite surata dausi sup̃e p̃ota maga mau, po da 
dum̃amu pei tea marisakiana asa mau: 

7Kinau a pe wo suasua ki mu naga kuga toko tokora waia doko, doko navanua 
waina a dua tamamu maga asa, pae ragi ni tuai go pa pa ega tu mau du. 

8Kuga leo, ku pavatu navasaana maga ni nasorosoroana, waina eu da mariatae 
manimu mari tea wia mau. 

9Kuga wo panako, po maripunue, po maripele, po pivisa sorosoro, po dap̃ara ki 
tea ni nap̃o wia paki Baal, po surata dausi sup̃e p̃ota maga waina ku da atae ra 
mau, 

10Po umai po lawodu naraegu nasum̃a waia, waina e pei tea sosoana ki nagisagu, 
po naga, Au pei tea vualuaana; dapala waina kuga moro mari tea 
mamaragokiana maga mamau puti wanogoe, kite? 

11Nasum̃a waia, waina e pei tea sosoana ki nagisagu, e po pei valea sikai ki tea 
tapepavakoto maga namatamu maga, kite? Kuga leo, kinau a dum̃agu punusi a, 
Yehovah e noa e. 

12Ma kuga vano po paki tokora aginau waina e pea doko Shiloh, tokora waina a 
mari nagisagu e doko asa sala vea, po punusi tea waina a mari a paki nia 
nalakena nasigisigileoana ki narei aginau Israel. 

13Go sala waia, nalakena ku mari nawosiana maga mamau puti wanogoe, 
Yehovah e noa e, go a pasa paki mu pitip̃atip̃a, ma ku da daki dorogo paki nau 
mau; go a pioso paki mu, ma ku da pasadara au mau; 

14Nalakena tea wanogoe aga wo mari paki nasum̃a waia, waina e pei tea sosoana 
ki nagisagu, go waina ku pavatu asa, go paki tokora waina a dua mu asa, nimu 
ma tamamu maga, aga wo mari paki nia ega tapala waina a pea mari a paki 
Shiloh. 

15Go aga wo mari puoli ki mu m̃elu dua ki namatagu, dapala waina a pea mari 
puoli ki taimu maga mamau puti, naworawora mamau puti ni Efraim. 

16Nalakena tea wanogoe p̃a ta magi narei waia pavara mau, kite madeada sike 
naviosoana kite natapasavasaana mau, kite mari natarotaroana paki nau mau: 
nalakena kinau aga wo da dogo ko mau. 

17Ku da punusi tea waina eu do mari a natokoana maga ni Yudah go napua maga 
ni Yerusalem, kite? 

18Natuda maga eu p̃owota, go tamada maga eu dokoni nakapu, go nagoroi maga 
eu saradoa flaur, naga euga mari keke maga paki nawota nagoroi ni 
nakoroatelagi, go naga euga taki navituaana takiana maga paki sup̃e p̃ota maga, 
naga euga mari au aga maeto. 

19Ma eu mari au a maeto, kite? Yehovah e noa e. Eu da dum̃ada mari ra eu maeto 
mau, naga eu pinovinoi asa, kite? 

20Nalakena tea wanogoe Yehovah Sup̃e e noa dapala nea, e naga, P̃a leo, 
namaetoana aginau go namaritausuana aginau eroga wo pei tea takiana paki 
tokora waia, paki naatam̃oli, go paki nalo tuavati, go paki nakau maga ni vanua, 
go paki nawa ni natano; go ega wo pavaga, go ega wo da pei tea vuepunueana 
mau. 

21Yehovah ki taua maga, Sup̃e ki Israel, e noa dapala nea, e naga, Kuga sokari 
naviriana animu maga ki navituaana tap̃arakiana animu maga, go kuga kani 
nap̃okasi. 

22Nalakena doko naaleatia waina a piragi lua ra m̃elu dua ki navanua ni Ityipt 
umai, kinau a da pasa paki tamamu maga kite dip̃aki da asa nalo ni navituaana 
tap̃arakiana maga kite naviriana maga mau: 

23Ma naleo waia a dip̃aki da asa, a naga, Kuga taki dorogo paki nadaleogu, go aga 
wo pei Sup̃e animu, go kuga wo pei narei aginau: go kuga surata napua mamau 
waina a dip̃aki mu asa, naga kuga toko p̃ia doko. 

24Ma eu da dogo parati kinau mau, kite daki nadaligada mau, ma eu surata pae 
namidoakip̃otaeana adeada maga go pae nakasuaana ni nap̃op̃osaana adeada, 
go eu sukasuka liliu, po da disu pano p̃ia mau. 

25Pae naaleatia maga waina tamamu maga eu m̃elu dua ki navanua ni Ityipt umai 
pa pa paki naaleatia waia, kinau a dip̃aki lua puti tea suasua aginau profeta maga 
pa punusi mu, a dip̃aki lua ra pano pitip̃atip̃a: 

26Ma eu da dogo parati kinau mau, kite daki nadaligada mau, ma eu dum̃ada mari 
nanoada e kasua: eu mari tea waina e sa p̃arua liu tea ki tamada maga. 

27Nalakena tea wanogoe p̃a wo pasa paki da ki navasaana maga mamau puti 
wanogoe; ma euga wo da daki dorogo paki‐go mau: go p̃a wo pioso paki da; ma 
euga wo da pasadara ko mau. 

28Go p̃a wo noa ki da naga, Tea waia e pei nalauna waina e da dogo parati ki 
nadaleo ni Yehovah Sup̃e adeada mau, kite suasua dape natapavanauana mau: 
naveilomauana e pano puoli, e pei tea taeluaana pa dua ki nawokada. 

29P̃a alati kotovi nalolu ni nam̃asuam̃a, Yerusalem O, po nadi ki nia pano, po sike 
natagiana sikai tokora vakilagi maga; nalakena Yehovah e dip̃adoa po doropusi 
tagona ni namaritausuana aneana. 

30Nalakena Yudah natuna maga eu mari tea waina e sa namatagu, Yehovah e noa 
e; eu lawo ki tea mamaragokiana adeada maga ekopu ni nasum̃a waina e pei tea 
sosoana ki nagisagu, po mari a e pei tea m̃oli. 

31Go eu davagi tokora vakilagi maga ni Tofeth, waina e doko nap̃aloa ni Hinnom 
natuna naanoai, naga euga tap̃ara ki natuda naanoai maga go natuda nagoroi 
maga asa, euga vei navituaana tap̃arakiana maga; waina kinau a da pitip̃aki asa 
mau, kite midoa ki nia namidodoana aginau mau. 

32Nalakena tea wanogoe kuga leo, naaleatia maga euga wo umai, Yehovah e noa 
e, go ega wo da moro pei tea sosoana ki Tofeth mau, kite ki Nap̃aloa ki Hinnom 
natuna naanoai mau, ma ega wo pei tea sosoana ki Nap̃aloa ni Namaripunueana: 
nalakena euga wo ova ki doko Tofeth pa pa namalopa kakana ega wo dika. 

33Go nap̃atoko mate maga ni narei waia euga wo pei navinaga ki manu maga ni 
namalopa, go ki nalo tuavati maga ni maramana; go te naata ega wo da kopasi 
lua ra pano mau. 

34Go aga wo mari nadaleo ni nalaelaeaana go nadaleo ni nasamasamaana ega wo 
makoto m̃elu dua ki natokoana maga ni Yudah, go m̃elu dua ki napua maga ni 
Yerusalem, nadaleo ni tea vitawiri go nadaleo ni tea laki: nalakena navanua ega 
wo pei maso maladi sikai. 

Yeremiah 8 

1Doko ragi wanogoe, Yehovah e noa e, navatu maga ni nawota maga ni Yudah, 
go navatu maga ni tea maraki kakada maga, go navatu maga ni tea viri maga, go 
navatu maga ni profeta maga, go navatu maga ni naatatoko maga ni Yerusalem, 
euga wo pei tea viragiana m̃elu dua ki matigoda maga umai: 

2Go euga wo daperavera ki da narae ni elo, go ni atelagi, go ni taua mamau ni 
nakoroatelagi, waina eu dodomi ra, go waina eu madeada suasua, go waina eu 
surata dausi ra, go waina eu pusuusu ki da, go waina eu lotu ki da: euga wo da 
pei tea sara‐dauakiana mau, kite pei tea ovakiana mau; euga wo pei natap̃ata 
doko narae ni maramana. 

3Go namagovai mamau ni naworawora sa wanogoe, waina ega wo pei tea 
toropusiana doko tokora maga mamau puti waina a kopasi lua ra paki asa, ega 
wo matadoa namateana p̃arua liu namauriana, Yehovah ki taua maga e noa e. 

4Go p̃a noa ki da, p̃a naga, Yehovah e noa dapala nea, e naga, Naatam̃oli maga 
euga wo dowo, po da moro duleana mau, kite? Tea sikai ega wo maradoa pano 
po da moro maradoa liliu mau, kite? 

5Go ekasana narei waia ni Yerusalem eu dowo kitaku narowo‐kitakuana 
pitip̃atip̃a? Eu puasoki kasua ki namarisoreana, eu karai naga euga liliu. 

6A daki dorogo po dogo, ma eu da pasa nalomauana mau: te naata sikai e da 
dum̃ana midoakidoa pa dua ki nasigisigileoana aneana mau, doko da noa naga, 
Kinau a mari nasava? Eu mamau puti sava dausi napua adeada pano, dapala 
horse sikai waina e do sava kasua paki navakalo. 

7Ova waina e doko elagi mau e atae ragi tatutakiana aneana maga; go turi go 
manu mataika go manu kapataika eu pavaigoro ragi ni naumaiana adeada; ma 
narei aginau eu da atae natawonakiana ki Yehovah mau. 

8Dapale sava ku noa naga, Au manumatua, go nawotaeana ki Yehovah e sikoti 
gami doko? Ma kuga leo, pen sorosoro ki tea midiri maga e mari a e pei 
nasorosoroana sikai. 

9Naatam̃oli manumatua maga euga wo pei tea toropusiana paki namaliereana, 
euga wo saram̃akoto po pei tea surueana: p̃a leo, eu dip̃adoa navasaana ki 
Yehovah; go seve namanumatuaana e doko ara? 

10Nalakena tea wanogoe aga wo pitua ki adagoroi maga paki tea p̃ota maga, go 
vanua adeada maga paki tea maga waina euga wo peanipioli ki da: nalakena sara 
naata kakada pae tea vakitano pa pa paki tea vakilagi, eu pei tea vituakiana paki 
namatam̃aguraana, pae profeta pa pa paki tea viri, eu mamau puti mari 
malauweluki. 

11Go eu midoa ki m̃oli ki wotu ki narei aginau natuna nagoroi, eu naga, 
Natam̃ateana, natam̃ateana; ragi waina natam̃ateana e dika. 

12Eu maliere ragi waina eu mari tea mamaragokiana, kite? Ee, eu da maliere 
mau, go namatada maga eu da mariatae soro mimiala mau: nalakena tea 
wanogoe euga wo dowo sikoti tea maga waina eu dowo: ragi waina aga varati 
ra, euga wo pei tea tap̃olosiwokiana, Yehovah e noa e. 

13Aga wo mari puoli ki da, Yehovah e noa e: vaine ega wo da pitua ki nawana 
mau, go napuliva ega wo da dau mau, go nauluna ega wo pevera; go naleo maga 
waina a dua ra asa, euga wo m̃elu dua ki da po pano puoli. 

14Ekasana tu doko m̃oli? Kuga tum̃amu saisai ki mu, go tuga vaki natokoana 
p̃aakagoroana maga, go tuga mate puoli tokora wanogoe: nalakena Yehovah 
Sup̃e anigida e mari gida tuga mate puoli, po dua gida noai kokona naga tuga 
munugi a, nalakena tu mari naleo sa dip̃a Yehovah. 

15Tu leogoro natam̃ateana, ma tea wia e da umai mau; go ki ragi sikai ni 
namaripauriana, go p̃a leo, narogokitesaana! 

16Naviragisuana ni horse aneana maga e pei tea rogoana m̃elu Dan: navanua 
mamau e duruuru nalakena nadaleo ni nap̃iriana ni tea kasua aneana maga; 
nalakena eu po umai, go eu po dinomi navanua go tea mamau puti waina e doko 
asa doko; natokoana go tea maga waina eu doko asa doko. 

17Nalakena kuga leo, aga wo dip̃aki lua m̃aata maga, adder maga paki m̃aleoputo 
kakamu, waina euga wo da dogo nadaleo ni tea vasa‐talakolako mau; go euga wo 
kati mu, Yehovah e noa e. 

18Ako, a pe mariatae dum̃agu pasa pakavakale au naga a pe ta dogokitesa mau, 
e pe wia! Nap̃op̃ogu e sirinopu nap̃alaugu. 

19Kuga leo, nadaleo ni naviosoana ki narei aginau natuna nagoroi e pei tea 
rogoana pae navarauana go pae naweleweleana mamau ni navanua, e naga, 
Yehovah e da doko Sion mau, kite? Nawota kakana e da doko asa doko mau, kite? 
Ekasana eu mari au a maeto ki nasup̃e taeana adeada maga, go ki idolo vanop̃ota 
adeada maga? 

20Ragi ni nalolovaeana e pano sua, ragi ni navivitinuana e po nopu, go tu da pei 
tea mautiana mau. 

21Nalakena narogokitesaana ki narei aginau natuna nagoroi, kinau ma a pei tea 
mariana a dogokitesa: kinau a susue; nasaram̃akotoana e puasoki au. 

22Naroro lolo e dika Cilead, kite? Tea maripauri e dika asa, kite? Go ekasana 
nawiaana ni narei aginau natuna nagoroi e da pei tea maripauriana mau? 

Yeremiah 9 

1Ako, nap̃augu e pe vei noai maga, go namatagu ero pe vei namata noai sikai ni 
naririmata maga, a pe mariatae dagisi tea maripunueana maga ni narei aginau 
natuna nagoroi aleati go p̃ogi! 

2Ako, a pe vei talakea ni nasum̃a sikai masop̃alo, tokora sikai waina naatam̃oli 
maga waina eu do surata napua eu pe m̃enaki asa; a pe mariatae doropusi narei 
aginau, po m̃elu dua ki da pano! Nalakena eu pei taua sikai ki tea maripele maga, 
nasaisaiana sikai ki naatam̃oli malauweluki maga. 

3Go eu do pua p̃elua ki namenada dakiusi naasu sikai, naga euga vasa 
nasorosoroana; go eu atum̃aki kasua navanua, ma e da pei nalo ni 
naveilomauana mau: nalakena eu do mari tea waina e sa, po moro do mari tea 
waina e sa, go eu da atae au mau, Yehovah e noa e. 

4Kuga matamatua ki tea ni m̃aladigi ki mu sara naata kakamu, go kuga ta pavatu 
taimu maga sikai kakada mau: nalakena tamataida maga euga wo dum̃ada dielua 
ra, go tea ni m̃aladigi ki da euga wo surasurata doko do pasapinoa. 

5Go euga wo dum̃ada surue ra, sara naata paki tea ni m̃aladigi ki nia, go euga wo 
da pasa nalomauana mau: eu pasa pisei ki namenada naga ega vasa ki 
nasorosoroana; eu dum̃ada mari ra eu mawosa, doko do mari 
namarinaleotageleana. 

6Tokora tokoana anigo e doko m̃aleoputo ni namarisoreana; nalakena 
namarisoreana, eu karai naga euga atae au, Yehovah e noa e. 

7Nalakena tea wanogoe Yehovah ki taua maga e noa dapala nea, e naga, P̃a leo, 
aga wo mari dautau ki da, po maridogo ra; nalakena a pe wo mari nasava nalo ni 
narei aginau natuna nagoroi? 

8Namenada e pei nalua sikai ni namateana; e do pasa namarisoreana: tea sikai e 
do pasa natam̃ateana paki tea ni m̃aladigi ki nia ki nawokana, ma e do kusugoro 
e doko nap̃op̃ona. 

9Aga wo da parati ra mau nalo ni naleo maga wanogoe, kite? Yehovah e noa e: 
naatagu ega wo da mari nasikoana mau paki nalauna dapala nogoe sikai, kite? 

10Kuga sike natagiana sikai go nalalagaarovaana nalo ni tava maga, go 
nasusueana sikai nalo ni napega maga ni masop̃alo, nalakena eu pei maso maladi 
doko, dapala waina te naata e da surata duaduru asa mau; go namuaana ni katel 
e da pei tea rogoana asa mau; manu maga ni namalopa go nalo tuavati maga eu 
sava pano po puoli. 

11Go aga wo mari Yerusalem ega wo pei taua makaka sikai, tokora sikai waina 
koria mila maga euga toko asa; go aga wo mari natokoana maga ni Yudah euga 
vei maso maladi sikai, naatam̃oli ega tika ara. 

12Sei e pei naatam̃oli manumatua waina e mariatae midoaki atae tea wanogoe? 
Go naatam̃oli sei waina nawoka ni Yehovah e pasa paki nia, naga e mariatae 
noasai a? Ekasana navanua e makaka po pei maso maladi one, dakiusi masop̃alo 
sikai, dapala waina te naata e da surata duaduru asa mau? 

13Go Yehovah e naga, Nalakena eu doropusi nawotaeana aginau waina a lawo ki 
nia naraeda, go eu da dogo parati ki nadaleogu mau, kite surata patakana mau; 

14Ma eu surata dausi namidoakip̃aiana sa ni nap̃op̃oda, go eu dausi Baal maga, 
waina tamada maga eu pasa pisei ki da asa: 

15Nalakena tea wanogoe Yehovah ki taua maga, Sup̃e ki Israel, e noa dapala nea, 
e naga, P̃a leo, aga wo pagani narei waia ki nakokonae, po dua ra noai kokona 
naga euga munugi a. 

16Go aga wo daperavera ki da m̃aleoputo ni nalauna maga, waina nara ma 
tamada maga eu da pea atae ra mau: go aga wo dip̃aki lua lova ega wo kopasi lua 
ra, pa pa aga wo mari puoli ki da. 

17Yehovah ki taua maga e noa dapala nea, e naga, Kuga midoakiusiusi, po soso 
nagoroi maga waina eu do lalagaarova, naga euga umai; po pitip̃aki naga nagoroi 
atae m̃ataki maga euga umai: 

18go euga wo mari m̃araverave, po sike nalalagaarovaana nalo kakagida, naga 
naririmatagida maga euga vevera, go naga namatagida maga euga sara siwo ki 
noai maga. 

19Nalakena nadaleo ni nalalagaarovaana e pei tea rogoana m̃elu Sion, e naga, Ai 
ki gida, tu po puoli! Tu pinovinoi p̃arua, nalakena tu doropusi navanua, nalakena 
tokora tokoana anigida maga eu nadi ki lua gida pano. 

20Ma kuga rogo navasaana ki Yehovah, nimu nagoroi maga O, go nadaligamu ega 
tapesoki navasaana ni nawokana, go kuga vasa pisei ki natumu nagoroi maga 
nalalagaarovaana, go tea ni m̃aladigi ki mu ki nasusueana. 

21Nalakena namateana e sili umai namata leoduru anigida maga, e paki ekopu ni 
nasum̃a warua anigida; naga ega taelua piakirikiri anigida maga m̃elu dua ki 
napua maga, go natureai maga m̃elu dua ki tokora welewelea maga. 

22Kuga vasa po naga, Yehovah e noa dapala nea, e naga, Nap̃atoko mate maga ni 
naatam̃oli maga euga wo dowo dapala natap̃ata doko vanua welewelea, go 
dapala napu waina tea tagaukotovi e doropusi a e doko, go te naata sikai ega wo 
da pila daua ki da mau. 

23Yehovah e noa dapala nea, e naga, Naatam̃oli manumatua ega ta pakavakae 
namanumatuaana aneana mau, go naatam̃oli marimatua ega ta pakavakae 
namarimatuaana aneana mau, naatam̃oli sogolapa ega ta pakavakae 
nasogolapaana aneana mau: 

24Ma tea waina e pakavakae ega vakavakae tea waia, naga ega midoaki atae, po 
atae au, naga kinau a pei Yehovah waina a do mari nadodomiana, 
navasap̃otaeana, go naleanaana doko maramana: nalakena tea maga wanogoe 
kinau a maro ara, Yehovah e noa e. 

25P̃a leo, naaleatia maga euga wo umai, Yehovah e noa e, go aga wo parati tea 
maga mamau puti waina eu pei tea tovadaviviana nap̃okasi, ma eu da pei tea 
tovadaviviana nap̃op̃o mau; 

26Ityipt, go Yudah, go Edom, go Ammon natuna maga, go Moab, go tea maga 
mamau puti waina eu doko masop̃alo doko, waina eu alakotovi nalolu ni 
nap̃alakutuda: nalakena nalauna maga mamau puti wanogoe eu da pei tea 
tovadaviviana mau, go nasum̃a mamau ni Israel eu da pei tea tovadaviviana 
nap̃op̃oda mau. 

Yeremiah 10 

1Kuga rogo navasaana waina Yehovah e noa ki mu asa, nasum̃a ni Israel O: 

2Yehovah e noa dapala nea, e naga, Kuga ta ataedogo napua ki tea ni nalauna 
p̃ota maga mau, go kuga ta m̃anaunau nalo ni navaivaiana maga ni nakoroatelagi 
mau; nalakena tea ni nalauna p̃ota maga eu m̃anaunau nalo kakada. 

3Nalakena natomariana maga ki narei maga eu pei tea p̃alo: nalakena tea sikai e 
dae kotovi nakau sikai mala ni nakau, nawosiana ni nam̃elearu ni naatam̃oli 
mataisau waina e p̃osiwosi ki nia ki tagoto sikai. 

4Eu dekei ki nia ki silver go ki kold; eu durisoki a ki tea tuturi maga go ki hammer 
maga, naga ega ta parivari mau: 

5Nasup̃e adeada maga eu dakiusi aroaro maga roara ni kukumpa, eu da pasa 
mau: e one ara one naga euga vei tea tapetapeana, nalakena eu da mariatae 
dum̃ada surata mau. Kuga ta matau ki da mau; nalakena eu da mariatae mari tea 
sa mau, go e da doko ara mau naga euga mari tea wia. 

6Tea takiusi ko e dika, Yehovah O; nigo ku p̃arua, go nagisam̃a e p̃arua go e 
marimatua. 

7Sei ega wo da matau ki‐go, Nawota ni nalauna maga O? Nalakena e pei tea anigo: 
nalakena tea waina e dakiusi ko e dika m̃aleoputo ni naatam̃oli manumatua 
maga mamau puti ni nalauna maga, go usuraki namarakiana adeada maga. 

8Ma eu pei taua malasi waina eu midoaki sap̃o; navasapiseikiana ki nasup̃e maga 
e da pei te navatuna mau, e pei nakau m̃oli! 

9Silver waina e pei tea wokati‐p̃elewelea‐kiana e manivenive, e pei tea viragiana 
pae Tarshish umai, go kold pae Ufas, eu pei nawosiana ki tea wosiwosi kakana, 
go ni nam̃elearu ni tea vei mataisau ni kold; tea suniana adeada e pei tea miala‐
kalakala go tea mialakesakesa; eu mamau puti pei nawosiana ki naatam̃oli 
midoakiatae maga. 

10Ma Yehovah e pei Sup̃e ni nalomauana; nae e pei Sup̃e mauri, go nawota du 
mau du: maramana e duruuru namaritausuana aneana, go nalauna maga eu da 
mariatae soki namaetoana aneana mau. 

11Kuga noa ega tapala nea paki da, kuga naga, Sup̃e maga waina eu da mari 
nakoroatelagi maga go maramana mau, nara euga wo pano puoli m̃elu dua ki 
maramana, go m̃elu dua ki etano ki nakoroatelagi maga. 

12Nae e mari maramana doko namarimatuaana aneana, nae e lawoki‐laketoko 
asa doko namanumatuaana aneana, go doko namidoakiatae‐ana aneana e sai ki 
nakoroatelagi maga: 

13Ragi waina e do lua ki nadaleona, nasaruruana ni noai maga e doko 
nakoroatelagi maga, go e do mari namavu maga eu sake pae namatap̃ago maga 
ni maramana; e do magi usa mari navila maga, go e do piragi nalagi e dave m̃elu 
dua ki nasum̃a ni naleo tauakiana aneana maga. 

14Sara naatam̃oli eu pei lala puti, eu dika naataeana; sara naatam̃oli mataisau ni 
kold eu pei tea toropusiana paki namaliereana nalakena nasup̃e taeana adeada 

maga: nalakena nasup̃e takiana adeada maga eu mamau puti pei nasorosoroana, 
go te namero e da doko ara mau. 

15Eu pei tea p̃alo, nawosiana sikai ni namidoakisap̃oana: doko ragi ni 
namaridogo‐ra‐ana euga wo pano puoli. 

16Tea veanip̃otaeana ki Yakob e da dakiusi tea maga wanogoe mau; nalakena 
nae e pei tea tawonaki sara naleo mamau puti; go Israel e pei naworawora ni tea 
veanipioli‐kiana aneana: Yehovah ki taua maga e pei nagisana. 

17P̃a tape dakati tum̃ana anigo, nigo waina ku pei tea kelugoroana O. 

18Nalakena Yehovah e noa dapala nea, e naga, P̃a leo, sala waia aga wo sila ki lua 
naatatoko maga ni navanua euga vano, go aga wo mari ra nariesokiana, naga 
euga ataedogo e. 

19Ai kinau nalakena navitinuana aginau! Wotu aginau e p̃arua: ma a naga, Lomau 
tea waia e pei nariesokiana sikai, go e one au one naga aga soki a. 

20Tap̃aup̃au aginau e pei tea tapepavakotoana, go natali aginau maga mamau 
puti eu makoto: natugu maga eu m̃elu dua kinau pano, go eu da moro doko mau: 
tea waina ega maginau sike lawo ki tap̃aup̃au aginau e dika, go waina ega 
maginau sara ki tea taugoro‐p̃otae aginau. 

21Nalakena tea leoparatiki maga eu po manumatavusa, go eu da pusuusu paki 
Yehovah mau: nalakena tea wanogoe eu da mari manumatua mau, go navata 
adeada maga mamau puti eu pei tea taperaverakiana. 

22P̃a leo, nadaleo ni narogorogoana sikai e umai, go navasap̃araiana warua sikai 
e pae navanua ni north umai, naga ega mari natokoana maga ni Yudah euga vei 
maso maladi sikai, valea sikai ki koria mila maga. 

23Yehovah O, a atae naga napua ki naatam̃oli e da pei aneana mau: e da pei tea 
ki naatam̃oli waina e do surata, naga ega tum̃ana lawo‐ki‐laketoko navasiana 
aneana maga mau. 

24Yehovah O, p̃a vasa kasua kinau, ma ega vae totowo leana; ega ta pei ki 
namaetoana anigo mau, mase ku pe mari au a pe sirinopu. 

25P̃a taki namaritausuana anigo paki nalauna maga waina eu da atae ko mau, go 
paki naworawora maga waina eu da pioso paki nagisam̃a mau: nalakena eu gani 
dinomi Yakob, eu gani dinomi a, po mari puoli ki nia, go eu mari natokoana 
aneana e pei maso maladi one. 

Yeremiah 11 

1Navasaana waina e pae Yehovah umai paki Yeremiah, 

2e naga, Kuga rogo navasaana maga ni navasasokiana waia, po pasa paki 
naatam̃oli maga ni Yudah, go paki naatatoko maga ni Yerusalem; 

3Po noa ki da, naga, Yehovah Sup̃e ki Israel e noa dapala nea, e naga, Naatam̃oli 
ega vei tea vasasakiana, waina ega wo da dogo parati ki navasaana maga ni 
navasasokiana waia mau, 

4Waina a dip̃aki tamamu maga asa doko naaleatia waina a piragi lua ra m̃elu dua 
ki navanua ni Ityipt umai, m̃elu dua ki upu ni vatu, doko do naga, Kuga rogo 
parati ki nadaleogu, po mari ega vataka ni tea mamau puti waina a dip̃aki mu 
ara: dapala nogoe kuga wo pei narei aginau, go aga wo pei Sup̃e animu: 

5Naga aga lawosoki navivisaana waina a pivisa asa paki tamamu maga, naga aga 
tua ra navanua sikai waina e sara ki milk go ki honi, dapala waina e doko 
naaleatia waia. Go kinau a pasadara, po naga, Amen, Yehovah O. 

6Go Yehovah e noa kinau, e naga, P̃a rogorogo ki navasaana maga mamau puti 
waia natokoana maga ni Yudah, go napua maga ni Yerusalem, doko do naga, 
Kuga rogo navasaana maga ni navasasokiana waia, po mari patakana. 

7Nalakena kinau a noasokisoki paki tamamu maga doko naaleatia waina a piragi 
lua ra sake m̃elu dua ki navanua ni Ityipt umai, go pa pa paki naaleatia waia, a 
noasokisoki pitip̃atip̃a, doko do naga, Kuga rogo parati ki nadaleogu. 

8Ma eu da dogo parati kinau kite daki nadaligada mau, ma eu mamau puti surata 
doko navei‐p̃au‐kasuaana ni nap̃op̃osaana adeada: nalakena tea wanogoe aga 
wo piragi navasaana maga mamau puti ni navasasokiana waia paki da, waina a 
dip̃aki da asa naga euga mari ra, ma eu da mari ra mau. 

9Go Yehovah e noa kinau, e naga, Namaridip̃aana sikai e pei tea vap̃aiana 
m̃aleoputo ni naatam̃oli maga ni Yudah, go m̃aleoputo ni naatatoko maga ni 
Yerusalem. 

10Eu maradoa liliu paki namarinaleotageleana maga ki tea matua vea adeada 
maga, waina eu karai dogo navasaana aginau maga; go eu pano po dausi sup̃e 
p̃ota maga naga euga madeada suasua: nasum̃a ni Israel go nasum̃a ni Yudah eu 
mari kotovi navasasokiana aginau waina a mari a paki tamada maga. 

11Nalakena tea wanogoe Yehovah e noa dapala nea, e naga, Kuga leo, aga wo 
piragi tea sa paki da, waina euga wo da mariatae sava m̃elu dua ki nia mau; go 
euga wo pioso paki nau, ma aga wo da daki dorogo paki da mau. 

12Go natokoana maga ni Yudah, go naatatoko maga ni Yerusalem euga wo pano 
po pioso paki sup̃e maga waina eu do dap̃ara ki tea ni nap̃o wia paki da: ma nara 
euga wo da mauti ra doko ragi ni narogokitesaana adeada mau. 

13Nalakena pataka ni naveveana ni natokoana anigo maga, naveveana ni sup̃e 
anigo maga e pataka sikai, Yudah O; go pataka ni naveveana ni napua maga ni 

Yerusalem, naveveana ni wede maga ni naviriana waina ku sike lawo ki da, naga 
kuga tap̃ara ki tea ni nap̃o wia ara paki Baal, e pataka sikai. 

14Nalakena tea wanogoe p̃a ta magi narei waia pavara mau, kite sike naviosoana 
mau, kite natapasavasaana mau: nalakena aga wo da daki dorogo paki da mau 
ragi waina euga wo pioso paki nau doko ragi ni narogokitesaana adeada. 

15Ekasana tea dodomiana e mari tea mamaragokiana maga ekopu ni nasum̃a 
aginau? Nasaiana maga go nap̃okasi tapugoroana euga wo dape lua 
nasigisigileoana anigo maga pa dua ki‐go pano kite? Kite p̃a wo pei tea mautiana 
pae ara, kite? 

16Yehovah e salagisam̃a ki nakau oliva malakesa, tea leom̃atakiana waina e dau 
ki nawa wia: ma ki namarip̃araiana warua, nae ega wo dokoni nakapu asa, go 
arana maga euga wo pei tea kani‐puolikiana. 

17Nalakena Yehovah ki taua maga waina e lawo ko, e dawona ki nasaana dip̃a ko, 
nalakena namarinaleosaana ni nasum̃a ni Israel go ni nasum̃a ni Yudah, waina 
eu dum̃ada madeada mari a, doko do dap̃ara ki tea ni nap̃o wia paki Baal, po mari 
au a maeto. 

18Go Yehovah e mari a e pei tea ataeana paki nau, go a atae a: go nigo ku pisei 
kinau namariana sa adeada maga. 

19Ma kinau a dakiusi shiip natuna matemate sikai waina e pei tea viragiana pano 
paki namaripunueana; a da atae naga eu midoakip̃ai namidoakip̃aiana maga 
dip̃a au mau, doko do naga, Tuga mari puoli ki nakau wanogoe, go nawa kakana, 
go tuga taelua e m̃elu dua ki navanua ki tea mauri maga, naga nagisana ega ta 
moro pei tea midoakiana mau. 

20Ma Yehovah ki taua maga O, waina ku do pasap̃otae leana, waina ku do 
maridogo nap̃elekevatu maga go nap̃op̃o, aga wo punusi nasikoana anigo waina 
p̃a wo mari a paki da: nalakena a noa pakasa ki navululuana aginau paki‐go. 

21Nalakena tea wanogoe Yehovah e noa dapala nea nalo ni naatam̃oli maga ni 
Anathoth, waina eu do laaga namauriana aginau, doko do naga, P̃a ta peanoasai 
ki nagisa ni Yehovah mau, naga p̃a ta mate ki nam̃elearugami mau: 

22Nalakena tea wanogoe Yehovah ki taua maga e noa dapala nea, e naga, Kuga 
leo, aga wo parati ra: natureai maga euga wo mate ki lova; natuda naanoai maga 
go natuda nagoroi maga euga wo mate ki navitoloana; 

23Go te namagovai kakada ega wo da madeada pei tea toropusiana ega toko mau: 
nalakena aga wo piragi nasaana umai paki naatam̃oli maga ni Anathoth, doko 
natau waina euga wo pei tea varatiana asa. 

Yeremiah 12 

1Ku pei tea leana, Yehovah O, ragi waina a mari navululuana aginau paki‐go; ma 
aga ko pululu navululuana aginau paki‐go: ekasana napua ki tea sigisigileo e do 
disu p̃ia? Ekasana tea maga waina eu do mari malauweluki eu do mamau puti 
doko p̃ia doko? 

2Nigo ku lawo ra, go eu koakoa; eu ulua, go eu dau ki nawa: ku doko m̃aladigi 
doko nawokada, ma ku doko uvea doko nap̃op̃oda. 

3Ma nigo Yehovah O, ku atae au; ku leousiusi au, po maridogo nap̃op̃ogu paki‐
go: p̃a vuati lua ra pano dakiusi shiip waina euga wo pei tea maripunueana, po 
dap̃otae ra doko raki naaleatia ni namaripunueana. 

4Pa pa paki seve ragi navanua ega wo malepu doko, go nataputea ni navanua 
mamau ega wo kokolo? Nalakena nasigisigileoana ki tea maga waina eu doko 
asa doko, nalo tuavati maga go manu maga eu pano puoli; nalakena 
nasigisigileoana ki naatatoko maga waina eu naga, Sup̃e ega wo da punusi tea 
waina tu do mari a mau. 

5Ku pe sava sikoti naatam̃oli maga waina eu sava natuada, go nara eu pe mari ko 
ku mawosa, dapale sava ku pe mariatae sava sikoti horse maga po da mawosa 
mau? Go ku pe rowo doko navanua sikai ni natamateana, ku pe wo mari ega 
tapale sava doko namalasi wono ni Yordan? 

6Nalakena taimu maga, go nasum̃a ni tamam̃a, nara ma eu mari malauweluki 
paki‐go; nara ma eu pioso kasua nalo kakam̃a: go eu pe vasa paki‐go ki 
navasaana wia maga, ma p̃a ta saralomau ara mau. 

7A doropusi nasum̃a aginau, a dip̃adoa tea veaniana aginau; a pitua ki tea 
dodomiana ni naatagu paki nam̃elearu ni tea kokona ki nia maga. 

8Tea veaniana aginau e po dakiusi laion sikai ni namalasi paki nau: e lua ki 
nadaleona dip̃a au; nalakena tea wanogoe a pilosi a. 

9Tea veaniana aginau e dakiusi manu vuap̃orae sikai waina e karakaratia, kite? 
Manu vuap̃orae maga eu mari dip̃a e daliviri, kite? Kuga vano, kuga viragi saisai 
ki nalo mila maga mamau puti, kuga viragi ra umai naga euga kani dinomi a. 

10Tea leoparatiki laapa eu mari sa ki roara ni vaine aginau, eu pasi puludoa 
matele aginau ki nam̃eleda, eu mari matele masauniana aginau e pei maso 
maladi p̃alo sikai. 

11Eu mari a e pei maso maladi sikai; e do mari nasusueana paki nau, nalakena e 
pei maso maladi doko; navanua mamau e pei tea mariana e pei maso maladi, 
nalakena te naata sikai e da midoa ki nia nap̃op̃ona mau. 

12Tea mari pavakoto maga eu rumai doko tokora vakilagi maga mamau puti ni 
masop̃alo: nalakena lova ki Yehovah e do dinomi pae namatap̃ago sikai ni 

navanua pano pa pa paki namatap̃ago kerua ni navanua: te nap̃okasi e da peani 
natam̃ateana mau. 

13Eu sapura ki napati ni whiit, go eu dagaukotovi tea makalikali maga; eu 
dum̃ada pitua ki da paki navitinuana, go eu da peani te nataluaana asa mau; go 
euga wo maliere ki nalolovaeana adeada, nalakena namaetoana vivitinu ki 
Yehovah. 

14Yehovah e noa dapala nea dip̃a tea sa maga mamau puti waina eu doko 
m̃aladigi kinau, waina eu kisidogo tea veaniana waina a mari narei aginau Israel 
naga eu peani pioli ki nia, e naga, Kuga leo, aga wo paku dakati ra m̃elu dua ki 
navanua adeada, go aga wo paku dakati nasum̃a ni Yudah m̃elu dua ki m̃aleoputo 
kakada. 

15Go ega wo pakilina, edaku ki waina aga wo paku dakati ra, naga aga wo moro 
maritadodomi ra; go aga wo moro piragi ra sara naata sikasikai paki tea 
veaniana aneana, go sara naata sikasikai paki navanua aneana. 

16Go ega wo pakilina, waina eu pe suasua atae dogo parati ki napua maga ki narei 
aginau, naga euga vivisa pae nagisagu, doko do naga, Yehovah e mauri; ega 
tapala waina eu pasa pisei ki narei aginau naga euga vivisa pae nagisa ni Baal; 
ragi wanogoe eu pe wo pei tea tavagiana doko m̃aleoputo ni narei aginau. 

17Ma te nalauna sikai e pe karai daki dorogo, kinau a pe wo paku dakati a, po 
mari puoli ki nia, Yehovah e noa e. 

Yeremiah 13 

1Yehovah e noa dapala nea paki nau, e naga, P̃a vano, po dum̃am̃a manigo 
pakotovi tasoki sikai ni linen, po dasoki namalom̃a asa, go p̃a ta pupugi a noai 
mau. 

2Dapala nogoe a pakotovi tasoki sikai, pataka ni navasaana ki Yehovah, po 
dasoki namalogu asa. 

3Go navasaana ki Yehovah e umai paki nau sala kerua, e naga, 

4P̃a tape tasoki waina ku pakotovi a, waina ku dasoki namalom̃a asa, go p̃a 
tuleana, p̃a vaki Eufrates pano, po dasuru ki nia tokora wanogoe valea sikai ni 
vatu laketoko. 

5Go a pano, po dasuru ki nia nadigi ni Eufrates, dapala waina Yehovah e dip̃aki 
nau asa. 

6Go e pakilina edaku ki naaleatia laapa, naga Yehovah e noa kinau, e naga, P̃a 
tuleana, p̃a vaki Eufrates pano, po dape lua tasoki waina a dip̃aki‐go naga p̃a 
tasuru ki nia, m̃elu dua ki tokora wanogoe. 

7Go a paki Eufrates pano, po kilikili po dape lua tasoki wanogoe m̃elu dua ki 
tokora waina a dasuru ki nia asa: go p̃a leo, tasoki wanogoe e pei tea 
marisakiana, e da moro p̃ia ki te navatuna mau. 

8Go navasaana ki Yehovah e umai paki nau, e naga, 

9Yehovah e noa dapala nea, e naga, Ega tapala nogoe aga wo mari sa ki 
naveip̃op̃ovakilagiana ni Yudah, go naveip̃op̃ovakilagiana warua ni Yerusalem. 

10Narei sa wanogoe, waina eu karai dogo navasaana aginau maga, waina eu 
surata doko navei‐p̃au‐kasuaana ni nap̃op̃oda, go waina eu pano po dausi sup̃e 
p̃ota maga naga euga madeada suasua, go naga euga lotu ki da, nara ma euga wo 
dakiusi tasoki waia, waina e da p̃ia ki te navatuna mau. 

11Nalakena dapala waina tasoki e do puluti namalo ni naatam̃oli sikai, dapala 
nogoe kinau a mari nasum̃a mamau ni Israel go nasum̃a mamau ni Yudah naga 
euga vuluti au, Yehovah e noa e; naga euga maginau pei narei sikai, go nagisa 
sikai, go tea ni nasamasamaana sikai, go tea ni nasamasamaniana sikai: ma eu 
karai daki dorogo. 

12Nalakena tea wanogoe p̃a noa ki da navasaana waia, p̃a naga, Yehovah Sup̃e ki 
Israel e noa dapala nea, e naga, Sara lasa euga wo pei tea vakavuroana ki waine: 
go nara euga wo noa ki‐go, euga wo naga, Kinami au da atae mau naga sara lasa 
euga wo pei tea vakavuroana ki waine, kite? 

13Go p̃a noa ki da, p̃a naga, Yehovah e noa dapala nea, e naga, Kuga leo, aga wo 
pakavuro naatatoko maga mamau puti ni navanua waia ki namatamalokuana, 
nawota maga waina eu dasake doko malo tasake ki David go tea viri maga, go 
profeta maga, go naatatoko maga mamau puti ni Yerusalem. 

14Go aga wo nadi ki da dum̃ada dip̃a ra, tamada maga go natuda naanoai maga 
euga mamau, Yehovah e noa e: aga wo da dodomi ra mau, aga wo da mari 
malemale paki da mau, aga wo da maritadodomi ra mau, ma aga wo mari puoli 
ki da. 

15Kuga rogo, po daki nadaligamu; kuga ta pei tea vei p̃op̃ovakilagi maga mau: 
nalakena Yehovah e pasa. 

16Kuga vitua ki nasamasamaana paki Yehovah Sup̃e animu, mase e pe 
maligoligo, go natuamu eu pe tapilagona tava maligo maga; go ragi waina ku pe 
laaga namarama, e pe mari a e pe vei melu ni namateana, po mari a e pe vei 
maligo wono. 

17Ma ku pe karai daki dorogo, naatagu e pe wo dagi nap̃alaugu nalakena 
naveip̃op̃ovakilagiana animu; go naririmatagu maga euga wo pevera, nalakena 
navata ki Yehovah e pei tea viragi‐luapavakotoana. 

18P̃a noa ki nawota go ki p̃ilana, nawota nagoroi, p̃a naga, Koroga tum̃amu doro 
mu pakitano, koroga toko etano: nalakena vauvau leom̃atakiana ni 
nasamasamaana animu e m̃elu dua ki nap̃aumu po pakitano. 

19Natokoana maga ni Sauth eu pei tea kokoroana, go tea waina ega wolagati ra 
e dika: Yudah e pei tea viragi‐lua‐pavakotoana, e mamau pei tea viragi‐lua‐
pavakotoana. 

20P̃a sike namatam̃a Yerusalem O, po leo punusi tea maga waina eu do pae north 
umai: navata waina e pei tea vituakiana paki‐go, navata leom̃atakiana anigo 
waina wai? 

21P̃a wo noa nasava ragi waina euga wo dowo paki‐go dapala tea marimatua 
maga, nara waina nigo ku dum̃am̃a pasa pisei ki da naga euga vei tam̃a ri maga? 
Narogokitesaana maga euga wo da puasoki ko, dakiusi nagoroi sikai waina e 
dogo navitinuana ni navisolaana, kite? 

22Go ku pe noa nap̃op̃om̃a, ku pe naga, Ekasana naleo maga wanogoe eu pakilina 
kinau? Nalakena nalapalapaana ni namarinaleotageleana anigo, e pei nalakena 
naga nam̃asere anigo e pei tea lagai‐pakasakiana, go naga nam̃ago ni nam̃elem̃a 
ero pei tea mariana ero dokolina. 

23Naka ni Ethiopia e mariatae suru pioli ki nawilina kite leopard e mariatae suru 
pioli ki wotuwotu aneana maga, kite? E pe tapala nogoe nigo ma, waina 
natomariana anigo e pei naga p̃a to mari tea waina e sa, ku pe mariatae mari tea 
waina e p̃ia. 

24Nalakena tea wanogoe aga wo daperavera ki da, dapala nap̃olaga waina e do 
pano puoli ki nalagi ni masop̃alo. 

25Tea wanogoe e pei tea veanip̃otaeana anigo, matele waina a manigo dowogi 
lua e, Yehovah e noa e; nalakena ku malio kinau, po pavatu nasorosoroana. 

26Go nalakena tea wanogoe aga wo lagai nam̃asere anigo paki naraem̃a, go tea 
ni namaliereana anigo ega wo dokolina. 

27Kinau a punusi tea mamaragokiana anigo maga, go namaripeleana anigo maga, 
go naviragisuana anigo maga, go nawosiana sa ni namasausaraana anigo, doko 
tava maga ni vanua. Ai ki‐go, Yerusalem O! P̃a wo da pei tea maridautau‐kiana 
mau, kite? Ega wo doko pa pa paki seve ragi? 

Yeremiah 14 

1Navasaana ki Yehovah waina e umai paki Yeremiah nalo ni nagaragaraana. 

2Yudah e susue go namata‐pua kakana maga eu po manainai, eu do natano doko 
do lalagaarova; go nakuapiosoana ki Yerusalem e sake pano. 

3Navarapule kakana maga eu dip̃aki lua tea suasua adeada maga pano paki noai 
maga: eu rumai paki m̃oru maga ni noai, po da pap̃ai te noai ara mau; eu liliu, 
lasa adeada maga eu p̃alo doko: eu maliere po matamaliere, go eu kulugoro 
nap̃auda. 

4Nalakena natano waina e saram̃akoto, nalakena usa e dika navanua, naatam̃oli 
sisi natano eu maliere, eu kulugoro nap̃auda. 

5Diir goroi e pisola vanua, po doropusi natuna e doko, nalakena nam̃enau e dika. 

6Go ass mila maga eu lawodu tokora vakilagi maga, eu do sovasova dakiusi koria 
mila maga; namatada maga eu m̃odave, nalakena nataputea e dika. 

7Namarinaleotageleana aginami maga eu do noasokisoki dip̃a gami, ma p̃a mari 
nawosiana anigo, nalakena nagisam̃a, Yehovah O: nalakena narowokitakuana 
aginami eu laapa; au mari naleo sa dip̃a ko. 

8Yehovah O, naleogoroana ki Israel, Tea Maumaupauri kakana ragi ni 
nariesokiana, ekasana p̃a wo doko dapala nam̃enaki‐atatoko sikai navanua, go 
dapala naatam̃oli sikai waina e do surata napua, waina e dawasi naga ega 
maromaro p̃ogi sikai? 

9Ekasana p̃a wo doko dapala naatam̃oli m̃anaunau sikai, dapala naatam̃oli 
marimatua sikai waina e da mariatae mautipauri mau? Ma nigo, Yehovah O, ku 
doko m̃aleoputo kakagami, go au pei tea salagisana ki nagisam̃a; p̃a ta doropusi 
gami mau. 

10Yehovah e noa dapala nea nalo ni narei wanogoe, e naga, Dapala nogoe eu 
laelaea surata sasap̃o; eu da mari nam̃eleda eu soki du mau: nalakena tea 
wanogoe Yehovah e da piragi soki ra mau; sala waia nae ega wo midoaki 
namarinaleotageleana adeada, po parati ra nalakena namarinaleosaana adeada 
maga. 

11Go Yehovah e noa kinau, e naga, P̃a ta magi narei wanogoe dapasavasa raki 
nawiaana adeada mau. 

12Ragi waina euga vali, aga wo da dogo naviosoana adeada mau; go ragi waina 
euga vitua ki navituaana tap̃arakiana go navituaana ni flaur, aga wo da midoa ki 
da mau: ma aga wo mari puoli ki da ki lova, go ki navitoloana, go ki nasasanaana 
sa. 

13Go kinau a naga, E, Yehovah Sup̃e O! P̃a leo, profeta maga eu do noa ki da, eu 
naga, Kuga wo da punusi lova mau, go kuga wo da peani navitoloana mau; ma 
aga wo dua mu natam̃ateana ni nalomauana doko tokora waia. 

14Go Yehovah e noa kinau, e naga, Profeta maga eu do peanoasai nasorosoroana 
maga doko nagisagu: kinau a da dip̃aki lua ra mau, go kinau a da dip̃aki da mau, 

go kinau a da pasa paki da mau: eu peanoasai paki mu navunusiana sorosoro 
sikai, go nakikitaana, go naleo p̃alo sikai, go namarisoreana ni nap̃op̃oda. 

15Nalakena tea wanogoe Yehovah e noa dapala nea, e naga, Nalo ni profeta maga 
waina eu peanoasai doko nagisagu, go a da dip̃aki lua ra mau, ma eu do noa naga, 
Lova go navitoloana eroga wo da doko navanua waia mau: kinau a noa naga, Ki 
lova go ki navitoloana profeta maga wanogoe euga wo pei tea maripuolikiana. 

16Go nalo ni narei waina nara eu do peanoasai paki da, narei wanogoe euga wo 
pei tea nadikiana paki napua maga ni Yerusalem pano nalakena navitoloana go 
lova; go tea waina ega ova ki da nara ma adagoroi maga, go natuda naanoai 
maga, go natuda nagoroi maga, ega wo dika: nalakena aga wo ligisi 
nasigisigileoana adeada paki da. 

17Go p̃a noa navasaana waia paki da, p̃a naga, Namatagu eroga wo sara siwo ki 
naririmata maga aleati go p̃ogi, go euga ta nopu mau; nalakena narei aginau 
natuda nagoroi atara e pei tea atugiana ki wotu warua sikai, ki wotu waina e 
p̃arua p̃arua liu. 

18A pe tave pano paki vanua, p̃a leo, tea maga waina eu pei tea maripunueana ki 
lova! Go a pe sili paki natokoana, p̃a leo, tea maga waina eu sasana ki 
navitoloana! Nalakena profeta go tea viri ero dua puti do pakokoto usuraki 
navanua, go eu dika ki naataeana. 

19Ku dip̃adoa Yudah, kite? Naatam̃a e mamarago ki Sion, kite? Ekasana ku atugi 
gami, go namaripauri‐gamiana e dika? Au leogoro natam̃ateana, ma tea wia e da 
umai mau; go ki ragi sikai ni namaripauriana, go p̃a leo, narogokitesaana. 

20Yehovah O, au ataedogo nasigisigileoana aginami, go namarinaleotageleana ki 
tamagami maga: nalakena au mari naleo sa dip̃a ko. 

21P̃a ta dip̃akotovi gami mau, nalakena nagisam̃a; p̃a ta dododao malo tasake ni 
nasamasamaana anigo mau: p̃a midoa ki parati ki, p̃a ta mari kotovi 
navasasokiana anigo mau waina ku mari a paki gami. 

22Tea p̃alo maga ki nalauna p̃ota maga sikai kakada e mariatae mari usa ega 
p̃owo, kite? Kite nakoroatelagi maga eu mariatae pitua ki usa walapa maga, kite? 
Nigo ku da pei nae mau, Yehovah Sup̃e aginami O? Nalakena tea wanogoe auga 
wo leogoro ako; nalakena nigo ku mari naleo maga mamau puti wanogoe. 

Yeremiah 15 

1Go Yehovah e noa kinau, e naga, Moses go Samuel ero pe lawodu naraegu, ma 
nap̃op̃ogu e pe wo da maradoa paki narei waia mau: p̃a mari puoli ki da m̃elu 
dua ki namatagu pano, go euga vano. 

2Go ega wo pakilina, waina eu pe noa ki‐go naga, Auga wo paki esava? P̃a noa ki 
da naga, Yehovah e noa dapala nea, e naga, Tea maga waina eu pei tea 

tip̃akotoviana paki namateana, euga vaki namateana; go tea maga waina eu pei 
tea tip̃akotoviana paki lova euga vaki lova; go tea maga waina eu pei tea 
tip̃akotoviana paki navitoloana, euga vaki navitoloana; go tea maga waina eu pei 
tea tip̃akotoviana paki naviragilua‐pavakotoana, euga vaki naviragilua‐
pavakotoana. 

3Go aga wo lawo ki tea marisaki visarasara pati dap̃au ra, Yehovah e noa e: lova 
naga ega maripunuvunue, go koria maga naga euga katip̃oraworae, go manu 
maga ni namalopa go nalo mila maga ni maramana, naga euga kani dinomi go 
naga euga mari sa sa ki. 

4Go aga wo mari ra euga vei tea duletuleakiana usuraki namarakiana maga 
mamau puti ni maramana, nalakena Manasseh natu ni Hesekiah nawota ni 
Yudah, nalakena tea waina e mari a doko Yerusalem. 

5Nalakena sei ega wo dodomi ko, Yerusalem O? Kite sei ega wo dagisi ko? Kite 
sei ega wo dawasi naga ega vusuusu ki‐go natam̃ateana anigo? 

6Ku dip̃adoa au, Yehovah e noa e, ku dowo kitaku: nalakena tea wanogoe aga wo 
sai ki nam̃elearugu dip̃a ko, po mari puoli ki‐go; kinau a mawosa ki 
namidoakipiriana. 

7Go aga wo nive ra ki nive sikai namata‐pua maga ni navanua; aga wo mari 
natuda maga euga wo puoli ki da ki namateana, aga wo mari puoli ki narei 
aginau; nalakena eu da maradoa liliu m̃elu dua ki napua adeada maga mau. 

8A mari nagoroi malepu adeada maga eu laapa liu naworaone ni natasi maga: a 
piragi tea marisaki sikai e mari dip̃a p̃ila ni natureai maga aleati: a mari 
narogokitesaana go tea ni namatakuana maga eu dowo ara m̃araverave. 

9Nagoroi waina e pisola ki piakiki larua e manainai: e matekimala; elo e maneana 
musu ragi waina e ko aleati doko; e maliere go e pinovinoi: go namagovai kakada 
waina eu pei tea toropusiana doko, aga wo pitua ki da paki lova narae ni tea 
kokona ki da maga, Yehovah e noa e. 

10Ai kinau, p̃ilagu, waina ku dape au, a pei naatam̃oli sikai ni navivimariana go 
naatam̃oli sikai ni navileana paki maramana mamau! A da pitua ki tea seakiana 
mau, go a da datago tea seakiana mau; ma eu mamau puti pasa sa kinau. 

11Ega tapala nogoe, Yehovah O, a pe ta madeada mari natarotaroana paki‐go raki 
tea wia, a pe ta magi tea kokona mari navululuana paki‐go ragi ni 
narogokitesaana go ragi ni nariesokiana! 

12Tea sikai e mariatae p̃ori kotovi airon, airon pae north, go brass, kite? 

13Naloriki anigo maga go naleo tauakiana wia anigo maga, aga wo pituaki m̃oli 
ki da euga vei tea vuti‐lua‐pavakotoana sikai, nalakena namarinaleosaana anigo 

maga mamau puti waina ku mari ra usuraki m̃aleoputo ni kokoi anigo maga 
mamau puti. 

14Go aga wo mari ko p̃a wo magi tea kokona ki‐go maga suasua doko navanua 
sikai waina ku da pea atae a mau, nalakena nakapu sikai e pei tea tokoniana 
namaetoana aginau waina ega wo soro pa pa ega tu mau du. 

15Yehovah O, nigo ku atae: p̃a midoa ki nau po umai punusi au, po maginau mari 
nasikoana paki tea maga waina eu do kopalele au; p̃a ta dape lua au pano 
namaritasokiparauana anigo mau: p̃a atae naga a dapetape navasapinoaana 
nalakena nigo. 

16Navasaana anigo maga eu pei tea vap̃aiana, go a gani dinomi ra; go navasaana 
anigo maga eu pei nalaelaeaana sikai go navakavakaeana ni nap̃op̃ogu: nalakena 
a pei tea salagisana ki nagisam̃a, Yehovah Sup̃e ki taua maga O. 

17A da dasake sikoti tea maga waina eu mari katakata, go a da mari p̃aragoto 
mau: a dasake a sikigu doko, nalakena nam̃elearum̃a; nalakena ku mari au a pura 
ki namaetoana. 

18Ekasana navitinuana aginau e da makoto mau, go ekasana wotu aginau e da 
apu mau, doko da suasua naga ega nopu? P̃a wo maginau pei nap̃ap̃a noaisara 
sorosoro sikai dakiusi noai maga waina eu dap̃a kite? 

19Nalakena tea wanogoe Yehovah e noa dapala nea, e naga, Ku pe maradoa, a pe 
wo piragi liliua ki‐go, naga p̃a lawodu naraegu; go ku pe lua ki tea wialua po da 
lua ki tea p̃alo mau, ku pe wo maginau pei nawokagu: nara euga wo maradoa 
liliu paki‐go, ma nigo p̃a ta maradoa liliu paki da mau. 

20Go aga wo mari ko p̃a vei p̃aaka kasua sikai ni brass paki narei waia; go euga 
wo marimari dip̃a ko, ma euga wo da marimatua ki‐go mau: nalakena kinau a 
sikoti ko doko naga aga mauti ko po pualua ko, Yehovah e noa e. 

21Go aga wo pualua ko m̃elu dua ki nam̃elearu ni tea sigisigileo go aga wo daulua 
ko m̃elu dua ki nam̃elearu ni tea vakamatakua. 

Yeremiah 16 

1Go navasaana ki Yehovah e moro umai paki nau, doko do naga, 

2P̃a ta dawiri nagoroi sikai, kite pesi piakiki naanoai kite piakiki nagoroi doko 
tokora waia mau. 

3Nalakena Yehovah e noa dapala nea nalo ni piakiki naanoai maga go nalo ni 
piakiki nagoroi maga waina euga vakilina tokora waia, go nalo ni p̃ilada maga 
waina euga tape ra, go nalo ni tamada maga waina euga vesi ra doko navanua 
waia, e naga, 

4Euga wo mate namateana sa maga; euga wo da pei tea tagisiana mau, go euga 
wo da pei tea ovakiana mau; euga wo pei natap̃ata doko narae ni natano: go euga 
wo pei tea kani‐dinomiana ki lova, go ki navitoloana; go nap̃atoko mate adeada 
maga euga wo pei navinaga agi manu maga ni namalopa, go agi nalo mauri maga 
ni maramana. 

5Nalakena Yehovah e noa dapala nea, e naga, P̃a ta paki ekopu ni nasum̃a ni 
nasusueana mau, kite pano naga p̃a lalagaarova, kite dagisi ra mau: nalakena a 
dape lua natam̃ateana aginau go nasaup̃iaana go nadodomiana maga m̃elu dua 
ki narei waia, Yehovah e noa e. 

6Tea vakilagi go tea vakitano euga wo mamau puti mate navanua waia: euga wo 
da pei tea ovakiana mau, go naatam̃oli maga euga wo da dagisi ra mau, kite 
dum̃ada dovae ra, kite dum̃ada mari ra nam̃asuaana nalo kakada mau. 

7Go naatam̃oli maga euga wo da magi tea susue maga dovap̃orae bred naga euga 
vakavakale ra nalo ni tea mate mau; go naatam̃oli maga euga wo da dua ra lasa 
munu ni navakavakaleana naga euga munugi a nalo ni tamada kite p̃ilada mau. 

8Go p̃a ta paki ekopu ni nasum̃a ni nakaniana mau naga p̃a tasake sikoti ra, naga 
kuga mamau ganikani po munu. 

9Nalakena Yehovah ki taua maga, Sup̃e ki Israel, e noa dapala nea, e naga, P̃a leo, 
doko naaleatia animu maga go doko narae ni namatamu, aga wo mari nadaleo 
ni nalaelaeaana go nadaleo ni nasamasamaana, nadaleo ni tea vitawiri go 
nadaleo ni tea laki, ega wo makoto m̃elu dua ki tokora waia. 

10Go ega wo pakilina, ragi waina p̃a wo noakisai narei waia ki navasaana mamau 
puti wanogoe go nara euga wo noa ki‐go naga, Ekasana Yehovah e pasa dawona 
ki nasaana warua waia dip̃a gami? Kite nasava e pei namarinaleotageleana 
aginami? Kite seve namarinaleosaana waina au mari naleo sa asa dip̃a Yehovah 
Sup̃e aginami? 

11P̃a noa ki da, p̃a naga, Nalakena tamamu maga eu doropusi au, Yehovah e noa 
e, go eu surata dausi sup̃e p̃ota maga, po madeada suasua, po lotu ki da, po 
doropusi au, po da pavaigoro nawotaeana aginau mau; 

12Go nimu ku mari naleo sa warua liu tea ki tamamu maga; nalakena kuga leo, 
ku mamau puti surata pae nakasuaana ni nap̃op̃osaana animu sikasikai, dapala 
waina ku da dogo parati kinau mau: 

13Nalakena tea wanogoe aga wo sila ki mu m̃elu dua ki navanua waia pano paki 
navanua sikai waina nimu ma tamamu maga ku da pea atae a mau; go tokora 
wanogoe kuga wo magi sup̃e p̃ota maga suasua aleati go p̃ogi; nalakena aga wo 
da saup̃ia ki mu mau. 

14Nalakena tea wanogoe p̃a leo, naaleatia maga euga wo umai, Yehovah e noa e, 
go ega wo da moro pei tea noaana naga, Yehovah e mauri, waina e piragi lua 
Israel natuna maga m̃elu dua ki navanua ni Ityipt sake umai; 

15Ma ega wo pei tea noaana naga, Yehovah e mauri, waina e piragi lua Israel 
natuna maga m̃elu dua ki navanua ni north sake umai, go m̃elu dua ki navanua 
maga mamau puti waina e kopasi lua ra paki ara pano: nalakena aga wo moro 
piragi liliua ki da paki navanua adeada waina a dua tamada maga asa. 

16P̃a leo, aga wo pitip̃aki po paraki tea araika maga laapa umai, Yehovah e noa e, 
go euga wo puati ra; go edaku ki tea wanogoe aga wo pitip̃aki po paraki tea 
valako maga laapa umai, go euga wo palako ki da m̃elu dua ki sara tava warua, 
go m̃elu dua ki sara tava sula, go m̃elu dua ki valea maga ni vatu laketoko maga. 

17Nalakena namatagu ero do leosoki napua adeada maga mamau puti: eu da pei 
tea tasurukiana m̃elu dua ki naraegu mau, go namarinaleotageleana adeada e da 
sili pa dua ki namatagu maga mau. 

18Go aga wo pitua dip̃a ki namarinaleotageleana adeada go ki namarinaleosaana 
adeada ega vaka rua; nalakena eu mari navanua aginau e pei tea m̃oli ki 
nap̃atoko mate maga ni tea karaikitaana adeada maga, go eu mari tea veaniana 
aginau e pura ki tea mamaragokiana adeada maga. 

19Yehovah O, nakasuaana aginau, go p̃aaka aginau, go tokora ni nasavasiliana 
aginau naaleatia ni nariesokiana, nalauna maga euga wo pae namatap̃ago maga 
ni maramana umai punusi ko, go euga wo noa naga, Tamagami maga eu da peani 
pioli ki te navatuna mau, ma nasorosoroana m̃oli, naleo p̃alo maga waina eu da 
pei nasilaeana mau. 

20Naatam̃oli sikai ega wo dum̃ana maneana mari sup̃e maga, waina eu da pei 
sup̃e maga mau, kite? 

21Nalakena tea wanogoe p̃a leo, aga wo mari ra euga atae, aga wo paka sikai 
maau waia mari ra euga atae nam̃elearugu go namarimatuaana aginau; go euga 
wo atae naga nagisagu e pei Yehovah. 

Yeremiah 17 

1Namarinaleosaana ki Yudah e pei tea midiriana ki pen ni vatu, go ki namata ni 
daimond sikai: e pei tea tae‐midiriana tea welewelea ni nap̃op̃oda, go napati 
maga ni wede ni naviriana animu maga; 

2Go natuda maga eu midoa ki parati ki wede ni naviriana adeada maga go 
Asherah adeada maga waina eu doko melu ni nakau mamalakesa maga nam̃asua 
ni tava vakilagi maga. 

3Tava aginau O waina ku doko vanua doko, aga wo pitua ki naloriki anigo maga 
go naleo tauakiana wia anigo maga mamau puti euga vei tea vuti‐

luapavakotoana sikai, nalakena namarinaleosaana animu waina ku mari naleo 
sa asa usuraki navanua animu. 

4Go nigo ku dum̃am̃a pei nalakena tea veanipiolikiana anigo waina a dua ko asa, 
ega wo pei tea vutiluaana kiam̃a; go aga wo mari ko p̃a wo magi tea kokona ki‐
go maga suasua doko navanua waina ku da pea atae a mau: nalakena ku dokoni 
nakapu sikai namaetoana aginau, waina ega wo soro pa pa ega tu mau du. 

5Yehovah e noa dapala nea, e naga, Ae navasasakiana ki naatam̃oli waina e 
pavatu naatam̃oli, po mari nap̃okasi e pei naruna, go waina nap̃op̃ona e maradoa 
m̃elu dua ki Yehovah pano. 

6Nalakena nae ega wo dakiusi nataputea sa ni masop̃alo, go ega wo da punusi 
tea wia mau ragi waina ega wo umai; ma ega wo atatoko tokora garagara maga 
ni maso maladi, navanua sikai ni natasimena waina naatam̃oli e dika asa. 

7Ae namaropaana ki naatam̃oli waina e do pavatu Yehovah, go waina 
naleogoroana aneana e pei Yehovah. 

8Nalakena nae ega wo dakiusi nakau sikai waina e pei tea lawoana nadigi ni noai 
maga, go waina e do sai ki nakoana maga nadigi ni noaisara; ega wo da mataku 
ragi ni navivitinuana mau, ma nauluna ega wo malakesa doko; go ega wo da 
midoa ki natau ni nagaragaraana mau, go ega wo da dika ki nawana mau. 

9Nap̃op̃o ni naatam̃oli e midoa ki namarisoreana p̃arua liu sara navatuna, go e 
manainai p̃arua: sei e mariatae midoa ki atae a? 

10Kinau Yehovah a leousiusi namidodoana, po maridogo nap̃op̃ona, naga aga 
lagati dua naatam̃oli ega vataka ni napua aneana maga, ega vataka ni nawa ni 
natomariana aneana maga. 

11Dapala p̃ilake waina e dakovi atolu maga waina e da dum̃ana nadi ki da mau, 
naatam̃oli waina e dalua nasogolapaana go e da pae naleanaana mau e dapala 
nogoe; doko namawota ni naaleatia aneana maga, euga wo doropusi a po pano, 
go ragi ni nanopuana ni namauriana aneana, ega wo pei tea manumatavusa sikai. 

12Malo tasake ni nasamasamaniana, waina e pei tea sikeana pakilagi pae ragi vea 
mau, e pei tokora ni nasavasiliana anigida. 

13Yehovah O, naleogoroana ki Israel, tea maga mamau puti waina eu doropusi 
ko, euga wo pei tea toropusiana paki namaliereana; tea maga waina eu maradoa 
m̃elu dua ki‐go pano, nagisada ega wo pei tea midiriana nam̃otam̃ota ni natano, 
nalakena eu doropusi Yehovah, namata noai ni noai mauri maga. 

14P̃a maripauri au Yehovah O, go aga wo pei tea maripauriana; p̃a mautipauri au, 
go aga wo pei tea mautipauriana: nalakena nigo ku pei nasamasamaana aginau. 

15P̃a leo, eu noa kinau, eu naga, Navasaana ki Yehovah wai? 

16Ega umai. Ma kinau, a da maridie ko naga p̃a tip̃aki lua nasaana mau; go a da 
masauna naga naaleatia ni narogokitesaana ega umai mau, nigo ku atae a; tea 
waina e dave m̃elu nagolegu maga, e doko kivea ki naraem̃a. 

17P̃a ta pei tea ni namatakuana sikai paki nau mau: nigo ku pei tokora ni 
nasavasiliana aginau naaleatia ni nasaana. 

18Tea maga waina eu kopalele au, euga vei tea toropusiana paki namaliereana, 
ma kinau aga ta pei tea toropusiana paki namaliereana mau; nara euga 
m̃anaunau, ma kinau aga ta m̃anaunau mau: p̃a mari naaleatia ni nasaana ega 
vakilina ki da, po mari puoli ki da ki namarisakiana ega vaka rua. 

19Yehovah e noa dapala nea, e naga, P̃a vano, po lawodu namata‐pua ki narei 
natuna maga, tokora waina nawota maga ni Yudah eu sili umai asa, go waina eu 
dave pano asa, po doko namata‐pua maga mamau puti ni Yerusalem; 

20Go p̃a noa ki da, p̃a naga, Kuga rogo navasaana ki Yehovah, nimu nawota maga 
ni Yudah, go nimu Yudah mamau, go nimu naatatoko maga mamau puti ni 
Yerusalem, waina ku sili pae namata‐pua maga waia umai; 

21Yehovah e noa dapala nea, e naga, Kuga tum̃amu pavaigoro mu, go kuga ta 
dapetape te natapetapeana sikai naaleatia ni sabbath mau, kite dape a umai pae 
namata‐pua maga ni Yerusalem mau; 

22Go kuga ta dapetape te natapetapeana sikai m̃elu dua ki ekopu ni nasum̃a 
animu maga pano paki katama naaleatia ni sabbath mau, go kuga ta mari te 
nawosiana sikai asa mau: ma kuga vavaigoro naaleatia ni sabbath naga ega tapu, 
dapala waina a dip̃aki tamamu maga asa; 

23Ma eu da dogo parati ki nia mau, kite daki nadaligada mau, ma eu dum̃ada mari 
nanoada e kasua, naga euga ta dogo e mau, go naga euga ta dape 
natapavanauana mau. 

24Go ega wo pakilina, waina ku pe rogo parati kinau, Yehovah e noa e, po da dape 
te natapetapeana sikai pae namata‐pua maga ni natokoana waia umai naaleatia 
ni sabbath mau, ma ku pe vavaigoro naaleatia ni sabbath naga ega tapu, po da 
mari te nawosiana sikai asa mau; 

25Nawota maga go tea maraki maga waina euga tasake malo tasake ki David, eu 
pe wo sili namata‐pua maga ni natokoana waia umai, doko do pei tea musagiana 
kariot maga, po sakesaake horse maga, nara ma tea maraki adeada maga, 
naatam̃oli maga ni Yudah, go naatatoko maga ni Yerusalem: go natokoana waia 
e pe wo doko, po doko mau doko. 

26Go euga wo pae natokoana maga ni Yudah umai, go pae tokora maga waina eu 
doko daliviri Yerusalem, go pae navanua ni Benyamin, go pae navanua ni malo 
matemate, go pae tava maga, go pae taleva ni Sauth, euga wo dape navituaana 
tap̃arakiana maga, go naviriana maga, go naviriana maga ni navinaga, go libano, 

go naviriana maga ni navituaana maga ni navasadodom̃atakiana, umai paki 
nasum̃a ki Yehovah. 

27Ma ku pe ta dogo parati kinau mau, naga ku pe ta pavaigoro naaleatia ni 
sabbath naga ega tapu mau, naga ku pe ta dapetape te natapetapeana sikai po 
sili namatapua maga ni Yerusalem naaleatia ni sabbath mau; kinau a pe wo 
dokoni nakapu sikai namata‐pua kakana maga, go ega wo gani dinomi nasum̃a 
vakilagi maga ni Yerusalem, go ega wo da pei tea vuepunueana mau. 

Yeremiah 18 

1Navasaana waina e pae Yehovah umai paki Yeremiah, doko do naga, 

2P̃a tuleana, p̃a siwo pano paki nasum̃a ki tea mari lasa ni naruku, go tokora 
wanogoe aga wo mari ko p̃a rogo navasaana aginau maga asa. 

3Go a siwo pano paki nasum̃a ki tea mari lasa ni naruku, go p̃a leo, e do mari 
nawosiana aneana tea taliepu kakana maga. 

4Go lasa waina e mari a ki naruku, e pei tea marisakiana nam̃elearu ni tea mari 
lasa ni naruku, go e moro p̃osiwosi ki nia po mari tea p̃ota sikai asa, waina e p̃ia 
namata ni tea mari lasa ni naruku wanogoe. 

5Go navasaana ki Yehovah e umai paki nau, 

6e naga, Nasum̃a ni Israel O, kinau a da mariatae mari paki mu ega tapala waina 
tea mari lasa ni naruku waia e po mari a, kite? Yehovah e noa e. Kuga leo, dapala 
naruku doko nam̃elearu ni tea mari lasa ni naruku, nimu ma ku moro dapala 
nogoe doko nam̃elearugu, nasum̃a ni Israel O. 

7Te ragi a pe noasai nalo ni nalauna sikai kite nalo ni namarakiana sikai naga a 
pe wo paku dakati a po dakai a po mari puoli ki nia; 

8Go nalauna wanogoe waina a pe vasa asa, e pe maradoa m̃elu dua ki 
namarinaleosaana adeada, kinau ma a pe wo midoaki piri tea sa waina a midoa 
ki nia naga a pe wo mari a paki nia. 

9Go te ragi a pe noasai nalo ni nalauna sikai kite nalo ni namarakiana sikai naga 
a pe wo davagi a po lawo ki nia; 

10Go e pe mari tea waina e sa namatagu, doko da dogo parati ki nadaleogu mau, 
kinau ma a pe wo midoaki piri tea wia waina a midoa ki nia naga a pe wo mari a 
paki nia. 

11Go nalakena tea wanogoe p̃a vano, p̃a vasa paki naatam̃oli maga ni Yudah, go 
paki naatatoko maga ni Yerusalem, p̃a naga, Yehovah e noa dapala nea, e naga, 
Kuga leo, a do mari dawona ki tea sa dip̃a mu, po do midoakip̃ai 
namidoakip̃aiana sikai dip̃a mu: nalakena tea wanogoe kuga maradoa liliu sara 

naata kakamu m̃elu dua ki napua sa animu maga, po midoakidoa pa dua ki napua 
animu maga go natomariana animu maga. 

12Ma nara euga wo naga, E pei tea m̃oli: kinami auga wo surata dausi 
namidoakip̃aiana aginami maga, go auga wo mari pataka ni nakasuaana ni 
nap̃op̃osaana aginami, sara naata kakagami. 

13Nalakena tea wanogoe Yehovah e noa dapala nea, e naga, Kuga vusuusu 
m̃aleoputo ni nalauna p̃ota maga, sei e dogo tea tapala nea; nagoroi atara ni 
Israel e mari naleo sikai waina e sa p̃arua liu. 

14Sno ni Lebanon ega wo puoli ki nap̃au ni tava Sirion, kite? Noai maladi maga 
waina eu sara siwo pae tava maga euga wo dap̃a, kite? 

15Ma narei aginau eu malio ki nau, eu dap̃ara ki tea ni nap̃o wia paki sup̃e 
sorosoro maga; eu dapilagona napua adeada maga, doko napua maga ni tuai, go 
eu dawasi pano paki napua raraana maga waina eu da pei tea toniana mau; 

16Doko do mari navanua adeada e pei tea ni nasaram̃akotoana sikai, go tea ni 
nasaram̃asikaana sikai pa pa pa; sara naata waina euga surata liu sa euga wo 
saram̃akoto asa, po ligiligi p̃au. 

17Dapala nalagi ruatu aga wo daperavera ki da narae ni tea kokona ki da maga; 
aga wo pisei ki da natakugu, aga wo da pisei ki da naraegu mau, naaleatia ni 
narogokitesaana adeada. 

18Go eu naga, Kuga umai, go tuga midoakip̃ai namidoakip̃aiana maga dip̃a 
Yeremiah; nalakena nawotaeana ega wo da puoli ki tea viri mau, kite 
namidoakip̃otaeana ki tea manumatua, kite navasaana ki profeta. Kuga umai, go 
tuga atugi a ki namena, go tuga ta midoaki te navasaana aneana mau. 

19P̃a midoa ki nau, Yehovah O, po daki dorogo paki nadaleo ni tea maga waina 
eu pululu ki nau. 

20Tea sa ega vei tea lagati‐pituakiana dip̃a tea wia, kite? Nalakena eu kili 
m̃orutano sikai raki naatagu. P̃a midoa ki parati ki nau takana waina kinau a 
lawodu naraem̃a naga aga madeada pasa tea waina e p̃ia, go naga aga roa 
namaritausuana anigo ega m̃elu dua ki da pano. 

21Nalakena tea wanogoe p̃a vitua ki natuda maga paki navitoloana; p̃a vitua ki 
da paki namena ni lova; go adagoroi maga euga wo dika ki piakiki, po pei malepu 
maga; go naanoai adeada maga euga vei tea toropusiana paki namateana, go 
natureai adeada maga euga vei tea atugiana ki lova doko navakalo. 

22Nakuapiosoana sikai ega vei tea rogoana m̃elu nasum̃a adeada maga, ragi 
waina p̃a mari taua sikai ni naatam̃oli navakalo ega va parati ki da m̃araverave: 
nalakena eu kili m̃orutano sikai naga euga vuasoki au, po dasuru ki nasasa maga 
raki nam̃elegu maga. 

23Ma Yehovah O, nigo ku atae sua nasekeana mamau adeada dip̃a au naga euga 
maripunue au; p̃a ta dap̃augoro namarinaleotageleana adeada mau, kite kasi lua 
namarinaleosaana adeada m̃elu dua ki namatam̃a mau: ma euga vei tea 
tap̃olosiwokiana naraem̃a; p̃a marimari paki da ragi ni namaetoana anigo. 

Yeremiah 19 

1Yehovah e noa dapala nea, e naga, P̃a vano, po pakotovi lasa sikai ni naruku, go 
p̃a viragi lua namariki maga ni narei seara kakada, go namariki maga ni tea viri 
maga seara kakada; 

2Go kuga tave pano paki nap̃aloa ki natu ni Hinnom, waina e doko m̃aladigi ki 
namata‐pua ni taleva ni elo sake, go tokora wanogoe p̃a rogorogo ki navasaana 
maga waina aga wo noa ki‐go asa: 

3P̃a naga, Kuga rogo navasaana ki Yehovah, nimu nawota maga ni Yudah O, go 
nimu naatatoko maga ni Yerusalem; Yehovah ki taua maga, Sup̃e ki Israel, e noa 
dapala nea, e naga, Kuga leo, aga wo piragi nasaana umai paki tokora waia, waina 
te naata e pe rogo nalo kakana, nadaligana ero pe wo kikia. 

4Nalakena eu doropusi au, po mari tokora waia e pei tea m̃oli, go eu dap̃ara ki 
tea ni nap̃o wia asa paki sup̃e p̃ota maga, waina eu da pea atae ra mau, nara ma 
tamada maga go nawota maga ni Yudah; go eu mari tokora waia e pura ki nada 
ni tea tautau maga; 

5Go eu davagi tokora vakilagi maga ki Baal, naga euga tap̃ara ki natuda naanoai 
maga ki nakapu asa, naga euga vei navituaana tap̃arakiana maga paki Baal; 
waina kinau a da pitip̃aki asa mau, kite pasa asa, kite midoa ki nia namidodoana 
aginau mau: 

6Nalakena tea wanogoe kuga leo, naaleatia maga euga wo umai, Yehovah e noa 
e, go tokora waia ega wo da moro pei tea sosoana ki Tofeth mau, kite ki Nap̃aloa 
ki natu ni Hinnom mau, ma ega wo pei tea sosoana ki Nap̃aloa ni 
Namaripunueana. 

7Go aga wo mari namidoakip̃otaeana ki Yudah go Yerusalem ega vei tea m̃oli 
tokora waia; go aga wo mari ra euga rowo ki lova narae ni tea kokona ki da maga, 
go ki nam̃elearu ni tea maga waina eu laaga namauriana adeada: go aga wo pitua 
ki nap̃atoko mate adeada maga euga vei navinaga ki manu maga ni namalopa, go 
ki nalo mauri maga ni maramana. 

8Go aga wo mari natokoana waia ega vei tea ni nasaram̃akotoana sikai, go tea ni 
nasaram̃asikaana sikai; sara naata waina euga surata liu sa euga wo saram̃akoto 
asa po mamarago ki nia nalakena namarisasakiana kakana maga mamau puti. 

9Go aga wo mari ra euga kani nap̃okasi ni natuda naanoai maga go nap̃okasi ni 
natuda nagoroi maga, go euga wo dum̃ada gani nap̃okasida sara naata sikasikai, 

doko nakelugoroana go doko nariesokiana waina tea kokona ki da maga go tea 
maga waina eu laaga namauriana adeada, euga wo diesoki ra asa. 

10Go ragi wanogoe p̃a marip̃orae lasa ni naruku wanogoe, doko namata ni 
naatam̃oli maga waina kuga mamau pano, 

11Go p̃a noa ki da, p̃a naga, Yehovah ki taua maga e noa dapala nea, e naga, Dapala 
waina tea sikai e marip̃orae lasa sikai ni naruku, go e mari sap̃o pei tea mariana 
ega moro pei tea mamaau sikai, dapala nogoe aga wo marip̃orae narei waia go 
natokoana waia: go euga wo ovaki doko Tofeth pa pa namalopa waina euga 
ovaki asa ega wo dika. 

12Aga wo mari ega tapala nogoe paki tokora waia, Yehovah e noa e, go paki 
naatatoko kakana maga, go aga wo mari natokoana waia ega moro dapala 
Tofeth: 

13Go nasum̃a maga ni Yerusalem, go nasum̃a maga ki nawota maga ni Yudah, 
nasum̃a maga mamau puti wanogoe waina eu dap̃ara ki tea ni nap̃o wia asa 
nam̃asua kakada maga paki taua mamau ni nakoroatelagi, go waina eu daki 
navituaana takiana maga asa paki sup̃e p̃ota maga, nara euga wo pei tea mariana 
euga vei tea mamaragokiana ega tapala Tofeth. 

14Go Yeremiah e pae Tofeth umai, pae tokora waina Yehovah e dip̃aki lua e paki 
asa pano naga ega veanoasai asa; go e lawodu roara ni nasum̃a ki Yehovah, po 
noa ki narei mamau, 

15e naga, Yehovah ki taua maga, Sup̃e ki Israel, e noa dapala nea, e naga, Kuga 
leo, aga wo piragi umai paki natokoana waia go paki natokoana kakana maga 
mamau puti, nasaana mamau puti waina a pea noa sua e naga aga mari a dip̃a e; 
nalakena eu dum̃ada mari nanoada e kasua, naga euga ta dogo navasaana aginau 
maga mau. 

Yeremiah 20 

1Go Pashur natu ni Immer tea viri, waina e pei nap̃au ni tea vavai maga ekopu ni 
nasum̃a ki Yehovah, e dogo naga Yeremiah e peanoasai naleo maga wanogoe. 

2Go Pashur e atugi profeta Yeremiah, po alasoki nam̃elena maga ki nakau 
alatisoki waina e doko namata‐pua ni Benyamin doko taleva ni elagi, nap̃irikia 
ni nasum̃a ki Yehovah. 

3Go e pakilina matamai ki nia, naga Pashur e piragi lua Yeremiah dave m̃elu dua 
ki nakau alatisoki. Go Yeremiah e noa ki nia, e naga, Yehovah e da salagisam̃a ki 
Pashur mau, ma ki Tea Vakamatakua doko nap̃irikia maga. 

4Nalakena Yehovah e noa dapala nea, e naga, P̃a leo, aga wo mari ko p̃a vei tea 
vakamatakua sikai dum̃am̃a paki‐go, go paki tam̃a ri maga mamau puti: go euga 
wo dowo ki lova ki tea kokona ki da maga, go namatam̃a eroga wo leo punusi a: 

go aga wo pitua ki Yudah mamau paki nam̃elearu ni nawota ni Babelon, go nae 
ega wo piragi lua pavakoto ara paki Babelon pano, go ega wo atugi ra ki lova. 

5Go aga wo pitua ki nasogolapaana maga mamau puti ni natokoana waia, go 
nataluaana kakana maga mamau puti, go sara naleo wia masauniana kakana 
maga mamau puti, go naleo tauakiana wia maga mamau puti ki nawota maga ni 
Yudah, tea mamau puti wanogoe aga wo pitua ki da paki nam̃elearu ni tea 
kokona ki da maga, go nara euga wo dape lua pavakoto ara, po puti lua ra, po 
dape lua ra paki Babelon pano. 

6Go nigo Pashur, go tea maga mamau puti waina eu doko nasum̃a anigo doko, 
kuga wo pei tea viragi‐lua‐pavakotoana: go p̃a wo pei tea viragiana paki Babelon 
pano, go tokora wanogoe p̃a wo mate asa, go tokora wanogoe p̃a wo pei tea 
ovakiana asa, nigo, go tam̃a ri maga mamau puti waina ku madeada peanoasai 
nasorosoroana. 

7Yehovah O, ku piragi sasap̃o kinau, go a pei tea viragi‐sasap̃okiana: nigo ku 
kasua liu au, go ku marimatua kinau: a po pei tea vasasaudoakiana sikai 
naaleatia mamau, sara naata eu do muru ki saudoa kinau. 

8Nalakena ragi waina a pasa, a kuapioso; a kuapioso po naga, 
Namaripavakotoana go namarisakiana! Nalakena navasaana ki Yehovah e 
maginau pei navasapinoakiana sikai, go navasadaoana sikai sara naaleatia. 

9Go a naga, Aga wo da pasa lagati a, kite moro noa nagisana mau; ma tea waina 
e dakiusi nakapu vavaga sikai waina e pei tea kokoroana navatugu maga, e doko 
nap̃op̃ogu, go a mawosa ki nasokiana, go a da mariatae soki du mau. 

10Nalakena a dogo nataururuana ki tea laapa, namatakuana e doko daliviri; eu 
naga, Tuga vasa dip̃a e, tuga vasa dip̃a e. Naatam̃oli maga ni natam̃ateana aginau 
waina eu pavaigoro raki waina a pe dapilagona, eu naga, Mase e pe wo pei tea 
surueana, go tu pe wo marimatua ki nia, go tu pe wo mari nasikoana anigida paki 
nia. 

11Ma Yehovah e sikoti au doko, e pei tea marimatua go tea mataukiana sikai: 
nalakena tea wanogoe tea maga waina eu kopalele au euga wo dapilagona, go 
euga wo da marimatua mau: euga wo maliere p̃arua, nalakena euga wo da mari 
manumatua mau: navasadaoana adeada ega wo du mau du, ega wo da pei tea 
maliokiana mau. 

12Ma Yehovah ki taua maga O, waina ku do maridogo tea leana, waina ku do leo 
punusi nap̃op̃o ni naatam̃oli go namidodoana, p̃a suasua kinau naga aga leo 
punusi nasikoana anigo paki da; nalakena a noa pakasa ki navululuana aginau 
paki‐go. 

13Kuga lega ki Yehovah, kuga samasama ni Yehovah: nalakena e pualua naata ni 
tea tika m̃elu dua ki nam̃elearu ni tea mari naleo sa maga. 

14Naaleatia waina a pakilina asa ega vei tea vasasakiana: naaleatia waina p̃ilagu 
e dape au asa ega ta pei tea vasap̃iakiana mau. 

15Navasasakiana ega toko naatam̃oli waina e dape narogorogoana maga umai 
paki tamagu, doko do naga, Piakiki naanoai sikai e manigo pakilina; doko do 
mari a e laelaea p̃arua asa. 

16Go naatam̃oli wanogoe ega takiusi natokoana maga waina Yehovah e 
dap̃olosiwo ki da, po da midoa ki piri asa mau: go ega rogo nakuapiosoana sikai 
malip̃ogi, go nararasaana aleati; 

17Nalakena e da mari punue au doko nasum̃a ni kanao mau; e pe tapala nogoe 
p̃ilagu e pe maginau pei matigo, go e pe vilake au doko pa pa e pe tu mau du. 

18Ekasana a dave m̃elu nasum̃a ni kanao naga aga vunusi nawosimawosaana go 
nasusueana, naga naaleatia aginau maga euga wo mavunuvunu ki 
namaliereana? 

Yeremiah 21 

1Navasaana waina e pae Yehovah umai paki Yeremiah, ragi waina nawota 
Sedekiah e dip̃aki lua Pashur natu ni Malkiyah, go Sefaniah natu ni Maaseiah tea 
viri pa punusi a, 

2doko do naga, P̃a maginami pusuusu ki Yehovah, a pavara ni ko asa; nalakena 
Nebukadnessar nawota ni Babelon e do mari navakalo dip̃a gami: mase Yehovah 
e pe wo mari paki gami ega vae nawosiana ni namagaana aneana maga mamau 
puti, po mari a e pe m̃elu dua ki gami pano. 

3Go Yeremiah e noa ki da, e naga, Kuga noa ega tapala nea paki Sedekiah, 

4kuga naga, Yehovah, Sup̃e ki Israel, e noa dapala nea, e naga, Kuga leo, nalikau 
maga ni navakalo waina eu doko nam̃elearumu maga, waina ku do marimari 
dip̃a nawota ni Babelon asa, go dip̃a naka ni Kaldea waina eu kelugoro mu etaku 
ni p̃aaka maga, aga wo mari ra euga m̃elu dua ki mu pano, go aga wo piragi saisai 
ki da euga toko m̃aleoputo ni natokoana waia. 

5Go kinau aga wo dum̃agu marimari dip̃a mu ki nam̃elearu saikiana sikai, go ki 
aru kasua sikai doko namaetoana, go doko namaritausuana, go doko 
namaritausuana warua. 

6Go aga wo atugi naatatoko maga ni natokoana waia, naatam̃oli go nalo tuavati 
euga mamau: euga wo mate ki nasasanaana sa warua liu sikai. 

7Go edaku ki tea wanogoe, Yehovah e noa e, aga wo pitua ki Sedekiah nawota ni 
Yudah, nara ma tea suasua aneana maga, go narei ni natokoana waia waina euga 
ta mate ki nasasanaana sa, go ki lova, go ki navitoloana, aga wo pitua ki da paki 
nam̃elearu ni Nebukadnessar nawota ni Babelon, go paki nam̃elearu ni tea 

kokona ki da maga, go paki nam̃elearu ni tea maga waina eu laaga namauriana 
adeada: go nae ega wo atugi ra ki nawoka ni lova; ega wo da mari malemale ra 
mau, kite dodomi ra mau, kite maritadodomi ra mau. 

8Go p̃a noa ki narei waia, p̃a naga, Yehovah e noa dapala nea, e naga, Kuga leo, a 
lawo ki napua paki namauriana go ki napua paki namateana ero doko naraemu. 

9Naata waina ega toko natokoana waia doko, ega wo mate ki lova, go ki 
navitoloana, go ki nasasanaana sa: ma naata waina ega tave pano, po dowo pano 
paki naka ni Kaldea waina eu kelugoro mu, nae ega wo mauri, go namauriana 
aneana ega wo maneana pei tea vuti‐lua‐pavakotoana sikai. 

10Nalakena a lawo ki naraegu e dip̃a natokoana waia naga aga mari tea sa asa, 
po da mari tea wia asa mau, Yehovah e noa e: ega wo pei tea vituakiana paki 
nam̃elearu ni nawota ni Babelon, go nae ega wo dap̃ara ki nia ki nakapu. 

11Go nalo ni nasum̃a ki nawota ni Yudah, kuga rogo navasaana ki Yehovah, 

12waina e naga, Nasum̃a ni David O, Yehovah e noa dapala nea, e naga, P̃a mari 
naleanaana sara malip̃ogi, po pualua tea viragilua‐pavakotoana m̃elu dua ki 
nam̃elearu ni tea riesoki, mase namaritausuana aginau e pe m̃elu pano dakiusi 
nakapu vavaga, po soro dapala waina te naata e pe ta mariatae puepunue a mau, 
nalakena namariana sa animu maga. 

13P̃a leo, kinau a mari dip̃a ko, naatatoko ni nap̃aloa O, go vatu laketoko ni malo 
matemate, Yehovah e noa e; nigo waina ku naga, Sei ega wo siwo umai dip̃a 
gami? Kite sei ega wo sili paki malo atatoko aginami maga? 

14Ma kinau aga wo parati mu ega vataka ni nawa ni natomariana animu maga, 
Yehovah e noa e: go aga wo dokoni nakapu sikai mala ni nakau kakana, go ega 
wo gani dinomi sara naleo waina eu doko dalivirigoro e. 

Yeremiah 22 

1Yehovah e noa dapala nea, e naga, P̃a siwo paki nasum̃a ki nawota ni Yudah 
pano, po noa navasaana waia tokora wanogoe, 

2P̃a naga, P̃a rogo navasaana ki Yehovah, nawota ni Yudah O, waina ku dasake 
doko malo tasake ki David, nigo, go tea suasua anigo maga, go narei anigo waina 
eu do sili pae namata‐pua maga waia. 

3Yehovah e noa dapala nea, e naga, P̃a mari naleanaana go namarinaleoleanaana, 
po pualua tea vuti‐lua‐pavakotoana m̃elu dua ki nam̃elearu ni tea riesoki: go p̃a 
ta mari tea waina e dagele mau, p̃a ta mari pavakoto mau, paki nam̃enaki, kite 
paki namatapesu, kite nagoroi malepu, go p̃a ta daki nada tautau tokora waia 
mau. 

4Nalakena ku pe rogo parati ki navasaana wanogoe, nawota maga waina eu 
dasake doko malo tasake ki David, eu pe wo sili pae namata‐pua maga ni nasum̃a 

waia, doko do pei tea musagiana ki kariot maga, go doko do sakesaake horse 
maga, nara ma tea suasua adeada maga, go narei adeada. 

5Ma ku pe karai dogo parati ki navasaana maga wanogoe, a pivisa pae nagisagu, 
Yehovah e noa e, naga nasum̃a waia e pe wo pei maso maladi sikai. 

6Nalakena Yehovah e noa dapala nea nalo ni nasum̃a ki nawota ni Yudah, e naga, 
Ku maginau pei tea takiusi Cilead, dakiusi nap̃au ni Lebanon: ma aga wo mari ko 
p̃a vei masop̃alo sikai, go natokoana maga waina naatam̃oli ega tika ara. 

7Go aga wo mari m̃ata ki tea marisasaki maga dip̃a ko, euga vilake nalikau 
adeada maga sara naata sikasikai; go euga wo daekotokotovi nakau sidar wialua 
anigo maga, po nadi ki da paki nakapu. 

8Go nalauna laapa euga wo surata liu natokoana waia, go euga wo dum̃ada noa 
ki da, sara naata sikasikai paki tea ni m̃aladigi ki nia, euga wo naga, Ekasana 
Yehovah e mari dapala nea paki natokoana warua waia? 

9Go euga wo pasadara, po naga, Nalakena eu doropusi navasasokiana ki Yehovah 
Sup̃e adeada, po lotu ki sup̃e p̃ota maga, po madeada suasua. 

10Kuga ta dagisi tea mate mau, kite susue nalo kakana mau: ma kuga tagisi p̃arua 
ki tea waina ega wo surata pano; nalakena nae ega wo da moro liliu umai mau, 
kite moro punusi navanua atatoko aneana mau. 

11Nalakana Yehovah e noa dapala nea nalo ni Shallum natu ni Yosiah, nawota ni 
Yudah, waina e maramara du oli tamana Yosiah, waina e m̃elu dua ki tokora waia 
po pano, e naga, Ega wo da moro liliu paki nia mau; 

12Ma doko tokora waina eu piragi‐lua‐pavakoto asa pano, tokora wanogoe ega 
wo mate asa, go ega wo da moro punusi navanua waia mau. 

13Ai ki naata waina e davagi nasum̃a aneana doko namarinaleotageleana, go 
em̃ago ni elagi aneana maga doko namariana waina e da leana mau; waina e 
mari tea ni m̃aladigi ki nia e maneana suasua namoriana e dika, po da dua e te 
navatuna dip̃a nawosiana aneana mau; 

14Waina e naga, Aga wo dum̃agu maginau davagi nasum̃a welewelea sikai go 
em̃ago ni elagi warua maga: go waina e dum̃ana dae namata leoduru maga asa; 
po duri napapa sidar ekopu kakana, po puluti a ki tea miala kesakesa. 

15P̃a wo maramara nalakena ku mari manumatua nalo ni sidar, kite? Tamam̃a e 
da ganikani po munu, po mari naleanaana go namarinaleoleanaana mau, kite? 
Go nae e doko p̃ia doko. 

16E pasap̃otae navululuana ki tea rogokitesa go tea tika; go e doko p̃ia doko. Go 
tea wanogoe e da pei naga ega atae au, kite? Yehovah e noa e. 

17Ma namatam̃a go nap̃op̃om̃a ku da lawo ki da paki te navatuna mau, ma eu 
doko namatam̃aguraana, go natakiana ni nada tautau, go nariesokiana, go 
namaripavakotoana, naga euga mari tea maga wanogoe euga sikida. 

18Nalakena tea wanogoe Yehovah e noa dapala nea nalo ni Yehoiakim natu ni 
Yosiah, nawota ni Yudah, e naga, Euga wo da dagisi a mau, doko do naga, Ai taigu! 
Kite, Ai goregu! Euga wo da dagisi a mau, doko do naga, Ai nawota! Kite, Ai 
nasamasamaana aneana! 

19Ega wo pei tea ovakiana naovakiana ni ass sikai, ega wo pei tea rosagiana po 
pei tea nadikiana paki etaku ni namata‐pua maga ni Yerusalem pano. 

20P̃a sake paki Lebanon pano, po kuapioso; go p̃a sike nadaleom̃a Bashan: po 
pioso m̃elu Abarim; nalakena tea dodomi au maga mamau puti eu pei tea 
maripuolikiana. 

21A pasa paki‐go ragi ni natokop̃iaana anigo; ma ku naga, A karai dogo e. Tea 
wanogoe e pei natomariana anigo waina ku mari a pae ragi ni navei‐natureai‐
ana anigo pa pa paki naaleatia waia, naga ku da dogo parati ki nadaleogu mau. 

22Nalagi ega wo gani dinomi tea leoparatiki anigo maga mamau puti, go tea 
dodomi anigo maga euga wo pei tea viragi‐lua‐pavakotoana: ragi wanogoe p̃a 
wo maliere po pinovinoi lomau nalakena nasigisigileoana mamau anigo. 

23Nigo naatatoko ni Lebanon O, waina ku mari vete anigo doko nakau sidar 
maga, p̃a wo pei tea saup̃iakiana ragi waina navitinuana ega wo pa parati ki‐go, 
navitinuana waina e dakiusi nagoroi sikai waina e dogo navitinuana ni 
navisoloana! 

24Kinau a mauri, Yehovah e noa e, go Koniah natu ni Yehoiakim nawota ni Yudah 
e pe vei rig waina e doko nam̃elearugu ni matua, ma a pe vaku lua ko m̃elu dua 
ki nia pano; 

25Go aga wo pitua ki‐go paki nam̃elearu ni tea maga waina eu laaga namauriana 
anigo, go paki nam̃elearu ni tea maga waina ku matau ki da, paki nam̃elearu ni 
Nebukadnessar nawota ni Babelon nogo, go paki nam̃elearu ni naka ni Kaldea. 

26Go aga wo nadi ki‐go pano, nimu ma p̃ilam̃a waina e dape ko, paki navanua 
p̃ota sikai waina ku da pakilina asa mau; go tokora wanogoe p̃a wo mate asa. 

27Ma navanua waina nap̃op̃oda e masau p̃arua naga ega liliu paki asa, tokora 
wanogoe euga wo da liliu paki asa mau. 

28Naatam̃oli wanogoe, Koniah nogo, e pei lasa mawora sikai waina e pei tea 
midoakip̃alokiana, kite? E pei lasa sikai waina eu da maro asa mau, kite? Ekasana 
eu pei tea kopasiluaana pano, nara ma naworana, po pei tea nadikiana paki 
navanua sikai waina eu da atae a mau? 

29Navanua O, navanua, navanua, p̃a rogo navasaana ki Yehovah. 

30Yehovah e noa dapala nea, e naga, Kuga midiri nagisa ni naatam̃oli wanogoe 
naga e pei tea tika piakiki, naatam̃oli sikai waina ega wo da disu p̃ia doko 
naaleatia aneana maga mau: nalakena naworana te naata sikai kakana ega wo 
da disu p̃ia mau, ega wo da dasake doko malo tasake ki David, kite maramara 
doko Yudah mau. 

Yeremiah 23 

1Ai ki tea leoparatiki maga waina eu mari puoli ki po daperavera ki shiip maga 
ni napega aginau! 

2Yehovah e noa e. Nalakena tea wanogoe Yehovah, Sup̃e ki Israel, e noa dapala 
nea dip̃a tea leoparatiki maga waina eu pagani narei aneana, e naga, Nimu ku 
daperavera ki navata aginau, po kopasi lua ra pano, go ku da pa punusi ra mau; 
kuga leo, aga wo parati mu namarinaleosaana animu maga, Yehovah e noa e. 

3Go aga wo piragi saisai ki namagovai ni navata aginau waina eu pei tea 
toropusiana doko, m̃elu dua ki navanua maga mamau puti waina a kopasi lua ra 
paki asa pano, go aga wo moro piragi ra liliu paki loga adeada maga; go euga wo 
pavakawora po laapa. 

4Go aga wo lawo ki tea leoparatiki maga dap̃au ra waina euga wo pagani ra: go 
euga wo da moro mataku mau, kite m̃anaunau mau, go tea sikai kakada ega wo 
da puoli mau, Yehovah e noa e. 

5Kuga leo, naaleatia maga euga wo umai, Yehovah e noa e, go aga wo magi David 
sike lawo ki Ara leana sikai, go nae ega wo maramara pei nawota po mari 
manumatua, go ega wo mari navasap̃otaeana go naleanaana doko navanua. 

6Doko naaleatia aneana maga Yudah ega wo pei tea mautiana, go Israel ega wo 
doko p̃ia doko: go nagisana waina ega wo pei tea salagisana asa ega vei tea waia: 
Yehovah e pei namarinaleoleanaana anigida. 

7Nalakena tea wanogoe kuga leo, naaleatia maga euga wo umai, Yehovah e noa 
e, go euga wo da moro noa naga, Yehovah e mauri, waina e piragi lua Israel 
natuna maga m̃elu dua ki navanua ni Ityipt sake umai; 

8Ma euga wo naga, Yehovah e mauri, waina e piragi lua po maraki naworawora 
ni nasum̃a ni Israel m̃elu dua ki navanua ni north sake umai, go m̃elu dua ki 
navanua maga mamau puti waina e kopasi lua ra paki asa pano; go euga wo doko 
navanua adeada doko. 

9Nalo ni profeta maga. Nap̃op̃ogu e mawora nap̃alaugu, navatugu maga mamau 
puti eu duruuru; a dakiusi naatam̃oli matamaloku sikai, go dakiusi naatam̃oli 
sikai waina waine e marimatua ki nia; nalakena Yehovah, go nalakena navasaana 
tapu aneana maga. 

10Nalakena navanua e pura ki tea maripele maga; go nalakena navasasakiana, 
navanua e do malepu pano; napega maga ni masop̃alo eu kokolo sua; napua 
adeada waina eu dausi a pano, e pei tea ni namaripavakotoana, go 
namarimatuaana adeada e da pei tea leana mau. 

11Nalakena profeta go tea viri eu mamau pei tea mari saudoa maga; io, a po pap̃ai 
nasigisigileoana adeada ekopu ni nasum̃a aginau, Yehovah e noa e. 

12Nalakena tea wanogoe napua adeada ega wo madeada pei tokora m̃arasarasa 
maga doko namaligo: euga wo pei tea tieluaana pano, po dowo asa: nalakena aga 
wo mari nasaana ega wo pa parati ki da, ega vei natau ni navarati‐ra‐ana, 
Yehovah e noa e. 

13Go a punusi naveilalaana doko profeta maga ni Samaria; eu peanoasai pae 
nagisa ni Baal, po mari narei aginau Israel eu sasap̃o pano. 

14Go a moro punusi tea waina e sa do liu, doko profeta maga ni Yerusalem; eu 
do maripele, po do surata doko nasorosoroana maga, go eu mari nam̃elearu ni 
tea marinaleosa maga e kasua, dapala waina te naata sikai e da maradoa m̃elu 
dua ki nasigisigileoana aneana mau: eu po mamau puti pei tea tapala Sodom 
doko namatagu, go naatatoko kakana maga eu po dapala Comorrah. 

15Nalakena tea wanogoe Yehovah ki taua maga e noa dapala nea nalo ni profeta 
maga, e naga, Kuga leo, aga wo pagani ra ki nakokonae, po mari ra euga munu 
noai ni nakokonaana: nalakena naveinakalepoana e dave m̃elu profeta maga ni 
Yerusalem po pano papule navanua mamau. 

16Yehovah ki taua maga e noa dapala nea, e naga, Kuga ta daki dorogo paki 
navasaana maga ki profeta maga mau, waina eu do peanoasai asa paki mu; eu 
do pasa pisei ki mu tea waina e p̃alo: eu do pasa ki navunusiana maga ni 
nap̃op̃oda, eu da pasa ki tea waina e m̃elu nawoka ni Yehovah mau. 

17Eu do pasa pitip̃atip̃a paki tea maga waina eu midoa ki p̃alo kinau, eu naga, 
Yehovah e naga, Kuga wo doko natam̃ateana; go eu noa ki tea maga mamau puti 
waina eu do dum̃ada surata nakasuaana ni nap̃op̃oda, eu naga, Te nasaana ega 
wo da pa parati ki mu mau. 

18Nalakena sei kakada waina nara ma tea vusum̃aki maga ki Yehovah eu mamau 
lawodu, naga ega atae p̃otae po dogo navasaana aneana? Kite sei kakada waina 
e dogo po dogo soki navasaana aneana? 

19Kuga leo, suitaviro ki Yehovah, namaritausuana aneana nogo, e m̃elu pano, io, 
e pei suitaviro sa liu sikai: ega wo atugi nap̃au ni tea sigisigileo. 

20Namaetoana ki Yehovah ega wo da liliu pano mau, pa pa ega wo mari sua, go 
pa pa ega wo pakavuro namidodoana maga waina e midoa ki soki ra nap̃op̃ona: 
naaleatia edaku mau maga kuga wo midoa ki atae a, go ega wo dokolina ki mu. 

21Kinau a da dip̃aki lua profeta maga wanogoe pano mau, ma eu dum̃ada pano: 
kinau a da pasa paki da mau, ma eu dum̃ada peanoasai. 

22Ma nara ma tea vusum̃aki aginau maga eu pe mamau lawodu, eu pe rogorogo 
ki navasaana aginau maga paki narei aginau, go eu pe vuadoa ra m̃elu dua ki 
napua sa adeada maga, go m̃elu dua ki natomariana sa adeada maga. 

23Kinau a pei Sup̃e sikai ni m̃aladigi sikina, Yehovah e noa e, go a da pei Sup̃e 
sikai ni uvea mau, kite? 

24Naata sikai e mariatae dokoloku tokora sili maga naga a mari sa punusi a mau, 
kite? Yehovah e noa e. Kinau a da doko pakavuro nakoroatelagi go maramana 
mau, kite? 

25Yehovah e noa e. Kinau a dogo sua tea waina profeta maga eu noa e waina eu 
peanoasai nasorosoroana maga doko nagisagu, doko do naga, A po p̃erea ki 
nap̃erea sikai, a po p̃erea ki nap̃erea sikai. 

26Pa pa paki seve ragi tea wanogoe ega wo doko nap̃op̃o ni profeta maga waina 
eu do peanoasai nasorosoroana maga, go waina eu do peanoasai namarisoreana 
ni nap̃op̃oda? 

27Waina eu midoa ki nia naga euga mari narei aginau euga malio ki nagisagu, pae 
nap̃erea adeada maga waina eu dum̃ada noakisai ra asa, sara naata sikasikai 
paki tea ni m̃aladigi ki nia, dakiusi waina tamada maga eu pea malio ki nagisagu 
nalakena Baal? 

28Profeta waina ega p̃erea ki nap̃erea sikai, ega noasai nap̃erea sikai; go tea 
waina e peani navasaana aginau, ega vasa lomau ki navasaana aginau. Nap̃olaga 
e pitotowo ma whiit, kite? Yehovah e noa e. 

29Navasaana aginau e da dakiusi nakapu vavaga mau, kite? Yehovah e noa e; go 
dakiusi hammer sikai waina e p̃oka p̃oroworosi vatu laketoko, kite? 

30Nalakena tea wanogoe kuga leo, kinau a marimari dip̃a profeta maga, Yehovah 
e noa e, nara waina eu do panako navasaana aginau maga sara naata sikasikai ki 
tea ni m̃aladigi ki nia. 

31Kuga leo, a marimari dip̃a profeta maga, Yehovah e noa e, nara waina eu do 
pasa ki namenada, doko do naga, Yehovah e noa e. 

32Kuga leo, a marimari dip̃a tea maga waina eu do peanoasai nap̃erea sorosoro 
maga, Yehovah e noa e, go waina eu do noasai ra, po mari narei aginau eu sasap̃o 
ki nasorosoroana adeada maga, go ki navasapukap̃aloana adeada: ma kinau a da 
dip̃aki lua ra pano mau, kite dip̃aki da mau; go euga wo da magi narei waia mari 
te navatuna mau, Yehovah e noa e. 

33Go ragi waina narei waia, kite profeta, kite tea viri sikai ega wo pusuusu paki‐
go, po naga, Naveanoasaiana ki Yehovah e pei nasava? P̃a noa ki da, p̃a naga, Seve 
naveanoasaiana! Go aga wo mari puoli ki‐go, Yehovah e noa e. 

34Go nalo ni profeta, go tea viri, go narei, waina ega wo noa naga, 
Naveanoasaiana ki Yehovah; kinau aga wo parati naatam̃oli wanogoe go nasum̃a 
aneana. 

35Kuga noa ega tapala nea dum̃amu paki mu sara naata sikasikai paki tea ni 
m̃aladigi ki nia, go sara naata sikasikai paki taina, kuga naga, Yehovah e pasadara 
nasava? Kite, Yehovah e noa nasava? 

36Go kuga ta moro pasa nalo ni naveanoasaiana ki Yehovah mau; nalakena 
navasaana ki sara naatam̃oli sikasikai ega tum̃ana pei naveanoasaiana aneana; 
nalakena ku doa sa ki navasaana maga ki Sup̃e mauri, ki Yehovah ki taua maga, 
Sup̃e anigida. 

37P̃a noa ki profeta wanogoe, p̃a naga, Yehovah e pasadara ko ki nasava? 

38Kite, Yehovah e noa nasava? Ma ku pe noa, Naveanoasaiana ki Yehovah; 
Yehovah e pe wo noa dapala nea: Nalakena ku noa navasaana waia, 
Naveanoasaiana ki Yehovah, go kinau a dip̃aki lua noa ki mu naga, Kuga ta noa, 
Naveanoasaiana ki Yehovah mau; 

39Nalakena tea wanogoe kuga leo, aga wo malio ki mu lomau, go aga wo mari 
puoli ki mu, go natokoana waina a dua mu asa, nimu ma tamamu maga, aga wo 
mari puoli ki nia m̃elu dua ki namatagu: 

40Go aga wo mari navasapinoaana doko mau doko sikai ega wo umai doko mu, 
go namaliereana sikai waina ega tu du po du mau du, waina ega wo da pei tea 
maliokiana mau. 

Yeremiah 24 

1Yehovah e pisei ki nau navunusiana waia, go p̃a leo, nala dua ni napuliva ero pei 
tea lawokiana ero doko kivea ki nasum̃a tapu ki Yehovah; e pei edaku ki ragi 
waina Nebukadnessar nawota ni Babelon e piragi‐lua‐pavakoto Yekoniah natu 
ni Yehoiakim, nawota ni Yudah, go tea maraki maga ni Yudah, nara ma mataisau 
maga ni nakau go mataisau maga ni airon, m̃elu dua ki Yerusalem, po piragi lua 
ra paki Babelon pano. 

2Nala sikai napuliva wia maga eu doko asa, eu dakiusi nawa vea ni takavea maga: 
go nala kerua napuliva sa maga eu doko asa waina eu sa mau sa, naga eu mari sa 
pei tea kaniana mau. 

3Go Yehovah e noa kinau, e naga, Ku punusi nasava, Yeremiah? Go a naga, 
Napuliva maga; napuliva wia maga, waina eu p̃ia pa; go tea sa maga waina eu sa 
liu, waina eu mari sa pei tea kaniana mau, nalakena eu sa p̃arua. 

4Go navasaana ki Yehovah e umai paki nau, doko do naga, 

5Yehovah Sup̃e ki Israel, e noa dapala nea, e naga, Ega tapala napuliva wia maga 
waia, ega tapala nogoe aga wo midoa ki nia naga tea viragi‐luapavakotoana maga 
ni Yudah eu p̃ia, nara waina a dip̃aki lua ra m̃elu dua ki tokora waia pano paki 
navanua ki naka ni Kaldea, naga euga toko p̃ia doko. 

6Nalakena aga wo lawo ki namatagu maga doko ara raki tea waina e p̃ia, go aga 
wo moro piragi lua ra umai paki navanua waia: go aga wo davagi ra, po da dakai 
ra mau; go aga wo lawo ki da, po da paku dakati ra mau. 

7Go aga wo dua ra namidodoana sikai naga euga atae au, naga kinau a pei 
Yehovah: go nara euga wo pei narei aginau, go kinau aga wo pei Sup̃e adeada: 
nalakena euga wo maradoa liliu punusi au ki nap̃op̃oda mamau. 

8Go nalo ni napuliva sa maga, waina eu mari sa pei tea kaniana mau, nalakena 
eu sa liu; Yehovah e noa dapala nea, e naga, Ega tapala nogoe aga wo pitua ki 
Sedekiah nawota ni Yudah, go tea maraki aneana maga, go namagovai ni 
Yerusalem waina e pei tea toropusiana doko navanua waia, go tea maga waina 
eu doko navanua ni Ityipt doko: 

9Aga wo pitua ki da naga euga vei tea duletuleakiana usuraki namarakiana maga 
mamau puti ni maramana, naga euga toko sa doko; naga euga wo pei 
navasapinoaana sikai go naluluakia sikai, navasasaudoaana sikai go 
navasasakiana sikai, doko sara tokora waina aga wo kopasi lua ra paki asa pano. 

10Go aga wo dip̃aki lua lova, go navitoloana, go nasasanaana sa euga wo dape 
parati ki da pa pa euga wo pei tea maripuoli‐kiana m̃elu dua ki navanua waina a 
dua ra asa, nara ma tamada maga. 

Yeremiah 25 

1Navasaana waina e umai paki Yeremiah nalo ni narei mamau puti ni Yudah, 
doko natau kevati ki Yehoiakim natu ni Yosiah, nawota ni Yudah; tea sikai maau 
wanogoe e pei natau vea ki Nebukadnessar, nawota ni Babelon; 

2E pei navasaana wanogoe waina profeta Yeremiah e noa ki narei mamau puti 
ni Yudah asa, go ki naatatoko maga mamau puti ni Yerusalem, 

3e naga, Pae natau kerualima sikai tamate dolu ki Yosiah natu ni Amon, nawota 
ni Yudah, pa pa paki naaleatia waia, natau kerualima dua tamate dolu wanogoe, 
navasaana ki Yehovah e umai paki nau, go kinau a pasa paki mu asa, a pasa 
pitip̃atip̃a; ma nimu ku da daki dorogo mau. 

4Go Yehovah e dip̃aki lua tea suasua aneana profeta maga mamau puti pa punusi 
mu pitip̃atip̃a; ma ku da daki dorogo mau, kite daki nadaligamu naga kuga rogo 
e mau; 

5Eu naga, Kuga maradoa liliu sara naata sikasikai m̃elu dua ki napua sa aneana, 
go m̃elu dua ki natomariana sa aneana maga, go kuga toko navanua waina 
Yehovah e dua mu go tamamu maga asa ragi ni tuai, ega vei animu pa pa ega tu 
mau du: 

6Go kuga ta dausi sup̃e p̃ota maga mau naga kuga madeada suasua, po lotu ki da, 
kite mari p̃auluulu ki nau naga aga maeto ki nawosiana ni nam̃elearumu maga; 
go aga wo da mari sa ki mu mau. 

7Ma ku da daki dorogo paki nau mau, Yehovah e noa e; ma ku mari p̃auluulu 
kinau po mari au a maeto ki nawosiana ni nam̃elearumu maga, po dum̃amu mari 
sa ki mu asa. 

8Nalakena tea wanogoe Yehovah ki taua maga e noa dapala nea, e naga, Nalakena 
ku da dogo parati ki navasaana aginau maga mau, 

9Kuga leo, aga wo dip̃aki lua po paraki naworawora maga mamau puti ni north 
umai, Yehovah e noa e, go tea suasua aginau Nebukadnessar nawota ni Babelon, 
go aga wo piragi ra umai dip̃a navanua waia, go dip̃a natokoana kakana maga, 
go dip̃a nalauna maga mamau puti waia daliviri; go aga wo mari puoli ki da, po 
mari ra euga vei tea ni nasaram̃akotoana sikai, go tea ni nasaram̃asikaana sikai, 
go maso maladi sikai waina ega tu du po du mau du. 

10Go aga wo dape lua kiada nadaleo ni nalaelaeaana go nadaleo ni 
nasamasamaana, nadaleo ni tea vitawiri, go nadaleo ni tea laki, nadaleo ni 
vatumaa, go namarama ni nasulu. 

11Go navanua mamau waia ega wo pei maso maladi sikai, go tea ni 
nasaram̃akotoana sikai; go nalauna maga waia euga wo magi nawota ni Babelon 
suasua natau rualima larua. 

12Go ega wo pakilina, ragi waina natau rualima larua euga wo pei tea 
vakavuroana, naga aga wo parati nawota ni Babelon, go nalauna wanogoe, go 
navanua ki naka ni Kaldea, Yehovah e noa e, nalakena namarinaleotagele adeada 
go aga wo maria ega vei maso maladi sikai pa pa ega tu mau du. 

13Go aga wo mari navasaana aginau maga mamau puti waina a noa sua e dip̃a e, 
naga euga wo pakilina ki navanua wanogoe, tea mamau puti waina e pei tea 
midiriana tusi waia, waina Yeremiah e peanoasai a dip̃a nalauna maga mamau 
puti. 

14Nalakena nalauna laapa go nawota warua maga euga wo mari ra euga vei 
naviti adeada maga: go aga wo lagati dua ra ega vataka ni natomariana adeada 
maga, go ega vataka ni nawosiana ni nam̃elearuda maga. 

15Nalakena Yehovah, Sup̃e ki Israel, e noa dapala nea paki nau, e naga, P̃a tape 
lasa munu ni waine ni namaritausuana waia ki nam̃elearugu, po mari nalauna 
maga mamau puti waina aga wo dip̃aki lua ko pa punusi ra, naga euga munugi a. 

16Go euga wo munu, po surata darataara, po doropa, nalakena lova waina aga 
wo dip̃aki lua e paki m̃aleoputo kakada. 

17Go a dape lasa munu wanogoe ki nam̃elearu ni Yehovah, po mari nalauna maga 
mamau puti waina Yehovah e dip̃aki lua au pa punusi ra, naga eu munugi a: 
Yerusalem nogo, 

18go natokoana maga ni Yudah, go nawota kakada maga, go tea maraki kakada 
maga, naga ega mari ra euga vei maso maladi sikai, go tea ni nasaram̃akotoana 
sikai, go tea ni nasaram̃asikaana sikai, go navasasakiana sikai; dapala waina e 
doko naaleatia waia; 

19Faraoh nawota ni Ityipt, go tea suasua aneana maga, go tea maraki aneana 
maga, go narei aneana mamau puti; 

20Go nam̃enaki‐atatoko maga mamau puti waina eu sari ra doko, go nawota 
maga mamau puti ni navanua ni Us, go nawota maga mamau puti ni navanua ki 
Filistine maga, go Ashkelon, go Kasa, go Ekron, go namagovai ni Ashdod waina 
eu pei tea toropusiana doko; 

21Edom, go Moab, go Ammon natuna maga; 

22Go nawota maga mamau puti ni Tair, go nawota maga mamau puti ni Sidon, go 
nawota maga ni navanua ni elau waina e doko taleva kerua ni natasi; 

23Dedan, go Tema, go Bus, go tea mamau puti waina eu alakotovi nalolu ni 
nap̃alakutuda maga; 

24Go nawota maga mamau puti ni Arabia, go nawota maga mamau puti ni 
naworawora maga waina eu sarisari doko masop̃alo doko; 

25Go nawota maga mamau puti ni Simri, go nawota maga mamau puti ni Elam, 
go nawota maga mamau puti ni Media; 

26Go nawota maga mamau puti ni north, tea ni uvea go tea ni m̃aladigi, sikai go 
sikai; go namarakiana maga mamau puti ni maramana, waina eu doko narae ni 
maramana: go edaku ki tea maga wanogoe, nawota ni Babelon ega wo munu. 

27Go p̃a noa ki da, p̃a naga, Yehovah ki taua maga, Sup̃e ki Israel, e noa dapala 
nea, e naga, Kuga munu, go kuga matamaloku, po lua, po dowo pakitano, po da 
moro duleana mau, nalakena lova waina kinau aga wo dip̃aki lua e pano paki 
m̃aleoputo kakamu. 

28Go ega wo doko, waina eu pe karai dape lasa munu wanogoe ki nam̃elearum̃a 
naga eu pe munu, p̃a noa ki da, p̃a naga, Yehovah ki taua maga e noa dapala nea, 
e naga, E one mu one naga kuga wo munu. 

29Nalakena p̃a leo, kinau a pae asa mari nasaana e pakilina ki natokoana waina 
e pei tea salagisana ki nagisagu, go nimu kuga wo da pei tea varatiana mau, kite? 

Kuga wo pei tea varatiana: nalakena aga wo pioso raki lova sikai dip̃a naatatoko 
maga mamau puti ni maramana, Yehovah ki taua maga e noa e. 

30Nalakena tea wanogoe p̃a veanoasai navasaana maga mamau puti waia dip̃a 
ra, po noa ki da, p̃a naga, Yehovah ega wo uru m̃elu elagi mau, po lua ki 
nadaleona pae nasum̃atokoana tapu aneana; ega wo uru kasua dip̃a navata 
aneana; ega wo pitua ki nararasaana sikai dip̃a naatatoko maga mamau puti ni 
maramana, ega tapala tea maga waina eu pasisoki nawa ni vaine. 

31Namarip̃araiana sikai ega wo pei tea rogoana pa pa paki namatap̃ago ni 
maramana: nalakena Yehovah e peani navululuana sikai dip̃a nalauna maga, ega 
wo pululu ki sara nap̃okasi; go nalo ni tea sigisigileo, ega wo pitua ki da paki lova, 
Yehovah e noa e. 

32Yehovah ki taua maga e noa dapala nea, e naga, Kuga leo, nasaana ega wo m̃elu 
dua ki nalauna sikai po pano paki nalauna p̃ota sikai, go suitaviro warua sikai 
ega wo pei tea sikeana ega tuleana m̃elu namatap̃ago maga ni maramana. 

33Go naaleatia wanogoe tea maripunueana maga ki Yehovah euga wo doko pae 
namatap̃ago sikai ni maramana pano pa pa paki namatap̃ago kerua ni 
maramana: euga wo da pei tea tagisiana mau, kite pei tea viragisaisai‐kiana mau, 
kite pei tea ovakiana mau; euga wo pei natap̃ata doko narae ni natano. 

34Kuga lalagaarova, nimu tea leoparatiki maga, po kuapioso; po dum̃amu 
malulua ki mu natano‐apu, nimu tea tap̃au maga dap̃au navata: nalakena 
naaleatia maga ni namari‐punue‐mu‐ana eu po pakilina, go aga wo mari 
p̃oraworae mu, go kuga wo dowo dakiusi lasa wia masauniana sikai. 

35Go tea leoparatiki maga euga wo dika ki napua waina euga sava pae asa pano, 
go tea tap̃au dap̃au navata, ki tokora waina ega sava sili asa. 

36Kuga rogo nadaleo ni nakuapiosoana ki tea leoparatiki maga, go 
nalalagaarovaana ki tea tap̃au dap̃au navata! Nalakena Yehovah e mari napega 
adeada maga eu pei maso maladi. 

37Go loga maga ni natam̃ateana eu pei tea mariana eu dam̃ate doko, nalakena 
namaetoana vivitinu ki Yehovah. 

38E doropusi malo tokoana aneana, dakiusi laion: nalakena navanua adeada e po 
pei tea ni nasaram̃akotoana sikai nalakena nakasuaana ni lova waina e diesoki 
ra, go nalakena namaetoana vivitinu ki Yehovah. 

Yeremiah 26 

1Doko ragi ni naatulakeana ni namaramaraana ki Yehoiakim natu ni Yosiah, 
nawota ni Yudah, navasaana waia e pae Yehovah umai, doko do naga, 

2Yehovah e noa dapala nea, e naga, P̃a lawodu roara ni nasum̃a ki Yehovah, po 
pasa paki natokoana maga mamau puti ni Yudah, waina eu rumai naga euga lotu 

doko ekopu ni nasum̃a ki Yehovah, ki navasaana mamau puti waina aga wo 
dip̃aki‐go naga p̃a noa ki da asa; p̃a ta mauti te navasaana sikai mau. 

3Mase eu pe wo daki dorogo, po maradoa sara naata sikasikai m̃elu dua ki napua 
sa aneana; naga aga midoaki piri nasaana waina a midoa ki nia naga aga mari a 
paki da, nalakena natomariana sa adeada maga. 

4Go p̃a noa ki da, p̃a naga, Yehovah e noa dapala nea, e naga, Ku pe karai dogo 
parati ki nau, po da surata doko nawotaeana aginau waina a lawo ki nia naraemu 
mau, 

5Po da dogo parati ki navasaana maga ki tea suasua aginau profeta maga, waina 
a dip̃aki lua ra pano punusi mu pitip̃atip̃a, ma ku da dogo parati ki da mau; 

6Kinau a pe wo mari nasum̃a waia e pe wo dakiusi Shiloh, po mari natokoana 
waia e pe wo pei navasasakiana sikai agi nalauna maga mamau puti ni 
maramana. 

7Go tea viri maga go profeta maga go narei mamau puti eu dogo navasaana maga 
wanogoe ki Yeremiah ragi waina e pasa asa doko ekopu ni nasum̃a ki Yehovah. 

8Go e pakilina, ragi waina Yeremiah e noa sua navasaana waina Yehovah e dip̃aki 
nia asa naga ega noa ki narei mamau puti asa, go e nopu, e pakilina naga tea viri 
maga, go profeta maga go narei mamau puti eu puasoki a, po naga, P̃a wo mate 
lomau. 

9Ekasana ku peanoasai pae nagisa ni Yehovah, doko do naga, Nasum̃a waia ega 
wo dakiusi Shiloh, go natokoana waia ega wo pei maso maladi sikai, naatam̃oli 
ega tika asa? Go narei mamau puti eu pei tea saisaikiana doko daliviri Yeremiah 
ekopu ni nasum̃a ki Yehovah. 

10Go ragi waina tea maraki maga ni Yudah eu dogo naleo maga wanogoe, eu pae 
nasum̃a ki nawota sake umai paki ekopu ni nasum̃a ki Yehovah; go eu doko 
natano tokora ni nasiliana Namata‐pua Vau ni nasum̃a ki Yehovah. 

11Go tea viri maga go profeta maga eu pasa paki tea maraki maga go paki narei 
mamau puti, po naga, Naatam̃oli waia e pataka ni namateana; nalakena e 
peanoasai dip̃a natokoana waia, dapala waina ku dogo sua e ki nadaligamu 
maga. 

12Go Yeremiah e noa ki tea maraki maga go ki narei mamau puti, e naga, Yehovah 
e dip̃aki lua au umai naga aga veanoasai dip̃a nasum̃a waia go dip̃a natokoana 
waia ki navasaana maga mamau puti waina ku po dogo sua ra. 

13Nalakena tea wanogoe kuga midoakidoa m̃elu dua ki napua animu maga go 
natomariana animu maga, po dogo parati ki nadaleo ni Yehovah Sup̃e animu; go 
Yehovah ega wo dum̃ana midoa ki piri nasaana waina e naga ega mari a dip̃a mu. 

14Ma kinau, kuga leo, kinau a doko nam̃elearumu: kuga mari paki nau ega tapala 
waina ku pe midoa ki nia naga e p̃ia go e leana namatamu maga. 

15Ma tea sikai maau, kuga atae lomau waina ku pe toropusi au paki namateana, 
ku pe wo dum̃amu mari nada tautau ega toko mu, go ega toko natokoana waia, 
go ega toko naatatoko kakana maga: nalakena e pei lomau Yehovah e dip̃aki lua 
au umai punusi mu naga aga vasa navasaana maga mamau puti waia 
nadaligamu. 

16Go tea maraki maga go narei mamau puti eu noa ki tea viri maga go ki profeta 
maga, eu naga, E da leana naga naatam̃oli waia ega vei tea toropusiana paki 
namateana; nalakena e pasa paki gida pae nagisa ni Yehovah Sup̃e anigida. 

17Go tea matua maga ni navanua seara kakada eu duleana, po pasa paki 
nasaisaiana mamau ni narei, 

18po naga, Doko naaleatia maga ki Hesekiah nawota ni Yudah, Mikaiah naatam̃oli 
ni Moreshet e peanoasai; go e pasa paki narei mamau puti ni Yudah, po naga, 
Yehovah ki taua maga e noa dapala nea, e naga, Sion ega wo pei tea sisiana ega 
tapala vanua sikai, go Yerusalem ega wo pei taua sikai ni tea makaka maga, go 
tava ni nasum̃a tapu ega wo pei tokora vakilagi sikai ni mala ni nakau. 

19Go Hesekiah nawota ni Yudah go Yudah mamau eu doropusi a paki namateana, 
kite? E da matau ki Yehovah, po da pavara narae ni Yehovah mau, go Yehovah e 
da dum̃ana midoa ki piri nasaana waina e noa sua e dip̃a ra mau, kite? Go nigida 
tuga wo dum̃agida mari tea sa warua liu dip̃a naatagida, kite? 

20Go naatam̃oli p̃ota sikai e doko sala vea waina e moro peanoasai pae nagisa ni 
Yehovah, e pei Uriah natu ni Shemaiah ni Kiriath‐yearim; go nae e peanoasai 
dip̃a natokoana waia go dip̃a navanua waia, go navasaana aneana e pataka sikai 
ma navasaana mamau puti ki Yeremiah: 

21Go ragi waina nawota Yehoiakim, nara ma naatam̃oli marimatua aneana maga 
ni navakalo, go tea maraki aneana maga, eu dogo navasaana aneana maga, 
nawota e laaga naga ega toropusi a paki namateana; ma ragi waina Uriah e dogo 
e, e mataku, po sava pano, po paki Ityipt pano: 

22Go nawota Yehoiakim e dip̃aki lua naatam̃oli maga paki Ityipt pano, Elnathan 
natu ni Akbor nogo, nara ma naatam̃oli seara eu mamau paki Ityipt pano: 

23Go eu piragi lua Uriah m̃elu dua ki Ityipt umai punusi nawota Yehoiakim; 
waina e mari punue a ki lova, po nadi ki nap̃atoko mate aneana paki matigo maga 
ki naatam̃oli natuna maga. 

24Ma nam̃elearu ni Ahikam natu ni Shafan e sikoti Yeremiah, dapala waina e da 
pei tea vituakiana paki nam̃elearu ni narei naga ega vei tea toropusiana paki 
namateana mau. 

Yeremiah 27 

1Doko ragi ni naatulakeana ni namaramaraana ki Yehoiakim natu ni Yosiah, 
nawota ni Yudah, navasaana waia e pae Yehovah umai paki Yeremiah, 

2e naga, Yehovah e noa dapala nea paki nau, e naga, P̃a tum̃am̃a manigo mari 
natali solisoki go nakau ni nanoa sikai, po sara ki nia nanoam̃a; 

3Go p̃a tip̃aki lua navasaana paki nawota ni Edom, go paki nawota ni Moab, go 
paki nawota ki Ammon natuna maga, go paki nawota ni Tair, go paki nawota ni 
Sidon, pae nam̃elearu ni tea tautauana maga waina eu rumai paki Yerusalem 
naga euga vunusi Sedekiah nawota ni Yudah; 

4Go p̃a tua ra natip̃akiana sikai naga euga noa ki nawota adeada maga asa, p̃a 
naga, Yehovah ki taua maga, Sup̃e ki Israel, e noa dapala nea, e naga, Kuga noa 
ega tapala nea paki nawota animu maga, kuga naga, 

5Kinau a mari maramana, go naatam̃oli go nalo tuavati waina eu doko narae ni 
maramana, pae namarimatuaana warua aginau go pae aru saikiana aginau; go a 
pitua ki nia paki naata waina a masauna naga aga tua e asa. 

6Go a po pitua ki navanua maga mamau puti wanogoe paki nam̃elearu ni 
Nebukadnessar nawota ni Babelon, tea suasua aginau; go nalo tuavati maga ni 
vanua nara ma a po dua e ara naga euga maneana suasua. 

7Go nalauna maga mamau puti euga wo maneana suasua, go magi natuna, go 
natuna natuna, pa pa ragi ni navanua aneana ega wo umai: go ragi wanogoe 
nalauna laapa go nawota warua maga euga wo mari a ega vei naviti adeada naga 
ega madeada suasua. 

8Go ega wo pakilina, naga te nalauna kite te namarakiana waina e pe wo karai 
magi Nebukadnessar nawota ni Babelon wanogoe suasua, go waina e pe wo 
karai doropusi nanoana etano ki nakau ni nanoa ki nawota ni Babelon, kinau a 
pe wo parati nalauna wanogoe ki lova, go ki navitoloana, go ki nasasanaana sa, 
Yehovah e noa e, pa pa aga wo mari puoli ki nia pae nam̃elearuna. 

9Ma nimu, kuga ta daki dorogo paki profeta animu maga mau, kite paki tea kikita 
animu maga, kite paki tea p̃erea animu maga, kite paki tea vasapua animu maga, 
kite paki munuai animu maga mau, waina eu do pasa paki mu, doko do naga, 
Kuga wo da magi nawota ni Babelon suasua mau: 

10Nalakena eu peanoasai nasorosoroana sikai paki mu, naga kuga wo pei tea 
viragiluaana m̃elu dua ki navanua animu paki uvea pano; go naga kinau aga wo 
kopasi lua mu pano, go naga kuga wo mate puoli. 

11Ma te nalauna waina ega wo mari nanoana ega wo doko etano ki nakau ni 
nanoa ki nawota ni Babelon, po maneana suasua, nalauna wanogoe aga wo 

doropusi a ega wo doko navanua aneana doko, Yehovah e noa e; go euga wo kili 
a, po doko asa doko. 

12Go a pasa paki Sedekiah nawota ni Yudah pataka ni navasaana maga mamau 
puti wanogoe, po naga, Kuga mari nanoamu euga toko etano ki nakau nanoa ki 
nawota ni Babelon, po maneana suasua, go magi narei aneana, po mauri. 

13Ekasana kuga wo mate ki lova, go ki navitoloana, go ki nasasanaana sa, nigo go 
narei anigo, dapala waina Yehovah e noa sua e nalo ni nalauna waina e pe wo 
karai magi nawota ni Babelon suasua? 

14Go kuga ta daki dorogo mau paki navasaana maga ki profeta maga waina eu 
pasa paki mu, doko do naga, Kuga wo da magi nawota ni Babelon suasua mau: 
nalakena eu peanoasai nasorosoroana sikai paki mu. 

15Nalakena kinau a da dip̃aki lua ra mau, Yehovah e noa e, ma eu do dum̃ada 
peanoasai sorosoro pae nagisagu; naga kinau aga kopasi lua mu pano, go naga 
kuga mate puoli, nimu ma profeta maga waina eu do peanoasai paki mu. 

16Go a pasa paki tea viri maga go paki narei mamau puti waia, po naga, Yehovah 
e noa dapala nea, e naga, Kuga ta daki dorogo paki navasaana maga ki profeta 
animu maga mau, waina eu do peanoasai paki mu, doko do naga, Kuga leo, ega 
ta pei tuai go lasa maga ni nasum̃a ki Yehovah euga wo moro pei tea viragi‐liliua‐
kiana m̃elu dua ki Babelon umai: nalakena eu do peanoasai nasorosoroana sikai 
paki mu. 

17Kuga ta daki dorogo paki da mau; kuga magi nawota ni Babelon suasua, po 
mauri: ekasana natokoana waia ega wo pei maso maladi sikai? 

18Ma eu pe vei profeta maga, go navasaana ki Yehovah e pe toko sikoti ra, euga 
mari navavaraniana paki Yehovah ki taua maga, naga lasa maga waina eu pei tea 
toropusiana doko ekopu ni nasum̃a ki Yehovah, go doko ekopu ni nasum̃a ki 
nawota ni Yudah, go doko Yerusalem, euga ta paki Babelon pano mau. 

19Nalakena Yehovah ki taua maga e noa dapala nea nalo ni tea lawodu maga, go 
nalo ni lasa warua ni noai, go nalo ni laketano maga, go nalo ni namagovai ni lasa 
maga waina eu pei tea toropusiana doko natokoana waia doko, 

20Waina Nebukadnessar nawota ni Babelon e da dape lua ra pano mau, ragi 
waina e piragi lua pavakoto Yekoniah natu ni Yehoiakim, nawota ni Yudah, m̃elu 
dua ki Yerusalem paki Babelon pano, nara ma naatam̃oli vakilagi maga mamau 
puti ni Yudah go ni Yerusalem; 

21Io, Yehovah ki taua maga, Sup̃e ki Israel, e noa dapala nea nalo ni lasa maga 
wanogoe waina eu pei tea toropusiana doko ekopu ni nasum̃a ki Yehovah, go 
doko ekopu ni nasum̃a ki nawota ni Yudah, go doko Yerusalem, e naga, 

22Euga wo pei tea viragi‐luapavakotoana paki Babelon pano, go euga wo doko 
tokora wanogoe doko pa pa paki naaleatia waina aga wo pa punusi ra, Yehovah 

e noa e; ragi wanogoe aga wo piragi liliua ki da sake umai, po doropusi ra euga 
wo moro doko tokora waia doko. 

Yeremiah 28 

1Go e pakilina natau sikai maau wanogoe, doko ragi ni naatulakeana ni 
namaramaraana ki Sedekiah nawota ni Yudah, doko natau kevati, atelagi kelima 
kakana, naga Hananiah natu ni profeta Assur, waina e pei tea ni Cibeon, e pasa 
paki nau doko ekopu ni nasum̃a ki Yehovah, narae ni tea viri maga go ni narei 
mamau puti, po naga, Yehovah ki taua maga, 

2Sup̃e ki Israel, e noa dapala nea, e naga, A po mari kotovi nakau nanoa ki nawota 
ni Babelon. 

3Natau mamau dua eroga wo da nopu go aga wo moro piragi liliua ki lasa maga 
mamau puti ni nasum̃a ki Yehovah umai paki tokora waia, waina Nebukadnessar 
nawota ni Babelon e dape lua ra m̃elu dua ki tokora waia pano, po piragi lua 
pavakoto ara paki Babelon pano: 

4Go aga wo moro piragi liliua ki Yekoniah natu ni Yehoiakim, nawota ni Yudah 
umai paki tokora waia, nara ma tea viragi‐lua‐pavakotoana maga mamau puti ni 
Yudah, waina eu paki Babelon pano, Yehovah e noa e: nalakena aga wo mari 
kotovi nakau ni nanoa ki nawota ni Babelon. 

5Go profeta Yeremiah e noa ki profeta Hananiah doko narae ni tea viri maga, go 
doko narae ni narei mamau puti waina eu lawodu doko ekopu ni nasum̃a ki 
Yehovah, 

6Profeta wanogoe Yeremiah nogo, e naga, Amen: Yehovah ega mari dapala 
nogoe: Yehovah ega vakavuro navasaana anigo maga waina ku peanoasai a, naga 
ega moro dape liliua ki lasa maga ni nasum̃a ki Yehovah, go tea viragi‐lua‐
pavakotoana maga mamau puti, m̃elu dua ki Babelon umai paki tokora waia. 

7Ma p̃a rogo navasaana waia waina aga noa e nadaligam̃a, go nadaliga ni narei 
mamau puti: 

8Profeta maga ni ragi ni tuai waina eu doko pea kinau go pea ki‐go, eu peanoasai 
nalo ni navakalo, go nalo ni navitoloana, go nalo ni nasasanaana sa, dip̃a navanua 
laapa, go dip̃a namarakiana warua maga. 

9Nalo ni profeta waina e do peanoasai nalo ni natam̃ateana, ragi waina 
navasaana ki profeta wanogoe ega wo lolomana, profeta wanogoe ega wo pei tea 
ataeana naga Yehovah e dip̃aki lua e lomau. 

10Go profeta Hananiah e dape lua nakau ni nanoa m̃elu dua ki nanoa ni profeta 
Yeremiah, po mari kotovi a. 

11Go Hananiah e pasa doko narae ni narei mamau puti, po naga, Yehovah e noa 
dapala nea, e naga, Natau mamau dua eroga wo da nopu mau, go ega tapala 

nogoe aga wo mari kotovi nakau ni nanoa ki Nebukadnessar nawota ni Babelon 
m̃elu dua ki nanoa ni nalauna maga mamau puti. Go profeta Yeremiah e pae 
napua aneana pano. 

12Go edaku ki ragi waina profeta Hananiah e mari kotovi nakau ni nanoa m̃elu 
dua ki nanoa ni profeta Yeremiah, navasaana ki Yehovah e pakilina ki Yeremiah, 

13po naga, P̃a vano, po noa ki Hananiah, p̃a naga, Yehovah e noa dapala nea, e 
naga, Ku po mari kotovi nakau ni nanoa ni nakau; ma p̃a wo madeada mari nakau 
ni nanoa ni airon. 

14Nalakena Yehovah ki taua maga, Sup̃e ki Israel, e noa dapala nea, e naga, Kinau 
a doropusi nakau ni nanoa ni airon e doko nanoa ni nalauna maga mamau puti 
wanogoe, naga euga magi Nebukadnessar nawota ni Babelon suasua; go euga 
wo maneana suasua: go a moro dua e nalo tuavati maga ni vanua. 

15Go profeta Yeremiah e noa ki profeta Hananiah, e naga, P̃a taki dorogo, 
Hananiah; Yehovah e da dip̃aki lua ko mau; ma ku mari narei waia eu pavatu 
nasorosoroana sikai. 

16Nalakena tea wanogoe Yehovah e noa dapala nea, e naga, P̃a leo, aga wo mari 
puoli ki‐go m̃elu dua ki narae ni maramana: natau waia p̃a wo mate, nalakena ku 
pasa p̃auluulu dip̃a Yehovah. 

17Go dapala nogoe profeta Hananiah e mate natau sikai maau wanogoe, doko 
atelagi kelarua kakana. 

Yeremiah 29 

1Go tea maga waia eu pei navasaana maga ni tusi waina profeta Yeremiah e 
dip̃aki lua e pae Yerusalem paki namagovai ni tea matua maga ni tea viragi‐lua‐
pavakotoana maga, go paki tea viri maga, go paki profeta maga, go paki narei 
mamau puti, waina Nebukadnessar e piragi lua pavakoto ara m̃elu dua ki 
Yerusalem paki Babelon pano: 

2(Edaku ki ragi waina nawota Yekoniah, go p̃ilana nawota nagoroi, go atavau 
maga, go tea maraki maga ni Yudah go Yerusalem, go tea vei mataisau maga, go 
tea vei mataisau maga ni vatu, eu m̃elu dua ki Yerusalem pano;) 

3Tusi wanogoe e pei tea tip̃akiluaana pae nam̃elearu ni Elasah natu ni Shafan, go 
ni Cemariah natu ni Hilkiah, (waina Sedekiah nawota ni Yudah e dip̃aki lua e 
pano paki Babelon punusi Nebukadnessar nawota ni Babelon,) 

4e naga, Yehovah ki taua maga, Sup̃e ki Israel, e noa dapala nea paki tea viragi‐
luapavakotoana maga mamau puti waina a mari ra eu pei tea viragi‐
luapavakotoana m̃elu dua ki Yerusalem paki Babelon pano, 

5e naga, Kuga tavagi nasum̃a maga, po doko ara doko; po lawo roara maga, po 
gani nawa kakada; 

6Kuga tawiri nagoroi maga, po pesi piakiki naanoai maga go piakiki nagoroi 
maga; go kuga magi natumu naanoai maga puati nagoroi maga, po pitua ki 
natumu nagoroi maga euga laki, naga euga tape piakiki naanoai maga go piakiki 
nagoroi maga; go kuga vavakawora tokora wanogoe, po laapa. 

7Go kuga laaga naga natam̃ateana ega toko natokoana waina a mari mu ku pei 
tea viragi‐luapavakotoana paki asa pano, po pavara ni Yehovah nalo kakana: 
nalakena doko natam̃ateana kakana, nimu ma kuga veani natam̃ateana asa. 

8Nalakena Yehovah ki taua maga, Sup̃e ki Israel, e noa dapala nea, e naga, Kuga 
ta suasua ki profeta animu maga waina eu doko m̃aleoputo kakamu, go ki tea 
kikita animu maga mau, naga euga viragi sasap̃o ki mu, go kuga ta daki dorogo 
paki nap̃erea adeada maga mau waina eu p̃erea ki da. 

9Nalakena eu do peanoasai nasorosoroana paki mu doko nagisagu: kinau a da 
dip̃aki lua ra mau, Yehovah e noa e. 

10Nalakena Yehovah e noa dapala nea, e naga, Ragi waina natau rualima larua 
euga wo nopu doko Babelon, aga wo paloti punusi mu, po manimu pakavuro 
nasaiana aginau, po piragi liliua ki mu umai paki tokora waia. 

11Nalakena kinau a atae namidodoana maga waina a po manimu midoa ki p̃otae 
ra, Yehovah e noa e, namidodoana maga ni natam̃ateana, eu da pei tea ni tea sa 
mau, naga kuga veani naleogoroana naaleatia malaapa animu maga. 

12Go kuga wo pioso paki nau, go kuga wo pano po dapasavasa paki nau, go aga 
wo daki dorogo paki mu. 

13Go kuga wo laaga au, po pap̃ai au, ragi waina kuga wo leo laaga au ki nap̃op̃omu 
mamau. 

14Go aga wo pei tea vap̃aiana animu, Yehovah e noa e, go aga wo piragi liliua ki 
naviragi‐lua‐pavakoto‐mu‐ana, go aga wo piragi saisai ki mu m̃elu dua ki 
nalauna maga mamau puti, go m̃elu dua ki tokora maga mamau puti waina a 
kopasi lua mu paki asa pano, Yehovah e noa e; go aga wo moro piragi liliua ki mu 
umai paki tokora waina a mari mu ku pea pei tea viragi‐lua‐pavakotoana m̃elu 
asa pano. 

15Nalakena ku naga, Yehovah e manigida sike lawo ki profeta maga doko 
Babelon; 

16Nalakena tea wanogoe Yehovah e noa dapala nea nalo ni nawota waina e 
dasake doko malo tasake ki David, go nalo ni narei mamau puti waina eu doko 
natokoana waia doko, taimu maga waina eu da sikoti mu ragi waina ku pei tea 
viragi‐luapavakotoana pano; 

17Yehovah ki taua maga e noa dapala nea, e naga, Kuga leo, aga wo dip̃aki lua 
lova ega va parati ki da, go navitoloana, go nasasanaana sa, go aga wo mari ra 
euga wo dakiusi napuliva sa liu maga, waina eu mari sa pei tea kaniana mau, 
nalakena eu sa mau sa. 

18Go aga wo kopalele ara ki lova, go ki navitoloana, go ki nasasanaana sa, po 
pituaki da euga vei tea duletuleakiana usuraki namarakiana maga mamau puti 
ni maramana, naga euga vei navasasakiana sikai, tea ni namagaana sikai, go tea 
ni nasaram̃asikaana sikai, go tea vasapinoaana sikai m̃aleoputo ni nalauna maga 
mamau puti waina a kopasi lua ra paki asa pano: 

19Nalakena eu da dogo parati ki navasaana aginau maga mau, Yehovah e noa e, 
ma a dip̃aki lua tea suasua aginau profeta maga pa punusi ra pitip̃atip̃a; ma ku 
karai daki dorogo, Yehovah e noa e. 

20Nalakena tea wanogoe kuga rogo navasaana ki Yehovah, nimu tea mamau puti 
waina ku pei tea viragilua‐pavakotoana, waina a dip̃aki lua mu m̃elu dua ki 
Yerusalem paki Babelon pano. 

21Yehovah ki taua maga, Sup̃e ki Israel, e noa dapala nea nalo ni Abah natu ni 
Kolaiah, go nalo ni Sedekiah natu ni Maaseiah, waina ero do manimu peanoasai 
nasorosoroana sikai doko nagisagu, e naga, Kuga leo, aga wo pitua ki da paki 
nam̃elearu ni Nebukadnessar nawota ni Babelon; go nae ega wo atugi ra kivea 
ki namatamu maga; 

22Go nalakena nara, tea viragi‐luapavakotoana maga ni Yudah waina eu doko 
Babelon, euga wo noa navasasakiana waia, euga wo naga, Yehovah ega mari ko 
p̃a takiusi Sedekiah go dakiusi Ahab, waina nawota ni Babelon e dap̃ara ki da 
nakapu: 

23Nalakena eu mari naveilalaana doko Israel, po maripele paki tea ni m̃aladigi ki 
da adagoroi maga, po noa navasaana maga ni nasorosoroana doko nagisagu, 
waina a da dip̃aki da asa mau; kinau a atae a, go a punusi a, Yehovah e noa e. 

24Go nalo ni Shemaiah ni Nehelam, p̃a noa ega tapala nea, p̃a naga, Yehovah ki 
taua maga, 

25Sup̃e ki Israel, e noa dapala nea, e naga, Nalakena ku dip̃aki lua tusi midiriana 
maga pae nagisam̃a paki narei mamau puti waina eu doko Yerusalem, go paki 
Sefaniah natu ni Maaseiah tea viri, go paki tea viri maga mamau puti, 

26doko do naga, Yehovah e mari ko ku pei tea viri du oli Yehoiada tea viri, naga 
p̃a vei tea tap̃au sikai nasum̃a ki Yehovah dap̃au sara naata sikasikai waina e pe 
toropa po dum̃ana mari a e pe vei profeta sikai, naga p̃a toropusi a paki nasum̃a 
ni navavaigoroana, go paki nakau alatisoki. 

27Nalakena tea wanogoe ekasana ku da pasa dip̃a Yeremiah ni Anathoth, waina 
e dum̃ana pasa dapui a naga e pei profeta anigo sikai? 

28Nalakena e dip̃aki lua umai paki gami waina au doko Babelon, po naga, 
Naviragilua‐pavakotoana e parau: kuga tum̃amu manimu davagi nasum̃a maga, 
po doko ara doko; go kuga lawo roara maga, po gani nawa kakada. 

29Go Sefaniah tea viri e peve tusi midiriana wanogoe nadaliga ni profeta 
Yeremiah. 

30Go navasaana ki Yehovah e umai paki Yeremiah, po naga, 

31P̃a tip̃aki lua paki tea viragi‐lua‐pavakotoana maga mamau puti, po naga, 
Yehovah e noa dapala nea nalo ni Shemaiah naatam̃oli ni Nehelam, e naga, 
Nalakena Shemaiah e peanoasai paki mu, go kinau a da dip̃aki nia asa mau, go e 
mari mu ku pavatu nasorosoroana sikai; 

32Nalakena tea wanogoe Yehovah e noa dapala nea, e naga, Kuga leo, aga wo 
parati Shemaiah naatam̃oli ni Nehelam, nara ma naworaworana euga mamau; 
naatam̃oli aneana sikai waina ega wo doko m̃aleoputo ni narei waia ega wo dika, 
go ega wo da punusi tea wia mau waina aga wo mari a paki narei aginau, 
Yehovah e noa e: nalakena e pasa p̃auluulu dip̃a Yehovah. 

Yeremiah 30 

1Navasaana waina e pae Yehovah umai paki Yeremiah, waina e naga, 

2Yehovah Sup̃e ki Israel e noa dapala nea, e naga, P̃a midiri navasaana maga 
mamau puti waina a noa ki‐go asa euga toko tusi sikai. 

3Nalakena p̃a leo, naaleatia maga euga wo umai, Yehovah e noa e, go aga wo 
piragi liliua ki naviragilua‐pavakotoana ni narei aginau Israel go Yudah, Yehovah 
e noa e: go aga wo mari ra euga liliu paki navanua waina a dua tamada maga asa, 
go euga wo peani pioli ki nia. 

4Go tea maga waia eu pei navasaana maga waina Yehovah e noa e nalo ni Israel 
go nalo ni Yudah. 

5Yehovah e noa dapala nea, e naga, A dogo nadaleo sikai ni naruruuruana, ni 
namatakuana, go e da pei tea ni natam̃ateana mau. 

6Kuga vusuusu, po midoakiusiusi, mase naanoai sikai e pe mariatae dogo 
navitinuana ni navisoloana, kite? Go ekasana a punusi naga sara naatam̃oli 
nam̃elearuda ero doko natap̃oida dakiusi nagoroi sikai waina e dogo 
navitinuana ni navisoloana, go naga naraeda eu datare? 

7Awi! Nalakena naaleatia wanogoe e p̃arua, tea waina e dakiusi a e dika: e pei 
ragi ni narogokitesaana ki Yakob; ma nae ega wo pei tea mautiana m̃elu dua ki 
nia. 

8Go ega wo pakilina naaleatia wanogoe, Yehovah ki taua maga e noa e, naga aga 
wo mari kotovi nakau nanoa aneana m̃elu dua ki nanoada, go aga wo pua kotovi 

natali solisoki adeada maga; go tea ni nalauna p̃ota maga euga wo da moro mari 
ra euga vei tea suasua adeada maga mau: 

9Ma euga wo magi Yehovah Sup̃e adeada suasua, go magi nawota adeada David, 
waina aga wo madeada sike lawo ki nia. 

10Nalakena tea wanogoe, p̃a ta mataku mau, tea suasua aginau Yakob O, Yehovah 
e noa e; go p̃a ta m̃anaunau mau, Israel O: nalakena p̃a leo, aga wo pualua ko 
m̃elu dua ki uvea umai, go naworam̃a m̃elu dua ki navanua ni naviragi‐lua‐
pavakotoana adeada: go Yakob ega wo liliu, go ega wo doko dam̃ate, po doko p̃ia 
doko, go te naata ega wo da mari a ega mataku mau. 

11Nalakena kinau a sikoti ko naga aga mauti ko, Yehovah e noa e: nalakena aga 
wo mari puoli ki nalauna maga mamau puti waina a daperavera ki‐go usuraki 
ara, ma aga wo da mari puoli ki‐go mau; ma aga wo parati ko navaratiana leana, 
go aga wo da noa naga sogi e puoli ki‐go mau. 

12Nalakena Yehovah e noa dapala nea, e naga, Namari‐sa‐ki‐go‐ana ega wo da 
makoto mau, go wotu anigo e sa p̃arua liu. 

13Tea waina ega vululu navululuana anigo e dika, naga p̃a vei tea vivisiana: tea 
ni namaripauri‐ko‐ana e dika. 

14Tea dodomi ko maga mamau puti eu malio ki‐go; eu da moro midoa ki‐go mau: 
nalakena kinau a atugi ko ki naatugiana ni nakokonaana sikai, ki navaratiana ni 
tea dodotika sikai; nalakena namarinaleotageleana anigo e p̃arua, nalakena 
namarinaleosaana anigo maga eu laapa. 

15Ekasana ku do kuapioso narogokitesaana anigo? Navitivitinuana anigo e mari 
sa nopu mau: nalakena namarinaleotageleana anigo e p̃arua, nalakena 
namarinaleosaana anigo maga eu laapa, e pei nalakena a mari ko ki tea mamau 
puti waia. 

16Nalakena tea wanogoe tea maga mamau puti waina eu dinomi ko, euga wo pei 
tea dinomiana; go tea kokona ki‐go maga sara naata kakada, euga wo pei tea 
viragi‐lua‐pavakotoana; go tea maga waina eu puti lua pavakoto ako, euga wo 
pei tea vuti‐luapavakotoana sikai, go tea maga mamau puti waina eu dape 
pavakoto ako, aga wo pitua ki da euga vei tea tape‐pavakotoana. 

17Nalakena aga wo mari ko p̃a moro p̃ia, go aga wo mari wotu anigo maga euga 
apu, Yehovah e noa e; nalakena eu soso ko ki tea kopasiluaana sikai, doko do 
naga, Tea waia e pei Sion, waina te naata e da midoa ki nia mau. 

18Yehovah e noa dapala nea, e naga, Kuga leo, aga wo piragi liliua ki tap̃aup̃au 
maga ni Yakob waina eu pei tea viragi‐luapavakotokiana, po maritadodomi 
nasum̃atokoana aneana maga; go natokoana ega wo moro pei tea tavagiana 
doko tokora makaka kakana, go nasum̃a warua ega wo moro doko tokora waina 
e pea doko asa sala vea. 

19Nalegaana maga ni nasamasamaana euga wo pei tea rogoana m̃elu ara, go 
nadaleo ni tea maga waina eu do laelaea: go aga wo mari ra euga vavakawora, 
go euga wo da pisa maau mau; go aga wo mari ra euga vei tea dodomadaganiana, 
euga wo da pei tea dododaoana mau. 

20Go natuda maga euga wo moro dapala sala vea, go nasaisaiana adeada ega wo 
pei tea lawosokiana doko naraegu, go aga wo parati tea maga mamau puti waina 
eu diesoki ra. 

21Go tea maraki adeada ega wo pei naatam̃oli adeada sikai, to tea maramara 
adeada ega wo m̃elu m̃aleoputo kakada; go aga wo mari a ega wo disu paki 
m̃aladigi, go ega wo umai paki m̃aladigi kinau: nalakena sei e pe tum̃ana piviari 
naga e pe umai paki m̃aladigi kinau? 

22Yehovah e noa e. Go nimu kuga wo pei narei aginau, go kinau aga wo pei Sup̃e 
animu. 

23Kuga leo, suitaviro ki Yehovah, namaritausuana aneana nogo, e po dave pano, 
e pei suitaviro warua liu sikai: ega wo atugi nap̃au ni tea sigisigileo. 

24Namaetoana vivitinu ki Yehovah ega wo da liliu mau, pa pa nae ega wo 
pakavuro, go pa pa ega wo mari sua namidoakip̃otae‐ana maga ni nap̃op̃ona: 
doko naaleatia edaku maga, kuga wo midoaki atae tea wanogoe. 

Yeremiah 31 

1Ragi wanogoe, Yehovah e noa e, kinau aga wo pei Sup̃e ki naworawora maga 
mamau puti ni Israel, go nara euga wo pei narei aginau. 

2Yehovah e noa dapala nea, e naga, Narei waina lova e doropusi ra eu doko, eu 
pap̃ai nasaup̃iaana masop̃alo; Israel nogo, ragi waina e laaga naga ega veani 
namaromaroana. 

3Yehovah e pakilina ki nia pae uvea, po naga, Kinau a dodomi ko ki nadodomiana 
sikai waina e doko po doko mau doko: nalakena tea wanogoe naveilomauana 
aginau paki‐go e da makoto mau. 

4Aga wo moro davagi ko, go p̃a wo pei tea tavagiana, nagoroi atara ni Israel O: 
p̃a wo moro dum̃am̃a dekei ki‐go ki timbrel anigo maga, po dave pano doko 
nasaleana maga ki tea mari katakata maga. 

5P̃a wo moro lawo roara maga ni vaine tava maga ni Samaria: tea lalawo maga 
euga wo lalawo, po laelaea nawa kakada. 

6Nalakena naaleatia sikai ega wo doko, ragi waina tea leleogoro maga waina eu 
doko tava maga ni Efraim euga wo pioso, po naga, Kuga tuleana, go tuga sake 
paki Sion pano punusi Yehovah Sup̃e anigida. 

7Nalakena Yehovah e noa dapala nea, e naga, Kuga kola laelaea nalakena Yakob, 
po sike nararasaana nalakena nap̃au ni nalauna maga: kuga rogorogo ki nia, 
kuga samasamani a, po naga, Yehovah O, p̃a mautipauri narei anigo, namagovai 
ni Israel. 

8Kuga leo, aga wo piragi lua ra m̃elu navanua ni north umai, po piragi saisai ki 
da m̃elu namatap̃ago maga ni maramana umai, nara ma tea kesa, go tea vei pito, 
go nagoroi vivilake go tea waina e dogo navitinuana ni navisoloana euga mamau: 
ega vei taua warua sikai waina ega wo liliu umai paki nea. 

9Euga wo umai, euga wo umai, euga wo dagi, go aga wo maraki ra ki 
navasapakavakaleana maga: aga wo mari ra euga wo surata pisari nap̃ap̃a 
noaisara maga, doko napua leana sikai waina euga wo da dapilagona asa mau: 
nalakena kinau a pei tama ni Israel, go Efraim e pei natugu takalapa. 

10Kuga rogo navasaana ki Yehovah, nimu nalauna maga O, po dogorogo ki nia 
naureure maga ni uvea, po naga, Nae waina e daperavera ki Israel, ega wo piragi 
saisai ki nia, po pavaigoro e, dapala waina tea leoparatiki sikai e do pavaigoro 
navata aneana. 

11Nalakena Yehovah e daulua Yakob, po pualua e m̃elu dua ki nam̃elearu ni tea 
waina e kasua liu sa. 

12Go euga wo umai po lega lagi doko tokora vakilagi ni Sion, go euga wo mamau 
puti sara paki nawiaana ki Yehovah, paki korn, go paki waine, go paki naroro, go 
paki tea vusavusa maga ni navata ni shiip go ni navata ni katel: go naatada ega 
wo dakiusi roara puevueana sikai; go euga wo da moro dogokitesa mau. 

13Ragi wanogoe nagoroi atara ega wo laelaea nasaleana, go natureai maga go 
namariki maga euga wo mamau puti mari katakata: nalakena aga wo doa 
nasusueana adeada ega vei nalaelaeaana, go aga wo pasa pakavakale ra, po dua 
ra nakola‐laelaeaana oli narogokitesaana adeada. 

14Go aga wo mari naata ni tea viri maga ega wo puka ki tea m̃anopunopu, go 
narei aginau euga wo maro nawiaana aginau, Yehovah e noa e. 

15Yehovah e noa dapala nea, e naga, Nadaleo sikai e pei tea rogoana doko Ramah, 
nalalagaarovaana, go natagiana warua, Rahel e do dagisi natuna maga; e karai 
naga ega vei tea vasapakavakaleana nalo ni natuna maga, nalakena eu puoli. 

16Yehovah e noa dapala nea, e naga, P̃a soki nadaleom̃a m̃elu dua ki natagiana, 
go namatam̃a ki naririmata maga: nalakena aga wo lagati dua ko ega vataka ni 
nawosiana anigo, Yehovah e noa e; go euga wo pae navanua ki tea kokona ki da 
liliu umai. 

17Go ragi edaku p̃a wo peani naleogoroana, Yehovah e noa e; go natum̃a maga 
euga wo moro liliu umai paki navanua adeada. 

18A dogo Efraim waina e dum̃ana dagisi a dapala nea, e naga, Ku parati au, go a 
pei tea varatiana, dapala kau vusavusa sikai waina e da atae nakau ni nanoa mau: 
p̃a viragi au liliu, naga aga vei tea viragi‐liliua‐kiana, nalakena ku pei Yehovah 
Sup̃e aginau. 

19Nalakena ragi waina a maradoa pano, a moro midoakidoa; go ragi waina a pei 
tea varatiana, a dum̃agu dapagi namaogu: a maliere, go a pinovinoi, nalakena a 
dapetape nadododaoana ni navei‐natureai‐ana aginau. 

20Efraim e pei natugu waina a dodomi a, e pei piakiki wia sikai; go ragi waina a 
do pasa dip̃a e, a do midoa ki parati ki nia: nalakena tea wanogoe nap̃op̃ogu e 
m̃aem̃ae nalo kakana; aga wo maritadodomi a, Yehovah e noa e. 

21P̃a tum̃am̃a manigo lawo ki navaivaiana maga napua, p̃a tum̃am̃a manigo lawo 
ki tea lawodu ni namaraki‐pisei‐kiana maga: p̃a midoa ki parati ki m̃ata ki napua 
anigo waina ku pae asa pano: p̃a moro liliu, nagoroi atara ni Israel O, p̃a moro 
liliu umai paki natokoana anigo maga waia. 

22P̃a wo surata dagiagi pa pa paki seve ragi, nagoroi atara O, waina ku dowo 
kitaku? Nalakena Yehovah e dawona ki naleo vau sikai maramana, Nagoroi ega 
wo moro liliu paki naanoai. 

23Yehovah ki taua maga, Sup̃e ki Israel, e noa dapala nea, e naga, Euga wo moro 
noa navasaana maga waia navanua ni Yudah, go natokoana kakana maga, ragi 
waina aga wo moro piragi liliua ki da, euga wo naga, Yehovah ega vasap̃ia ki‐go, 
natokoana ni naleanaana O, tava tapu O. 

24Go tea wosiwosi natano maga, go tea leoparatiki shiip maga, euga wo mamau 
puti doko Yudah go natokoana kakana maga. 

25Nalakena aga wo pakamaromaro ki naata waina e mawosa, go sara naata 
waina eu manainai, aga wo paka mauri ki da. 

26Go ragi wanogoe a darapa, po moro leleo, go namaturuana aginau e mari p̃ia 
kinau. 

27Kuga leo, naaleatia maga euga wo umai, Yehovah e noa e, go aga wo sapura ki 
naworawora ni naatam̃oli, go naworawora ni nalo tuavati, doko nasum̃a ni Israel 
go doko nasum̃a ni Yudah. 

28Go ega wo pakilina, naga dapala waina a pavaigoro ra naga aga vaku dakati go 
naga aga rakai, go naga aga tap̃olosiwo ki go naga aga mari puoli ki, go naga aga 
riesoki; dapala nogoe aga wo moro pavaigoro ra naga aga tavagi go naga aga 
lalawo, Yehovah e noa e. 

29Doko naaleatia maga wanogoe euga wo da moro noa naga, Tamada maga eu 
gani nawa ni vaine malimali, go natuda maga napatida eu mate. 

30Ma euga wo mate, sara naata sikasikai dip̃a namarinaleotageleana adeada: 
sara naata waina e pe tum̃ana gani nawa ni vaine malimali, napatina maga eu pe 
wo mate. 

31Kuga leo, naaleatia maga euga wo umai, Yehovah e noa e, go aga wo mari 
navasasokiana vau sikai paki nasum̃a ni Israel, go paki nasum̃a ni Yudah: 

32Ega wo da dakiusi navasasokiana waina a mari a paki tamada maga mau, 
naaleatia waina a puati nam̃elearuda naga aga viragi lua ra m̃elu dua ki navanua 
ni Ityipt umai; navasasokiana aginau wanogoe eu dapiri a, go kinau a pei 
adawota, Yehovah e noa e. 

33Ma tea waia e pei navasasokiana waina aga wo mari a paki nasum̃a ni Israel 
edaku ki naaleatia maga wanogoe, Yehovah e noa e; aga wo doropusi 
nawotaeana aginau ega toko nap̃alauda, go aga wo midiri a nap̃op̃oda; go kinau 
aga wo pei Sup̃e adeada, go nara euga wo pei narei aginau: 

34Go euga wo da moro dum̃ada pasa pisei ki da sara naata sikasikai paki tea ni 
m̃aladigi ki nia mau, go sara naata sikasikai paki taina, doko do naga, P̃a atae 
Yehovah: nalakena euga wo mamau puti atae au, ega vae tea vakitano kakada pa 
pa paki tea vakilagi kakada, Yehovah e noa e: nalakena aga wo madeada 
midoakikorokoro namarinaleotageleana adeada, go namarinaleosaana adeada, 
aga wo da moro midoa ki nia mau. 

35Yehovah waina e mari elo naga ega vei nasulu sikai ni aleati, go waina e mari 
natawonakiana maga ni atelagi go ni m̃asoe maga, naga euga vei nasulu sikai ni 
p̃ogi, waina e dap̃otae natasi waina napeao kakana maga eu do saruru; Yehovah 
ki taua maga e pei nagisana: nae e noa dapala nea, e naga, 

36Natawonakiana maga wanogoe eu pe m̃elu dua ki naraegu pano, Yehovah e 
noa e, naworawora ni Israel nara ma eu pe wo da moro pei nalauna sikai naraegu 
mau pa pa pa. 

37Yehovah e noa dapala nea, e naga, Nakoroatelagi ni elagi e pe mariatae pei tea 
rowogiana, go laketano maga ni maramana etano eu pe mariatae pei tea 
leousiusiatae‐ana, kinau ma a pe wo mari puoli ki naworawora ni Israel mamau 
puti nalakena tea mamau puti waina eu mari a, Yehovah e noa e. 

38Kuga leo, naaleatia maga euga wo umai, Yehovah e noa e, go natokoana ega wo 
moro magi Yehovah pei tea tavagiana, ega vae nasum̃a varau pakilagi ki Hananel 
pa pa liliu namata‐pua ni naweluki. 

39Go namea totowo ega wo dave po leana pano pa pa liliu tava Careb, go ega wo 
pei tea roaana tokora wanogoe po pano pa pa liliu Coah. 

40Go nap̃aloa mamau ni nap̃atoko mate maga, go ni natano‐apu maga, go vanua 
maga mamau puti pa pa liliu nap̃ap̃a noaisara Kidron, pa pa liliu naweluki ni 

namata‐pua ni horse paki taleva ni elo sake, ega wo pei tea tapu paki Yehovah; 
ega wo da moro pei tea vaku‐dakatiana, kite dap̃olosiwokiana mau pa pa pa. 

Yeremiah 32 

1Navasaana waina e pae Yehovah umai paki Yeremiah doko natau kerualima 
sikai ki Sedekiah nawota ni Yudah, waina e pei natau kerualima sikai tamate 
latolu ki Nebukadnessar. 

2Go doko ragi wanogoe naatam̃oli maga ni navakalo ki nawota ni Babelon eu 
kelugoro Yerusalem: go profeta Yeremiah e pei tea kokoroana doko roara ki tea 
vavaigoro maga, waina e doko nasum̃a ki nawota ni Yudah. 

3Nalakena Sedekiah nawota ni Yudah e kokoro e, doko do naga, Ekasana ku do 
peanoasai, doko do naga, Yehovah e noa dapala nea, e naga, Kuga leo, aga wo 
pitua ki natokoana waia paki nam̃elearu ni nawota ni Babelon, go nae ega wo 
dapepavakoto asa; 

4Go Sedekiah nawota ni Yudah ega wo da pei tea mautiana m̃elu dua ki 
nam̃elearu ni naka ni Kaldea mau, ma ega wo pei tea vituakiana paki nam̃elearu 
ni nawota ni Babelon, go eroga wo dum̃ada pasa paki da, narae paki narae, go 
namata paki namata; 

5Go nae ega wo piragi lua pavakoto Sedekiah paki Babelon pano, go ega wo doko 
tokora wanogoe doko pa pa aga wo pano po leo punusi a, Yehovah e noa e: ku 
pe marimari paki naka ni Kaldea, ma ku pe wo da marimatua ki da mau? 

6Go Yeremiah e naga, Navasaana ki Yehovah e pakilina kinau, doko do naga, 

7P̃a leo, Hanamel natu ni aloam̃a Shallum, ega wo pakilina ki‐go, go ega wo naga, 
P̃a tum̃am̃a manigo pakotovi vanua aginau waina e doko Anathoth: nalakena e 
leana ki‐go ki natauluaana naga p̃a vakotovi a. 

8Dapala nogoe Hanamel natu ni aloagu e umai punusi au roara ni tea vavaigoro 
maga pataka ni navasaana ki Yehovah, po noa kinau, e naga, A pavara ni ko, p̃a 
vakotovi vanua aginau waina e doko Anathoth, waina e doko navanua ni 
Benyamin: nalakena e pei tea anigo naga p̃a veani pioli ki nia, go e leana ki‐go 
naga p̃a taulua e; p̃a tum̃am̃a manigo pakotovi a. Go kinau a atae naga tea 
wanogoe e pei navasaana ki Yehovah. 

9Go a pakotovi vanua wanogoe waina e doko Anathoth paki Hanamel natu ni 
aloagu, po maneana dowogi m̃ane kakana, e pei shekel ni silver rualima sikai 
tamate larua. 

10Go a midiri nagisagu tusi ni navakotoviana, po pulusoki a, po soso tea 
noasokisoki maga umai, po maneana dowogi m̃ane kakana lasa rowogi. 

11Go a dape tusi wanogoe ni navakotoviana ni natano, tea waina e pei tea 
vulusokiana, pataka ni nawotaeana go ni natomariana, nara ma tea waina e da 
pei tea vulusokiana mau, ero dua puti: 

12Go a pitua ki tusi ni navakotoviana ni natano wanogoe paki nam̃elearu ni 
Baruk natu ni Neriah, natu ni Maseiah, doko narae ni Hanamel natu ni aloagu, go 
doko narae ni tea noasokisoki maga waina eu midiri nagisada tusi ni 
navakotoviana ni natano wanogoe, doko kivea ki naka ni Yudea mamau puti 
waina eu doko natano roara ni tea vavaigoro maga. 

13Go a pasa parati ki Baruk doko naraeda, 

14po naga, Yehovah ki taua maga, Sup̃e ki Israel, e noa dapala nea, e naga, P̃a tape 
tusi dua waia ni navakotoviana ni natano, tea waia waina e pei tea vulusokiana, 
go kerua waia waina e da pei tea vulusokiana mau, po pai ra lasa sikai ni naruku; 
naga euga toko, po doko mau doko. 

15Nalakena Yehovah ki taua maga, Sup̃e ki Israel, e noa dapala nea, e naga, 
Nasum̃a maga go vanua maga go roara maga ni vaine euga wo moro pei tea 
vakotoviana navanua waia. 

16Go a pitua ki tusi ni navakotoviana ni natano wanogoe paki nam̃elearu ni 
Baruk natu ni Neriah, go edaku ki tea wanogoe a dapasavasa paki Yehovah, 

17po naga, Yehovah Sup̃e O, p̃a leo, nigo ku mari nakoroatelagi go maramana ki 
namarimatuaana warua anigo go ki aru saikiana anigo; tea waina e kasua liu 
paki‐go naga ku mari sap̃o mari a, e dika: 

18Nigo ku maritadodomi taua manu laapa, go ku lagati pitua ki 
namarinaleotageleana ki tamada maga paki narum̃a ni natuda maga waina eu 
edakugoro ra: Sup̃e warua, Tea Kasua Mau, Yehovah ki taua maga e pei nagisana: 

19Ku pei tea warua nalo ni namidoakip̃otaeana, go ku pei tea marimatua nalo ni 
nawosiana: namatam̃a ero do leo punusi napua maga mamau puti ki naatam̃oli 
natuda maga; naga p̃a tua ra sara naatam̃oli sikasikai ega vataka ni napua adeada 
maga, go ega vataka ni nawa ni natomariana adeada maga: 

20Ku lawo ki navaivaiana maga go tea ni namagaana maga eu doko navanua ni 
Ityipt pa pa paki naaleatia waia, go doko Israel go m̃aleoputo ni naatam̃oli maga 
mamau puti; go ku dum̃am̃a manigo mari nagisa sikai, dapala waina e doko 
naaleatia waia; 

21Go ku piragi lua narei anigo Israel m̃elu dua ki navanua ni Ityipt umai, ki 
navaivaiana maga, go ki tea ni namagaana maga, go ki nam̃elearu kasua sikai, go 
ki aru saikiana sikai, go ki namatakuana warua liu sikai; 

22Go ku dua ra navanua waia, waina ku pivisa paki tamada maga naga p̃a tua ra 
asa, navanua sikai waina e sara ki milk go ki honi; 

23Go eu rumai paki asa, po peani pioli ki nia; ma eu da dogo parati ki nadaleom̃a 
mau, kite surata nawotaeana anigo mau; eu da mari te navatuna waina ku dip̃aki 
da naga euga mari a mau: nalakena tea wanogoe ku mari nasaana mamau puti 
waia e pa parati ki da: 

24P̃a leo, natauakiana maga eu po umai dip̃a natokoana naga euga marimatua ki 
nia; go natokoana e pei tea vituakiana paki nam̃elearu ni naka ni Kaldea waina 
eu do marimari dip̃a e, nalakena lova, go navitoloana, go nasasanaana sa: go tea 
waina ku pasa asa, e po lolomana; go p̃a leo, ku punusi a. 

25Go ku noa ki nau, Yehovah Sup̃e O, ku naga, P̃a tum̃am̃a manigo pakotovi vanua 
ki m̃ane, po soso tea noasokisoki maga umai; ma natokoana e pei tea vituakiana 
paki nam̃elearu ni naka ni Kaldea. 

26Go navasaana ki Yehovah e umai paki Yeremiah, 

27po naga, P̃a leo, kinau a pei Yehovah, Sup̃e ki nap̃okasi mamau puti: te 
navatuna sikai e doko waina e kasua liu au dapala waina a mari sap̃o mari a, 
kite? 

28Nalakena tea wanogoe Yehovah e noa dapala nea, e naga, Kuga leo, aga wo 
pitua ki natokoana waia paki nam̃elearu ni naka ni Kaldea, go paki nam̃elearu ni 
Nebukadnessar nawota ni Babelon, go nae ega wo marimatua ki nia: 

29Go naka ni Kaldea, waina eu do marimari dip̃a natokoana waia, euga wo umai 
po dokoni natokoana waia ki nakapu, po dap̃ara ki nia, go nasum̃a kakana maga, 
waina eu pitua ki tea ni nap̃o wia nam̃asua ni nap̃au ni nasum̃a kakana maga 
paki Baal, po daki navituaana takiana maga paki sup̃e p̃ota maga, po mari au a 
maeto ki da. 

30Nalakena Israel natuna maga go Yudah natuna maga eu mari tea waina e sa 
namatagu pae ragi ni navei‐natureai‐ana adeada pa pa pa: nalakena Israel 
natuna maga eu mari au a maeto ki nawosiana ni nam̃elearuda maga, Yehovah e 
noa e. 

31Nalakena natokoana waia e mari p̃auluulu paki nau, po mari au a maeto po 
maritausu pae naaleatia waina e pei tea tavagiana asa pa pa paki naaleatia waia; 
dapala waina aga wo mari puoli ki nia m̃elu dua ki namatagu: 

32Nalakena namariana sa mamau puti ki Israel natuna maga go ki Yudah natuna 
maga, waina eu mari p̃auluulu paki nau asa, naga a maeto ki da, nara ma nawota 
adeada maga, go tea maraki adeada maga, go tea viri adeada maga, go profeta 
adeada maga, go naatam̃oli maga ni Yudah, go naatatoko maga ni Yerusalem. 

33Go eu atutaku paki nau, go e da pei naraeda mau: go a pasa pisei ki da 
pitip̃atip̃a, ma eu da daki dorogo naga euga tape natapavanauana mau. 

34Ma eu lawo ki tea mamaragokiana adeada maga ekopu ni nasum̃a waina e pei 
tea salagisana ki nagisagu, po mari a e pei tea m̃oli. 

35Go eu davagi tokora vakilagi maga ki Baal, waina eu doko nap̃aloa ni natu ni 
Hinnom, naga euga vitua ki natuda naanoai maga go natuda nagoroi maga euga 
vei navituaana tap̃arakiana maga paki Molek; waina kinau a da dip̃aki da asa 
mau, go waina e da umai paki namidodoana aginau mau, naga euga mari tea 
mamaragokiana wanogoe; naga euga mari Yudah euga mari naleo sa. 

36Go nalakena tea wanogoe, Yehovah Sup̃e ki Israel e noa dapala nea nalo ni 
natokoana waia waina ku noa nalo kakana, ku naga, E pei tea vituakiana paki 
nam̃elearu ni nawota ni Babelon ki lova, go ki navitoloana, go ki nasasanaana sa: 

37e naga, Kuga leo, aga wo piragi saisai ki da m̃elu dua ki navanua maga mamau 
puti waina a kopasi lua ra paki asa pano, doko namaetoana go doko 
namaritausuana aginau, go doko namaritausuana warua: go aga wo moro piragi 
liliua ki da umai paki tokora waia, go aga wo mari ra euga wo doko p̃ia doko: 

38Go euga wo pei narei aginau, go kinau aga wo pei Sup̃e adeada: 

39Go aga wo dua ra p̃op̃o sikai maau go napua sikai maau, naga euga matau ki 
nau pa pa pa; naga ega vei nawiaana adeada go nawiaana ki natuda maga waina 
euga wo edakugoro ra: 

40Go aga wo mari navasasokiana sikai paki da, waina ega wo du du po du mau 
du, naga aga wo da m̃elu dua ki da pano mau, go naga aga wo da makoto ki tea 
wia waina aga mari a paki da mau; go aga wo doro namatau‐kinau‐ana ega wo 
doko nap̃op̃oda, naga euga wo da maradoa m̃elu dua kinau pano mau. 

41Go aga wo samasama ara naga aga mari tea wia paki da, go aga wo lawo ki da 
navanua waia doko naveilomauana ki nap̃op̃ogu mamau go ki naatagu mamau. 

42Nalakena Yehovah e noa dapala nea, e naga, Dapala waina a mari nasaana 
warua liu e pa parati ki narei waia, dapala nogoe aga wo moro mari nawiaana 
mamau puti waina a sai a paki da, ega wo pakilina ki da. 

43Go vanua maga euga wo pei tea vakotoviana navanua waia, waina ku noa nalo 
kakana, ku naga, E pei maso maladi, naatam̃oli go nalo tuavati e dika asa; e pei 
tea vituakiana paki nam̃elearu ni naka ni Kaldea. 

44Naatam̃oli maga euga wo pakotovi vanua maga ki m̃ane, po midiri nagisada 
maga tusi ni navakotoviana kakada maga, po pulusoki ra, po soso tea 
noasokisoki maga umai, doko navanua ni Benyamin, go doko tokora maga 
daliviri Yerusalem, go doko natokoana maga ni Yudah, go doko natokoana maga 
ni navanua ni tava maga, go doko natokoana maga ni malo matemate maga, go 
doko natokoana maga ni Sauth: nalakena aga wo piragi liliua ki naviragi‐
luapavakotoana adeada, Yehovah e noa e. 

Yeremiah 33 

1Go navasaana ki Yehovah e moro umai paki Yeremiah sala kerua, ragi waina e 
ko pei tea kokoroana doko roara ni tea vavaigoro maga, e naga, 

2Yehovah waina e mari maramana, Yehovah waina e dawona ki nia po lawo‐ki‐
laketoko asa; Yehovah e pei nagisana: 

3nae e naga, P̃a vioso paki nau, go aga wo pasadara ko, go aga wo pisei ki‐go 
naleo warua maga ni p̃aia waina ku da pea atae ra mau. 

4Nalakena Yehovah, Sup̃e ki Israel, e noa dapala nea nalo ni nasum̃a maga ni 
natokoana waia, go nalo ni nasum̃a maga ki nawota maga ni Yudah, waina eu pei 
tea rakaiana naga euga vei nakokoro sikai dip̃a natauakiana maga ni 
nakelugoroana go dip̃a lova: 

5e naga, Eu rumai naga euga marimari dip̃a naka ni Kaldea, ma e pei naga euga 
mari ra euga vura ki nap̃atoko mate maga ni naatam̃oli maga, waina kinau a atugi 
ra namaetoana aginau go namaritausuana aginau, go waina nasigisigileoana 
adeada e pei nalakena a dasuru ki naraegu paki natokoana waia. 

6P̃a leo, aga wo piragi nawiaana go namaripauriana umai paki asa, go aga wo 
mari pauri ra; go aga wo madeada mari natam̃ateana go natokop̃iaana eroga wo 
dokolina ki da. 

7Go aga wo piragi liliua ki tea viragi‐lua‐pavakotoana maga ni Yudah, go tea 
viragi‐lua‐pavakotoana maga ni Israel, go aga wo davagi ra euga wo moro doko 
ega tapala ragi vea. 

8Go aga wo mari ra euga tautau m̃elu dua ki namarinaleotageleana adeada 
mamau puti, waina eu mari naleo sa asa dip̃a au; go aga wo madeada 
midoakikorokoro namarinaleotageleana adeada maga mamau puti, waina eu 
mari naleo sa asa dip̃a au, go waina eu mari natapiriana asa dip̃a au. 

9Go natokoana waia ega wo maginau pei nagisa sikai ni nalaelaeaana, tea ni 
nasamasamaana sikai, go tea ni nasamasamaniana sikai, narae ni nalauna maga 
mamau puti ni maramana, waina euga wo dogo narogorogoana nalo ni nawiaana 
mamau puti waina aga wo mari a paki da, go euga wo mataku po duruuru 
nalakena nawiaana mamau go natam̃ateana mamau waina aga wo maneana 
mari a. 

10Yehovah e noa dapala nea, e naga, Doko tokora waia waina nimu ku noa nalo 
kakana, ku naga, E pei maso maladi sikai, naatam̃oli go nalo tuavati eu dika asa; 
doko natokoana maga ni Yudah go napua maga ni Yerusalem waina eu maladi 
doko, naatam̃oli go naatatoko go nalo tuavati eu dika ara, 

11Doko tokora wanogoe nadaleo ni nalaelaeaana go nadaleo ni nasamasamaana 
ega wo moro pei tea rogoana asa, nadaleo ni tea vitawiri, go nadaleo ni tea laki, 

nadaleo ni tea maga waina eu naga, Tuga samasama ni Yehovah ki taua maga, 
nalakena Yehovah e p̃ia, nalakena nadodomiana aneana e du du po du mau du: 
go nadaleo ni tea maga waina eu do dape naviriana maga ni 
navasadodom̃atakiana umai paki ekopu ni nasum̃a ki Yehovah. Nalakena aga wo 
piragi liliua ki tea viragi‐lua‐pavakotoana maga ni navanua euga toko ega tapala 
waina eu doko ragi vea, Yehovah e noa e. 

12Yehovah ki taua maga e noa dapala nea, e naga, Tokora waia waina e maladi 
doko, waina naatam̃oli go nalo tuavati eu dika asa, go natokoana kakana maga 
mamau puti, euga wo moro pei tokora tokoana maga ki tea leoparatiki maga ni 
shiip, tokora waina navata ni shiip adeada euga wo one natano asa. 

13Doko natokoana maga ni navanua ni tava maga, go doko natokoana maga ni 
malo matemate, go doko natokoana maga ni Sauth, go doko navanua ni 
Benyamin, go doko tokora maga waina eu dalivirigoro Yerusalem, go doko 
natokoana maga ni Yudah, navata maga ni shiip euga wo moro liu pano etano ki 
nam̃elearu ni tea waina e do peve ra, Yehovah e noa e. 

14Kuga leo, naaleatia maga euga wo umai, Yehovah e noa e, go aga wo pakavuro 
nasaiana aginau waina a noa sua e nalo ni nasum̃a ni Israel go nalo ni nasum̃a ni 
Yudah. 

15Doko naaleatia maga wanogoe, go doko ragi sikai maau wanogoe, aga wo mari 
Ara sikai ni naleanaana ega wo magi David pei nasiri; go nae ega wo mari 
navasap̃otaeana go naleanaana navanua. 

16Doko naaleatia maga wanogoe Yudah ega wo pei tea mautiana, go Yerusalem 
ega wo doko p̃ia doko: go nagisana waina ega wo pei tea salagisana asa ega vei 
tea waia, Yehovah e pei namarinaleoleanaana anigida. 

17Nalakena Yehovah e noa dapala nea, e naga, Naatam̃oli sikai waina ega tasake 
malo tasake ni nasum̃a ni Israel, ega wo da puoli ki David mau; 

18Go naatam̃oli sikai waina ega vitua ki navituaana tap̃arakiana maga, go waina 
ega tap̃ara ki naviriana maga ni navinaga, go waina ega mari naviriana maga ni 
sara ragi, ega wo da puoli ki tea viri maga, naworawora ni Levi mau. 

19Go navasaana ki Yehovah e umai paki Yeremiah, 

20doko do naga, Yehovah e noa dapala nea, e naga, Waina ku pe mariatae mari 
kotovi navasasokiana aginau waina a mari a nalo ni naaleatia, go navasasokiana 
aginau waina a mari a nalo ni nap̃ogiana, dapala waina naaleatia go nap̃ogiana 
eroga wo da pakilina ragi ni natatutakiana kakada mau; 

21Navasasokiana aginau paki tea suasua aginau David e pe moro mariatae pei 
tea marikotoviana, dapala waina natuna sikai waina ega maramara doko malo 
tasake aneana, ega wo dika; go navasasokiana aginau paki tea viri maga, 

naworawora ni Levi, tea suasua aginau maga, nae ma e pe mariatae pei tea 
marikotoviana tapala nogoe. 

22Dapala waina m̃asoe maga ni nakoroatelagi eu mari sap̃o pei tea veve‐atae‐
ana, go dapala waina naworaone ni natasi e mari sap̃o pei tea rowogi‐atae‐ana; 
dapala nogoe aga wo mari naworawora ni tea suasua aginau David euga wo 
laapa, nara ma tea ni naworawora ni Levi waina eu do maginau suasua. 

23Go navasaana ki Yehovah e moro umai paki Yeremiah, doko do naga, 

24Ku da midoakiusiusi tea waina narei waia eu noa e, waina eu naga, Yehovah e 
dip̃adoa naworawora dua waina e dum̃ana matadoa ra, kite? Dapala nogoe eu 
midoaki p̃alo ki narei aginau, dapala waina eu da moro pei nalauna sikai 
namatada mau. 

25Yehovah e noa dapala nea, e naga, Kinau a pe ta lawosoki navasasokiana 
aginau waina a mari a nalo ni naaleatia go waina a mari a nalo ni nap̃ogiana, go 
a pe ta lawosoki natawonakiana maga nalo ni nakoroatelagi go nalo ni 
maramana mau; 

26A pe wo dip̃adoa naworawora ni Yakob, go ni tea suasua aginau David, po da 
matadoa tea sikai ni naworaworana waina ega maramara dap̃au naworawora ni 
Abraham, Isaak, go Yakob mau. Ma aga wo piragi liliua ki tea viragi‐
luapavakotoana adeada maga, go aga wo maritadodomi ra. 

Yeremiah 34 

1Navasaana waina e pae Yehovah umai paki Yeremiah, ragi waina 
Nebukadnessar nawota ni Babelon, go naatam̃oli maga mamau puti ni navakalo 
aneana, go namarakiana maga mamau puti ni maramana waina eu doko etano 
ki naveinawotaana aneana, go narei maga mamau puti, eu mari navakalo dip̃a 
Yerusalem, go dip̃a natokoana kakana maga, 

2e naga, Yehovah Sup̃e ki Israel e noa dapala nea, e naga, P̃a vano, po pasa paki 
Sedekiah nawota ni Yudah, po noa ki nia, p̃a naga, Yehovah e noa dapala nea, e 
naga, P̃a leo, kinau aga wo pitua ki natokoana waia paki nam̃elearu ni nawota ni 
Babelon, go nae ega wo dap̃ara ki nia ki nakapu: 

3Go p̃a wo da pei tea mautiana m̃elu dua ki nam̃elearuna mau, ma p̃a wo pei tea 
vuasokiana, po pei tea vituakiana paki nam̃elearuna; go p̃a wo punusi nawota ni 
Babelon namata paki namata, go nae ega wo pasa paki‐go narae paki narae, go 
p̃a wo paki Babelon pano. 

4Ma p̃a rogo navasaana ki Yehovah, Sedekiah nawota ni Yudah O: Yehovah e noa 
dapala nea nalo kakam̃a, 

5e naga, P̃a wo da mate ki lova mau; P̃a wo mate natam̃ateana; go dapala 
natap̃arakiana maga waina eu magi tamam̃a maga mari a, nawota vea maga 

waina eu pea ki‐go nogo, euga wo moro manigo mari natap̃arakiana sikai ega 
tapala nogoe; go euga wo dagisi ko, doko do naga, Awi, nawota! Nalakena kinau 
a noa sua navasaana wanogoe, Yehovah e noa e. 

6Go profeta Yeremiah e noa navasaana maga mamau puti wanogoe paki 
Sedekiah nawota ni Yudah doko Yerusalem, 

7Ragi waina naatam̃oli maga ni navakalo ki nawota ni Babelon eu mari navakalo 
dip̃a Yerusalem, go dip̃a natokoana maga ni Yudah waina ero pei tea toropusiana 
doko, dip̃a Lakish go dip̃a Asekah nogo; nalakena nara dua ni natokoana 
p̃aakagoroana maga ni Yudah ero sikida pei tea toropusiana doko. 

8Navasaana waina e pae Yehovah umai paki Yeremiah, edaku ki ragi waina 
nawota Sedekiah e mari navasasokiana sikai paki narei mamau puti waina eu 
doko Yerusalem, naga ega rogorogo ki naveresi‐m̃oli‐kiana sikai paki da; 

9Naga sara naata sikasikai ega suasua ki tea suasua naanoai aneana, go naga sara 
naata sikasikai ega suasua ki tea suasua nagoroi aneana, waina eu pei naka ni 
Heberu, naanoai go nagoroi, naga euga vei tea veresi‐m̃oli‐kiana; naga te naata 
sikai ega ta mari taina, naka ni Yudea sikai, ega maneana suasua mau: 

10Go eu dogo parati ki nia, tea maraki maga mamau puti go narei mamau puti, 
waina eu sili paki navasasokiana wanogoe, naga sara naata sikasikai ega suasua 
ki tea suasua naanoai aneana, go naga sara naata sikasikai ega suasua ki tea 
suasua nagoroi aneana, naga euga vei tea veresi‐m̃oli‐kiana, naga euga ta moro 
pei naviti adeada maga mau; eu dogo parati ki nia, po suasua ki da naga euga vei 
tea veresi‐m̃oli‐kiana: 

11Ma edaku ki tea wanogoe eu maradoa, po mari tea suasua naanoai maga 
wanogoe, go tea suasua nagoroi maga, waina eu suasua ki da naga euga vei tea 
veresi‐m̃oli‐kiana, eu mari ra eu moro liliu, po mari ra eu doko etano paki da 
naga euga vei tea suasua naanoai maga go tea suasua nagoroi maga: 

12Nalakena tea wanogoe navasaana ki Yehovah e umai paki Yeremiah pae 
Yehovah, 

13po naga, Yehovah Sup̃e ki Israel, e noa dapala nea, e naga, Kinau a mari 
navasasokiana sikai paki tamamu maga naaleatia waina a piragi lua ra m̃elu dua 
ki navanua ni Ityipt umai, m̃elu dua ki nasum̃a ni navei‐naviti‐ana, doko do naga, 

14Ragi ni nanopuana ni natau kelarua, kuga wo suasua sara naata sikasikai ki 
taina, waina e pei Heberu sikai, waina e pei tea soriana paki‐go, go waina e 
manigo suasua natau latesa sua, p̃a suasua ki nia naga ega vei tea veresi‐
m̃olikiana m̃elu dua ki‐go pano: ma tamamu maga eu da daki dorogo paki nau 
mau, kite daki nadaligada mau. 

15Go nimu ku maradoa liliu, go ku mari tea waina e leana namatagu, doko do 
dogorogo ki naveresi‐m̃oli‐kiana, sara naata sikasikai paki tea ni m̃aladigi ki nia; 

go ku mari navasasokiana sikai naraegu ekopu ni nasum̃a waina e pei tea 
salagisana ki nagisagu: 

16Ma ku moro maradoa pano, po mari m̃oli ki nagisagu, go ku sikasikai sarasara 
mu mari tea suasua naanoai animu, go tea suasua nagoroi animu, waina ku 
suasua ki da naga euga vei tea veresi‐m̃oli‐kiana naga euga tum̃ada mari 
namasauana adeada, ku mari ra eu moro liliu; go ku mari ra eu doko etano paki 
mu, naga euga manimu pei tea suasua naanoai maga go tea suasua nagoroi maga. 

17Nalakena tea wanogoe Yehovah e noa dapala nea, e naga, Ku da dogo parati ki 
nau mau, ku da dogorogo ki naveresi‐m̃olikiana mau, sara naata sikasikai paki 
taina, go sara naata sikasikai paki tea ni m̃aladigi ki nia: kuga leo, Yehovah e noa 
e, kinau a dogorogo paki mu ki naveresi‐m̃oli‐kiana sikai paki lova, go paki 
nasasanaana sa, go paki navitoloana; go aga wo mari mu kuga vei tea 
duletuleakiana usuraki namarakiana maga mamau puti ni maramana. 

18Go aga wo pitua ki naatam̃oli maga waina eu dapiri navasasokiana aginau, 
waina eu da mari pataka ni navasaana maga ni navasasokiana waina eu mari a 
naraegu, ragi waina eu daep̃orae kau natuna e dua asa, po surata pae namawota 
ni matele kakana maga; 

19Tea maraki maga ni Yudah, go tea maraki maga ni Yerusalem, atavau maga, go 
tea viri maga, go naatatoko maga mamau puti ni navanua, waina eu surata pae 
namawota ni matele maga ni kau natuna wanogoe; 

20Tea maga mamau puti wanogoe aga wo pitua ki da paki nam̃elearu ni tea 
kokona ki da maga, go paki nam̃elearu ni tea maga waina eu laaga namauriana 
adeada: go nap̃atoko mate adeada maga euga wo pei navinaga ki manu maga ni 
namalopa, go ki nalo tuavati maga ni maramana. 

21Go Sedekiah nawota ni Yudah go tea maraki aneana maga, aga wo pitua ki da 
paki nam̃elearu ni tea kokona ki da maga, go paki nam̃elearu ni tea maga waina 
eu laaga namauriana adeada, go paki nam̃elearu ni naatam̃oli maga ni navakalo 
ki nawota ni Babelon, waina eu m̃elu dua ki mu pano. 

22Kuga leo, aga wo pitip̃aki, Yehovah e noa e, po mari ra euga moro umai paki 
natokoana waia; go euga wo mari navakalo dip̃a e, po mari matua ki nia, po 
dap̃ara ki nia ki nakapu: go aga wo mari natokoana maga ni Yudah euga vei maso 
maladi sikai, naatam̃oli ega wo dika ara. 

Yeremiah 35 

1Navasaana waina e umai paki Yeremiah pae Yehovah naaleatia maga ki 
Yehoiakim natu ni Yosiah, nawota ni Yudah, waina e naga, 

2P̃a vano, po punusi tea ni nasum̃a ki Rekab, go p̃a vasa paki da, po piragi ra umai 
paki ekopu ni nasum̃a ki Yehovah, paki ekopu ni em̃ago maga sikai kakada, po 
dua ra waine naga euga munugi a. 

3Go dapala nogoe a piragi Yaasaniah natu ni Yeremiah, natu ni Habasiniah, nara 
ma taina maga, go natuna maga mamau puti, go tea maga mamau puti ni nasum̃a 
ki Rekab; 

4Go a piragi ra umai paki ekopu ni nasum̃a ki Yehovah, paki ekopu ni em̃ago ki 
Hanan, natu ni Ikdaliah naatam̃oli ki Sup̃e natuna maga, waina e doko nadigi ni 
em̃ago ki tea maraki maga, waina e doko elagi ki em̃ago ki Maaseiah natu ni 
Shallum, tea vavaigoro namata: 

5Go a lawo ki lasa munu maga waina eu pura ki waine, go lasa munu maga narae 
ni naatam̃oli maga ni nasum̃a ki Rekab, go a noa ki da, a naga, Kuga munu waine. 

6Ma eu naga, Auga wo da munu waine mau: nalakena tamagami Yonadab natu 
ni Rekab, e dip̃aki gami, po naga, Kuga ta munu waine mau, nimu go natumu 
maga pa pa pa: 

7Go kuga ta davagi nasum̃a sikai mau, kite sapura ki napati ni korn, kite lawo 
roara ni vaine kite pei talakea ni tea sikai mau: ma kuga toko tap̃aup̃au maga 
doko sara naaleatia ni namauriana animu; naga kuga mauri doko naaleatia laapa 
navanua waina ku m̃enaki atatoko asa. 

8Go au dogo parati ki navasaana ki tamagami Yonadab natu ni Rekab pataka ni 
tea mamau puti waina e pasa parati ki gami asa, naga auga ta munu waine mau 
sara naaleatia ni namauriana aginau, kinami ma nagoroi aginami maga, go 
natugami naanoai maga go natugami nagoroi maga; 

9Go naga auga ta maginami davagi nasum̃a maga naga auga toko ara mau: go au 
da pei talakea ni roara ni vaine kite vanua mau, go au dika ki korn: 

10Ma au doko tap̃aup̃au maga, go au dogo parati ki po mari pataka ni tea mamau 
puti waina tamagami Yonadab e dip̃aki gami asa. 

11Ma ragi waina Nebukadnessar nawota ni Babelon e sake umai dip̃a navanua, 
au naga, Kuga umai, go tuga vaki Yerusalem pano, nalakena namatakuana nalo 
ni naatam̃oli maga ni navakalo ki naka ni Kaldea, go nalakena namatakuana nalo 
ni naatam̃oli maga ni navakalo ki tea ni Siria; go dapala nogoe au m̃enaki atatoko 
Yerusalem. 

12Go navasaana pae Yehovah e umai paki Yeremiah, doko do naga, Yehovah ki 
taua maga, 

13Sup̃e ki Israel, e noa dapala nea, e naga, P̃a vano, po noa ki naatam̃oli maga ni 
Yudah go ki naatatoko maga ni Yerusalem, p̃a naga, Kuga wo da pei tea vasa‐

parati‐kiana naga kuga rogo parati ki navasaana aginau maga mau, kite? 
Yehovah e noa e. 

14Navasaana maga ki Yonadab natu ni Rekab, waina e dip̃aki natuna maga asa, 
naga euga ta munu waine mau, eu pei tea vavaigoroana, go pa pa paki naaleatia 
waia eu da munugi a mau, nalakena eu dogo parati ki natip̃akiana ki tamada: ma 
kinau a pasa paki mu pitip̃atip̃a, go ku da daki dorogo paki nau mau. 

15Go a dip̃aki lua tea suasua aginau profeta maga mamau puti pano punusi mu 
pitip̃atip̃a, doko do naga, Kuga maradoa liliu sara naata kakamu m̃elu dua ki 
napua sa animu, po midoakidoa pa dua ki natomariana animu maga, po da 
surata dausi sup̃e p̃ota maga naga kuga madeada suasua mau, go kuga wo doko 
navanua waina a dua mu asa, nimu ma tamamu maga: ma ku da daki nadaligamu 
mau, kite daki dorogo paki nau mau. 

16Nalakena natu maga ni Yonadab natu ni Rekab eu mari pataka ni natip̃akiana 
ki tamada waina e dip̃aki da asa, ma narei waia eu da dogo parati ki nau mau; 

17Nalakena tea wanogoe Yehovah Sup̃e ki taua maga, Sup̃e ki Israel, e noa dapala 
nea, e naga, Kuga leo, kinau aga wo piragi umai paki Yudah go paki naatatoko 
maga mamau puti ni Yerusalem, nasaana mamau puti waina a noa sua naga aga 
mari a dip̃a ra: nalakena a pasa paki da, ma eu da daki dorogo mau; go a pioso 
paki da, ma eu da pasadara mau. 

18Go Yeremiah e noa ki tea ni nasum̃a ki Rekab, e naga, Yehovah ki taua maga, 
Sup̃e ki Israel, e noa dapala nea, e naga, Nalakena ku dogo parati ki natip̃akiana 
ki tamamu Yonadab, po pavaigoro navasaparatikiana aneana maga mamau puti, 
po mari pataka ni tea mamau puti waina e dip̃aki mu asa; 

19Nalakena tea wanogoe Yehovah ki taua maga, Sup̃e ki Israel, e noa dapala nea, 
e naga, Yonadab natu ni Rekab ega wo da dika mau ki naatam̃oli sikai waina ega 
lawodu naraegu. 

Yeremiah 36 

1Go e pakilina natau kevati ki Yehoiakim natu ni Yosiah nawota ni Yudah, naga 
navasaana waia e pae Yehovah umai paki Yeremiah, e naga, 

2P̃a tape tusi lulukiana sikai, po midiri navasaana maga mamau puti euga toko 
asa, waina a noa sua paki‐go dip̃a Israel go dip̃a Yudah, go dip̃a nalauna maga 
mamau puti, pae naaleatia waina a pasa paki‐go, pae naaleatia maga ki Yosiah 
pa pa paki naaleatia waia. 

3Mase tea ni nasum̃a ni Yudah eu pe rogo narogorogoana nalo ni nasaana 
mamau puti waina a naga aga mari a ega vakilina ki da; go eu pe liliu sara naata 
sikasikai m̃elu dua ki napua sa adeada; go kinau a pe mariatae madeada 
midoakikorokoro namarinaleotageleana adeada go namarinaleosaana adeada. 

4Go Yeremiah e soso Baruk natu ni Neriah umai punusi a; go Baruk e midiri 
navasaana maga mamau puti ki Yehovah waina eu dave m̃elu nawoka ni 
Yeremiah, waina Yehovah e noa ki nia asa, e midiri ra tusi lulukiana sikai. 

5Go Yeremiah e dip̃aki Baruk, doko do naga, Kinau a pei tea tip̃agoroana; a mari 
sa paki ekopu ni nasum̃a ki Yehovah mau: 

6Nalakena tea wanogoe nigo p̃a vano, go p̃a veve navasaana maga waina ku 
midiri ra tusi lulukiana wanogoe, navasaana maga ki Yehovah waina eu dave 
m̃elu nawokagu, p̃a veve ra nadaliga ni narei, naaleatia sikai ni navaliana: go p̃a 
moro peve ra nadaliga ni naatam̃oli maga mamau puti ni Yudah waina eu m̃elu 
dua ki natokoana adeada maga po umai. 

7Mase eu pe tum̃ada mari navavaraniana maga paki Yehovah, po maradoa liliu 
sara naata sikasikai m̃elu dua ki napua sa adeada: nalakena namaetoana go 
namaritausuana waina Yehovah e noa naga ega mari a dip̃a narei waia, e p̃arua. 

8Go Baruk natu ni Neriah e mari pataka ni tea mamau puti waina profeta 
Yeremiah e dip̃aki nia asa; e peve navasaana maga ki Yehovah waina eu pei tea 
midiriana tusi lulukiana wanogoe, ekopu ni nasum̃a ki Yehovah. 

9Go e pakilina natau kelima ki Yehoiakim natu ni Yosiah, nawota ni Yudah, 
atelagi keloveti kakana, naga narei mamau puti waina eu doko Yerusalem, go 
narei mamau puti waina eu m̃elu dua ki natokoana maga ni Yudah umai paki 
Yerusalem, eu dogorogo ki navaliana sikai narae ni Yehovah. 

10Go navasaana maga ki Yeremiah waina eu doko tusi wanogoe, Baruk e peve ra 
doko ekopu ni nasum̃a ki Yehovah, ekopu ni em̃ago ki Cemariah natu ni Shafan 
tea midiri, doko roara ni elagi, tokora waina eu sili asa namata‐pua vau ni 
nasum̃a ki Yehovah, e peve ra nadaliga ni narei mamau puti. 

11Go ragi waina Mikaiah natu ni Cemariah, natu ni Shafan, e dogo navasaana 
maga mamau puti ki Yehovah waina eu pei tea midiriana tusi wanogoe pa pa e 
nopu, 

12E siwo paki nasum̃a ki nawota pano, po paki ekopu ni em̃ago ki tea midiri: go 
p̃a leo, tea maraki maga mamau puti eu doko tokora wanogoe, Elishama tea 
midiri, go Delaiah natu ni Shemaiah, go Elnathan natu ni Akbor, go Cemariah 
natu ni Shafan, go Sedekiah natu ni Hananiah, nara ma tea maraki maga eu 
mamau. 

13Go Mikaiah e noakisai ra navasaana mamau puti waina e dogo sua e, ragi waina 
Baruk e peve tusi wanogoe nadaliga ni narei. 

14Nalakena tea wanogoe tea maraki maga mamau puti wanogoe eu dip̃aki lua 
Yehudi natu ni Nethaniah, go Shelemiah natu ni Kushi, pa punusi Baruk, doko do 
naga, P̃a tape tusi lulukiana wanogoe waina ku peve a nadaliga ni narei, po piragi 

a umai. Go dapala nogoe Baruk natu ni Neriah e dape tusi lulukiana wanogoe 
nam̃elearuna, po umai punusi ra. 

15Go eu noa ki nia, eu naga, P̃a toko natano, po peve a nadaligagami. Go Baruk e 
peve a nadaligada. 

16Go e pakilina, ragi waina eu dogo navasaana maga mamau puti wanogoe, eu 
mataku, po dum̃ada leo punusi ra, po noa ki Baruk, eu naga, E one gida one naga 
tuga noa ki nawota nalo ni navasaana maga mamau puti waia. 

17Go eu pusuusu ki Baruk, eu naga, P̃a noa ki gami asa, e dapale sava waina ku 
midiri navasaana maga mamau puti waia waina eu dave m̃elu nawokana? 

18Go Baruk e pasadara ra, po naga, Nae e noa kinau navasaana maga mamau puti 
waia ki nagolena, go kinau a midiri ra ki noai loa doko tusi waia. 

19Go tea maraki maga eu noa ki Baruk, eu naga, P̃a vano, nimu ma Yeremiah, po 
dum̃amu dasuru ki mu; go koroga ta noa ki te naata sikai ki tokora waina koroga 
toko asa mau. 

20Go eu paki ekopu ni roara punusi nawota; ma eu doropusi tusi lulukiana 
wanogoe e doko ekopu ni em̃ago ki Elishama tea midiri; go eu noasai navasaana 
maga mamau puti nadaliga ni nawota. 

21Go nawota e dip̃aki lua Yehudi pano naga ega varaki tusi lulukiana wanogoe 
umai: go e dape lua e m̃elu dua ki ekopu ni em̃ago ki Elishama tea midiri. Go 
Yehudi e peve a nadaliga ni nawota, go nadaliga ni tea maraki maga mamau puti, 
waina eu lawodu nap̃irikia ni nawota. 

22Go nawota e doko natano ekopu ni nasum̃a ni namamaladiana, e pei atelagi 
keloveti: go nakapu sikai e do pavaga lasa ni nakapu vavaga waina e doko kivea 
ki nia. 

23Go e pakilina, ragi waina Yehudi e peve namalaga e alagoro dolu kite pati, naga 
nawota e dovae kotovi a ki masimasi kiki, po nadi ki nia paki nakapu vavaga 
waina e doko lasa ni nakapu vavaga, pa pa tusi lulukiana mamau e pei tea kani‐
puoli‐kiana ki nakapu waina e doko lasa ni nakapu vavaga. 

24Go eu da mataku mau, kite pua p̃orae sugoro adeada maga mau, nawota kite 
tea suasua aneana maga te sikai kakada waina eu dogo navasaana maga mamau 
puti wanogoe. 

25Go Elnathan go Delaiah go Cemariah eu mari navavaraniana paki nawota naga 
ega ta dap̃ara ki tusi lulukiana wanogoe mau: ma e da daki dorogo paki da mau. 

26Go nawota e dip̃aki Yerahmeel nawota natuna, go Seraiah natu ni Asriel, go 
Shelemiah natu ni Abdeel, naga euga vuasoki Baruk tea midiri, go profeta 
Yeremiah: ma Yehovah e dasuru ki da. 

27Go edaku ki ragi waina nawota e dap̃ara ki tusi lulukiana wanogoe, go 
navasaana maga waina Baruk e midiri ra asa, waina eu dave m̃elu nawoka ni 
Yeremiah, navasaana ki Yehovah e umai paki Yeremiah, doko do naga, 

28P̃a moro dape tusi lulukiana p̃ota sikai, po midiri navasaana maga mamau puti 
euga toko asa, waina eu pea pei tea midiriana tusi lulukiana vea, waina 
Yehoiakim nawota ni Yudah e po dap̃ara ki nia. 

29Go nalo ni Yehoiakim nawota ni Yudah, p̃a naga, Yehovah e noa dapala nea, e 
naga, Nigo ku dap̃ara ki tusi lulukiana wanogoe, doko do naga, Ekasana ku midiri 
doko naga, Nawota ni Babelon ega wo umai po mari sa sa ki navanua waia, go 
ega wo mari puoli ki naatam̃oli go nalo tuavati m̃elu dua ki nia pano? 

30Nalakena tea wanogoe Yehovah e noa dapala nea nalo ni Yehoiakim nawota ni 
Yudah, e naga, Nae ega wo dika ki naatam̃oli waina ega tasake malo tasake ki 
David: go nap̃atoko mate aneana ega wo pei tea nadikiana pano paki 
navivitinuana ni aleati, go paki namamaladiana ni p̃ogi. 

31Go aga wo parati a nara ma naworaworana go tea suasua aneana maga 
nalakena namarinaleotageleana adeada; go aga wo mari nasaana mamau puti 
ega va parati ki da, go ega va parati ki naatatoko maga ni Yerusalem, go ega va 
parati ki naatam̃oli maga ni Yudah, nasaana mamau puti waina a noa sua naga 
aga mari a paki da, ma eu da daki dorogo mau. 

32Go Yeremiah e dape tusi lulukiana p̃ota sikai, po dua tea midiri Baruk natu ni 
Neriah asa; go nae e midiri navasaana maga eu doko asa waina eu dave m̃elu 
nawoka ni Yeremiah, navasaana mamau puti waina eu pea pei tea midiriana tusi 
waina Yehoiakim nawota ni Yudah e dap̃ara ki nia nakapu: go navasaana laapa 
waina eu dakiusi navasaana maga wanogoe, eu moro pei tea midiriana sokari ra. 

Yeremiah 37 

1Go Sedekiah natu ni Yosiah e maramara, e pei nawota du oli Koniah natu ni 
Yehoiakim, waina Nebukadnessar nawota ni Babelon e mari a e pei nawota 
navanua ni Yudah. 

2Ma nae, go tea suasua aneana maga, go narei ni navanua, eu da daki dorogo paki 
navasaana maga ki Yehovah mau, waina e pasa asa pae nawoka ni profeta 
Yeremiah. 

3Go nawota Sedekiah e dip̃aki lua Yehukal natu ni Shelemiah, go Sefaniah natu 
ni Maaseiah tea viri pa punusi profeta Yeremiah, po naga, P̃a maginami pavara 
paki Yehovah Sup̃e aginami. 

4Go Yeremiah e sikoti narei doko do sili umai po do dave pano: nalakena eu ko 
da doropusi a paki nasum̃a ni navavaigoroana. 

5Go naatam̃oli maga ni navakalo ki Faraoh eu m̃elu dua ki Ityipt: go ragi waina 
naka ni Kaldea waina eu kelugoro Yerusalem eu dogo narogorogoana nalo 
kakada, eu doropusi Yerusalem po pano. 

6Go navasaana ki Yehovah e umai paki profeta Yeremiah, doko do naga, 

7Yehovah Sup̃e ki Israel e noa dapala nea, e naga, Kuga noa ega tapala nea paki 
nawota ni Yudah waina e dip̃aki lua mu umai punusi au naga kuga vusuusu 
kinau, kuga naga, Kuga leo, naatam̃oli maga ni navakalo ki Faraoh waina eu dave 
umai naga euga silae mu, euga wo liliu paki Ityipt, navanua adeada. 

8Go naka ni Kaldea euga wo moro umai, po mari navakalo dip̃a natokoana waia; 
go euga wo mari matua ki nia, po dap̃ara ki nia ki nakapu. 

9Yehovah e noa dapala nea, e naga, Kuga ta dum̃amu surue mu mau, doko do 
naga, Naka ni Kaldea euga wo doropusi gami po pano: nalakena euga wo da 
doropusi mu po pano mau. 

10Nalakena ku pe atugi puti naatam̃oli maga ni navakalo ki naka ni Kaldea waina 
eu mari navakalo dip̃a mu, go tea kakada maga waina eu pei tea toropusiana 
doko eu pe vei wotu mau, ma eu pe wo duleana sara naata sikasikai kakada doko 
tap̃aup̃au adeada, po dap̃ara ki natokoana waia ki nakapu. 

11Go e pakilina ragi waina naatam̃oli maga ni navakalo ki naka ni Kaldea eu 
doropusi Yerusalem po pano nalakena eu matau ki naatam̃oli maga ni navakalo 
ki Faraoh, 

12E pakilina naga Yeremiah e dave m̃elu dua ki Yerusalem naga ega vano paki 
navanua ni Benyamin, naga ega tape matele aneana tokora wanogoe, m̃aleoputo 
ni narei aneana. 

13Go ragi waina e doko namata‐pua ni Benyamin, nap̃au ni tea vavaigoro maga 
sikai kakada e doko tokora wanogoe, nagisana Iriyah natu ni Shelemiah, natu ni 
Hananiah; go e nadi ki nam̃elearuna paki profeta Yeremiah, po naga, Ku do dowo 
pano paki naka ni Kaldea. 

14Go Yeremiah e naga, E pei nasorosoroana sikai; a da do dowo pano paki naka 
ni Kaldea mau; ma Iriyah e da daki dorogo paki nia mau: dapala nogoe e puasoki 
Yeremiah, po piragi a umai punusi tea maraki maga. 

15Go tea maraki maga eu maeto p̃arua ki Yeremiah, po p̃okati a, po doropusi a 
paki ekopu ni nasum̃a ni navavaigoroana, doko nasum̃a ki Yonathan tea midiri; 
nalakena eu mari nasum̃a wanogoe e pei nasum̃a ni navavaigoroana. 

16Go ragi waina Yeremiah e paki ekopu ni nasum̃a ni m̃orutano, go paki ekopu 
ni em̃ago kirikiri kakana maga, go ragi waina Yeremiah e doko tokora wanogoe 
doko naaleatia laapa; 

17Ragi wanogoe nawota Sedekiah e dip̃aki lua po paraki nia umai: go nawota e 
pusuusu ki nia, ero dua maau, doko nasum̃a aneana, po naga, Te navasaana sikai 
e pae Yehovah umai, kite? Go Yeremiah e naga, Io. Go e moro naga, P̃a wo pei tea 
vituakiana paki nam̃elearu ni nawota ni Babelon. 

18Go Yeremiah e moro noa ki nawota Sedekiah, e naga, Kinau a mari naleo sa 
nasava dip̃a ko, kite dip̃a tea suasua anigo maga, kite dip̃a narei waia, naga ku 
doropusi au paki nasum̃a ni navavaigoroana? 

19Profeta anigo maga nara wai, waina eu peanoasai paki‐go, doko do naga, 
Nawota ni Babelon ega wo da umai mari dip̃a ko, kite dip̃a navanua waia mau? 

20Go p̃a taki dorogo, a pavara ni ko asa, nawota aginau nawota O: p̃a suasua 
kinau naga navavaraniana aginau ega valoti paki naraem̃a, a pavara ni ko asa; go 
p̃a ta moro dip̃aki lua au pano paki nasum̃a ki Yonathan tea midiri waina mau, 
mase a pe mate tokora wanogoe. 

21Go nawota Sedekiah e pitip̃aki, go eu doropusi Yeremiah paki roara ki tea 
vavaigoro maga, go eu dua e m̃olim̃oli ni bred sikasikai sara naaleatia pae napua 
ni tea tao ni bred, pa pa bred e nopu natokoana. Dapala nogoe Yeremiah e doko 
roara ki tea vavaigoro maga doko. 

Yeremiah 38 

1Go Shefatiah natu ni Mattan, go Cedaliah natu ni Pashur, go Yukal natu ni 
Shelemiah, go Pashur natu ni Malkiyah, eu dogo navasaana maga waina 
Yeremiah e noa ki narei mamau puti asa, doko do naga, 

2Yehovah e noa dapala nea, e naga, Naata waina ega wo doko natokoana waia 
doko, ega wo mate ki lova, go ki navitoloana, go ki nasasanaana sa: ma naata 
waina ega wo dave pano po dowo paki naka ni Kaldea, ega wo mauri, go 
namauriana aneana ega wo maneana pei tea vuti‐luapavakotoana sikai, go nae 
ega wo mauri. 

3Yehovah e noa dapala nea, e naga, Natokoana waia ega wo pei tea vituakiana 
paki nam̃elearu ni naatam̃oli maga ni navakalo ki nawota ni Babelon, go nae ega 
wo marimatua ki nia. 

4Go tea maraki maga eu noa ki nawota, eu naga, Naatam̃oli waia ega vei tea 
toropusiana paki namateana, au pavara ni ko asa; nalakena e do mari nam̃elearu 
ni naatam̃oli maga ni navakalo waina eu ko doko natokoana waia doko, go 
nam̃elearu ni narei mamau puti, eu manainai, pae navasaana maga wanogoe 
waina e do noa ki da asa: nalakena naatam̃oli waia e da do magi narei waia laaga 
nawiaana mau, ma eu do laaga namarisa‐kida‐ana. 

5Go nawota Sedekiah e naga, Kuga leo, e doko nam̃elearumu: nalakena nawota 
e mari sa mari te navatuna dip̃a mu mau. 

6Go eu puasoki Yeremiah, po nadi ki nia paki m̃orutano ki Malkiyah natu ni 
nawota, waina e doko roara ki tea vavaigoro maga: go eu doro Yeremiah 
pakitano ki natali solisoki maga. Go m̃orutano wanogoe noai e dika asa, ma e pei 
nalepa mau: go Yeremiah e diro doko nalepa wanogoe doko. 

7Go ragi waina Ebed‐melek, naatam̃oli ni Ethiopia, atavau sikai waina e doko 
nasum̃a ki nawota, e dogo naga eu doropusi Yeremiah e doko m̃orutano 
wanogoe; go nawota e doko natano namatapua ni Benyamin; 

8Ragi wanogoe Ebed‐melek e dave m̃elu dua ki nasum̃a ki nawota, po pasa paki 
nawota, 

9po naga, Nawota aginau nawota O, naatam̃oli maga wanogoe eu mari tea waina 
e sa nalo ni tea mamau puti waina eu mari a paki profeta Yeremiah, waina eu 
nadi ki nia paki m̃orutano; go ega mate tokora wanogoe waina e doko asa 
nalakena navitoloana: nalakena navinaga e dika natokoana. 

10Go nawota e dip̃aki Ebed‐melek naatam̃oli ni Ethiopia, po naga, P̃a matadoa 
naatam̃oli dolu, go kuga vano, po dape dakati profeta Yeremiah m̃elu dua ki 
m̃orutano, mase e pe mate asa. 

11Go Ebed‐melek go naatam̃oli maga wanogoe eu mamau pano, po paki ekopu ni 
nasum̃a ki nawota, paki ekopu ni em̃ago sikai waina eu do daua ki tea suniana 
maga asa, doko nasum̃a ni natauakiana ni naleo wia maga, po dape lua m̃elu dua 
ki tokora wanogoe sugoro tuai maga go nakulukulu madada maga, po doropusi 
ra pakitano ki natali solisoki maga paki m̃orutano dua Yeremiah ara. 

12Go Ebed‐melek naatam̃oli ni Ethiopia e noa ki Yeremiah, e naga, P̃a toropusi 
sugoro tuai maga go nakulukulu madada maga waia navinam̃a, etano ni natali 
solisoki maga. Go Yeremiah e mari dapala nogoe. 

13Go eu pua dakati Yeremiah ki natali solisoki maga, po dape dakati lua e m̃elu 
dua ki m̃orutano: go Yeremiah e doko roara ki tea vavaigoro maga doko. 

14Go nawota Sedekiah e dip̃aki lua, po paraki Yeremiah umai punusi a namata 
sili ketolu ni nasum̃a ki Yehovah: go nawota e noa ki Yeremiah, e naga, Aga wo 
pusuusu paki‐go ki navusuusuana sikai; p̃a ta dasuru ki te navatuna paki nau 
mau. 

15Go Yeremiah e noa ki Sedekiah, e naga, A pe noakisai ko asa, ku pe wo da 
doropusi au paki namateana, kite? Go a pe vasa parati ki‐go, ma ku pe wo da daki 
dorogo paki nau mau. 

16Go nawota Sedekiah e pivisa paki Yeremiah, ero dua maau, po naga, Yehovah 
e mauri, waina e mari naatagida, go aga wo da doropusi ko paki namateana mau, 
kite pitua ki‐go paki nam̃elearu ni naatam̃oli maga waia waina eu do laaga 
namauriana anigo. 

17Go Yeremiah e noa ki Sedekiah, e naga, Yehovah Sup̃e ki taua maga, Sup̃e ki 
Israel, e noa dapala nea, e naga, Ku pe tave pano po dowo paki tea maraki maga 
ki nawota ni Babelon, naatam̃a e pe wo mauri, go natokoana waia e pe wo da pei 
tea tap̃arakiana ki nakapu mau; go p̃a wo mauri, nimu ma tea ni nasum̃a anigo: 

18Ma ku pe karai dave pano po dowo paki tea maraki maga ki nawota ni Babelon, 
natokoana waia e pe wo pei tea vituakiana paki nam̃elearu ni naka ni Kaldea, go 
nara euga wo dap̃ara ki nia ki nakapu, go p̃a wo da pei tea mautiana m̃elu dua ki 
nam̃elearuda mau. 

19Go nawota Sedekiah e noa ki Yeremiah, e naga, Kinau a matau ki naka ni Yudea 
waina eu dowo pano paki naka ni Kaldea, mase eu pe vitua ki nau paki 
nam̃elearuda, go eu pe mari saudoa kinau. 

20Ma Yeremiah e naga, Euga wo da pitua ki‐go paki da mau. P̃a rogo parati ki 
nadaleo ni Yehovah, a pavara ni ko asa, nalo ni tea waina a noa ki‐go asa: dapala 
nogoe ega wo p̃ia ki‐go, go naatam̃a ega wo mauri. 

21Ma ku pe karai dave pano, tea waia e pei navasaana waina Yehovah e pisei 
kinau asa: 

22P̃a leo, a punusi nagoroi maga mamau puti waina eu pei tea toropusiana doko 
nasum̃a ki nawota ni Yudah, eu doko pei tea viragiluaana pano punusi tea 
maraki maga ki nawota ni Babelon, doko do naga, Naatam̃oli ni natam̃ateana 
anigo maga eu surue ko, go eu marimatua ki‐go: natuam̃a ero diro nalepa: go 
nara eu m̃elu dua ki‐go pano. 

23Nagoroi animu maga mamau puti go natumu naanoai maga euga wo pei tea 
viragiluaana pano punusi naka ni Kaldea: go nigo ma p̃a wo da pei tea mautiana 
m̃elu dua ki nam̃elearuda mau, ma p̃a wo pei tea tape‐lua‐pavakotoana pae 
nam̃elearu ni nawota ni Babelon: go natokoana waia ega wo pei tea tap̃arakiana 
ki nakapu. 

24Go Sedekiah e noa ki Yeremiah, e naga, P̃a ta noa ki te naata ki navasaana maga 
waia mau, go p̃a wo da mate mau. 

25Ma tea maraki maga eu pe rogo naga a po pasa paki‐go, go eu pe umai punusi 
ko, po noa ki‐go naga, P̃a noakisai gami ki tea waina ku noa ki nawota asa; p̃a ta 
dasuru ki nia paki gami mau, go auga wo da doropusi ko paki namateana mau: 
go p̃a moro noa ki gami ki tea waina nawota e noa ki‐go asa. 

26E pe tapala nogoe, p̃a noa ki da, p̃a naga, A mari navavaraniana aginau narae 
ni nawota, naga ega ta mari au aga liliu paki nasum̃a ki Yonathan mau, naga aga 
mate tokora wanogoe. 

27Go tea maraki maga mamau puti eu rumai punusi Yeremiah, po pusuusu paki 
nia: go e noakisai ra pataka ni navasaana mamau puti wanogoe waina nawota e 

dip̃aki nia asa. Go eu da moro pasa paki nia mau; nalakena eu pei nara sikida 
maau waina eu atae naleo wanogoe. 

28Go dapala nogoe Yeremiah e doko roara ki tea vavaigoro maga pa pa paki 
naaleatia waina Yerusalem e pei tea marimatuakiana asa. Go e doko tokora 
wanogoe doko ragi waina Yerusalem e pei tea marimatuakiana. 

Yeremiah 39 

1(Go e pakilina natau keloveti ki Sedekiah nawota ni Yudah, doko atelagi 
kerualima sikai kakana, naga Nebukadnessar nawota ni Babelon, nara ma 
naatam̃oli ni navakalo aneana mamau puti, eu rumai po mari dip̃a Yerusalem, 
po kelugoro e; 

2Go doko natau kerualima sikai tamate sikai ki Sedekiah, atelagi kevati kakana, 
nakup̃a keloveti ni atelagi wanogoe, malo marip̃oraeana sikai e pei tea mariana 
p̃aaka maga ni natokoana:) 

3Go tea maraki maga mamau puti ki nawota ni Babelon eu sili pae asa, po doko 
natano namata‐pua ni m̃aleoputo, eu pei Nerkal‐sareser, Samkar‐nebo, 
Sarsekim, Rab‐saris, Nerkal‐sareser, Rabmak, nara ma tea maraki maga mamau 
puti ki nawota ni Babelon eu mamau. 

4Go e pakilina, ragi waina Sedekiah nawota ni Yudah go naatam̃oli maga mamau 
puti ni navakalo eu punusi ra, nara eu sava pano, eu dave m̃elu dua ki natokoana 
p̃ogi, pae napua ni roara ki nawota, pae namata‐pua waina e doko namawota ni 
p̃aaka dua: go e surata pae napua ni Arabah pano. 

5Ma naatam̃oli maga ni navakalo ki naka ni Kaldea eu sava dausi ra, po pa parati 
ki Sedekiah doko malo matemate maga ni Yeriko: go eu dape pavakoto asa, po 
piragi lua e sake paki Riblah doko navanua ni Hamath, pa punusi Nebukadnessar 
nawota ni Babelon, go nae e pasa p̃otae a. 

6Go nawota ni Babelon e atugi Sedekiah natuna maga naraena doko Riblah: go 
nawota ni Babelon e moro atugi naatam̃oli vakilagi maga mamau puti ni Yudah. 

7Go e asiri lua namata ni Sedekiah, po solisoki a ki tea moti maga, naga ega tape 
a paki Babelon pano. 

8Go naka ni Kaldea eu dap̃ara ki nasum̃a ki nawota go nasum̃a maga ni narei ki 
nakapu, po p̃oka p̃oraworae p̃aaka maga ni Yerusalem. 

9Go Nebusaradan, nap̃au ni tea vavaigoro maga, e piragi lua pavakoto narei 
maga waina eu pei tea toropusiana doko natokoana paki Babelon pano, nara ma 
tea maga waina eu dowo pano paki nia, go namagovai ni narei waina eu pei tea 
toropusiana doko eu mamau. 

10Ma Nebusaradan nap̃au ni tea vavaigoro maga e doropusi tea tika maga seara 
kakada waina eu pei tea tika lomau maga, eu doko navanua ni Yudah doko, go e 
dua ra roara maga ni vaine go vanua maga ragi sikai maau wanogoe. 

11Go Nebukadnessar nawota ni Babelon e pasa parati ki Nebusaradan nap̃au ni 
tea vavaigoro maga nalo ni Yeremiah, 

12e naga, P̃a viragi a pano, po leo parati ki m̃ata ki nia, po da mari te 
namarisakiana sikai paki nia mau; ma p̃a mari paki nia ega vataka ni tea waina 
ega noa ki‐go asa. 

13Dapala nogoe Nebusaradan nap̃au ni tea vavaigoro maga e pitip̃aki, go 
Nebusasban, Rab‐saris, go Nerkal‐sareser, Rab‐mak, go tasiga vakilagi maga ki 
nawota ni Babelon; 

14Eu dip̃aki lua, po piragi lua Yeremiah m̃elu dua ki roara ki tea vavaigoro maga, 
po pitua ki nia paki nam̃elearu ni Cedaliah natu ni Ahikam, natu ni Shafan, naga 
ega viragi a paki esum̃a ni kiana pano: go dapala nogoe e doko sikoti narei doko. 

15Go ragi waina Yeremiah e pei tea kokoro‐p̃onotiana doko roara ki tea 
vavaigoro maga, navasaana ki Yehovah e umai paki nia, po naga, 

16P̃a vano, po pasa paki Ebed‐melek naatam̃oli ni Ethiopia, po naga, Yehovah ki 
taua maga, Sup̃e ki Israel, e noa dapala nea, e naga, P̃a leo, aga wo pakavuro 
navasaana aginau maga dip̃a natokoana waia, po mari sa ki nia, aga wo da mari 
tea wia paki nia mau; go euga wo pei tea vakavuroana naraem̃a naaleatia 
wanogoe. 

17Ma aga wo mauti ko naaleatia wanogoe, Yehovah e noa e: go p̃a wo da pei tea 
vituakiana paki nam̃elearu ni naatam̃oli maga waina ku matau ki da mau. 

18Nalakena aga wo mauti ko, go p̃a wo da dowo ki lova mau, ma namauriana 
anigo ega wo manigo pei tea vuti‐lua‐pavakotoana sikai: nalakena ku pavatu au, 
Yehovah e noa e. 

Yeremiah 40 

1Navasaana waina e pae Yehovah umai paki Yeremiah, edaku ki waina 
Nebusaradan nap̃au ni tea vavaigoro maga e suasua ki nia naga ega m̃elu dua ki 
Ramah pano, ragi waina e piragi lua pavakoto asa doko pei tea soliana ki tea moti 
maga, nara ma tea viragi‐lua‐pavakotoana maga mamau puti ni Yerusalem go 
Yudah, ragi waina eu mamau puti pei tea viragi‐lua‐pavakotoana paki Babelon 
pano. 

2Go nap̃au ni tea vavaigoro maga e piragi lua Yeremiah, po noa ki nia, e naga, 
Yehovah Sup̃e anigo e noa p̃otae nasaana waia dip̃a tokora waia: 

3Go Yehovah e mari a e pakilina, go e po mari pataka ni tea waina e noa e; 
nalakena nimu ku mari naleo sa dip̃a Yehovah, go ku da dogo parati ki nadaleona 
mau, nalakena tea wanogoe naleo waia e umai paki mu. 

4Go p̃a leo, a peresi ko naaleatia waia m̃elu dua ki namori maga waina eu solisoki 
nam̃elearum̃a maga asa. E pe wia ki‐go naga p̃a sikoti au paki Babelon pano, p̃a 
umai, go kinau aga wo leo parati ki m̃ata ki‐go; ma e pe sa ki‐go naga p̃a sikoti au 
paki Babelon pano, p̃a toko: p̃a leo, navanua mamau e doko naraem̃a; tokora 
waina e p̃ia go e leana namatam̃a naga p̃a vaki asa, tokora wanogoe p̃a vaki asa. 

5Go ku pe wo doko, p̃a moro liliu pa punusi Cedaliah, natu ni Ahikam, natu ni 
Shafan, waina nawota ni Babelon e mari a e pei tea maramara dap̃au natokoana 
maga ni Yudah, go p̃a toko sikoti a doko m̃aleoputo ni narei: kite p̃a vaki tokora 
sikai waina ku pe midoa ki nia naga e p̃ia go e leana. Go nap̃au ni tea vavaigoro 
maga e dua e navinaga maga go navituaana sikai, po dip̃aki lua e pano. 

6Go Yeremiah e paki Mispah pano punusi Cedaliah natu ni Ahikam, po doko 
sikoti a doko m̃aleoputo ni narei waina eu pei tea toropusiana doko navanua. 

7Go ragi waina napau maga ni naatam̃oli maga ni navakalo waina eu doko vanua 
maga, nara ma naatam̃oli adeada maga, eu dogo naga nawota ni Babelon e mari 
Cedaliah natu ni Ahikam e pei tea maramara dap̃au navanua, go naga e dua e 
naatam̃oli maga, naanoai, go nagoroi, go piakirikiri maga, go tea tika maga ni 
navanua seara kakada ni tea maga waina eu da pei tea viragi‐lua‐pavakotoana 
paki Babelon pano mau; 

8Ragi wanogoe eu rumai paki Mispah punusi Cedaliah, eu pei Ishmael natu ni 
Nethaniah, go Yohanan go Yonathan, Kareah natuna maga, go Seraiah natu ni 
Tanhumeth, go Efai tea ni Netafah natuna maga, go Yesaniah natu ni Maakah 
nara ma naatam̃oli adeada maga eu mamau. 

9Go Cedaliah natu ni Ahikam natu ni Shafan e pivisa paki da go paki naatam̃oli 
adeada maga, po naga, Kuga ta mataku, kuga magi naka ni Kaldea suasua: kuga 
toko navanua, po magi nawota ni Babelon suasua, go kuga wo doko p̃ia doko. 

10Go kinau, kuga leo, kinau aga wo doko Mispah, naga aga manimu lawodu narae 
ni naka ni Kaldea waina euga wo umai punusi gami: ma nimu, kuga lei nawa ni 
vaine, go nawa matua maga, go oliva, po daua ki waine, go nawa maga, go naroro, 
doko lasa animu maga, po doko natokoana animu maga waina ku dape pavakoto 
ara. 

11Go ragi waina naka ni Yudea mamau puti waina eu doko Moab, go m̃aleoputo 
ni Ammon natuna maga, go Edom, go waina eu doko navanua p̃ota maga, eu 
dogo naga nawota ni Babelon e doropusi namagovai ni Yudah eu doko, go naga 
e lawo ki Cedaliah natu ni Ahikam, natu ni Shafan, e pei tea tap̃au dap̃au ra; 

12Ragi wanogoe naka ni Yudea mamau puti eu m̃elu dua ki tokora maga mamau 
puti waina eu pei tea kopasiluaana paki ara pano, po liliu umai paki navanua ni 

Yudah punusi Cedaliah, doko Mispah; go eu pila daua ki p̃arua ki waine go ki 
nawa matua maga. 

13Go Yohanan natu ni Kareah, go nap̃au maga mamau puti ni naatam̃oli maga ni 
navakalo waina eu doko navanua, eu rumai punusi Cedaliah, doko Mispah, 

14Go eu noa ki nia, eu naga, Nigo ku atae naga Baalis nawota ki Ammon natuna 
maga e po dip̃aki lua Ishmael natu ni Nethaniah naga ega mari punue ko, kite? 
Ma Cedaliah natu ni Ahikam e da saralomau ara mau. 

15Go Yohanan natu ni Kareah e pasa paki Cedaliah doko Mispah, ero dua maau, 
po naga, P̃a suasua kinau naga aga vano, a pavara ni ko asa, go aga wo atugi 
Ishmael natu ni Nethaniah, go te naata ega ta atae a mau: ekasana ega wo mari 
punue ko, dapala waina naka ni Yudea mamau puti waina eu pei tea saisaikiana 
umai punusi ko euga wo pei tea taperaverakiana, go namagovai ni Yudah waina 
eu pei tea toropusiana doko euga wo mate puoli? 

16Ma Cedaliah natu ni Ahikam e noa ki Yohanan natu ni Kareah, e naga, P̃a ta 
mari tea wanogoe mau: nalakena ku do pasa nasorosoroana nalo ni Ishmael. 

Yeremiah 41 

1Go e pakilina atelagi kelarua, naga Ishmael natu ni Nethaniah, natu ni Elishama, 
naworawora ni naveinawotaana sikai kakada, go tasiga vakilagi maga ki nawota 
sikai kakada, nara ma naatam̃oli rualima sikai eu mamau umai punusi Cedaliah 
natu ni Ahikam doko Mispah; go tokora wanogoe Mispah, eu mamau ganikani. 

2Go Ishmael natu ni Nethaniah, go naatam̃oli rualima sikai wanogoe waina eu 
sikoti a, eu duleana po atugi Cedaliah natu ni Ahikam natu ni Shafan, ki lova, po 
mari punue a, nae waina nawota ni Babelon e mari a e pei tea maramara dap̃au 
navanua. 

3Go Ishmael e mari punue puti naka ni Yudea waina eu mamau doko ma Cedaliah 
doko Mispah, nara ma naka ni Kaldea, naatam̃oli maga ni navakalo, waina eu pei 
tea vap̃aiana doko tokora wanogoe. 

4Go e pakilina matamai ki nia, go te naata e da atae naga Cedaliah e pei tea 
maripunueana mau, 

5E pakilina naga naatam̃oli seara eu pae Shekem umai, go pae Shiloh, go Samaria, 
eu pei naatam̃oli rualima latolu, go nalolu ni nasida e pei tea masiluaana, go 
sugoro adeada maga eu pei tea vuap̃oraeana, go eu dum̃ada dovae ra, go 
navituaana maga ni navinaga go libano eu doko nam̃elearuda, naga euga tape ra 
umai paki ekopu ni nasum̃a ki Yehovah. 

6Go Ishmael natu ni Nethaniah e dave m̃elu dua ki Mispah pano naga ega sua ra, 
e do pano, e do pano, e do dagi: go e pakilina, ragi waina e sua ra, naga e noa ki 
da, e naga, Kuga umai punusi Cedaliah natu ni Ahikam. 

7Go e doko, ragi waina eu rumai paki m̃aleoputo ni natokoana, naga Ishmael natu 
ni Nethaniah e atugi ra, po nadi ki da paki m̃orutano sikai, nae go naatam̃oli maga 
waina eu sikoti a doko. 

8Ma naatam̃oli rualima sikai eu pei tea vap̃aiana doko m̃aleoputo kakada, waina 
eu noa ki Ishmael, eu naga, P̃a ta mari punue gami mau: nalakena eu peani naleo 
tauakiana maga ni navinaga waina eu pei tea tasurukiana doko vanua maga, 
whiit, go barle, go naroro, go honi. Dapala nogoe e soki du, po da mari punue ra 
mau ragi waina e mari punue taida maga. 

9Go m̃orutano waina Ishmael e nadi ki nap̃atoko mate maga mamau puti asa, ni 
naatam̃oli maga waina e mari punue ra, nalakena nalo ni Cedaliah, e pei 
m̃orutano warua waina nawota Asa e mari a ega vei nakokoro sikai dip̃a Baasha 
nawota ni Israel; go Ishmael natu ni Nethaniah e mari a e pura ki tea maga waina 
eu pei tea maripunueana. 

10Go Ishmael e piragi lua pavakoto namagovai mamau ni narei waina eu pei tea 
toropusiana doko Mispah, nawota natuna nagoroi maga, go naatam̃oli mamau 
puti waina eu doko Mispah doko, waina Nebusaradan nap̃au ni tea vavaigoro 
maga e pitua ki da paki nam̃elearu ni Cedaliah natu ni Ahikam: Ishmael natu ni 
Nethaniah e piragi lua pavakoto ara, po m̃elu pano naga ega tuagoto pano punusi 
Ammon natuna maga. 

11Ma ragi waina Yohanan natu ni Kareah, go nap̃au maga mamau puti ni 
naatam̃oli maga ni navakalo waina eu mamau doko, eu dogo narogorogoana 
nalo ni tea sa mamau puti waina Ishmael natu ni Nethaniah e po mari a, 

12Ragi wanogoe eu mamau pano ma naatam̃oli maga mamau puti wanogoe naga 
euga mari navakalo paki Ishmael natu ni Nethaniah, go eu pap̃ai a doko nadigi 
ni noai warua waina e doko Cibeon. 

13Go e pakilina ragi waina narei mamau puti waina eu sikoti Ishmael eu punusi 
Yohanan natu ni Kareah, nara ma nap̃au maga mamau puti ni naatam̃oli maga ni 
navakalo waina eu mamau doko, e pakilina ragi wanogoe naga eu laelaea. 

14Go dapala nogoe narei mamau puti waina Ishmael e piragi lua pavakoto ara 
m̃elu dua ki Mispah, eu maradoa liliu po pa punusi Yohanan natu ni Kareah. 

15Ma Ishmael natu ni Nethaniah nara ma naatam̃oli latolu, eu sava dua ki 
Yohanan, go eu pa punusi Ammon natuna maga. 

16Go Yohanan natu ni Kareah nara ma nap̃au maga mamau puti ni naatam̃oli 
maga ni navakalo waina eu mamau doko, eu piragi narei mamau puti waina 
Ishmael natu ni Nethaniah e piragi lua pavakoto ara m̃elu dua ki Mispah, edaku 
ki waina e mari punue Cedaliah natu ni Ahikam, eu pei naatam̃oli kasua maga ni 
navakalo, go nagoroi maga, go piakirikiri maga, go atavau maga, waina Yohanan 
e moro piragi liliua ki da m̃elu dua ki Cibeon: 

17Go eu surata pano, po m̃enaki doko Kerut Kimham, waina e doko m̃aladigi ki 
Bethlehem, naga euga vaki Ityipt pano, 

18Nalakena naka ni Kaldea: nalakena eu matau ki da, nalakena Ishmael natu ni 
Nethaniah e atugi Cedaliah natu ni Ahikam, waina nawota ni Babelon e mari a e 
pei tea maramara dap̃au navanua. 

Yeremiah 42 

1Go nap̃au maga mamau puti ni naatam̃oli maga ni navakalo, go Yohanan natu 
ni Kareah, go Yesaniah natu ni Hoshaiah, go narei mamau puti pae tea vakitano 
maga pa pa paki tea vakilagi maga, eu rumai paki m̃aladigi, 

2Po noa ki profeta Yeremiah, eu naga, P̃a suasua, au pavara ni ko asa, naga 
navavaraniana aginami ega valoti paki naraem̃a, go p̃a maginami namagovai 
mamau waia dapasavasa paki Yehovah Sup̃e anigo; nalakena au pei tea visa 
maau ni tea laapa waina au pei tea toropusiana doko, dapala waina namatam̃a 
ero punusi gami: 

3Naga Yehovah Sup̃e anigo ega visei ki gami napua waina auga vae asa pano, go 
tea waina auga mari a. 

4Go profeta Yeremiah e noa ki da, e naga, Kinau a po dogo navasaana animu; 
kuga leo, aga wo mari natapasavasaana paki Yehovah Sup̃e animu, ega vataka ni 
navasaana animu maga; go ega wo pakilina, naga te navatuna waina Yehovah 
ega wo pasadara mu asa, aga wo noakisai mu asa; aga wo da mauti te navatuna 
sikai pa dua ki mu mau. 

5Go eu noa ki Yeremiah, eu naga, Yehovah ega vei tea noasokisoki lomau go leana 
namawota kakagida, au pe ta mari pataka ni navasaana mamau puti waina 
Yehovah Sup̃e anigo e pe wo dip̃aki lua ko naga p̃a noa ki gami asa. 

6E pe vei tea waina e p̃ia, kite e pe vei tea waina e sa, ma auga wo dogo parati ki 
nadaleo ni Yehovah Sup̃e aginami, waina au dip̃aki lua ko pano punusi a; naga 
auga toko p̃ia doko, ragi waina auga rogo parati ki nadaleo ni Yehovah Sup̃e 
aginami. 

7Go e pakilina doko nanopuana ni naaleatia rualima sikai, naga navasaana ki 
Yehovah e umai paki Yeremiah. 

8Go e soso Yohanan natu ni Kareah umai punusi a, nara ma nap̃au maga mamau 
puti ni naatam̃oli maga ni navakalo waina eu mamau doko, go narei mamau puti 
pae tea vakitano pa pa paki tea vakilagi, 

9Po noa ki da, e naga, Yehovah Sup̃e ki Israel, waina ku dip̃aki lua au pa punusi a 
naga aga manimu mari navavaraniana naraena, e noa dapala nea, 

10e naga, Ku pe wo doko navanua waia doko, kinau a pe wo davagi mu, po da 
dakai mu pakitano mau, go a pe wo lawo ki mu, po da paku dakati lua mu mau: 
nalakena a midoaki piri nasaana waina a mari a paki mu. 

11Kuga ta matau ki nawota ni Babelon mau, waina ku matau ki nia; kuga ta matau 
ki nia mau, Yehovah e noa e: nalakena kinau a sikoti mu doko naga aga mauti 
mu, go naga aga vualua mu m̃elu dua ki nam̃elearuna. 

12Go aga wo dua mu namaritadodomiana, naga nae ma ega wo maritadodomi 
mu, po mari mu kuga liliu paki navanua animu. 

13Ma ku pe naga, Auga wo da doko navanua waia doko mau; dapala waina ku da 
dogo parati ki nadaleo ni Yehovah Sup̃e animu mau; 

14Doko do naga, Ee; ma auga wo paki navanua ni Ityipt pano, tokora waina auga 
wo da punusi navakalo asa mau, kite dogo nadaleo ni paiga, kite navitoloana 
mau; go tokora wanogoe auga wo doko asa doko: 

15E pe tapala nogoe, kuga rogo navasaana ki Yehovah, nimu namagovai ni Yudah 
O, waina ku pei tea toropusiana doko: Yehovah ki taua maga, Sup̃e ki Israel, e 
noa dapala nea, e naga, Ku pe lawo ki naraemu naga ku pe vaki Ityipt pano, go 
ku pe vano naga ku pe m̃enaki atatoko asa; 

16E pe wo pakilina, naga lova waina ku matau ki nia, ega wo pa parati ki mu 
tokora wanogoe navanua ni Ityipt, go navitoloana waina ku matau ki nia, ega wo 
dausi mu pano m̃araverave paki tokora wanogoe Ityipt; go tokora wanogoe kuga 
wo mate asa. 

17Go ega wo dapala nogoe doko paki naatam̃oli maga mamau puti waina eu lawo 
ki naraeda naga euga vaki Ityipt pano, naga euga m̃enaki atatoko asa; euga wo 
mate ki lova, go ki navitoloana, go ki nasasanaana sa: go te naata sikai kakada 
ega wo da pei tea toropusiana doko kite pei tea mautiana mau m̃elu dua ki 
nasaana waina aga wo mari a ega va parati ki da. 

18Nalakena Yehovah ki taua maga, Sup̃e ki Israel, e noa dapala nea, e naga, 
Dapala waina namaetoana aginau go namaritausuana aginau ero pei tea takiana 
paki naatatoko maga ni Yerusalem, dapala nogoe namaritausuana aginau ega wo 
moro pei tea takiana paki mu, ragi waina kuga vaki Ityipt pano: go kuga wo pei 
tea mamaragokiana sikai, go tea ni nasaram̃akotoana sikai, go tea ni 
navasasakiana sikai, go tea ni navasapinoaana sikai; go kuga wo da moro punusi 
tokora waia mau. 

19Yehovah e noa sua nalo kakamu, nimu namagovai ni Yudah O, waina ku pei tea 
toropusiana doko, e naga, Kuga ta paki Ityipt pano mau: kuga atae naga kinau a 
noasokisoki paki mu naaleatia waia. 

20Nalakena ku dum̃amu mari namarisoreana nap̃op̃omu; nalakena ku dip̃aki lua 
au pano punusi Yehovah Sup̃e animu, doko do naga, P̃a maginami dapasavasa 

paki Yehovah Sup̃e aginami; go dapala tea mamau puti waina Yehovah Sup̃e 
aginami ega wo noa e, ega tapala nogoe p̃a noakisai gami asa, go auga wo mari 
ega vatakana. 

21Go naaleatia waia a noakisai mu asa; ma ku da dogo parati ki nadaleo ni 
Yehovah Sup̃e animu nalo ni te navatuna mau waina e dip̃aki lua au umai naga 
aga noakisai mu asa. 

22Nalakena tea wanogoe kuga atae naga kuga wo mate ki lova, go ki navitoloana, 
go ki nasasanaana sa, doko tokora waina ku masauna naga kuga vaki asa naga 
kuga m̃enaki atatoko asa. 

Yeremiah 43 

1Go e pakilina ragi waina Yeremiah e pasa sua paki narei mamau puti ki 
navasaana maga mamau puti ki Yehovah Sup̃e adeada, waina Yehovah Sup̃e 
adeada e dip̃aki lua e pano naga ega noa ki da asa, navasaana maga mamau puti 
wanogoe, go e nopu, 

2E pakilina naga Asariah natu ni Hoshaiah, go Yohanan natu ni Kareah, go 
naatam̃oli leomadaga maga mamau puti, eu pasa po noa ki Yeremiah, eu naga, 
Nigo ku pasa nasorosoroana: Yehovah Sup̃e aginami e da dip̃aki lua ko umai mau 
naga p̃a wo naga, Kuga wo da paki Ityipt pano naga kuga m̃enaki atatoko asa: 

3Ma Baruk natu ni Neriah e mari ko naga p̃a mari dip̃a gami, naga kuga vitua ki 
gami paki nam̃elearu ni naka ni Kaldea, naga nara euga toropusi gami paki 
namateana, kite piragi lua pavakoto gami paki Babelon pano. 

4Go dapala nogoe Yohanan natu ni Kareah, go nap̃au maga mamau puti ni 
naatam̃oli maga ni navakalo, go narei mamau, eu da dogo parati ki nadaleo ni 
Yehovah mau, naga euga doko navanua ni Yudah doko. 

5Ma Yohanan natu ni Kareah, go nap̃au maga mamau puti ni naatam̃oli maga ni 
navakalo, eu piragi namagovai mamau ni Yudah waina eu pae nalauna maga 
mamau puti waina eu pei tea kopasiluaana paki ara pano, liliu umai naga euga 
toko Yudah doko; 

6Naanoai maga, go nagoroi maga, go piakirikiri maga, go nawota natuna nagoroi 
maga, go sara naata waina Nebusaradan nap̃au ni tea vavaigoro maga e doropusi 
ra eu doko sikoti Cedaliah natu ni Ahikam natu ni Shafan, go profeta Yeremiah, 
go Baruk natu ni Neriah; 

7Go eu rumai paki navanua ni Ityipt; nalakena eu da dogo parati ki nadaleo ni 
Yehovah mau: go eu rumai pakilina Tapanes po doko asa. 

8Go navasaana ki Yehovah e umai paki Yeremiah doko Tapanes, po naga, 

9P̃a tape vatu warua maga nam̃elearum̃a, doko narae ni naatam̃oli maga ni 
Yudah, po dasuru ki da doko naruku, tokora welewelea waina e doko namata‐
pua ni nasum̃a ki Faraoh, doko Tapanes; 

10Go p̃a noa ki da, p̃a naga, Yehovah ki taua maga, Sup̃e ki Israel, e noa dapala 
nea, e naga, Kuga leo, aga wo dip̃aki lua po piragi tea suasua aginau 
Nebukadnessar nawota ni Babelon umai, go aga wo lawo ki malo tasake aneana 
ega toko elagi ni vatu maga waia waina a dasuru ki da; go nae ega wo sike 
tap̃aup̃au ni naveinawotaana aneana ega tap̃augoro ra. 

11Go nae ega wo umai, go ega wo atugi navanua ni Ityipt; tea maga waina 
namateana e pei adeada, euga wo pei tea vituakiana paki namateana, go tea 
maga waina naviragi‐lua‐pavakotoana e pei adeada, euga wo pei tea vituakiana 
paki naviragi‐lua‐pavakotoana, go tea maga waina lova e pei adeada, euga wo 
pei tea vituakiana paki lova. 

12Go aga wo dokoni nakapu sikai ekopu ni nasum̃a maga ki sup̃e maga ni Ityipt; 
go nae ega wo dap̃ara ki da, po piragi lua pavakoto ara pano: go ega wo dum̃ana 
kovagoro e ki navanua ni Ityipt, dapala waina tea leoparatiki shiip e do dum̃ana 
kovagoro e ki tea suniana aneana; go ega wo m̃elu dua ki tokora wanogoe po 
pano doko natam̃ateana. 

13Go ega wo moro mari p̃oraworae tea lawodu maga ni Beth‐shemesh, waina e 
doko navanua ni Ityipt; go nasum̃a maga ki sup̃e maga ni Ityipt, nae ega wo 
dap̃ara ki da ki nakapu. 

Yeremiah 44 

1Navasaana waina e umai paki Yeremiah nalo ni naka ni Yudea mamau puti 
waina eu doko navanua ni Ityipt, waina eu doko Mikdol, go Tapanes, go Nof, go 
navanua ni Pathros, 

2e naga, Yehovah ki taua maga, Sup̃e ki Israel, e noa dapala nea, e naga, Nimu ku 
punusi sua nasaana mamau puti waina a mari a paki Yerusalem, go paki 
natokoana maga mamau puti ni Yudah; go kuga leo, naaleatia waia eu pei malo 
maladi sikai doko, naatam̃oli e dika ara; 

3Nalakena nasigisigileoana adeada waina eu mari a, waina eu mari p̃auluulu 
kinau po mari au a maeto, nalakena eu pano naga euga tap̃ara ki tea ni nap̃o wia, 
go naga euga magi sup̃e p̃ota maga suasua, waina eu da atae ra mau, nara kite 
nimu, kite tamamu maga. 

4Ma a dip̃aki lua tea suasua aginau profeta maga mamau puti pa punusi mu 
pitip̃atip̃a, doko do naga, Ee, kuga ta mari tea mamaragokiana waia mau, waina 
kinau a pilosi a. 

5Ma eu da daki dorogo kite daki nadaligada mau, naga euga m̃elu dua ki 
nasigisigileoana adeada go naga euga ta dap̃ara ki tea ni nap̃o wia paki sup̃e p̃ota 
maga mau. 

6Nalakena tea wanogoe namaritausuana aginau go namaetoana aginau e pei tea 
takiana pano, go e pavaga natokoana maga ni Yudah, go napua maga ni 
Yerusalem; go eu makaka po pei maso maladi doko, dapala waina e doko 
naaleatia waia. 

7Nalakena tea wanogoe Yehovah Sup̃e ki taua maga, Sup̃e ki Israel, e noa dapala 
nea, e naga, Ekasana ku mari namarinaleosaana warua waia dum̃amu dip̃a mu, 
naga kuga taelua m̃elu dua ki mu tea matua naanoai go nagoroi, piakiki go tea 
waina e do susu, m̃elu dua ki m̃aleoputo ni Yudah, naga te naata sikai ega ta 
manimu pei tea toropusiana doko mau? 

8Ekasana ku mari p̃auluulu kinau po mari au a maeto ki nawosiana maga ni 
nam̃elearumu maga, doko do dap̃ara ki tea ni nap̃o wia paki sup̃e p̃ota maga 
navanua ni Ityipt, tokora waina ku paki asa pano naga kuga m̃enaki atatoko asa; 
naga kuga vei tea taeluaana, go naga kuga vei tea ni navasasakiana sikai, go tea 
ni navasapinoaana sikai usuraki nalauna maga mamau puti ni maramana? 

9Ku malio ki sua nasigisigileoana ki tamamu maga, go nasigisigileoana ki nawota 
maga ni Yudah, go nasigisigileoana ki nagoroi adeada maga, go nasigisigileoana 
animu, go nasigisigileoana ki nagoroi animu maga, waina eu mari a navanua ni 
Yudah, go napua maga ni Yerusalem, kite? 

10Nara eu da dum̃ada doro ra pakitano pa pa paki naaleatia waia mau, go eu da 
mataku, kite surata nawotaeana aginau mau, kite natawonakiana aginau maga 
mau, waina a lawo ki da naraemu go narae ni tamamu maga. 

11Nalakena tea wanogoe Yehovah ki taua maga, Sup̃e ki Israel, e noa dapala nea, 
e naga, Kuga leo, aga wo lawo ki naraegu ega tip̃a mu naga aga mari nasaana, 
naga aga taelua Yudah mamau. 

12Go nalo ni namagovai ni Yudah waina eu pei tea toropusiana doko, waina eu 
lawo ki naraeda naga euga vaki navanua ni Ityipt pano, naga euga m̃enaki 
atatoko asa, nara euga wo pei tea maripuolikiana; doko navanua ni Ityipt euga 
wo dowo; go euga wo pei tea maripuolikiana ki lova go ki navitoloana; euga wo 
mate, pae tea vakitano pa pa paki tea vakilagi, ki lova go ki navitoloana: go euga 
wo pei tea mamaragokiana sikai, go tea ni nasaram̃akotoana sikai, go tea ni 
navasasakiana sikai, go tea ni navasapinoaana sikai. 

13Nalakena aga wo parati tea maga waina eu doko navanua ni Ityipt, dapala 
waina a parati Yerusalem, ki lova, go ki navitoloana, go ki nasasanaana sa: 

14Dapala waina namagovai ni Yudah waina eu pei tea toropusiana doko, waina 
eu paki navanua ni Ityipt pano, naga euga m̃enaki atatoko asa, te naata sikai 
kakada ega wo da pei tea mautiana kite toropusiana mau, naga ega liliu paki 

navanua ni Yudah waina eu masauna naga euga liliu paki asa naga euga toko asa 
doko: nalakena te naata sikai kakada ega wo da liliu mau, ma tea maga waina 
euga sava pano nara euga sikida. 

15Go naanoai maga mamau puti waina eu atae naga adagoroi maga eu dap̃ara ki 
tea ni nap̃o wia paki sup̃e p̃ota maga, go nagoroi maga mamau puti waina eu 
lawodu m̃aladigi, nasaisaiana warua sikai, naatam̃oli maga mamau puti waina 
eu doko Pathros, doko navanua ni Ityipt, eu pasadara Yeremiah, po naga, 

16Nalo ni navasaana waina ku noa ki gami asa pae nagisa ni Yehovah, auga wo 
da dogo parati ki‐go asa mau. 

17Ma auga wo mari pataka ni sara navasaana maga waina eu dave m̃elu 
nawokagami, naga auga tap̃ara ki tea ni nap̃o wia paki nawota nagoroi ni 
nakoroatelagi, go naga auga taki navituaana takiana maga paki nia, dapala waina 
au mari a, kinami go tamagami maga, nawota aginami maga go tea maraki 
aginami maga, doko natokoana maga ni Yudah, go napua maga ni Yerusalem: 
nalakena doko ragi wanogoe navinaga aginami e p̃arua, go au doko p̃ia doko, go 
au da punusi te nasaana mau. 

18Ma pae naaleatia waina au makoto asa po da moro dap̃ara ki tea ni nap̃o wia 
paki nawota nagoroi ni nakoroatelagi mau, po da moro daki navituaana takiana 
maga paki nia mau, pa pa paki naaleatia waia, au dika ki sara naleo, go au do pei 
tea maripuolikiana ki lova go ki navitoloana. 

19Go ragi waina au dap̃ara ki tea ni nap̃o wia paki nawota nagoroi ni 
nakoroatelagi, po daki navituaana takiana maga paki nia, au maneana mari keke 
maga naga auga lotu ki nia, po daki navituaana takiana maga paki nia, au 
masikigami asa, masale ki naanoai aginami maga, kite? 

20Go Yeremiah e noa ki narei mamau puti, ki naanoai maga, go ki nagoroi maga, 
ki naatam̃oli maga mamau puti waina eu dua e navasadaraana wanogoe, e naga, 

21Tea ni nap̃o wia waina ku dap̃ara ki nia natokoana maga ni Yudah, go napua 
maga ni Yerusalem, nimu ma tamamu maga, go nawota animu maga go tea 
maraki animu maga, go narei ni navanua, Yehovah e da midoa ki parati ki nia 
mau, go e da umai paki namidodoana aneana mau, kite? 

22Dapala waina Yehovah e mari sa moro dum̃ana soki a mau, nalakena 
natomariana sa animu maga, go nalakena tea mamaragokiana maga waina ku 
mari ra; nalakena tea wanogoe navanua animu e po pei maso maladi sikai doko, 
go tea ni namagaana sikai, go tea ni navasasakiana sikai, naatam̃oli e dika asa, 
dapala waina e doko naaleatia waia. 

23Nalakena ku dap̃ara ki tea ni nap̃o wia, go nalakena ku mari naleo sa dip̃a 
Yehovah, go ku da dogo parati ki nadaleo ni Yehovah mau, kite surata pae 
nawotaeana aneana mau, kite natawonakiana aneana maga mau, kite 

nanoasokisokiana aneana maga mau; nalakena tea wanogoe nasaana waia e 
pakilina ki mu, dapala waina e doko naaleatia waia. 

24Go Yeremiah e moro noa ki narei mamau puti, go ki nagoroi maga mamau puti, 
e naga, Kuga rogo navasaana ki Yehovah, nimu Yudah mamau waina ku doko 
navanua ni Ityipt; 

25Yehovah ki taua maga, Sup̃e ki Israel, e noa dapala nea, e naga, Nimu ma 
nagoroi animu maga ku mamau pasa ki nawokamu, go ki nam̃elearumu maga ku 
pakavuro e, doko do naga, Auga wo mari pataka ni nasaiana aginami maga waina 
au noa ra, naga auga tap̃ara ki tea ni nap̃o wia paki nawota nagoroi ni 
nakoroatelagi, go naga auga taki navituaana takiana maga paki nia: kuga 
lawosoki nasaiana animu maga, go kuga mari pataka ni nasaiana animu maga. 

26Nalakena tea wanogoe kuga rogo navasaana ki Yehovah, nimu Yudah mamau 
waina ku doko navanua ni Ityipt: kuga leo, kinau a pivisa pae nagisagu warua, 
Yehovah e noa e, naga nagisagu ega wo da moro pei tea noaana nawoka ni 
naatam̃oli maga ni Yudah te sikai kakada mau, usuraki navanua mamau ni Ityipt, 
doko do naga, Yehovah Sup̃e e mauri. 

27Kuga leo, kinau a do pavaigoro ra naga aga mari nasaana go ega ta pei 
nawiaana mau: go naatam̃oli maga mamau puti ni Yudah waina eu doko navanua 
ni Ityipt, euga wo pei tea maripuolikiana ki lova, go ki navitoloana, pa pa euga 
wo nopu. 

28Go tea maga waina euga wo sava dua ki lova, euga wo m̃elu dua ki navanua ni 
Ityipt po liliu paki navanua ni Yudah, euga visa maau; go namagovai mamau ni 
Yudah waina eu pei tea toropusiana doko, waina eu paki navanua ni Ityipt pano 
naga euga m̃enaki atatoko asa, euga wo atae seve navasaana maga waina euga 
wo du, e pe vei aginau kite e pe vei adeada. 

29Go tea waia ega wo manimu pei navaivaiana sikai, Yehovah e noa e, naga aga 
wo parati mu tokora waia, naga kuga atae naga navasaana aginau maga euga wo 
lawodu dip̃a mu raki nasaana: 

30Yehovah e noa dapala nea, e naga, Kuga leo, aga wo pitua ki Faraoh Hofra 
nawota ni Ityipt paki nam̃elearu ni tea kokona ki nia maga, go paki nam̃elearu ni 
tea maga waina eu do laaga namauriana aneana; ega tapala waina a pitua ki 
Sedekiah nawota ni Yudah paki nam̃elearu ni Nebukadnessar nawota ni 
Babelon, tea kokona ki nia, waina e laaga namauriana aneana. 

Yeremiah 45 

1Navasaana waina profeta Yeremiah e noa ki Baruk natu ni Neriah asa, ragi 
waina e midiri navasaana maga waia tusi sikai m̃elu nawoka ni Yeremiah, natau 
kevati ki Yehoiakim natu ni Yosiah, nawota ni Yudah, e naga, 

2Yehovah Sup̃e ki Israel e noa dapala nea paki‐go Baruk O, e naga, Nigo ku naga, 
Ai kinau! 

3Nalakena Yehovah e dua au narogokitesaana e moro sokari navitivitinuana 
aginau; a mawosa ki nagiana aginau, go a da pap̃ai te namaromaroana mau. 

4P̃a noa ega tapala nea paki nia, p̃a naga, Yehovah e noa dapala nea, e naga, P̃a 
leo, tea waina a davagi a, aga wo moro dakai a, go tea waina a lawo ki nia, aga 
wo moro paku dakati a; navanua mamau nogo. 

5Go ku do dum̃am̃a manigo laaga naleo warua maga, kite? P̃a ta laaga ara mau: 
nalakena p̃a leo, aga wo mari nasaana ega wo pakilina ki nap̃okasi mamau puti, 
Yehovah e noa e: ma namauriana anigo aga wo dua ko asa ega vei tea vutilua‐
pavakotoana sikai sara tokora waina p̃a vaki asa pano. 

Yeremiah 46 

1Navasaana ki Yehovah waina e umai paki profeta Yeremiah nalo ni nalauna 
maga. 

2Nalo ni Ityipt: nalo ni naatam̃oli maga ni navakalo ki Faraoh‐neko nawota ni 
Ityipt, waina e doko nadigi ni noaisara Eufrates doko Karkemish, waina 
Nebukadnessar nawota ni Babelon, e atugi a natau kevati ki Yehoiakim natu ni 
Yosiah, nawota ni Yudah, e naga. 

3Kuga mari m̃ata ki sila go nakokoro, po disu paki m̃aladigi ki navakalo. 

4Kuga mari m̃ata ki horse maga go kuga sakesaake ara, nimu naatam̃oli 
sakesaake horse maga, go kuga suni kalup̃au ni vatu animu maga po 
lawodugoro; kuga vakasa ki naio animu maga, kuga suni sugoro kovagoro maga 
ni vatu. 

5Ekasana kinau a punusi a? Eu saram̃akoto, go eu sukasuka pano; go m̃aau 
adeada maga eu pei tea atugiana, go eu sava pano m̃araverave, eu da leo kitaku 
mau: namatakuana e doko daliviri, Yehovah e noa e. 

6Tea sava m̃araverave ega ta sava pano mau, go naatam̃oli marimatua ega ta pei 
tea mautiana mau; doko taleva ni north nadigi ni noaisara Eufrates eu 
dapilagona po dowo. 

7Sei waia waina e do sake dakiusi Naile, waina noai kakana maga eu pei tea 
duletuleakiana dapala noaisara maga? 

8Ityipt e do sake dakiusi Naile, go noai kakana maga eu pei tea duletuleakiana 
dapala noaisara maga: go e naga, Aga wo sake pakilagi, aga wo dap̃augoro 
navanua; aga wo mari puoli ki natokoana go naatatoko kakana maga. 

9Kuga sake pano horse maga O; go kuga tam̃atam̃alua kasua kariot maga O; go 
m̃aau maga euga tave pano: Kush go Put waina eu puati nakokoro; go Ludim 
waina eu pua p̃elua ki naasu. 

10Nalakena naaleatia wanogoe e pei naaleatia ki Nawota, Yehovah ki taua maga, 
naaleatia sikai ni nasikosikoana, naga ega tum̃ana kokonagoro e m̃elu dua ki tea 
kokona ki nia maga: go lova ega wo gani dinomi po puka, go ega wo munu 
nadada po matamaloku asa: nalakena Yehovah, Yehovah ki taua maga, e do mari 
naviriana sikai navanua ni north nadigi ni noaisara Eufrates. 

11P̃a sake paki Cilead pano, po dape naroro lolo, nagoroi atara ni Ityipt O: ma 
naroro lolo visarasara anigo maga eu pei tea p̃alo mau; nalakena p̃a wo da pei 
tea maripauriana mau. 

12Nalauna maga eu dogo narogorogoana nalo ni namaliereana anigo, go 
maramana e pura ki nakuapiosoana anigo: nalakena naatam̃oli marimatua e 
dapilagona dip̃a tea marimatua, ero paka sikai dowo, go ero dua dowo. 

13Navasaana waina Yehovah e noa ki profeta Yeremiah asa, nalo ni 
Nebukadnessar nawota ni Babelon, takana waina ega wo umai po atugi navanua 
ni Ityipt, e naga. 

14Kuga noasai a Ityipt, po dogorogo ki nia Mikdol, po dogorogo ki nia Nof go 
Tapanes: kuga naga, P̃a lawodu kasua, po mari m̃ata; nalakena lova e gani 
dinomi dalivirigoro ko. 

15Ekasana tea kasua anigo maga eu pei tea sasara‐lua‐ana pano? Eu da lawodu 
mau, nalakena Yehovah e dielua ra pano. 

16E mari tea laapa eu dapilagona, io, eu dum̃ada dapilagona ara: go eu naga, Tuga 
tuleana, go tuga moro liliu paki narei anigida, go paki navanua waina tu pakilina 
asa, m̃elu dua ki nariesokiana ni lova. 

17Tokora wanogoe eu pioso, po naga, Faraoh nawota ni Ityipt e pei 
namarip̃araiana m̃oli sikai; e dape pele ragi tatutakiana. 

18Kinau a mauri, Nawota waina nagisana e pei Yehovah ki taua maga e noa e, go 
dapala waina Tabor e doko m̃aleoputo ni tava maga, go dapala waina Karmel e 
doko nadigi ni natasi, dapala nogoe nae ega wo umai. 

19Nagoroi atara waina ku doko Ityipt O, p̃a marisokisoki naga p̃a vei tea viragi‐
luapavakotoana pano: nalakena Nof ega wo pei maso maladi sikai, go ega wo pei 
tea tap̃arakiana, naatam̃oli ega wo dika asa. 

20Ityipt e pei kau natuna goroi leom̃atakiana sikai; ma namarisakiana e po m̃elu 
north umai, e po pakilina ki nia. 

21Go naatam̃oli vasadapuiana aneana maga m̃aleoputo kakana, eu dakiusi kau 
natuna maga ni kelu; nalakena nara ma eu sukasuka pano, eu mamau puti sava 

pano, eu da lawodu mau: nalakena naaleatia ni narogokitesaana adeada e 
pakilina ki da, ragi ni navarati‐raana. 

22Go nasaruruana kakana ega wo dakiusi m̃aata waina e do soka pano; nalakena 
tea kokona ki nia maga euga wo pei taua warua sikai ni naatam̃oli navakalo, go 
euga wo mari dip̃a e ki tagoto maga, dapala tea tae nakau maga. 

23Mala ni nakau aneana e mari sap̃o pei tea leousiusiana, ma nara euga wo 
daekotokotovi a, Yehovah e noa e; nalakena eu laapa liu midiri maga, go eu mari 
sap̃o pei tea veve‐atae‐ana. 

24Ityipt natuna nagoroi ega wo pei tea toropusiana paki namaliereana; ega wo 
pei tea vituakiana paki nam̃elearu ni narei maga ni north. 

25Yehovah ki taua maga, Sup̃e ki Israel, e noa dapala nea, e naga, Kuga leo, aga 
wo parati Amon ni No, go Faraoh, go Ityipt, nara ma sup̃e aneana maga, go 
nawota aneana maga: Faraoh nogo, go tea maga waina eu pavatu asa: 

26Go aga wo pitua ki da paki nam̃elearu ni tea maga waina eu laaga namauriana 
adeada, go paki nam̃elearu ni Nebukadnessar nawota ni Babelon, go paki 
nam̃elearu ni tea suasua aneana maga: go edaku ki tea wanogoe, naatam̃oli ega 
wo moro doko Ityipt, dapala waina eu doko naaleatia maga ni tuai, Yehovah e 
noa e. 

27Ma p̃a ta mataku mau, Yakob tea suasua aginau O, go p̃a ta m̃anaunau mau, 
Israel O: nalakena p̃a leo, aga wo pualua ko m̃elu dua ki uvea umai, go naworam̃a 
m̃elu dua ki navanua ni naviragilua‐pavakotoana adeada; go Yakob ega wo liliu, 
go ega wo doko dam̃ate doko, po doko p̃ia doko, go te naata ega wo da mari a 
ega mataku mau. 

28P̃a ta mataku mau, Yakob tea suasua aginau O, Yehovah e noa e; nalakena kinau 
a sikoti ko doko: nalakena aga wo mari puoli ki nalauna maga mamau puti waina 
a daperavera ki‐go usuraki ara, ma aga wo da mari puoli ki‐go mau; ma aga wo 
parati ko navaratiana leana, go aga wo da noa naga sogi e puoli ki‐go mau. 

Yeremiah 47 

1Navasaana ki Yehovah waina e umai paki profeta Yeremiah nalo ni Filistine 
maga, pea ki ragi waina Faraoh e atugi Casa. 

2Yehovah e noa dapala nea, e naga, Kuga leo, noai maga eu do sake m̃elu north 
umai, go euga wo pei nap̃ap̃a noaisara lelep̃esi sikai, go ega wo sara peravera po 
dap̃augoro navanua go sara naleo waina eu doko asa, natokoana go tea maga 
waina eu doko asa: go naatam̃oli maga euga wo kuapioso, go naatatoko maga 
mamau puti ni navanua euga wo lalagaarova. 

3Nalakena nasaruruana ni nasava‐dukituki‐ana ni tea kasua aneana maga, 
nalakena natam̃atam̃aluaana ni kariot aneana maga, go nasaruruana ni tea 

taliepu aneana maga, tamada maga eu da leo kitaku punusi natuda maga mau, 
nalakena nam̃elearuda maga eu manainai. 

4Nalakena naaleatia waina ega wo umai naga ega mari puoli ki Filistine maga, go 
naga ega taelua m̃elu dua ki Tair go Sidon, sara tea silae waina eu pei tea 
toropusiana doko: nalakena Yehovah ega wo mari puoli ki Filistine maga mamau 
puti, namagovai kakada waina eu pei tea toropusiana doko navanua ni Kaftor. 

5Nam̃asuaana e doko Casa; Ashkelon e pei tea tap̃olosiwokiana. Pa pa paki seve 
ragi kuga wo dum̃amu dovae nap̃okasimu, nimu namagovai ni Anakim waina ku 
pei tea toropusiana doko? 

6Lova ki Yehovah O, naaleatia eu pisa eu ko puoli pa pa p̃a wo doko dorogo? P̃a 
tum̃am̃a sai ki‐go nala anigo; p̃a maromaro po du dorogo. 

7Ma ega wo mariatae du dorogo dapale sava, ragi waina Yehovah e dua e 
natip̃akiana sikai waina ega mari patakana dip̃a Ashkelon, go dip̃a elau ni natasi 
tokora waina e noa e? 

Yeremiah 48 

1Nalo ni Moab. Yehovah ki taua maga, Sup̃e ki Israel, e noa dapala nea, e naga, Ai 
ki Nebo! Nalakena e makaka one; Kiriathaim e pei tea toropusiana paki 
namaliereana, e pei tea tape‐pavakotoana: Miskab e pinovinoi go e saram̃akoto. 

2Narogoana ni Moab e nopu; doko Heshbon eu mari nasekeana dip̃a e, eu naga, 
Kuga umai, go tuga taelua e naga ega ta moro pei nalauna sikai mau. Go 
Naatam̃oli Roropa maga O, nimu ma kuga wo pei tea mariana kuga vunuta; lova 
ega wo kopasi mu. 

3Nadaleo sikai ni nakuapiosoana e pei tea rogoana m̃elu Horonaim, e naga, 
Natapepavakotoana go namarisakiana warua! 

4Moab e pei tea maripuolikiana; nakuapiosoana kakana e pei tea rogoana pano 
pa pa liliu Soar. 

5Nalakena eu sake pae tokora ni nasakesakeana paki Luhith pano, eu do sake, eu 
do sake, eu do dagi; nalakena doko tokora ni nasiwosiwoana paki Horonaim, eu 
dogo nakuapiosoana ni namarisakiana. 

6Kuga sava pano, po dum̃amu mautipauri namauriana animu, go kuga toko ega 
tapala nataputea waina e doko masop̃alo. 

7Nalakena ku pavatu nawosiana anigo maga go naleo wia tauakiana anigo maga, 
nigo ma p̃a wo pei tea viragi‐luapavakotoana: go Kemosh ega wo pei tea viragi‐
lua‐pavakotoana pano, nara ma tea viri aneana maga go tea maraki aneana maga 
euga mamau. 

8Go tea maripavakoto ega wo darup̃a sara natokoana, go te natokoana sikai ega 
wo da pei tea mautiana mau; go nap̃aloa nae ma ega wo pano puoli, go malo 
matemate ega wo pei tea maripuolikiana; dapala waina Yehovah e noa sua e. 

9Kuga tua Moab nalivaruna maga naga ega tiri po pano: natokoana kakana maga 
euga wo pei maso maladi sikai, naatam̃oli ega wo dika ara. 

10Naata waina e do mari nawosiana ki Yehovah pae namarisoreana ega vei tea 
vasasakiana, go naata waina e do mauti lova aneana ki nada ega vei tea 
vasasakiana. 

11Moab e doko dam̃ate doko pae ragi ni navei‐natureai‐ana aneana pa pa, go e 
doko m̃oli doko, go e da pei tea takiana paki lasa go paki lasa mau, go e da pei 
tea viragi‐luapavakotoana pano mau: nalakena tea wanogoe nakatidogoana 
kakana e pataka sikai doko, go nasidogoana kakana e da panop̃ota mau. 

12Nalakena tea wanogoe, kuga leo, naaleatia maga euga wo umai, Yehovah e noa 
e, naga aga wo dip̃aki lua pa punusi a tea taki maga, go nara euga wo daki nia; go 
euga wo daki lasa aneana maga pa pa euga tap̃a, po marip̃oraworae lasa aneana 
maga. 

13Go Moab ega wo maliere nalakena Kemosh, dapala waina nasum̃a ni Israel eu 
maliere nalakena Beth‐el, waina eu pavatu asa. 

14Nimu ku pasa pakavakae, ku naga, Au pei naatam̃oli marimatua maga, go 
naatam̃oli kasua maga ni navakalo. 

15Ma Moab e pei tea vuti‐luapavakotoana, eu sake paki natokoana kakana maga 
pano, go natureai matadoaana kakana maga eu siwo paki namaripunueana 
pano, Nawota waina nagisana e pei Yehovah ki taua maga, nae e noa e. 

16Namarisakiana ni Moab e pei m̃aladigi, go narogokitesaana aneana e do mari 
m̃araverave. 

17Kuga tagisi a, nimu tea mamau puti waina ku doko dalivirigoro e, go nimu tea 
mamau puti waina ku atae narogoana kakana; kuga naga, Naap̃e kasua, tiko 
samasamaniana, e makoto! 

18P̃a m̃elu dua ki nasamasamaniana anigo siwo umai, po doko natano garagara, 
naatatoko ni Dibon O; nalakena tea waina e mari pavakoto ki Moab e sake umai 
dip̃a ko, e mari puoli ki tokora kasua p̃aakagoroana anigo maga. 

19P̃a lawodu napua lapa, naatatoko ni Aroer O, po leleogoro: p̃a vusuusu ki tea 
waina e do sava pano, go ki tea waina e pei tea mautiana; p̃a naga, Nasava waina 
e pakilina? 

20Moab e pei tea toropusiana paki namaliereana; nalakena e sapuraki one: kuga 
lalagaarova po dagi; kuga noasai a Arnon, naga Moab e sapuraki one. 

21Go navasap̃otaeana e po umai doko malo matemate; go e doko Holon, go 
Yahsah, go Mefaath; 

22Go Dibon, go Nebo, go Beth‐diblataim; 

23Go Kiriathaim, go Beth‐kamul, go Bethmeon; 

24Go Kerioth, go Bosrah, go natokoana maga mamau puti ni navanua ni Moab, 
uvea go m̃aladigi. 

25Napati ni nap̃au ni Moab e pei tea taekotoviana, go naruna e makoto, Yehovah 
e noa e. 

26Kuga mari a ega matamaloku; nalakena e dum̃ana dape a e pakilagi dip̃a 
Yehovah: go Moab ega wo dum̃ana malulua ki nia naluaana aneana, go nae ega 
wo pei tea mari‐saudoa‐kiana. 

27Nalakena Israel e da pei tea ni namarisaudoakiana sikai paki‐go mau, kite? Nae 
e pei tea vap̃aiana e doko m̃aleoputo ni tea mari pavakoto maga, kite? Nalakena 
ragi waina ku pasa nalo kakana, ku ligiligi p̃au. 

28Kuga toropusi natokoana maga po doko vatu laketoko, nimu naatatoko maga 
ni Moab O; go kuga toko ega takiusi tokopea waina e mari vete aneana napatira 
maga. 

29Tu dogo sua narogorogoana nalo ni naleomadagaana ni Moab, e pei tea 
leomadaga warua; go nalo ni naveip̃op̃o‐vakilagiana aneana, go 
naleomadagaana aneana, go navakilagiliu‐ana aneana, go navakavakaeana ni 
nap̃op̃ona. 

30Kinau a atae namaritausuana aneana, Yehovah e noa e, naga e pei tea p̃alo; 
navasapakavakaeana aneana maga eu da mari te navatuna mau. 

31Nalakena tea wanogoe aga wo lalagaarova nalo ni Moab; io, aga wo kuapioso 
nalo ni Moab mamau puti: aga wo susue nalo ni naatam̃oli maga ni Kir‐heres. 

32Vaine ni Sibmah O, aga wo dagisi ko ki natagisiana waina ega wo p̃arua liu 
natagisiana nalo ni Yaser: ara kakam̃a maga eu pea pei tea saikiana elagi ni 
natasi pano pa pa eu paraki natasi ni Yaser: tea mari pavakoto e darup̃a nawa 
matua anigo maga go nawa ni vaine anigo. 

33Nalaelaeaana go nasamasamaana ero pei tea tapeluaana pano m̃elu dua ki 
vanua ni namasu, go m̃elu dua ki navanua ni Moab; go a mari waine e nopu m̃oru 
ni navasokiana ni nawa ni vaine: te naata e da moro pasisoki ra pilake 
nararasaana mau; nararasaana adeada e da pei tea ni nalaelaeaana mau. 

34Heshbon go Elealeh ero kuapioso, pa pa liliu Yahas eu lua ki nadaleoda; pae 
Soar pano pa pa liliu Horonaim go Eklath‐shelishiyah: nalakena noai maga ni 
Nimrim eu dap̃a. 

35Go naata waina e do pitua ki navituaana maga tokora vakilagi, go naata waina 
e do dap̃ara ki tea ni nap̃o wia paki sup̃e aneana maga, aga wo daelua ra m̃elu 
dua ki Moab, Yehovah e noa e. 

36Nalakena tea wanogoe nap̃op̃ogu e do gi dakiusi lokore nalo ni Moab, go 
nap̃op̃ogu e do gi dakiusi lokore nalo ni naatam̃oli maga ni Kir‐heres: nalakena 
nasogolapaana waina eu dalua e, e pano puoli. 

37Nalakena eu sikasikai pei p̃au m̃asua, go nalolu ni nasida e pei tea masiluaana: 
go nam̃elearuda maga eu pei tea tovaeana, namaloda maga eu pei tea tasokiana 
ki nakulukulu ni sak. 

38Nalalagaarovaana e doko nap̃au ni nasum̃a maga mamau puti ni Moab, go 
napua kakana maga daliviri: nalakena kinau a mari p̃orae Moab dapala lasa sikai 
waina te naata e da midoa ki nia mau, Yehovah e noa e. 

39Ee, e pei tea sapuraki one! Eu do lalagaarova! Moab e atutaku nalakena 
namaliereana! Moab e po pei tea ni namarisaudoakiana sikai, go tea ni 
nasaram̃akotoana sikai paki tea mamau puti waina eu doko dalivirigoro e. 

40Nalakena Yehovah e noa dapala nea, e naga, Kuga leo, nae ega wo diri dapala 
ikila sikai, go ega wo sai ki nalivaruna maga dip̃a Moab. 

41Kerioth e pei tea tape pavakotoana, go tokora kasua p̃aakagoroana maga eu 
saram̃akoto, go naaleatia wanogoe nap̃op̃o ni naatam̃oli marimatua maga ni 
Moab ega wo doko dapala nap̃op̃o ni nagoroi sikai waina e dogo navitinuana ni 
navisolaana. 

42Go Moab ega wo pei tea maripuolikiana, ega wo da moro pei nalauna sikai mau, 
nalakena e dum̃ana dape a pakilagi dip̃a Yehovah. 

43Namatakuana, go m̃orutano, go vaivai, eu doko kivea ki‐go, naatatoko ni Moab 
O, Yehovah e noa e. 

44Tea waina ega sava dua ki namatakuana, ega wo dowo paki m̃orutano; go tea 
waina ega sake m̃elu dua ki m̃orutano, ega wo pei tea vuasokiana ki vaivai: 
nalakena kinau aga wo mari natau ni navaratira‐ana ega wo pakilina ki nia, Moab 
nogo, Yehovah e noa e. 

45Tea maga waina eu sava pano, eu lawodu melu ni Heshbon, eu dika 
nakasuaana: ma nakapu vavaga sikai e dave m̃elu Heshbon, go mena ni nakapu 
sikai e dave m̃elu m̃aleoputo ni Sihon, go e gani dinomi narae ni Moab, go 
nam̃asua ni nap̃au ni tea leolagilagi natuna maga. 

46Ai ki‐go, Moab O! Narei ni Kemosh eu pei sap̃o: nalakena natum̃a naanoai maga 
eu pei tea viragi‐lua‐pavakotoana pano, go natum̃a nagoroi maga nara ma eu 
paki naviragi‐lua‐pavakotoana pano. 

47Ma kinau aga wo moro piragi liliua ki naviragi‐lua‐pavakotoana ni Moab 
naaleatia edaku maau maga, Yehovah e noa e. Navasaana ni navasap̃otaeana 
nalo ni Moab e nopu nea. 

Yeremiah 49 

1Nalo ni Ammon natuna maga. Yehovah e noa dapala nea, e naga, Israel e dika ki 
natuna naanoai, kite? E dika ki tea veanipioli, kite? Go ekasana Milkom e 
peanipioli ki Cad, go narei aneana eu doko natokoana kakana maga doko? 

2Nalakena tea wanogoe kuga leo, naaleatia maga euga wo umai, Yehovah e noa 
e, go aga wo mari naviosoana sikai paki navakalo ega vei tea rogoana dip̃a 
Rabbah ni Ammon natuna maga; go ega wo pei taua makaka sikai, go natokoana 
kakana maga euga wo pei tea tap̃arakiana ki nakapu: ragi wanogoe Israel ega 
wo peanipioli ki tea maga waina eu pea peanipioli ki nia, Yehovah e noa e. 

3P̃a lalagaarova Heshbon O, nalakena Ai e pei tea vuti‐lua‐pavakotoana; kuga 
tagi, Rabbah natuna nagoroi maga O, kuga tum̃amu dasoki mu ki nakulukulu ni 
sak: kuga susue, po dum̃amu dovae mu; nalakena Milkom ega wo pei tea viragi‐
lua‐pavakotoana pano, nara ma tea viri aneana maga go tea maraki aneana maga 
euga mamau. 

4Ekasana ku pakavakae nap̃aloa m̃anopunopu anigo, po pavatu nasogolapaana 
anigo, nagoroi atara O, waina ku dowo kitaku, doko do naga, Sei ega wo umai 
mari dip̃a au? 

5P̃a leo, aga wo mari namatakuana ega wo darup̃a ko, Nawota, Yehovah ki taua 
maga e noa e, p̃a wo matau ki tea mamau puti waina eu doko dalivirigoro ko; go 
kuga wo pei tea kopasiluaana pano, sara naatam̃oli sikasikai kivea ki da, go tea 
waina ega viragi saisai ki tea surata sasap̃o, ega wo dika. 

6Ma ragi edaku aga wo moro piragi liliua ki naviragi‐lua‐pavakotoana ni Ammon 
natuna maga, Yehovah e noa e. 

7Nalo ni Edom. Yehovah ki taua maga e noa dapala nea, e naga, 
Namanumatuaana e da moro doko Teman mau, kite? Namidoakip̃otaeana e 
puoli ki tea midoaki atae, kite? Namanumatuaana adeada e pano puoli, kite? 

8Kuga sava pano, kuga maradoa liliu, kuga dokoloku doko tokora maga ni 
natokolokuana, naatatoko maga ni Dedan O; nalakena aga wo mari 
narogokitesaana ega vakilina ki Esau, ragi waina aga wo parati a. 

9Tea vai nawa ni vaine eu pe umai naga eu pe vai nawa ni vaine anigo, eu pe wo 
da doropusi nawa ni vaine seara eu pe ta doko mau, kite? Tea tape pavakoto 
maga eu pe umai p̃ogi, eu pe wo da dape pavakoto pa pa e pe vatakada, po 
doropusi te seara e pe tupele, kite? 

10Ma kinau a awosi lua Esau e m̃alam̃ala, a mari pakasa ki tokora ni nasavasiliana 
aneana maga, go ega wo da mariatae dum̃ana dasuru ki nia mau: naworaworana 
e pei tea vuti‐luapavakotoana, nara ma taina maga, go tea ni m̃aladigi ki nia, go 
e puoli. 

11P̃a toropusi namalepu anigo maga euga toko, kinau aga wo mauti ra euga 
mauri; go nagoroi malepu anigo maga euga vavatu au. 

12Nalakena Yehovah e noa dapala nea, e naga, P̃a leo, tea maga waina e da pei 
adeada naga euga munu lasa munu, euga wo munugi a; go nigo ku pei naata 
waina p̃a wo da pei tea varatiana mau, kite? P̃a wo da dika ki navaratiana mau, 
ma p̃a wo munugi a lomau. 

13Nalakena kinau a pivisa pae nagisagu, Yehovah e noa e, naga Bosrah ega wo 
pei tea ni nasaram̃akotoana sikai, tea ni navasapinoaana sikai, maso maladi 
sikai, go tea ni navasasakiana sikai; go natokoana kakana maga mamau puti euga 
wo pei maso maladi maga doko pa pa ega tu du po du mau du. 

14Kinau a dogo narogorogoana maga pae Yehovah, go tea tautauana sikai e pei 
tea tip̃akiluaana pano usuraki nalauna maga, doko do naga, Kuga tum̃amu piragi 
saisai ki mu, po umai mari dip̃a e, po duleana raki navakalo. 

15Nalakena p̃a leo, kinau aga wo mari ko p̃a vei tea kiki sa m̃aleoputo ni nalauna 
maga, tea midoaki‐p̃alo‐kiana m̃aleoputo ni naatam̃oli maga. 

16Go nalo ni namata‐kilakila‐ana anigo, navakilagiliu‐ana ni nap̃op̃om̃a e surue 
ko, nigo waina ku doko p̃alua maga ni vatu laketoko O, go waina ku mauti tokora 
vakilagi ni tava e pei anigo: ku pe mari vete anigo e pe toko elagi mau dapala 
ikila, ma a pe wo piragi lua ko m̃elu dua ki tokora wanogoe pakitano, Yehovah e 
noa e. 

17Go Edom ega wo pei tea ni nasaram̃akotoana sikai: sara naata waina euga wo 
surata liu sa euga wo saram̃akoto asa, go euga wo mari saudoa ki nia nalakena 
namarisakiana kakana maga mamau puti waina e pei tea marisakiana asa. 

18Ega tapala natap̃olosiwokiana ki Sodom go ki Comorrah go ki natokoana 
kakana maga m̃aladigi, Yehovah e noa e, ega tapala nogoe te naata ega ta doko 
tokora wanogoe doko mau, go naatam̃oli natuna maga te sikai kakada ega ta 
m̃enaki atatoko asa mau. 

19Kuga leo, ega wo sake dakiusi laion sikai m̃elu dua ki namalasi ni Yordan umai 
dip̃a tokora tokoana kasua: ma aga wo mari a ega wo sava dua ki nia 
m̃araverave; go tea waina ega vei tea matadoaana, e pei nae waina aga wo lawo 
ki nia ega tap̃au sa: nalakena sei e doko waina e dakiusi au? Go sei ega wo 
maginau datuta ki ragi tatutakiana sikai? Go tea leoparatiki sei waina ega wo 
lawodugoro au? 

20Nalakena tea wanogoe kuga rogo namidoakip̃otaeana ki Yehovah, waina e 
midoaki p̃otae a dip̃a Edom: go namidoakisokiana aneana maga, waina e 
midoakisoki ra dip̃a naatatoko maga ni Teman: tea kirikiri maga ni navata 
adeada euga wo pei tea rosagi‐lua‐ana pano; tea ni loga adeada euga wo 
saram̃akoto nalo ni tea waina e pakilina ki da. 

21Maramana e m̃anaunau nasaruruana ni narowoana adeada; nakuapiosoana 
sikai e doko, go nadaleona e pei tea rogoana Natasi Miala. 

22Kuga leo, tea sikai ega wo sake umai po diri dapala ikila, po sai ki nalivaruna 
maga dip̃a Bosrah: go nap̃op̃o ni m̃aau maga ni Edom naaleatia wanogoe, ega wo 
dakiusi nap̃op̃o ni nagoroi sikai waina e dogo navitinuana ni navisolaana. 

23Nalo ni Damaseko. Hamath go Arpad ero pinovinoi; nalakena ero dogo 
narogorogoana sa maga, go nap̃op̃oda e sara pano: ero pei tea duletuleakiana 
dakiusi natasi waina e mari sa doko dorogo mau. 

24Damaseko e po manainai, e dum̃ana doa e naga ega sava pano, go 
naruruuruana e puasoki a: narogokitesaana go nasusueana maga eu darup̃a e, e 
dapala nagoroi sikai waina e dogo navitinuana ni navisolaana. 

25Ai ki nia, waina e pea pei natokoana rogoana sikai natokoana ni 
nasamasamaana aginau, ma ragi waia e pei malepu doko! 

26Nalakena tea wanogoe natureai kakana maga euga wo dowo napua maga ni 
natokoana kakana, go naatam̃oli maga ni navakalo mamau puti euga wo pei tea 
taeluaana naaleatia wanogoe, Yehovah ki taua maga e noa e. 

27Go kinau aga wo dokoni nakapu sikai p̃aaka ni Damaseko, go ega wo gani 
dinomi nasum̃a vakilagi maga ki Ben‐hadad. 

28Nalo ni Kedar, go nalo ni namarakiana maga ni Hasor, waina Nebukadnessar 
nawota ni Babelon e atugi a. Yehovah e noa dapala nea, e naga, Kuga tuleana, 
kuga sake paki Kedar pano, po mari pavakoto naka ni ist. 

29Euga wo puti lua pavakoto tap̃aup̃au adeada maga go navata adeada maga; 
euga wo puti lua pavakoto nakulukulu taugoro p̃otae adeada maga, go naloriki 
adeada maga mamau puti, go kamel adeada maga: go euga wo kuapioso paki da, 
doko do naga, Namatakuana e doko daliviri. 

30Kuga sava pano, kuga vaki uvea, kuga tokoloku doko tokora maga ni 
natokolokuana, nimu naatatoko maga ni Hasor O, Yehovah e noa e; nalakena 
Nebukadnessar nawota ni Babelon e mari nasekeana dip̃a mu, go e midoaki 
p̃otae namidoaki‐p̃otaeana sikai dip̃a mu. 

31Kuga tuleana, kuga sake pano po mari dip̃a nalauna sikai waina e doko dam̃ate 
doko, waina e doko p̃ia doko, Yehovah e noa e; waina e dika ki namata‐pua maga 
go ki tea walagoto maga, go waina e sikina doko. 

32Go kamel adeada maga euga wo pei tea vuti‐lua‐pavakotoana animu sikai, go 
navata maga ni katel adeada euga wo pei tea tapelua‐pavakotoana animu sikai: 
go tea maga waina eu alakotovi nalolu ni nap̃alakutuda, kinau aga wo 
daperavera ki da paki nalagi maga mamau puti; go aga wo piragi namarisakiana 
umai paki da pae sara tokora dalivirigoro ra, Yehovah e noa e. 

33Go Hasor ega wo pei tokora tokoana sikai ki koria mila maga, ega wo pei maso 
maladi sikai doko, pa pa ega tu mau du: te naata sikai ega wo da doko asa doko 
mau, go naatam̃oli natuna te sikai kakada ega wo da m̃enaki atatoko asa mau. 

34Navasaana ki Yehovah waina e umai paki profeta Yeremiah nalo ni Elam, doko 
ragi ni naatulakeana ni namaramaraana ki Sedekiah nawota ni Yudah, 

35e naga, Yehovah ki taua maga e noa dapala nea, e naga, Kuga leo, kinau aga wo 
mari kotovi naasu ni Elam, laketano ni namarimatuaana adeada. 

36Go aga wo piragi nalagi pati pae naweluki pati ni nakoroatelagi umai paki 
Elam, go aga wo sapura ki da paki nalagi mamau puti wanogoe; go nalauna sikai 
ega wo dika, waina tea kopasiluaana maga ni Elam euga wo da paki asa mau. 

37Go aga wo mari Elam ega wo m̃anaunau narae ni tea kokona ki da maga, go 
narae ni tea maga waina eu laaga namauriana adeada: go aga wo mari nasaana 
ega wo pakilina ki da, namaetoana vivitinu aginau nogo, Yehovah e noa e; go aga 
wo dip̃aki lua lova ega wo kopasi ra, pa pa ega wo mari puoli ki da: 

38Go aga wo lawo ki malo tasake aginau ega toko Elam, go aga wo mari puoli ki 
nawota adeada go tea maraki adeada maga m̃elu dua ki tokora wanogoe, 
Yehovah e noa e. 

39Ma ega wo pakilina naaleatia edaku maau maga, naga aga wo moro piragi liliua 
ki naviragi‐lua‐pavakotoana ki Elam, Yehovah e noa e. 

Yeremiah 50 

1Navasaana waina Yehovah e pasa asa pae nawoka ni profeta Yeremiah nalo ni 
Babelon, nalo ni navanua ki naka ni Kaldea, e naga. 

2Kuga noasai a usuraki nalauna maga po dogorogo ki nia, kuga sike lawo ki 
manututu sikai; kuga rogorogo ki nia, po da dasuru ki nia mau: kuga naga, 
Babelon e pei tea viragi‐lua‐pavakotoana, Bel e pei tea toropusiana paki 
namaliereana, Merodak e saram̃akoto; nasup̃e kakana maga eu pei tea 
toropusiana paki namaliereana, idolo kakana maga eu pei tea rakaiana. 

3Nalakena nalauna sikai e pae north sake umai dip̃a e, waina ega wo mari 
navanua aneana ega vei maso maladi sikai, naatam̃oli ega wo dika asa: eu sava 
pano, eu puoli, naatam̃oli go nalo tuavati. 

4Doko naaleatia maga wanogoe, go doko ragi wanogoe, Yehovah e noa e, Israel 
natuna maga euga wo umai, nara ma Yudah natuna maga euga mamau; euga wo 
umai, euga wo umai, euga wo kai, go euga wo laaga Yehovah Sup̃e adeada. 

5Euga wo pusuusu nalo ni napua paki Sion, namatada maga euga wo leo paki nia, 
euga wo naga, Kuga umai, go tuga tum̃agida puluti Yehovah ki navasasokiana 
sikai waina ega tu du po du mau du, waina ega wo da pei tea maliokiana mau. 

6Narei aginau eu pei shiip waina eu puoli: tea leo parati ki adeada maga eu piragi 
sasap̃o ki da, eu kakaro lua ra pano doko tava maga: eu pae tava warua paki tava 
sula, eu do pano, eu malio ki loga adeada. 

7Tea mamau puti waina eu pap̃ai ra, eu gani dinomi ra: go tea kokona ki da maga 
eu naga, Kinami au da pei tap̃aro maga mau, nalakena nara eu mari naleo sa dip̃a 
Yehovah, dip̃a tokora tokoana ni naleanaana, Yehovah nogo, naleogoroana ki 
tamada maga. 

8Kuga m̃elu dua ki m̃aleoputo ni Babelon po sava pano, go kuga tave m̃elu dua 
ki navanua ki naka ni Kaldea po pano, go kuga toko dapala naninani anoai maga 
kivea ki navata maga. 

9Nalakena p̃a leo, aga wo surupugoni taua sikai ni nalauna warua maga m̃elu 
navanua ni north, po mari ra euga sake umai po mari dip̃a Babelon: go euga wo 
dum̃ada dutua ki da dip̃a e; go nae ega wo pei tea viragi‐lua‐pavakotoana m̃elu 
dua ki tokora wanogoe pano: nalua adeada maga euga wo dakiusi naatam̃oli 
marimatua atae p̃otae sikai; te seara euga wo da m̃alam̃ala aru liliu mau. 

10Go Kaldea ega wo pei tea vuti‐lua‐pavakotoana sikai: tea maga waina eu puti 
lua pavakoto ki nia, euga wo puka asa, Yehovah e noa e. 

11Nalakena ku samasama, nalakena ku laelaea, nimu waina ku puti lua pavakoto 
ki tea veanipiolikiana aginau O, nalakena ku mari p̃aragoto dakiusi kau natuna 
goroi sikai doko nam̃enau, po kai dakiusi horse anoai kasua maga; 

12Nalakena tea wanogoe p̃ilamu ega wo maliere p̃arua; nae waina e dape ko ega 
wo pinovinoi: kuga leo, nae waina e pei tea edaku maau ni nalauna maga, ega wo 
pei masop̃alo sikai, navanua garagara sikai, maso maladi sikai. 

13Nalakena namaritausuana ki Yehovah, naatam̃oli ega wo dika asa, ega wo pei 
maso maladi doko: sara naata waina euga wo surata liu Babelon, euga wo 
saram̃akoto asa, po mari saudoa ki nia nalo ni namarisakiana kakana maga 
mamau puti. 

14Kuga tum̃amu dutua ki mu dip̃a Babelon daliviri, nimu mamau puti waina ku 
pua p̃elua ki naasu; kuga tipe a, kuga ta mauti te nalua seara mau: nalakena e 
mari naleo sa dip̃a Yehovah. 

15Kuga sike nararasaana sikai dip̃a e daliviri; e dum̃ana pitua ki nam̃elearuna; 
nakoro ni p̃aaka kakana maga eu pevera, p̃aaka kakana maga eu pei tea 



1540 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

nadikiana pakitano: nalakena e pei nasikoana ki Yehovah; kuga kokonagoro e; 
dapala waina nae e dum̃ana mari a paki tea p̃ota maga, nimu ma kuga mari ega 
tapala nogoe paki nia. 

16Kuga taelua tea sapuraki, go tea waina e puati tea tagaukotovi ragi ni 
nalolovaeana, m̃elu dua ki Babelon: nalakena lova ki tea riesoki, euga wo 
maradoa sara naata sikasikai paki narei adeada, go euga wo sava sara naata 
sikasikai paki navanua adeada. 

17Israel e pei navata sikai ni shiip waina eu pei taperavera; laion maga eu kopasi 
lua ra pano: sala vea nawota ni Assiria e dinomi a; go sala edaku Nebukadnessar 
nawota ni Babelon wanogoe e mari kotokotovi navatuna maga. 

18Nalakena tea wanogoe Yehovah ki taua maga, Sup̃e ki Israel e noa dapala nea, 
e naga, P̃a leo, kinau aga wo parati nawota ni Babelon go navanua aneana, dapala 
waina a pea parati nawota ni Assiria. 

19Go aga wo moro piragi liliua ki Israel umai paki napega aneana, go ega wo 
ganikani doko Karmel go Bashan, go naatana ega wo maro tava maga ni Efraim 
go ni Cilead. 

20Doko naaleatia maga wanogoe, go doko ragi wanogoe, Yehovah e noa e, euga 
wo laaga namarinaleotageleana Israel, go ega wo dika asa; go euga wo laaga 
namarinaleosaana maga Yudah, go euga wo da pei tea vap̃aiana asa mau: 
nalakena aga wo midoakikorokoro tea maga waina a doropusi ra eu pei 
namagovai doko. 

21P̃a sake pano dip̃a navanua ni Merataim, po marimari dip̃a e, go dip̃a naatatoko 
maga ni Pekod: p̃a mari punuvunue po mari puoli ki da, Yehovah e noa e, go p̃a 
mari ega vataka ni tea mamau puti waina a dip̃aki‐go asa. 

22Nasaruruana ni navakalo go ni namarisakiana warua, e pei tea rogoana 
navanua. 

23Tea tutuki maramana mamau e pei tea taekotoviana go e makoto! Babelon e 
po pei maso maladi sikai m̃aleoputo ni nalauna maga! 

24Kinau a lawo ki vaivai sikai raki‐go, go nigo ku pei tea vuasokiana asa, Babelon 
O, go ku da atae a mau: ku pei tea vap̃aiana, go ku pei tea vuasokiana, nalakena 
ku mari p̃auluulu dip̃a Yehovah. 

25Yehovah e p̃olagati nasum̃a ni nalikau aneana maga, go e piragi lua m̃elu dua 
ki nia nalikau maga ni namaritausuana aneana: nalakena Yehovah, Yehovah ki 
taua maga, e peani nawosiana sikai waina ega mari a navanua ki naka ni Kaldea. 

26P̃a vae kokoi ni uvea mau umai po mari dip̃a e, p̃a wolagati m̃agoreaga kakana 
maga: p̃a mari a ega makaka, po mari puoli ki nia: te seara kakana ega ta pei tea 
toropusiana doko mau. 

27P̃a mari punue kau natuna anoai aneana maga mamau puti; euga siwo pano 
paki namaripunueana: ai ki da! Nalakena naaleatia adeada e po do umai, ragi ni 
navarati‐ra‐ana. 

28Kuga rogo nadaleo ni tea maga waina eu sava pano, po m̃elu dua ki navanua ni 
Babelon naga euga rogorogo ki nasikoana ki Yehovah Sup̃e anigida Sion, 
nasikoana nalo ni nasum̃a tapu aneana, 

29eu naga, Kuga soso saisai ki tea maga waina eu puati naasu maga naga euga 
mari dip̃a Babelon: nimu mamau puti waina ku pua p̃elua ki naasu, kuga m̃enaki 
dalivirigoro e; te seara kakana euga ta sava pano mau: kuga lagati dua e ega 
vataka ni nawosiana aneana; pataka ni tea mamau puti waina nae e mari a, kuga 
moro mari ega tapala nogoe paki nia; nalakena e mari lagilagi dip̃a Yehovah, dip̃a 
Tea Tapu ki Israel. 

30Nalakena tea wanogoe natureai kakana maga euga wo dowo napua maga ni 
natokoana kakana, go naatam̃oli kakana maga mamau puti ni navakalo euga wo 
pei tea maripuolikiana naaleatia wanogoe, Yehovah e noa e. 

31P̃a leo, aga wo mari dip̃a ko, nigo tea leomadaga O, Nawota, Yehovah ki taua 
maga e noa e: nalakena naaleatia anigo e po umai, naaleatia waina aga wo parati 
ko asa. 

32Go tea leomadaga ega wo dapilagona po dowo, go tea waina ega sike a ega 
moro duleana, ega wo dika: go aga wo dokoni nakapu sikai natokoana kakana 
maga, go ega wo gani dinomi tea mamau puti waina eu doko dalivirigoro e. 

33Yehovah ki taua maga e noa dapala nea, e naga, Israel natuna maga go Yudah 
natuna maga eu mamau puti pei tea riesokiana: tea maga mamau puti waina eu 
piragi lua pavakoto ki da, eu puasoki kasua ki da; eu karai suasua ki da naga euga 
vano. 

34Tea Taulua ra e kasua; Yehovah ki taua maga e pei nagisana: nae ega wo 
madeada pululu navululuana adeada, naga ega vitua ki natam̃ateana paki 
maramana, po mari naatatoko maga ni Babelon euga rogokitesa. 

35Lova sikai e doko naka ni Kaldea, Yehovah e noa e, go e doko naatatoko maga 
ni Babelon, go e doko tea maraki kakana maga, go naatam̃oli manumatua kakana 
maga. 

36Lova sikai e doko tea kikita maga, go euga wo mari manumatavusa: lova sikai 
e doko naatam̃oli marimatua kakana maga, go euga wo puoli. 

37Lova sikai e doko horse kakada maga, go e doko kariot kakada maga, go e doko 
taua warua ni naatam̃oli maga waina eu doko m̃aleoputo kakana, go euga wo 
dakiusi nagoroi maga: lova sikai e doko naleo wia masauniana kakana maga, go 
euga wo pei tea tape‐pavakotoana. 



1542 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

38Lova sikai e doko noai kakana maga, go euga wo garagara po dap̃a: nalakena e 
pei navanua sikai ni nasup̃e taeana maga, go eu doropa nalo ni idolo maga. 

39Nalakena tea wanogoe nalo mila maga ni namalasi go koria mila maga euga wo 
doko Babelon doko, go ostris maga euga wo doko asa; go naatam̃oli ega wo dika 
asa pa pa po du mau du: naatam̃oli natuna ega wo da moro m̃enaki atatoko asa 
mau pae tagona paki tagona. 

40Dapala waina Sup̃e e dap̃olosiwo ki Sodom go Comorrah, go natoko ana maga 
ni m̃aladigi kakada, Yehovah e noa e; dapala nogoe naatam̃oli ega wo dika asa, 
go naatam̃oli natuna ega wo da m̃enaki atatoko asa mau. 

41P̃a leo, narei sikai eu pae north umai; go nalauna warua sikai go nawota laapa 
euga wo pei tea surupugoniana m̃elu namatap̃ago maga ni maramana. 

42Euga wo puati naasu go naio; eu pei tea dodotika maga, go euga wo da 
maritadodomi mau; nadaleoda e do p̃agaaga dakiusi natasi, go euga wo 
sakesaake horse maga umai; dakiusi naatam̃oli sikai paki navakalo, euga wo pei 
tea tutuakiana dip̃a ko, sara naata sikasikai, Babelon natuna nagoroi O. 

43Nawota ni Babelon e dogo narogoana nalo kakada, go nam̃elearuna maga ero 
po manainai: narogokitesaana e puasoki a, go navitivitinuana dakiusi nagoroi 
sikai waina e dogo navitinuana ni navisolaana. 

44P̃a leo, dakiusi laion sikai waina e sake m̃elu namalasi ni Yordan umai dip̃a loga 
kasua ni shiip, aga wo mari ra euga wo m̃araverave sava dua ki nia; go aga wo 
lawo ki tea sikai waina aga wo matadoa e, naga ega vei nap̃auna: nalakena sei e 
dakiusi au? Go sei ega wo maginau datuta ki ragi tatutakiana sikai? Go tea 
leoparatiki sei waina ega wo lawodugoro au? 

45Nalakena tea wanogoe kuga rogo namidoakip̃otaeana ki Yehovah, waina e 
midoaki p̃otae a dip̃a Babelon; go namidoakisokiana aneana maga, waina e 
midoakisoki ra dip̃a navanua ki naka ni Kaldea: tea kirikiri maga ni navata 
adeada euga wo pei tea rosagi‐lua‐ana pano; tea ni loga adeada euga wo 
saram̃akoto nalo ni tea waina e pakilina ki da. 

46Maramana e m̃anaunau nasaruruana ni natapepavakotoana ni Babelon, go 
nakuapiosoana kakana e pei tea rogoana usuraki nalauna maga. 

Yeremiah 51 

1Yehovah e noa dapala nea, e naga, Kuga leo, aga wo pulevule nalagi marisasaki 
sikai ega mari dip̃a Babelon, go dip̃a naatatoko maga ni Kaldea. 

2Go aga wo dip̃aki lua tea silake maga, waina euga wo nive a; go euga wo mari 
navanua aneana ega wo p̃alo: ai ki nia daliviri naaleatia ni nasaana wanogoe. 

3Tea tape naasu ega vua p̃elua ki naasu aneana, go tea waina e suni sugoro ni 
vatu ega tuleana: kuga ta mari malemale paki natureai kakana maga mau; kuga 
mari puoli ki taua kakana maga mamau puti. 

4Go dapala nogoe tea atugiana maga euga wo dowo navanua ki naka ni Kaldea, 
go tea maga waina eu puri sasama ara napua maga ni natokoana. 

5Nalakena Sup̃e ki Israel go ki Yudah, Yehovah ki taua maga, e da doropusi ra 
mau; ma navanua ki naka ni Kaldea e pura ki natap̃aroana dip̃a Tea Tapu ki 
Israel. 

6Kuga m̃elu dua ki m̃aleoputo ni Babelon po sava pano, po dum̃amu mauti 
namauriana animu, sara naata sikasikai kakamu; kuga ta pei tea taeluaana 
namarinaleotageleana kakana mau: nalakena e pei ragi ni nasikoana ki Yehovah; 
nae ega wo lagati dua e navitua‐dip̃aana sikai. 

7Babelon e pei lasa munu sikai ni kold doko nam̃elearu ni Yehovah, go e mari 
maramana mamau e matamaloku asa: nalauna maga eu munu waine kakana; 
nalakena tea wanogoe nalauna maga eu doropa. 

8Babelon e dowo m̃araverave; go e mawora: kuga lalagaarova asa; kuga 
maneana dape naroro lolo pano raki navitivitinuana aneana, mase e pe mariatae 
pei tea maripauriana asa. 

9Tu masauna naga tuga mari pauri Babelon, ma e mari sap̃o pei tea 
maripauriana: tuga toropusi a, go tuga vano sara naata sikasikai paki navanua 
anigida: nalakena navasap̃otaeana aneana e pei tea tauakiana pa pa paki 
nakoroatelagi, go e pei tea tapeana sake pa pa paki elagi mau. 

10Yehovah e mari namarinaleoleanaana anigida e dave umai: kuga umai, go tuga 
noasai nawosiana ki Yehovah Sup̃e anigida Sion. 

11Kuga vakali nalua maga; kuga vakavuro nala kakada maga: Yehovah e pulevule 
naata ni nawota maga ki naka ni Media; nalakena namidoakisokiana aneana e 
dip̃a Babelon, naga ega mari puoli ki nia: nalakena e pei nasikoana ki Yehovah, e 
do kokonagoro nasum̃a tapu aneana. 

12Kuga sike lawo ki manututu sikai dip̃a p̃aaka maga ni Babelon, kuga mari tea 
leleogoro maga euga kasua, kuga lawo ki tea leleogoro maga naliada, kuga mari 
m̃ata ki tea kusugoro maga: nalakena Yehovah e midoaki soki po mari pataka ni 
tea waina e noa e nalo ni naatatoko maga ni Babelon. 

13Nigo waina ku sakesaake doko noai laapa O, tea sogolapa ki naleo wia 
masauniana maga, naaleatia edaku maau anigo e po umai, nalolo ni namauriana 
anigo e pei tea marikotoviana. 

14Yehovah ki taua maga e dum̃ana pivisa pae nagisana, po naga, Kinau aga wo 
mari ko p̃a wo pura ki naatam̃oli maga, euga wo laapa dapala uraasi maga; go 
euga wo sike nararasaana sikai dip̃a ko. 

15Nae e mari maramana doko namarimatuaana aneana, nae e lawoki‐laketoko 
asa doko namanumatuaana aneana, go doko namidoakiatae‐ana aneana e sai ki 
nakoroatelagi maga: 

16Ragi waina e do lua ki nadaleona, nasaruruana ni noai maga e doko 
nakoroatelagi maga, go e do mari namavu maga eu sake pae namatap̃ago maga 
ni maramana; e do magi usa mari navila maga, go e do piragi nalagi e dave m̃elu 
dua ki nasum̃a aneana maga ni naleo tauakiana maga. 

17Sara naatam̃oli eu pei lala puti, eu dika naataeana; sara naatam̃oli mataisau ni 
kold eu pei tea toropusiana paki namaliereana nalakena nasup̃e taeana adeada 
maga: nalakena nasup̃e takiana adeada maga eu mamau puti pei nasorosoroana, 
go te namero e da doko ara mau. 

18Eu pei tea p̃alo, nawosiana sikai ni namidoakisap̃oana: doko ragi ni 
namaridogo‐ra‐ana, euga wo pano puoli. 

19Tea veanip̃otaeana ki Yakob e da dakiusi tea maga wanogoe mau; nalakena 
nae e pei tea tawonaki sara naleo mamau puti; go Israel e pei naworawora ni tea 
veanipioli‐kiana aneana: Yehovah ki taua maga e pei nagisana. 

20Nigo ku pei tagoto ni navakalo aginau go nalikau aginau maga: go p̃a wo 
maginau p̃oka p̃oraworae nalauna maga; go p̃a wo maginau mari puoli ki 
namarakiana maga; 

21Go p̃a wo maginau p̃oka p̃oraworae horse go naata waina e sakesaake asa; go 
p̃a wo maginau p̃oka p̃oraworae kariot go naata waina e sakesaake asa; 

22Go p̃a wo maginau p̃oka p̃oraworae naatam̃oli, naanoai go nagoroi; go p̃a wo 
maginau p̃oka p̃oraworae namariki go naatam̃oli kasua; go p̃a wo maginau p̃oka 
p̃oraworae natureai go naatara; 

23Go p̃a wo maginau p̃oka p̃oraworae tea leoparatiki go navata aneana; go p̃a wo 
maginau p̃oka p̃oraworae tea sisi natano, go oks aneana maga; go p̃a wo 
maginau p̃oka p̃oraworae tea maramara maga go tasiga maga. 

24Go aga wo lagati dua Babelon go naatatoko maga mamau puti ni Kaldea 
namariana sa adeada mamau puti waina eu mari a Sion doko namatam̃a, 
Yehovah e noa e. 

25P̃a leo, kinau a mari dip̃a ko, tava marisasaki O, waina ku do mari sa sa ki 
maramana mamau, Yehovah e noa e: go aga wo sai ki nam̃elearugu dip̃a ko, po 
malulua ki‐go m̃elu dua ki vatutoko maga pakitano, go aga wo mari ko p̃a vei 
tava sikai waina nakapu e gani a. 

26Go euga wo da dape te vatu sikai kiam̃a naga ega vei tea ni naweluki mau, kite 
te vatu sikai naga ega vei tea ni laketano maga mau; ma p̃a wo pei maso maladi 
doko pa pa po du mau du, Yehovah e noa e. 

27Kuga sike lawo ki manututu sikai maramana, kuga sui paiga usuraki nalauna 
maga, kuga mari m̃ata ki nalauna maga dip̃a e, kuga soso saisai ki namarakiana 
maga ni Ararat dip̃a e, go ni Minni, go ni Ashkenas: kuga vasa dawona ki tea 
maraki sikai dip̃a e; kuga mari horse maga euga sake umai dakiusi taua maga ni 
midiri. 

28Kuga mari m̃ata ki nalauna maga naga euga mari navakalo dip̃a e, nawota 
maga ki naka ni Media, tea maraki kakada maga, go tasiga kakada maga mamau 
puti, go navanua maga mamau puti waina eu doko etano ki naveinawotaana 
adeada. 

29Go maramana ega wo duruuru, po pitivitinu: nalakena namidoaki‐p̃otae‐ana 
maga ki Yehovah euga wo pei tea vakavuroana dip̃a Babelon, naga euga mari 
navanua ni Babelon ega vei maso maladi sikai, naatam̃oli ega tika asa. 

30Naatam̃oli marimatua maga ni Babelon eu makoto ki namarimariana, eu doko 
tokora kasua p̃aakagoroana adeada maga doko; nakasuaana adeada e pano 
puoli; eu pei nagoroi maga: tokora tokoana kakana maga eu do soro; tea 
walagoto kakana maga eu pei tea marikotoviana. 

31Tea tape navasaana sikai e do sava dausi tea tape navasaana sikai, go tea 
tautauana sikai e do sava dausi tea tautauana sikai, naga euga noakisai nawota 
ni Babelon naga natokoana aneana e pei tea marimatuakiana daliviri: 

32Tokora waina eu duagoto noaisara maga asa, eu pei tea tape pavakotoana, 
nap̃araerae maga eu pei tea tap̃arakiana ki nakapu, go naatam̃oli maga ni 
navakalo eu m̃anaunau. 

33Nalakena Yehovah ki taua maga, Sup̃e ki Israel, e noa dapala nea, e naga, 
Babelon natuna nagoroi e dakiusi malo wokalesue sikai doko ragi kakana waina 
eu do p̃oka lesue asa; ragi kiki e ko puoli, go aura waina ega vei tea 
tagaukotoviana asa, ega wo umai. 

34Nebukadnessar nawota ni Babelon e dinomi au, e mari p̃oroworosi au, e mari 
au a pei lasa munu sikai waina e p̃alo, e dinomi au dapala drakon sikai, e dum̃ana 
mari nap̃elena e puka ki tea wialua aginau maga; go e nadi kinau pano. 

35Namaripavakotoana waina eu mari a paki nau go paki namatarau aginau, ega 
wo doko Babelon, naatatoko ni Sion e noa e; go nadagu ega wo doko naatatoko 
maga ni Kaldea, Yerusalem e noa e. 

36Nalakena tea wanogoe Yehovah e noa dapala nea, e naga, P̃a leo, aga wo pululu 
navululuana anigo, po manigo mari nasikoana; go aga wo mari natasi kakana ega 
wo garagara, po mari namata noai kakana ega wo dap̃a. 

37Go Babelon ega wo pei taua ni tea makaka maga, ega wo pei tokora sikai waina 
koria mila maga euga toko asa, ega wo pei tea ni nasaram̃akotoana sikai, go tea 
ni namarisaudoakiana sikai, naatam̃oli ega tika asa. 

38Eu do uru dakiusi laion tureai maga; eu do uru dakiusi laion natuna maga. 

39Ragi ni navitinuana adeada, aga wo madeada mari nakaniana, go aga wo mari 
ra euga matamaloku, naga euga laelaea, po maturu namaturuana waina e doko 
mau doko, po da moro darapa mau, Yehovah e noa e. 

40Aga wo piragi ra euga siwo paki namaripunueana pano, dakiusi shiip natuna 
maga, go dakiusi shiip anoai maga go naninani anoai maga. 

41Ai ki Sheshak, nalakena e dowo! Nasamasamaana ni maramana mamau e pei 
tea dododaoana! Babelon e po pei maso maladi sikai m̃aleoputo ni nalauna 
maga! 

42Natasi e puka sake po donigoro Babelon ki napeao kakana maga. 

43Natokoana kakana maga eu po pei maso maladi sikai, navanua garagara sikai, 
go masop̃alo sikai, navanua sikai waina naatam̃oli e dika asa, go waina naatam̃oli 
natuna e da surata asa mau. 

44Go aga wo mari navasap̃otaeana paki Bel waina e doko Babelon, go aga wo 
mari a ega lua ki tea waina e dinomi a, go nalauna maga euga wo da moro sara‐
daua‐ki asa mau: io, p̃aaka ni Babelon e dowo. 

45Narei aginau O, kuga tave m̃elu m̃aleoputo kakana po pano, go kuga tum̃amu 
mauti mu sara naata kakamu pa dua ki namaetoana vivitinu ki Yehovah. 

46Go nap̃op̃omu ega ta manainai mau, go kuga ta mataku nalo ni navasa‐lagati‐
ana waina ega vei tea rogoana navanua mau; nalakena navasa‐lagati‐ana sikai 
ega wo pakilina natau sikai, go edaku ki tea wanogoe navasa‐lagatiana sikai ega 
wo moro pakilina natau p̃ota sikai, go namaripavakotoana ega wo doko 
navanua, tea maramara ega wo mari dip̃a tea maramara. 

47Nalakena tea wanogoe, kuga leo, naaleatia maga euga wo umai, go aga wo mari 
navasap̃otaeana paki nasup̃e taeana maga ni Babelon, go navanua mamau 
kakana ega wo pei tea toropusiana paki namaliereana, go tea maripunueana 
kakana maga mamau puti euga wo dowo m̃aleoputo kakana. 

48Ragi wanogoe nakoroatelagi maga go maramana, go tea mamau puti waina eu 
doko ara doko, euga wo kola‐laelaea nalo ni Babelon; nalakena tea mari 
pavakoto maga euga wo pae north umai po mari dip̃a e, Yehovah e noa e. 

49Dapala waina naatam̃oli laapa eu pei tea atugiana eu dowo usuraki maramana 
mamau nalakena Babelon, dapala nogoe Babelon nae ma ega wo dowo nalakena 
naka ni Israel waina eu pei tea atugiana eu dowo. 

50Nimu waina ku sava m̃elu dua ki lova, kuga vano, kuga ta du dorogo mau! Kuga 
midoaki Yehovah navanua ni uvea, go Yerusalem ega wo umai paki 
namidodoana animu. 

51Au pei tea toropusiana paki namaliereana, nalakena eu dogo navasapinoaana; 
nadododaoana ni naraegami e dap̃augoro gami: nalakena tea ni nalauna p̃ota eu 
paki ekopu ni tokora tapu maga ni nasum̃a ki Yehovah. 

52Nalakena tea wanogoe kuga leo, naaleatia maga euga wo umai, Yehovah e noa 
e, go aga wo mari navasap̃otaeana paki nasup̃e taeana kakana maga; go tea 
atugiana maga euga wo gi usuraki navanua kakana mamau. 

53Babelon e pe sake paki nakoroatelagi, go tokora kasua vakilagi kakana e pe vei 
tea p̃aakagoroana, ma tea tape‐pavakoto maga euga wo darup̃a e pae 
natip̃akiana aginau, Yehovah e noa e. 

54Kuga rogo nadaleo ni nakuapiosoana waina e m̃elu Babelon, go nasaruruana 
ni namarisakiana warua waina e m̃elu navanua ki naka ni Kaldea! 

55Nalakena Yehovah e mari sa sa ki Babelon, go e mari puoli ki nadaleo warua 
m̃elu dua ki nia pano: napeao kakana maga eu p̃agaana dakiusi noai warua maga, 
nasaruruana ni nadaleoda e pei tea sikeana; 

56Nalakena tea mari pavakoto e po paraki nia, Babelon nogo, go m̃aau kakana 
maga eu pei tea tape‐pavakotoana, naasu adeada maga eu pei tea 
marikotokotoviana; nalakena Yehovah Sup̃e ni navitua‐dip̃aana maga, ega wo 
lagati pitua lomau. 

57Go aga wo mari tea maraki kakana maga go naatam̃oli manumatua kakana 
maga euga wo matamaloku, nara ma tea maramara kakana maga, go tasiga 
kakana maga, go naatam̃oli marimatua maga ni navakalo kakana maga; euga wo 
maturu namaturuana waina e doko mau doko, po da darapa mau. Nawota waina 
nagisana e pei Yehovah ki taua maga, e noa e. 

58Yehovah ki taua maga e noa dapala nea, e naga, P̃aaka welewelea ni Babelon 
ega wo pei tea tap̃olosiwokiana, go namata‐pua varau pakilagi kakana maga 
euga wo pei tea tap̃arakiana ki nakapu; dapala nogoe nawosi‐mawosaana ki 
narei maga ega wo pei tea m̃oli, nawosiwosiana ki nalauna maga ega wo pei tea 
tap̃arakiana ki nakapu. 

59Navasaana waina profeta Yeremiah e dip̃aki Seraiah natu ni Neriah, natu ni 
Maaseiah asa, ragi waina e paki Babelon pano sikoti Sedekiah nawota ni Yudah 
doko natau kevati ni namaramaraana aneana, go Seraiah wanogoe e pei tasiga 
sikai. 

60Go Yeremiah e midiri doko tusi sikai nasaana mamau puti waina e naga euga 
wo pakilina ki Babelon, navasaana maga mamau puti wanogoe waina eu pei tea 
midiriana nalo ni Babelon. 

61Go Yeremiah e noa ki Seraiah, e naga, Ragi waina p̃a vaki Babelon, p̃a vavaigoro 
po peve navasaana maga mamau puti waia, P̃a naga, 

62Yehovah O, ku noa sua nalo ni tokora waia naga p̃a wo daelua e, dapala waina 
te seara euga wo da mauri doko asa doko mau, naatam̃oli kite nalo tuavati, go 
naga ega wo pei maso maladi doko pa pa ega tu mau du. 

63Go ega wo doko, ragi waina p̃a wo peve tusi waia pa pa ega nopu, go p̃a likoti 
vatu sikai asa, po nadi ki nia paki m̃aleoputo ni Eufrates: 

64Go p̃a naga, Ega tapala nogoe Babelon ega wo diro, go ega wo da moro duleana 
mau nalakena nasaana waina kinau aga wo piragi a umai paki nia. Navasaana 
maga ki Yeremiah e nopu nea. 

Yeremiah 52 

1Sedekiah e pei tea ni natau rualima dua tamate sikai ragi waina e pae asa 
maramara; go e maramara Yerusalem natau rualima sikai tamate sikai: go p̃ilana 
nagisana Hamutal, e pei Yeremiah ni Libnah natuna nagoroi. 

2Go e mari tea waina e sa namata ni Yehovah, pataka sikai ma tea mamau puti 
waina Yehoiakim e pea mari a. 

3Go tea wanogoe e pakilina Yerusalem go Yudah nalakena namaetoana ki 
Yehovah, pa pa e kopasi lua ra m̃elu dua ki naraena pano: go Sedekiah e mari 
p̃auluulu dip̃a nawota ni Babelon. 

4Go e pakilina natau keloveti ni namaramaraana aneana, atelagi kerualima sikai 
kakana, nakup̃a kerualima ni atelagi wanogoe, naga Nebukadnessar nawota ni 
Babelon e umai, nara ma taua ni navakalo aneana mamau, po mari dip̃a 
Yerusalem, po m̃enakigoro e; go eu davagi p̃aaka maga dip̃a e dalivirigoro e. 

5Go eu kelugoro natokoana wanogoe doko pa pa paki natau kerualima sikai 
tamate sikai ki nawota Sedekiah. 

6Go doko atelagi kevati, nakup̃a keloveti ni atelagi wanogoe, navitoloana e p̃arua 
liu natokoana, go navinaga agi narei ni navanua e dika. 

7Go malo mawora sikai e pei tea mariana p̃aaka ni natokoana, go naatam̃oli maga 
ni navakalo mamau puti eu sava pano, eu m̃elu dua ki natokoana pano p̃ogi pae 
napua ni namata‐pua waina e doko namawota ni p̃aaka dua kakana, waina e 
doko m̃aladigi ki roara ki nawota; (go naka ni Kaldea eu kelugoro natokoana 
daliviri;) go eu pae napua ni Arabah po pano. 

8Ma naatam̃oli maga ni navakalo ki naka ni Kaldea eu sava dausi nawota, po pa 
parati ki Sedekiah malo matemate maga ni Yeriko; go naatam̃oli maga ni 
navakalo aneana mamau puti eu pei tea taperaverakiana m̃elu dua ki nia pano. 

9Go eu pua pavakoto nawota, po piragi lua e pano paki Riblah doko navanua ni 
Hamath pa punusi nawota ni Babelon; go nae e mari navasap̃otaeana dip̃a e. 

10Go nawota ni Babelon e atugi Sedekiah natuna naanoai maga kivea ki 
namatana: go e moro atugi tea maraki maga mamau puti ni Yudah doko Riblah. 

11Go e asiri lua namata ni Sedekiah; go nawota ni Babelon e solisoki a ki tea moti 
maga, po piragi lua e pano paki Babelon, po doropusi a paki nasum̃a ni 
navavaigoroana, go e doko asa doko pa pa paki naaleatia ni namateana aneana. 

12Go doko atelagi kelima, nakup̃a kerualima ni atelagi wanogoe, waina e pei 
natau kerualima sikai tamate loveti ki nawota Nebukadnessar, nawota ni 
Babelon, Nebusaradan nap̃au ni tea vavaigoro maga, waina eu lawodu nap̃irikia 
ni nawota ni Babelon, e umai paki Yerusalem: 

13Go e dap̃ara ki nasum̃a ki Yehovah, go nasum̃a ki nawota; go nasum̃a maga 
mamau puti ni Yerusalem, go nasum̃a vakilagi maga mamau puti, e dap̃ara ki da 
ki nakapu. 

14Go naatam̃oli maga mamau puti ni navakalo ki naka ni Kaldea, waina eu sikoti 
nap̃au ni tea vavaigoro maga, eu mari p̃oraworae p̃aaka maga mamau puti ni 
Yerusalem daliviri. 

15Go Nebusaradan nap̃au ni tea vavaigoro maga e piragi lua pavakoto tea tika 
maga ni narei seara kakada, go namagovai ni narei maga waina eu pei tea 
toropusiana eu doko natokoana doko, go tea maga waina eu dowo pano paki 
nawota ni Babelon, go tea laapa ni taua warua waina eu pei tea toropusiana 
doko. 

16Ma Nebusaradan nap̃au ni tea vavaigoro maga e doropusi tea tika maga ni 
navanua seara kakada eu doko, naga euga vei tea wosiwosi maga roara maga ni 
vaine, go tea wosiwosi maga ni natano. 

17Go tip̃a maga ni brass waina eu doko ekopu ni nasum̃a ki Yehovah, go laketano 
maga go lasa takiana warua ni noai waina eu doko ekopu ni nasum̃a ki Yehovah, 
naka ni Kaldea eu mari p̃oroworosi ra, po dape lua pavakoto brass kakada maga 
paki Babelon pano. 

18Go pot maga, go savel maga, go siloa ni meru maga, go besin maga, go spun 
maga, go lasa maga mamau puti ni brass waina eu mari nawosiana ni 
nasuasuaana asa, tea maga mamau puti wanogoe eu dape lua pavakoto ara pano. 

19Go lasa munu maga, go pan maga ni nakapu vavaga, go besin maga, go pota 
maga, go nakau ni nasulu maga, go spun maga, go boul maga; sara naleo mamau 
puti waina eu pei tea mariana ki kold, go sara naleo mamau puti waina eu pei 
tea mariana ki silver, nap̃au ni tea vavaigoro maga e dape lua pavakoto ara pano. 

20Tip̃a dua, lasa warua ni noai waina, go oks takiana rualima sikai tamate dua 
waina eu doko etano ni laketano maga, waina nawota Solomon e mari ra naga 

euga toko ekopu ni nasum̃a ki Yehovah: brass ni lasa maga mamau puti wanogoe 
e mari sap̃o pei tea rowogi‐atae‐ana. 

21Go nalo ni tip̃a dua wanogoe, navarapakilagiana ni tip̃a maga sikasikai e pei 
kubit rualima sikai tamate latolu; go namea totowo ni kubit rualima sikai tamate 
dua e dalivirigoro e; go namatoluana kakana e pei nakini pati: go nap̃alauna e 
p̃ap̃aga. 

22Go nap̃auna e pei brass; go navaraupakilagiana ni nap̃au ni tip̃a maga sikasikai 
e pei kubit lima, go tea turuturua, go pomekranet maga e doko nap̃au ni tip̃a 
daliviri, eu mamau puti pei tea mariana ki brass: go tip̃a kerua e moro pataka 
sikai. 

23Go pomekranet rualima loveti tamate latesa eu doko nadigi ni tea turuturua; 
pomekranet maga mamau puti waina eu doko tea turuturua wanogoe daliviri, 
eu pei p̃onotia sikai. 

24Go nap̃au ni tea vavaigoro maga e piragi lua Seraiah tea viri warua liu, go 
Sefaniah kerua kakana, go tea vavaigoro dolu ni namata: 

25Go e piragi lua m̃elu dua ki natokoana atavau sikai waina e pei tea lawokiana 
dap̃au naatam̃oli maga ni navakalo; go naatam̃oli maga waina eu lawodu 
nap̃irika ni nawota eu larua kakada waina eu pei tea vap̃aiana natokoana, go tea 
midiri ki tea maraki taua maga ni navakalo, waina e piragi saisai ki narei ni 
navanua, go narei ni navanua naatam̃oli rualima latesa kakada waina eu pei tea 
vap̃aiana doko m̃aleoputo ni natokoana. 

26Go Nebusaradan nap̃au ni tea vavaigoro maga e piragi lua pavakoto ara pano 
paki Riblah pa punusi nawota ni Babelon. 

27Go nawota ni Babelon e atugi ra, po doropusi ra paki namateana Riblah, doko 
navanua ni Hamath. Go dapala nogoe Yudah e pei tea viragi‐lua‐pavakotoana 
m̃elu dua ki navanua aneana pano. 

28Go tea maga waia eu pei naatam̃oli maga waina Nebukadnessar e piragi lua 
pavakoto ara pano: doko natau kelarua naka ni Yudea naatam̃oli manu dolu go 
rualima takuna dua tamate dolu: 

29Go doko natau kerualima sikai tamate latolu ki Nebukadnessar, e piragi lua 
pavakoto naatam̃oli p̃onotia latolu rualima takuna dolu tamate dua m̃elu dua ki 
Yerusalem pano: 

30Go doko natau kerualima dua tamate dolu ki Nebukadnessar, Nebusaradan 
nap̃au ni tea vavaigoro maga e piragi lua pavakoto naka ni Yudea naatam̃oli 
p̃onotia larua rualima takuna pati tamate lima; naatam̃oli mamau puti wanogoe 
eu pei manu pati go p̃onotia latesa. 

31Go e pakilina natau kerualima dolu tamate larua ni naviragi‐luapavakotoana 
ki Yehoiakin nawota ni Yudah, atelagi kerualima sikai tamate dua kakana, 

nakup̃a kerualima dua tamate lima ni atelagi wanogoe, naga Evil‐merodak 
nawota ni Babelon, doko natau vea ni namaramaraana aneana, e moro sike 
nap̃au ni Yehoiakin nawota ni Yudah, po piragi lua e m̃elu dua ki nasum̃a ni 
navavaigoroana; 

32Go e pasa matemate paki nia, po dua e malo tasake sikai waina e pakilagi liu 
malo tasake maga ki nawota maga waina eu mamau doko Babelon doko. 

33Go Yehoiakin e sawo lua sugoro aneana maga waina e suni ra nasum̃a ni 
navavaigoroana, go e ganikani wede ni nakaniana ki nawota pitip̃atip̃a, sara 
naaleatia ni namauriana aneana. 

34Go nawota ni Babelon e dua e navinaga pitip̃atip̃a, e dua e matele sikasikai sara 
naaleatia pa pa paki naaleatia ni namateana aneana, sara naaleatia ni 
namauriana aneana. 

Natagisiana Maga 

Natagisiana Maga 1 

1Aii natokoana e po pei maso maladi doko, Waina e pea pura ki naatam̃oli sala 
vea! Nae e po dakiusi nagoroi malepu sikai! Tea waina e pea pei tea warua 
m̃aleoputo ni nalauna maga, Go tea maraki nagoroi m̃aleoputo ni navanua maga, 
E po pei tea ni nawosiana ni nasautoga! 

2E dagi p̃arua p̃ogi, go naririmatana maga eu doko napupuna maga; Tea dodomi 
a maga sikai kakada e dika waina ega vasa pakavakale a: Tana ri maga eu maraka 
mari malauweluki paki nia. Eu po pei tea kokona ki nia maga. 

3Yudah e pei tea viragi‐luapavakotoana pano nalakena narogokitesaana, Go 
nalakena navei‐naviti‐ana warua; E doko m̃aleoputo ni nalauna maga doko, e da 
pap̃ai te namaromaroana mau: Tea kopalele asa maga eu pa parati ki nia 
namawota ni nariesokiana maga. 

4Napua maga ni Sion eu do lalagaarova nalakena te naata e da umai paki 
nasaisaiana tatutakiana maga mau; Namata‐pua kakana maga eu pei maso 
maladi, tea viri kakana maga eu do gi: Nagoroi atara kakana maga eu dogokitesa, 
go nae e dum̃ana doko nakokonaana doko. 

5Tea maga waina eu do diesoki a eu po pei nap̃au, Tea kokona ki nia maga eu 
doko dam̃ate; Nalakena Yehovah e mari a e dogokitesa, Nalakena nalapalapaana 
ni natapiriana kakana maga: Natuna vusavusa maga eu pei tea viragi‐lua‐
pavakotoana, Narae ni tea kokona ki nia maga. 

6Go natatap̃auana ki Sion natuna nagoroi e m̃elu dua ki nia pano po puoli: Tea 
maraki kakana maga eu po dapala hart maga waina eu da pap̃ai te malo kanikani 
mau, Go eu sava pa dua ki narae ni tea sava dausi ra, nakasuaana e dika. 

7Ragi ni nariesoki‐ra‐ana go narogokitesaana aneana, Yerusalem e midoa ki 
naleo masauniana maga waina eu doko naaleatia maga ni tuai: Narei kakana eu 
dowo paki nam̃elearu ni tea kokona, Go tea waina ega silae a e dika, Tea kokona 
maga eu punusi a, Go eu pasa saudoa ki maso maladi kakana maga. 

8Yerusalem e mari naleo sa warua; Nalakena tea wanogoe e po pei naleo p̃alo 
sikai: Tea maga waina eu pea dodomadagani a sala vea, Eu po midoa ki p̃alo ki 
nia, Nalakena eu punusi nam̃alam̃alaana kakana: Go e do dum̃ana gi, po do 
sukasuka pano. 

9Naloaana kakana e doko narum̃a ni sugoro kakana maga; E da midoa ki ragi 
edaku kakana maga mau; Nalakena tea wanogoe e dowo dapala e pe vei tea ni 
namagaana; E dika ki tea vasa pakavakale a: P̃a leo punusi narogokitesaana 
aginau, Yehovah O; Nalakena tea kokona e do darasa. 

10Tea kokona e nadi ki nam̃elearuna paki naleo tauakiana wia kakana maga: 
Nalakena e punusi naga nalauna maga eu paki ekopu ni tokora tapu kakana, Tea 
maga waina ku dip̃aki da naga euga ta sili paki nasaisaiana anigo mau. 

11Narei kakana maga eu do gi, eu do laaga navinaga; Eu pitua ki naleo tauakiana 
wia kakada maga raki navinaga, Naga ega vaka mauri ki naatada: P̃a leo, Yehovah 
O, po leo punusi a; Nalakena a po pei tea midoakip̃alo‐kiana. 

12E da pei te navatuna paki mu mau, Nimu mamau puti waina ku liu sa pano, 
kite? Kuga leo, po punusi te nasusueana sikai e pe toko waina e dakiusi 
nasusueana aginau, waina e do pei tea mariana paki nau. Waina Yehovah e mari 
au a dogokitesa asa, Naaleatia ni namaetoana pivitinu aneana. 

13E dip̃aki lua nakapu vavaga pae elagi umai paki navatugu maga, go e kasua liu 
ra: E p̃elesa ki kup̃ena sikai raki nam̃elegu maga, e mari au a liliu pano; E mari 
au a sikigu doko go a dogokitesa naaleatia mamau. 

14Nakau nanoa ni natapiriana aginau maga, e pei tea soli‐saisai‐kiana doko 
nam̃elearuna; Eu pei tea mari‐saisai‐kiana, eu sake paki nanoagu; e mari 
nakasuaana aginau e dapilagona: Yehovah e pitua ki nau paki nam̃elearuda 
maga, go a mari sa lawodugoro ra mau. 

15Yehovah e mari naatam̃oli kasua aginau maga, eu pei tea midoaki‐dao‐ana 
m̃aleoputo kakagu; E soso saisai ki nasaisaiana tatutakiana sikai dip̃a au, naga 
ega mari p̃oraworae natureai aginau maga: Yehovah e pasi soki Yudah nagoroi 
atara, Dapala e pe mari a doko m̃oru ni navasokiana ni nawa ni vaine. 

16Nalakena tea maga wanogoe a do dagi; Namatagu, namatagu e do sara siwo ki 
naririmata maga; Nalakena tea vasa pakavakale waina ega vaka mauri ki 
naatagu e du uvea ki nau: Natugu maga eu sikida doko, nalakena tea kokona e 
mari matua ki da. 

17Sion e sai ki nam̃elearuna maga; tea vasapakavakale a e dika; Yehovah e 
pitip̃aki dip̃a nalo ni Yakob, Naga tea maga waina eu dalivirigoro e euga vei tea 
kokona ki nia maga: Yerusalem e doko m̃aleoputo kakada dapala naleo loa sikai. 

18Yehovah e leana; ma kinau a mari p̃auluulu dip̃a natip̃akiana aneana: Kuga 
rogo, a pavara ni mu asa, nimu narei maga mamau puti, Kuga leo punusi 
nasusueana aginau: Nagoroi atara aginau maga go natureai aginau maga, Eu pei 
tea viragi‐lua‐pavakotoana pano. 

19A pioso paki tea dodomiana aginau maga, Ma nara eu piragi sasap̃o ki nau: Tea 
viri aginau maga go tea matua aginau maga, Eu marodua ki nameroda 
natokoana, Ragi waina eu laaga navinaga naga euga vaka mauri ki naatada. 

20P̃a leo, Yehovah O; nalakena a pei tea riesokiana; Namaritagu maga eu 
m̃anaunau; Nap̃op̃ogu e pei tea m̃oli‐dawonakiana nap̃alaugu; Nalakena a mari 
navei‐p̃auluuluana warua: Etaku lova e do mari puoli, Ekopu namateana e doko. 

21Eu dogo sua naga a do gi; Tea waina ega vasa pakavakale au e dika; Tea kokona 
ki nau maga eu dogo narogokitesaana aginau; Eu laelaea nalakena nigo ku mari 
a: P̃a mari naaleatia waina ku dogorogo ki nia ega vakilina, Go nara euga wo pei 
tea takiusi au. 

22Nasigisigileoana adeada ega mamau doko kivea ki‐go; Go p̃a mari paki da ega 
tapala waina ku mari a paki nau, Nalakena natapiriana aginau maga mamau puti: 
Nalakena nagiana aginau eu laapa, go nap̃op̃ogu e manainai. 

Natagisiana Maga 2 

1Yehovah e dap̃augoro Sion natuna nagoroi ki napopouru sikai namaetoana 
aneana! E mari natatap̃auana ni Israel naga e pae nakoroatelagi dowo paki 
maramana. Go e da midoa ki malo vasiana ni nam̃elena naaleatia ni namaetoana 
aneana mau. 

2Yehovah e maro dip̃a tokora tokoana maga mamau puti ki Yakob, go e da mari 
nadodomiana mau; E mari p̃oraworae p̃aaka maga ki Yakob natuna nagoroi 
namaritausuana aneana; e mari ra eu makaka one: E mari namarakiana go tea 
maraki kakana maga naga eu pei tea dododaoana. 

3E dae lua sara napati ni nap̃au ni Israel, namaritausuana vivitinu aneana; E dosa 
liliua ki nam̃elearuna ni matua m̃elu dua ki narae ni tea kokona: Go e dap̃ara ki 
Yakob dapala mena ni nakapu sikai, waina e do ganikani daliviri. 

4E pua p̃elu ki naasu aneana dapala tea kokona sikai, E lawo ki nia doko 
nam̃elearuna ni matua dapala walup̃ota sikai; Go e atugi tea leom̃atakiana maga 
tap̃aup̃au ki Sion natuna nagoroi; E daki lua namaritausuana aneana dapala 
nakapu vavaga. 

5Yehovah e po dapala tea kokona sikai, e po maro dip̃a Israel; E po maro dip̃a 
nasum̃a vakilagi kakana maga, e po mari puoli ki p̃aaka kakana maga: Go e po 
mari nasusueana go nalalagaarovaana, e p̃arua doko Yudah natuna nagoroi. 

6Go e dape lua pavakoto tap̃aup̃au aneana, dapala e pe vei tea ni roara sikai; E 
mari sa sa ki tokora ni nasaisaiana aneana: Yehovah e mari nasaisaiana 
tatutakiana go sabbath, naga eu pei tea maliokiana Sion, Go e dip̃a doa nawota 
go tea viri, navivitinuana ni namaetoana aneana. 

7Yehovah e mari saudoa ki wede ni naviriana aneana, E mamarago ki tokora 
tapu aneana, E pitua ki paki nam̃elearu ni tea kokona, Ki p̃aaka maga ni nasum̃a 
vakilagi kakana maga: Eu mari p̃arai ekopu ni nasum̃a ki Yehovah, Dapala 
naaleatia ni nasaisaiana tatutakiana sikai. 

8Yehovah e midoa ki nia naga ega rakai p̃aaka ki Sion natuna nagoroi; E sai ki 
namea totowo, e da dosa liliua ki nam̃elearuna pa dua ki namarisakiana mau: 

Ma e mari tokora ni navaivaiana go p̃aaka naga ero lalagaarova; ero dua 
manainai. 

9Namata‐pua kakana maga eu liliu paki natano; E dakai po mari p̃oraworae tea 
walagoto kakana maga: Nawota kakana go tea maraki kakana maga eu doko 
m̃aleoputo Ni nalauna maga waina eu dika ki nawotaeana; Profeta kakana maga 
eu da pap̃ai te navunusiana m̃elu Yehovah mau. 

10Tea matua maga ki Sion natuna nagoroi eu dasake doko natano, eu punuta 
doko; Eu doropusi nam̃otam̃ota e doko nap̃auda; eu dum̃ada dasoki ra ki 
nakulukulu ni sak: Nagoroi atara maga ni Yerusalem eu kusu ki nap̃auda paki 
natano. 

11Namatagu maga ero sirinopu ki naririmata maga, Namaritagu maga eu 
m̃anaunau, Nadanikapugu e pei tea takiana natano, Nalakena namarisakiana ki 
narei aginau natuna nagoroi; Nalakena piakirikiri maga go tea susu maga, 
Namatada eu maligo tokora welewelea maga ni natokoana. 

12Eu noa ki p̃ilada, eu naga, Korn go waine wai? Ragi waina namatada eu maligo 
dapala tea vei wotu maga napua maga ni natokoana, Ragi waina naatada e pei 
tea takiluaana pano paki narum̃a ni p̃ilada. 

13Aga manigo noa nasava, ku pitotowo ma sei, Yerusalem natuna nagoroi O? Aga 
noa naga ku pataka sikai ma nasava, Naga aga vasa pakavakale ko, Sion natuna 
nagoroi atara O? Nalakena malo mawora anigo e p̃arua dapala natasi: Sei e 
mariatae mautipauri ko? 

14Profeta anigo maga eu manigo kikita nakikitaana maga, ni nap̃aloana go 
naveilalaana; Go eu da mari pakasa ki namarinaleotageleana anigo mau, naga p̃a 
vei tea viragi‐liliua‐kiana: Ma eu manigo punusi navunusiana maga ni nap̃aloana, 
Go naleo maga waina eu puadoa ko. 

15Tea maga mamau puti waina eu liu sa pano, eu dapap̃osawosa paki‐go; Eu pasa 
saudoa po ligiligi p̃au paki Yerusalem natuna nagoroi, eu naga, Tea waia e pei 
natokoana waina eu pea soso e ki tea leom̃atakiana ni navakilagiana, 
nalaelaeaana ni maramana mamau, kite? 

16Tea kokona ki‐go maga mamau puti eu maga p̃elewelea ki nawokada paki‐go; 
Eu pasa saudoa po kati napatida; eu naga, Au po dodomi a; Tea waia e pei 
naaleatia waina au leogoro asa; Au po pap̃ai a, au po punusi a. 

17Yehovah e po mari tea waina e midoa ki p̃otae a, E po pakavuro navasaana 
aneana; Dapala waina e pitip̃aki asa naaleatia maga ni tuai, E po mari sa sa ki, 
nadodomiana e dika: E po mari tea kokona e laelaea dap̃au ko, E po sike pakilagi 
ki napati ni nap̃au ni tea mari dip̃a ko maga. 

18P̃a kua pioso paki Yehovah, Sion natuna nagoroi O! Naririmata maga euga sara 
siwo dakiusi noaisara sikai, aleati go p̃ogi! P̃a ta dum̃am̃a dua ko ragi ni 
namaromaroana mau; Atolu matam̃a ega ta sirinopu mau. 

19P̃a tuleana, p̃a kua pioso p̃ogi, ragi ni naatulakeana ni navavaigoroana maga! 
P̃a taki lua nap̃op̃om̃a dakiusi noai kivea ki narae ni Yehovah! P̃a tarasike 
nam̃elearum̃a maga paki nia, Po pavara ni a raki namauriana ki piakirikiri 
vusavusa anigo maga, Waina eu do matekimala nalakena navitoloana, Doko 
nap̃au ni sara napua maga ni natokoana. 

20P̃a leo, Yehovah O, po leo punusi tea maga waina ku mari dapala nogoe paki 
da! Nagoroi maga euga wo gani nawa ni nap̃eleda, Natuda maga waina eu 
salesalea ki da, kite? Tea viri go profeta euga wo pei tea atugiana, Tokora tapu 
ki Yehovah, kite? 

21Natureai go namariki eu one natano, napua maga ni natokoana; Nagoroi atara 
aginau maga go natureai aginau maga eu dowo ki lova: Ku atugi ra naaleatia ni 
namaetoana anigo; ku mari punuvunue ra, nadodomiana e dika. 

22Ku do soso saisai ki namatakuana aginau maga dalivirigoro au, Dapala e pe vei 
naaleatia ni nasaisaiana tatutakiana sikai, Go tea waina e sava pano kite pei tea 
mautiana, naaleatia ni namaetoana ki Yehovah, e dika: Tea maga waina a 
salesalea ki da po pakale ra, tea kokona ki nau e mari puoli ki da. 

Natagisiana Maga 3 

1Kinau a pei naatam̃oli waina a punusi narogokitesaana, Etano ni tiko ni 
namaritausuana aneana. 

2E maraki au, po mari au a surata namaligo, Namarama e dika. 

3E dum̃ana mari nam̃elearuna e do mari dip̃a au Paka laapa naaleatia mamau. 

4E mari nap̃okasigu go nawiligu ero duai; E mari p̃oroworosi navatugu maga. 

5E kelugoro au, po kokoro p̃onoti au Ki nakokonaana go ki narogokitesana. 

6E mari au a doko tokora maligo maga, Dapala tea mate tuai maga. 

7E p̃aakagoro au, naga a mari sap̃o dave; E mari tea moti soki au ni airon e 
madaga doko au. 

8Go ragi waina a do kua pioso, po do pioso raki nasilaeana, E do kokoro dua ki 
natapasavasaana aginau. 

9E dugoro napua aginau maga ki vatu taeana, E mari au a do dawasi pae napua 
tagele maga. 

10E kusugoro au one tokora ni nakusugoroana dakiusi bear, Dakiusi laion waina 
e one tokora ni natokolokuana. 

11E mari au a liliu m̃elu dua ki napua aginau maga, po pua p̃oraworae au; E mari 
au a sikigu doko. 

12E pua p̃elu ki naasu aneana, Po lawo ki nau a pei wotu sikai raki nalua aneana. 

13E mari nalua maga ni p̃olaga aneana Eu lulu nap̃elekevatugu maga. 

14A po pei tea mari‐saudoa‐kiana ki narei aginau maga mamau puti; Go a pei 
nalegaana adeada naaleatia mamau. 

15E mari au a pura ki nakokonaana, E mari au a dawosa ki nakokonae. 

16E mari p̃ori napatigu ki nakirikiri, Po donigoro au ki natano‐apu. 

17Go ku mari naatagu e madu uvea ki natam̃ateana; A malio ki natoko‐p̃ia‐ana. 

18Go a naga, Nakasuaana aginau e pano puoli, Go naleogoroana aginau doko 
Yehovah e nopu. 

19P̃a midoa ki narogokitesaana aginau go navasaraana aginau, Nakokonaana, go 
nakokonae. 

20Naatagu e do midoa ki nia pitip̃atip̃a, Go e do kolo pakitano doko au. 

21Tea waia a midoa ki parati ki nia nap̃op̃ogu, Nalakena tea wanogoe a ko do 
leogoro. 

22Nadodomiana ki Yehovah ega wo da makoto mau, Namaritadodomiana 
aneana maga euga wo da nopu mau. 

23Eu pau sara malip̃ogi; Naveilomauana anigo e p̃arua. 

24Yehovah e pei matele aginau, naatagu e noa e; Nalakena tea wanogoe aga wo 
leogoro asa. 

25Yehovah e p̃ia paki tea maga waina eu do leogoro asa, Paki naatana waina e do 
laaga asa. 

26E pei tea wia naga naatam̃oli ega toko dam̃ate doko, Po do leogoro 
namautipauriana ki Yehovah. 

27E pei tea wia naga naatam̃oli ega tapetape nakau ni nanoa Ragi ni navei‐
natureai‐ana aneana. 

28Ega masikinia doko po punuta, Nalakena Sup̃e e doropusi a e one asa. 

29Ega toropusi nawokana ega toko nam̃otam̃ota ni natano; Mase naleogoroana 
e pe toko. 

30Ega vitua ki nap̃orona paki tea waina e dapagi a; Ega vei tea vakavuroana ki 
navasapinoaana. 

31Nalakena Yehovah ega wo da dip̃adoa Pa pa ega tu du po du mau du. 



1558 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

32E pe mari narogokitesaana e pe vakilina, Ma e pe wo mari namaritadodomiana 
pae nalapalapaana ni nadodomiana aneana maga. 

33Nalakena ega wo da dakaraka mari sa ki mau, Kite mari naatam̃oli natuna 
maga euga susue mau. 

34Naga ega vasi soki tea soliana maga mamau puti ni navanua, 

35Naga ega vuadoa naleanaana ki naatam̃oli kivea ki narae ni Tea Vakilagi Mau, 

36Naga ega lim̃adoa naatam̃oli navululuana aneana, Yehovah e da suasua asa 
mau. 

37E pei sei waina e pitip̃aki, go e pakilina, E pe ta pei Yehovah waina e pasa 
dawona ki nia? 

38Tea sa go tea wia ero da dua puti m̃elu Nawoka ni Tea Vakilagi Mau, kite? 

39Nalakena nasava naatam̃oli mauri ega vasadip̃a Navaratiana ni 
namarinaleosaana aneana maga? 

40Tuga maridogo po leousiusi napua anigida maga, Po moro maradoa liliu 
punusi Yehovah. 

41Tuga sike nap̃op̃ogida po darasike nam̃elearugida maga Paki Sup̃e waina e 
doko nakoroatelagi maga. 

42Au mari natapiriana po mari p̃auluulu; Go ku da maginau midoakikorokoro 
mau. 

43Ku dum̃am̃a kulutigoro ko ki namaetoana, po kopasi gami; Ku mari 
punuvunue, nadodomiana e dika. 

44Ku dum̃am̃a kovagoro ko ki napopouru sikai, Naga natapasavasaana aginami 
ega ta duaduru mau. 

45Ku mari gami au dapala nasam̃a go nasogosogo 

M̃aleoputo ni narei maga. 

46Tea kokona ki gami maga mamau puti Eu maga p̃elewelea ki nawokada dip̃a 
gami. 

47Namatakuana go m̃orutano ero pakilina ki gami, Navei‐maso‐maladi‐ana go 
namarisakiana. 

48Namatagu e do sara siwo ki naririmata maga, Nalakena namarisakiana ki narei 
aginau natuna nagoroi. 

49Namatagu ega wo sara siwo, po da makoto mau, Ega wo sara siwo pitip̃atip̃a, 

50Pa pa Yehovah ega wo leo siwo pae nakoroatelagi, Po leo punusi a. 

51Namatagu e do mari nap̃op̃ogu e dogokitesa, Nalakena natokoana aginau 
natuna nagoroi maga. 

52Tea kokona ki nau maga eu palako ki nau, Dapala manu sikai, nalakena e dika. 

53Eu nadi ki nau paki m̃orutano naga aga mate, Po doropusi vatu sikai e doko au. 

54Noai maga eu dap̃augoro nap̃augu; A naga, A po pei tea taeluaana pano. 

55A pioso paki nagisam̃a, Yehovah O, Pae m̃orutano ni epua maga. 

56Ku dogo nadaleogu; p̃a ta dasuru ki nadaligam̃a Paki navavaraniana aginau 
mau. 

57Ku umai paki m̃aladigi ki nau naaleatia waina a pioso paki‐go: Ku naga, P̃a ta 
mataku mau. 

58Yehovah O, ku pululu navululuana aginau; Ku daulua namauriana aginau. 

59Yehovah O, ku punusi namarisa‐kinau‐ana; P̃a vasap̃otae navululuana aginau. 

60Ku punusi nasikosikoana adeada maga, Go namidoaki‐p̃otae‐ana adeada maga 
dip̃a au. 

61Ku dogo navasapinoaana adeada, Yehovah O, Go namidoaki‐p̃otae‐ana adeada 
maga dip̃a au; 

62Navasaana maga ki tea maga waina eu duleana dip̃a au, Go namidoaki‐p̃otae‐
ana adeada dip̃a au naaleatia mamau. 

63P̃a vunusi natokotanoana adeada, go natuleanaana adeada, Kinau a pei 
nalegaana adeada. 

64P̃a wo lagati dua ra navitua‐dip̃aana sikai, Yehovah O, Ega tapala namariana ni 
nam̃elearuda maga. 

65P̃a wo dua ra nakasuaana ni nap̃op̃oda, Ega vae navasasakiana anigo paki da. 

66P̃a wo sava dausi ra namaetoana, po mari puoli ki da 

M̃elu dua ki etano ni nakoroatelagi maga ki Yehovah. 

Natagisiana Maga 4 

1Kold e po disu maliere, kold wia lua e po panop̃ota! Vatu tapu maga eu pei tea 
taperaverakiana doko nap̃au ni sara napua maga ni natokoana. 

2Sion natuna naanoai maga waina eu p̃ia p̃arua liu, Waina eu pitotowo ma kold 
tautau, Eu pei tea midoakiana naga eu dapala lasa maga ni naruku, Nawosiana 
ni nam̃elearu ni tea mari lasa ni naruku! 

3Koria mila maga eu do pitua ki susu, Eu do pakasusu ki tea vusavusa adeada 
maga: Ma narei aginau natuna nagoroi e po pei tea vivilosi, Dapala ostris maga 
ni masop̃alo. 

4Namena ni tea susu e puluti namagana nalakena namadouana: Piakirikiri maga 
eu datago navinaga, Ma te naata e da dua ra asa mau. 

5Tea maga waina eu gani navinaga wia liu sala vea, Eu saram̃akoto napua maga 
ni natokoana sala waia: Tea maga waina eu suni tea suniana miala kesakesa sala 
vea, Eu do diesokisoki doko natap̃ata maga. 

6Nalakena navaratiana ni namarinaleotageleana ki narei aginau natuna nagoroi, 
E p̃arua liu navaratiana ni namarinaleotageleana ni Sodom, Waina e pei tea 
tap̃olosiwo‐ki‐ana dapala ragi ni nawilimatana sikai, Go te nam̃elearu e da dowo 
asa mau. 

7Tea maraki kakana maga eu dautau liu sno, eu dare liu milk, Nap̃atokoda eu 
miala liu rubi maga, Natakiusiana kakada e dakiusi safir sikai: 

8Naleopunusiana kakada e loa liu nam̃elevara sikai; Eu da pei tea leo‐atae‐ana 
napua maga mau: Nawilida e puluti navatuda maga; E kokolo, e po dakiusi nakau 
sikai. 

9Tea maga waina eu mate ki lova, Eu p̃ia liu tea maga waina eu mate ki 
navitoloana; Nalakena nara euga wo sirinopu, Eu pei tea vuri‐sai‐ana nalakena 
natikaana ni nawa ni vanua. 

10Nam̃elearu ni nagoroi susue maga eu dum̃ada peni natuda maga; Eu pei 
navinaga adeada ragi ni namarisakiana ki narei aginau natuna nagoroi. 

11Yehovah e po pakavuro namaritausuana aneana, E po daki lua namaetoana 
vivitinu aneana; Go e po dokoni nakapu sikai Sion, Waina e gani dinomi laketano 
kakana maga. 

12Nawota maga ni maramana eu da saralomau mau, Kite tea maga mamau puti 
waina eu doko asa doko, Naga tea mari dip̃a go tea kokona, Euga sili namata‐pua 
maga ni Yerusalem. 

13E pei nalakena namarinaleosaana maga ki profeta kakana maga, Go 
namarinaleotageleana maga ki tea viri kakana maga, Waina eu daki nada ni tea 
leana maga m̃aleoputo kakana. 

14Eu surata pasara napua maga ni natokoana dapala tea kesa maga, Eu pei tea 
mariana eu loa ki nada, Dapala waina naatam̃oli maga euga ta kisidogo tea 
suniana adeada maga mau. 

15Eu pioso paki da, po naga, Kuga vano, tea loa! Kuga vano, kuga vano, kuga ta 
kisidogo mau: Nalakena eu po pei tea sava pano go tea vanovano maga, 

Naatam̃oli maga eu do noa m̃aleoputo ni nalauna maga, eu naga, Euga wo da 
moro doko nea mau. 

16Namaetoana ki Yehovah e po dap̃otawotae ra; Ega wo da moro midoa ki da 
mau: Eu da matau ki tea viri maga mau, Eu da dodomadagani tea matua maga 
mau. 

17Namatagami maga eu do sirinopu, Doko do leogoro p̃alo raki nasilaeana: 
Naleleogoroana aginami au do leogoro raki nalauna sikai, Waina e mari sap̃o 
mautipauri mau. 

18Eu kopasi navasiana aginami maga, Dapala waina au mari sa surata tokora 
welewelea aginami maga mau: Namateana aginami e pei m̃aladigi, Naaleatia 
aginami maga eu pei tea vakavuroana; Nalakena namateana aginami e po umai. 

19Tea sava dausi gami maga eu sava kasua liu ikila maga ni namalopa: Eu kopasi 
lua gami doko tava maga, eu kusugoro gami doko masop̃alo. 

20Namero ni namauriana aginami, tea vuvuraikiana ki Yehovah, E pei tea vuati‐
lua‐ana pano doko m̃orutano adeada maga; Waina a noa nalo kakana naga, Etano 
ni meluna auga wo mauri doko m̃aleoputo ni nalauna maga. 

21P̃a laelaea po samasama, Edom natuna nagoroi O, Waina ku doko navanua ni 
Us doko: Lasa munu ega wo pei tea vituakiana paki‐go; P̃a wo matamaloku, po 
dum̃am̃a mari ko p̃a m̃alam̃ala. 

22Navaratiana ni namarinaleotageleana anigo e po nopu, Sion natuna nagoroi O; 
Ega wo da moro piragi lua pavakoto ki‐go pano mau: Ma ega wo parati ko 
namarinaleotageleana anigo, Edom natuna nagoroi O; Ega wo mari pakasa ki 
namarinaleosaana anigo maga. 

Natagisiana Maga 5 

1Yehovah O, p̃a midoa ki tea waina e pakilina ki gami, P̃a leo, po punusi 
navasadaogami‐ana. 

2Tea veaniana aginami e pei tea vituakiana paki nam̃enaki maga, Nasum̃a 
aginami maga paki tea ni navanua p̃ota maga. 

3Au pei namalepu maga, tamagami e dika, P̃ilagami eu dakiusi nagoroi malepu 
maga. 

4Au pakotovi noai munuana aginami; Nakapu aginami e pei tea soriana paki 
gami. 

5Tea sava dausi gami maga eu doko nanoagami: Au mawosa, go au dika ki 
namaromaroana. 

6Au pitua ki nam̃elearugami paki Ityipt, Go paki Assiria, naga auga veani 
navinaga. 

7Tamagami maga eu mari naleo sa, po puoli; Go kinami au dapetape 
namarinaleotageleana adeada maga. 

8Tea suasua maga eu maramara dap̃au gami: Tea waina ega vualua gami m̃elu 
dua ki nam̃elearuda e dika. 

9Au dape navinaga aginami pilake namatakuana nalo ni namauriana aginami, 
Nalakena lova ni masop̃alo. 

10Nawiligami e pivitinu dapala upu ni nakapu sikai, Nalakena navivitinuana 
vavaga ni navitoloana. 

11Eu dape pavakoto nagoroi maga ni Sion, Go nagoroi atara maga ni natokoana 
maga ni Yudah. 

12Tea maraki maga eu pei tea likoti‐dau‐ana pae nam̃elearuda; Tea matua maga 
eu da pei tea dodomadaganiana mau. 

13Natureai maga eu do mani, Go piakirikiri maga eu pei tea tae nakapu. 

14Tea matua maga eu puoli namata‐pua, Natureai maga eu makoto ki nalegaana 
adeada. 

15Nalaelaeaana ni nap̃op̃ogami e nopu; Nakatakataana aginami e pei tea roaana 
po pei nalalagaarovaana. 

16Vauvau e dowo m̃elu dua ki nap̃augami: Awi ki gami! Nalakena au mari naleo 
sa. 

17Nalakena tea wanogoe nap̃op̃ogami e matekimala, Nalakena naleo maga 
wanogoe namatagami maga eu sirinopu. 

18Nalakena tava Sion waina e pei maso maladi doko; Koria mila maga eu do 
surata asa. 

19Ma nigo, Yehovah O, ku do dasake po pei nawota pa pa ega tu du po du mau 
du; Malo tasake anigo e doko pae tagona paki tagona. 

20Ekasana ku malio ki gami pa pa, Po doropusi gami ragi varau sa? 

21P̃a viragi gami auga liliu paki‐go, Yehovah O, Go auga wo pei tea viragi‐
liliuakiana; P̃a mari pau ki naaleatia aginami maga, Euga moro dakiusi ragi ni 
tuai. 

22Mase ku pe tip̃adoa gami, Ku pe maeto p̃arua dip̃a gami, kite? 

Esekiel 

Esekiel 1 

1Go e pakilina natau kerualima dolu, atelagi kevati kakana, nakup̃a kelima ni 
atelagi wanogoe, ragi waina a doko m̃aleoputo ni tea viragilua‐pavakotoana 
maga nadigi ni noaisara Kebar, naga nakoroatelagi maga eu pamawota, go a 
punusi navunusiana maga ki Sup̃e. 

2Doko nakup̃a kelima ni atelagi, waina e pei natau kelima ni naviragi‐
luapavakotoana ki nawota Yehoiakin, 

3Navasaana ki Yehovah e umai paki Esekiel tea viri, natu ni Busi, doko navanua 
ki naka ni Kaldea nadigi ni noaisara Kebar; go nam̃elearu ni Yehovah e doko asa 
tokora wanogoe. 

4Go kinau a leo, go kuga leo, suitaviro sikai e m̃elu north umai, napopouru warua 
sikai, e pilake nakapu waina e do pila pitip̃atip̃a, go nalagaana sikai e dalivirigoro 
e, go tea waina e m̃elu m̃aleoputo kakana, e pei tea vunusiana e dakiusi brass 
lidalida, e m̃elu m̃aleoputo ni nakapu wanogoe. 

5Go tea waina e m̃elu m̃aleoputo kakana e pei tea vunusiana e dakiusi nalo mauri 
pati. Go natakiusiana kakada eu dakiusi natakiusiana ni naatam̃oli. 

6Go eu pilake narae pativati sarasara ra, go eu peani nalivaru pativati sarasara 
ra. 

7Go natuada maga eu leana; go nam̃ele natuada e dakiusi nam̃ele natua ni kau 
natuna sikai: go eu dakiusi brass waina e lidalida dapala e pe vei tea veniana upu 
ni nakapu. 

8Go nam̃elearuda eu dakiusi nam̃elearu ni naatam̃oli sikai, eu doko etano ni 
nalivaruda nap̃irikiada pati: go nara pati wanogoe naraeda go nalivaruda eu 
dapala nea: 

9Nalivaruda maga eu dum̃ada dip̃a dogo ra; eu da maradoa mau ragi waina eu 
pano; eu leana pano sikasikai sarasara ra paki kivea. 

10Go naraeda eu pei tea vunusiana eu dakiusi narae ni naatam̃oli sikai; go nara 
pati wanogoe eu sikasikai peani narae ni laion sikai taleva ni matua sarasara ra; 
go nara pati wanogoe eu sikasikai peani narae ni oks sikai taleva ni mawiri 
sarasara ra; go nara pati wanogoe eu sikasikai peani narae ni ikila sikai sarasara 
ra. 

11Go naraeda go nalivaruda maga eu pamawota elagi; go nalivaruda duarua 
sarasara ra eu dum̃ada dip̃a dogo ra, go nalivaruda duarua eu dum̃ada kovagoro 
nap̃atokoda. 



1564 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

12Go eu leana pano paki kivea sikasikai sarasara ra: tokora waina naatana e naga 
euga vaki asa, tokora wanogoe nara eu paki asa pano; eu da maradoa mau ragi 
waina eu do pano. 

13Go nalo mauri maga wanogoe eu pei tea vunusiana eu dakiusi nam̃elevara 
maga ni nakapu waina e do soro, eu dakiusi nasulu maga ni nakapu; e do sake 
go e do siwo namawota ni nalo mauri maga wanogoe: go nakapu wanogoe e 
marama p̃ia, go navila e do pila m̃elu nakapu wanogoe. 

14Go nalo mauri maga wanogoe eu sava pano go eu sava liliu, go navunusiana 
kakada e dapala nalagaana ni navila. 

15Go a leo punusi nalo mauri maga wanogoe, go p̃a leo, tea taliepu sikai e doko 
natano nap̃irikia ni nalo mauri maga wanogoe sikasikai sarasara ra. 

16Go tea taliepu maga wanogoe go nawosiana kakada eu pei tea vunusiana eu 
dapala berul sikai: go nara pati wanogoe eu pitotowo: go navunusiana kakada 
go nawosiana kakada e dapala e pe vei tea taliepu sikai nap̃alau ni tea taliepu 
sikai. 

17Ragi waina eu do pano, eu pano paki te matele adeada sikai waina naraeda eu 
pe leo paki asa: eu da maradoa mau ragi waina eu do pano. 

18Go tea tasoki kakada maga eu p̃arua go eu pei tea mataukiana; go nara pati 
wanogoe tea tasoki kakada maga eu peani namatada maga dalivirigoro ra. 

19Go ragi waina nalo mauri maga wanogoe eu do pano, tea taliepu maga nara ma 
eu do pano nap̃irikiada: go ragi waina nalo mauri maga wanogoe eu do pei tea 
tapeana sake m̃elu dua ki natano, tea taliepu maga nara ma eu do sake. 

20Tokora waina naatana e naga euga vaki asa pano, tokora wanogoe eu paki asa 
pano; nalakena naata ni nalo mauri wanogoe e doko tea taliepu maga: 

21Ragi waina nalo mauri maga wanogoe eu pano, tea taliepu maga nara ma eu 
pano; go ragi waina nalo mauri maga wanogoe eu du dorogo, tea taliepu maga 
nara ma eu du dorogo; go ragi waina nalo mauri maga wanogoe eu pei tea 
tapeana sake, tea taliepu maga nara ma eu sake: nalakena naata ni nalo mauri 
wanogoe e doko tea taliepu maga. 

22Go tea waina e pei tea vunusiana e dapala namalopa sikai, e doko elagi ki nap̃au 
ni nalo mauri wanogoe, e dakiusi krustalo mataukiana, e pei tea vitosiana 
dap̃augoro nap̃auda. 

23Go etano ni namalopa wanogoe, nalivaruda maga eu pei tea vitosiana pano, eu 
dum̃ada dip̃a dogo ra, go nalivaruda duarua ero kovagoro nap̃atokoda sikasikai 
sarasara ra. 

24Go ragi waina eu do pano, a dogo nasaruruana ni nalivaruda e dakiusi 
nasaruruana ni noai warua maga, dakiusi nadaleo ni Tea Kasua Mau, 

nasaruruana sikai ni namarip̃araiana dakiusi nasaruruana ni taua warua sikai: 
ragi waina eu du dorogo, eu doro nalivaruda maga. 

25Go nadaleo sikai e doko elagi ni namalopa wanogoe waina e dap̃augoro 
nap̃auda: ragi waina eu du dorogo, eu doro nalivaruda maga. 

26Go tea waina e pei tea vunusiana e dakiusi malo tasake sikai e doko elagi ni 
namalopa waina e dap̃augoro nap̃auda, e dakiusi vatu safir sikai: go tea waina e 
pei tea vunusiana e dakiusi naatam̃oli sikai e sakesaake doko tea waina e pei tea 
vunusiana e dakiusi malo tasake. 

27Go a punusi a e lidalida dapala brass, dapala navunusiana ni nakapu vavaga 
nap̃alauna go dalivirigoro e, pae tea waina e pei tea vunusiana e dapala 
namalona go pakilagi; go pae tea waina e pei tea vunusiana e dapala namalona 
go pakitano, a punusi a e dapala e pe vei nakapu vavaga, go namaramalagaana e 
dalivirigoro e. 

28Go navunusiana ni namaramalagaana waina e doko daliviri, e dapala 
navunusiana ni asoara waina e doko napopouru naaleatia ni usa. Tea wanogoe 
e pei tea vunusiana e dakiusi nasamasamaana ni Yehovah. Go ragi waina a 
punusi a, a dowo dap̃olosiwo, go a dogo nadaleo ni tea sikai waina e pasa. 

Esekiel 2 

1Go e noa ki nau, e naga, Naatam̃oli natuna, p̃a lawodu leana, go aga wo pasa 
paki‐go. 

2Go naatana e puvua umai doko au ragi waina e pasa paki nau, po sike au a 
lawodu leana; go a dogo e ragi waina e pasa paki nau. 

3Go e noa ki nau, e naga, Naatam̃oli natuna, kinau a dip̃aki lua ko pano punusi 
Israel natuna maga, paki nalauna maga waina eu do mari p̃auluulu, waina eu do 
mari p̃auluulu dip̃a au: nara ma tamada maga eu dapiri dip̃a au pa pa paki 
naaleatia waia. 

4Go narei wanogoe eu pei rae kasua go p̃op̃o kasua; kinau a dip̃aki lua ko pano 
punusi ra: go p̃a noa ki da, p̃a naga, Yehovah Sup̃e e noa dapala nea. 

5Go eu pe suasua daki dorogo, kite eu pe ta suasua mau, (nalakena eu pei nasum̃a 
vei p̃auluulu sikai,) ma eu pe wo atae naga profeta sikai e doko m̃aleoputo 
kakada. 

6Go nigo, naatam̃oli natuna, p̃a ta matau ki da mau, go p̃a ta mataku nalo ni 
navasaana adeada maga mau, namatagauta go tea vivitip̃a maga eu pe sikoti ko 
doko, go ku pe toko m̃aleoputo ni mataloa maga: eu pei nasum̃a vei p̃auluulu 
sikai, ma p̃a ta mataku navasaana adeada maga mau, kite m̃anaunau naraeda 
mau. 

7Go p̃a noa ki da navasaana aginau maga, eu pe suasua daki dorogo, kite eu pe 
karai: nalakena eu pei nasum̃a vei p̃auluulu p̃arua. 

8Ma nigo, naatam̃oli natuna, p̃a rogo tea waina aga noa ki‐go asa; p̃a ta mari 
p̃auluulu mau dakiusi nasum̃a vei p̃auluulu wanogoe: p̃a maga, po gani tea waina 
aga tua ko asa. 

9Go a leo punusi, go p̃a leo, nam̃elearu sikai e pei tea saikiana paki nau; go p̃a leo, 
tusi lulukiana sikai e doko asa; 

10Go e p̃elesa ki nia naraegu; go e pei tea midiriana nap̃elena go natakuna: go tea 
waina e pei tea midiriana asa e pei nalalagaarovaana, go nasusueana, go 
narogokitesaana. 

Esekiel 3 

1Go e noa ki nau, e naga, Naatam̃oli natuna, p̃a kani tea waina e pei tea vituakiana 
paki‐go; p̃a kani tusi lulukiana waia, go p̃a vano, p̃a vasa paki nasum̃a ni Israel. 

2Go a maga, go e dua au tusi lulukiana wanogoe naga aga kani a. 

3Go e noa ki nau, e naga, Naatam̃oli natuna, p̃a kani tusi lulukiana waia waina a 
dua ko asa, go namaritam̃a maga euga wo puka ki nia. Go a gani a; go e gagadi 
doko nawokagu dakiusi honi. 

4Go e noa ki nau, e naga, Naatam̃oli natuna, p̃a vano punusi nasum̃a ni Israel, po 
pasa paki da navasaana aginau maga. 

5Nalakena ku da pei tea tip̃aki‐lua‐ana pano punusi narei sikai ni navasaana p̃ota 
go ni masileo kasua sikai, ma ku pei tea tip̃akilua‐ana pano punusi nasum̃a ni 
Israel; 

6Eu da pei narei laapa ni navasaana p̃ota go ni masileo kasua sikai, waina ku da 
dogo atae navasaana adeada maga mau. Nalakena a pe tip̃aki lua ko pano punusi 
tea tapalana maga, nara eu pe suasua daki dorogo paki‐go. 

7Ma nasum̃a ni Israel euga wo da daki dorogo paki‐go mau; nalakena euga wo 
da daki dorogo paki nau mau: nalakena nasum̃a mamau ni Israel eu pei rae 
kasua sikai go p̃op̃o kasua sikai. 

8P̃a leo, kinau a mari namatam̃a ero kasua dip̃a namatada, go naraem̃a e kasua 
dip̃a naraeda. 

9Kinau a mari naraem̃a e kasua dapala daimond, waina e kasua do liu vatu ni 
nakapu: nara eu pei nasum̃a vei p̃auluulu sikai, ma p̃a ta matau ki da mau, kite 
m̃anaunau naraeda mau. 

10Go e moro noa ki nau, e naga, Naatam̃oli natuna, sara navasaana aginau maga 
waina aga noa ki‐go asa, p̃a midoa ki parati ki nia nap̃op̃om̃a, go nadaligam̃a 
eroga rogo soki ra. 

11Go p̃a vano, po punusi tea ni naviragilua‐pavakotoana narei anigo natuna 
maga, go p̃a vasa paki da, po noa ki da, p̃a naga, Yehovah Sup̃e e noa dapala nea; 
eu pe suasua daki dorogo, kite eu pe ta suasua asa mau. 

12Go naatana e dape au sake, go a dogo nadaleo ni nasaruruana warua sikai 
natakugu, waina e naga, Nasamasamaana ni Yehovah ega vei tea vasap̃iakiana 
nasum̃a‐tokoana aneana. 

13Go a dogo nasaruruana ni nalivaru ni nalo mauri maga wanogoe waina eu 
dum̃ada kisidogo ra, go nasaruruana ni tea taliepu maga nap̃irikiada, e pei 
nadaleo ni nasaruruana warua liu. 

14Go naatana e dape au sake po dape au pano: go a pano nakokonaana, 
navitinuana ni naatagu; go nam̃elearu ni Yehovah e kasua doko au. 

15Go a umai paki Tel‐abib punusi tea maga ni naviragilua‐pavakotoana, waina eu 
doko nadigi ni noaisara Kebar, paki tokora waina eu m̃enaki atatoko asa; go a 
doko tokora wanogoe m̃aleoputo kakada doko naaleatia larua, a saram̃akoto. 

16Go e pakilina ragi waina naaleatia larua eu nopu, naga navasaana ki Yehovah 
e puvua umai doko au, po naga, 

17Naatam̃oli natuna, kinau a mari ko ku pei naatam̃oli vavaigoro sikai agi 
nasum̃a ni Israel: nalakena tea wanogoe p̃a rogo navasaana m̃elu nawokagu, go 
p̃a tapavanau ra pae nagisagu. 

18Kinau a pe noa ki tea sigisigileo, a pe naga, P̃a wo mate lomau; go nigo ku pe ta 
dapavanau sa mau, kite pasa naga p̃a tapavanau tea sigisigileo naga ega m̃elu 
dua ki napua sa aneana, naga ega mauti namauriana aneana; naatam̃oli 
sigisigileo wanogoe e pe wo mate namarinaleotageleana aneana; ma nadana aga 
wo datago asa paki nam̃elearum̃a. 

19Ma ku pe tapavanau tea sigisigileo, go nae e pe ta maradoa pa dua ki 
nasigisigileoana aneana mau, kite pa dua ki napua sa aneana, e pe wo mate 
namarinaleotageleana aneana; ma nigo ku pualua naatam̃a. 

20Go waina naatam̃oli leana sikai e pe maradoa pa dua ki namarinaleoleanaana 
aneana, po mari namarinaleotageleana, go kinau a pe nadi ki tea tapilagonaana 
sikai naraena, nae e pe wo mate: nalakena nigo ku da dapavanau sa mau, nae ega 
wo mate namarinaleosaana aneana, go natomariana leana aneana maga waina 
e mari ra, euga wo da pei tea midoaki‐parati‐kiana mau; ma kinau aga wo datago 
nadana paki nam̃elearum̃a. 

21Ma ku pe tapavanau naatam̃oli leana wanogoe naga tea leana ega ta mari te 
namarinaleosaana mau, go e pe ta mari naleo sa, e pe wo mauri lomau, nalakena 
e dogo soki natapavanauana; go nigo ku pualua naatam̃a. 

22Go nam̃elearu ni Yehovah e doko au doko tokora wanogoe; go e noa ki nau, e 
naga, P̃a tuleana, p̃a tave paki nap̃aloa pano, go aga wo pasa paki‐go tokora 
wanogoe. 

23Go a duleana, po dave paki nap̃aloa pano: go p̃a leo, nasamasamaana ni 
Yehovah e lawodu tokora wanogoe, dapala nasamasamaana waina a punusi a 
doko nadigi ni noaisara Kebar: go a dowo dap̃olosiwo. 

24Go naatana e puvua umai doko au, po sike lawo ki nau a duleana; go e pasa 
paki nau, po noa ki nau, e naga, P̃a vano, p̃a vaki ekopu ni nasum̃a anigo po 
kokoro namata kakana. 

25Ma nigo naatam̃oli natuna, p̃a leo, natali solisoki maga euga wo pei tea 
toropusiana ako, go euga wo solisoki ko, go p̃a wo da mariatae dave pano paki 
m̃aleoputo ni narei mau: 

26Go aga wo mari namenam̃a ega wo puluti nam̃agam̃a, go p̃a wo pusa, po da 
mariatae dapavanau ra mau: nalakena eu pei nasum̃a vei p̃auluulu sikai. 

27Ma ragi waina aga vasa paki‐go, aga wo p̃olagati nawokam̃a, go p̃a noa ki da, 
p̃a naga, Yehovah Sup̃e e noa dapala nea, go naata waina e masauna naga ega 
taki dorogo, ega taki dorogo; go tea waina e karai, ega karai: nalakena eu pei 
nasum̃a vei p̃auluulu sikai. 

Esekiel 4 

1Go nigo, naatam̃oli natuna, p̃a tape brik sikai, po nadi ki nia naraem̃a, go p̃a tae 
midiri natokoana sikai asa, Yerusalem nogo: 

2Go p̃a kelugoro e, po davagi nasum̃a maga ni p̃aaka dip̃a e, po sike nawosiana 
ni nakelugoroana dip̃a e; p̃a sike lawo ki tap̃aup̃au maga po m̃enakigoro e, po 
lawo ki nakau lawo p̃orae maga dalivirigoro e. 

3Go p̃a tape siloa welewelea sikai ni airon, po lawo ki nia ega vei p̃aaka sikai ni 
airon namawota kakam̃a go ni natokoana: go p̃a lawo ki namatam̃a eroga leo 
paki asa, go ega vei tea kelugoroana, nigo p̃a kelugoro e. Tea waia ega wo pei 
navaivaiana sikai agi nasum̃a ni Israel. 

4Go p̃a one natano nap̃irikiam̃a ni mawiri, go aga wo sawa ki navaratiana ni 
nasum̃a ni Israel ega toko ako: pataka ni naveveana ni naaleatia maga waina p̃a 
wo one tokora wanogoe, p̃a wo dapetape navaratiana adeada. 

5Nalakena a dua ko naaleatia laapa, naaleatia p̃onotia dolu rualima takuna loveti, 
eu pitotowo ma naveveana ni natau maga ni navaratiana ni nasum̃a ni Israel. 

6Go ragi waina p̃a wo pakavuro tea maga wanogoe, p̃a moro one natano 
nap̃irikiam̃a ni matua, go p̃a wo dapetape navaratiana ni nasum̃a ni Yudah: 
kinau a manigo dawona ki naaleatia rualima pati, naaleatia sikai dip̃a natau sikai, 
sikasikai sarasara ra. 

7Go p̃a lawo ki namatam̃a eroga leo paki nakelugoroana ni Yerusalem, narum̃a 
ega toko lina; go p̃a veanoasai dip̃a e. 

8Go p̃a leo, aga wo doropusi natali solisoki maga euga toko ako, go p̃a wo da 
maradoa paki taleva kite paki taleva mau, pa pa naaleatia anigo maga ni 
nakelugoroana euga wo pei tea vakavuroana. 

9Go p̃a tape whiit, go barle, go bin maga, go lentil maga, go millet, go spelt, po pai 
ra lasa sikai maau, go p̃a tum̃am̃a mari bred ara; ega vataka ni naveveana ni 
naaleatia maga waina p̃a wo one natano nap̃irikiam̃a, naaleatia p̃onotia dolu 
rualima takuna loveti, p̃a wo gani a. 

10Go navinaga anigo waina p̃a wo gani a, ega wo pei tea rowogiana ega vei shekel 
rualima dua naaleatia sikai, sara naaleatia sikasikai. 

11Go noai waina p̃a wo munugi a, ega wo pei tea rowogiana, ega vei namagovai 
kelatesa ni hin sikai, sara naaleatia sikasikai. 

12Go p̃a wo gani navinaga anigo ega tapala keke maga ni barle, go p̃a wo dao ni 
a ki natae ni naatam̃oli doko naraeda. 

13Go Yehovah e naga, Ega tapala nogoe Israel natuna maga euga wo gani 
navinaga adeada waina e da dautau mau, m̃aleoputo ni nalauna maga waina aga 
wo daperavera ki da usuraki ara. 

14Go kinau a naga, Yehovah Sup̃e O! P̃a leo, naatagu e da pei tea mariana e loa 
mau: nalakena pae naaleatia ni navei‐natureai‐ana aginau pa pa paki naaleatia 
waia, kinau a da gani tea waina e dum̃ana mate mau, kite waina e pei tea kati‐
p̃oraeana ki nalo mila maga mau; go nap̃okasi mamaragokiana e da umai paki 
nawokagu mau. 

15Go e noa ki nau, e naga, P̃a leo, kinau a dua ko natae ni kau oli natae ni 
naatam̃oli, go p̃a wo mari m̃ata ki navinaga anigo asa. 

16Go e moro noa ki nau, e naga, Naatam̃oli natuna, p̃a leo, aga wo mari p̃oriwori 
tiko ni navinaga Yerusalem: go euga wo gani bred rowogiana ega vilake 
namatakuana; go euga wo munu noai rowogiana ega vilake nam̃anaunauana: 

17Naga euga wo dika ki bred go ki noai, po saram̃akoto dum̃ada paki da, po 
sirinopu namarinaleotageleana adeada. 

Esekiel 5 

1Go nigo, naatam̃oli natuna, p̃a tape lova makali sikai, ega makali dapala 
masimasi sikai ki tea masi nasi ni naatam̃oli, go p̃a masi nap̃aum̃a asa go nalolu 
ni nasim̃a: go p̃a tape vatu rowogi, po dap̃otawotae nalolum̃a wanogoe. 

2Namagovai ketolu kakana p̃a tap̃ara ki nia ki nakapu m̃aleoputo ni natokoana, 
ragi waina naaleatia maga ni nakelugoroana euga wo pei tea vakavuroana; go p̃a 
tape namagovai ketolu kakana, po atugi a ki lova daliviri; go namagovai ketolu 
kakana p̃a sapura ki nia paki nalagi, go aga wo sai lua lova sikai edaku ki da. 

3Go p̃a tape tea visa maau m̃elu ara, po kalutigoro ra ki sugoro kovagoro anigo. 

4Go ki tea maga wanogoe p̃a moro dape kovai a, po nadi ki nia paki m̃aleoputo 
ni nakapu, po dap̃ara ki nia nakapu; nakapu sikai ega wo m̃elu asa po paki 
nasum̃a mamau ni Israel. 

5Yehovah Sup̃e e noa dapala nea, e naga, Tea waia e pei Yerusalem: kinau a lawo 
ki nia e doko m̃aleoputo ni nalauna maga, go navanua maga eu doko dalivirigoro 
e. 

6Go nae e mari p̃auluulu dip̃a navasap̃otaeana aginau maga, doko do mari 
nasigisigileoana warua liu nalauna maga, go e mari p̃auluulu dip̃a 
natawonakiana aginau maga p̃arua liu navanua maga waina eu doko dalivirigoro 
e: nalakena eu dip̃adoa navasap̃otaeana aginau maga, go eu da surata napua ni 
natawonakiana aginau maga mau. 

7Nalakena tea wanogoe Yehovah Sup̃e e noa dapala nea, e naga, Nalakena nimu 
ku mari p̃auluulu p̃arua liu nalauna maga waina eu doko dalivirigoro mu, go ku 
da surata napua ni natawonakiana aginau maga mau, kite pavaigoro 
navasap̃otaeana aginau maga mau, kite mari pataka ni natip̃akiana maga ni 
nalauna maga waina eu doko dalivirigoro mu mau; 

8Nalakena tea wanogoe Yehovah Sup̃e e noa dapala nea, e naga, P̃a leo, kinau, 
kinau ma a mari dip̃a ko; go aga wo mari navasap̃otaeana maga m̃aleoputo 
kakam̃a namata ni nalauna maga. 

9Go nalakena tea mamaragokiana maga mamau puti anigo, aga wo mari paki‐go 
ki tea waina a da pea mari a mau, go waina aga wo da moro mari a mau. 

10Nalakena tea wanogoe tamada maga euga wo gani natuda maga m̃aleoputo 
kakam̃a, go natuda maga euga wo gani tamada maga; go aga wo mari 
navasap̃otaeana maga doko ako, go namagovai mamau anigo waina kuga wo pei 
tea toropusiana doko, aga wo sapura ki nia paki nalagi maga mamau puti. 

11Nalakena tea wanogoe Yehovah Sup̃e e noa dapala nea, e naga, Kinau a mauri, 
go nalakena ku mari tokora tapu aginau e loa ki tea karaikitaana anigo maga 
mamau puti, go ki tea mamaragokiana anigo maga mamau puti, nalakena tea 
wanogoe kinau ma aga wo daelua ko; namatagu ega wo da mari malemale mau, 
go aga wo da maritadodomi mau. 

12Namagovai ketolu kakam̃a ega wo mate ki nasasanaana sa, po mavunuvunu ki 
navitoloana m̃aleoputo kakam̃a; go namagovai ketolu kakam̃a ega wo dowo ki 
lova dalivirigoro ko; go namagovai ketolu kakam̃a aga wo sapura ki nia paki 
nalagi maga mamau puti, go aga wo sai lua lova sikai edaku ki da. 

13Dapala nogoe namaetoana aginau ega wo pei tea vakavuroana, go aga wo mari 
namaritausuana aginau ega wo lawo ara, go aga wo maro asa: go euga wo atae 
naga kinau Yehovah a pasa doko nasuisuiana aginau, ragi waina aga wo 
pakavuro namaritausuana aginau dip̃a ra. 

14Go aga wo mari ko p̃a wo pei maso maladi sikai, go tea vasapinoaana sikai 
m̃aleoputo ni nalauna maga waina eu doko dalivirigoro ko, namata ni tea mamau 
puti waina eu do liu pano. 

15Go ega wo pei tea vasapinoaana sikai, go tea vasasaudoakiana sikai, tea ni 
natapavanauana sikai go tea ni nasaram̃akotoana sikai paki nalauna maga waina 
eu doko dalivirigoro ko, ragi waina aga wo mari navasap̃otaeana maga doko ako 
doko namaetoana go doko namaritausuana, go doko navasadip̃aana kokona 
maga: kinau Yehovah a noa e: 

16Ragi waina aga wo dip̃aki lua dip̃a ra nalua sa maga ni navitoloana waina eu 
pei tea ni namate‐puolikiana, waina aga wo dip̃aki lua ra pano naga euga wo 
mari puoli ki mu; go aga wo mari navitoloana ega wo moro p̃arua liu paki mu, 
po mari p̃oriwori tiko ni navinaga animu; 

17Go aga wo dip̃aki lua dip̃a mu navitoloana, go nalo mila sa maga, go nara euga 
wo mari natumu maga euga wo puoli ki mu ki namateana; go nasasanaana sa go 
nada eroga wo surata usuraki m̃aleoputo kakam̃a; go aga wo mari lova ega wo 
doko ako: kinau Yehovah a noa e. 

Esekiel 6 

1Navasaana ki Yehovah e umai paki nau, 

2po naga, Naatam̃oli natuna, p̃a lawo ki naraem̃a paki tava maga ni Israel, po 
peanoasai paki da. 

3P̃a naga, Tava maga ni Israel O, kuga rogo navasaana ki Yehovah Sup̃e: Yehovah 
Sup̃e e noa dapala nea paki tava warua maga go paki tava sula maga, paki nap̃ap̃a 
noaisara maga go paki nap̃aloa maga, e naga, Kuga leo, kinau aga wo piragi lova 
sikai umai paki mu, go aga wo mari puoli ki tokora vakilagi animu maga. 

4Go wede ni naviriana animu maga euga wo makaka, go wede ni naviriana ni tea 
ni nap̃o wia animu maga euga wo pei tea mari‐p̃oraworaeana: go aga wo nadi ki 
naatam̃oli maripunueana animu maga pakitano narae ni idolo animu maga. 

5Go aga wo lesi nap̃atoko mate maga ni Israel natuna maga narae ni idolo adeada 
maga; go aga wo daperavera ki navatuda maga dalivirigoro wede ni naviriana 
animu maga. 

6Doko sara tokora waina nimu ku doko ara doko, natokoana maga euga wo 
makaka, go tokora vakilagi maga euga wo pei maso maladi; go wede ni naviriana 
animu maga euga wo makaka po pei maso maladi, go idolo animu maga euga wo 
pei tea mari‐p̃oraworaeana po makoto, go wede maga ni naviriana ni tea ni nap̃o 
wia euga wo pei tea tae‐kotokotoviana, go nawosiana animu maga euga wo pei 
tea mari‐puoli‐kiana. 

7Go tea maripunueana maga euga wo dowo m̃aleoputo kakamu, go kuga wo atae 
naga kinau a pei Yehovah. 

8Ma aga wo doropusi namagovai sikai ega wo doko; euga wo sava m̃elu dua ki 
lova, go aga wo daperavera ki da usuraki nalauna maga. 

9Go nimu waina kuga vei tea mautiana, kuga wo midoa ki parati ki nau 
m̃aleoputo ni nalauna maga tokora waina kuga wo pei tea viragi‐
luapavakotoana paki ara pano, nalakena aga wo mari p̃orae nap̃op̃o‐
masausaraana adeada waina e m̃elu dua ki nau pano, po mari namatada maga 
euga wo kesa nalakena eu maripele dausi idolo adeada maga: go euga wo 
dum̃ada mamarago ki da namatada nalakena namarinaleosaana maga waina eu 
mari naleo sa asa, nalakena tea mamaragokiana adeada maga mamau puti. 

10Go euga wo atae naga kinau a pei Yehovah: a da noa m̃oli ki nia mau naga aga 
wo mari nasaana waia paki da. 

11Yehovah Sup̃e e noa dapala nea, e naga, P̃a tapap̃osawosa ki nam̃elearum̃a, go 
p̃a vasi ki natuam̃a, po naga, Awi! Nalakena tea mamaragokiana sa maga mamau 
puti ni nasum̃a ni Israel: nalakena euga wo dowo ki lova, go ki navitoloana, go ki 
nasasanaana sa. 

12Naata waina e doko uvea ega wo mate ki nasasanaana sa; go naata waina e 
doko m̃aladigi ega wo dowo ki lova; go naata waina e pei tea toropusiana e mauri 
doko, ega wo mate ki navitoloana: dapala nogoe aga wo pakavuro 
namaritausuana aginau paki da. 

13Go kuga wo atae naga kinau a pei Yehovah, ragi waina naatam̃oli 
maripunueana adeada maga euga wo one m̃aleoputo ni idolo adeada maga 
dalivirigoro wede ni naviriana adeada maga, go nam̃asua ni sara tava vakilagi, 
go nap̃au mamau puti ni tava warua maga, go etano ki sara nakau mamalakesa, 
go etano ki sara nakau matolu ni oak, tokora waina eu pitua ki navituaana ni tea 
ni nap̃o wia asa paki idolo adeada maga mamau puti. 

14Go aga wo sai ki nam̃elearugu dip̃a ra, po mari navanua ega wo pei maso 
maladi, po makaka, pae masop̃alo pano pa pa liliu Diblah, usuraki tokora 
tokoana adeada maga mamau puti: go euga wo atae naga kinau a pei Yehovah. 

Esekiel 7 

1Go navasaana ki Yehovah e umai paki nau, 

2po naga, Go nigo, naatam̃oli natuna O, Yehovah Sup̃e e noa dapala nea paki 
navanua ni Israel, e naga, Te nou: namatap̃agona edaku e po pa parati ki 
naweluki pati ni navanua. 

3Go ragi waia namatap̃agona edaku e pa parati ki‐go, go aga wo dip̃aki lua 
namaetoana aginau paki‐go, go aga wo pasap̃otae ko ega vataka ni natomariana 
anigo maga; go aga wo lagati dua ko ega vae tea mamaragokiana anigo maga 
mamau puti. 

4Go namatagu ega wo da mari malemale ko mau, go aga wo da maritadodomi 
mau: ma aga wo mari natomariana anigo maga euga wo liliu paki‐go, go tea 
mamaragokiana anigo maga euga wo doko m̃aleoputo kakam̃a: go kuga wo atae 
naga kinau a pei Yehovah. 

5Yehovah Sup̃e e noa dapala nea, e naga, Namarisakiana ega wo dausi 
namarisakiana! P̃a leo, e do umai. 

6Namatap̃agona edaku e po umai, namatap̃agona edaku e po umai, e do 
leleogoro dip̃a ko; p̃a leo, e do umai. 

7Ragi ni natip̃akotoviko‐ana e po pakilina ki‐go, naatatoko ni navanua O: ragi e 
po umai, naaleatia e pei m̃aladigi; naaleatia sikai ni narogokitesaana doko tava 
maga, e da pei tea ni namarip̃araiana ni nalaelaeaana mau. 

8Go ragi kiki waia aga wo daki lua namaritausuana aginau paki‐go, po pakavuro 
namaetoana vivitinu aginau dip̃a ko, go aga wo pasap̃otae ko pataka ni napua 
anigo maga; go aga wo lagati dua ko tea mamaragokiana anigo maga mamau 
puti. 

9Go namatagu ega wo da mari malemale mau, go aga wo da maritadodomi mau: 
aga wo lagati dua ko ega vae napua anigo maga, go tea mamaragokiana anigo 
maga euga wo doko m̃aleoputo kakam̃a; go kuga wo atae naga kinau a pei 
Yehovah, go naga a do atugi. 

10P̃a leo, naaleatia wanogoe, p̃a leo, e do umai: ragi ni natip̃akotoviko‐ana e po 
pakilina; tiko e pum̃a, naleomadagaana e siria. 

11Namaripavakotoana e ulua sake po pei tiko ni nasigisigileoana; te seara 
kakada euga wo da pei tea toropusiana doko mau, kite te seara ni naloriki 

adeada maga, kite ni nasogolapaana adeada: go te naata sikai ega wo da dagisi 
ra mau. 

12Ragi e po umai, naaleatia e disu paki m̃aladigi: tea vakokoto ega ta laelaea mau, 
go tea sosori ega ta susue mau: nalakena namaritausuana e do pavaga dip̃a taua 
kakada mamau puti. 

13Nalakena tea sosori ega wo da liliu paki tea waina e pei tea soriana mau; euga 
wo mamau puti mari naleo sa, po da peani nakasuaana asa mau. 

14Eu sui paiga, go eu marisokisoki; ma te naata e da paki navakalo pano mau: 
nalakena namaritausuana aginau e do pavaga dip̃a taua kakada mamau puti. 

15Lova e doko etaku, go nasasanaana sa go navitoloana ero doko m̃aleoputo: 
naata waina e doko vanua ega wo mate ki lova; go naata waina e doko 
natokoana, navitoloana go nasasanaana sa eroga wo mari puoli ki nia. 

16Go te seara kakada eu pe vei tea mautiana eu pe mauri, eu pe wo doko tava 
maga dakiusi tokopea maga ni nap̃aloa maga, euga wo gi, sara naata sikasikai 
namarinaleotageleana adeada. 

17Nam̃elearuda maga mamau puti euga wo manainai, go nap̃atuada maga 
mamau puti euga wo sarumate. 

18Go euga wo dum̃ada dasoki ra ki nakulukulu ni sak, go nasaram̃akotoana ega 
wo dap̃augoro ra; go namatamaliereana ega wo doko naraeda, go nam̃asuaana 
ega wo doko nap̃auda. 

19Euga wo nadi ki silver adeada pakitano napua maga ni natokoana, go kold 
adeada ega wo dakiusi naleo p̃alo sikai; silver adeada go kold adeada euga wo 
da mariatae pualua ra mau naaleatia ni namaritausuana ki Yehovah; euga wo da 
paka maromaro ki naatada asa, kite pakavuro namaritada maga asa mau: 
nalakena e pei tea tapilagonaana ni namarinaleotageleana adeada. 

20Go naleo ni narekeikiana leom̃atakiana adeada e pei tea ni nasamasamaana 
p̃alo: ma eu mari nunu maga ni tea mamaragokiana adeada maga go naleo 
karaikitaana adeada maga asa: nalakena tea wanogoe aga wo mari a ega vei 
naleo p̃alo sikai paki da. 

21Go aga wo pitua ki nia paki nam̃elearu ni tea ni nalauna p̃ota maga, ega vei tea 
vuti‐lua‐pavakotoana sikai, go paki tea sigisigileo ni maramana ega vei tea tape‐
pavakotoana sikai; go nara euga wo mari a ega vei tea m̃oli. 

22Go aga wo doa naraegu pa dua ki da, go euga wo mari tokora tapu aginau ega 
vei tea m̃oli: go tea tape pavakoto maga euga wo paki ekopu kakana, po mari a 
ega vei tea m̃oli. 

23Kuga mari namori ni vatu: nalakena navanua e pura ki nada, go natokoana e 
pura ki namaripavakotoana. 

24Nalakena tea wanogoe aga wo piragi umai tea ni nalauna p̃ota maga tea sa liu 
kakada, go nara euga wo peani pioli ki nasum̃a adeada maga: go aga wo mari 
navei‐p̃op̃o‐vakilagiana ni tea kasua maga ega makoto; go tokora tapu adeada 
maga euga wo pei tea mariana euga vei tea m̃oli. 

25Narogokitesaana ega wo umai; go euga wo laaga natam̃ateana, go ega wo dika. 

26Namarisakiana ega wo dausi namarisakiana, go narogoana ega wo dausi 
narogoana; go euga wo laaga naveanoasaiana pae profeta; ma natapavanauana 
ega wo puoli ki tea viri, go namidoaki‐p̃otaeana ega wo m̃elu dua ki tea matua 
maga. 

27Nawota ega wo susue, go tea maraki ega wo pei tea sugoroana ki 
narogokitesaana, go nam̃elearu ni narei ni navanua ega wo duruuru: aga wo 
mari paki da ega vataka ni napua adeada maga, go aga wo pasap̃otae ra 
navasap̃otaeana adeada maga; go euga wo atae naga kinau a pei Yehovah. 

Esekiel 8 

1Go e pakilina natau kelatesa, atelagi kelatesa kakana, nakup̃a kelima ni atelagi, 
ragi waina kinau a dasake doko ekopu ni nasum̃a aginau, go tea matua maga ni 
Yudah eu dasake doko naraegu, naga nam̃elearu ni Yehovah Sup̃e e dowo paki 
nau tokora wanogoe. 

2Go a leo punusi, go p̃a leo, tea waina e pei tea vunusiana e dakiusi nakapu 
vavaga; pae tea waina e pei tea vunusiana e dakiusi namalona go pakitano, e pei 
nakapu vavaga: go pae namalona go pakilagi, e pei tea vunusiana e dakiusi 
nalagaana, e lidalida dapala brass. 

3Go e sai ki tea waina e pei tea vunusiana e dapala nam̃elearu sikai, po puasoki 
au ki navutilolu ni nap̃augu; go naatana e dape au sake namawota ni maramana 
go ni nakoroatelagi, go doko navunusiana maga ki Sup̃e, e piragi au paki 
Yerusalem, paki namasova ni namata‐pua ni roara ni m̃aleoputo waina e leo paki 
north; tokora waina malo tasake ki nasup̃e ni natotowo‐kasuaana e doko asa, 
waina e do pakadali ki Yehovah po do mari a e dotowo kasua. 

4Go p̃a leo, nasamasamaana ni Sup̃e ki Israel e doko tokora wanogoe, e dakiusi 
navunusiana waina a punusi a doko nap̃aloa. 

5Go e noa ki nau, e naga, Naatam̃oli natuna, p̃a sike namatam̃a po leo paki north. 
Go a sike namatagu po leo paki north, go p̃a leo, nasup̃e ni natotowo‐kasuaana 
wanogoe e lawodu namasova ni namata‐pua ni wede ni naviriana paki north. 

6Go e noa ki nau, e naga, Naatam̃oli natuna, ku punusi tea waina nara eu do mari 
a, kite? Ku punusi tea mamaragokiana warua maga waina nasum̃a ni Israel eu 
do mari ra tokora waia, naga euga kopasi lua au m̃elu dua ki tokora tapu aginau 

pano, kite? Ma p̃a roa, go p̃a wo punusi tea mamaragokiana maga waina eu p̃arua 
do liu. 

7Go e piragi au umai paki namata duaduru ni roara; go a leo punusi, go p̃a leo, 
m̃oru sikai e doko p̃aaka ni nasum̃a. 

8Go e noa ki nau, e naga, Naatam̃oli natuna, p̃a kili p̃aaka ni nasum̃a: go a kili 
p̃aaka ni nasum̃a, go p̃a leo, e pei namata duaduru sikai. 

9Go e noa ki nau, e naga, P̃a vaki ekopu, po punusi tea mamaragokiana sigisigileo 
maga waina eu do mari ra tokora waia. 

10Go a paki ekopu po leo punusi a; go a punusi nunu ni naleo kakaravi visarasara 
maga mamau puti; go ni nalo tuavati mamaragokiana maga, go ni idolo maga 
mamau puti ni nasum̃a ni Israel, eu pei tea midiriana namalo ni nasum̃a daliviri. 

11Go tea matua maga ni nasum̃a ni Israel naatam̃oli rualima larua kakada eu 
lawodu naraeda, go Yaasaniah natu ni Shafan e lawodu m̃aleoputo kakada, go 
lasa ni tea ni nap̃o wia e doko nam̃elearuda sikasikai sarasara ra; go nap̃o ni 
naasua ni tea ni nap̃o wia e sake pano. 

12Go e noa ki nau, e naga, Naatam̃oli natuna, ku punusi tea waina tea matua maga 
ni nasum̃a ni Israel eu do mari a namaligo, eu do mari a ekopu ni em̃ago ni nunu 
adeada maga, kite? Nalakena eu naga, Yehovah e da punusi gida mau; Yehovah 
e doropusi navanua. 

13Go e moro noa ki nau, e naga, P̃a maradoa, go p̃a wo moro punusi tea 
mamaragokiana maga waina eu do mari ra, waina eu moro p̃arua do liu. 

14Go e piragi au umai paki namasova ni namata‐pua ni nasum̃a ki Yehovah, 
waina e paki north; go p̃a leo, nagoroi maga eu doko natano tokora wanogoe, eu 
do dagisi Tamus. 

15Go e noa ki nau, e naga, Ku punusi tea wanae, naatam̃oli natuna O? P̃a wo moro 
punusi tea mamaragokiana maga waina eu moro p̃arua do liu tea maga 
wanogoe. 

16Go e piragi au umai paki roara ni m̃aleoputo ni nasum̃a ki Yehovah, go p̃a leo, 
naatam̃oli e alagoro pei rualima dua tamate lima eu doko namata duaduru ni 
nasum̃a tapu ki Yehovah, namawota ni natarataup̃a go ni wede ni naviriana, 
natakuda eu paki nasum̃a tapu ki Yehovah, go naraeda eu paki taleva ni elo sake; 
go eu lotu ki elo paki taleva ni elo sake. 

17Go e noa ki nau, e naga, Ku punusi tea wanae, naatam̃oli natuna O? E pei tea 
m̃oli paki nasum̃a ni Yudah naga eu do mari tea mamaragokiana maga waina eu 
do mari ra tokora waia, kite? Nalakena eu mari navanua e pura ki 
namaripavakotoana, go eu moro mari p̃auluulu po moro mari au a maeto: go p̃a 
leo, eu doro ara ni nakau paki nagisuda. 

18Nalakena tea wanogoe kinau aga wo maritausu paki da: namatagu ega wo da 
mari malemale mau, go aga wo da maritadodomi mau: go eu pe vioso nadaligagu 
ki nadaleo kasua sikai, ma kinau a pe wo da daki dorogo paki da mau. 

Esekiel 9 

1Go e pioso nadaligagu ki nadaleo kasua sikai, po naga, Kuga umai paki m̃aladigi, 
nimu tea viviatu maga waina ku pei tea tap̃au maga dap̃au natokoana, nalikau 
maga ni namarisakiana euga toko nam̃elearumu sikasikai sarasara mu. 

2Go p̃a leo, naatam̃oli latesa eu rumai pae napua ni namata‐pua ni elagi waina e 
paki north, nalikau maga ni naatugiana eu doko nam̃elearuda sikasikai sarasara 
ra; go naatam̃oli sikai e doko m̃aleoputo kakada, e pei tea sugoroana ki sugoro 
ni linen, go lasa sikai ni noai loa ki tea midiri e doko nap̃irikiana sikai. Go eu paki 
ekopu, po lawodu nadigi ni wede ni naviriana ni brass. 

3Go nasamasamaana ni Sup̃e ki Israel e sake pa dua ki kerubim waina e doko asa, 
paki tea tuasila ni namata ni nasum̃a: go e pioso paki naatam̃oli waina e pei tea 
sugoroana ki linen, waina lasa ni noai loa ki tea midiri e doko nap̃irikiana sikai. 

4Go Yehovah e noa ki nia, e naga, P̃a vano po surata duaduru natokoana, duaduru 
m̃aleoputo ni Yerusalem, go p̃a toropusi wotu sikai narae ni naatam̃oli maga 
waina eu do mamarago ki po do gi nalo ni tea mamaragokiana maga mamau puti 
waina eu do pei tea mariana m̃aleoputo kakana. 

5Go e noa ki tea p̃ota kakada maga, go kinau a dogo e, e naga, Kuga rausi a 
duaduru natokoana, po atugi: namatamu ega ta mari malemale mau, go kuga ta 
maritadodomi mau: 

6Kuga atugi namariki, go natureai, go naatara, go piakirikiri maga go nagoroi 
maga: ma kuga ta kisidogo te naata sikai waina wotu e doko asa mau; go kuga 
atulake asa tokora tapu aginau. Go eu pae asa atugi tea matua maga waina eu 
doko narae ni nasum̃a. 

7Go e noa ki da, e naga, Kuga mari nasum̃a ega vei tea m̃oli, po mari roara maga 
euga vura ki tea atugiana maga: kuga vano. Go eu pano, po atugi natokoana. 

8Go e pakilina, ragi waina eu do atuatu, go kinau a pei tea toropusiana doko, naga 
a dowo dap̃olosiwo, po pioso, po naga, Yehovah Sup̃e O! P̃a wo mari puoli ki 
namagovai mamau puti ni Israel natakiana ni namaritausuana anigo paki 
Yerusalem, kite? 

9Go e noa ki nau, e naga, Namarinaleotageleana ni nasum̃a ni Israel go Yudah e 
p̃arua p̃arua liu, go navanua e pura ki nada, go natokoana e pura ki 
namarimalauwelukiana: nalakena eu naga, Yehovah e doropusi navanua, go 
Yehovah e da punusi a mau. 



1578 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

10Go kinau, namatagu ega wo da mari malemale mau, go aga wo da 
maritadodomi mau, ma aga wo liliua ki napua adeada ega wo liliu paki nap̃auda. 

11Go p̃a leo, naatam̃oli waina e pei tea sugoroana ki linen, waina lasa ni noai loa 
ki tea midiri e doko nap̃irikiana sikai, e dogorogo paki nia, po naga, Kinau a mari 
pataka ni tea waina ku dip̃aki nau asa, go e nopu. 

Esekiel 10 

1Go a leo, go p̃a leo, tea waina e pei tea vunusiana e dapala vatu safir sikai e 
pakilina namalopa waina e doko elagi ki nap̃au ni kerub maga, e pei tea 
vunusiana e dakiusi malo tasake sikai. 

2Go e pasa paki naatam̃oli waina e pei tea sugoroana ki linen, e naga, P̃a vaki 
namawota ni tea taliepu maga waina eu do dalitaliepu, etano ki kerub maga, po 
dape lua nam̃elevara maga ni nakapu m̃elu namawota ni kerub maga, 
nam̃elearum̃a dua eroga wo pura asa, go p̃a meseura ki da paki natokoana. Go e 
pano doko namatagu. 

3Go kerub maga wanogoe eu lawodu taleva ni matua ni nasum̃a, ragi waina 
naatam̃oli wanogoe e pano; go napopouru e pakavuro roara ni m̃aleoputo. 

4Go nasamasamaana ni Yehovah e sake pa dua ki kerub maga, po lawodu elagi 
ki tea tuasila ni nasum̃a; go nasum̃a e pura ki napopouru wanogoe, go roara e 
pura ki nalagaana ni nasamasamaana ni Yehovah. 

5Go nasaruruana ni kerub maga nalivaruda maga e pei tea rogoana roara ni 
katama, e dakiusi nadaleo ni Sup̃e Tea Kasua Mau ragi waina e pasa. 

6Go e pakilina, ragi waina e dip̃aki naatam̃oli waina e pei tea sugoroana ki linen, 
doko do naga, P̃a tape lua nakapu vavaga m̃elu namawota ni tea taliepu maga 
waina eu do dalitaliepu, m̃elu namawota ni kerub maga, e pakilina naga e pano, 
po lawodu nap̃irikia ni tea taliepu sikai. 

7Go kerub sikai e sai ki nam̃elearuna m̃elu namawota ni kerub maga paki nakapu 
waina e doko namawota ni kerub maga, po dape kovai a, po doropusi a paki 
nam̃elearu ni naatam̃oli waina e pei tea sugoroana ki linen, go nae e dape a po 
dave pano. 

8Go tea waina e pei tea vunusiana e dapala nam̃elearu ni naatam̃oli sikai, e 
pakilina ki kerub maga etano ki nalivaruda maga. 

9Go a leo, go p̃a leo, tea taliepu pati nap̃irikia ni kerub maga, tea taliepu sikai 
nap̃irikia ni kerub sikai, sikasikai sarasara ra: go e pei tea vunusiana naga tea 
taliepu maga wanogoe eu dapala berul sikai. 

10Go nalo ni navunusiana kakada, nara pati wanogoe eu pitotowo, e dapala e pe 
vei tea taliepu sikai nap̃alau ni tea taliepu sikai. 

11Ragi waina eu do pano, eu pano paki te matele adeada sikai waina naraeda eu 
leo paki asa: eu da maradoa mau ragi waina eu pano, ma eu dausi nap̃auda paki 
tokora waina e leo paki asa; eu da maradoa mau ragi waina eu pano. 

12Go tea tasoki kakada maga, go tea tip̃asoki kakada maga, go tea taliepu maga 
eu peani namatada maga dalivirigoro ra, nara pati wanogoe. 

13Go nalo ni tea taliepu maga wanogoe, eu pei tea sosoana ki tea taliepu maga 
waina eu do dalitaliepu, go kinau a dogo e. 

14Go eu pilake narae pativati sarasara ra: go narae vea e pei narae ni kerub, go 
narae kerua e pei narae ni naatam̃oli sikai, go narae ketolu e pei narae ni laion 
sikai, go kevati e pei narae ni ikila sikai. 

15Go kerub maga wanogoe eu sake pakilagi: tea wanogoe e pei nalo mauri waina 
a punusi a nadigi ni noaisara Kebar. 

16Go ragi waina kerub maga eu pano, tea taliepu maga nara ma eu pano 
nap̃irikiada: go ragi waina kerub maga eu sike nalivaruda maga naga euga sake 
pakilagi m̃elu dua ki natano, tea taliepu maga eu da maradoa m̃elu dua ki 
nap̃irikiada pano mau. 

17Ragi waina kerub maga eu du dorogo, tea taliepu maga nara ma eu du dorogo, 
go ragi waina kerub maga eu sake pakilagi, tea taliepu maga nara ma eu sake 
sikoti ra: nalakena naata ni nalo mauri wanogoe e doko tea taliepu maga. 

18Go nasamasamaana ni Yehovah e dave m̃elu dua ki elagi ki tea tuasila ni 
nasum̃a, po pano po lawodu elagi ki kerub maga. 

19Go kerub maga eu sike nalivaruda maga, po sake m̃elu dua ki natano naga euga 
vano, go tea taliepu maga nara ma eu sake pakilagi, go kinau a punusi a: go eu 
du namata duaduru ni namata‐pua paki elo sake ni nasum̃a ki Yehovah; go 
nasamasamaana ni Sup̃e ki Israel e dap̃augoro ra. 

20Tea wanogoe e pei nalo mauri waina a punusi a e doko etano ki Sup̃e ki Israel 
nadigi ni noaisara Kebar; go a atae naga nara eu pei kerub maga. 

21Eu pilake narae pativati sarasara ra, go eu peani nalivaru pativati sarasara ra, 
go tea waina e pei tea vunusiana e dakiusi nam̃elearu maga ni naatam̃oli sikai, e 
doko etano ki nalivaruda maga sikasikai sarasara ra. 

22Go nalo ni naraeda, eu pei tea vunusiana naga eu pei narae maga waina a 
punusi ra nadigi ni noaisara Kebar, go eu leana pano, eu da maradoa mau. 

Esekiel 11 

1Go naatana e dape au sake, po piragi au umai paki namata‐pua ni taleva ni elo 
sake ni nasum̃a ki Yehovah, waina e leo paki elo sake: go p̃a leo, naatam̃oli 
rualima dua tamate lima eu doko namata duaduru ni namata‐pua wanogoe; go 



1580 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

a punusi Yaasaniah natu ni Assur, go Pelatiah natu ni Benaiah, tea maraki maga 
ki narei, ero doko m̃aleoputo kakada. 

2Go Yehovah e noa ki nau, e naga, Naatam̃oli natuna, tea maga waia eu pei 
naatam̃oli maga waina eu do midoaki p̃ai namarinaleotageleana, go waina eu do 
pitua ki namidoakip̃otaeana sa natokoana waia: 

3Waina eu naga, Tuga wo da moro davagi nasum̃a maga ragi kiki, kite? 
Natokoana waia e pei lasa veniana, go nigida tu pei nap̃okasi. 

4Nalakena tea wanogoe, p̃a veanoasai dip̃a ra, naatam̃oli natuna O, p̃a veanoasai. 

5Go Naatana ni Yehovah e puvua umai doko au, go e noa ki nau, e naga, P̃a vasa 
po naga, Yehovah e noa dapala nea, e naga, Nimu ku noa dapala nogoe, nasum̃a 
ni Israel O; nalakena kinau a atae tea waina e umai paki namidodoana animu. 

6Nimu ku mari punue naatam̃oli laapa natokoana waia, go ku pakavuro napua 
kakana maga ki tea maripunueana maga. 

7Nalakena tea wanogoe Yehovah Sup̃e e noa dapala nea, e naga, Tea 
maripunueana animu maga waina ku mari ra eu dowo one m̃aleoputo kakana, 
nara eu pei nap̃okasi, go natokoana waia e pei lasa veniana: ma nimu kuga wo 
pei tea viragi‐lua‐ana m̃elu dua ki m̃aleoputo kakana pano. 

8Ku matau ki lova; go kinau aga wo mari lova ega wo pa parati ki mu, Yehovah 
Sup̃e e noa e. 

9Go aga wo piragi lua mu m̃elu dua ki m̃aleoputo kakana, po pitua ki mu paki 
nam̃elearu ni tea ni nalauna p̃ota maga, go aga wo mari navasap̃otaeana maga 
m̃aleoputo kakamu. 

10Kuga wo dowo ki lova; kinau aga wo pasap̃otae mu kokoi ni Israel; go kuga wo 
atae naga kinau a pei Yehovah. 

11Natokoana waia ega wo da pei lasa veniana animu mau, go nimu kuga wo da 
pei nap̃okasi m̃aleoputo kakana mau; kinau aga wo pasap̃otae mu kokoi ni 
Israel; 

12Go kuga wo atae naga kinau a pei Yehovah: nalakena ku da surata 
natawonakiana aginau maga mau, go ku da mari pataka ni navasap̃otaeana 
aginau maga mau, ma ku mari pataka ni navasaparati‐kiana maga ki nalauna 
maga waina eu dalivirigoro mu. 

13Go e pakilina, ragi waina a peanoasai, naga Pelatiah natu ni Benaiah e mate. Go 
a dowo dap̃olosiwo, po pioso ki nadaleo kasua sikai, po naga, Yehovah Sup̃e O! 
P̃a wo mari puoli ki puti namagovai ni Israel waina eu pei tea toropusiana doko, 
kite? 

14Go navasaana ki Yehovah e umai paki nau, 

15po naga, Naatam̃oli natuna, naatatoko maga ni Yerusalem eu noa ki taim̃a 
maga, taim̃a maga tea ni m̃aladigi ki‐go, go ki nasum̃a mamau ni Israel tea 
mamau puti kakada, eu naga, Nimu ku doko uvea ki Yehovah; navanua waia e 
pei tea vituakiana paki gami naga ega vei tea veaniana sikai: 

16Nalakena tea wanogoe p̃a naga, Yehovah Sup̃e e noa dapala nea, e naga, Kinau 
a disua ki lua ra pano paki uvea m̃aleoputo ni nalauna maga, go a daperavera ki 
da usuraki navanua maga, ma aga wo madeada pei tokora ni nasavasiliana sikai 
ragi kiki doko navanua maga waina eu paki ara pano. 

17Nalakena tea wanogoe p̃a naga, Yehovah Sup̃e e noa dapala nea, e naga, Kinau 
aga wo saisai ki mu m̃elu narei maga, po piragi saisai ki mu m̃elu navanua maga 
waina ku pei tea taperaverakiana usuraki ara, go aga wo dua mu navanua ni 
Israel. 

18Go euga wo umai paki asa, go euga wo mari puoli ki naleo karaikitaana kakana 
maga mamau puti, go ki tea mamaragokiana kakana maga mamau puti m̃elu dua 
ki nia pano. 

19Go aga wo dua ra p̃op̃o sikai maau, go aga wo mari pau ki naatana laketoko 
nap̃alauda; go aga wo dape lua p̃op̃o ni vatu m̃elu dua ki nap̃okasida, go aga wo 
dua ra p̃op̃o sikai ni nap̃okasi: 

20Naga euga surata natawonakiana aginau maga, po pavaigoro navasa‐parati‐
kiana aginau maga, po mari pataka da: go euga wo pei narei aginau, go kinau aga 
wo pei Sup̃e adeada. 

21Ma nalo ni tea maga waina nap̃op̃oda e do surata dausi nap̃op̃o ni naleo 
karaikitaana adeada maga go tea mamaragokiana adeada maga, kinau aga wo 
liliua ki napua adeada ega wo liliu paki nap̃auda, Yehovah Sup̃e e noa e. 

22Go kerub maga eu sike nalivaruda maga, go tea taliepu maga eu doko 
nap̃irikiada; go nasamasamaana ni Sup̃e ki Israel e dap̃augoro ra. 

23Go nasamasamaana ni Yehovah e sake m̃elu dua ki m̃aleoputo ni natokoana po 
pakilagi, po lawodu nam̃asua ni tava waina e doko taleva ni elo sake ni 
natokoana. 

24Go naatana e dape au sake, po piragi au doko navunusiana maga ki Sup̃e paki 
Kaldea pano punusi tea maga ni naviragi‐luapavakotoana. Go navunusiana 
waina a punusi a e m̃elu dua ki nau po sake pano. 

25Go a pasa paki tea maga ni naviragi‐lua‐pavakotoana, po noa ki da ki naleo 
maga mamau puti waina Yehovah e pisei ki nau asa. 

Esekiel 12 

1Navasaana ki Yehovah e moro umai paki nau, 



1582 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

2po naga, Naatam̃oli natuna, ku doko m̃aleoputo ni nasum̃a vei p̃auluulu sikai, 
waina eu pilake namatada naga euga vunusi, ma eu da punusi mau, waina eu 
pilake nadaligada naga euga rogo, ma eu da dogo mau; nalakena eu pei nasum̃a 
vei p̃auluulu sikai. 

3Nalakena tea wanogoe, nigo naatam̃oli natuna, p̃a marisokisoki naloriki anigo 
maga dakiusi naloriki maga ki tea viragi‐lua‐pavakotoana sikai, go p̃a surata 
pano aleati doko namatada; go p̃a m̃elu dua ki kiam̃a pano po paki tokora p̃ota 
sikai doko namatada: mase eu pe wo midoakiusiusi a po atae naga eu pei nasum̃a 
vei p̃auluulu sikai. 

4Go p̃a viragi lua naloriki anigo maga aleati doko namatada dapala tum̃ana ki tea 
viragi‐lua‐pavakotoana: go p̃a tum̃am̃a m̃elu pano ragi melu doko namatada, 
dakiusi naatam̃oli waina e paki naviragi‐lua‐pavakotoana pano. 

5P̃a kili darave p̃aaka namatada, go p̃a tave m̃elu asa po pano. 

6P̃a tapetape tum̃ana anigo napaum̃a doko namatada, po dape a pano p̃ogi; p̃a 
kalutigoro namatam̃a, naga p̃a wo da punusi navanua mau: nalakena kinau a 
lawo ki‐go ku pei navaivaiana sikai agi nasum̃a ni Israel. 

7Go a mari dapala waina a pei tea tip̃akiana asa: a marisokisoki naloriki aginau 
maga aleati, e dapala tum̃ana ki tea viragi‐lua‐pavakotoana sikai, go ragi melu a 
kili darave p̃aaka ki nam̃elearugu; a dape tum̃ana aginau p̃ogi, po ova e doko 
napaugu, po surata pano doko namatada. 

8Go malip̃ogi navasaana ki Yehovah e umai paki nau, 

9po naga, Naatam̃oli natuna, nasum̃a ni Israel, nasum̃a vei p̃auluulu waina, eu da 
noa ki‐go naga ku do mari nasava, kite? 

10P̃a noa ki da, p̃a naga, Yehovah Sup̃e e noa dapala nea, e naga, Naveanoasaiana 
waia e pei nalo ni tea maraki ni Yerusalem, go nalo ni tea mamau puti ni nasum̃a 
ni Israel waina eu doko asa doko. 

11P̃a naga, Kinau a pei navaivaiana kakamu sikai: dapala waina kinau a mari a, 
dapala nogoe ega wo pei tea mariana paki da: euga wo pei tea kopasiluaana 
pano, euga wo paki naviragi‐luapavakotoana. 

12Tea maraki adeada ega wo dapetape tum̃ana aneana napauna doko namaligo, 
go ega wo surata pano: ega wo kili darave p̃aaka po pae asa pano: ega wo 
kalutigoro naraena, naga ega wo da leo punusi navanua mau. 

13Kinau aga wo p̃elesa ki vaivai aginau, go ega wo pei tea vuagoroana ki vaivai 
aginau: go aga wo piragi a umai paki Babelon, paki navanua ki naka ni Kaldea, 
ma ega wo da punusi a mau; ma ega wo mate tokora wanogoe. 

14Go aga wo daperavera paki sara nalagi ki tea mamau puti waina eu doko 
dalivirigoro e, tea silae aneana maga go taua ni navakalo aneana maga mamau 
puti; go aga wo sai lua lova edaku ki da. 

15Go euga wo atae naga kinau a pei Yehovah, ragi waina aga wo daperavera ki 
da usuraki nalauna maga, po sapura ki da duaduru navanua maga. 

16Ma aga wo doropusi te seara kakada euga wo pei tea mautiana m̃elu dua ki 
lova, m̃elu dua ki navitoloana, go m̃elu dua ki nasasanaana sa; naga euga noasai 
tea mamaragokiana adeada maga mamau puti m̃aleoputo ni nalauna maga 
waina euga wo paki ara pano; go euga wo atae naga kinau a pei Yehovah. 

17Go navasaana ki Yehovah e moro umai paki nau, 

18po naga, Naatam̃oli natuna, p̃a kani navinaga anigo naruruuruana, po munu 
noai anigo nasaram̃akotoana go namatakuana; 

19Go p̃a noa ki narei ni navanua, p̃a naga, Yehovah Sup̃e e noa dapala nea nalo ni 
naatatoko maga ni Yerusalem go ni navanua ni Israel, e naga, Euga wo gani 
navinaga adeada ki namatakuana, po munu noai adeada ki nasaram̃akotoana, 
nalakena navanua adeada ega wo pei tea awosiluaana ki tea mamau puti waina 
eu doko asa, nalakena namaripavakotoana ki tea mamau puti waina eu doko asa 
doko. 

20Go natokoana maga waina naatam̃oli maga eu doko ara euga wo makaka, go 
navanua ega wo pei maso maladi sikai; go kuga wo atae naga kinau a pei 
Yehovah. 

21Go navasaana ki Yehovah e umai paki nau, 

22po naga, Naatam̃oli natuna, nasava e pei naluluakia waia nalo ni navanua ni 
Israel, waina e naga, Naaleatia maga eu sokari naaleatia maga, go sara 
naveanoasaiana eu dika? 

23Nalakena tea wanogoe p̃a noa ki da, p̃a naga, Yehovah Sup̃e e noa dapala nea, 
e naga, Aga wo mari naluluakia waia ega makoto, go euga wo da moro noa naga 
e pei naluluakia sikai Israel mau; ma p̃a noa ki da, p̃a naga, Naaleatia maga eu 
pei m̃aladigi, go sara naveanoasaiana euga wo pei tea vakavuroana. 

24Nalakena te navunusiana p̃alo, kite te naveanoasaiana sorosoro ega wo da 
moro doko nasum̃a ni Israel mau. 

25Nalakena kinau a pei Yehovah; kinau aga wo pasa, go navasaana waina aga wo 
pasa asa, ega wo pei tea vakavuroana; ega wo da moro daliali mau: nalakena 
doko naaleatia animu maga, nasum̃a vei p̃auluulu O, aga wo pasa navasaana 
wanogoe, go aga wo mari a, Yehovah Sup̃e e noa e. 

26Go navasaana ki Yehovah e moro umai paki nau, 

27po naga, Naatam̃oli natuna, p̃a leo, nara ni nasum̃a ni Israel eu naga, 
Naveanoasaiana waina e punusi a, e pei tea ni naaleatia laapa waina euga wo 
umai, go e do peanoasai nalo ni ragi maga waina eu doko uvea. 

28Nalakena tea wanogoe p̃a noa ki da, p̃a naga, Yehovah Sup̃e e noa dapala nea, 
e naga, Te seara ni navasaana aginau ega wo da moro daliali mau, ma navasaana 
waina aga wo pasa asa, ega wo pei tea vakavuroana, Yehovah Sup̃e e noa e. 

Esekiel 13 

1Go navasaana ki Yehovah e umai paki nau, po naga, 

2Naatam̃oli natuna, p̃a veanoasai dip̃a profeta maga ni Israel waina eu 
peanoasai, go p̃a noa ki tea maga waina eu dum̃ada peanoasai namidodoana 
adeada, p̃a naga, Kuga rogo navasaana ki Yehovah; 

3Yehovah Sup̃e e noa dapala nea, e naga, Ai ki profeta manumatavusa maga, 
waina eu dum̃ada dausi namidodoana adeada, go eu da punusi te navatuna mau! 

4Israel O, profeta anigo maga eu dakiusi koria mila maga doko maso maladi 
maga. 

5Ku da sake paki tokora marip̃oraeana maga mau, kite magi nasum̃a ni Israel 
davagi p̃aaka sikai mau, waina ega lawodu kasua doko navakalo naaleatia ki 
Yehovah. 

6Nara eu punusi navunusiana p̃alo maga go nakikitaana sorosoro maga, doko do 
naga, Yehovah e noa e; ragi waina Yehovah e da dip̃aki lua ra mau: go eu leogoro 
naga navasaana adeada maga euga wo pei tea vakavuroana. 

7Ku da punusi navunusiana p̃alo sikai mau, go ku da pasa ki nakikitaana 
sorosoro sikai mau, ragi waina ku noa naga, Yehovah e noa e; ma kinau a da pasa 
mau, kite? 

8Nalakena tea wanogoe Yehovah Sup̃e e noa dapala nea, e naga, Nalakena ku lua 
ki navasaana p̃alo, po punusi nasorosoroana maga, nalakena tea wanogoe kuga 
leo, kinau a mari dip̃a mu, Yehovah Sup̃e e noa e. 

9Go nam̃elearugu ega wo mari dip̃a profeta maga waina eu punusi navunusiana 
p̃alo maga, go waina eu peanoasai naveanoasaiana sorosoro maga: nara euga wo 
da doko nasaisaiana ki tea vusum̃aki maga ki narei aginau mau, go euga wo da 
pei tea midiriana namidiriana ni nasum̃a ni Israel mau, go euga wo da sili paki 
navanua ni Israel mau; go kuga wo atae naga kinau a pei Yehovah Sup̃e. 

10Nalakena, io e pei nalakena eu piragi sasap̃o ki narei aginau, doko do naga, 
Natam̃ateana; ragi waina natam̃ateana e dika; go nalakena ragi waina narei eu 
davagi p̃aaka sikai, kuga leo, profeta maga wanogoe eu puluti a ki napulu tare: 

11Pa noa ki tea maga waina eu do puluti a ki napulu tare naga ega wo dowo: usa 
matua ega wo umai; usa ni vatu warua maga ega wo p̃owo; go nalagi atu ega wo 
mari p̃orae a. 

12Go kuga leo, ragi waina p̃aaka wanogoe ega wo pevera, euga wo da noa ki mu 
naga, Napulu waina ku puluti a asa wai? 

13Nalakena tea wanogoe Yehovah Sup̃e e noa dapala nea, e naga, Kinau aga wo 
mari p̃orae a ki nalagi atu sikai doko namaritausuana aginau; go usa matua ega 
wo umai namaetoana aginau, go usa ni vatu warua maga ni namaritausuana ega 
wo mari puoli ki nia. 

14Dapala nogoe aga wo mari p̃orae p̃aaka waina ku puluti a ki napulu tare, po 
mari a ega vakitano paki natano, dapala waina laketano kakana ega wo doko 
lina: go ega wo pevera, go kuga wo mate puoli m̃aleoputo kakana; go kuga wo 
atae naga kinau a pei Yehovah. 

15Dapala nogoe aga wo pakavuro namaritausuana aginau dip̃a p̃aaka wanogoe, 
go dip̃a tea maga waina eu puluti a ki napulu tare; go aga wo noa ki mu, aga wo 
naga, P̃aaka wanogoe e pano puoli, go nara waina eu puluti a eu mate puoli; 

16Profeta maga ni Israel nogo, waina eu peanoasai nalo ni Yerusalem, go waina 
eu maneana punusi navunusiana maga ni natam̃ateana, ragi waina natam̃ateana 
e dika, Yehovah Sup̃e e noa e. 

17Go nigo, naatam̃oli natuna, p̃a lawo ki naraem̃a dip̃a narei anigo natuna 
nagoroi maga, waina eu peanoasai tea waina eu dum̃ada midoa ki nia 
namidodoana adeada; 

18go p̃a veanoasai dip̃a ra, P̃a naga, Yehovah Sup̃e e noa dapala nea, e naga, Ai ki 
nagoroi maga waina eu dutisoki natali maga naru ni sara naatam̃oli, po mari tea 
taugoro‐rae maga agi naatam̃oli p̃atoko visarasara maga, naga euga vuasoki 
naatam̃oli maga! Kuga wo palako ki naata ni narei aginau, naga kuga wo daua ki 
nataluaana asa, kite? 

19Ku mari au a pei tea m̃oli m̃aleoputo ni narei aginau, dip̃a barle nam̃elearu 
sikai, go dip̃a bred matele sikai, doko do doropusi paki namateana naatam̃oli 
maga waina e da p̃ia mau naga euga mate, po mauti naatam̃oli maga eu mauri 
waina e da p̃ia mau naga euga mauri, pae nasorosoroana animu maga paki narei 
aginau waina eu daki dorogo paki nasorosoroana maga. 

20Nalakena tea wanogoe Yehovah Sup̃e e noa dapala nea, e naga, Kuga leo, kinau 
a mari dip̃a natali animu maga waina ku palako ki naatam̃oli maga ara dakiusi 
manu maga, go aga wo pua p̃orae ra m̃elu dua ki narumu maga; go aga wo peresi 
naatam̃oli maga wanogoe waina ku palako ki da dakiusi manu maga, go euga 
vano. 

21Go tea taugoro‐rae animu maga nara ma aga wo pua p̃oraworae ra, po pualua 
narei aginau m̃elu dua ki nam̃elearumu, go euga wo da moro doko nam̃elearumu 
naga euga vei tea valakokiana mau; go kuga wo atae naga kinau a pei Yehovah. 

22Nalakena ki nasorosoroana maga ku mari nap̃op̃o ni tea leana e dogokitesa, 
waina kinau a da mari a e dogokitesa mau; go ku mari nam̃elearu ni tea 
sigisigileo e kasua naga ega ta maradoa liliu pa dua ki napua sa aneana po pei 
tea mautiana mau: 

23Nalakena tea wanogoe kuga wo da moro punusi navunusiana p̃alo maga mau, 
kite kikita ki nakikitaana maga mau: go aga wo pualua narei aginau m̃elu dua ki 
nam̃elearumu; go kuga wo atae naga kinau a pei Yehovah. 

Esekiel 14 

1Go tea matua maga ni Israel te seara kakada eu rumai punusi au, go eu doko 
natano naraegu. 

2Go navasaana ki Yehovah e umai paki nau, 

3po naga, Naatam̃oli natuna, naatam̃oli maga waia eu sike lawo ki idolo adeada 
maga doko nap̃op̃oda, go eu doropusi tea tapilagonaana ni 
namarinaleotageleana adeada kivea ki naraeda: e pei tea wia naga kinau aga vei 
tea vusuusukiana pae ara, kite? 

4Nalakena tea wanogoe p̃a vasa paki da, go p̃a noa ki da, p̃a naga, Yehovah Sup̃e 
e noa dapala nea, e naga, Sara naatam̃oli ni nasum̃a ni Israel waina eu sike lawo 
ki idolo adeada maga doko nap̃op̃oda, go waina eu doropusi tea tapilagonaana 
ni namarinaleotageleana adeada kivea ki naraeda, go eu rumai punusi profeta; 
kinau Yehovah aga wo dum̃agu pasadara ra nalakena nalaapaana ni idolo 
adeada maga; 

5Naga aga vuasoki nap̃op̃o ni nasum̃a ni Israel, waina eu doropusi au nalakena 
idolo adeada maga. 

6Nalakena tea wanogoe p̃a noa ki nasum̃a ni Israel, p̃a naga, Yehovah Sup̃e e noa 
dapala nea, e naga, Kuga midoakidoa, po dum̃amu maradoa m̃elu dua ki idolo 
animu maga; go kuga roa naraemu pa dua ki tea mamaragokiana animu maga 
mamau puti. 

7Nalakena sara naatam̃oli ni nasum̃a ni Israel, kite ni tea ni nalauna p̃ota maga 
waina eu m̃enaki doko Israel, waina eu doropusi au po sike lawo ki idolo adeada 
maga doko nap̃op̃oda, po doropusi tea tapilagonaana ni namarinaleotageleana 
adeada kivea ki naraeda, po umai punusi profeta naga euga vusuusu ki nia nalo 
kakagu; kinau Yehovah aga wo dum̃agu pasadara ra: 

8Go aga wo lawo ki naraegu ega tip̃a naatam̃oli wanogoe, go aga wo mari a ega 
vei tea ni nasaram̃akotoana sikai, go ega vei navaivaiana sikai go naluluakia 

sikai, go aga wo daelua e m̃elu dua ki m̃aleoputo ni narei aginau; go kuga wo atae 
naga kinau a pei Yehovah. 

9Go waina profeta e pe vei tea surueana go e pe vasa ki te navasaana sikai, e pe 
vei kinau Yehovah waina a pe surue profeta wanogoe, go aga wo sai ki 
nam̃elearugu dip̃a e, go aga wo mari puoli ki nia m̃elu dua ki m̃aleoputo ni narei 
aginau Israel. 

10Go eroga wo dapetape navaratiana adeada: navaratiana ki profeta ega wo 
dakiusi navaratiana ki tea waina e pusuusu ki nia; 

11Naga nasum̃a ni Israel ega ta moro sasap̃o m̃elu dua kinau pano mau, kite moro 
dum̃ada mari ra euga vei tea mamaragokiana ki natapiriana adeada maga mau; 
ma naga euga vei narei aginau, go kinau aga vei Sup̃e adeada, Yehovah Sup̃e e 
noa e. 

12Go navasaana ki Yehovah e umai paki nau, po naga, 

13Naatam̃oli natuna, navanua sikai e pe mari naleo sa dip̃a au, e pe mari 
nasorosoroana paki nau, go kinau a pe sai ki nam̃elearugu dip̃a e, po mari p̃ori 
tiko ni navinaga kakana, po dip̃aki lua navitoloana paki asa, po daelua m̃elu dua 
ki nia naatam̃oli go nalo tuavati; 

14Go naatam̃oli dolu waia, Noah, Daniel, go Yob, eu pe toko asa doko, namauriana 
ni naatam̃oli dolu wanogoe eu sikida eu pe mariatae pei tea vualuaana nalakena 
namarinaleoleanaana adeada, Yehovah Sup̃e e noa e. 

15Kinau a pe mari nalo mila maga eu pe surata duaduru navanua wanogoe, go eu 
pe mari sa ki nia, dapala waina e pe vei maso maladi doko, dapala waina te naata 
sikai e pe ta mariatae surata duagoto asa mau nalakena nalo mila maga 
wanogoe; 

16Kinau a mauri, Yehovah Sup̃e e noa e, go naatam̃oli dolu wanogoe eu pe toko 
asa doko, ma eu pe ta mariatae pualua piakirikiri naanoai kite piakirikiri nagoroi 
mau; nara sikida eu pe mariatae pei tea vualuaana, ma navanua e pe wo pei maso 
maladi doko. 

17Kite a pe viragi lova sikai umai dip̃a navanua wanogoe, po naga, Lova, p̃a vano 
usuraki navanua; go a pe taelua m̃elu dua ki nia naatam̃oli go nalo tuavati; 

18Kinau a mauri, Yehovah Sup̃e e noa e, go naatam̃oli dolu wanogoe eu pe toko 
asa doko, ma eu pe ta mariatae pualua piakirikiri naanoai kite piakirikiri nagoroi 
mau, ma nara sikida eu pe mariatae pei tea vualuaana. 

19Kite a pe tip̃aki lua nasasanaana sa sikai paki navanua wanogoe, po daki lua 
namaritausuana aginau asa, po daelua m̃elu dua ki nia naatam̃oli go nalo tuavati: 

20Kinau a mauri, Yehovah Sup̃e e noa e, go Noah, Daniel, go Yob eu pe toko asa 
doko, ma eu pe ta mariatae pualua piakiki naanoai kite piakiki nagoroi mau; nara 
sikida eu pe mariatae pei tea vualuaana pae namarinaleoleanaana adeada. 

21Nalakena Yehovah Sup̃e e noa dapala nea, e naga, Ma ega wo p̃arua do liu ragi 
waina aga wo dip̃aki lua navasap̃otaeana madaga pati aginau dip̃a Yerusalem, 
lova, go navitoloana, go nalo mila maga, go nasasanaana sa, naga aga taelua m̃elu 
dua ki nia naatam̃oli go nalo tuavati! 

22Ma p̃a leo, namagovai sikai ega wo pei tea mautiana asa waina ega wo pei tea 
viragiana m̃elu asa pano, piakirikiri naanoai maga go piakirikiri nagoroi maga: 
p̃a leo, euga wo m̃elu pano punusi mu, go kuga wo punusi napua adeada go 
natomariana adeada maga: go kuga wo pei tea vasapakavakaleana nalo ni 
nasaana wanogoe waina a mari a e pakilina ki Yerusalem, nalo ni tea mamau 
puti waina a piragi ra umai dip̃a e. 

23Go euga wo pasa pakavakale mu, ragi waina kuga wo punusi napua adeada, go 
natomariana adeada maga: go kuga wo atae naga a da mari tea mamau puti 
wanogoe waina a mari ra asa, nalakena e dika, Yehovah Sup̃e e noa e. 

Esekiel 15 

1Go navasaana ki Yehovah e umai paki nau, 

2po naga, Naatam̃oli natuna, nakau vaine e p̃ia ki nasava liu nakau p̃ota maga ni 
mala ni nakau? 

3Eu mari napapa asa po p̃osiwosi ki nia naga euga mari te nawosiana sikai asa, 
kite? Kite naatam̃oli maga eu mari pin sikai asa naga euga sara ki te lasa sikai 
asa, kite? 

4P̃a leo, e pei tea nadikiana paki nakapu naga ega vei tea tap̃arakiana: nakapu e 
gani namatap̃agona dua, go m̃aleoputo kakana e pei tea tap̃arakiana; e p̃ia raki 
te nawosiana sikai, kite? 

5P̃a leo, ragi waina e mamaau p̃ia, e da p̃ia raki te nawosiana sikai: ma ragi waina 
nakapu e gani sua e, go e pei tea tap̃arakiana sua, e mariatae p̃ia raki te 
nawosiana sikai, kite? 

6Nalakena tea wanogoe Yehovah Sup̃e e noa dapala nea, e naga, Dapala nakau 
vaine m̃aleoputo ni nakau maga ni mala ni nakau, waina a pitua ki nia paki 
nakapu ega vei navinaga kakana, dapala nogoe aga wo pitua ki naatatoko maga 
ni Yerusalem. 

7Go aga wo lawo ki naraegu dip̃a ra; euga wo m̃elu dua ki nakapu, ma nakapu 
ega wo gani puoli ki da; go kuga wo atae naga kinau a pei Yehovah, ragi waina 
aga wo lawo ki naraegu dip̃a ra. 

8Go aga wo mari navanua ega wo pei maso maladi, nalakena eu mari 
nasorosoroana paki nau, Yehovah Sup̃e e noa e. 

Esekiel 16 

1Go navasaana ki Yehovah e moro umai paki nau, po naga, 

2Naatam̃oli natuna, p̃a mari Yerusalem naga ega tum̃ana atae tea 
mamaragokiana kakana maga, 

3Go p̃a naga, Yehovah Sup̃e e noa dapala nea paki Yerusalem, e naga, 
Navakilinaana anigo go navanua atatoko anigo e pei navanua ki naka ni Kanaan; 
tamam̃a e pei tea ni naworawora ni Amor, go p̃ilam̃a e pei tea ni naworawora ni 
Heth. 

4Go nalo ni navakilinaana anigo, doko naaleatia waina ku pakilina asa, naputom̃a 
e da pei tea tae‐kotoviana mau, go eu da pure ko ki noai mau naga euga mari ko 
p̃a tautau; eu da salasala ko ki natasimena mau, kite pivisi ko ki nakulukulu mau. 

5Te namata sikai e da dodomi ko mau, naga ega mari naleo maga wanogoe te 
sikai kakada paki‐go, naga ega maritadodomi ko; ma ku pei tea nadikiana paki 
etaku, nalakena ku pei tea mamaragokiana naaleatia waina ku pakilina asa. 

6Go ragi waina a surata liu ko, po punusi ko ku malulu nadam̃a, a noa ki‐go, a 
naga, P̃a mauri, doko nadam̃a. 

7A pakale ko, go ku atum̃aki dakiusi tea lawoana sikai ni vanua, go ku disu po 
p̃arua, po pei naatara; nasusum̃a ero pakilina, go nalolu ni nap̃aum̃a e parau; ma 
ku m̃alam̃ala doko, po dika ki sugoro. 

8Go ragi waina a surata liu ko, po leo punusi ko, p̃a leo, a punusi naga e manigo 
pei natau ni nalakiana; go a p̃elesa ki tea suniana aginau dap̃augoro ko, po 
kulutigoro nam̃alam̃alaana anigo: go a pasasokisoki paki‐go, po mari 
navasasokiana sikai paki‐go, go ku po pei aginau, Yehovah Sup̃e e noa e. 

9Go a pure ko ki noai; a sarue lua nadam̃a m̃elu dua ki‐go, go a puvurai ki‐go ki 
naroro. 

10Go a sugoro ko ki sugoro ni nawosiana ki tea turi‐midiria, po dua ko 
nam̃elevasiana maga ni nawili ni siil, go a dasoki ko ki linen wia, po kulutigoro 
ko ki silk. 

11Go a dekei ki‐go ki naleo maga ni narekeikiana, go a sara ki lela maga narum̃a 
maga go ki namori sikai nanoam̃a. 

12Go a sara ki rig sikai nadigi ni nagisum̃a, go tea vakadaliga maga nadaligam̃a 
maga, go a sawa ki tagotop̃au leom̃atakiana sikai nap̃aum̃a. 

13Ku pei tea rekeikiana ki kold go ki silver; go tea suniana anigo e pei tea ni linen 
wia, go ni silk, go ni nawosiana ki tea turi‐midiria; ku gani nam̃aladua ni whiit, 
go honi, go naroro; go ku pei raewia liu, go ku pei tea tapeana sake paki navei‐
nawota‐ana. 

14Go narogoana nalo kakam̃a e pano usuraki nalauna maga nalakena navei‐
raewia‐ana anigo; nalakena e p̃ialua, nalakena natatap̃auana waina a sawa ki nia 
ako, Yehovah Sup̃e e noa e. 

15Ma nigo ku dum̃am̃a pavatu naveiraewia‐ana anigo, go ku maripele nalakena 
narogoana nalo kakam̃a, po daki lua namasausaraana anigo maga paki sara 
naata waina eu surata liu pano; e pei adeada. 

16Go ku dape kovai tea suniana anigo, po dum̃am̃a manigo mari tokora vakilagi 
maga asa, waina eu pei tea rekeikiana ki tea oraorana visarasara maga, go ku 
maripele tokora wanogoe: tea waina e dakiusi a e da pea pei tea vunusiana sala 
vea mau, go ega wo da moro pei tea vunusiana sala edaku mau. 

17Go ku dape naleo wia maga ni narekeikiana ni kold aginau go ni silver aginau, 
waina a dua ko asa, po dum̃am̃a manigo mari nunu maga ni naatam̃oli po 
maripele ara; 

18Go ku dape tea suniana anigo maga ni nawosiana ki tea turi‐midiria, po 
kulutigoro ra asa, go ku lawo ki naroro aginau go tea ni nap̃o wia aginau naraeda. 

19Go navinaga aginau waina a dua ko asa, nam̃aladua ni whiit, go naroro, go honi, 
waina a pagani ko asa, ku lawo ki nia naraeda naga ega vei tea ni nap̃o lolo, 
Yehovah Sup̃e e noa e. 

20Go ku dape natum̃a naanoai maga go natum̃a nagoroi maga, waina ku maginau 
dape ra, go ku pitua ki da paki tea maga wanogoe naga euga vei navituaana 
tap̃arakiana maga. Namaripeleana anigo maga eu pei tea m̃oli, 

21Naga ku mari punue natugu maga, po pitua ki da eu pei navituaana tap̃arakiana 
sikai paki da, kite? 

22Go doko tea mamaragokiana anigo maga mamau puti go namaripeleana anigo 
maga, ku da midoaki naaleatia maga ni navei‐naatara‐ana anigo mau, ragi waina 
ku m̃alam̃ala doko, po dika ki sugoro, go ku malulu nadam̃a. 

23Go e pakilina edaku ki nasigisigileoana anigo maga mamau puti, (ai, ai ki‐go! 
Yehovah Sup̃e e noa e,) 

24E pakilina naga ku manigo davagi tokora tapu sikai, go ku manigo davagi 
tokora vakilagi sikai sara napua maga ni natokoana. 

25Ku davagi tokora vakilagi anigo nap̃au ni sara napua, go ku mari navei‐raewia‐
ana anigo e pei tea mamaragokiana sikai, go ku p̃otae natuam̃a paki sara naata 
waina eu liu pano, po maripele p̃arua liu. 

26Go ku moro maripele paki naka ni Ityipt, tea ni m̃aladigi ki‐go maga, tea 
masausara maga; go ku maripele p̃arua liu, po mari au a maeto. 

27Nalakena tea wanogoe, p̃a leo, kinau a sai ki nam̃elearugu dip̃a ko, go a mari 
matele anigo e pakitano, po pitua ki‐go paki namasauana ki tea kokona ki‐go 
maga, Filistine natuna nagoroi maga, waina eu maliere namasausaraana anigo 
waina ku mari a: 

28Go ku moro maripele paki naka ni Assiria, nalakena ku mari sa puka asa mau; 
io, ku moro maripele paki da, ma ku da puka asa mau. 

29Go ku moro sokari namaripeleana anigo paki naka ni Kanaan, go paki naka ni 
Kaldea; ma ku da puka asa mau. 

30Nap̃op̃om̃a e manainai, Yehovah Sup̃e e noa e, nalakena ku mari naleo maga 
mamau puti wanogoe, nawosiana ki nagoroi masausara marilagilagi sikai; 

31Nalakena ku davagi tokora tapu anigo nap̃au ni sara napua, go ku mari tokora 
vakilagi anigo sara napua ni natokoana; ma ku da mari dapala nagoroi 
masausara sikai mau, nalakena ku midoa ki p̃alo ki namoriana kakana. 

32Ma ku mari dapala nagoroi laki sikai waina e maripele paki tea p̃ota, ma e 
karaikita anawota! 

33Nara eu dua nagoroi masausara maga nadodomiana maga: ma nigo ku dua tea 
dodomi ko maga mamau puti nadodomiana anigo maga, po sai ki ruku paki da 
naga euga vae sara tokora umai punusi ko nalakena namasausaraana anigo 
maga. 

34Dapala nogoe ku mari panop̃ota ki nagoroi maga namaripeleana anigo maga, 
nalakena te naata sikai e da dausi ko naga ega maripele mau: go nalakena nigo 
ku pakotovi ra, go nara eu da dua ko namoriana mau, nalakena tea wanogoe ku 
mari panop̃ota. 

35Nalakena tea wanogoe, nagoroi masausara O, p̃a rogo navasaana ki Yehovah: 

36Yehovah Sup̃e e noa dapala nea, e naga, Nalakena tea ni namaliereana anigo e 
doko lina, go nam̃alam̃alaana anigo e pei tea lagai‐pakasa‐kiana namaripeleana 
anigo maga paki tea dodomi ko maga; go nalakena idolo mamaragokiana anigo 
maga mamau puti, go nalakena nada ni natum̃a maga, waina ku dua ra asa; 

37Nalakena tea wanogoe, p̃a leo, kinau aga wo piragi saisai ki tea dodomi ko 
maga mamau puti, waina ku maro ara, tea mamau puti waina ku dodomi ra, go 
tea mamau puti waina ku karaikita ra; aga wo piragi saisai ki da umai dip̃a ko 
daliviri, go aga wo lagai pakasa ki nam̃alam̃alaana anigo paki da, naga euga 
vunusi nam̃alam̃alaana mamau puti anigo. 



1592 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

38Go aga wo pasap̃otae ko ki navasap̃otaeana waina eu pasap̃otae nagoroi laki 
maga asa waina eu dapiri navitawiriana, go waina eu daki nada; go aga wo 
dip̃akotovi ko ki nada ni namaritausuana go ki natotowo‐kasua‐ana. 

39Go aga wo pitua ki‐go paki nam̃elearuda, go euga wo nadi ki tokora tapu anigo 
ega vakitano, po dakai tokora vakilagi anigo maga; go euga wo duatilua sugoro 
anigo maga, po dapepavakoto vatu wia masauniana anigo maga: go euga wo 
doropusi ko p̃a wo m̃alam̃ala doko, p̃a wo dika ki sugoro. 

40Go euga wo piragi taua sikai ni naatam̃oli sake umai dip̃a ko, go nara euga wo 
nadi ko ki vatu maga, po puri sasama ko ki lova adeada maga. 

41Go euga wo dap̃ara ki nasum̃a anigo maga ki nakapu, po mari navasap̃otaeana 
maga ako namata ni nagoroi laapa; go aga wo mari ko p̃a wo makoto ki 
namaripeleana, go p̃a wo da moro pitua ki navakotoviana mau. 

42Dapala nogoe aga wo mari namaritausuana aginau paki‐go ega wo nopu, go 
natotowo‐kasua‐ana aginau ega wo m̃elu dua ki‐go pano, go aga wo matadorogo 
doko, po da moro maeto mau. 

43Nalakena nigo ku da midoa ki parati ki naaleatia maga ni naveinaatara‐ana 
anigo mau, ma ku mari au a maeto ki‐go nalo ni naleo maga mamau puti 
wanogoe; nalakena tea wanogoe, p̃a leo, kinau aga wo lagati pitua ki 
natomariana anigo maga euga liliu paki nap̃aum̃a, Yehovah Sup̃e e noa e: go p̃a 
wo da mari namaripeleana sokari tea mamaragokiana anigo maga mamau puti 
mau. 

44P̃a leo, tea mamau puti waina eu noa naluluakia maga, euga wo noa naluluakia 
waia dip̃a ko, euga wo naga, Dakiusi p̃ilana, dakiusi natuna nagoroi. 

45Nigo ku pei p̃ilam̃a natuna nagoroi, waina ku mamarago ki am̃awota, go ki 
natum̃a maga; go ku pei tai ni taim̃a maga waina eu mamarago ki adawota go ki 
natuda maga: p̃ilam̃a e pei tea ni naworawora ni Heth, go tamam̃a e pei tea ni 
naworawora ni Amor. 

46Go taim̃a takalapa e pei Samaria, waina e doko nap̃irikiam̃a ni mawiri, nara ma 
natuna nagoroi maga: go taim̃a takariki, waina e doko nap̃irikiam̃a ni matua, e 
pei Sodom go natuna nagoroi maga. 

47Ku surata usi napua adeada maga, po mari pataka ni tea mamaragokiana 
adeada maga, ma ku da maro asa mau, ma dapala ku pe midoa ki nia naga e pe 
vei tea m̃oli, ku moro mari tea mamaragokiana maga p̃arua liu tea adeada. 

48Kinau a mauri, Yehovah Sup̃e e noa e, go taim̃a Sodom go natuna nagoroi maga 
eu da mari dakiusi tea waina nigo ku mari a mau, nigo go natum̃a nagoroi maga. 

49P̃a leo, namarinaleotageleana ki taim̃a Sodom e pei tea waia; naleomadagaana, 
navukaana ni navinaga, natokodam̃ate‐ana, eu doko asa go eu doko natuna 
nagoroi maga; go e da silae nam̃elearu ni tea rogokitesa go tea tika mau. 

50Go eu mari lagilagi, po mari tea mamaragokiana naraegu: nalakena tea 
wanogoe kinau a mari puoli ki da ragi waina a punusi a. 

51Go Samaria e da mari namagovai ni namarinaleosaana anigo maga mau; ma 
nigo ku mari tea mamaragokiana anigo maga eu laapa liu adeada, go pae tea 
mamaragokiana anigo maga mamau puti waina ku mari ra, ku mari taim̃a maga 
eu dakiusi eu leana. 

52Go nigo ma, p̃a wo dum̃am̃a dapetape namaliereana anigo, nalakena ku magi 
taim̃a maga pitua ki navasap̃otaeana; nalakena namarinaleosaana anigo maga 
waina ku mari ra eu pei tea mamaragokiana warua liu tea adeada, nara eu pei 
tea mariana eu leana liu ko: nalakena tea wanogoe p̃a matamaliere, po dum̃am̃a 
dapetape namaliereana anigo, nalakena ku mari taim̃a maga eu dakiusi eu leana. 

53Go aga wo piragi liliua ki tea viragi‐lua‐pavakotoana adeada maga, tea 
viragilua‐pavakotoana maga ki Sodom go ki natuna nagoroi maga, go tea viragi‐
lua‐pavakotoana maga ki Samaria go ki natuna nagoroi maga, go tea viragi‐lua‐
pavakotoana anigo maga waina eu doko m̃aleoputo kakada: 

54Naga p̃a tum̃am̃a dapetape namaliereana anigo, go naga p̃a maliere nalakena 
tea mamau puti waina ku mari a, naga p̃a madeada pei navakavakaleana sikai. 

55Go taim̃a maga, Sodom go natuna nagoroi maga, euga wo liliu po doko dapala 
waina eu pea doko sala vea, go Samaria go natuna nagoroi maga euga wo liliu po 
doko dapala waina eu pea doko sala vea, go nigo go natum̃a nagoroi maga kuga 
wo liliu po doko dapala waina ku pea doko sala vea. 

56Nalakena taim̃a Sodom e da pei tea ni naluluakia sikai nawokam̃a naaleatia ni 
naleomadagaana anigo mau; 

57Ragi waina nasigisigileoana anigo e da pei tea lagaipakasa‐kiana mau, kite? Go 
ragi waina nigo ku po moro dakiusi a, ku pei tea ni navasapinoaana sikai paki 
Edom natuna nagoroi maga go paki tea ni m̃aladigi ki nia mamau puti, go paki 
Filistine natuna nagoroi maga, waina eu midoa ki p̃alo ki‐go daliviri. 

58Ku dum̃am̃a dapetape navaratiana ni namaripeleana anigo go tea 
mamaragokiana anigo maga, Yehovah e noa e. 

59Nalakena Yehovah Sup̃e e noa dapala nea, e naga, Kinau aga wo mari paki‐go 
ega vataka ni natomariana anigo maga, nigo waina ku midoa ki p̃alo ki 
navivisaana, doko do dapiri navasasokiana. 

60Ma kinau aga wo midoa ki parati ki navasasokiana aginau waina a mari a paki‐
go ragi ni navei‐naatara‐ana anigo, go aga wo lawosoki paki‐go ki navasasokiana 
sikai waina ega tu du po du mau du. 

61Ragi wanogoe p̃a wo midoa ki parati ki napua anigo maga, po maliere, ragi 
waina p̃a wo piragi soki taim̃a maga, taim̃a takalapa, go taim̃a takariki: go aga 
wo pitua ki da paki‐go euga vei natum̃a nagoroi maga, ma ega ta pae 
navasasokiana anigo maga. 

62Go kinau aga wo lawosoki navasasokiana aginau paki‐go; go p̃a wo atae naga 
kinau a pei Yehovah: 

63Naga p̃a wo midoa ki parati ki, po matamaliere, po da moro p̃olagati 
nawokam̃a mau, nalakena namaliereana anigo; ragi waina aga wo manigo 
midoakikorokoro tea mamau puti waina ku mari a, Yehovah Sup̃e e noa e. 

Esekiel 17 

1Go navasaana ki Yehovah e umai paki nau, 

2po naga, Naatam̃oli natuna, p̃a lua ki navasaana maluluakiana sikai, po pasa ki 
naluluakia sikai paki nasum̃a ni Israel; 

3P̃a naga, Yehovah Sup̃e e noa dapala nea, e naga, Ikila warua sikai waina 
nalivaruna maga ero p̃arua go ero parau, go waina e pura ki nam̃auna waina eu 
oraorana visarasara maga, e umai paki Lebanon, po dape p̃alatu ni nakau sidar: 

4E p̃ori kotovi lua ara ni elagi mau kakana, po dape pavakoto asa paki navanua 
ki tea vakokoto maga pano; po lawo ki nia natokoana sikai ki tea vakokoto maga. 

5Go e dape napati sikai ni navanua, po lawo e doko natano wia; e lawo e nadigi 
ni noaisara welewelea sikai; e lawoe e dakiusi nakau willo sikai. 

6Go e pisou, po pei vaine p̃atokotoko sikai, waina arana maga eu ulua sake 
pakilagi, go nakoana maga eu koakoa pakitano: e po pei vaine sikai; e sai ki arana 
maga, po sirisiria. 

7Go ikila warua kerua e doko, waina nalivaruna ero p̃arua go nam̃auna eu laapa: 
go p̃a leo, vaine wanogoe e doa nakoana maga paki nia, po sai ki arana maga paki 
nia, pa dua ki naliana waina e pei tea lawoana asa, naga ega vuevue a. 

8E pei tea lawoana doko natano wia nadigi ni noaisara welewelea sikai, naga ega 
sai ki arana maga, go naga ega tau ki nawana, naga ega vei vaine leom̃atakiana 
sikai. 

9P̃a naga, Yehovah Sup̃e e noa dapala nea, e naga, Vaine wanogoe ega wo p̃ia, 
kite? Kite ikila wanogoe ega wo da paku dakati nakoana maga mau, po 
daekotokotovi arana maga, dapala waina nauluna vau maga euga wo kokolo ragi 

waina euga wo siria, kite? E da pei tea ni aru kasua kite naatam̃oli laapa naga 
euga vaku dakati nakoaana maga wanogoe. 

10E pei tea lawoana tokora wanogoe, ma ega wo p̃ia, kite? Kite ega wo da kokolo 
mau, ragi waina nalagi ruatu ega sui a, kite? Ega wo kokolo tokora waina e pisou 
asa. 

11Go navasaana ki Yehovah e moro umai paki nau, 

12po naga, P̃a noa ki nasum̃a vei p̃auluulu wanogoe, p̃a naga, Nimu ku da atae 
naleo maga wanogoe eu pei nasava? P̃a noa ki da, p̃a naga, Kuga leo, nawota ni 
Babelon e umai paki Yerusalem, po piragi lua pavakoto nawota kakana, go tea 
maraki kakana maga, po piragi lua ra paki Babelon pano, paki tokora waina nae 
e doko asa; 

13Go e piragi lua naatam̃oli sikai ni nawora ni nawota, po mari navasasokiana 
sikai paki nia; po doropusi a paki etano ki navivisaana sikai, go e piragi lua 
pavakoto naatam̃oli vakilagi maga ni navanua: 

14Dapala waina namarakiana e pe vakitano, po da mariatae dum̃ana sike a 
pakilagi mau, ma waina e pe vavaigoro navasasokiana aneana, e pe mariatae 
lawodu. 

15Ma e mari p̃auluulu dip̃a e, nalakena e dip̃aki lua tea tautauana aneana maga 
paki Ityipt pano, naga euga tua e horse maga go naatam̃oli laapa. Nae ega wo p̃ia, 
kite? Naatam̃oli sikai waina e mari tea tapalana maga, ega wo da pei tea 
varatiana mau, kite? Ega wo dapiri navasasokiana, po pei tea vualuaana, kite? 

16Kinau a mauri, Yehovah Sup̃e e noa e, ma doko tokora waina nawota e doko 
asa, waina e lawo ki nia e pei nawota, go waina e midoa ki p̃alo ki navivisaana 
aneana, go waina e dapiri navasasokiana aneana, doko tokora wanogoe ega wo 
mate asa m̃aleoputo ni Babelon. 

17Go Faraoh nara ma naatam̃oli kasua maga ni navakalo go taua warua aneana 
euga wo da maneana pei nasilaeana mau doko navakalo, ragi waina euga wo 
nadi ki nawosiana maga ni nakelugoroana aneana pakilagi, po davagi nasum̃a 
kasua maga ni nap̃aakagoroana, naga euga taelua naatam̃oli laapa. 

18Nalakena e midoa ki p̃alo ki navivisaana, po dapiri navasasokiana; go p̃a leo, e 
pitua ki nam̃elearuna, ma e mari tea laapa wanogoe; nae ega wo da pei tea 
vualuaana mau. 

19Nalakena tea wanogoe Yehovah Sup̃e e noa dapala nea, e naga, Kinau a mauri, 
go navivisaana aginau waina e midoa ki p̃alo ki nia, go navasasokiana aginau 
waina e dapiri a, kinau aga wo liliua ki nia ega liliu paki nap̃auna. 

20Go aga wo p̃elesa ki kup̃ena aginau dap̃augoro e, go ega wo pei tea vuasokiana 
vaivai aginau, go aga wo piragi a umai paki Babelon, go aga wo pululu ki nia 
tokora wanogoe nalakena natapiriana aneana waina e dapiri dip̃a au asa. 

21Go tea wialua maga ni naatam̃oli maga ni navakalo aneana euga wo dowo ki 
lova, go tea maga waina euga wo pei tea toropusiana doko, euga wo pei tea 
taperaverakiana paki sara nalagi: go kuga wo atae naga kinau, Yehovah, kinau a 
noa e. 

22Yehovah Sup̃e e noa dapala nea, e naga, Kinau ma, aga wo dape lua p̃alatu ni 
nakau sidar wanogoe, go aga wo lawo ki nia; aga wo mari kotovi nasiri sikai m̃elu 
ara ni elagi mau, go aga wo dum̃agu lawo ki nia nam̃asua ni tava vakilagi liu sikai: 

23Aga wo lawo ki nia nam̃asua ni tava vakilagi ni Israel; ega wo siria po dau ki 
nawana, go ega wo pei nakau sidar wia sikai: go manu visarasara maga mamau 
puti euga wo doko etano ki nia, euga wo doko melu ni arana maga. 

24Go nakau maga mamau puti ni vanua euga wo atae naga kinau Yehovah a 
piragi lua nakau vakilagi e pakitano, go nakau vakitano a sike a e pakilagi, go 
nakau mata a mari a e kokolo, go nakau kokolo a mari a e ulua p̃ia: kinau Yehovah 
a noa e, go aga wo mari a. 

Esekiel 18 

1Go navasaana ki Yehovah e moro umai paki nau, 

2po naga, Naluluakia waia waina ku noa e nalo ni navanua ni Israel, e manimu 
pei nasava, waina ku naga, Tamada maga eu gani nawa ni vaine malimali, go 
napati ni natuda maga eu mate? 

3Kinau a mauri, Yehovah Sup̃e e noa e, go kuga wo da moro noa naluluakia waia 
Israel mau. 

4P̃a leo, naatam̃oli mamau puti eu pei tea aginau; dakiusi namauriana ki tamana, 
namauriana ki natuna e moro dakiusi a, ero dua pei tea aginau: naatam̃oli waina 
e mari naleo sa ega wo mate. 

5Ma naatam̃oli sikai e pe leana, go e pe mari tea waina e pae nawotaeana go e 
leana, 

6Go e pe ta ganikani tava vakilagi maga mau, kite sike namatana maga paki idolo 
maga ni nasum̃a ni Israel mau, kite mari nagoroi ki tea ni m̃aladigi ki nia e pe vei 
tea mamaragokiana mau, go e pe ta umai punusi nagoroi sikai ragi ni natoko‐
p̃aova‐ana aneana mau; 

7Go e pe ta diesoki te naata mau, ma e pe liliua ki nanadisokiana ki tea waina e 
one asa one, e pe ta mari pavakoto mau, e pe tua tea vitolo navinaga aneana, go 
e pe sugoro tea m̃alam̃ala ki sugoro sikai; 

8E pe ta pitua ki tea aneana raki narogoviana mau, kite dape te narogoviana mau, 
go e pe mauti nam̃elearuna pa dua ki namarinaleotageleana, go e pe mari 
navasap̃otaeana leana namawota ni naatam̃oli go ni naatam̃oli, 

9E pe surata pae natawonakiana aginau maga, po pavaigoro navasap̃otaeana 
aginau maga, po mari lomau; nae e leana, go ega wo mauri lomau, Yehovah Sup̃e 
e noa e. 

10E pe vesi natuna naanoai sikai waina e pe vei tea tape‐pavakoto sikai, kite tea 
taki nada sikai, kite waina e pe mari tea tapala nogoe maga te sikai kakada mau, 

11Go e pe kanikani tava vakilagi maga, kite mari nagoroi ki tea ni m̃aladigi ki nia 
e pe vei tea mamaragokiana, 

12E pe riesoki tea tika go tea rogokitesa, po mari pavakoto, e pe ta liliua ki 
nanadisokiana mau, go e pe sike namatana maga paki idolo maga, e pe mari tea 
mamaragokiana, 

13E pe vitua ki tea aneana raki narogoviana, po dape narogoviana: nae ega wo 
mauri, kite? Ega wo da mauri mau: e mari tea mamaragokiana maga mamau puti 
wanogoe: nae ega wo mate lomau; nadana ega wo doko asa. 

14Go p̃a leo, e pe vesi natuna naanoai sikai, waina e pe vunusi namarinaleosaana 
maga mamau puti ki tamana waina e pe mari naleo sa asa, po mataku, po da 
dum̃ana mari tea maga wanogoe mau, 

15Waina e pe ta ganikani tava vakilagi maga mau, kite sike namatana maga paki 
idolo maga ni nasum̃a ni Israel mau, go waina e pe ta mari nagoroi ki tea ni 
m̃aladigi ki nia e pe vei tea mamaragokiana mau, 

16Kite diesoki te naata sikai mau, go e pe ta dape nanadisokiana mau, kite dape 
pavakoto mau, ma waina e pe tua tea vitolo navinaga aneana, go e pe sugoro tea 
m̃alam̃ala ki sugoro sikai, 

17Waina e pe mauti nam̃elearuna pa dua ki namarinaleotageleana, waina e pe ta 
dape narogoviana kite nataluaana mau, waina e pe mari navasap̃otaeana aginau 
maga, go waina e pe surata pae natawonakiana aginau maga; nae ega wo da mate 
nalakena namarinaleotageleana ki tamana mau, ma ega wo mauri lomau. 

18Go nalo ni tamana, nalakena e diesoki kasua po mari pavakoto taina sikai, po 
mari tea waina e da p̃ia mau m̃aleoputo ni narei aneana, p̃a leo, nae ega wo mate 
namarinaleotageleana aneana. 

19Ma nimu ku naga, Ekasana natuna e da sua navaratiana ni 
namarinaleotageleana ki tamana mau? Ragi waina natuna e mari tea waina e pae 
nawotaeana go e leana, go e pavaigoro natawonakiana aginau maga mamau puti, 
po mari pataka da, nae ega wo mauri lomau. 

20Naatam̃oli waina e mari naleo sa, nae ega wo mate: natuna ega wo da sua 
navaratiana ni namarinaleotageleana ki tamana mau, go tamana ega wo da sua 
navaratiana ni namarinaleotageleana ki natuna mau; namarinaleoleanaana ki 
tea leana ega wo doko asa, go nasigisigileoana ki tea sigisigileo ega wo doko asa. 

21Ma tea sigisigileo e pe maradoa m̃elu dua ki namarinaleosaana aneana maga 
mamau puti waina e mari naleo sa asa, po pavaigoro natawonakiana aginau 
maga, po mari tea waina e pae nawotaeana go e leana, nae ega wo mauri lomau, 
ega wo da mate mau. 

22Natapiriana aneana maga waina e mari ra sikai kakada ega wo da pei tea 
midoaki‐dip̃a‐ana asa mau: ega wo mauri nalakena namarinaleoleanaana 
aneana waina e mari a. 

23Kinau a masauna naga tea sigisigileo ega wo mate puoli, kite? Yehovah e noa 
e. E da pei naga a masauna naga ega midoakidoa, po mauri, kite? 

24Ma ragi waina tea leana e maradoa pa dua ki namarinaleoleanaana aneana, po 
mari namarinaleotageleana, po mari pataka ni tea mamaragokiana maga 
mamau puti waina naatam̃oli sigisigileo e mari a, nae ega wo mauri, kite? 
Nawosiana leana aneana waina e mari a sikai kakada ega wo da pei tea 
midoakiana mau: nae ega wo mate nalakena natapiriana aneana waina e mari 
dagele asa, go nalakena namarinaleosaana aneana waina e mari naleo sa asa. 

25Ma nimu ku naga, Napua ki Yehovah e da leana mau. Kuga taki dorogo, nasum̃a 
ni Israel O. Napua aginau e da leana mau, kite? Ma e da pei naga napua animu 
maga eu da leana mau, kite? 

26Ragi waina naatam̃oli leana e maradoa pa dua ki namarinaleoleanaana aneana, 
po mari dagele, po mate asa; ega wo mate nalakena namarinaleotageleana 
aneana waina e mari a. 

27Go ragi waina naatam̃oli sigisigileo e maradoa pa dua ki nasigisigileoana 
aneana waina e mari a, po mari tea waina e pae nawotaeana go e leana, nae ega 
wo mauti namauriana aneana, ega wo mauri. 

28Ega wo da mate mau, ma ega wo mauri lomau, nalakena e midoakiusiusi a, po 
maradoa pa dua ki natapiriana aneana maga mamau puti waina e mari ra. 

29Ma nasum̃a ni Israel e naga, Napua ki Yehovah e da leana mau. Nasum̃a ni 
Israel O, napua aginau maga eu da leana mau, kite? E da pei naga napua animu 
maga eu da leana mau, kite? 

30Nalakena tea wanogoe aga wo pasap̃otae mu, nasum̃a ni Israel O, sara naata 
sikasikai ega vataka ni napua aneana maga, Yehovah Sup̃e e noa e. Kuga 
midoakidoa, po maradoa pa dua ki natapiriana animu maga mamau puti; mase 
namarinaleotageleana e pe mari sa ki mu. 

31Kuga nadi ki lua pa dua ki mu natapiriana animu maga mamau puti, waina ku 
mari dagele asa; go kuga tum̃amu manimu mari p̃op̃o vau sikai, go naatana vau 
sikai: nalakena ekasana kuga wo mate, nasum̃a ni Israel O? 

32Nalakena kinau a da masauna mau naga naata sikai ega wo mate puoli, 
Yehovah Sup̃e e noa e: nalakena tea wanogoe kuga midoakidoa, po mauri. 

Esekiel 19 

1Go p̃a sike nalalagaarovaana sikai nalo ni tea maraki maga ni Israel, P̃a naga, 
P̃ilam̃a e pei nasava? 

2E pei laion goroi sikai: e one natano sikoti laion maga, e pakale natuna maga 
m̃aleoputo ni laion tureai maga. 

3Go e pakale natuna maga sikai kakada; e po pei laion tureai sikai: go e atae dogo 
takana waina ega tum̃ana kati p̃orae tea kati‐p̃oraeana aneana, go e dinomi 
naatam̃oli. 

4Go nalauna maga eu dogo nalo kakana; e pei tea vuasokiana doko m̃orutano 
adeada: go eu piragi a pano ki tagau maga paki navanua ni Ityipt. 

5Go ragi waina e punusi naga e leogoro, go naleogoroana aneana e pano puoli, e 
moro dape natuna maga tea p̃ota sikai kakada, po mari a e pei laion tureai sikai. 

6Go e surasurata m̃aleoputo ni laion maga, go e po pei laion tureai sikai: go e atae 
dogo takana waina ega tum̃ana kati p̃orae tea kati‐p̃oraeana aneana, go e dinomi 
naatam̃oli. 

7Go e mari sa ki nasum̃a vakilagi adeada maga, po mari natokoana adeada maga 
eu makaka; go navanua e pei maso maladi doko, naatatoko maga eu saram̃akoto 
nalakena nasaruruana ni nauruana aneana. 

8Go nalauna maga eu mari dip̃a e ki vaivai maga dalivirigoro e; eu p̃elesa ki 
kup̃ena adeada dap̃augoro e; e pei tea vuasokiana doko m̃orutano adeada. 

9Go eu solisoki a ki tea moti maga, po piragi a umai punusi nawota ni Babelon; 
eu doropusi a paki nasum̃a kasua sikai, dapala waina nadaleona ega wo da moro 
pei tea rogoana tava maga ni Israel mau. 

10P̃ilam̃a e dakiusi vaine sikai waina e pei tea lawoana nadigi ni noaisara: e dau 
p̃ia go arana eu laapa, nalakena noaisara e sara p̃arua. 

11Arana kasua liu e po pei naap̃e ki tea maramara sikai; e pei tea sikeana e 
pakilagi liu m̃aleoputo ni ara matolu maga; navakilagiana kakana go nalaapaana 
ni arana maga e pei tea vunusiana. 

12Ma e pei tea vaku‐dakatiana doko namaritausuana, e pei tea nadikiana 
pakitano, go nalagi ruatu e dap̃ara ki nawana: ara kasua kakana e makoto po 
kokolo; nakapu e gani puoli ki da. 

13Go sala waia e pei tea lawo‐piri‐ana doko masop̃alo, doko navanua garagara go 
madou sikai. 

14Go nakapu e m̃elu namalona po gani puoli ki arana maga go nawana, go ara 
kasua kakana sikai e da moro pei tea toropusiana doko asa mau naga ega vei 
naap̃e sikai ni navei‐nawota‐ana. Tea waia e pei nalalagaarovaana sikai, go ega 
wo pei tea noaana naga e pei nalalagaarovaana sikai. 

Esekiel 20 

1Go e pakilina natua kelarua, atelagi kelima kakana, nakup̃a kerualima ni atelagi, 
naga tea matua maga ni Israel seara kakada eu rumai naga euga vusuusu ki 
Yehovah, go eu doko natano naraegu. 

2Go navasaana ki Yehovah e umai paki nau, po naga, 

3Naatam̃oli natuna, p̃a vasa paki tea matua maga ni Israel, po noa ki da, p̃a naga, 
Yehovah Sup̃e e noa dapala nea, e naga, Nimu ku umai naga kuga vusuusu ki nau, 
kite? Kinau a mauri, Yehovah Sup̃e e noa e, kinau aga wo da pei tea vusuusukiana 
pae mu mau. 

4P̃a wo pasap̃otae ra, naatam̃oli natuna, p̃a wo pasap̃otae ra, kite? P̃a mari ra 
euga atae tea mamaragokiana maga ki tamada maga; 

5Go p̃a noa ki da, p̃a naga, Yehovah Sup̃e e noa dapala nea, e naga, Doko naaleatia 
waina a matadoa Israel, po sike nam̃elearugu paki naworawora ni nasum̃a ni 
Yakob, po dum̃agu mari au a pei tea ataeana paki da navanua ni Ityipt, ragi waina 
a sike nam̃elearugu paki da, po naga, Kinau a pei Yehovah Sup̃e animu; 

6Doko naaleatia wanogoe a sike nam̃elearugu paki da, naga aga viragi lua ra 
m̃elu dua ki navanua ni Ityipt umai paki navanua sikai waina a madeada 
matadoa e, navanua sikai waina e sara ki milk go ki honi, waina e pei 
nasamasamaana warua liu ni navanua maga mamau puti: 

7Go a noa ki da, a naga, Kuga nadi ki lua tea mamaragokiana maga ni namatamu 
maga, sara naata kakamu, go kuga ta dum̃amu mari mu kuga vei tea 
mamaragokiana ki idolo maga ni Ityipt mau: kinau a pei Yehovah Sup̃e animu. 

8Ma eu mari p̃auluulu dip̃a au, go eu karai daki dorogo paki nau; eu da nadi ki 
lua tea mamaragokiana maga ni namatada maga mau, go eu da doropusi idolo 
maga ni Ityipt mau: go kinau a noa ki da naga aga wo daki lua namaritausuana 
aginau paki da, naga aga wo pakavuro namaetoana aginau dip̃a ra m̃aleoputo ni 
navanua ni Ityipt: 

9Ma a mari a nalakena nagisagu, naga ega ta pei tea mariana ega vei tea m̃oli 
namata ni nalauna maga mau, waina eu doko m̃aleoputo kakada, nalakena a noa 
ki da namata ni nalauna maga wanogoe naga aga viragi lua narei aginau m̃elu 
dua ki navanua ni Ityipt umai. 

10Nalakena tea wanogoe a piragi lua ra m̃elu dua ki navanua ni Ityipt umai paki 
masop̃alo. 

11Go a dua ra natawonakiana aginau maga, po pisei ki da navasap̃otaeana aginau 
maga, waina e one naatam̃oli one naga ega mari pataka da, waina e pe masauna 
naga e pe wo mauri. 

12Go a moro dua ra sabbath aginau maga, naga ega vei navaivaiana sikai 
namawota kakagu go kakada, naga euga atae naga kinau a pei Yehovah, go naga 
a dapugoro ra. 

13Ma nasum̃a ni Israel e mari p̃auluulu dip̃a au masop̃alo: eu da surata pae 
natawonakiana aginau maga mau, go eu dip̃adoa navasap̃otaeana aginau maga, 
waina e one naatam̃oli one naga ega mari ra, waina e pe masauna naga e pe wo 
mauri; go eu mari sabbath aginau maga eu pei tea m̃oli: go a noa ki da naga aga 
taki lua namaritausuana aginau paki da doko masop̃alo, po mari puoli ki da. 

14Ma a mari a nalakena nagisagu, naga ega ta pei tea mariana ega vei tea m̃oli 
namata ni nalauna maga mau, waina a piragi lua ra umai doko namatada. 

15Go a sike nam̃elearugu paki da masop̃alo, naga aga ta piragi ra umai paki 
navanua waina a dua ra asa mau, navanua waina e sara ki milk go ki honi, waina 
e pei nasamasamaana warua liu ni navanua maga mamau puti; 

16Nalakena eu dip̃adoa navasap̃otaeana aginau maga, po da surata pae 
natawonakiana aginau maga mau, go eu mari sabbath aginau maga eu pei tea 
m̃oli: nalakena nap̃op̃oda e dausi idolo adeada maga. 

17Ma namatagu e mari malemale ra, go a da mari puoli ki da mau, kite mari 
punue puti ra masop̃alo mau. 

18Go a noa ki natuda maga masop̃alo, a naga, Kuga ta surata pae natawonakiana 
maga ki tamamu maga mau, kite pavaigoro navasap̃otaeana adeada maga mau, 
kite dum̃amu mari mu kuga vei tea mamaragokiana ki idolo adeada maga mau: 

19Kinau a pei Yehovah Sup̃e animu; kuga surata pae natawonakiana aginau 
maga, po pavaigoro navasap̃otaeana aginau maga, po mari pataka da: 

20Go kuga vavaigoro sabbath aginau maga euga tapu; go euga wo pei 
navaivaiana sikai namawota kakagu go kakamu, naga kuga atae naga kinau a pei 
Yehovah Sup̃e animu. 

21Ma natuda maga eu mari p̃auluulu dip̃a au; eu da surata pae natawonakiana 
aginau maga mau, kite pavaigoro navasap̃otaeana aginau maga mau, naga euga 



1602 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

mari pataka da, waina e one naatam̃oli one naga ega mari a, waina e pe masauna 
naga e pe wo mauri; eu mari sabbath aginau maga eu pei tea m̃oli: go kinau a 
noa ki da naga aga taki lua namaritausuana aginau paki da, naga aga vakavuro 
namaetoana aginau dip̃a ra doko masop̃alo. 

22Ma a dosa liliua ki nam̃elearugu, po mari a nalakena nagisagu, naga ega ta pei 
tea mariana ega vei tea m̃oli namata ni nalauna maga mau, waina a piragi lua ra 
umai doko namatada. 

23Go a sike nam̃elearugu paki da masop̃alo, naga aga taperavera ki da usuraki 
nalauna maga, po sapura ki da m̃aleoputo ni navanua maga; 

24Nalakena eu da mari navasap̃otaeana aginau maga mau, ma eu dip̃adoa 
natawonakiana aginau maga, go eu mari sabbath aginau maga eu pei tea m̃oli, 
go namatada maga eu leo doko idolo maga ki tamada maga. 

25Go a dua ra natawonakiana maga waina eu da p̃ia mau, go navasap̃otaeana 
maga waina euga ta pap̃ai namauriana asa mau; 

26Go a mari ra eu pei tea mamaragokiana ki navituaana adeada maga, nalakena 
a mari ra eu pitua ki navituaana tap̃arakiana maga ni natuda takalapa maga 
mamau puti, naga aga mari ra euga vei maso maladi, naga euga atae naga kinau 
a pei Yehovah. 

27Nalakena tea wanogoe naatam̃oli natuna, p̃a vasa paki nasum̃a ni Israel, po noa 
ki da, p̃a naga, Yehovah Sup̃e e noa dapala nea, e naga, Pae tea wanogoe tamamu 
maga eu moro pasa sa ki nau asa, nalakena eu mari malauweluki paki nau. 

28Nalakena ragi waina a piragi lua ra umai paki navanua, waina a pivisa po noa 
naga aga tua ra asa, ragi wanogoe eu punusi tava vakilagi maga, go nakau 
mamalakesa maga, go eu pitua ki naviriana adeada maga tokora wanogoe, go 
tokora wanogoe eu pitua ki navituaana adeada maga asa, waina eu mari au a 
maeto asa; go tokora wanogoe eu moro mari tea ni nap̃o wia adeada maga asa, 
go tokora wanogoe eu daki lua navituaana takiana adeada maga asa. 

29Go a noa ki da, a naga, Tokora vakilagi waina ku paki asa pano nagisana e pei 
nasava? Nalakena tea wanogoe nagisana e pei tea sosoana ki Bamah pa pa paki 
naaleatia waia. 

30Nalakena tea wanogoe p̃a noa ki nasum̃a ni Israel, p̃a naga, Yehovah Sup̃e e 
noa dapala nea, e naga, Nimu ku do dum̃amu mari mu ku pei tea 
mamaragokiana, dapala waina tamamu maga eu pea mari a, kite? Go ku do 
maripele dausi tea mamaragokiana adeada maga, kite? 

31Go ragi waina ku pitua ki navituaana animu maga, po dap̃ara ki natumu maga 
eu pei naviriana maga, ku do dum̃amu mari mu ku pei tea mamaragokiana ki 
idolo animu maga mamau puti pa pa paki naaleatia waia. Go kinau aga wo pei 

tea vusuusukiana animu, nasum̃a ni Israel O, kite? Kinau a mauri, Yehovah Sup̃e 
e noa e, aga wo da pei tea vusuusukiana animu mau: 

32Go tea waina e doko namidodoana animu ega wo da pakilina mau; nalakena 
ku noa naga, Tuga mari ega takiusi nalauna p̃ota maga, ega takiusi naworawora 
maga ni navanua maga, naga tuga lotu ki nakau go ki vatu. 

33Kinau a mauri, Yehovah Sup̃e e noa e, go kinau aga wo pei nawota dap̃au mu 
ki nam̃elearu kasua sikai, go ki aru saikiana sikai, go ki namaritausuana takiana: 

34Go aga wo piragi lua mu m̃elu dua ki narei maga, go aga wo piragi saisai ki mu 
m̃elu dua ki navanua maga waina ku pei tea taperaverakiana usuraki ara, ki 
nam̃elearu kasua sikai, go ki aru saikiana sikai, go ki namaritausuana takiana: 

35Go aga wo piragi lua mu umai paki masop̃alo ki narei maga, go tokora wanogoe 
aga wo mari navasap̃otaeana paki mu narae paki narae. 

36Dapala waina a pasap̃otae tamamu maga masop̃alo ni navanua ni Ityipt, dapala 
nogoe aga wo moro pasap̃otae mu, Yehovah Sup̃e e noa e. 

37Go aga wo mari mu kuga surata etano ki tiko, go aga wo suasua ki mu naga 
kuga vano pae naveveana. 

38Go aga wo mari p̃otae m̃elu dua ki mu tea vei p̃auluulu maga, go tea maga 
waina eu dapiri dip̃a au; aga wo piragi lua ra m̃elu dua ki navanua waina eu 
m̃enaki atatoko asa, ma euga wo da sili paki navanua ni Israel mau: go kuga wo 
atae naga kinau a pei Yehovah. 

39Go nimu nasum̃a ni Israel O, Yehovah Sup̃e e noa dapala nea, e naga, Kuga vano, 
kuga magi idolo animu maga suasua, sara naata kakamu, ragi waia go pa pa pa, 
waina ku pe karai daki dorogo paki nau: ma kuga wo da moro mari nagisagu 
tapu ega vei tea m̃oli mau, ki navituaana animu maga go ki idolo animu maga. 

40Nalakena doko tava tapu aginau, doko tava ni tokora vakilagi ni Israel, 
Yehovah Sup̃e e noa e, doko tokora wanogoe nasum̃a mamau ni Israel, tea 
mamau puti kakada, euga wo maginau suasua doko navanua: tokora wanogoe 
aga wo piragi soki ra asa, go tokora wanogoe aga wo datagovi mu ki navituaana 
animu maga, go ki nawa vea maga ni takavea ni naviriana maga ni navinaga 
animu maga, pilake naleo tapu animu maga mamau puti. 

41Aga wo piragi soki mu dapala tea ni nap̃o wia, ragi waina aga wo piragi lua mu 
m̃elu dua ki narei maga, po piragi saisai ki mu m̃elu dua ki navanua maga waina 
ku pei tea taperaverakiana doko ara; go aga wo mari natapuana aginau ega wo 
pei tea ataeana m̃aleoputo kakamu doko namata ni nalauna p̃ota maga. 

42Go kuga wo atae naga kinau a pei Yehovah, ragi waina aga wo piragi lua mu 
umai paki navanua ni Israel, paki navanua waina a pivisa asa naga aga tua 
tamamu maga asa, 

43Go tokora wanogoe kuga wo midoa ki parati ki napua animu maga, go 
natomariana animu maga mamau puti, waina ku dum̃amu mari mu ku pei tea 
mamaragokiana asa; go kuga wo dum̃amu mamarago ki mu namatamu, 
nalakena namariana sa animu maga mamau puti waina ku mari naleo sa asa. 

44Go kuga wo atae naga kinau a pei Yehovah, ragi waina aga wo mari paki mu 
nalakena nagisagu, ega ta pae namariana sa animu maga mau, kite pae 
natomariana dagele animu maga mau, nimu nasum̃a ni Israel O, Yehovah Sup̃e e 
noa e. 

45Go navasaana ki Yehovah e umai paki nau, 

46po naga, Naatam̃oli natuna, p̃a lawo ki naraem̃a po leo paki sauth, go p̃a 
rogorogo ki narogorogoana dip̃a sauth, go p̃a veanoasai dip̃a navanua ni mala ni 
nakau doko Sauth; 

47Go p̃a noa ki mala ni nakau ni Sauth, p̃a naga, P̃a rogo navasaana ki Yehovah; 
Yehovah Sup̃e e noa dapala nea, e naga, P̃a leo, aga wo dokoni nakapu sikai doko 
ako, go aga wo gani puoli ki sara nakau mamalakesa go ki sara nakau kokolo 
waina eu doko ako: mena ni nakapu soro wanogoe ega wo da pei tea 
vuepunueana mau, go tea mamau puti waina eu doko m̃aleoputo ni sauth pa pa 
liliu north, naraeda euga wo aso asa. 

48Go sara nap̃okasi euga wo punusi naga kinau, Yehovah, kinau a dokoni a: ega 
wo da pei tea vuepunueana mau. 

49Go a naga, Yehovah Sup̃e O, eu do noa nalo kakagu, eu naga, Nae e da pei tea 
vasa naluluakia maga mau, kite? 

Esekiel 21 

1Go navasaana ki Yehovah e umai paki nau, 

2po naga, Naatam̃oli natuna, p̃a lawo ki naraem̃a po leo paki Yerusalem, go p̃a 
rogorogo ki narogorogoana dip̃a tokora tapu adeada, go p̃a veanoasai dip̃a 
navanua ni Israel; 

3Go p̃a noa ki navanua ni Israel, p̃a naga, Yehovah e noa dapala nea, e naga, P̃a 
leo, kinau a dum̃agu lawo ki nau dip̃a ko, go aga wo sai lua lova aginau m̃elu dua 
ki nala kakana, go aga wo daelua m̃elu dua ki‐go tea leana go tea sigisigileo. 

4Nalakena aga wo daelua m̃elu dua ki‐go tea leana go tea sigisigileo, nalakena 
tea wanogoe lova aginau ega wo m̃elu dua ki nala kakana po dave pano dip̃a sara 
nap̃okasi pae sauth pa pa liliu north: 

5Go sara nap̃okasi euga wo atae naga kinau, Yehovah, kinau a sai lua lova aginau 
m̃elu dua ki nala kakana; ega wo da moro liliu paki asa mau. 



1605 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

6Nalakena tea wanogoe p̃a matamaliere, nigo naatam̃oli natuna O; p̃a 
matamaliere ki p̃op̃o maworawora go ki narogokitesaana warua doko namatada 
maga. 

7Go ega wo doko, ragi waina euga noa ki‐go, euga naga, Ekasana ku matamaliere? 
P̃a noa ki da, p̃a naga, Nalakena narogorogoana maga, nalakena e do umai: go 
nap̃op̃o ni tea mamau puti ega wo sara, go nam̃elearuda maga euga wo manainai, 
go sara naatada euga wo sirinopu, go nap̃atuada maga euga wo sara dakiusi 
noai: p̃a leo, e do umai, go ega wo pei tea vakavuroana, Yehovah Sup̃e e noa e. 

8Go navasaana ki Yehovah e umai paki nau, 

9po naga, Naatam̃oli natuna p̃a veanoasai, po naga, Yehovah e noa dapala nea, e 
naga, P̃a naga, lova sikai, lova sikai, e pei tea vakaliana, go e lidalida: 

10E pei tea vakaliana raki naatugiana sikai; e pei tea vakasakiana naga ega 
vilavila dakiusi navila: go nigida tuga wo mari katakata, kite? Tiko ki natugu ega 
wo dip̃akotovi sara nakau. 

11Go e pei tea vituakiana naga ega vei tea vakasakiana, naga ega vei tea vuatiana: 
lova e pei tea vakaliana, io, e pei tea vakasakiana, naga ega vei tea vituakiana 
paki nam̃elearu ni tea atuatu. 

12P̃a kuapioso po lalagaarova, naatam̃oli natuna: nalakena e pei tea sailuaana 
dip̃a narei aginau, e pei tea sailuaana dip̃a tea maraki maga mamau puti ni Israel: 
namatakuana maga nalakena lova euga wo doko narei aginau: nalakena tea 
wanogoe p̃a tapagi natap̃oraem̃a. 

13Nalakena e pei namaridogoana sikai; go tiko waina e do dip̃akotovi e pe vano 
puoli, nasava e pe wo pakilina? Yehovah Sup̃e e noa e. 

14Nalakena tea wanogoe naatam̃oli natuna O, p̃a veanoasai, p̃a tapap̃osap̃osa; go 
lova ega atugi sala kerua, go sala ketolu, lova waina e pei tea sailuaana dip̃a tea 
maga waina euga vei tea maripunueana; e pei lova waina ega wo atugi p̃arua, 
waina e dalivirigoro ra. 

15A po lawo ki namatap̃ago ni lova e doko namata‐pua adeada maga mamau puti, 
naga nap̃op̃oda ega sara, go naga natapilagonaana adeada maga euga wo p̃arua: 
e pei tea mariana e pilavila dakiusi navila, e pei tea saikiana naga ega atuatu. 

16P̃a vei tea sikai maau asa, po paki taleva ni matua; p̃a tum̃am̃a dutua ki‐go, po 
paki taleva ni mawiri; p̃a vaki tokora waina naraem̃a e pei tea lawokiana asa. 

17Go kinau ma, aga wo dapap̃osawosa, go aga wo pakavuro namaritausuana 
aginau: kinau Yehovah a noa e. 

18Go navasaana ki Yehovah e moro umai paki nau, 

19po naga, Naatam̃oli natuna, p̃a mari dawona ki napua dua waina lova ki nawota 
ni Babelon ega vae ara umai; eroga wo dua m̃elu navanua sikai maau: go p̃a mari 
navaivaiana sikai, p̃a mari a nap̃au ni napua paki natokoana. 

20P̃a mari dawona ki napua sikai agi lova naga ega vae asa paki Rabbah ki 
Ammon natuna maga, go paki Yudah doko Yerusalem waina e pei tea 
p̃aakagoroana. 

21Nalakena nawota ni Babelon e lawodu napua dawasira, doko nap̃au ni napua 
dua wanogoe, naga ega mari nakikitaana: e durua ki nalua maga, e pusuusu ki 
terafim, e leo paki nap̃alau ni nap̃elekevatu. 

22Gole paki Yerusalem e dowo paki nam̃elearuna ni matua, naga ega sike lawo 
ki tea maraki maga, naga ega vitua ki navasaana raki naatugiana, naga ega sike 
nadaleo ni nararasaana, naga ega lawo ki nakau lawo‐p̃orae maga dip̃a namata‐
pua kakana maga, naga ega nadi ki natauakiana maga dip̃a e, naga ega tavagi 
nasum̃a kasua maga ni nakelugoroana. 

23Go ega wo madeada pei nakikitaana p̃alo sikai namatada; eu pivisa navivisaana 
maga: ma ega wo mari namarinaleotageleana adeada ega vei tea midoaki‐
paratikiana, naga euga vei tea vuasokiana. 

24Nalakena tea wanogoe Yehovah Sup̃e e noa dapala nea, e naga, Nalakena ku 
mari namarinaleotageleana animu e pei tea midoaki‐paratikiana, nalakena 
natapiriana animu maga eu pei tea mari‐pakasa‐kiana, dapala waina 
namarinaleosaana animu maga ni natomariana animu maga eu dokolina; 
nalakena ku pei tea midoaki‐parati‐kiana ara, kuga wo pei tea varatiana. 

25Go nigo, tea maraki ni Israel O, tea sigisigileo warua, naaleatia anigo e po umai, 
e pei ragi edaku maau ni navasap̃otaeko‐ana; 

26Yehovah Sup̃e e noa dapala nea, e naga, Euga wo dape lua tap̃au vivisiana 
anigo, po sawo lua tagotop̃au anigo: ega wo da moro pataka sikai doko mau: tea 
vakitano ega wo pei tea tapeana pakilagi, go tea vakilagi ega wo pei tea viragiana 
pakitano. 

27Kinau aga wo dap̃olosiwo ki nia, aga wo dap̃olosiwo ki nia, aga wo dap̃olosiwo 
ki nia: tea wanogoe ega wo da moro doko mau, pa pa nae waina e pei tea aneana, 
ega wo umai; go aga wo dua e asa. 

28Go nigo, naatam̃oli natuna, p̃a veanoasai, po naga, Yehovah Sup̃e e noa dapala 
nea, e naga, Nalo ni Ammon natuna maga, go nalo ni navasapinoaana adeada, 
lova sikai, lova sikai e pei tea sailuaana raki naatugiana; e pei tea vakasakiana 
raki namarisakiana, naga ega vilavila dakiusi navila: 

29Naga ega vei tea toropusiana paki nanoa ni tea sigisigileo sa maga, waina 
naaleatia adeada e po umai, naaleatia ni navaratiana edaku mau adeada, ragi 

waina nara euga wo manimu punusi navunusiana p̃alo maga, ragi waina euga 
wo manimu kikita ki nasorosoroana maga. 

30P̃a mari a ega liliu paki nala kakana. Aga wo pasap̃otae ko doko tokora waina 
ku pei tea mari‐dawona‐kiana asa, doko navanua atatoko anigo. 

31Go aga wo daki lua namaetoana aginau paki‐go; aga wo sui ko ki nakapu ni 
namaritausuana aginau: go aga wo pitua ki‐go paki nam̃elearu ni naatam̃oli 
sigisigileo maga, waina eu atae p̃otae namari‐puoli‐kiana. 

32P̃a wo pei navinaga agi nakapu vavaga; nadam̃a ega wo doko m̃aleoputo ni 
navanua; p̃a wo da moro pei tea midoakiana mau: nalakena kinau Yehovah a noa 
e. 

Esekiel 22 

1Go navasaana ki Yehovah e moro umai paki nau, 

2po naga, Go nigo, naatam̃oli natuna, p̃a wo pasap̃otae, p̃a wo pasap̃otae 
natokoana ni nada, kite? Go p̃a mari a ega tum̃ana atae tea mamaragokiana 
kakana maga mamau puti. 

3Go p̃a naga, Yehovah Sup̃e e noa dapala nea: Natokoana sikai waina e do daki 
nada m̃aleoputo kakana naga ragi aneana ega umai, go waina e do mari idolo 
maga naga ega tum̃ana pei tea mamaragokiana pae ara! 

4Ku po pei tea tap̃aro nalo ni nada waina ku daki nia, go ku po pei tea 
mamaragokiana nalo ni idolo maga waina ku mari ra; go ku dum̃am̃a mari 
naaleatia anigo e po umai paki m̃aladigi, ragi ni nanopuana ni natau anigo maga 
eu po umai: nalakena tea wanogoe kinau a mari ko ku pei navasap̃inoaana sikai 
ki nalauna maga, go navasasaudoaana sikai ki navanua maga mamau puti. 

5Tea maga waina eu doko m̃aladigi ki‐go, go tea maga waina eu doko uvea ki‐go, 
euga wo muru ki saudoa ki‐go, nigo tea dododaoana, waina ku pura ki 
navinovinoiana. 

6P̃a leo, tea maraki maga ni Israel waina eu doko ako, sara naata kakada pae 
namarimatuaana adeada, eu dum̃ada lawo ki da naga euga daki nada. 

7Tamada maga go p̃ilada maga eu pei tea midoaki‐p̃alo‐kiana doko ako; 
nam̃enaki atatoko waina e doko m̃aleoputo kakam̃a e pei tea riesokiana: eu mari 
dagele paki namatapesu go paki nagoroi malepu waina eu doko ako doko. 

8Ku midoa ki p̃alo ki naleo tapu aginau maga, go ku mari sabbath aginau maga 
eu pei tea m̃oli. 

9Naatam̃oli vasa pinoa maga waina eu daki nada eu doko ako: go doko ako eu 
ganikani tava vakilagi maga: doko m̃aleoputo kakam̃a eu mari namaripeleana. 

10Doko ako eu lagai pakasa ki nam̃alam̃alaana ki tamada maga: doko ako eu mari 
nagoroi waina e da dautau nalakena e doko p̃aova, e pei tea dododaoana. 

11Go tea sikai e mari nawosiana mamaragokiana paki nagoroi ki tea ni m̃aladigi 
ki nia; go tea p̃ota sikai e mari nawosiana sa paki sulina po mari a e loa asa; go 
tea p̃ota sikai doko ako e moro mari gorena, natu ni tamana, e pei tea 
dododaoana. 

12Doko ako eu dape navago naga euga taki nada; ku dape narogoviana go 
nataluaana, go ku dape pavakoto tea ki tea ni m̃aladigi ki‐go maga, go ku malio 
ki nau, Yehovah Sup̃e e noa e. 

13Nalakena tea wanogoe p̃a leo, kinau a dapap̃osawosa nalo ni nataluaana anigo 
waina ku dalua e ki namarisoreana, go nalo ni nada waina e doko m̃aleoputo 
kakam̃a. 

14Nap̃op̃om̃a e mariatae du, kite nam̃elearum̃a maga ero mariatae kasua, 
naaleatia maga waina aga wo mari dip̃a ko, kite? Kinau, Yehovah, a noa e, go aga 
wo mari a. 

15Go aga wo daperavera ki‐go m̃aleoputo ni nalauna maga, po sapura ki‐go 
usuraki navanua maga; go aga wo mari puoli ki tea mamaragokiana anigo m̃elu 
dua ki‐go pano. 

16Go aga wo pei tea dododaoana pae ako doko namata ni nalauna maga; go p̃a 
wo atae naga kinau a pei Yehovah. 

17Go navasaana ki Yehovah e umai paki nau, 

18po naga, Naatam̃oli natuna, nasum̃a ni Israel e po pei nasam̃a namatagu: silver 
go brass go tin go airon go led eu mamau puti pei nasam̃a doko m̃aleoputo ni 
upu ni nakapu. 

19Nalakena tea wanogoe Yehovah Sup̃e e noa dapala nea, e naga, Nalakena ku po 
mamau puti pei nasam̃a, nalakena tea wanogoe p̃a leo, kinau aga wo piragi saisai 
ki mu paki m̃aleoputo ni Yerusalem. 

20Dapala waina eu piragi saisai silver go brass go airon go led go tin paki 
m̃aleoputo ni upu ni nakapu naga euga sui nakapu doko asa, po mari a ega sara; 
dapala nogoe aga wo piragi saisai ki‐go doko namaetoana aginau go doko 
namaritausuana aginau, go aga wo doropusi ko asa, po mari ko p̃a wo sara. 

21Aga wo piragi saisai ki‐go, po sui ko ki nakapu ni namaritausuana aginau, go 
kuga wo pei tea mariana kuga sara m̃aleoputo kakana. 

22Dapala waina silver e pei tea mariana e sara m̃aleoputo ni upu ni nakapu, 
dapala nogoe kuga wo pei tea mariana kuga sara m̃aleoputo kakana; go kuga wo 
atae naga kinau Yehovah, kinau a daki lua namaritausuana aginau paki‐go. 

23Go navasaana ki Yehovah e umai paki nau, 

24po naga, Naatam̃oli natuna, p̃a noa ki nia, p̃a naga, Ku pei navanua sikai waina 
e da pei tea sarueana kite vuevueana ki usa mau doko naaleatia ni namaetoana. 

25Tea maraki kakana maga m̃aleoputo kakana eu dakiusi laion sikai waina e do 
uru, doko do kati‐p̃oraworae tea kati‐p̃oraeana: eu gani dinomi naata ni 
naatam̃oli maga; eu dape pavakoto naleo wia tauakiana go naleo wia 
masauniana maga; eu mari nagoroi malepu maga eu laapa m̃aleoputo kakana. 

26Tea viri kakana maga eu dapiri nawotaeana aginau, go eu mari naleo tapu 
aginau maga eu pei tea m̃oli: eu da mari navanop̃otaana namawota ni tea waina 
e dapu go ni tea waina e m̃oli, go eu da pasa pisei ki naatam̃oli maga naga euga 
atae p̃otae tea waina e dautau go tea waina e da dautau mau, go eu dasuru ki 
namatada maga paki sabbath aginau maga, go kinau a pei tea mariana a pei tea 
m̃oli m̃aleoputo kakada. 

27Tea maraki kakana maga m̃aleoputo kakana eu dakiusi wulf maga waina eu 
kati‐p̃oraworae tea kati‐p̃oraeana; naga euga taki nada, go naga euga mari puoli 
ki naatam̃oli maga, naga euga veani nataluaana ki namarisoreana. 

28Go profeta kakana maga eu madeada puluvulu ki napulu tare, doko do 
madeada punusi navunusiana p̃alo maga, po do kikita ki nakikitaana maga ni 
nasorosoroana, doko do naga, Yehovah Sup̃e e noa dapala nogoe; ragi waina 
Yehovah e da pasa mau. 

29Narei ni navanua eu mari nariesokiana, po mari pavakoto; eu diesoki tea 
rogokitesa go tea tika, go eu mari dagele paki nam̃enaki‐atatoko. 

30Go kinau a laaga naatam̃oli sikai m̃aleoputo kakada, waina ega tavagi piri 
p̃aaka kakana po magi navanua lawodu malo mawora naraegu, naga aga ta mari 
puoli ki nia mau; ma a da pap̃ai te sikai asa mau. 

31Nalakena tea wanogoe a daki lua namaetoana aginau paki da; a mari puoli ki 
da ki nakapu ni namaritausuana aginau: a liliua ki napua adeada e liliu paki 
nap̃auda, Yehovah Sup̃e e noa e. 

Esekiel 23 

1Go navasaana ki Yehovah e moro umai paki nau, 

2po naga, Naatam̃oli natuna, nagoroi dua ero doko, ero pei natu ni p̃ilada sikai 
maau: 

3Go ero mari namasausaraana maga Ityipt; ero mari namasausaraana maga ni 
navei‐naatara‐ana adeada: tokora wanogoe eu dosoki nasusuda, go tokora 
wanogoe eu dosoki namata ni susu ni navei‐naatara‐ana adeada. 

4Go takalapa nagisana Oholah, go taina nagisana Oholibah: ero po pei tea aginau, 
po dape natuda naanoai maga go natuda nagoroi maga. Go nalo ni nagisada, 
Oholah e pei Samaria, go Oholibah e pei Yerusalem. 

5Go Oholah e maripele ragi waina e pei tea aginau; go e dodomi p̃arua ki tea 
dodomi a maga, naka ni Assiria, tea ni m̃aladigi ki nia, 

6Waina eu pei tea sugoroana ki tea miala‐kesakesa, tea maraki maga go tea 
maramara maga, eu mamau puti pei natureai leom̃atakiana maga, naatam̃oli 
sakesaake horse maga. 

7Go e maripele paki da, naatam̃oli wia liu maga ni Assiria tea mamau puti 
kakada: go e dum̃ana mari a e pei tea mamaragokiana ki idolo maga ki tea 
mamau puti waina e dodomi ra. 

8E da doropusi namaripeleana aneana maga mau waina e mari ra pae naaleatia 
aneana maga waina e doko Ityipt; nalakena doko ragi ni navei‐naatara‐ana 
aneana, eu one sikoti a, go eu dosoki namata ni susu ni navei‐naatara‐ana 
aneana: go eu daki lua namasausauana adeada paki nia. 

9Nalakena tea wanogoe kinau a pitua ki nia paki nam̃elearu ni tea dodomi a 
maga, paki nam̃elearu ni naka ni Assiria, waina e dodomi p̃arua ki da. 

10Nara eu lagai pakasa ki nam̃alam̃alaana aneana: eu piragi lua pavakoto natuna 
naanoai maga go natuna nagoroi maga, go eu atugi a ki lova: go e po pei 
navasamalulua‐kiana sikai m̃aleoputo ni nagoroi maga; nalakena eu mari 
navasap̃otaeana maga paki nia. 

11Go taina Oholibah e punusi tea wanogoe, ma nae e sigisigileo p̃arua liu taina 
nalo ni nadodomiana aneana maga, go nalo ni namaripeleana aneana maga 
waina eu p̃arua liu namaripeleana maga ki taina. 

12E dodomi p̃arua ki naka ni Assiria, tea maraki maga go tea maramara maga, 
tea ni m̃aladigi ki nia, waina eu pei tea sugoroana ki tea suniana leom̃atakiana 
liu maga, naatam̃oli sakesaake horse maga, eu mamau puti pei natureai 
leom̃atakiana maga. 

13Go kinau a punusi naga e pei tea mamaragokiana; nara dua ero pae napua sikai 
maau. 

14Go e sokari namaripeleana aneana maga eu disu po laapa; nalakena e punusi 
nunu ni naatam̃oli maga eu pei tea tae‐midiriana namalo ni nasum̃a, nunu maga 
ni naka ni Kaldea waina eu pei tea tae‐midiriana ki tea mimiala, 

15Eu pei tea tasokiana ki tasoki maga namaloda, go tap̃au vivisiana maga eu doko 
nap̃auda, eu pei tea vunusiana eu dakiusi tea maraki maga, eu dakiusi naka ni 
Babelon waina eu doko Kaldea, navanua atatoko adeada. 

16Go ragi waina nae e punusi ra, e m̃araverave dodomi p̃arua ki da, po dip̃aki lua 
tea tautauana maga paki Kaldea pano punusi ra. 

17Go naka ni Babelon eu rumai punusi a doko nawewele ni nadodomiana, go eu 
mari a e pei tea mamaragokiana ki namaripeleana adeada, go e pei tea 
marisakiana pae ara, go naatana e karaikita ra. 

18Dapala nogoe e dum̃ana lagai pakasa ki namaripeleana aneana maga, po 
dum̃ana lagai pakasa ki nam̃alam̃alaana aneana: go naatagu e karaikita e, dakiusi 
waina naatagu e pea karaikita taina. 

19Ma e moro sokari namaripeleana aneana maga, doko do midoa ki parati ki 
naaleatia maga ni navei‐naatara‐ana aneana, ragi waina e maripele doko 
navanua ni Ityipt. 

20Go e dodomi p̃arua ki tea dodomi a maga, waina nap̃okasida e dapala nap̃okasi 
ni ass, go waina nasaraana adeada e dakiusi nasaraana ni horse maga. 

21Dapala nogoe nigo ku midoa ki parati ki nawosiana sa ni ragi ni navei‐naatara‐
ana anigo, ragi waina naka ni Ityipt eu dosoki namata ni susu ni navei‐
naataraana anigo. 

22Nalakena tea wanogoe, Oholibah O, Yehovah Sup̃e e noa dapala nea, e naga, P̃a 
leo, aga wo surupugoni tea dodomi ko maga euga tuleana dip̃a ko, nara waina 
naatam̃a e karaikita ra, go aga wo mari ra euga umai dip̃a ko daliviri; 

23Naka ni Babelon, go naka ni Kaldea mamau puti, naatam̃oli maga ni Pekod, go 
Shoa go Koa, nara ma tea maga mamau puti ni Assiria euga mamau: natureai 
leom̃atakiana maga, eu mamau puti pei tea maraki maga go tea maramara maga, 
naatam̃oli vakilagi maga go tea rogoana maga, euga wo sakesaake horse maga. 

24Go euga wo umai po mari dip̃a ko ki nalikau maga ni navakalo, go ki kariot 
maga, go ki wakon maga, go ki nasaisaiana sikai ki narei maga; euga wo dum̃ada 
dutua ki da dip̃a ko daliviri ki nakokoro go ki sila go ki kalup̃au ni vatu: go aga 
wo dua ra navasap̃otaeana, go nara euga wo pasap̃otae ko ega vae 
navasap̃otaeana adeada maga. 

25Go aga wo lawo ki natotowo‐kasua‐ana aginau dip̃a ko, go nara euga wo 
marimari paki‐go doko namaritausuana; euga wo daelua nagisum̃a, go 
nadaligam̃a maga; go tea animu maga waina euga wo pei tea toropusiana doko, 
euga wo dowo ki lova: euga wo piragi lua pavakoto natum̃a naanoai maga go 
natum̃a nagoroi maga; go tea animu maga waina euga wo pei tea toropusiana 
doko, euga wo pei tea kani‐puoli‐kiana ki nakapu. 

26Go euga wo duatilua sugoro anigo maga, po dape lua pavakoto vatu wia ni 
narekeikiana anigo maga. 

27Dapala nogoe kinau aga wo mari nawosiana sa anigo ega wo marua ki‐go, go 
namaripeleana anigo waina e pei tea viragi‐lua‐ana pae navanua ni Ityipt umai: 

dapala waina p̃a wo da moro sike namatam̃a maga paki da mau, kite moro midoa 
ki parati ki Ityipt mau. 

28Nalakena Yehovah Sup̃e e noa dapala nea, e naga, P̃a leo, aga wo pitua ki‐go 
paki nam̃elearu ni tea maga waina ku pilosi ra, paki nam̃elearu ni tea maga 
waina ku karaikita ra: 

29Go nara euga wo marimari paki‐go doko navilosiana, go euga wo dape lua 
pavakoto nawa ni nawosimawosaana anigo, go euga wo doropusi ko p̃a wo 
m̃alam̃ala doko, sugoro anigo ega wo dika: go nam̃alam̃alaana ni namaripeleana 
anigo maga euga wo pei tea lagaipakasa‐kiana, nawosiana sa anigo go 
namaripeleana anigo maga euga mamau. 

30Tea maga wanogoe euga wo pei tea mariana paki‐go, nalakena ku maripele 
dausi tea ni nalauna p̃ota maga, go nalakena ku pei tea mamaragokiana ki idolo 
adeada maga. 

31Ku surata usi napua ki taim̃a; nalakena tea wanogoe aga wo pitua ki lasa munu 
aneana paki nam̃elearum̃a. 

32Yehovah Sup̃e e noa dapala nea, e naga, P̃a wo munu kovai lasa munu ki taim̃a, 
waina e pakipua go e p̃arua: p̃a wo pei tea muruki‐saudoa‐kiana, po pei tea 
vasasaudoa‐kiana; nalakena e pura p̃arua. 

33P̃a wo pei tea vakavuroana ki namatamalokuana go narogokitesaana, ki lasa 
munu ni nasaram̃akotoana go navei‐maso‐maladi‐ana, ki lasa munu ki taim̃a 
Samaria. 

34P̃a wo munugi a, po dum̃ili puti a, go p̃a wo mari‐p̃oraworae a, po dum̃am̃a 
dova‐p̃oraworae nasusum̃a maga asa: nalakena kinau a pasa asa, Yehovah Sup̃e 
e noa e. 

35Nalakena tea wanogoe Yehovah Sup̃e e noa dapala nea, e naga, Nalakena ku 
malio ki nau, po nadi ki nau paki natakum̃a, nalakena tea wanogoe p̃a wo 
dapetape nawosiana sa anigo go namaripeleana anigo maga. 

36Go Yehovah e moro noa ki nau, e naga, Naatam̃oli natuna, p̃a wo pasap̃otae 
Oholah go Oholibah, kite? Go p̃a noakisai ra tea mamaragokiana adeada maga. 

37Nalakena nara ero maripele, go nada e doko nam̃elearuda maga, go ero 
maripele paki idolo adeada maga; go ero pitua ki natuda naanoai maga, waina 
ero maginau dape ra, eu pei navituaana tap̃arakiana maga naga euga vei tea 
kani‐puoli‐kiana. 

38Go ero moro mari tea waia paki nau: doko naaleatia sikai maau wanogoe ero 
mari tokora tapu aginau e pei tea m̃oli, go ero da pavaigoro sabbath aginau maga 
naga euga tapu mau. 

39Nalakena ragi waina ero mari punue natuda maga naga euga vei naviriana paki 
idolo adeada maga, naaleatia sikai maau wanogoe ero umai paki ekopu ni tokora 
tapu aginau po mari a e pei tea m̃oli; go p̃a leo, ero mari dapala nogoe m̃aleoputo 
ni nasum̃a tapu aginau. 

40Go ku moro dip̃aki lua po paraki naatam̃oli maga ni uvea umai; waina tea 
tautauana sikai e pei tea tip̃akiluaana pano punusi ra, go p̃a leo, eu rumai; 
nalakena nara, nigo ku dum̃am̃a sarue ko, po pitai namatam̃a maga ki natai, po 
dum̃am̃a dekei ki‐go ki naleo maga ni narekeikiana; 

41Ku dasake doko nawewele wia liu sikai, go wede sikai e doko naraena, waina 
ku lawo ki tea ni nap̃o wia aginau asa, go ki naroro aginau. 

42Go nadaleo ni taua sikai ni naatam̃oli waina eu p̃arop̃aro e pei tea rogoana 
doko kiana: go tea matamaloku maga pae masop̃alo eu pei tea viragiana umai 
sikoti naatam̃oli maga ni taua ni naatam̃oli; go eu sara ki lela maga doko naru ni 
nagoroi dua wanogoe, po sawa ki tagotop̃au leom̃atakiana maga doko nap̃auda. 

43Go kinau a noa nalo ni nagoroi waina e maripele pae ragi ni tuai, a naga, Sala 
waia euga wo maripele paki nia, go nae ega wo maripele paki da. 

44Go eu pa punusi a, dakiusi waina eu pa punusi nagoroi masausara sikai: dapala 
nogoe eu pa punusi Oholah, po pa punusi Oholibah, nagoroi dua waina ero mari 
nawosiana sa. 

45Ma naatam̃oli leana maga euga wo pasap̃otae ra ki navasap̃otaeana waina eu 
pasap̃otae nagoroi maga asa waina eu maripele, go ki navasap̃otaeana waina eu 
pasap̃otae nagoroi maga asa waina eu daki nada; nalakena ero pei nagoroi maga 
waina ero maripele, go nada e doko nam̃elearuda maga. 

46Nalakena Yehovah Sup̃e e noa dapala nea, e naga, Kinau aga wo piragi taua 
sikai ni naatam̃oli sake umai dip̃a ra, go aga wo pitua ki da naga euga vei tea 
duletuleakiana po pei tea vuti‐lua‐pavakotoana. 

47Go taua ni naatam̃oli maga wanogoe ega wo nadi ra ki vatu maga, po atugi ra 
ki lova adeada maga; euga wo mari punue natuda naanoai maga go natuda 
nagoroi maga, po dap̃ara ki nasum̃a adeada maga ki nakapu. 

48Dapala nogoe kinau aga wo mari puoli ki nawosiana sa m̃elu dua ki navanua 
wanogoe, naga nagoroi maga mamau puti euga vei tea tapavanauana naga euga 
ta mari nawosiana sa dapala waina nimu koro mari a. 

49Go euga wo pitua liliua ki nawosiana sa animu ega liliu paki nap̃aumu, go 
koroga wo dapetape navaratiana ni nawosiana sa ni idolo animu maga: go 
koroga wo atae naga kinau a pei Yehovah Sup̃e. 

Esekiel 24 

1Go doko natau keloveti, atelagi kerualima kakana, nakup̃a kerualima ni atelagi, 
navasaana ki Yehovah e umai paki nau, 

2po naga, Naatam̃oli natuna, p̃a midiri nagisa ni naaleatia, ni naaleatia sikai maau 
waia: nawota ni Babelon e kelugoro Yerusalem naaleatia sikai maau waia. 

3Go p̃a lua ki naluluakia sikai paki nasum̃a vei p̃auluulu, po noa ki da, p̃a naga, 
Yehovah Sup̃e e noa dapala nea, e naga, P̃a sawa ki pot ega toko nakapu, go p̃a 
taki noai paki asa: 

4P̃a toropusi mateletele maga ni nap̃okasi asa, tea wia liu maga, namaona, go 
napauna; p̃a vakavuro e ki navatu wia lua maga. 

5P̃a viragi lua tea wia liu ni navata ni shiip, go p̃a taua ki nakapu etano ki nia: p̃a 
mari a ega lota p̃ia; p̃a veni navatuna maga m̃aleoputo kakana. 

6Nalakena tea wanogoe Yehovah Sup̃e e noa dapala nea, e naga, Ai ki natokoana 
ni nada, ki pot waina namadaniana kakana e doko asa, go waina namadaniana 
kakana e da m̃elu dua ki nia mau! P̃a tape lua e, matele go matele; gole ega ta 
dowo asa mau. 

7Nalakena nadana e doko m̃aleoputo kakana; e daki nia lina vatutoko; e da daki 
nia paki natano, go e da donigoro e ki nam̃otam̃ota mau; 

8Kinau a mari nada waina e daki nia e dokolina vatutoko, naga ega ta pei tea 
tonigoroana mau; naga ega mari namaritausuana ega sake umai naga ega mari 
nasikoana. 

9Nalakena tea wanogoe Yehovah Sup̃e e noa dapala nea, e naga, Ai ki natokoana 
ni nada! Kinau ma aga wo mari taua ni nakapu ega warua. 

10P̃a taua ki nakapu, p̃a surisuri a naga ega soro p̃arua, p̃a veni m̃ata ki 
nap̃okasina, po mari nasuana ega matolu, go p̃a tap̃ara ki navatuna maga. 

11Go p̃a sawa ki tea p̃alo ega toko nam̃elevara kakana maga, naga ega vivitinu, 
go brass kakana ega aso, go naga naloaana kakana ega sara nap̃alauna, naga 
namadaniana kakana ega mavunuvunu. 

12Ma namadaniana warua kakana ega wo da mavunuvunu pae mena ni nakapu 
wanogoe mau; 

13Kinau a maridogo mari dautau ki‐go m̃elu dua ki naloaana ni nawosiana sa 
anigo, ma ku karai naga p̃a vei tea mari‐dautau‐kiana m̃elu dua ki naloaana 
anigo. Nalakena tea wanogoe p̃a wo da pei tea maridautau‐kiana pa pa 
namaritausuana aginau dip̃a ko ega wo pei tea vakavuroana. 

14Kinau, Yehovah, a noa e: ega wo pakilina, go kinau aga wo mari a; aga wo da 
dosa liliu mau, kite malemale ko mau, kite midoa ki piri a mau; euga wo 

pasap̃otae ko ega vataka ni napua anigo maga, go ega vataka ni natomariana 
anigo maga, Yehovah Sup̃e e noa e. 

15Go navasaana ki Yehovah e moro umai paki nau, 

16po naga, Naatam̃oli natuna, p̃a leo, a naga aga tape lua namaroana ni 
namatam̃a m̃elu dua ki‐go ki naatugiana sikai: ma p̃a ta susue kite dagi mau, go 
naririmatam̃a maga euga ta sara siwo mau. 

17P̃a gi, ma ega toko nap̃alaum̃a; p̃a ta dagisi tea mate mau, p̃a vivigoro nap̃aum̃a 
ki tea vivigoro anigo, go p̃a vasi nam̃elevasiana anigo maga, p̃a ta kulutigoro 
nagolem̃a maga mau, go p̃a ta gani navinaga ki naatam̃oli maga mau. 

18Dapala nogoe a pasa paki narei malip̃ogi; go doko ragi melu nagoroi aginau e 
mate: go matamai ki nia a mari pataka ni tea waina a pei tea tip̃akiana asa. 

19Go narei eu noa ki nau, eu naga, P̃a wo da noakip̃otae gami naga naleo maga 
wanogoe eu maginami pei nasava, naga ku do mari tea tapalana, kite? 

20Go a noa ki da, a naga, Navasaana ki Yehovah e umai paki nau, 

21po naga, P̃a vasa paki nasum̃a ni Israel, p̃a naga, Yehovah Sup̃e e noa dapala 
nea, e naga, Kuga leo, kinau aga wo mari tokora tapu aginau ega vei tea m̃oli, 
nap̃op̃ovakilagi‐ana ni nakasuaana animu, namaroana ni namatamu maga, go 
namasauana ni naatamu; go natumu naanoai maga go natumu nagoroi maga 
waina ku doropusi ra eu madoko, euga wo dowo ki lova. 

22Go nimu kuga wo mari ega tapala waina kinau a mari a: kuga wo da kulutigoro 
nagolemu maga mau, kite gani navinaga ki naatam̃oli maga mau. 

23Go tea vivigoro animu maga euga toko nap̃aumu, go nam̃elevasiana animu 
maga euga toko nam̃elemu maga: kuga wo da susue kite dagi mau; ma kuga wo 
mavunuvunu nalakena namarinaleotageleana animu maga, po gi dum̃amu paki 
mu. 

24Dapala nogoe Esekiel ega wo manimu pei navaivaiana sikai; ega tapala tea 
mamau puti waina nae e mari a, nimu ma kuga wo moro mari ega tapala nogoe: 
ragi waina tea wanogoe ega wo pakilina, ragi wanogoe kuga wo atae naga kinau 
a pei Yehovah Sup̃e. 

25Go nigo, naatam̃oli natuna, doko naaleatia sikai maau wanogoe, ragi waina 
kinau aga wo dape lua m̃elu dua ki da natuda naanoai maga go natuda nagoroi 
maga, nakasuaana adeada, navakilagiana go nasamasamaana adeada, 

26Doko naaleatia sikai maau wanogoe, tea sava pano sikai ega wo umai punusi 
ko po dogorogo ki narogorogoana nalo kakana. 

27Doko naaleatia wanogoe nawokam̃a ega wo pei tea wolagatiana, naga p̃a vasa 
paki tea sava pano wanogoe; p̃a wo pasa, po da moro pei pusa mau: dapala nogoe 
p̃a wo pei navaivaiana sikai paki da; go euga wo atae naga kinau a pei Yehovah. 

Esekiel 25 

1Go navasaana ki Yehovah e umai paki nau, 

2po naga, Naatam̃oli natuna, p̃a lawo ki naraem̃a ega leo paki Ammon natuna 
maga, go p̃a veanoasai nalo kakada: 

3Go p̃a noa ki Ammon natuna maga, p̃a naga, Kuga rogo navasaana ki Yehovah 
Sup̃e; Yehovah Sup̃e e noa dapala nea, e naga, Nalakena ku naga, Aha, nalo ni 
tokora tapu aginau, ragi waina e pei tea mariana e pei tea m̃oli; go nalo ni 
navanua ni Israel, ragi waina e pei tea mariana e pei maso maladi; go nalo ni 
nasum̃a ni Yudah, ragi waina e pei tea viragi‐lua‐pavakotoana: 

4Nalakena tea wanogoe, p̃a leo, kinau aga wo pitua ki‐go paki nam̃elearu ni tea 
ni nalauna p̃ota maga ni ist, naga p̃a vei tea veaniana adeada sikai, go nara euga 
wo sike lawo ki tap̃aup̃au adeada maga m̃aleoputo kakam̃a, po mari natokoana 
adeada maga doko navanua anigo; go euga wo gani nawa kakam̃a, go euga wo 
munu milk anigo. 

5Go aga wo mari Rabbah ega vei napega sikai agi kamel maga, go natokoana 
maga ki Ammon natuna maga euga vei loga maga agi navata maga ni shiip: go 
kuga wo atae naga kinau a pei Yehovah. 

6Nalakena Yehovah Sup̃e e noa dapala nea, e naga, Nalakena ku dapap̃osawosa 
ki nam̃elearum̃a maga, po pasi ki natuam̃a maga, po laelaea ki nakokonaana 
mamau ni nap̃op̃om̃a dip̃a navanua ni Israel; 

7Nalakena tea wanogoe p̃a leo, kinau a sai ki nam̃elearugu dip̃a ko, go aga wo 
pitua ki‐go paki tea ni nalauna p̃ota maga, p̃a vei tea vutilua‐pavakotoana sikai; 
go aga wo daelua ko pa dua ki narei maga, go aga wo mari ko p̃a mavunuvunu 
m̃elu dua ki navanua maga: aga wo mari puoli ki‐go; go p̃a wo atae naga kinau a 
pei Yehovah. 

8Yehovah Sup̃e e noa dapala nea, e naga, Nalakena Moab e naga, Kuga leo, 
nasum̃a ni Yudah e pataka sikai ma nalauna maga mamau puti; 

9Nalakena tea wanogoe kuga leo, aga wo mari tava maga ni Moab euga wo 
dap̃olaga m̃oli one, go aga wo mari sa sa ki natokoana kakana maga waina eu 
doko kokoi kakana maga, nasamasamaniana ni navanua kakana, Beth‐
yeshimoth, Baal‐meon, go Kiriathaim, 

10Aga wo pitua ki nia paki tea ni nalauna maga ni ist, tea kokona maga ki Ammon 
natuna maga; dapala waina euga wo da moro pei tea midoaki‐parati‐kiana 
m̃aleoputo ni nalauna maga mau: 

11Go aga wo mari navasap̃otaeana maga paki Moab; go euga wo atae naga kinau 
a pei Yehovah. 

12Yehovah Sup̃e e noa dapala nea, e naga, Nalakena Edom e mari nasikoana dip̃a 
nasum̃a ni Yudah, po mari naleo sa warua nalo kakana; 

13Nalakena tea wanogoe Yehovah Sup̃e e noa dapala nea, e naga, Aga wo sai ki 
nam̃elearugu dip̃a Edom, go aga wo daelua pa dua ki nia naatam̃oli go nalo 
tuavati: go aga wo mari a ega vei maso maladi; pae Teman pa pa liliu Dedan, euga 
wo dowo ki lova. 

14Go aga wo mari nasikoana aginau paki Edom pae nam̃elearu ni narei aginau 
Israel; go nara euga wo mari paki Edom ega vataka ni namaetoana aginau, go 
ega vataka ni namaritausuana aginau: go euga wo atae nasikoana aginau, 
Yehovah Sup̃e e noa e. 

15Yehovah Sup̃e e noa dapala nea, e naga, Nalakena Filistine maga eu mari 
nasikosikoana, go eu pitua ki nasikoana pilake nakokonaana ni nap̃op̃oda doko 
mau doko, naga euga mari sa sa ki nia; 

16Nalakena tea wanogoe Yehovah Sup̃e e noa dapala nea, e naga, Kuga leo, aga 
wo sai ki nam̃elearugu dip̃a Filistine maga, go aga wo daelua tea ni Kaftor, po 
mari puoli ki puti tea maga waina eu pei tea toropusiana doko nadigi ni natasi. 

17Go aga wo mari nasikosikoana warua paki da ki navaratiana maga ni 
namaritausuana; go euga wo atae naga kinau a pei Yehovah, ragi waina aga wo 
pitua ki nasikosikoana aginau paki da. 

Esekiel 26 

1Go e pakilina natau kerualima sikai tamate sikai, nakup̃a vea ni atelagi, naga 
navasaana ki Yehovah e umai paki nau, 

2po naga, Naatam̃oli natuna, nalakena Tair e pasa saudoa ki Yerusalem, po naga, 
Aha, nae waina e pea pei namata‐pua ki narei maga, e po maworawora; e po pei 
tea roaana paki nau: aga wo pei tea vaka‐maromaro‐kiana, nalakena nae e po 
makaka one: 

3Nalakena tea wanogoe Yehovah Sup̃e e noa dapala nea, e naga, P̃a leo, kinau a 
mari dip̃a ko, Tair O, go aga wo mari nalauna laapa euga wo sake umai dip̃a ko, 
dapala waina natasi e do mari napeao kakana maga eu sake umai. 

4Go euga wo mari sa sa ki p̃aaka maga ni Tair, po dakai nasum̃a varau pakilagi 
kakana maga: go aga wo dosa lua natano kakana m̃elu dua ki nia pano, po mari 
a ega vei vatu m̃oli doko sikai. 

5Ega wo pei tokora sikai waina euga wo p̃elesa ki kup̃ena maga asa m̃aleoputo 
ni natasi; nalakena kinau a pasa asa, Yehovah Sup̃e e noa e: go ega wo pei tea 
vuti‐luapavakotoana sikai agi nalauna maga. 

6Go natuna nagoroi maga waina eu doko navanua warua euga wo pei tea 
atugiana ki lova: go euga wo atae naga kinau a pei Yehovah. 

7Nalakena Yehovah Sup̃e e noa dapala nea, e naga, Kuga leo, kinau aga wo piragi 
umai dip̃a Tair, Nebukadnessar nawota ni Babelon, nawota ki nawota maga, ega 
wo pae north umai pilake horse maga, go pilake kariot maga, go pilake naatam̃oli 
sakesaake horse maga, go taua warua sikai, go naatam̃oli laapa. 

8Nae ega wo atugi natum̃a nagoroi maga ki lova, nara waina eu doko navanua 
warua: go ega wo mari nawosiana maga ni nakelugoroana dip̃a ko, po nadi ki 
natauakiana sikai dip̃a ko, po sike lawo ki nakokoro dip̃a ko. 

9Go ega wo lawo ki nakau lawo‐p̃orae aneana maga dip̃a p̃aaka anigo maga, go 
ega wo dakai nasum̃a varau pakilagi anigo maga ki karau aneana maga. 

10Nalakena nalaapaana ni horse aneana maga, nam̃otam̃ota kakada ega wo 
dap̃augoro ko: p̃aaka anigo maga euga wo parivari nalakena nasaruruana ni 
naatam̃oli sakesaake horse maga, go nalakena wakon maga, go nalakena kariot 
maga, ragi waina nae ega wo sili pae namata‐pua anigo maga, dapala waina 
naatam̃oli maga eu sili paki natokoana waina malo mari‐p̃oraeana sikai e pei tea 
mariana asa. 

11Nam̃ele ni horse aneana maga euga wo pasi puludoa ki napua anigo maga 
mamau puti: ega wo atugi narei anigo ki lova, go tea lawodu maga ni nakasuaana 
anigo euga wo pevera paki natano. 

12Go euga wo dape pavakoto nasogolapaana anigo, po puti lua pavakoto naleo 
musagiana anigo maga: euga wo dakai p̃aaka anigo maga, po mari sa sa ki 
nasum̃a wia masauniana maga: euga wo nadi ki vatu anigo maga, go napapa 
anigo, go nam̃otam̃ota anigo paki m̃aleoputo ni noai maga. 

13Go aga wo mari nadaleo ni nalegaana anigo maga ega makoto; go nasaruruana 
ni harp anigo maga ega wo da moro pei tea rogoana mau. 

14Go aga wo mari ko p̃a vei vatu m̃oli doko sikai: p̃a wo pei tokora sikai waina 
euga wo p̃elesa ki kup̃ena maga asa; p̃a wo da moro pei tea tavagiana mau: 
nalakena kinau Yehovah e pasa asa, Yehovah Sup̃e e noa e. 

15Yehovah Sup̃e e noa dapala nea paki Tair, e naga, Naureure maga euga wo da 
duruuru nalakena nasaruruana ni narowoana anigo mau, ragi waina tea vei 
wotu maga euga wo gi, ragi waina naatugiana ega wo pei tea mariana m̃aleoputo 
kakam̃a, kite? 

16Ragi waina tea maraki maga ni natasi euga wo siwo m̃elu dua ki malo tasake 
adeada maga, po doropusi sugoro kovagoro adeada maga euga toko, po sawo lua 

tea suniana turi‐midimidiria adeada maga: euga wo dum̃ada sugoro ra ki 
naruruuruana; euga wo doko natano, po duruuru pitip̃atip̃a, po saram̃akoto ako. 

17Go euga wo sike nalalagaarovaana sikai nalo kakam̃a, po noa ki‐go, euga wo 
naga, Ai ki‐go, ku po pei tea mari‐puoli‐kiana, natokoana rogoana O, waina ku 
pea pei tea marimatua doko m̃aleoputo ni natasi sala vea, nigo go naatatoko 
kakam̃a maga, waina ku pakamatakua ki tea laapa waina eu doko ako, m̃aladigi 
go uvea! 

18Go sala waia naureure maga eu duruuru naaleatia ni narowoana anigo; 
naureure maga ni natasi eu saram̃akoto nalakena namari‐puoli‐ki‐go‐ana. 

19Nalakena Yehovah Sup̃e e noa dapala nea, e naga, Ragi waina aga wo mari ko 
p̃a vei natokoana maladi sikai, dakiusi natokoana maga waina naatam̃oli e dika 
ara; ragi waina aga wo mari epua ega wo muagoro ko, go noai warua maga euga 
wo dap̃augoro ko; 

20Ragi wanogoe aga wo nadi ki‐go pakitano sikoti tea maga waina eu siwo paki 
m̃orutano, pa punusi naatam̃oli maga ni ragi ni tuai, go aga wo mari ko p̃a wo 
doko p̃okasi, doko tokora maga waina eu pei maso maladi doko pae tuai tuai, 
doko sikoti tea maga waina eu siwo paki m̃orutano, go naatam̃oli ega wo da 
moro doko ako mau, p̃a wo da moro peani tokora sikai doko navanua ki tea 
mauri maga mau: 

21Go aga wo mari ko p̃a vei tea mataukiana, p̃a wo puoli: euga wo laaga ako, ma 
euga wo da moro pap̃ai ko mau, Yehovah Sup̃e e noa e. 

Esekiel 27 

1Go navasaana ki Yehovah e moro umai paki nau, 

2po naga, Go nigo naatam̃oli natuna, p̃a sike nalalagaarovaana sikai nalo ni Tair; 

3Go p̃a noa ki Tair, p̃a naga, Nigo O, waina ku doko nadigi ni natasi, waina ku pei 
tea vakokoto ki narei maga ni naureure maga, Yehovah Sup̃e e noa dapala nea, e 
naga, Tair O, nigo ku naga, Kinau a pei tea wialua doko narekeikiana. 

4Kokoi kakam̃a maga eu doko m̃aleoputo ni natasi maga, tea tavagi kakam̃a 
maga eu mari narekei‐ki‐go‐ana e p̃ia lua. 

5Eu davagi ko ki napapa maga ni nakau paine pae Senir: eu dape lua nakau sidar 
sikai pae Lebanon e pei natira kakam̃a. 

6Eu mari nawose valuse kakam̃a maga ki nakau oak maga ni Bashan; eu mari 
nawelewele kakam̃a maga ki sidar waina e pei tea vulusokiana ki napati ni 
elefant ni naureure maga ni Kittim. 

7Nalae kakam̃a e pei tea ni linen wia ni nawosiana ki tea turi‐midimidiria pae 
Ityipt doko do manigo pei manututu sikai; tea kesakesa go tea miala‐kesakesa 
pae naureure maga ni Elishah e pei tap̃aup̃au kakam̃a. 

8Naatam̃oli maga ni Sidon go Arfad eu pei tea valuse anigo maga: naatam̃oli 
manumatua anigo maga, Tair O, waina eu doko kiam̃a, eu pei tea wowolau anigo 
maga. 

9Tea matua maga ni Cebal go naatam̃oli manumatua kakana maga eu doko 
kiam̃a eu pei tea tuki‐p̃onoti anigo maga: rarua maga mamau puti ni natasi, go 
naatam̃oli kakada maga waina eu doko ara doko, eu rumai punusi ko, eu musagi 
naleo musagiana maga umai naga euga sosori po pakokoto. 

10Naatam̃oli maga ni Persia, go ni Lud, go ni Put, eu pei tea ni taua ni navakalo 
anigo, eu pei naatam̃oli maga ni navakalo anigo: eu sara ki nakokoro go kalup̃au 
ni vatu doko ako; nara eu pisei ki nasamasamaana anigo. 

11Naka ni Arfad nara ma naatam̃oli maga ni navakalo kakam̃a eu doko p̃aaka 
kakam̃a maga daliviri, go naka ni Kamad eu doko nasum̃a varau pakilagi kakam̃a 
maga: eu sara ki nakokoro adeada maga p̃aaka kakam̃a maga daliviri; eu mari 
narekeikiana kakam̃a e p̃ia lua. 

12Tarshish e pei tea vakokoto kakam̃a nalakena nalaapaana ni nasogolapaana 
visarasara kakam̃a maga; eu surupioli ki naleo musagiana kakam̃a ki silver, ki 
airon, ki tin, go ki led. 

13Yavan, Tubal, go Meshek eu pei tea vakokoto kakam̃a maga: eu surupioli ki 
naleo musagiana kakam̃a ki naatam̃oli maga go ki lasa maga ni brass. 

14Tea ni nasum̃a ni Tokarmah eu surupioli ki naleo musagiana kakam̃a ki horse 
maga, go ki horse maga ni navakalo, go ki mule maga. 

15Naka ni Dedan eu pei tea vakokoto kakam̃a maga: naureure laapa eu pei tea 
vakokoto kakam̃a maga: namoriana waina nara eu dua ko asa e pei napati maga 
ni napati ni elefant, go eboni. 

16Siria e pei tea vakokoto kakam̃a nalakena nalaapaana ni naleo visarasara maga 
waina ku p̃osiwosi ki da: eu surupioli ki naleo musagiana kakam̃a ki emerald 
maga, go ki tea miala‐kesakesa, go ki tea turi‐midimidiria, go ki linen wia, go ki 
nalesilesi, go ki rubi maga. 

17Yudah, go navanua ni Israel, nara eu pei tea vakokoto kakam̃a maga: eu 
surupioli ki naleo musagiana ki whiit, go ki oliva maga go ki napuliva vea maga, 
go ki honi, go ki naroro, go ki naroro lolo. 

18Damaseko e pei tea vakokoto kakam̃a nalakena nalaapaana ni nasogolapaana 
visarasara maga; eu surupioli ki naleo laapa waina ku p̃osiwosi ki da, ki waine 
ki Helbon, go ki wul tare. 



1621 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

19Dan go Yavan eu surupioli ki naleo musagiana kakam̃a ki nasei lolo: namoriana 
waina eu dua ko asa e pei airon lidalida, go kassia, go kalamo. 

20Dedan e pei tea vakokoto kakam̃a po sori dua ko nakulukulu wia waina eu 
sawa ki nia nam̃adu ni horse. 

21Arabia go tea maraki maga mamau puti ni Kedar eu pei tea vakokoto maga ni 
nam̃elearum̃a; eu sori dua ko shiip natuna maga, go shiip anoai maga, go 
naninani maga. 

22Tea vakokoto maga ni Sheba go ni Raamah eu pei tea vakokoto kakam̃a maga: 
eu surupioli ki naleo kakam̃a maga ki tea wia lua ni tea ni nap̃o wia visarasara 
maga, go ki vatu wia masauniana visarasara maga, go ki kold. 

23Haran, Kanneh, go Eden, tea vakokoto maga ni Sheba, Ashur, go Kilmad, eu pei 
tea vakokoto kakam̃a maga. 

24Nara eu sori dua ko naleo wia masauniana maga, nakulukulu miala‐kesakesa, 
nawosiana ki tea turi‐midimidiria, go ki tea oraorana visarasara wia maga, go ki 
natali vausi‐soki‐kasuakiana maga. 

25Rarua maga ni Tarshish eu pei tea musamusa kakam̃a maga po musagi naleo 
vakokoto kakam̃a maga: go ku pei tea vakavuroana po pei tea samasamaniana 
m̃aleoputo ni natasi maga. 

26Tea valuse kakam̃a maga eu musagi ko paki noai warua maga: nalagi ruatu e 
mari‐p̃oraworae ko m̃aleoputo ni natasi maga. 

27Nasogolapaana kakam̃a maga, go naleo sosori kakam̃a maga, naleo musagiana 
kakam̃a, naatam̃oli kakam̃a maga ni natasi, go tea wowolau kakam̃a maga, tea 
tuki‐p̃onoti kakam̃a maga, tea vakokoto kakam̃a maga, go naatam̃oli kakam̃a 
maga mamau puti ni navakalo waina eu doko ako, nara ma taua mamau puti 
kakam̃a waina eu doko m̃aleoputo kakam̃a, euga wo diro paki epua ni natasi 
maga naaleatia ni namarisa‐ki‐go‐ana. 

28Napega kakam̃a maga euga wo parivari nalakena nadaleo ni nakuapiosoana ki 
tea wowolau kakam̃a maga. 

29Go tea maga mamau puti waina eu dape nawose, naatam̃oli maga ni natasi, go 
tea wowolau maga mamau puti ni natasi, euga wo doropusi rarua adeada maga 
po paki euta, go euga wo lawodu euta ni natasi. 

30Go euga wo mari nadaleoda ega vei tea rogoana ako, euga wo dagi p̃arua, po 
nadi ki nam̃otam̃ota paki nap̃auda, euga wo dum̃ada malulua ki da natano‐apu 
maga: 

31Go euga wo dum̃ada masi nap̃auda ega m̃asua nalakena nigo, po dum̃ada 
dasoki ra ki nakulukulu ni sak, go euga wo dagisi ko ki natagiana kokona, doko 
nakokonaana ni nap̃op̃oda. 

32Go doko natagisiana adeada, euga wo sike nalalagaarovaana sikai nalo 
kakam̃a, po lalagaarova ako, doko do naga, Sei e doko waina e dakiusi Tair, 
dakiusi nae waina e pei tea mariana e punuta doko m̃aleoputo ni natasi? 

33Ragi waina naleo musagiana kakam̃a maga eu pei tea musagiana pae natasi 
maga, ku pakavuro nalauna laapa; ku mari nawota maga ni maramana eu pei 
sogolapa ki nalaapaana ni nasogolapaana kakam̃a maga go ki naleo musagiana 
kakam̃a maga. 

34Ma ragi waia natasi maga eu mari‐p̃oraworae ko ku mawora epua maga ni 
natasi maga, naleo musagiana kakam̃a go taua mamau ni naatam̃oli wosiwosi 
kakam̃a eu diro sikoti ko. 

35Naatatoko maga mamau puti ni naureure maga eu saram̃akoto ako, go nawota 
kakada maga eu m̃anaunau p̃arua, eu pinovinoi naraeda. 

36Tea vakokoto maga ni nalauna maga eu mari saudoa ki‐go; ku po pei tea 
mataukiana sikai, ku pano puoli. 

Esekiel 28 

1Navasaana ki Yehovah e moro umai paki nau, 

2po naga, Naatam̃oli natuna, p̃a noa ki tea maraki ni Tair, p̃a naga, Yehovah Sup̃e 
e noa dapala nea, e naga, Nalakena nap̃op̃om̃a e pakilagi, go nigo ku naga, Kinau 
a pei sup̃e sikai, kinau a dasake doko malo tasake ki sup̃e maga m̃aleoputo ni 
natasi maga; ma ku pei naatam̃oli sikai, ku da pei sup̃e sikai mau, ma ku dum̃am̃a 
midoa ki‐go naga ku manumatua dapala sup̃e sikai: 

3P̃a leo, ku manumatua liu Daniel; te p̃aia sikai e da pei tea tasurukiana paki‐go 
mau: 

4Pae namanumatuaana anigo go pae namidoaki‐atae‐ana anigo, ku dum̃am̃a 
manigo dalua nasogolapaana, go ku dum̃am̃a daua ki kold go silver nasum̃a 
maga ni naleo wia masauniana anigo maga: 

5Pae namanumatuaana warua anigo go pae navakokotoana anigo, ku dum̃am̃a 
mari nasogolapaana anigo e disu po p̃arua, go nap̃op̃om̃a e pakilagi nalakena 
nasogolapaana anigo: 

6Nalakena tea wanogoe Yehovah Sup̃e e noa dapala nea, e naga, Nalakena ku 
dum̃am̃a midoa ki‐go naga ku manumatua dapala sup̃e sikai: 

7Nalakena tea wanogoe p̃a leo, aga wo mari tea ni nalauna p̃ota maga euga wo 
umai po mari dip̃a ko, tea matauki‐p̃arua‐kiana maga ni nalauna maga; go euga 
wo sai lua lova adeada maga po mari dip̃a naleom̃atakiana ni namanumatuaana 
anigo, po mari nasamasamaana anigo ega vei tea m̃oli. 

8Euga wo disua ki‐go pakitano paki m̃orutano; go p̃a wo mate namateana ni tea 
atugiana maga, doko epua ni natasi maga. 

9Go p̃a wo noa narae ni tea maga waina euga atugi ko, p̃a wo naga, Kinau a pei 
sup̃e sikai, kite? Ma nigo p̃a wo pei naatam̃oli sikai, p̃a wo da pei sup̃e sikai mau, 
doko nam̃elearu ni tea maga waina euga atugi ko. 

10P̃a wo mate namateana ni tea tika ni natovadaviviana, doko nam̃elearu ni tea 
ni nalauna p̃ota maga; nalakena kinau a pasa asa, Yehovah Sup̃e e noa e. 

11Go navasaana ki Yehovah e moro umai paki nau, 

12po naga, Naatam̃oli natuna, p̃a sike nalalagaarovaana sikai nalo ni nawota ni 
Tair, go p̃a noa ki nia, p̃a naga, Yehovah Sup̃e e noa dapala nea, e naga, Sala vea 
ku pei tea vulusokiana ki nawialuaana, ku pura ki namanumatuaana, go ku pei 
tea wia lua doko naleom̃atakiana. 

13Ku doko Eden, roara ki Sup̃e; sara vatu wia masauniana maga eu pei tea 
kovagoro anigo, sardius, topas, go daimond, berul, natap̃alakisi, yasper, safir, 
emerald, karbunkel, go kold: tabret anigo maga go lokore anigo maga eu pei tea 
wosiwosikiana doko ako; eu pei tea marim̃ata‐kiana sua doko naaleatia waina 
nigo ku pei tea mari‐dawona‐kiana asa. 

14Kerub vuvuraikiana sikai e pavaigoro ko, go kinau a lawo ki‐go ku doko tava 
tapu ki Sup̃e; ku surata papiliu m̃aleoputo ni nam̃elevara vavaga maga. 

15Ku pei tea wia lua doko napua anigo maga pae naaleatia waina ku pei tea mari‐
dawona‐kiana asa, pa pa paki ragi waina namarinaleotageleana e pei tea 
vap̃aiana doko ako. 

16Doko nalapalapaana ni navakokotoana anigo, ku pei tea vakavuroana ki 
namaripavakotoana, go ku mari naleo sa: nalakena tea wanogoe kinau a nadi ki‐
go dakiusi naleo m̃oli sikai m̃elu dua ki tava ki Sup̃e; go kerub vavaigoro e mari 
puoli ki‐go m̃elu dua ki m̃aleoputo ni nam̃elevara vavaga maga. 

17Nap̃op̃om̃a e pei tea tapeana pakilagi nalakena naleom̃atakiana anigo; ku mari 
sa ki namanumatuaana anigo nalakena navakilagi‐liu‐ana anigo: kinau a nadi ki‐
go paki natano, a mari ko ku doko lina narae ni nawota maga, naga euga leo 
punusi ko. 

18Nalakena nalaapaana ni nasigisigileoana anigo maga, doko 
namarinaleotageleana ni navakokotoana anigo, ku mari tokora tapu aginau e pei 
tea m̃oli; nalakena tea wanogoe kinau a mari nakapu vavaga e dave m̃elu 
m̃aleoputo kakam̃a, go e gani puoli ki‐go, go a mari ko ku pei natano‐apu doko 
natano namata ni tea laapa waina eu leo punusi ko. 

19Tea laapa ni nalauna maga waina eu atae ko euga wo saram̃akoto ako: ku po 
pei tea mataukiana sikai, ku pano puoli. 

20Go navasaana ki Yehovah e umai paki nau, 

21po naga, Naatam̃oli natuna, p̃a lawo ki naraem̃a po leo paki Sidon, 

22po peanoasai dip̃a e, P̃a naga, Yehovah Sup̃e e noa dapala nea, e naga, P̃a leo, 
kinau a mari dip̃a ko, Sidon O; go aga wo pei tea samasamaniana m̃aleoputo 
kakam̃a: go euga wo atae naga kinau a pei Yehovah, ragi waina aga wo mari sua 
navasap̃otaeana maga doko asa, po mari natautauana aginau ega tokolina doko 
asa. 

23Nalakena aga wo dip̃aki lua paki asa nasasanaana sa, go nada ega wo doko 
napua maga ni natokoana kakana; go tea atugiana maga euga wo dowo 
m̃aleoputo kakana, ki lova waina e doko dip̃a e daliviri; go euga wo atae naga 
kinau a pei Yehovah. 

24Go tea maga waina eu doko daliviri nasum̃a ni Israel, waina eu midoaki p̃alo ki 
da, euga wo da moro pei tea vivitip̃a sikai waina ega mari dip̃a ra mau, kite 
namatagauta sikai waina ega mari ra euga rogokitesa asa mau; go euga wo atae 
naga kinau a pei Yehovah Sup̃e. 

25Yehovah Sup̃e e noa dapala nea, e naga, Ragi waina aga wo piragi saisai ki 
nasum̃a ni Israel m̃elu dua ki nalauna maga waina eu pei tea taperaverakiana 
usuraki ara, po mari natautauana aginau ega toko lina doko ara namata ni 
nalauna maga, ragi wanogoe euga wo doko navanua adeada doko, waina kinau 
a dua tea suasua aginau Yakob asa. 

26Go euga wo doko asa doko navavatuana; go euga wo davagi nasum̃a maga, po 
lawo roara maga ni vaine, go euga wo doko navavatuana doko; ragi waina aga 
wo mari navasap̃otaeana maga paki tea mamau puti waina eu midoaki p̃alo ki 
da doko dalivirigoro ra; go euga wo atae naga kinau a pei Yehovah Sup̃e adeada. 

Esekiel 29 

1Doko natau kerualima sikai, atelagi kerualima kakana, nakup̃a kerualima sikai 
tamate dua, navasaana ki Yehovah e umai paki nau, po naga, 

2Naatam̃oli natuna, p̃a lawo ki naraem̃a dip̃a Faraoh nawota ni Ityipt, po 
peanoasai dip̃a e, go dip̃a Ityipt mamau: 

3P̃a vasa po naga, Yehovah Sup̃e e noa dapala nea, e naga, P̃a leo, kinau a mari 
dip̃a ko, Faraoh nawota ni Ityipt, drakon warua waina ku one m̃aleoputo ni 
noaisara kakam̃a maga, waina ku naga, Noaisara aginau e pei tea aginau, go 
kinau a dum̃agu mari a naga ega vei aginau. 

4Kinau aga wo doropusi tagau maga doko nasim̃a maga, go aga wo mari naika 
maga ni noaisara maga euga vuluti naunam̃a maga; go aga wo pua dakati ko 
m̃elu dua ki m̃aleoputo ni noaisara maga, nimu ma naika maga mamau puti ni 
noaisara anigo maga, waina eu puluti naunam̃a maga. 

5Go aga wo nadi ki‐go paki masop̃alo pano, nimu ma naika maga mamau puti ni 
noaisara anigo maga: p̃a wo dowo one napega welewelea; p̃a wo da pei tea 
saisaikiana kite ovakiana mau: kinau a pitua ki‐go p̃a vei navinaga agi nalo mauri 
maga ni maramana, go agi manu maga ni namalopa. 

6Go naatatoko maga mamau puti ni Ityipt euga wo atae naga kinau a pei 
Yehovah, nalakena nara eu pei tiko sikai ni napati nau agi nasum̃a ni Israel. 

7Ragi waina eu puati soki ko, ku makoto doko nam̃elearuda, po pua p̃orae 
napauda maga: go ragi waina eu ovi ako, ku makoto, po mari nawareda maga eu 
duruuru. 

8Nalakena tea wanogoe Yehovah Sup̃e e noa dapala nea, e naga, P̃a leo, kinau aga 
wo mari lova sikai ega va parati ki‐go, go aga wo daelua naatam̃oli go nalo tuavati 
m̃elu dua ki‐go pano. 

9Go navanua ni Ityipt ega wo pei maso maladi sikai, go tokora makaka sikai; go 
euga wo atae naga kinau a pei Yehovah: nalakena e naga, Noaisara e pei tea 
aginau, go kinau a mari a. 

10Nalakena tea wanogoe p̃a leo, kinau a mari dip̃a ko, go dip̃a noaisara anigo 
maga, go aga wo mari navanua ni Ityipt ega wo pei tokora makaka sikai go maso 
maladi sikai, pae Mikdol paki Saiene pano pa pa liliu kokoi ni Ethiopia. 

11Te nam̃ele sikai ni naatam̃oli ega wo da surata duaduru asa mau, go te nam̃ele 
sikai ni nalo tuavati ega wo da surata duaduru asa mau, go naatam̃oli ega wo 
dika asa natau rualima pati. 

12Go aga wo mari navanua ni Ityipt ega wo pei maso maladi sikai m̃aleoputo ni 
navanua maga waina eu pei maso maladi doko, go natokoana kakana maga 
m̃aleoputo ni natokoana maga waina eu makaka one, euga wo pei maso maladi 
sikai doko natau rualima pati: go aga wo daperavera ki naka ni Ityipt m̃aleoputo 
ni nalauna maga, go aga wo sapura ki da usuraki navanua maga. 

13Nalakena Yehovah Sup̃e e noa dapala nea, e naga, Ragi ni nanopuana ni natau 
rualima pati, kinau aga wo piragi saisai ki naka ni Ityipt m̃elu dua ki narei maga 
waina eu pei tea taperaverakiana usuraki ara: 

14Go aga wo moro piragi liliua ki naviragi‐lua‐pavakotoana ni Ityipt, go aga wo 
mari ra euga liliu paki navanua ni Pathros, paki navanua atatoko adeada; go 
doko tokora wanogoe euga wo pei namarakiana vakitano sikai. 

15Ega wo pei tea vakitano mau ni namarakiana maga; go ega wo da moro 
dum̃ana dape a pakilagi liu nalauna maga mau: go aga wo mari ra euga wo pisa 
maau dapala waina euga wo da moro maramara dap̃au nalauna maga mau. 

16Go ega wo da moro pei navavatuana ni nasum̃a ni Israel mau, doko do mari 
namarinaleotageleana ega vei tea midoaki‐parati‐kiana, ragi waina eu maradoa 
paki da raki nasilaeana: go euga wo atae naga kinau a pei Yehovah Sup̃e. 

17Go e pakilina natau rualima dua tamate larua, doko atelagi vea kakana, nakup̃a 
vea ni atelagi, naga navasaana ki Yehovah e umai paki nau, 

18po naga, Naatam̃oli natuna, Nebukadnessar nawota ni Babelon e mari 
naatam̃oli ni navakalo aneana maga eu p̃osiwosi kasua dip̃a Tair: sara nap̃auda 
eu pei tea mariana eu m̃asua, go sara napauda eu maratirati: ma e da dape te 
namoriana pae Tair mau, nara ma naatam̃oli ni navakalo aneana maga, nalo ni 
nawosiana waina e p̃osiwosi asa dip̃a e: 

19Nalakena tea wanogoe Yehovah Sup̃e e noa dapala nea, e naga, P̃a leo, aga wo 
pitua ki navanua ni Ityipt paki Nebukadnessar nawota ni Babelon; go nae ega 
wo piragi lua pavakoto taua ni naatam̃oli kakana maga, po dape pavakoto asa, 
po puti lua pavakoto asa; go ega wo pei namoriana agi naatam̃oli ni navakalo 
aneana maga. 

20Kinau a dua e navanua ni Ityipt e pei navitua‐dip̃aana aneana nalo ni 
nawosiana aneana, nalakena eu maginau p̃osiwosi asa, Yehovah Sup̃e e noa e. 

21Doko naaleatia wanogoe aga wo mari napati ni nap̃au ni nasum̃a ni Israel ega 
wo siria, go aga wo p̃olagati nawokam̃a m̃aleoputo kakada; go euga wo atae naga 
kinau a pei Yehovah. 

Esekiel 30 

1Go navasaana ki Yehovah e moro umai paki nau, 

2po naga, Naatam̃oli natuna, p̃a veanoasai, po naga, Yehovah Sup̃e e noa dapala 
nea, e naga, Kuga lalagaarova, po naga, Awi ki naaleatia! 

3Nalakena naaleatia e pei m̃aladigi, naaleatia ki Yehovah e pei m̃aladigi, ega wo 
pei naaleatia sikai ni napopouru maga; ragi sikai ni namarisakiana paki nalauna 
maga. 

4Go lova sikai ega wo dowo paki Ityipt, go narogokitesaana ega wo doko 
Ethiopia, ragi waina tea atugiana maga euga wo dowo one Ityipt; go euga wo 
piragi lua pavakoto taua warua ni naatam̃oli kakana maga, go laketano kakana 
maga euga wo pevera. 

5Ethiopia, go Put, go Lud, go naatam̃oli sarisari maga mamau puti, go Kub, go 
naka ni navanua ni navasasokiana aginau euga wo mamau puti dowo ki lova. 

6Yehovah Sup̃e e noa dapala nea, e naga, Tea maga waina eu silae Ityipt nara ma 
euga wo dowo, go navakilagiana ni nakasuaana kakana ega wo pakitano: pae 

Mikdol pano pa pa liliu Saiene, euga wo dowo ki lova m̃aleoputo kakana, 
Yehovah Sup̃e e noa e. 

7Go euga wo pei maso maladi doko m̃aleoputo ni navanua maga waina eu pei 
maso maladi, go natokoana kakana maga euga wo doko m̃aleoputo ni natokoana 
maga waina eu makaka one. 

8Go euga wo atae naga kinau a pei Yehovah, ragi waina aga wo dokoni Ityipt ki 
nakapu, go tea silae kakana maga mamau puti euga wo mavunuvunu. 

9Doko naaleatia wanogoe tea tautauana maga euga wo dave m̃elu dua ki naraegu 
pano doko rarua maga naga euga mari tea dodo‐p̃arop̃aro maga ni Ethiopia euga 
mataku; go narogokitesaana ega wo doko ara, dapala waina e doko naaleatia ni 
Ityipt; nalakena p̃a leo, e do umai. 

10Yehovah Sup̃e e noa dapala nea, e naga, Kinau aga wo mari puoli ki taua warua 
ni naka ni Ityipt, pae nam̃elearu ni Nebukadnessar nawota ni Babelon. 

11Nara ma narei aneana, tea mataukiana maga ni nalauna maga, euga wo pei tea 
viragiana umai naga euga mari sa sa ki navanua; go euga wo sai lua lova adeada 
maga dip̃a Ityipt, po pakavuro navanua ki tea atugiana maga. 

12Go aga wo mari noaisara maga euga wo dap̃a garagara, po pitua ki navanua 
paki nam̃elearu ni naatam̃oli sigisigileo maga; go aga wo mari navanua ega vei 
maso maladi doko, go tea mamau puti waina eu doko asa doko, pae nam̃elearu 
ni tea ni nalauna p̃ota maga: kinau Yehovah a pasa asa. 

13Yehovah Sup̃e e noa dapala nea, e naga, Go aga wo mari puoli ki idolo maga, go 
aga wo mari nasup̃e maga euga makoto m̃elu dua ki Nof; go tea maraki sikai ega 
wo da moro m̃elu navanua ni Ityipt mau: go aga wo mari namatakuana sikai ega 
wo papule navanua ni Ityipt. 

14Go aga wo mari Pathros ega wo pei maso maladi doko, go aga wo dokoni 
nakapu sikai doko Soan, go aga wo mari navasap̃otaeana aginau maga doko No. 

15Go aga wo daki namaritausuana aginau paki Sin, tokora p̃aakagoroana ni 
Ityipt; go aga wo daelua taua warua ni naka ni No. 

16Go aga wo dokoni nakapu sikai doko Ityipt; Sin ega wo dogokitesa p̃arua, go 
No ega wo pei tea mari‐p̃oraworaeana: go Nof ega wo pei tea riesokiana sara 
naaleatia. 

17Natureai maga ni Aven go ni Pibeseth euga wo dowo ki lova: go natokoana 
maga wanogoe euga wo pei tea viragi‐luapavakotoana pano. 

18Go doko Tehafnehes aleati ega wo dum̃ana sukasuka pano, ragi waina aga wo 
mari kotovi nakau ni nanoa maga ni Ityipt tokora wanogoe, ragi waina 
navakilagiana ni nakasuaana kakana ega wo marua ki nia: go nalo kakana, 

napopouru sikai ega wo kovagoro e, go natuna nagoroi maga euga wo pei tea 
viragilua‐pavakotoana pano. 

19Ega tapala nogoe aga wo mari navasap̃otaeana aginau maga doko Ityipt: go 
euga wo atae naga kinau a pei Yehovah. 

20Go e pakilina natau kerualima sikai tamate sikai, doko atelagi vea kakana, 
nakup̃a kelarua ni atelagi, naga navasaana ki Yehovah e umai paki nau, 

21po naga, Naatam̃oli natuna, kinau a po p̃ori kotovi naru ni Faraoh nawota ni 
Ityipt; go p̃a leo, e da pei tea vivisiana mau, naga ega moro p̃ia nalakena vivi sikai, 
dapala waina ega moro kasua naga ega moro puati lova. 

22Nalakena tea wanogoe Yehovah Sup̃e e noa dapala nea, e naga, P̃a leo, kinau a 
mari dip̃a Faraoh nawota ni Ityipt, go aga wo p̃ori kotovi naruna dua, tea waina 
e kasua doko, go kerua waina e pea makoto; go aga wo mari lova ega rowo m̃elu 
dua ki nam̃elearuna. 

23Go aga wo daperavera ki naka ni Ityipt m̃aleoputo ni nalauna maga, po sapura 
ki da usuraki navanua maga. 

24Go aga wo mari naru ni nawota ni Babelon eroga wo kasua, po doropusi lova 
aginau ega toko nam̃elearuna: ma aga wo p̃ori kotovi naru ni Faraoh, go nae ega 
wo gi naraena ki nagigiana maga ki naatam̃oli waina e pei wotu dapala waina 
ega mate asa. 

25Go aga wo mari naru ni nawota ni Babelon eroga wo kasua, go naru ni Faraoh 
eroga wo dowo pakitano; go euga wo atae naga kinau a pei Yehovah, ragi waina 
aga wo doropusi lova aginau ega toko nam̃elearu ni nawota ni Babelon, go nae 
ega wo sai ki nia dip̃a navanua ni Ityipt. 

26Go aga wo daperavera ki naka ni Ityipt m̃aleoputo ni nalauna maga, po sapura 
ki da usuraki navanua maga; go euga wo atae naga kinau a pei Yehovah. 

Esekiel 31 

1Go e pakilina natau kerualima sikai tamate sikai, doko atelagi ketolu kakana 
nakup̃a vea ni atelagi, naga navasaana ki Yehova e umai paki nau, 

2Po naga, Naatam̃oli natuna, p̃a noaki Faraoh nawota ni Ityipt, go ki taua warua 
ni naatam̃oli aneana maga, Nakasuaana anigo e doko, Koro pitotowo ma sei doko 
nawaruaana anigo? 

3P̃a leo, kinau a naga ku gakiusi nakau sidar sikai ni lebanon, Waina arana maga 
eu p̃ia pa, eu melugoro mala ni nakau, Go eu parau pakilagi liu, go namasauana 
e doko maleoputo ni napopouru maga. 

4Noai maga eu paka melumelu ki nia, Epua e mari a e pisou pakilag, Noaisara 
kakana maga eu sara daliviri tokora waina e pei tea lawoana asa, Doko dipaki 

lua nap̃ap̃a noai kakana maga eu sara paki nakau maga mamau puti ni mala ni 
nakau 

5Nalakena tea wanogoe, E pakilagi liu nakau maga mamauputi ni mala ni nakau, 
Arana maga eu laapa, go nasirina maga eu parau 

6Manu maga ni namalopa eu mari vete adeada arana maga; Go etano ki arana 
maga nalo tuavati ni namalasi eu pisola; Go nalauna warua maga mamauputi eu 
doko meluna doko 

7Go e pei tea leomatakiana. Nawaruaana kakana doko navarauana ni arana 
maga: Nalakena nakoaana maga eu koakoa pakitano paki noai laapa. 

8Sidar maga ni roara ki Sup̃e eu da dakiusia mau. Nakau paine arada maga eu da 
pataka sikai ma arana maga mau. Go nakau plene nasirida maga eu da dakiusi 
nasirina maga mau. Nakau maga ni roara ki Sup̃e te sikai kakada e da dakusi a 
mau nalo ni naleomatakiana kakana. 

9Kinau a mari a e pei tea leomatakiana nalakena nalapaana ni arana maga. Go 
sara nakau maga ni Eden, waina eu doko roara ki Sup̃e. 

10Nalakena tea wanogoe Yehovah Sup̃e e noa dapala nea, e naga, nalakena e 
dumana sike a pakilagi po lawo ki namasauaana e doko m̃aleoputo ni nap̃op̃oru 
maga, go nap̃op̃ona e pei tea tapeana pakilagi nalakena navaraupakilagana 
kakana. 

11Nalakena tea wanogoe kinau aga wo pitua ki nia paki namelearu ni tea kasua 
ni nalauna maga. Go nae ega wo mari paki nia ega vataka ni nasigsigleoana 
aneana.Kinau a kopai lua e pano. 

12Tea ni nalauna p̃ota maga, tea mataukiana warua liu ni nalauna maga eu dae 
kotovi a. Po doropusi a e doko nasirina maga eu dowo tava maga go sara nap̃aloa 
maga. Go arana maga eu daperavera doko sar nap̃ap̃a noaisara maga ni navanua, 
go narei mamau puti ni maramana eu m̃elu dua ki meluna po pano 

13Manu maga mamau puti ni namalopa euga wo lawo doko tea sapuraki one 
kakana maga, go nalo tuavati maga mamau puti ni vanua euga natano m̃elu ni 
arana maga. 

14Go nalakena tea mamauputi wanogoe sara nakau visarasara maga waina eu 
doko nadigi ni noai maga, te sikai kakada ega wo da moro dum̃ana sike a pakilagi 
mau, kite dum̃ana lawo ki namasauaana m̃aleoputo ni nap̃op̃ouru maga mau, go 
nakau maga waina eu munu noai te sikai kakada ega wo da moro pakilagi pa 
paratiki ki da mau. Nalakena eu mamauputi pei tea vituakiana paki namateana, 
doko m̃aleoputo naatam̃oli natuda maga sikoti tea maga waina eu siwo paki 
m̃orutano pano. 

15Yehovah Sup̃e e noa dapala nea e naga, Doko naaleatia waina e siwo paki sheol 
pano, kinau a mari epua lalagaarova nalo kakana: Kinau a p̃onotigoro noaisara 

kakana maga noai warua maga eu dap̃a garagara a mari Lebanon e lalagaarova 
nalo kakana go sara nakau maga ni m̃ala ni nakau makuuku nalakena nalo 
kakana 

16A mari nalauna maga eu duruuru nasaruruana ni narowoana kakana, ragi 
waina a nadi ki nia pakitano paki Sheol sikoti tea maga ni Eden, tea matadoaana 
maga go tea wia liu maga ni Lebanon tea mamau puti waina eu munu noai eu pei 
tea vakavakaleana doko p̃okasi. 

17Go sara nalauna maga waina eu doko meluna sala vea nara ma eu siwo paki 
Sheol pano puñusi tea maga waina eu pei atugiana ki lova. 

18Nakau maga ni Eden seve tea kakada e dakiusi ko nalo ni nasamasamaniana 
go nalo ni nawaruaana? Ma, p̃a wo pei tea viragiana pakitano paki p̃okasi nimu 
ma nakau maga ni Eden kuga mamau tokora wanogoe p̃a wo maturu m̃aleoputo 
ni tea maga eu da pei tea tovadaviviana mau, sikoti tea maga waina eu pei tea 
atugiana ki lova.Tea wanogoe e pei Faraoh go taua warua ni naatamoli aneana 
maga, Yehovah Sup̃e e noa e. 

Esekiel 32 

1Go e pakilina natau kerualima sikai tamate dua, doko atelagi kerualima sikai 
tamate dua kakana, nakupa vea ni atelagi, naga. Navasaana ni Yehovah e umai 
paki nau, po naga 

2Naatamoli natuna, pa sike nalalagaarovaana sikai nalo ni Faraoh nawota ni 
Ityipt, po noa ki nia, pa naga, Nigo ku dumama midoa kigo naga ku pei laion 
tureai sikai maleoputo ni nalauna maga: ma ku dakiusi aliketa sikai doko natasi 
maga; ku sui pugaaga ki noaisara anigo maga ki nagisuma, po pa duletulea ki 
noai maga ki namelema maga, po mari paipai loa ki noaisara adeada maga. 

3Yehovah Supe e noa dapala nea, e naga, Aga wo kupenagoro ko ki kupena 
aginau, go aga wo pua dakati ko doko kupena aginau. 

4Go Aga wo nadi kigo paki natano, aga wo sila kigopaki tokora welewelea sikai, 
go aga wo mari sara manu maga ni namalopa euga lawo doko ako, go aga womari 
nalo tuavati maga ni maramana euga vuka ako. 

5Go aga wo sapura ki napokasima doko tava maga, po pakavuro napaloa maga 
ki napatoko mate kakama. 

6Go aga wo puevue navanua ki nadama pa pa paki tava maga; go napapa 
noaisara maga nara ma euga wo malnau puti Pura. 

7Go ragi waina aga wo mari punue ko, aga wo kovagoro nakoroatelagi aga, po 
mari masoe kakana maga euga maligo; aga wo kovagoro elo ki napopouru sikai, 
go atelagi ega wo da pitua ki namarama kakana mau. 

8Sara nasulu maga ni nakoroatelagi, aga wo mari ra euga melugoro ko, go aga 
wo lawo ki namaligoligo ega toko navanua anigo, Yehovah Supe e noa e. 

9Aga wo mari napopo ni narei laapa ega rogokitesa, ragi waina aga wo piragi lua 
pavakoto ako melu maleoputo ni nalauna maga pano paki navanua maga waina 
oku da pea atae ra mau. 

10Aga wo mari nalauna laapa euga saramakoto ako, go nawota adeada maga 
euga wo mataku parua nalo kakama, ragi waina aga wo sike lova aginau 
naraeda; go euga wo duruuru pitipatipa, sara naata sikasikai raki namauriana 
adeada, naalealia ni narowoana anigo. 

11Nalakena Yehovah Supe e noa dapala nea, e naga, Lova ki nawota ni Babelon 
ega wo pa parati kigo. 

12Aga wo mari taua warua ni naatamoli anigo maga euga rowo ki lova maga ki 
tea marimatua firaga, tea mataukiana warua maga ni nalauna maga: go euga wo 
mari napopovakilagiana ni Ityipt ega vei tea moli, go taua mamau ni naatamoli 
kakana euga wo pei tea maripuolikiana. 

13Go aga wo mari puoli ki nalo tuavati kakana maga mamau puti melu dua ki 
nadigi ni noai laapa; te namele sikai ni naatamoli ega wo da moro pasi ra mau, 
go namele ni nalo tuavati maga euga wo da moro Pasi mau. 

14Ragi wanogoe aga wo mari noai adeada maga euga maaru, Po mari noaisara 
adeada maga euga sara dakiusi naroro, Yehovah Supe e noa e. 

15Ragi waina aga wo navanua ni Ityipt ega wo Pei maso maladi po makaka one, 
navaua sikai waina ega tika ki tea waina e pea pura asa, ragi waina aga wo atugi 
tea mamau puti waina du doko asa, ragi wanogoe euga wo atae naga kinau a pei 
Yehovah. 

16Tea wanogoe e pei lalagaarovaana waina euga lalagaarova asa; nalauna maga 
natuda nagoroi maga eugai wo lalagaarova asa, euga wo lalagaarova asa nalo ni 
Ityipt, go nalo ni taua warua ni naatamoli kakana maga,Yehovah Supe e noa e. 

17Go e moro pakilina natau kerualima sikai tamate dua, atelagi vea kakana, doko 
nakupa kerualima sikai tamate lima ni atelagi, naga navasaana ki Yehovah e 
umai paki nau, Po naga, 

18Naatamoli natuna, pa lalagaarova nalo ni taua ni naatamoli ni Ityipt, po dipaki 
lua ra pano, nara ma nalauna rogoana maga natuda nagoroi maga, euga vaki 
Pokasi euga toko sikoti tea maga waina eu siwo paki morutano pano. 

19Pa noa kida: Ku midoakinia naga Ku pei tea leomatakiana parua liu sei? Pa 
siwo pano paki maramana ni namateaana, Po pei tea lesiana sikoti tea tika 
natovadaviviana. 

20Euga wo dowo maleoputo ni tea maga waina eu pei tea atugiana ki lova: e pei 
tea vituakiana paki lova: go taua ni naatamoli kakana maga euga wo maturu 
sikoti a. 

21Tea kasua maga ni tea marimatua maga doko maleoputo ni Sheol, euga wo noa 
nalo kakana go nalo ni tea silae aneana maga, euga wo naga, Eu po siwo umai, 
eu maturu one, tea tika natovadaviviana, eu Pei tea atugiana ki lova. 

22Ashur e doko tokora wanogoe, nara ma taua warua kakana; matigoda eu doko 
daliviri goro e, eu pei tea atugiana Puti, eu dowo ki lova: 

23Matigoda eu doko. Etanomau ni morutano, go taua maga ni naatamoli kakana 
e doko daliviri go matigon: eu pei tea atugiana puti, eu dowo ki lova, ma salavea 
eu pei tea mataukiana navanua ki tea mauri maga. 

24Ki tea mauri maga. Elam e doko tokora wanogoe, go taua warua kakana eu 
doko dalivirigoro matigona: eu pei tea atugiana puti, eu dowo ki lova, eu siwo 
paki pokasi po da pei tea tovadaviviana mau, ma sala vea eu pei tea mataukiana 
usuraki navanua ki tea mauri maga, go eu dapetape namaliereana adeada sikoti 
tea maga waina eu siwo paki morutano pano. 

25Eu maneana mari mata ki nawewele sikai e doko maleoputo ni tea atugiana 
maga, go taua ni naatamoli aneana maga eu doko dalivirigoro l matigona, eu dika 
natovadaviviana, eu pei tea toropusiana paki lova, ma sala vea eu pei tea 
mataukiana iusuraki navanua ki tea mauri maga, go eu dapetape namaliereana 
adeada sikoti tea maga waina eu siwo paki morutano pano; eu pei tea 
toropusana eu doko maleoputo ni tea pagiana maga. 

26Meshek go Tubal erp doko tokora wanogoe, nara ma tatra mamau ni naatamoli 
kakada, matigoda eu doko dalivirigoro ra, eu dika natovadaviviana, eu pei tea 
atugiana ki lova; nalakena eu pea pei tea mataukiana usuraki navanua 

27Go eu da maturu sikoti maau maga waina eu dowo ragi ni tuai mau, tea maga 
waina eu siwo paki Sheol pano pilake nalikau adeada maga, waina eu paua lova 
adeada maga, go nakokoro adeada eu pei tea sawakiana doko navatuda maga; 
nalakena nara eu pei tea mataukiana sikai doko navanua ki tea mauri maga. 

28Ma nigo pa wo pei tea mariporaeana po one maleoputo ni tea tika 
natovadaviviana maga, go pa wo maturu sikoti tea maga waina eu pei tea 
atugiana ki lova. 

29Edom e doko tokora wanogoe, nara ma nawota kakana maga go tea maraki 
kakana maga mamau puti, eu pei m̃aau maga ma eu maturu sikoti tea maga 
waina eu pei tea atugianaki lova: eu maturu sikoti tea tika natovddaviviana 
maga, sikoti tea maga waina eu siwo paki morutano pano. Tea maraki maga ni 
north eu doko 

30Tokora wanogoe, tea mamau puti kakada, nara ma naka ni Sidon mamau puti, 
eu siwo sikoti tea atugiana maga pano, ma eu pei tea mataukiana nalakena 
namarimatuaana adeada; eu pei tea tika natovadaviviana go eu maturu sikoti 
tea maga waina eu pei tea atugiana ki lova, go eu dapetape namaliereana adeada 
sikoti tea maga waina eu siwo paki morutano pano. 

31Faraoh ega wo punusi ra, go ega wo pei tea vakavakaleana nalo ni taua mamau 
ni naatamoli aneana maga: Faraoh go naatamoli maga mamau puti ni navakalo 
aneana, waina eu pei tea atugiana ki lova, Yehovah Supe e noa e. 

32Nalakena e doropusi tea ni namatakuana e doko navanua ki tea mauri maga,go 
nae go taua ni naatamoli ni navakalo aneana maga mamau euga vei tea 
maripunueana po pei toropusiana ega maturu ki namaromaroana sikoti tea tika 
natovadaviviana maga, sikoti tea maga waina eu pei tea atugiana doko navakalo. 
Yehovah Supe e noa e. 

Esekiel 33 

1Go navasaana ki Yehovah e umai I paki nau, po naga, 

2Naatamoli natuna, pa vasa paki narei anigo natuda maga, po noa ki da, pa naga. 
Kinau a pe mari lova e pe va paratiki navanua sikai,naatatoko maga ni navanua 
wanogoe eu pe viragi lua naatamoli siaki melu maleoputo kakada, po lawo ki nia 
e pe vei tea vavaigoro adeada. 

3Go e pe vunusi lova ragi waina e do umai wanogoe doko umai dipa navanua 
wanogoe, go epe sui paiga po noakisai narei asa. 

4Go naata sikai e pe rogo nadaleo ni paiga, po da midoa ki nia mau,go lova e pe 
umai po mari puoli ki nia, nadana ega wo doko napua. 

5E dogo nadaleo ni paiga po da midoa ki nia mau, nadana ega wo doko asa,ma e 
pe rogo paratikinia e pe mauti namauriana aneana. 

6Ma tea vavaigoro e pe vunusi ragi waina e do umai, go e Pe ta sui paiga mau, gp 
lova e pe umai, po dape lua te naata sukai melu dua ki maleoputo kakada, 
naatamoli wanogoe e pei tea maripuolikiana doko namarinaletageleana aneana, 
ma kinau aga wo datagovi nadana ki namelearu ni tea vavaigoro wanogoe. 

7Go nigo naatamoli nautna, kinau a lawo kigo ku pei tea vavaigoro sikai ni 
nasum̃a ni Israel. Nalakena tea wanogoe pa rogo navasaana ni nawokagu, po 
pasa parati ki da ki navasaana aginau. 

8Kinau a pe noa ki tea sigsigleo ape naga Naatamoli sigsigleo o,p̃a wo mate lomau 
go nigo kupe ta pas mau kupe ta noa ki tea sigsigleo naga ega melu dua ki napua 
adeada, naatamoli sigsigleo wanogoe ega wo mate doko namari naleotageleana 
aneana,ma kinau aga wo datagovi nadana ki nam̃elearum̃a. 

9Ma ku pe vasa parati ki tea sigsigleo wanogoe naloni napua aneana naga ega 
melu dua ki nia,go epe ta melu dua ki napua aneana mau, nae ega wo mate doko 
namarinaleotageleana aneana, ma nigo ku mauti namauriana anigo. 

10Go nigo naatamoli natuna, p̃a noa ki nasum̃a ni Israel, p̃a naga Natapiriana 
anigida go namarinaleosaana anigida eu doko gida doko, go tu mavunvunu 
nalakena nara, go tu mariatae mauri tapale save? 

11Pa noa ki da, p̃a naga, kinau a mauri Yehovah Sup̃e e noa e, go ada maro 
namateana ki tea sigsigleo mau, ma naga tea sigsigleo ega maradoa melu dua ki 
napua aneana po mauri.Kuga maradoa pa dua ki napua sa animu maganalakena 
ekasana kuga wo mate, nasum̃a ni Israel o? 

12Go nigo naatamoli natuna, pa noa ki narei anigo natuda maga pa naga 
Namarinaleoleanaana ki tea leana ega wo da pualua e naaleatia ni natapiriana 
aneana mau,go nalo ni nasigsigleoana ki tea sigsigleo,nae ega wo da dowo asa 
naaleatia waina ega maradoa pa dua kinasigsigleoana aneana mau, go tea waina 
e leana ega wo da mariatae mauri pae namarinaleoleanaana aneana 
mau,naleatia waina ega mari naleo sa. 

13A pe noa ki tea leana naga ega wo mauri lomau,ma e pe vavatu 
namarinaleoleanaana anean po mari namarinaleotageleana nawosiana leana 
aneana maga te sikai kakada e pe wo da pei tea midoakiparatikiana mau,ma ega 
wo mate doko namarinaleotageleana aneana waina e mari dagele asa 

14Go a pe noa ki tea sigsigleo a pe naga p̃a wo mate, go nae e pe maradoa m̃elu 
dua ki namarinaleosaana aneana po mari tea waina e pae nawotaeana go e leana. 

15Tea sigsigleo wanogoe e pe vitua liliua ki nanadisokiana,e pe vitua liliua ki tea 
waina e dape pavakoto asa e pe surata natawonakiana maga ni namauriana, po 
da mari namarinaleotageleana mau, nae ega womauri ega da mate mau. 

16Namarinaleosaana aneana maga waina e mari naleo sa asa te sikai kakada ega 
wo da pei tea midoakiana dip̃a e mau, e mari tea waina e pae nawotaeana go e 
leana ega wo mauri lomau. 

17Ma narei anigo natuda maga eu naga, Napua aginau maga eu da leana, ma nara 
e pei napua adeada waina e da leana. 

18Ragi waina tea leana e maradoa m̃elu dua ki namarinaleoleanaana aneana, po 
mari namarinaleotageleana, nae ega wo mate asa lomau. 

19Go ragi waina tea sigsigleo e maradoa m̃elu dua ki nasigsigleoana aneana, po 
mari tea waina e pae nawotaeana go e leana, nae ega wo mauri pae asa. 

20Ma nimu ku naga napua aginau e da leana mau, Nasum̃a ni Israel o, kinau aga 
wo pasap̃otae mu sara naata sikasikai kakamau pataka ni napua animu maga. 

21Go e pakilina natau kerualima sikai tamate dua ni naviragiluapavakotoana 
anigida doko atelagi kerualima kakana, nakup̃a kelima ni atelagi, naga tea sikai 
waina e sava m̃elu dua Yerusalem e umai punusi au, doko do naga natokoana pei 
tea atugiana 

22Ragimelu wanogoe pea ki e umai, a dogo nakasuana kasua ki Yehovah. Go 
waina naatamoli wanogoe e pakilina malipongi, Yehovah e dua au nakasuaana 
ni navasaana. 

23Go navasaana ki Yehovah e umai paki nau, po naga. 

24Naatamoli natuna nara waina eu doko maso maladi maga wanogoe ni navanua 
ni Israel eu pasa: doko do naga Abraham e sikina doko go nae e peani pioli ki 
navanua ma nigida tu laapa navanua e pei tea vituakiana paki gida e pei naveani 
pioli kiana sikai. 

25Nalakena tea wanogoe p̃a noa ki da, p̃a naga Yehovah Sup̃e e noa dapala nea, e 
naga. Nimu ku ganikani tava maga po sike namatamu maga paki idolo animu 
maga, po paki nada go kuga wo peani pioli ki navanua kite? 

26Ku pavatau lova animu, ku mari tea mamaragokiana go ku sikasikai mari 
nagoroi ki tea ni m̃aladigi kigo e pei tea mamaragokiana go kuga wo peani pioli 
ki navanua kite? 

27Pa noa dapala nea paki da, p̃a naga kinau a mauri go nara waina eu doko maso 
maladi maga euga wo dowo ki lova go nae waina e doko vanua welewela kinau 
aga wo pitua ki nia paki nalo tuavati naga ega vei tea kanidinomiana go nara 
waina eu doko tokora kasua paakagoroana maga go valea maga euga wo mate 
ki nasasanaanasa. 

28Go aga wo mari navanua ega vei maso maladi sikai, go tea ni nasaram̃agotoana 
sikai go navakilagiana ni nakasuana kakana ega wo makoto. Go tava maga ni 
Israel euga wo pei maso maladi dokogo te naata ega wo da surata duaduru asa 
mau. 

29Ragi wanogoe euga wo atae naga kinau a pei Yehovah ragi waina aga wo mari 
navanua ega vei maso maladi sikai nalakena tea mamaragokiana adeada maga 
mamu puti waina eu mari ra. 

30Go nigo naatamoli natuna narei anigo natuda maga eu pasa nalo kakana doko 
paaka maga go doko namata duaduru maga ni nasum̃a maga, eu pasa dum̃ada 
paki da sara naata paki taina eu naga, kuga umai a pavara ni mu asa po dogo 
navasana waina e dave m̃elu Yehovah. 

31Go eu rumai punusi ko pae taua maga, go eu doko natano naraem̃a eu pei narei 
aginau, go eu daki dorogo paki navasaana anigo maga ma eu kara mari pataka 
da nalakena eu pasa m̃om̃oa ki nawokada ma nap̃op̃oda e dausi tea ni 
natauluaana adeada. 

32Go p̃a leo eu midoa ki nia naga ku pei tea lega ki nalegaana maga ni 
nadodomiana, ki nadaleo wia lua sikai go tea wokati atae p̃ia nagalo 
sikainalakena eu daki dorogo paki navasaana anigo maga ma eu da mari pataka 
da mau. 

33Go ragi waina tea wanogoe ega wo pakilina p̃a leo e do umai ragi wanogoe euga 
wo atae naga profeta sikai e doko maleoputo kakada. 

Esekiel 34 

1Go navasaana ki Yehovah e umai paki nau po naga, 

2Naatamoli natuna pa veanoasai dip̃a tea leo paratiki maga ni Israel, pa 
veanoasai, po noa ki da, paki tea leoparatiki maga wanogoe p̃a naga, Yehovah 
Sup̃e e noa dapala nea e naga Ai ki tea leo paratiki maga ni Israel waina eu do 
dum̃ada paganira. Tea leo paratiki maga euga wo da peani shiip maga mau kite? 

3Nimu ku gani nam̃aladua, go ku dum̃amu sugoro mu ki wul, ku mari punue tea 
m̃anopunopu maga. Ma ku da pagani shiip maga mau. 

4Tea waina e manainai ku da dua e nakasuaana mau, go ku da mari pauri tea 
waina e sasana mau, go ku da pivisi tea vei wowori maga mau, go ku da piragi 
lilua ki tea waina e pei tea kopasiluaana pano mau, go ku da laaga tea waina e 
sasap̃o puoli mau. Ma ku maramara dap̃au ra ki namarikasuaana go ki 
nasuatoroana. 

5Go eu daperavera nalakena tea leo parati ki da e dika, go eu po pei navinaga agi 
nalo tuavati maga mamau puti ni namalasi, go eu daperavera. 

6Shiip anginau maga eu surata sasap̃o usuraki tava warua maga go doko sara 
tava vakilagi maga, shiip aginau maga eu daperavera usuraki narae ni 
maramana mamau go tea waina e leoususi ra kite leo laaga ara e dika. 

7Nalakaena tea wanogoe tea leoparatiki maga, kuga rogo navasaana ki Yehovah, 
kinau a mauri. 

8Yehovah Sup̃e e noa e, go nalakena shiip aginau maga eu po pei tea kati 
p̃oraeana sikai go shiip aginau eu po pei navinaga agi nalo tuavati maga mamau 
puti ni namalasi, nalakena tea leo parati ki da e dika, go nalakena tea leoparatiki 
aginau maga eu da leo laaga shiip aginau maga mau, ma tea leoparatiki maga eu 
dum̃ada pagani ra po da pagani shiip aginau maga mau. 

9Nalakena tea wanogoe nimu tea leoparatiki maga kuga rogo navasaana aginau. 

10Yehovah Sup̃e e noa dapala nea e naga kuga leo kinau a mari dip̃a tea leo 
paratiki maga, go aga wo datagovi shiip aginau maga paki nam̃elearuda, po mari 
ra euga ta moro pagani shiip maga mau, go tea leoparatiki maga euga wo da 

moro dum̃ara paganira mau, go aga wo pulua shiip aginau maga m̃elu dua ki 
nawokada naga euga da moro pei navinaga adeada mau. 

11Nalakena Yehovah Sup̃e e noa dapala nea, e naga, kuga leo kinau aga wo 
dum̃agu leousiusi shiip aginau maga po leo laaga ara. 

12Dapala waina tea leoparatiki sikai e leo laaga navata aneana ragi waina eu 
daperavera, dapala nogoe kinau ma aga wo leo laaga shiip aginau maga go aga 
wo pualua lua ra m̃elu dua ki sara tokora maga waina eu pei tea taperaverakiana 
ara naaleatia sikai ni napoporu maga go no namaligo wono. 

13Go aga wo piragi lua ra m̃elu dua ki narei maga, po piragi saisai ki da m̃elu dua 
ki navanua maga, go aga wo piragi ra umai paki navanua adeada, go aga wo 
pagani ra tava maga ni Israel, nadigi ni nap̃ap̃a noaisara maga, go tokora wia liu 
maga mamau puti ni navanua. 

14Go aga wo pagani ra doko napega wia,go loga adeada ega wo doko tava vakilagi 
maga ni Israel: tokora wanogoe euga wo one natano asa doko loga wia sikai, go 
euga wo ganikani malo kanikani m̃anopunopu sikai doko tava maga ni Israel. 

15Kinau aga wo dum̃agu pagani shiip aginau, go kinau aga wo mari ra euga one 
natano, Yehovah sup̃e e noa e. 

16Aga wo leo laga tea waina e sasapo puoli, go aga wo moro piragi lilua ki tea 
waina epei tea kopasiluana pano, go aga wo pivisi tea waina e maworawora,go 
aga mari pauri tea waina e sasana: Go aga wo taparaki tea manopunopu go tea 
kasua, aga wo pagani ra ki navasapotaeana. 

17Go nimu navata aginau o, Yehovah Supe e noa dapala nea nalo kakamu e naga, 
kuga leo, kinau aga wo pasapotae maleoputo ni shiip go ni shiip, go maleoputo 
ni shiip anoai maga go ni nainai anoai maga. 

18E da pataka mu mau naga kuga kanikani malo kanikani wia, ma e one mu one 
naga kuga wo pa puludoa te a kaniana animu waina e dupele ki namelemu, kite? 
Go waina ku munu noai maarumaga ma e one mu one naga kuga wo pasi paipai 
loa ki tea waina e dupele ki namelemu kite? 

19Go e one shiip aginau maga one naga euga kani tea waina nimu ku pa puludoa 
e ki namelemu, po munugi tea waina nimu ku pasi paipai loa ki nia ki namelemu 
kite? 

20Nalakena tea wanogoe Yehovah Supe e noa ki da, e naga kuga leo kinau aga wo 
dumagu paspotae namawota ni katel manopunopu go ni katel magura. 

21Nalakena nimu ku die ra ki navidimu go ki napaum, po suai tea manainai maga 
ki napati ni napaumu, pa pa ku daperaveraki da paki sara tokora. 

22Nalakena tea wanogoe aga wo mauti pauri navata aginau, go euga wo da moro 
ei tea katiporaeana sikai mau: Go kinau aga wo pasapotae namawota ni shiip. 

23Go aga wo sike lawo ki tea leoparatiki sikai maau dapau ra, tea suasua aginau 
David, go nae ega wo pagani ra; nae ega wo pagani ra, go ega wo pei tea leoparati 
ki da. 

24Go kinau Yehovah aga wo pei Supe adeada, go tea suasua aginau David ega wo 
tea maraki doko maleoputo kakada; kinau Yehovah a noa e. 

25Go aga wo mari navasasokiana sikai ni natamateana paki da, go aga wo mari 
nalo tuavati sa maga euga melu dua ki navanua; go euga doko navavatuana doko 
maspalo po maturu doko mala ni nakau maga. 

26Go aga wo mari ra, nara ma tokora maga dalivirigoro tava aginau, euga vei 
nalakena ni navasamatakiana; go aga wo mari narikiti ega powo ragi kakana; 
narikiti maga ni navasamatakiana. 

27Go nakau ni vanua ega wo dau ki nawana, go natano ega wo pitua ki 
navinagana go euga wo doko damate doko navanua adeada; go euga wo atae 
naga kinau a pei Yehovah ragi waina aga wo mari kotovi tea walagoto maga ni 
nakau ni nanoa adeada, go ragi waina aga wo pualua ra melu dua ki namelearu 
ni tea maga waina eu mari ra eu pei naviti adeada. 

28Go euga wo da moro pei tea vutiluapavakotoana sikai ki tea ni nalauna pota 
maga mau, go nalo tuavati ni navanua ega wo da dinomi ra mau; ma euga wo 
doko pia dokogo tea waina ega vakamatakua ki da ega wo dika. 

29Go aga wo madeadasike lawo ki tiko ni navinaga, go euga wo da moro 
mavunvunu ki navitoloana navanua mau, kite pei tea dododaoana ki tea ni 
nalauna pota maga mau. 

30Go euga wo atae naga kinau Yehovah Supe adeada, a doko sikoti ra doko, go 
naga nara nasuma ni Israel, eu pei narei aginau, Yehovah Supe e noa e. 

31Go nimu ku pei shiip aginau maga, shiip ni napega aginau, go kinau a pei Supe 
animu, Yehovah Supe e noa e. 

Esekiel 35 

1Go navasaana ki Yehovah e moro umai paki nau, po naga. 

2Naatamoli natuna, p̃a lawo ki naraem̃a dip̃a tava Seir, po peanoasai dip̃a e. 

3Go p̃a noa ki nia, p̃a naga, Yehovah Sup̃e e noa dapala nea, e naga p̃a leo, kinau 
a mari dip̃a ko tava Seir o, go aga wo sai ki nam̃elearugu dip̃a ko, go aga wo mari 
ko p̃a vei maso maladi sikai go tea ni nasaram̃akotoana sikai. 

4Aga wo mari natokoana kakam̃a maga euga makaka one, go p̃a wo pei maso 
maladi doko, go p̃a wo atae naga kina a pei Yehovah . 

5Nalakena ku midoa ki parati ki nakokonaana sikai pitip̃atip̃a, po pitua ki Israel 
natuna maga paki nakasuaana ni lova ragi ni narogokitesaana adeada, ragi ni 
navaratiana edaku mau adeada 

6Nalakena tea wanogoe, kinau a mauri, Yehovah Supe e noa e, go aga wopitua 
kigo paki nada, go nada wo kopasi ko: nalakena sogi ni nada e liko ako, nalakena 
tea wanogoe nada ega wo kopasi ko. 

7Dapala nogoe aga wo mari tava Seir ega vei nasaram̃akotoana sikai, go maso 
m̃aladi sikai; go aga wo daelua m̃elu dua ki nia naata waina e surata umai paki 
asa,go naata waina e moro surata pano. 

8Go aga wo pakavuro tava kakana maga ki tea atugiana kakana maga: nara waina 
eu pei tea atugiana ki lova euga wo dowo tava kakam̃a maga go nap̃aloa kakam̃a 
maga go nap̃ap̃a noaisara kakam̃a maga mamau puti. 

9Aga wo mari ko p̃a vei maso maladi doko mau doko, go naatamoli ega wo dika 
natokoana kakam̃a maga: go kuga atae naga kinau a pei Yehovah. 

10Nalakena ku naga, nalauna dua waia go navanua dua waia eroga wo pei tea 
aginau, go nigida tuga wo peani ra; go Yehovah e dogo e: 

11Nalakena tea waganoe kinau a mauri, Yehovah Sup̃e e noa e, go kinau aga wo 
mari paki go ega tapala namaetoana anigo, go ega tapala naroitoiana anogo 
waina ku pisei ki nia nalakena natokoaana anigo dip̃a ra; go aga wo dum̃agu mari 
au aga tea ataeana ako,ragi waian aga wo pasap̃otae ko. 

12Go p̃a wo atae naga kinau Yehova a dogo navasasakiana anigo maga mamau 
puti waina nigo ku laelaea ragi waina ku pasa asa dip̃a tava maga ni Israel, doko 
naga, eu pei tea maraiana eu pei maso maladi one, eu pei tea vituakiana paki gida 
naga tga dinomi ra. 

13Go ki dum̃amu mari lagilagi dip̃a au: go kinau a dogo e. 

14Yehovah Sup̃e e noa dapala nea, e naga. Aga wo mari ko pa vei maso maladi 
one, go maramana mamau ega wo laelaea. 

15Dapala waina nigo ku laelaea ragi waina tea veani piolikiana ki nasum̃a ni 
Israel e pei maso maladi doko tava Seir o, go Edom mamau, tea mamau puti 
kakana: go euga wo atae naga kinau apei Yehovah. 

Esekiel 36 

1Go nigo, naatamoli natuna, p̃a veanoasai paki tava maga ni Israel, p̃a naga, nimu 
tava maga ni Israel, kuga rogo navasaana ki yehovah. 

2Yehovah Sup̃e e noa dapala nea, e naga, nalakena tea kokona e pasa dip̃a mu, e 
naga Aha! Go e moro naga tokora vakilagi maga ni tuai eu pei tea veaniana 
anigida, tu peani ra. 

3Nalakena tea wanogoe p̃a veanoasai, po naga,Yehovah Sup̃e e noa dapala nea, e 
naga, nalakena eu mari ko ku pei maso maladi doko, po pasi puludoa ki mu 
daliviri, naga p̃a vei tea veaniana sikai agi nalauna p̃ota maga, go ku pei tea tape 
takatiana paki nagole ni tea vasa maga, po pei tea vasasaikana ki narei: 

4Nalakena tea wariogoe, nimu tava maga ni Israel, kuga rogo navasaana ki 
Yehovah Sup̃e; Yehovah Sup̃e e noa dapala nea paki tava warua maga go paki 
tava sula maga, paki nap̃ap̃a noaisara maga, go paki nap̃aloa maga, paki maso 
maladi makaka maga go paki natokoana maga waina eu pei tea toropusiana 
doko,waina eu po pei tea vutilua pavakotoanasikai go tea vasadoana sikai ki 
nalauna p̃ota maga waina eu doko daliviri: 

5Nalakena tea wanogoe Yehovah Sup̃e e noa dapala nea, e naga, doko 
navivitinuana ni natotowokasuaana aginau, a pasa dip̃a nalauna p̃ota maga, go 
dip̃a Edom mamau, waina eu dum̃ada noa ki nalaelaeaana ni nap̃op̃oda mamau, 
go ki nakokoaana ni naatada, naga navanua aginau e pei tea veaniana sikai, naga 
euga veani a po puti lua pavakoto asa: 

6Nalakena tea wanogoe, p̃a veanoasai nalo ni navanua ni Israel, go p̃a noa ki tava 
maga sula maga, ki nap̃ap̃a noaisara maga go ki nap̃aloa maga, p̃a naga Yehovah 
Sup̃e e noa dapala nea, e naga, kuga leo, kinau a pasa natotowokasuana aginau 
go namaritausuana aginau, nalakena ku sua navasapinoana ni tea ni nalauna 
p̃ota 

7Nalakena tea wanogoe Yehovah Sup̃e e noa dapala nea, e naga kinau a sike 
nam̃elearugu, doko do naga, tea ni nalauna p̃ota maga waina eu doko 
dalivirigoroko nara euga wo dum̃ada sua navasapinoana adeada. 

8Ma nimu tava maga ni Israel, kuga wo siria ki aramu, po dau ki nawamu agi 
narei aginau Israel nalakena eu pei maladigi naga euga umai. 

9Nalakena kuga leo kinau a sikoti mu, go aga wo maradoa paki mu, go kuga wo 
pei tea kiliana, po pei tea lawoana. 

10Go aga wo mari naatam̃oli euga laapa kiamu, nasum̃a ni Israel mamau nogo, 
tea mamau puti kakana: go naatam̃oli ega moro doko natokoana maga, go tokora 
makaka maga euga wo moro pei tea tavagipiriana: 

11Go aga wo mari naatamoli go nalo tuavati euga wo laapa kiamu: go euga wo 
pakawora po laapa: go aga wo mari mu kuga wo doko dapala ku doko ragi vea 
animu maga,po mari p̃ia paki mu liu sala vea animu maga: go kuga wo atae naga 
kinau a pei Yehovah. 

12Go aga wo mari naatamoli maga euga surata ako, narei aginau Israel nogo; go 
euga wo peani ko, go p̃a wo pei tea veani piolikiana adeada, go p̃a wo da moro 
mari puoli ki natuda maga ki namateana mau. 

13Yehovah Sup̃e e noa dapala nea, e naga, nalakena eu noa kigo, eu naga, nigo ku 
dinomi naatam̃oli maga,go ku mari puoli ki nalauna anigo natuda maga ki 
namateana. 

14Nalakena tea wanogoe p̃a wo da moro dinomi naatam̃oli maga mau, kite mari 
puoli ki nalauna mau. 

15Yehovah Sup̃e e noa e; Go aga wo da moro suasua ki tea ni nalauna p̃ota maga 
naga euga moro pasa pinoa ki mu mau, go p̃a wo da moro sua navasadaoananki 
narei maga mau, po da moro mari nalauna anigo ega tapilagona mau, Yehovah 
Sup̃e e noa e. 

16Go navasaana Yehovah e moro umai paki nau, po naga. 

17Naatam̃oli natuna, ragi waina nasum̃a ni Israel eu doko navanua adeada doko, 
eu mari a e pei tea mamaragokiana ki napua adeada go ki natomariana adeada 
maga: napua adeada naraegu e pei tea mamaragokiana, dakiusi nagoroi sikai 
doko atelagi aneana. 

18Nalakena tea wanogoe a daki namaritasuana aginau paki da nalakena nada 
waina nara eu daki nia navanua,go nalakena eu mari ae pei tea mamaragokiana 
ki nasup̃e adeada maga: 

19Go a daperaveranki da m̃aleoputo ni nalauna maga, go eu pei tea sapurakiana 
usuraki navanua maga: a pasap̃otae ra pataka ni napua adeada, go pataka ni 
natomariana adeada maga. 

20Go ragi waina eu paki nalauna maga,tokora waina eu paki asa pano eu mari 
nagisagu tapu e pei tea moli; nalakena naatam̃oli maga eu noa nalo kakada, eu 
naga, tea maga waia eu pei narei ki Yehovah,ma eu pei tea kopasiluana m̃elu dua 
ki navanua adeada pano. 

21Ma kinau a midoa ki nasigisagu tapu, waina nasum̃a ni Israel eu mari m̃oli ki 
nia m̃aleoputo ni nalauna maga, tokora waina eu paki ara pano. 

22Nalakena tea wanogoe p̃a noa ki nasum̃a ni Israel, p̃a naga, Yehovah Sup̃e e 
noa dapala nea, e naga kinau a da mari tea waia nalakena nimu nasum̃a ni Israel 
o, ma nalakena nagisagu tapu, waina nimu ku mari moli ki nia m̃aleoputo ni 
nalauna maga, tokora waina ku paki ara pano. 

23Go aga wo dapugoro nagisagu waina e p̃arua, waina e pei tea mariana e pei tea 
m̃oli usuraki nalauna maga, e p̃arua Pa natuna, ragi waina nimu ku mari m̃oli ki 
nia m̃aleoputo kakada; gonalauna maga euga wo atae naga kinau a pei Yehovah, 
Yehovah Sup̃e e noa e, ragi waina aga wo pei tea tapugoroana dokoako 
namatada. 

24Nalakena aga wo piragi lua mu pa dua ki m̃aleoputo ni nalauna maga,po piragi 
saisai ki mu m̃elu dua ki navanua maga mamauputi, po piragi mu umai paki 
navanua animu. 

25GO aga wo meseura ki noia tautau paki mu, go kuga wo tautau: aga wo mari 
mu kuga tautau pa dua ki tea mamaragokiana mamau animu, go pa dua ki 
nasup̃e animu maga mamauputi. 

26Go aga wo dua mu p̃op̃o vau sikai, go aga wo doropusi naatana vau sikai ega 
toko nap̃alaumu: go aga wo dape lua p̃op̃o ni vatu m̃elu dua ki nap̃okasimu go 
aga wo dua mu p̃op̃o sikai ni nap̃okasi. 

27Go aga wo doropusinaatagu ega toko nap̃alaumu, po mari mu kuga surata pae 
natawonakiana aginau maga, go kuga wo pavaigoro navasap̃otaeana aginau 
maga po mari pataka da. 

28Go kuga wo doko navanua waina a dua tamamu maga asa; go kuga wo pei narei 
aginau, go kinau aga wo pei Sup̃e animu. 

29Go aga wo mauti pauri mu m̃elu dua ki tea mamaragokiana animu maga 
mamau puti: go aga wo soso korn umai, go aga wo mari a ega wo p̃arua, po da 
dorpusi navitoloana ega toko mu mau. 

30Go aga wo mari nakau ega tau p̃arua naga kuga ta moro sua nadodoaoana ni 
navitoloana m̃aleoputo ni nalauna maga mau. 

31Ragi wanogoe kuga wo moro midoa ki napua sa animu maga, go natomariana 
animu maga waina eu p̃ia mau; go kuga wo dum̃amu mamarago ki mu 
namatamu, nalakena namarinaleotageleana animu maga go nalakena tea 
mamaragokiana animu maga. 

32E da pei nalakena nimu naga aga mari a mau, Yehovah Sup̃e e noa e, ega vei tea 
ataeana paki mu: kuga matamaliere po pinovinoi nalakena napua animu maga 
nasum̃a ni Israel o. 

33Yehovah Sup̃e e noa dapala nea e naga, doko naleatia waina aga wo mari 
dautau ki mu m̃elu dua ki namarinaleotageleana animu maga mamau puti, aga 
wo mari naatamoli ega moro doko natokoana maga,go tokora makaka maga 
euga wo moro pei tea tavagipiriana. 

34Go navanua waina e pei maso maladi ega wo pei kiliana, ega ta moro pei maso 
maladi dokonamata ni tea maga waina eu surata liu sa mau. 

35Go euga wo naga, navanua waia waina e pei maso maladi doko e po dakiusi 
roara ni Eden; go natokoana makaka go maso maladi go sapuraki one maga, eu 
po pei tea p̃aakagoroana, go naatam̃oli e doko ara. 

36Ragi wanogoe nalauna maga waina eu pei tea toropusiana doko dalivirigoro 
mu, euga wo atae naga kinau Yehovah, kinau a davagi piri tea sapuraki one maga, 

po lalawo tokora waina e pei maso maladi doko: kinau Yehovah a pasa asa, go 
kinau aga wo mari a. 

37Yehovah Sup̃e e noa dapala nea, e naga, go aga wo suasua ki nasum̃a ni Israel 
naga euga vusuusu paki nau nalo kakana, naga aga madeada mari a: aga wo mari 
naatam̃oli adeada maga euga wo disu po laapa dakiusi navata sikai 

38Dapala navata raki naviriana, dapala navata ni Yerusalem doko nasaisaiana 
tatutakiana kakana maga; dapala nogoe natokoana makaka maga euga wo pei 
tea vakavuroana ki navata maga ni naatam̃oli: go euga wo atae naga kinau a pei 
Yehovah. Naata ni Yehovah. 

Esekiel 37 

1Namelearu ni Yehovah e doko au, go e piragi lua au pano ki naata ni Yehovah, 
po lawo ki nau a doko m̃aleoputo ni nap̃aloa; go e pura ki navatu maga; 

2Go e mari au a surata usuraki m̃aleoputo kakada: go kuga leo, nara eu laapa 
doko narae ni nap̃aloa; go p̃a leo, eu garagara p̃arua. 

3Go e noa ki nau, e naga, naatamoli natuna, navatu maga waia eu mariatae mauri 
kite? Go a pasdara, po naga, Yehovah Sup̃e o,nigo ku atae a. 

4Go e moro noa ki nau e naga, p̃a veanoasai nalo ni navatu garagara maga waia, 
po noa ki da, p̃a naga nimu navatu garagara maga o, kuga rogo navasaana ki 
Yehovah. 

5Yehovah Sup̃e e noa dapala nea paki navatu maga waia,e naga, kuga leo, aga wo 
sili paki nap̃alaumu, go kuga wo mauri. 

6Go aga wo doropusi nawa maga euga toko mu, go aga wo mari nap̃okasi ega 
sokagoro mu, go aga wo kovagoro mu ki nawili,po doropusi namero ni 
namauriana ega toko nap̃alaumu, go kuga wo mauri, go kuga wo atae naga kinau 
a pei Yehovah. 

7Go a Peanoasai dapala waina a pei tea tip̃akiana asa: go rag waina a do 
peanoasai, nasaruru sikai e dokom go kuga leo, naruru sikai, go navatu maga eu 
dum̃ada sokarira ki navatu paki navatu. 

8Go a leo, go p̃a leo, nawa maga eu doko ara, go nap̃okasi e sokagoro ra, go nawili 
e kovagorora: ma namero ni namauriana e dika ara. 

9Go e noa ki nau, e naga, p̃aveanoasai paki nalagi, p̃aveanoasai, naatam̃oli 
natuna, po noa ki nalagi, naatam̃oli natuna, po noa ki nalagi, p̃a naga, Yehovah 
Sup̃e e noa dapala nea, e naga, p̃a m̃elu pae nalagipati umai, namero ni 
namauriana o, po mero dua tea maripunueana maga waia naga euga mauri. 

10Go a peanoasai dapala waina e dip̃aki nau asa, go namero ni namauriana e 
umai paki da, go eu mauri, po lawodu ki natuada maga, eu pei taua warua liu 
sikai ni naatam̃oli. 

11Go e noa ki nau, e naga, Naatamoli natuna, navatu maga waia eu pei nasum̃a 
mamau ni Israel: p̃a leo, eu naga, navatugida eu gargara, naleogoroana anigida 
maga eu panopuoli; tu pei tea taeluana pano. 

12Nalakena tea wanogoe p̃a veanoasai po noa kida, p̃a naga, Yehovah Sup̃e e noa 
dapala nea, e naga, kuga leo, aga mari mu kuga sake m̃elu dua ki matigomu maga, 
po mari mu kuga sake m̃elu dua ki matigomu maga umai, narei aginau o; go aga 
wo piragi mu paki navanua ni Israel. 

13Go kuga wo atae naga,ragi waina aga wo p̃olagati matigomu maga, po mari mu 
kuga sake m̃elu dua ki matigomu uami, narei aginau o. 

14Go aga wo doropusi naatagu ega toko nap̃alaumu, go kuga wo mauri, go aga 
wo lawo ki mu kuga tokonavanua animu doko: go kuga wo atae naga kinau 
Yehovah, kinau a pasa asa, po pakavuro e Yehovah e noa e. 

15Go navasaana ki Yehovah e moro paki nau. 

16Go nigo naatam̃oli natuna, Pa tape nakau welewelea sikai, Po midiri tea waia 
asa, agi Yuda, go agi Israel natuna maga waina eu mamau: go p̃a tape nakau 
welewelea mamau sikai, po midri tea waia asa, agi Yosef, go agi nasum̃a mamau 
ni Israel waina eu mamau doko. 

17Go p̃a mari ra eroga saisai po pei nakau welewelea sikai maau, naga eroga vei 
tea sikai maau doko nam̃elearum̃a. 

18Go ragi waina narei anigo natuda maga euga wo pasa pakigo, po naga, p̃a wo 
da pisei ki gami nasava waina ku mari a mau kite? 

19Pa noa ki da, p̃a naga Yehovah Sup̃e e noa dapala nea, e naga, kuga leo, aga wo 
dape nakau welewela ni Yosef, waina e doko; nam̃elearu ni Efraim, go nalauna 
maga ni Isarel waina eu mamau doko; go aga wo mari ra eroga saisai, nara ma 
nakau welewela ni Yudah,po mari ra eroga vei nakau welewelea sikai maau, go 
eroga wo pei tea sikai maau doko nam̃elearugu. 

20Go nakau welewelea maga waina ku midiri doko ara, eroga wo doko 
nam̃elearum̃a namatada maga. 

21Go p̃a noa ki da, p̃a naga, Yehovah Sup̃e e noa dapala nea, e naga, Kuga leo, aga 
wo Piragi lua Israel natuna maga m̃elu m̃aleoputo ni nalauna maga, waina eu 
paki ara pano, go aga wo, piragi saisai ki da daliviri, po piragi ra umai paki 
navanua adeada. 

22Go aga, wo mari ra eroga vei nalauna sikai maau navanua warogoe, doko tava 
maga ni Israel; go nawota sikai maau ega wo maraki puti ra: go eroga wo da 
moro pei nalauna dua ipau, go eroga wo da moro pei namarakiana dua mau: 

23Go euga wo da moro dum̃ada mari ra euga vei lea mamaragokiana ki idolo 
adeada maga mau, kite ki tea karaikitaana adeada maga mau, kite ki natapiriana 
adeada te seara kakada mau: ma aga wo mauti pauri ra m̃elu dua ki tokora 
tokoana adeada maga mamauputi, waina eu mari naleo sa asa, go aga wo mari 
dautau ki da: dapala nogoe euga wo pei narei aginau, go kinau aga wo pei Sup̃e 
adeada. 

24Go tea suasua aginau David ega wo pei nawota dap̃au ra; go euga wo peani tea 
leoparatiki sikai, maau: go euga wo surata navasap̃otaeana aginau maga, po 
pavaigoro natawonakiana aginau maga, po mari pataka da. 

25Go euga wo doko navanua waina a dua tea suasua aginau yakob asa, tokora 
waina tamamu maga eu pea doko asa; go euga wo doko asa, nara ma natuda 
maga, go natuda natuda maga, pa pa po du mau du: go tea suasua aginau David 
ega wo pei tea maraki adeada pa pa po du mau du. 

26Go aga wo mari navasasokiana sikai ni natamateana paki da: ega wo pei 
navasasokiana sikai pakida waina ega tu du po du mau du: go aga wo lawo ki da, 
po mari ra euga laapa, go aga wo lawo ki tokora tapu aginau ega toko m̃aleoputo 
kakada pa pa ega tu mau du. 

27Go nasum̃a tokoana aginau ega wo doko kiada; go kinau aga wo pei Sup̃e 
adeada, go nara euga wo pei narei aginau. 

28Go nalauna maga euga wo atae naga kinau a pei Yehovah waina a tapugoro 
Israel, ragi waina tokora tapu aginau ega wo doko m̃aleoputo kakada pa pa ega 
tu mau du. 

Esekiel 38 

1Go navasaana ki Yehovah e umai I paki nau, po naga. 

2Naatam̃oli natuna, p̃a lawo ki naraem̃a ega leo paki Coc, ni navanua ni Macoc, 
tea maraki ni Rosh, Meshek, go Tubal,go p̃a veanoasai dip̃a e, p̃a naga. 

3Yehovah Sup̃e e noa dapala nea, e naga, p̃a leo, kinau a mari dip̃a ko, Coc O, tea 
maraki ni Rosh, Meshek, go Tubal. 

4Go aga wo mari ko p̃a liliu pano, go aga wo doropusi tagau maga nasum̃a maga, 
go aga wo piragi lua ko, nimu ma taua mamau ni navakalo anigo, horse maga, go 
naatamoli sakesaake horse maga, euga vei tea sugoroana ki sugoro ni vatu, taua 
warua sikai pilake sila go nakokoro, euga wo mamau puti puati lova. 

5Persia, Kush, go put euga sikoti ra; tea mamau puti kakada euga vilake 
nakokoro go kalupau ni vatu: 

6Comer, nara ma taua aneana mamau puti; nasum̃a ni Tokarmah doko 
namatap̃ago edaku maga ni north, nara ma taua aneana mamau puti: narei laapa 
euga sikoti ko. 

7Pa mari m̃ata, io, p̃a tum̃ama mari mata kigo, nigo go taua anigo maga mamau 
puti waina eu pei tea saisaikiana pakigo, go pa madeada pei tea vavaigoro sikai. 

8Edaku ki naaleatia laapa p̃a wo pei tea leopunusiana: doko natau edaku mau 
maga p̃a wo umai dip̃a navanua waina e pei tea viragililiuakiana m̃elu dua ki 
lova, waina e pei tea saisaikiana m̃elu dua ki narei laapa, doko tava maga ni 
Israel, waina e pei maso maladi doko mau doko: ma e pei tea viragilua ana m̃elu 
duaki narei maga, go euga wo doko navavatuana doko, tea mamau puti kakada 

9Go pa wo sake, p̃a wo umai dapala suitaviro sikai, p̃a wo dakiusi napopouru 
sikai naga p̃a wo Kovagoro navanua, nigo go taua maga mamau puti, go 
laapa,euga sikoti ko. 

10Yehovah Sup̃e e noa dapala nea, e naga, ega wo pakilina naaleatia wanogoe, 
naga naleo maga euga wo umai paki namidodoana anigo, go p̃a wo midoa p̃ai 
namidoakipaiana sa sikai: 

11Go p̃a wo naga, Kinau aga wo sake paki navanua ni natokoana maga waina eu 
dika ki p̃aaka; aga wo punusi tea maga waina eu doko dam̃ate, waina eu doko 
navavatuana doko, waina eu mamau doko tokora waina e da pei tea 
p̃aakagoroana mau, waina e dika ki tea walagoto maga go ki namata pua maga 

12Naga p̃a tape pavakoto tea tape-lua pavakotoana go naga pa tape pavakoto tea 
vuti-lua-pavakotoana; naga pa roa nam̃elearum̃a dip̃a maso maladi maga waina 
naatam̃oli e po moro doko ara, go dip̃a narei waina eu pei tea vira-gisaisai-kiana 
m̃elu dua ki nalauna maga, waina eu pei talakea ni katel go naloriki maga,waina 
eu doko m̃aleoputo ni maramana doko. 

13Sheba, go Dedan, go tea vakokoto maga ni Tarshish, nara ma laion tureai 
kakada maga mamauputi, euga wo noa kigo, euga wo naga, Ku po umai naga p̃a 
tape pavakotoana tea tape lua pavakotoana kite? Ku po saisai ki taua anigo naga 
p̃a tape pavakoto tea vutiluapavakotoana, kite? Naga pa viragi lua pavakoto 
silver go kold, naga p̃a viragi lua pavakoto katel go naloriki maga, naga p̃a viragi 
lua pavakoto tea vuti lua pavakotoana warua kite? 

14Nalakena tea wanogoe naatamoli natuna, p̃a veanoasai, po noa ki Coc, p̃a naga, 
Yehovah Sup̃e e noa dapala nea, e naga, doko naaleatia wanogoe ragi waina narei 
aginau Israel euga wo doko dam̃ate doko, p̃a wo da atae a mau, kite? 

15Go p̃a wo pae kiama umai, m̃elu dua ki namatap̃ago edaku maga ni north, nigo 
go narei laapa kuga mamau,doko do sakesaake horse maga, tea mamau puti 
kakada, taua warua sikai go taua ni naatam̃oli marimatua maga ni navakalo: 

16Go p̃a wo sake umai dip̃a narei aginau Israel, dapala napopouru sikai doko do 
kovagoro navanua; ega wo pakilina naaleatia edaku maga, naga aga wo mari ko 
p̃a wo umai dip̃a navanua aginau, naga nalauna maga euga atae au,ragi waina 
aga wo mari natapuana aginau ega vei tea ataeana pae ako, Coc O, kivea ki 
namatada maga. 

17Yehovah Sup̃e e noa dapala nea e naga, nigo ku pei nae waina Kinau a pasa nalo 
kakam̃a ragi ni tuai pae tea suasua aginau profeta maga ni Israel, waina eu 
peanoasai natau laapa naaleatia maga wanogoe naga aga wo mari ko p̃a wo mari 
dip̃a ra, kite? 

18Go ega wo pakilina naaleatia wanogoe, ragi waina Coc ega wo umai dip̃a 
navanua ni Israel, Yehovah Sup̃e e noa e, naga namaritausuana aginau ega wo 
sake umai paki naraegu. 

19Nalakena kinau a pasa natotowokasuaana aginau go namaritausuana vivitinu 
aginau, a naga, lomau naaleatia wanogoe nauru warua sikai ega wo pakilina 
navanua ni Israel; 

20Dapala waina naika maga ni natasi, go manu maga ni namalopa, go nalo mauri 
maga ni vanua, go nalo kakaravi maga mamau puti waina eu kakaravi natano, go 
naatamoli maga mamau puti waina eu doko narae ni maramana, euga wo 
duruuru naraegu, go tava maga euga wo pei tea nadikiana pakitano, go napatira 
maga euga wo Pevera, go p̃aaka maga mamau Puti euga wo sapura ki Paki 
natano. 

21Go aga wo soso lova sikai umai dip̃a e usuraki tava aginau maga mamau puti, 
Yehovah Sup̃e e noa e: lova ki sara naata ega wo dip̃a taina. 

22Go aga wo Parati a ki nasasanaana sa go ki nada; go aga wo pue a, nara ma taua 
aneana maga mamau puti go narei laapa waina eu mamau doko, ki usa lelep̃esi 
sikai, go ki usa ni vatu warua maga, ki nakapu, go ki brimstone. 

23Go aga wo dum̃agu mari au aga vei tea samasamaniana, po mari natapuana 
aginau ega vei iea adaeana, go aga wo dum̃agu mari au aga vei tea ataeana 
namata ni nalauna laapa; go euga wo atae naga kinau a Pei Yehovah. 

Esekiel 39 

1Go nigo naatam̃oli natuna, p̃a veanoasai paki Coc, po naga Yehovah Sup̃e e noa 
dapala nea, e naga, Pa leo, kinau a mari dip̃a ko, Coc O, tea maraki ni Rosh, 
Meshek, go Tubal. 



1648 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

2Go aga wo mari ko p̃a liliu pano, po digo ko Pano, go aga wo mari ko p̃a sake pae 
namatap̃ago edaku maga ni north umai; go aga wo mari ko p̃a mari dip̃a tava 
maga ni Israel. 

3Go aga wo p̃oka lua naasu anigo m̃elu dua ki nam̃elearum̃a ni mawiri, po mari 
nalua anigo maga euga rowo m̃elu dua ki nam̃elearum̃a ni matua. 

4Pa wo dowo tava maga ni Israel, nigo go taua maga mamau puti anigo, go narei 
maga waina eu sikoti ko doko: aga wo pitua kigo paki manu katip̃orae visarasara 
maga, go paki nalo tuavati maga, naga p̃a vei tea kanidinomiana. 

5P̃a wo dowo vanua welewela: nalakena kinau a pasa asa, Yehovah Supe e noa e. 

6Go aga wo dip̃aki lua nakapu sikai dip̃a Macoc, go dip̃a tea maga waina eu dbko 
navavatuana doko naureure maga: go euga wo atae naga kinau a Pei Yehovah. 

7Go aga wo mari nagisagu tapu ega vei tea ataeana m̃aleoputo ni narei aginau 
Israel; go aga wo da moro suasua mau naga nagisagu tapu ega vei tea mariana 
ega vei tea m̃oli: go nalauna maga euga wo atae naga kinau a pei Yehovah, Tea 
tapu ki Israel. 

8P̃a leo, e do umai, go ega wo Pei tea vakavuroana, Yehovah Sup̃e e noa e; e pei 
naaleatia waina a pasa nalo kakana. 

9Go tea maga waina eu doko natokoana maga ni Israel euga wo dave pano, go 
euga wo dokoni nalikau maga ni navakalo euga vei nakapu adeada maga, sila 
maga go nakokoro maga, naasu maga go nalua maga, go naio vuru maga go naio 
varau maga, go euga wo mari ra euga vei nakapu adeada natau ega larua. 

10Dapala waina euga wo da p̃owota pae vanua mau, kite dae kotovi nakau sikai 
mala ni nakau mau; nalakena euga wo dokoni nalikau maga ni navakalo euga vei 
nakapu adeada maga: go euga wo puti lua pavakoto tea maga waina eu pea puti 
lua pavakoto ara, po dape pavakoto tea maga waina eu pea dape pavakoto ara, 
Yehovah Sup̃e e noa e. 

11Go ega wo Pakilina naaleatia wanogoe, naga aga wo dua Coc tokora rogoana 
sikai doko Israel ega vei matigona, nap̃aloa ki tea maga waina eu surata duagoto 
taleva ni elo sake ni natasi: go ega wo dugoro tea maga waina eu surata duagoto 
asa: go tokora wanogoe eriga wo ova ki Coc asa, nara ma taua mamau puti 
aneana: go euga wo soso e ki Nap̃aloa ni Hamon coc. 

12Go atelagi larua nasum̃a ni Israel euga wo doko ova ki da, naga euga mari 
navanua ega tautau. 

13Naatatoko maga mamau puti ni navanua euga wo ova ki da; go ega wo 
madeada pei nadodomadaganiana sikai naaleatia waina kinau aga wo pei tea 
samasamaniana asa, Yehovah Sup̃e e noa e. 

14Go euga wo dap̃otawotae naatamoli maga waina euga surata usuraki navanua 
pitip̃atip̃a, naga euga ova ki tea maga waina eu surata duagoto, waina eu pei tea 
toropusiana doko narae ni navanua, naga euga mari a ega tautau: atelagi larua 
euga wo nopu, go euga wo leousiusi. 

15Go nara waina euga surata usuraki navanua, euga wo surata usuraki asa; go 
ragi waina te sikai kakada ega vunusi navatu sikai ni naataim̃oli, ega wo sike 
lawo ki navaivaiana sikai nap̃irikiana, pa pa tea ovaki maga euga wo ova ki nia 
nap̃aloa ni Hamon coc. 

16Go Hamonah ega wo pei nagisa ni natokoana sikai. Dapala nogoe euga wo mari 
navanua ega tautau. 

17Go nigo naatam̃oli natuna, Yehovah Sup̃e e noa dapala nea, e naga, p̃a vasa paki 
manu visarasara maga, go paki sara nalo tuavati ni navanua, po naga, kuga 
tum̃amu saisai ki mu, po umai; kuga saisai daliviri po umai paki naviriana aginau 
waina kinau aga wo manimu piri ara, naviriana warua sikai doko tava maga ni 
Israel, naga kuga kani nap̃okasi po munu nada. 

18Kuga wo gani nap̃okasi ni tea kasua maga, po munu nada ni tea maraki maga 
ni maramana, ni shiip anoai maga, ni shiip natuna maga, go ni naninani maga, go 
ni kau anoai maga, waina eu mamau puti pei tea m̃anopunopu maga ni Bashan. 

19Go kuga wo gani nap̃eletia pa pa kuga wo puka asa, po munu nada pa pa kuga 
wo matamaloku asa ni naviriana aginau waina aga wo manimu piri asa. 

20Go doko wede ni nakaniana aginau, kuga wo puka ki horse maga go ki tea 
sakesaake ara maga, ki naatamoli kasua maga, go ki naatamoli visarasara maga 
ni navakalo, Yehovah Sup̃e e noa e. 

21Go aga wo lawo ki nasamasamaniana aginau ega toko m̃aleoputo ni nalauna 
maga, go nalauna maga mamau puti euga wo punusi navasap̃otaeana aginau 
waina a pakavuro e, go nam̃elearugu waina a nadi ki nia doko ara. 

22Go nasum̃a ni Israel euga wo atae naga kinau a pei Yehovah Supe adeada, pae 
naaleatia wanogoe pa pa ega tu mau du. 

23Go nalauna maga enga wo atae naga nasum̃a ni Israel e pei tea 
viragiluapavakotoana pae nalakena namarinaleotageleana adeada: nalakena eu 
dapiri dip̃a au, go kinau a dasuru ki naraegu pa dua ki da: go a pitua ki da paki 
namelearu ni tea kokona ki da maga, go eu dowo ki lova, tea mamau puti kakada. 

24Kinau a mari paki da pataka ni namariana sa adeada go pataka ni natapiriana 
adeada maga; go a dasuru ki naraegu pa dua ki da. 

25Nalakena tea wanogoe, Yehovah Sup̃e e noa dapala nea, e naga, Sala waia aga 
wo piragi liliua ki naviragiluapavakotoana ni Yakob, po maritadodomi nasum̃a 
mamau ni Israel; go aga wo dotowo kasua nalo ni nagisagu tapu. 

26Go euga wo dapetape namaliereana adeada, go natapiriana adeada maga 
mamau puti waina eu dapiri dip̃a au ara, ragi waina euga wo doko navavatuana 
doko navanua adeada, go te naata ega wo da mari ra namatakuana mau. 

27Ragi waina aga wo moro piragi liliua ki da m̃elu dua ki narei maga, po moro 
piragi saisai ki da m̃elu dua ki navanua maga ki tea kokona ki da maga, go ragi 
waina aga wo mari natapuana aginau ega wo doko kiada, doko namata ni 
nalauna laapa. 

28Go euga wo atae naga kinau a pei Yehovah Sup̃e adeada, nalakena kinau a mari 
ra eu pei tea viragiluapavakotoana pano m̃aleoputo ni nalauna maga, go a moro 
piragi saisai ki da paki navanua adeada; go aga wo da moro doropusi seara 
kakada euga toko tokora wanogoe doko mau. 

29Go aga wo da moro dasuru ki naraegu pa dua ki da mau: nalakena a daki kovai 
naatagu paki nasum̃a ni Israel, Yehovah Sup̃e e noa e. 

Esekiel 40 

1Doko natau kerualima dua tamate lima ni navi ragilua pavakoto gidaana, ragi 
ni naatulakeana ni natau, nakup̃a kerualima ni atelagi, doko natau kerualima 
sikai tamate pati edaku ki naatugiana ni natokoana, doko naaleatia sikai maau 
wanogoe, nam̃elearu ni Yehovah e doko au, go e piragi au pano. 

2Doko navunusiana maga ki Sup̃e, e piragi au paki navanua ni Israel, po lawo ki 
nau a doko tava vakilagi liu sikai, go tea waina e pei tea vunusiana e dakiusi 
natokoana sikai, e pei tea tavagiana doko asa doko taleva ni sauth. 

3Go e piragi au pano paki tokora wanogoe, go p̃a leo, naatam̃oli sikai e doko, go 
naleopunusiana kakana e dapala brass, go namea totowo sikai ni flaks e doko 
nam̃elearuna, go napati nau totowo sikai; go e lawodu doko namatapua. 

4Go naatam̃oli wanogoe e noa ki nau, e naga, Naatam̃oli natuda, namatam̃a eroga 
leo punusi, go nadaligam̃a eroga taki dorogo, go nap̃op̃oma ega vei tea lawokiana 
paki tea mamau puti waina aga wo Pisei kigo ara; nalakena ku pei tea viragiana 
umai paki nea naga aga visei kigo arai tea mamau puti waina pa wo punusi ra, 
p̃a noasai ra paki nasum̃a ni Israel. 

5Go p̃a leo, p̃aaka sikai e doko etaku ni nasum̃a dalivirigoro e, go napati nau 
totowo sikai e doko nam̃elearu ni naatam̃oli wanogoe, navarauana kakana kubit 
latesa, ni kubit sikai go naweleweleana ni nam̃elearu ni naatam̃oli sikai, sikasikai 
sarasara: go e dowogi namatoluana ni p̃aaka wanogoe, e pei napati nau totowo 
sikai maau; go navakilagiana kakana e pei napati nau totowo sikai maau. 

6Go e umai paki namatapua waina e leo paki taleva ni elo sake, po surata sake 
napua vavadu kakana maga; go e dowogi tea tuasila ni namatapua, 

naweleweleana kakana e pei napati nau totowo sikai maau: go tea tuasila kerua 
naweleweleana kakana napati nau totowo sikai maau. 

7Go em̃ago maga mamau puti navarauana kakada napati nau totowo sikai maau, 
go naweleweleana kakada napati nau totowo sikai maau, sikasikai sarasara ra; 
go namalopa waina e doko namawota ni emago maga go ni emago maga e pei 
kubit lima; go tea tuasila ni namatapua nadigi ni natarataup̃a ni namatapua paki 
nasum̃a e pei napati nau totowo sikai maau. 

8Go e moro dowogi natarataup̃a ni namatapua paki nasum̃a, e pei napati nau 
totowo sikai maau. 

9Go e moro dowogi natarataup̃a ni namatapua ekopu, e pei kubit latolu; go 
nakautu kakana maga kubit dua; go natarataup̃a ni namatapua e leo paki 
nasum̃a. 

10Go em̃ago maga ni namatapua paki taleva ni elo sake, eu dolu taleva sikai 
kakana, go eu dolu taleva kerua kakana; nara dolu walogoe eu pitotowo: go 
nakautu maga narowogiana kakada e pataka sikai taleva sikai go taleva kerua. 

11Go e dowogi naweleweleana ni namalopa ni namatapua, e pei kubit rualima 
sikai; go navarauana ni namatapua, kubit rualima sikai tamate dolu; 

12Go namalopa sikai narae ni emago maga, kubit sikai taleva sikai kakana, go 
namalopa sikai kubit sikai taleva kerua kakana; go emago maga kubit latesa 
taleva sikai kakana, go kubit latesa taleva kerua kakana. 

13Go e dowogi namatapua pae nam̃ago ni em̃ago sikai pano pa pa paki nam̃agoni 
em̃ago kerua, naweleweleana kakana kubit rualima dua tamate lima; namata 
duaduru e leana dip̃a nam̃ata duaduru. 

14Go e dowogi natarataup̃a, kubit rualima dua; go roara e doko dalivirigoro 
natarataup̃a ni namatapua. 

15Go pae narae ni namatapua doko malo duaduru pano pa pa liliu narae ni 
natarataup̃a ni maleoputo ni namatapua, e pei kubit rualima lima. 

16Go namata leoduru turuturia maga eu doko em̃ago maga, go namalopa maga 
namawota kakada, go natarataup̃a ekopu kakana daliviri: go paama maga eu pei 
tea tae midimidiria nakautu maga. 

17Go e piragi au paki roara ni katama, go p̃a leo, em̃ago maga go napara ni vatu 
sikai e doko daliviri roara wanogoe: em̃ago rualima dolu eu doko napara ni vatu 
wanogoe. 

18Go napara ni vatu wanogoe e doko nadigi ni namatapua maga, e pitotowo ma 
navarauana ni namatapua maga, e pei napara ni vatu vakitano. 

19Go e dowogi naweleweleana ni roara namawota ni namatapua vakitano ekopu, 
go narae ni roara ni m̃aleoputo katama, e pei kubit ponotia sikai, e pataka sikai 
taleva ni elo sake go taleva ni north. 

20Go namatapua ni roara ni katama waina e leo paki north, e dowogi a 
navarauana kakana go naweleweleana kakana. 

21Go em̃ago kakana maga eu dolu taleva sikai go eu dolu taleva kerua; go 
nakautu kakana maga go natarataup̃a kakana maga narowogiana kakada e 
pataka sikai ma namatapua vea: navarauana kakana kubit rualima lima, go 
naweleweleana kakana kubit rualima dua tamate lima. 

22Go namata leoduru kakana maga, go natarataup̃a kakana, go nakau paama 
kakana maga, narowogiana kakada e pataka sikai ma namatapua waina e leo 
paki taleva ni elo sake; go eu sake paki ekopu pae napua vavadu larua; go 
natarataup̃a kakana e doko ekopu. 

23Go namatapua sikai e doko roara ni m̃aleoputo, e leana dip̃a namatapua kerua, 
e pataka sikai taleva ni north go taleva ni elo sake; go e dowogi a pae namatapua 
sikai pano pa pa liliu namatapua kerua, kubit ponotia sikai. 

24Go e piragi au pano paki sauth, go p̃a leo, namatapua sikai taleva ni sauth: Go 
e dowogi nakautu kakana maga go natarataup̃a kakana, eu pataka sikai ma tea 
vea maga. 

25Go namata leoduru maga eu doko asa go eu doko natarataup̃a daliviri, eu 
dakiusi namata leoduru vea maga: navarauana kakana kubit rualima lima, go 
naweleweleana kakana kubit rualima dua tamate lima. 

26Go napua vavadu larua waina eu sake paki asa, go natarataup̃a kakana e doko 
ekopu: go nakau paama maga eu doko nakautu kakana maga, taleva sikai 
kakana, go taleva kerua kakana. 

27Go namatapua sikai e doko roara ni m̃aleoputo paki sauth: go e dowogi a pae 
namatapua sikai pano pa pa liliu namatapua kerua paki sauth, kubit ponotia 
sikai. 

28Go e piragi au pae namatapua ni sauth umai paki roara ni m̃aleoputo: go e 
dowogi namatapua ni sauth, go narowogiana kakana e pataka sikai ma tea vea 
maga; 

29Go em̃ago kakana maga, go nakautu kakana maga, go natarataupa kakana, 
narowogiana kakada maga eu pataka sikai ma tea vea maga: go namata leoduru 
maga eu doko daliviri asa go eu doko natarataup̃a kakana daliviri: navarauana 
kakana kubit rualima lima, go naweleweleana kakana kubit rualima dua tamate 
lima. 

30Go natarataup̃a maga eu doko daliviri, navarauana kakada kubit rualima dua 
tamate lima, go naweleweleana kakada kubit lima. 

31Natarataup̃a kakana e leo paki roara ni katama; go nakau paama maga eu doko 
nakautu kakana maga: go napua kakana waina eu sake paki asa, e pei tea vavadu 
maga eu latolu. 

32Go e piragi au umai paki roara ni maleoputo paki taleva ni elo sake: go e 
dowogi namatapua kakana, go e pataka sikai ma tea vea maga; 

33Go em̃ago kakana maga, go nakautu kakana maga, go natarataup̃a kakana, 
narowogiana kakada e pataka sikai ma tea vea maga: go namata leoduru maga 
eu doko asa go eu doko natarataup̃a kakana daliviri: navarauana kakana kubit 
rualima lima, go naweleweleana kakana kubit rualima dua tamate lima. 

34Go natarataup̃a kakana e leo paki roara ni katama; go nakau paama maga eu 
doko nakautu kakana maga, taleva sikai kakana, go taleva kerua kakana: go 
napua sake kakana e peani tea vavadu maga eu latolu. 

35Go e piragi au paki namatapua ni north: go e dowogi a, go e pataka sikai ma tea 
vea maga; 

36Emago kakana maga, nakautu kakana maga, go nataratau kakana eu pataka 
sikai ma tea vea maga; go namata leoduru maga eu doko asa daliviri: navarauana 
kakana kubit rualima lima, go naweleweleana kakana kubit rualima dua tamate 
lima. 

37Go natarataup̃a kakana e leo paki roara ni katama; go nakau paama maga eu 
doko nakautu kakana maga, taleva sikai kakana go taleva kerua kakana: go 
napua sake kakana e peani napua vavadu maga eu latolu. 

38Go em̃ago sikai namata duaduru kakana e doko natarataup̃a ni namatapua; 
tokora wanogoe eu sarue navituaana taparakiana asa. 

39Go wede maga eu doko ekopu ni natarataup̃a ni namatapua, edua taleva sikai 
kakana, go edua taleva kerua kakana, waina eu mari punue navituaana 
tap̃arakiana ara, go navituaana ni namarinaleosaana, go navituaana ni 
natapiriana. 

40Go wede dua ero doko taleva sikai katama, tokora waina eu sake pae asa paki 
tokora ni nasiliana ni namatapua paki north; go wede dua ero doko taleva kerua 
ni natarataup̃a ni namatapua. 

41Wede pati eu doko taleva sikai, go wede pati eu doko taleva kerua, nadigi ni 
namatapua; wede latolu, waina eu mari punue naviriana maga ara. 

42Go wede pati ni vatu taeana eu doko waina eu pei tea ni navituaana 
tap̃arakiana, navarauana kakada kubit sikai go namagovai, go naweleweleana 
kakada kubit sikai go namagovai, go navakilagiana kakada kubit sikai, sikasikai 

sarasara ra; waina eu sawaki sara naleo maga ara waina eu mari punue 
navituaana tap̃arakiana go naviriana ara. 

43Go nadigi kakana maga, naweleweleana kakada nam̃elearu sikai eu doko 
dalivirigoro ra, sikasikai sarasara ra: go nap̃okasini naviriana e doko wede maga 
wanogoe. 

44Go e piragi au pae katama umai paki roara ni m̃aleoputo, go p̃a leo, em̃ago dua 
ero doko roaia ni m̃aleoputo, sikai e doko nadigini namatapua ni north, doko do 
leo paki sauth, go kerua e doko nadigi ni namatapua ni sauth, doko do leo paki 
north. 

45Go e noa ki nau, e naga, em̃ago waia waina e leo paki sauth, e pei agi tea viri 
maga waina eu pavaigoro naleo paratikiana ni nasum̃a tapu. 

46Go emago waia waina e leo paki north, e pei agi tea viri maga waina eu 
pavaigoro naleoparatikiana ni wede ni naviriana: tea maga wanogoe eupei 
Sadok natuna naanoai maga, waina nara sikida ni naworawora ni Levi eu 
mariatae paki m̃aladigi ki Yehovah naga euga maneana suasua. 

47Go e dowogi roara wanogoe, navarauana kakana kubit p̃onotia sikai, go 
naweleweleana kakana kubit p̃onotia sikai, e pei palapati; go wede ni naviriana 
e doko kivea ki nasum̃a. 

48Go e piragi au paki natarataup̃a ni nasum̃a, po dowogi nakautu maga sikasikai 
ni natarataup̃a, kubit lima taleva sikai kakana, go kubit lima taleva kerua kakana: 
go naweleweleana ni namatapua e pei kubit dolu taleva sikai kakana, go kubit 
dolu taleva kerua kakana. 

49Navarauana ni natarataup̃a e pei kubit rualima dua, go naweleweleana kakana 
kubit rualima sikai tam̃ate dua; go napua vavadu rualima sikai eu sake paki asa: 
go tea lawodu maga ero doko nadigi ni nakautu maga, sikai e doko taleva sikai 
kakana, go kerua e doko taleva kerua kakana. 

Esekiel 41 

1Go e piragi au paki nasum̃a tapu, go e dowogi nakautu maga, nawele weleana 
kakada kubit latesa taleva sikai, go kubit latesa taleva kerua; e pataka sikai ma 
naweleweleana ni tokora tapu. 

2Go naweleweleana ni tokora ni nasiliana kubit rualima sikai; go nadigi ni tokora 
ni nasiliana kubit lima taleva sikai, go kubit lima taleva kerua: go e dowogi 
navarauana kakana, kubit rualima pati, go naweleweleana kakana kubit rualima 
dua. 

3Go e paki ekopu, po dowogi nakautu sikasikai ni tokorani nasiliana, kubit dua: 
go tokora ni nasiliana kubit latesa; go naweleweleana ni tokora ni nasiliana 
kubit larua. 

4Go e dowogi em̃ago wanogoe navarauana kakana kubit rualima dua, go 
naweleweleana kakana kubit rualima dua, kivea ki nasum̃a tapu: go e noa ki nau, 
e naga, tokora waia e pei tokora tapu liu. 

5Go e dowogi paaka ni nasum̃a tapu, namatoluana kakana kubit latesa; go 
naweleweleana ni em̃ago maga ni nadigina kubit pativati sikasikai sarasara ra, 
dalivirigoro nasum̃a tapu. 

6Go em̃ago maga ni nadigina eu pei tagona dolu, eu dumada doko elagi ki da, 
em̃ago rualima dolutolu sikasikai sarasara ra; em̃ago magani nadigina eu dip̃a 
soki p̃aaka ni nasum̃a tapu, ma eu da pei tea turisokiana doko asa mau. 

7Go naweleweleana ni emago maga ni tagona kerua e parua liu tea ni tagona vea, 
go naweleweleana ni tagona ketolu e moro p̃arua liu tea ni tagona kerua; go 
napua vavadu sikai e doko taleva sikai ni nasum̃a tapu, e sake paki tagona kerua 
po moro paki tagona ketolu. 

8Go a punusi naga napara ni vatu sikai e doko dalivirigoro nasum̃a tapu pakilagi: 
laketano maga ni em̃ago maga narowogiana kakada kubit latesa, e pei napati nau 
totowo mamau sikai. 

9Namatoluana ni paaka ni em̃ago maga paki katama e pei kubit lima: go 
namalopa paki katama dalivirigoro nasum̃a tapu, naweleweleana kakana kubit 
lima. 

10Go namawota ni em̃ago maga, namalopa sikai naweleweleana kakana kubit 
rualima dua e dalivirigoro nasum̃a tapu. 

11Go namata duaduru maga ni em̃ago maga eu leo paki tokora wanogoe katama, 
namata duaduru sikai e doko taleva ni north, go namata duaduru kerua e doko 
taleva ni sauth: naweleweleana ni namalopa paki katama kubit lima daliviri. 

12Go nasum̃a waina e leo paki roara ni nasum̃a tapu taleva ni elo musu kakana, 
naweleweleana kakana kubit rualima larua; go p̃aaka ni nasum̃a namatoluana 
kakana kubit lima daliviri, go navarauana kakana kubit rualima loveti. 

13Go e dowogi nasum̃a tapu, navarauana kakana kubit p̃onotia sikai; go roara, 
go nasum̃a, go p̃aaka kakana maga, navarauana kakana kubit ponotia sikai; 

14Go naweleweleana kivea ni nasum̃a tapu, go ni roara paki taleva ni elo sake, 
kubit p̃onotia sikai. 

15Go e dowogi navarauana ni nasum̃a waina e leo paki roara taleva ni elo musu, 
go p̃aaka kakana maga taleva dua kakana, kubit p̃onotia sikai; go nasum̃a tapu 
ni m̃aleoputo, go natarataup̃a maga ni roara; 

16Ekopu ni nasum̃a tapu, go natarataup̃a maga ni roara, tea tuasila kakada maga, 
namata leoduru turuturua maga, namata duaduru dolu kakada, eu pei tea 
kovagoroanaki napapa, pae etano pakilagi pa pa liliu namata leoduru maga. 

17Pae namata duaduru pano paki ekopu ni nasum̃a tapu, go doko p̃aaka ni em̃ago 
ni m̃aleoputo dalivirigoro e, ekopu go katama, kerub maga go paama maga eu 
pei tea taemidimidiria doko asa; 

18Kerub sikai go paama sikai, kerub sikai go paama sikai, go kerub maga eu peani 
naraeda duarua sikasikai sarasara ra: 

19Narae ni naatam̃oli sikai e leo paki nakau paama doko taleva sikai kakana, go 
narae ni laion tureai sikai e leo paki nakau paama taleva kerua kakana. Eu pei 
tea taemidimidiria doko nasum̃a tapu mamau daliviri; 

20Kerub maga go nakau paama maga eu pei tea taemidimidiria doko p̃aaka 
kakana pae etano pakilagi pa pa liliu elagi ni namata duaduru. 

21Tip̃a maga ni nasum̃a tapu eu pei palapati. 

22Go tea waina e dakiusi wede sikai ni nakau e doko narae ni tokora tapu, 
navakilagiana kakana kubit dolu, navarauana kakana kubit dua, naweleweleana 
kakana kubit dua; naweluki kakana maga, go laketano kakana, go taleva kakana 
maga, eu pei tea ni nakau: go e noa ki nau, e naga, tea waia e pei wede waina e 
doko narae ni Yehovah. 

23Go nasum̃a tapu go tokora tapu ero peani namata duaduru duarua. 

24Go namata duaduru maga wanogoe ero dua asa, ero pei tea lugiposaeana; 
namata sikai e dua asa, go namata kerua e dua asa. 

25Go kerub maga go nakau paama maga eu pei tea taemidimidiria doko namata 
duaduru maga ni nasum̃a tapu, dakiusi tea magawaina eu pei tea taemidimidiria 
doko p̃aaka kakana maga; go napapa matolu maga eu doko kivea ki narae ri 
natuataup̃a katama. 

26Go namata leoduru turuturua maga go nakau paama maga eu doko p̃aaka 
kakana taleva sikai go taleva kerua ni natarataup̃a. 

Esekiel 42 

1Go e piragi au paki roara ni m̃aleoputo, paki taleva ni north: go e piragi au paki 
em̃ago maga waina eu leo paki roara ni katama, waina e doko taleva ni north 
kivea ni nasum̃a. 

2Navarauana ni nasum̃a taleva ni north e pei kubit p̃onotia sikai, go 
naweleweleana kakana kubit rualima lima. 

3Doko leana dip̃a namalopa ni kubit rualima dua ni roara ni m̃aleoputo, go leana 
dip̃a napara ni vatu ni roara ni etaku, natarataup̃a e doko leana dip̃a natarataup̃a 
tagona ketolu kakana. 

4Go malousiana sikai e doko kivea ki em̃ago maga, naweleweleana kakana kubit 
rualima sikai, go navarauana kakana kubit p̃onotia sikai; go namata duaduru 
kakada maga eu leo paki taleva ni north. 

5Go em̃ago maga ni tagona ni elagi eu kiki nalakena natarataup̃a maga, 
nalakenatea wanogoe eu da pitotowo ma em̃ago maga ni etano go ni m̃aleoputo. 

6Nalakena eu pei tagona dolu, go tip̃a maga dakiusi tea maga waina eu doko 
roara ni katama eu dika ara: nalakena tea wanogoe eu da p̃arua pataka ni tea 
maga ni etano go ni maleoputo. 

7Go p̃aaka ni katama waina e pitata ma em̃ago maga, doko do leo paki roara ni 
katama, leana dipa em̃ago maga, navarauana kakana kubit rualima lima. 

8Nalakena em̃ago maga waina eu leo paki roara ni katama, navarauana kakada 
kubit rualima lima, ma tea maga waina eu leana dip̃a nasum̃a tapu, navarauana 
kakada kubit ponotia sikai. 

9Go tokora sikai waina eu sili pae asa e doko etano ki em̃ago maga wanogoe 
taleva ni elo sake doko roara ni katama. 

10Em̃ago maga eu doko p̃aaka ni roara doko namatoluana kakana, taleva ni 
sauth, leana dip̃a roara go nasum̃a tapu, go malousiana sikai e doko kivea ki da; 

11Eu pataka sikai ma em̃ago maga waina eu doko taleva ni north, navarauana 
kakada go naweleweleana kakada eu pitotowo: go tokora ni natavepanoana 
kakada maga go namata duaduru kakada maga eu pataka sikai. 

12Go tokora sikai waina eu sili pae asa e doko etano ki em̃ago maga ni sauth, 
leana dip̃a p̃aaka waina e doko taleva ni elo sake, e pei napua paki malousiana, 

13Go e noa ki nau, e naga, em̃ago maga ni north go em̃ago maga ni sauth waina 
eu doko leana dipa roara, eu pei em̃ago tapu maga, tokora waina tea viri maga 
waina eu paki m̃aladigi ki Yehovah euga wo gani navituaana tapu liu maga asa; 
tokora wanogoe navituaana tapu liu maga euga wo pei tea toropusiana asa, 
navituaana ni korn, navituaana ni namarinaleosaana, go navituaana ni 
natapiriana, nalakena tokora wanogoe e dapu. 

14Ragi waina tea viri maga euga sili paki ekopu ni tokora tapu wanogoe, euga wo 
da moro m̃elu dua ki nia po dave paki roara ni katama pano mau, ma euga wo 
pea sawo lua tea suniana adeada maga waina eu suni ra ragi waina eu mari 
nawosiana ni nasuasuaana, po doropusi ra euga toko tokora wanogoe doko, 
nalakena nara eu dapu; go euga wo suni tea suniana p̃ota maga po edaku pano 
paki maladigi ki naleo maga waina eu pei agi narei. 

15Go e dowogi sua ekopu ni nasum̃a tapu, go e piragi lua au pano pae napua ni 
namatapua waina e leo paki taleva ni elo sake, go e dowogi roara ni nasum̃a tapu 
daliviri. 

16E dowogi a taleva ni elo sake ki napati nau totowo, go e pei kubit ponotia lima. 

17Go e dowogi a taleva ni north ki napati nau totowo, go e pei kubit p̃onotia lima. 

18Go e dowogi a taleva ni sauth ki napati nau totowo, go e pei kubit ponotia lima. 

19Go e dowogi a taleva ni elo musu ki napati nau totowo, go e pei kubit p̃onotia 
lima. 

20E dowogikokoi pati kakana: go p̃aaka sikai e dalivirigoro e, navarauana kakana 
kubit p̃onotia lima, go naweleweleana kakana kubit p̃onotia lima, e dap̃otae tea 
waina e dapu, go tea waina e moli. 

Esekiel 43 

1Go e piragi au paki namatapua waina e leo paki taleva ni elo sake: 

2Go p̃a leo, nasamasamaana ni Sup̃e ki Israel e pae taleva ni elo sake umai: go 
nadaleoana e dakiusi nasaruruana ni noai laapa: go maramana e pei tea 
maramalagatiana ki nasamasamaana aneana. 

3Go navunusiana waina a punusi a, e dakiusi navunusiana waina, a punusi a ragi 
waina e umai naga ega mari puoli ki natokoana; go e dakiusi navunusiana waina 
a punusi a nadigi ni noaisara Kebar: go a dowo dap̃olosiwo. 

4Go nasamasamaana ni Yehovah e pae napua ni namatapua waina e leo paki 
taleva ni elo sake umai paki ekopu ni nasum̃a tapu. 

5Go naatana e dape au sake, po piragi au paki, ekopu ni roara ni m̃aleoputo; go 
p̃a leo, nasamasamaana ni Yehovah e pakavuro nasum̃a tapu. 

6Go a dogo nadaleo ni tea sikai waina e pasa paki nau m̃elu ekopu ni nasufrta 
tapu; go naatam̃oli sikai e lawodu nadigigu. 

7Go e noa ki nau, e naga, Naatam̃oli natuna, tokora waia e pei tokora waina malo 
tasake aginau e doko asa, go tokora waia e pei tokora waina nam̃ele natuagu ero 
lawodu asa, e pei tokora waina aga wo doko asa doko m̃aleoputo ni Israel natuna 
maga pa pa ega tu mau du: go nasum̃a ni Israel euga wo da moro mari nagisagu 
tapu ega vei tea m̃oli mau, nara kite nawota adeada maga, ki namaripeleana 
adeada, go ki napatoko mate maga ni nawota adeada maga, tokora vakilagi 
adeada maga; 

8Eu lawo ki tea tuasila adeada nadigi ni tea tuasila aginau, go ki nakautu adeada 
nadigi ni nakautu aginau, go te navatuna e dika namawota kakagu go kakada, ma 
p̃aaka sikai e sikina; go eu mari nagisagu tapu e pei tea m̃oli ki tea 
mam̃aragokiana adeada maga waina eu mari ra: nalakena tea wanogoe kinau a 
mari puoli ki da doko namaetoana aginau. 

9Sala waia euga toropusi namaripeleana adeada maga, go nap̃atoko mate maga 
ni nawota adeada maga, euga toko uvea ki nau, go aga wo doko m̃aleoputo 
kakada doko pa pa ega tu mau du. 

10Nigo naatam̃oli natuna, p̃a visei ki tea ni nasum̃a ni Israel nasum̃a tapu waia, 
naga euga maliere namarinaleotageleana adeada maga: go euga rowogi 
naleopunusiana kakana. 

11Go eu pe maliere tea mamau puti waina eu mari a, p̃a mari naleopunusiana ni 
nasum̃a tapu ega vei tea ataeana paki da, go naleodawonakiana kakana, go 
tokora ni natavepanoana kakana maga, go tokora ni nasiliumaiana kakana maga, 
naleopunusiana kakana mamau; go p̃a mari natawonakiana kakana maga 
mamau puti, go nawotaeana kakana maga mamau puti euga vei tea ataeana paki 
da, go p̃a midiri a doko tusi sikai namatada: naga euga vavaigoro po mari pataka 
ni nawotaeana kakana maga mamau puti, go ni natawonakiana kakana maga 
mamau puti. 

12Tea waia e pei nawotaeana nalo ni nasum̃a tapu: nap̃au ni tava kokoi kakana 
mamau daliviri ega wo pei tea tapuliu. P̃a leo, tea waia e pei nawotaeana nalo ni 
nasum̃a tapu. 

13Go tea maga waia eu pei narowogiana maga ni wede ni naviriana pae kubit 
maga: (kubit wanogoe e pei kubit sikai go naweleweleana sikai ni nam̃elearu ni 
naatamoli) laketano kakana navakilagiana kakana ega wo pei kubit sikai, go 
naweleweleana kubit sikai, go navivi ni nadigina daliviri nakisitotowoana sikai: 
tea wanogoe ega wo pei laketano ni wede ni naviriana. 

14Go pae laketano kakana waina e doko natano go pakilagi paki malototoropusi 
vea, ega wo pei kubit ega rua, go naweleweleana kubit ega sikai; go pae 
malototoropusi vea paki malototoropusi kerua, ega wo pei kubit euga vati, go 
naweleweleana kubit ega sikai. 

15Go elagi ki wede ni naviriana ega wo pei kubit pati; go pae wede ni naviriana 
pakilagi, napati euga vati. 

16Go tokora waina euga mari nakapu asa elagi ki wede ni naviriana, navarauana 
kakana ega wo pei kubit rualima sikai tamate dua, go naweleweleana kakana 
kubit rualima sikai tamate dua, ega wo pei p̃alapati. 

17Go malototoropusi navarauana kakana ega wo pei kubit rualima sikai tamate 
pati, go naweleweleana kakana kubit rualima sikai tamate pati, ega wo pei 
p̃alapati; go nadigina daliviri ega wo pei namagovai ni kubit sikai; go laketano 
kakana ega wo pei kubit sikai daliviri; go napua vavadu kakana maga euga wo 
leo paki taleva ni elo sake. 

18Go e noa ki nau, e naga, Naatam̃oli natuna, Yehovah Sup̃e e noa dapala nea, e 
naga, tea maga waia eu pei natawonakiana maga nalo ni wede ni naviriana, ragi 

waina euga wo mari a naga euga vitua ki navituaana tap̃arakiana maga asa, go 
naga euga meseura ki nada asa. 

19Doko naaleatia wanogoe pa tua tea viri maga naworawora ni Levi, waina eu 
pei tea ni nawora ni Sadok, go waina eu doko m̃aladigi ki nau naga euga maginau 
suasua, Yehovah Sup̃e e noa e, p̃a tua ra kau anoai vusavusa sikai ega vei 
navituaana sikai ni namarinaleosaana. 

20Go p̃a tape kovai nada kakana po doropusi a paki napati pati ni wede ni 
naviriana, go paki naweluki pati ni malo totoropusi, go paki nadigina daliviri: 
dapala nogoe p̃a wo mari dautau ki nia po maneana mari natapaugoroana. 

21Go p̃a tape kau anoai ni navituaana ni namarinaleosaana, go ega wo pei tea 
tap̃arakiana tokora waina e maneana pei tea tawonakiana asa nasum̃a tapu, 
etaku ni tokora tapu. 

22Go doko naaleatia kerua p̃a vitua ki naninani anoai sikai tea mamaau p̃ia, ega 
vei navituaana sikaini namarinaleosaana; go euga wo mari dautau ki wede ni 
naviriana, dapala waina eu mari dautau ki nia ki kau anoai. 

23Ragi waina p̃a mari dautau ki sua e, p̃a vitua ki kau anoai vusavusa sikai tea 
mamaau p̃ia, go shiip anoai sikai tea mamaau p̃ia m̃elu navata. 

24Go pa tape ra umai paki m̃aladigi narae ni Yehovah, go tea viri maga euga 
meseura ki natasimena ara, go euga vitua ki da eroga vei navituaana tap̃arakiana 
sikai paki Yehovah. 

25Naaleatia larua p̃a mari mata ki naninani sikai ega vei navituaana sikai ni 
namarnaleosaana, sikasikai sara naaleatia: go euga vaka sikai mari mata ki kau 
anoai vusavusa sikai, go shiip anoai sikai tea mamaau p̃ia m̃elu navata. 

26Naaleatia larua euga wo magi wede ni naviriana mari natap̃augoroana, po mari 
dautau ki nia; dapala nogoe euga wo pakavuro e. 

27Go ragi waina euga wo pakavuro naaleatia maga wanogoe, ega wo pakilina 
doko naaleatia kelatolu go edaku ki nia, naga tea viri maga euga wo manimu 
pitua ki navituaana tap̃arakiana animu maga, go navituaana ni natam̃ateana 
animu maga, doko wede ni naviriana; go aga wo saup̃ia ki mu, Yehovah Sup̃e e 
noa e. 

Esekiel 44 

1Go e piragi au liliu pae napuani namatapua ni etaku ni tokora tapu, waina e leo 
paki taleva ni elo sake; go e kokoro doko. 

2Go e noa ki nau, e naga, Namatapua waia ega wo kokoro doko, ega wo da pei tea 
wolagatiana mau, go te naatam̃oli sikai ega wo da sili pae asa mau, nalakena 

Yehovah Supe ki Israel, nae e sili pae asa; nalakena tea wanogoe ega wo kokoro 
doko. 

3Tea maraki e sikina nae e mariatae do natano tokora wanogoe naga ega 
kanikani narae ni Yehovah; ega wo sili umai pae napua ni natarataup̃a ni 
namatapua, po moro dave pano pae napua sikai maau wanogoe. 

4Go e piragi au pae napua ni namatapua ni north umai paki kivea ni nasum̃a 
tapu; go a leo, go p̃a leo, nasamasamaana ni Yehovah e pakavuro nasufrra tapu 
ki Yehovah: go a dowo dapolosiwo. 

5Go Yehovah e noa ki nau, e naga, Naatam̃oli natuna, p̃a lawo ki nap̃op̃om̃a asa, 
go namatam̃a maga eroga leo punusi a, go nadaligama maga eroga tap̃olaga paki 
tea mamau puti waina aga wo noa kigo asa nalo ni natawonakiana maga mamau 
puti ni nasum̃a tapu ki Yehovah, go nalo ni nawotaeana kakana maga mamau 
puti; go pa leosokisoki mata ki tea maga waina eu patakana naga euga vaki 
ekopuni nasum̃a tapu, go ki tea maga mamau puti waina euga wo pei tea 
tip̃agoroana naga euga ta paki ekopuni tokora tapu mau. 

6Go p̃a noa ki tea mari p̃auluulu maga, nasum̃a ni Israel nogo, p̃a naga, Yehovah 
Sup̃e e noa dapala nea, e naga, Nimu nasum̃a ni Israel O, tea mamaragokiana 
visarasara animu maga euga vei te lapa: 

7Nalakena ku piragi umai tea ni nalauna p̃ota maga waina eu da pei tea 
tovadaviviana nap̃op̃oda mau, go waina eu da pei tea tovadaviviana nap̃okasida 
mau, naga euga toko ekopu ni tokora tapu aginau, po mari moli ki nia, nasum̃a 
tapu aginau nogo, ragi waina nimu ku pitua ki naviriana ni navinaga aginau, 
napeletia go nada. Ku dapiri navasasokiana aginau ki tea mamaragokiana animu 
maga mamau puti waina ku mari ra. 

8Go ku da pavaigoro naleoparatikianani naleo tapu aginau maga mau: ma ku 
lawo ki tea ni nalauna pota maga naga nara euga vavaigoro naleoparatikiana 
kakana, doko tokora tapu aginau. 

9Nalakena tea wanogoe Yehovah Sup̃e e noa dapala nea, e naga, tea ni nalauna 
p̃ota maga waina eu doko m̃aleoputo ni Israel natuna maga, waina eu da pei tea 
tovadaviviana nap̃op̃oda go nap̃okasida mau, te sikai kakada ega wo da sili paki 
ekopu ni tokora tapu aginau mau. 

10Ma naworawora ni Levi waina eu doropusi au, waina eu sasap̃o m̃elu dua ki 
nau pano po dausi nasup̃e adeada maga, ragi waina Israel eu sasap̃o pano; nara 
euga wo dum̃ada dapetape navaratiana ni namarinaleotageleana adeada. 

11Ma euga wo pei tea suasua maga doko tokora tapu aginau, euga wo dap̃au 
naleoparatikiana ni namatapua maga ni nasum̃a tapu, po mari nawosiana ni 
nasuasuaana doko ekopu ni nasum̃a tapu: nara euga wo mari punue tea ni 

navituaana tap̃arakiana go naviriana agi narei, go euga wo lawodu naraeda naga 
euga madeada mari nawosiana ni nasuasuaana. 

12Nalakena eu pea madeada suasua doko narae ni nasup̃e adeada maga, po pei 
tea tapilagonaana sikai ni namarinaleotageleana paki nasum̃a ni Israel; 
nalakena tea wanogoe kinau a sike namelearugu dip̃a ra, Yehovah Sup̃e e noa e, 
go euga wo dum̃ada dapetape navaratiana ni namarinaleotageleana adeada. 

13Go euga wo da umai paki m̃aladigi kinau naga euga maginau suasua nawosiana 
ki tea viri mau, kite umai paki m̃aladigi ki naleo tapu aginau maga te sikai kakada 
mau, doko tokora tapu liu: ma euga wo dum̃ada dapetape namaliereana adeada, 
go navaratiana ni tea mamaragokiana adeada maga waina eu mari ra. 

14Ma kinau aga wo mari ra euga vei tea vavaigoro maga ni naleoparatikiana ni 
nasum̃a tapu, nalo ni nawosiana ni nasuasuaana mamau puti kakana, go nalo ni 
tea mamau puti waina ega wo pei tea mariana doko asa. 

15Ma tea viri maga naworawora ni Levi, Sadok natuna maga, waina eu pavaigoro 
naleoparatikiana ni tokora tapu aginau ragi waina Israel natuna maga eu sasap̃o 
m̃elu dua ki nau pano, nara euga wo umai paki maladigi ki nau naga euga 
maginau suasua; go nara euga wo lawodu naraegu naga euga mari navituaana 
ni nap̃eletia go nada paki nau, Yehovah Sup̃e e noa e. 

16Nara euga wo sili paki ekopu ni tokora tapu agrnau, go euga wo umai paki 
maladigi ki wede ni naviriana aginau, naga euga maginau suasua, go nara euga 
wo pavaigoro naleoparatikiana aginau. 

17Go ega wo doko naga ragi waina euga wo sili pae namatapua maga ni roara ni 
m̃aleoputo, euga wo pei tea sugoroana ki tea suniana maga ni linen; euga wo da 
suni tea suniana sikai ni nam̃au ni shiip mau, ragi waina euga wo mari 
nawosiana ni nasuasuaana doko namatapua maga ni roara ni m̃aleoputo, go 
doko ekopu ni nasum̃a tapu. 

18Tap̃au vivisiana maga ni linen euga wo doko nap̃auda, go tea vasiana vuru 
maga ni linen euga wo doko nawareda maga; euga wo da dum̃ada dasoki ra ki te 
navatuna sikai waina e mari natorotoroana mau. 

19Go ragi waina euga tave pano paki roara ni katama pa punusi narei, euga wo 
sawo lua sugoro adeada maga waina eu suni ra ragi waina eu mari nawosiana ni 
nasuasuaana, po doropusi ra doko em̃ago tapu maga, go euga wo,suni sugoro 
p̃ota maga, naga euga ta paka taputapu ki narei ki sugoro adeada maga mau. 

20Go euga wo da masi nalolu nap̃auda mau, kite suasua ki naloluda naga ega 
varau mau, ma euga wo alati kotovi narepu ni nalolu nap̃auda ega sikina. 

21Go tea viri maga euga wo da munu waine mau, ragi waina euga sili paki roara 
ni m̃aleoputo. 

22Go euga wo da dawiri nagoroi malepu sikai mau, kite nagoroi sikai waina 
anawota e doropusi a: ma euga wo dawiri nagoroi atara maga ni nawora ni 
nasum̃a ni Israel, kite nagoroi malepu sikai waina e pei namalepu ki tea viri sikai. 

23Go euga wo pasa pisei ki narei aginau namarip̃otaeana ni tea waina e dapu go 
ni tea waina e m̃oli, po mari ra euga atae p̃otae tea waina e dautau go tea waina 
e da dautau mau. 

24Go doko navululuana sikai euga wo lawodu naga euga vasap̃otae; euga wo 
pasap̃otae a ega vataka ni navasap̃otaeana aginau maga: go euga wo pavaigoro 
nawotaeana aginau maga go natawonakiana aginau maga nalo ni nasaisaiana 
tatutakiana aginau maga mamau puti; go euga wo pavaigoro sabbath aginau 
maga euga tapu. 

25Go euga wo da paki maladigi ki te nap̃atoko mate sikai mau naga euga tum̃ada 
mari ra euga loa asa: ma nalo ni tamada, kite pilada, kite natuda naanoai, kite 
natuda nagoroi, kite tai da, kite gore da waina e da laki mau, nalo ni tea maga 
wanogoe eu sikida, eu mariatae dum̃ada mari ra euga loa asa. 

26Go tea sikai e pe loa asa, e pe wo dum̃ana peve naaleatia ega larua, go edaku ki 
tea wanogoe ega wo moro dautau. 

27Go doko naaleatia waina ega moro paki ekopu ni tokora tapu, doko roara ni 
maleoputo, naga ega mari nawosiana ni nasuasuaana ekopu ni tokora tapu, ega 
wo pitua ki navituaana ni namarinaleosaana aneana, Yehovah Sup̃e e noa e. 

28Go euga wo da peani te naveaniana mau; kinau a pei tea veanipiolikiana 
adeada: go kuga wo da dua ra te matele sikai doko Israel mau; kinau a pei matele 
adeada. 

29Euga wo gani navituaana ni flaur, go navituaana ni namarinaleosaana, go 
navituaana ni natapiriana; go sara naleo tapugoroana doko Israel euga wo pei 
tea adeada maga. 

30Go tea wia lua ni takavea visarasara maga, go naviriana visarasara animu maga 
mamau puti euga wo pei agi tea viri maga: go kuga wo dua tea viri takavea ni 
flaur animu, naga navasamatakiana ega toko nasum̃a animu. 

31Tea viri maga euga wo da gani te navatuna waina e dumana mate, kite waina 
e pei tea katip̃oraeana mau, e pe vei manu kite e pe vei nalo tuavati. 

Esekiel 45 

1Go ragi waina kuga wo dap̃otawotae navanua pae namatarau naga kuga veani 
pioli ki nia, kuga wo mari masale ki matele sikai ni navanua ega vei tea tapu ki 
Yehovah, navarauana kakana ega vei kubit tivilia dua manu takuna lima, go 
naweleweleana kakana kubit tivilia dua: tea mamau puti kakana ega wo dapu. 

2Matele kakana sikai ega wo pei tea ni tokora tapu, navarauara kakana ega vei 
kubit p̃onotia lima, go naweleweleana kakana kubit p̃onotia lima, ega vei 
palapati; go namalopa sikai naweleweleana kakana kubit rualimalima ega wo 
dalivirigoro e. 

3Go kuga rowogi matele sikai m̃elu natano tapu wanogoe, navarauana kakana 
ega vei kubit tivilia dua manu takuna lima, go naweleweleana kakana kubit 
tivilia sikai: go tokora tapu, waina ega vei tokora tapuliu, ega wo doko asa doko. 

4Ega wo pei matele tapu ni navanua; ega wo pei agi tea viri maga, tea suasua 
maga ni tokora tapu, waina eu Paki maladigi ki Yehovah naga euga maneana 
suasua; go ega wo pei tokora sikai waina nasum̃a adeada maga euga toko asa, go 
malo tapu sikai waina tokora tapu ega wo doko asa. 

5Go matele p̃ota sikai navarauana kakana ega vei kubit tivilia dua manu takuna 
lima, go naweleweleana kakana kubit tivilia sikai, ega vei agi naworawora ni 
Levi, tea suasua maga ni nasum̃a tapu, ega vei tea veaniana adeada sikai, waina 
natokoana adeada maga euga wo doko asa. 

6Go kuga wo magi natokoana pasa dawona ki matele sikai naweleweleana 
kakana ega vei kubit manu lima, go navarauana kakana kubit tivilia dua manu 
takuna lima, doko nadigi ni matele sikai waina e pei tea marimasalekiana e pei 
natano tapu: ega wo pei, agi nasum̃a mamau ni Israel. 

7Go tea waina e pei agi tea maraki ega wo doko taleva sikai go taleva kerua ni 
matele ni natano tapu waina e pei tea marimasalekiana go ni matele ni natano 
waina e pei agi natokoana, ega wo doko kivea ni matele ni natano tapu go kivea 
ni tea veaniana ni natokoana, doko taleva ni elo musu paki taleva ni elo musu, 
go doko taleva ni elo sake paki taleva ni elo sake: go navarauana kakana ega 
vitotowo ma matele maga sikai kakada waina e doko namawota ni kokoi ni elo 
musu go ni kokoi ni elo sake ni navanua. 

8Ega wo pei tea veaniana aneana doko Israel; go tea maraki aglnau maga euga 
wo da moro diesoki narei aginau mau; ma euga wo suasua ki nasuma ni Israel 
naga euga veanip̃otawotae navanua ega vae naworaworada maga. 

9Yehovah Supe e noa dapala nea, e naga, Ega vei tea lapa, tea maraki maga ni 
Israel O: kuga toropusi natapepavakotoana go navutiluapavakotoana, go kuga 
mari naleana ana go namarinaleoleanaana; nasautoga kasua waina ku mari a 
paki narei aginau ega makoto, Yehovah Sup̃e e noa e. 

10Kuga wo peani vatu rowogi leana maga, go efah leana sikai, go bath leana sikai. 

11Efah go bath eroga wo pei totowo sikai maau; bath ega wo pataka ni 
namagovai kerualima sikai ni omer sikai, go efah ega wo pataka ni namagovai 
kerualima sikai ni omer sikai: narowogiana kakana ega wo dapala omer. 

12Go shekel ega wo pei cerah rualima dua: shekel rualima dua, shekel rualima 
dua tamate lima, shekel rualima sikai tamate lima, euga wo pei mina animu. 

13Tea waia e pei navituaana ni naviriana waina kuga wo pitua ki nia; efah sikai 
namagovai kelatesa kakana ni whiit omer sikai, go kuga wo pitua ki efah sikai 
namagovai kelatesa kakana ni barle omer sikai: 

14Go nalo ni natawonakiana ni naroro, kuga wo pitua ki kekerualima ni bath 
sikai ni naroro. 

15Go shiip natuna sikai melu navata sikai ni shiip p̃onotia dua, sikasikai sarasara 
ra, m̃elu napega m̃anopunopu maga ni Israel; ega vei navituaana sikai ni flaur, 
go navituaana tap̃arakiana sikai, go navituaana maga ni natam̃ateana, naga ega 
madeada mari natap̃augoroana, Yehovah Sup̃e e noa e. 

16Narei mamau puti ni navanua euga wo pitua ki tea ni naviriana wanogoe ega 
vei agi tea maraki ni Israel. 

17Go ega wo pei agi tea maraki naga ega vitua ki navituaana tap̃arakiana, go 
maga, navituaana maga ni flaur, go navituaana takiana maga, doko ragi ni 
nasaisaiana maga, go ragi maga ni atelagi vau, go ni sabbath maga, go ni 
nasaisaiana tatutakiana maga mamau puti ni nasum̃a ni Israel: nae ega wo mari 
mata ki navituaana ni namarinaleosaana, go navituaana ni flaur, go navituaana 
tap̃arakiana, go navituaana maga ni natam̃ateana, naga ega magi nasum̃a ni 
Israel mari natap̃augoroana. 

18Yehovah Supe e noa dapala nea, e naga, Doko atelagi vea, nakup̃a vea ni atelagi, 
p̃a tape kau anoai vusavusa sikai tea mamaau p̃ia; go pa mari dautau ki tokora 
tapu. 

19Go tea viri ega tape kovai nada ni navituaana ni namarinaleosaana, po 
doropusi a ega toko nakautu maga ni nasum̃a tapu, go naweluki pati ni 
malototoropusi ni wede ni naviriana, go doko nakautu maga ni namatapua ni 
roara ni maleoputo. 

20Go p̃a moro mari a nakup̃a kelarua ni atelagi, nalo ni sara naata waina eu mari 
naleo sa nalakena namarisap̃oana kite nasalup̃eana: dapala nogoe kuga wo magi 
nasum̃a tapu mari natap̃augoroana. 

21Doko ateligi vea, nakup̃a kerualima sikai tamate pati ni atelagi, kuga vavaigoro 
navakalauana, nasaisaiana sikai ni naaleatia ega larua; bred waina leven e dika 
asa ega wo pei tea kaniana. 

22Go doko naaleatia wanogoe tea maraki ega wo dum̃ana maneana go magi narei 
mamau puti ni navanua mari m̃ata ki kau anoai sikai, egavei navituaana sikai ni 
namarinaleosaana. 

23Go doko naaleatia larua ni nasaisaiana, ega wo mari m̃ata ki navituaana 
tap̃arakiana sikai paki Yehovah, kau anoai larua go shiip anoai larua tea mamaau 

p̃ia, sara naaleatia sikasikai; go naninani anoai sikai, sikasikai sara naaleatia, 
egavei navituaana sikai ni namarinaleosaana. 

24Go ega wo mari mata ki navituaana sikai ni flaur, efah sikai ni kau anoai sikai 
sikasikai sarasara ra, go efah sikai ni shiip anoai sikai sikasikai sarasara ra, go 
naroro hin sikai ni efah sikai sikasikai sarasara ra. 

25Doko atelagi kelarua, nakup̃a kerualima sikai tamate lima ni atelagi, doko 
nasaisaiana, ega wo mari ega vataka sikai naaleatia larua sikasikai sarasara ra; 
ega wo mari dapala nogoe nalo ni navituaana ni namarinaleosaana, go nalo ni 
navituaana tap̃arakiana, go, nalo ni navitua ana ni flaur, go nalo ni naroro. 

Esekiel 46 

1Yehovah Sup̃e e noa dapala nea, e naga, namata pua ni roara ni maleoputo 
waina e leo paki taleva ni elo sake, ega wo kokoro doko naaleatia latesa ni 
nawosiana; ma ega wo pei tea wolagatiana naaleatia ni sabbath, go naaleatia ni 
atelagi vau. 

2Go tea maraki ega wo paki ekopu pae napua ni natarataup̃ani namata pua ni 
roara ni katama, go ega wo lawodu pisari nakautuni namata pua, go tea viri maga 
euga wo mari mata ki navituaana tap̃arakiana aneana go navituaana ni 
natamateana aneana maga, go ega wo lotu doko nakau tuasila ni namatapua; go 
ega wo dave pano: ma namatapua ega wo da pei tea kokoroana mau, pa pa paki 
ragi melu. 

3Go naatatoko maga ni navanua euga wo lotu doko tokora ni nasiliana ni 
namatapua wanogoe narae ni Yehovah, doko sabbath maga go doko atelagi vau 
maga. 

4Go navituaana tap̃arakiana waina tea maraki ega wo pitua ki nia paki Yehovah 
doko naaleatia ni sabbath, ega wo pei shiip natuna latesa tea mamaau p̃ia, go 
shiip anoai sikai tea mamaau p̃ia. 

5Go navituaana ni flaur waina ega wo pitua ki nia ega vilake shiip anoai wanogoe 
ega wo pei efah sikai, go navituaana ni flaur waina ega wo pitua ki nia ega vilake 
shiip natuna maga ega wo dapala tea waina e mariatae pitua ki nia, go naroro 
hin sikai ega vilake efah sikai, sikasikai. 

6Go doko naaleatia ni atelagi vau, ega wo pei kau anoai vusavusa sikai tea 
mamaau p̃ia, go shiip natuna latesa, go shiip anoai sikai; euga wo pei tea 
mamaau. 

7Go ega wo mari mata ki navituaana sikai ni flaur, efah sikai ega vilake kau anoai 
wanogoe, go efah sikai ega vilake shiip, anoai, go tea waina e mariatae pitua ki 
nia ega vilake shiip natuna maga, go naroro hin sikai ega vilake efah sikai, 
sikasikai. 

8Go ragi waina tea maraki ega wo paki ekopu, ega wo sili pae napua ni 
natarataup̃a, ni namatapua, go ega wo moro dave pano pae napua sikai maau 
wanogoe. 

9Ma ragi waina narei ni navanua euga wo umai paki narae ni Yehovah ragi ni 
nasaisaiana tatutakiana maga, naata waina e sili pae napua ni namatapua ni 
north naga ega lotu, ega wo dave pano pae napua ni namatapua ni sauth; go 
naata waina e sili pae napua ni namatapua ni sauth, ega wo dave pano pae napua 
ni namatapua ni north: ega wo da liliu pae napua ni namatapua waina e sili pae 
asa mau, ma ega wo davepano leana kivea ki nia. 

10Ragi waina eu sili paki ekopu tea rnaraki ega wo paki ekopu maleoputo 
kakada; go ragi waina euga wo dave pano, euga wo mamau dave pano. 

11Go ragi ni nasaisaiana maga go ragi ni nasaisaiana maga, navituaana ni flaur 
waina ega vilake kau anoai sikai, ega wo pei efah sikai, go tea waina ega vilake 
shiip anoai, ega wo pei efah sikai, go tea waina ega vilake shiip natuna maga ega 
wo dapala waina e mariatae pitua ki nia, go natoro hin sikai ega vilake efah rikai, 
Skasikui. 

12Go ragi wair a tet maraki ega wo mari mata ki navituaana suasuakiana sikai, 
navituaana tap̃arakiana sikai, kite navituaana maga ni natam̃ateana naga ega vei 
navituaana suasuakiana sikai paki Yehovah, tea sikai ega wo maneana p̃olagati 
namatapua waina e leo paki laleva ni elo sake, go ega wo mari mata, ki 
navituaana tap̃arakiana aneana go navituaana ni natamateana aneana maga, 
dap̃ala waina e do mari a naaleatia ni sabbath: go ega wo dave pano: go edaku ki 
ragi waina ega wo pano sua, tea sikai ega wo lokoro namatapua. 

13Go p̃a mari mata ki shiip natuna sikai tea ni natau sikai tea mamaau p̃ia, ega 
vei navituaana tap̃arakiana sikai paki Yehovah sara naaleatia: p̃a mari m̃ata ki 
nia sara malipogi. 

14Go p̃a mari mata ki navituaana sikai ni flaur ega vilake a sara malipoi, ega vei 
efah namagovai kelatesa kakana, go naroro hin sikai namagovaiketolu kakana, 
naga ega mari, flaur wia ega melumelu; ega vei navituaana sikai ni flaur paki 
Yehovah pitip̃atip̃a pae natawonakiana sikai waina ega tu du po du mau du. 

15Ega tapala nogoe euga wo mari mata ki shiip natuna, go navituaana ni flaur, go 
naroro, sara malipogi, ega vei navituaana tap̃arakiana sikai waina ega tu du po 
du mau du. 

16Yehovah Sup̃e e noa dapala nea, e naga tea maraki e pe tua natuna nanoai maga 
te sikai kakada navituaana sikai m̃elu tea, veanipiolikiana aneana, e pe wo pei 
tea ki natuna naanoai wanogoe; e pel tea veaniana adeada waina eu peanipioli 
ki nia. 

17Ma e pe tua tea suasua aneana maga sikai kakada navituaana sikai m̃elu, tea 
veanipiolikiana aneana, e pe wo pei tea aneana pa pa paki natau ni 

naveresiluaana ragi wanogoe ega wo liliu paki tea maraki, ma nalo ni tea 
veanipiolikiana aneana ega wo pei agi natuna naanoai maga. 

18Go tea maraki ega wo da dape lua seara ni tea veanipiolikiana ki narei, po 
dielua ra m̃elu dua ki tea veaniana adeada pano mau; ega wo dua natuna naanoai 
maga tea veanipiolikiana m̃elu tea veaniana aneana: naga narei, aginau euga wo 
da pei tea taperaverakiana sara naata sikasikai m̃elu dua ki tea veaniana adeada 
mau. 

19Go e piragi au duaduru tokora waina eu sili pae asa; waina e doko nadigi ni 
namata pua po piragi au umai paki em̃ago tapu maga agi tea viri maga, waina eu 
leo,paki taleva ni north: go p̃a leo, tokora sikai e doko namatap̃agona paki taleva 
ni elo musu. 

20Go e nba ki nau, e naga, tokora waia e pei tokora waina tea viri maga euga wo 
peni navituaana ni natapiriana go navituaana ni namarinaleosaana; po dao 
navituaana ni flaur asa, dapala waina euga wo da dape, ra paki etaku paki roara 
ni katama mau, po da mari narei euga tapu asa mau. 

21Go e piragi au dave pano paki roara ni katama, po mari au a surata liu naweluki 
pati ni roara wanogoe, go p̃a leo roara kiki sikai e doko naweluki maga ni roara 
ni katama sikasikai sarasara ra. 

22Doko naweluki pati ni roara ni katama roara kiki marigoioana maga eu doko 
ara, navarauan kakada kubit rualima pati go naweleweleana kakada kubit 
rualima dolu, sikasikai sarasara ra tea vati wanogoe waina, eu doko naweluki 
maga sikasikai narowogiana kakada, e pataka sikai. 

23Go ovara sikai ni vatu taeana maga eu doko ekopu kakada diviri, eu daliviri tea 
vati wanogoe, go tokora maga waina eu peniveni asa eu doko etano kakada 
daliviri sikasikai sarasara ra. 

24Go e noa ki nau, e naga tokora maga waia eu pei tokora waina tea suasua maga 
ni nasum̃a tapu euga wo peni naviriana maga ki narei asa. 

Esekiel 47 

1Go e moro piragi au liliu paki I namata duaduru ni nasum̃a tipu; go p̃a leo, noai 
maga eu dave m̃elu etano ni nakau tuasila ni nasum̃a tapu paki taleva ni elo sake, 
nalakena narae ni nasum̃a tapu e leo paki taleva ni elo sake: go noai maga 
wanogoe eu sara dave melu etano ni nakau tuasila ni nasuma tapu paki taleva ni 
sauth umai. 

2Go e piragi au pano paki katama pae napua ni namatapua ni north, po maraki 
au, daliviri pae napua ni etaku, pano paki namatapua ni katama pae napua ni 
namatapua waina e leo paki taleva ni elo sake go p̃a leo, noai maga wanogoe eu 
sara dave paki taleva ni sauth. 

3Go ragi waina naatam̃oli wanogoe e dave pano paki taleva ni elo sake, namea 
totowo e doko nam̃elearuna, go e dowogi kubit manu sikai go e pirag au a surata 
daduru noai maga wanogoe, go eu liliu nakuruku natuagu. 

4Go e moro dowogi kubit manu sikai, po moro pirag au a, surata duaduru noai 
maga wanogoe go eu liliu nap̃atuagu. Go e moro dowogi kubit manu sikai, po 
moro piragi au a surata duaduru noai maga, go eu liliu namalogu. 

5Go e moro dowogi kubit manu sikai go e pei noaisara sikai waina a mari sa 
surata duaduru asa mau: nalakena noai maga eu pakilagi, noai maga ni 
naavaana, e pei noaisara sikai waina du mari sa surata duagoto asa mau. 

6Go e noa ki nau e naga Naatam̃oli natuna ku punusi tea waia kite? Go e piragi 
au liliu pae nadigi ni noaisara wanogoe. 

7Go ragi waina a surata liliu, a punusi nakau laapa liu eu doko natavaaki ni 
noaisara, doko taleva sikai kakana go taleva kerua kakana. 

8Go e noa ki nau e naga, noai maga waia eu dave pano paki taleva ni elo sake, go 
euga wo sara siwo paki Arabah pano: go euga wo pano paki natasi; go ragi 
waina,euga,wo sara paki noai mate wanogoe, noai maga wanogoe euga wo moro 
mauri. 

9Go ega wo pakilina naga sara tokora waina noaisara maga waia euga wo sara 
paki ara, tokora wanogoe sara nalo mauri waina eu saisai pae navata maga euga 
wo mauri; go naika euga wo laapa liu: nalakena noai maga waia euga wo sara 
paki tokora wanogoe, go noai maga ni natasi euga wo pei tea maripauriana, go 
sara naleo euga wo mauri tokora waina noaisara waia ega vaki asa pano. 

10Go ega wo pakilina naga tea araika maga euga wo lawodu nadigina pae Enkedi 
pano pa pa liliu Eneklaim ega wo pei tokora sikai waina euga welesa ki kupena 
maga asa; naika visarasara kakana maga euga wo laapa liu, dakiusi naika maga 
ni natasi warua. 

11Ma tokora kakana maga ni nalepalepa go malo vuravura kakana maga, euga 
wo da pei tea maripauriana mau; nara euga wo pei tea toropusiana euga vei tea 
ni natasimena. 

12Go doko nadigi ni noaisara wanogoe, doko natavaaki kakana maga taleva waia 
go, taleva kerua nakau visarasara maga waina eu, p̃ia ki navinaga euga wo ulua 
asa; nauluda maga euga wo da kokolo mau, go nawada maga euga wo da dika 
mau: ma euga wo dau ki nawada vau sara atelagi, nalakena noai maga, waina eu 
madeada dave m̃elu tokora tapu: go nawada maga euga wo pei navinaga, go 
nauluda maga euga wo pei agi namaripauriana. 

13Yehovah Sup̃e e noa dapala nea, e naga tea waia ega wo pei kokoi, waina kuga 
tap̃otawotae navanua naga ega vei, tea veanipiolikiana agi naworawora rualima 
sikai tamate dua ni Israel: agi Yosef matele dua. 

14Kuga wo dap̃otawotae a ega vataka sikai; kinau a pivisa naga aga tua tamamu 
maga asa go navanua waia ega wo manimu dowo naga ega vei tea 
veanipiolikiana animu. 

15Go tea waia ega wo pei kokoi ni navanua: doko taleva ni north pae natasi 
warua, pae napua ni Hethlon pano pa pa liliu tokora ni nasiliana ni Hamath; 
Sedad. 

16Berotah, Sibraim, waina e doko namawota ni kokoi ni Damaseko go ni kokoi 
ni Hamath; Haser hatikon wain e doko nadigi ni kokoi ni Hauran. 

17Go kokoi ega wo pae natasi pano paki Hasarenon waina e doko kokoi ni north 
ni Damaseko, go kokoi ni Hamath, paki taleva ni north. Tea waia e pei taleva ni 
north. 

18Go taleva ni elo sake, namawota ni Hauran go ni Damaseko, go namawota ni 
Cilead go ni navanua Israel, Yordan ega vei kokoi kakana; kuga rowogi a pae 
kokoi ni north pano pa pa liliu natasi ni taleva ni elo sake. Tea waia e pei taleva 
ni elo sake. 

19Go doko taleva ni sauth paki sauth ega wo pae Tamar pano pa pa liliu noai 
maga ni Meriboth kadesh, paki nap̃ap̃a noaisara ni Ityipt pano pa pa liliu natasi 
warua. Tea waia e pei taleva ni sauth paki sauth. 

20Go doko taleva ni elo musu, natasi warua ega wo pei kokoi kakana, pae kokoi 
ni sauth pano pa pa liliu tokora ni nasiliana ni Hamath. Tea waia e pei taleva ni 
elo musu. 

21Dapala nogoe kuga wo dap̃otawotae navanua naga ega vei tea veanipiolikiana 
agi Israel naworaworana maga. 

22Go ega wo pakilina naga kuga tap̃otawotae a pae namataru ega vei tea 
veanipiolikiana sikai animu go agi tea ni nalauna p̃ota maga waina eu menaki 
atatoko m̃aleoputo kakamu, waina euga wo pesi natuda maga m̃aleoputo 
kakamu; go kuga wo midoa ki da naga euga wo dakiusi naatatoko maga ni Israel 
natuna maga; euga wo peani pioliki tea veanipiolikiana sikai sikoti mu 
m̃aleoputo ni Israel naworaworana maga. 

23Go ega wo pakilina nalauna waina namenaki wanogoe ega wo menaki atatoko 
asa, tokora wanogoe kuga wo dua e, tea veanipiolikiana aneana asa, Yehovah 
Sup̃e e noa e. 

Esekiel 48 

1Go tea maga waia eu pei nalauna maga wanogoe nagisada maga: pae 
namatapago ni north, nadigi ni napua ni Hethlon pano pa pa liliu tokora ni 
nasiliana ni Hamath, Hasarenan waina e doko kokoi ni Damaseko paki north, 

pano pa pa liliu nadigi ni natasi doko Hamath kokoi kakana ega toko taleva ni 
elo sake go taleva ni elo musu agi Dan matele sikai. 

2Go pae kokoi ni Dan,pae taleva ni elo, sake pano pa pa liliu taleva ni elo musu; 
agi Asher matele sikai. 

3Go pae kokoi ni Asher, pae taleva ni elo sake pano pa pa liliu taleva ni elo musu; 
agi Naftali matele sikai. 

4Go pae kokoi ni Naftali, pae taleva ni elo sake pano pa pa liliu taleva ni elo musu; 
agi Manasseh matele sikai. 

5Go pae kokoi ni Manasseh, pae taleva ni elo sake pano pa pa liliu taleva ni elo 
musu; agi Efraim matele sikai. 

6Go pae kokoi ni Efraim, pae taleva ni elo sake pano pa pa liliu taleva ni elo musu; 
agi Reuben matele sikai. 

7Go pae kokoi ni Reuben, pae taleva ni elo sake pano pa pa liliu taleva ni elo 
musu; agi Yudah matele sikai. 

8Go pae kokoi ni Yudah, pae taleva ni elo sake pano pa pa liliu taleva ni elo musu, 
ega vei matele waina kuga,wo mari masale ki nia, naweleweleana kakana ega vei 
kubit tivilia dua go manu takuna lima, go navarauana kakana ega vataka sikai 
ma matele maga agi nalauna maga sikasikai, pae taleva ni elo sake pano pa pa 
liliu taleva ni elo musu go tokora tapu ega wo doko maleoputo kakana. 

9Matele waina kuga wo mari masale ki nia ega vei agi Yehovah, navarauana 
kakana ega vei kubit tivilia dua go manu takuna lima, go naweleweleana kakana 
kubit tivilia dua. 

10Go tea waia ega vei matele waina kuga wo mari masale ki nia ega vei agi tea 
viri maga; adeada navarauana kakana paki taleva ni north ega vei kubit tivilia 
dua go manu takuna lima, go naweleweleana kakana paki taleva ni elo musu, 
kubit tivilia sikai, go paki taleva ni elo sake kubit tivilia sikai, go paki taleva ni 
sauth kubit tivilia dua go manu takuna lima navarauana kakana: go tokora tapu 
ki Yehovah ega wo doko m̃aleoputo kakana. 

11Ega wo pei agi tea viri maga waina eu pei tea tapugoroana, Sadok natuna maga, 
waina, eu pavaigoro natip̃akiana aginau; waina eu da sasap̃o pano mau ragi 
waina Israel natuna maga eu sasap̃o pano, dakiusi naworawora ni Levi waina eu 
sasap̃o pano. 

12Go ega wo pei tea adeada, matele sikai m̃elu matele tapugoroana ni navanua, 
ega wo pei tokora tapu liu sikai, doko kokoi ni naworawora ni Levi. 

13Go naworawora ni Levi matele adeada ega wo doko leana dip̃a kokoi ni tea viri 
maga, navarauana kakana ega vei kubit tivilia dua go manu takuna lima, go 
naweleweleana kakana ega vei kubit tivilia sikai: navarauana kakana mamau 

ega, vei kubit tivilia dua go manu takuna lima, go naweleweleana kakana kubit 
tivita dua. 

14Go euga wo da sori te matele sikai kakana mau, kite suru pioli ki nia mau, go 
matele wanogoe waina e pei tea marimasalekiana, ega wo da pei tea vituakiana 
Paki tea p̃ota maga mau: nalakena e Pei tea tapu ki Yehovah. 

15Go matele waina e pei tga toropusiana doko, naweleweleana kakana kubit 
manu lima go navarauana kakana kubit tivilia dua go manu takuna lima, ega wo 
pei tea m̃oli ega vei agi natokoana, waina naatam̃oli ega wo doko asa, go ega vei 
napega adeada maga go natokoana ega wo doko m̃aleoputo kakana. 

16Go tea maga waia eu pei narowogiana kakana maga; taleva ni north kubit 
manu pati go p̃onotia lima, go taleva ni sauth kubit manu Pati go p̃onotia lima, 
go taleva ni elo sake kubit manu pati go p̃onotia lima, go taleva ni elo musu kubit 
manu go p̃onotia lima. 

17Go natokoana ega vilake napega maga; paki taleva ni north kubit p̃onotia dua 
rualima takuna lima; go paki taleva ni sauth kubit p̃onotii dua rualima takuna 
lima, go paki taleva ni elo sake kubit p̃onotia dua rualima takuna lima, go paki 
taleva elo musu kubit ponotia dua rualima takuna lima. 

18Go namagovai ni navarauana kakana waina e doko, waina leana dip̃a matele 
waina e pei tea mari maslesalekiana, ega vei kubit tivilia sikai paki taleva ni elo 
sake, go kubit tivilia sikai paki taleva ni elo musu: ega wo Pataka sikai ma matele 
waina e pei tea marimasale kiana; go navituaana kakana ega wo pei navinaga ki 
tea maga, waina eu p̃osiwosi doko natokoana. 

19Go tea maga waina eu p̃osiwosi doko natokoana, tea ni Israel naworaworana 
maga mamau Puti, nara euga wo kili a. 

20Matele mamau waina kuga wo mari masale ki nia ega vei palapati, ega vei kubit 
tivilia dua go manu takuna lima navarauana kakana, go kubit tivilia dua go manu 
takuna lima naweleweleana kakana; ega wo pei matele waina e, dapu go matele 
ni natokoana. 

21Go tea waina e ko doko ega wo pei agi tea maraki, doko taleva sikai go taleva 
kerua ni matele waina e dapu go ni matele ni natokoana, kivea ki matele ni kubit 
tivilia dua go manu takuna lima ni matele waina e dapu go paki kokoi ni taleva 
ni elo sake go paki taleva ni elo musu pae matele ni kubit go tivilia dua manu 
takuna lima pano paki kokoi ni taleva ni elo musu, ega vitata ma matele maga ki 
naworawora maga; tea wanogoe ega wo pei,agi tea maraki: go matele waina e 
dapu go tokora tapu ni nasum̃a tapu ega wo, doko m̃aleoputo kakana. 

22Go matele waina e pei agi natokoana,ega wo,doko m̃aleoputo ni tea waina e 
pei agi tea maraki. Matele ki tea maraki ega wo doko namawota ni tea waina e 
pei agi Yudah go ni tea waina e pei agi Benyamin. 

23Go nalo naworawora p̃ota maga: pae taleva ni elo sake pano pa pa paki taleva 
ni elo musu; ragi Benyamin matele sikai. 

24Go dip̃a sokari kokoi rri Benyamin, pae taleva ni elo sake pano pa pa paki 
talevani elo musu agi Simeon matele sikai. 

25Go dip̃a sokari kokoi ni Simeon, pae, taleva ni elo sake,pano pa pa paki taleva 
ni elo musu; agi lssakar matele Sikai. 

26Go dip̃a sokari kokoi ni Issakar, pae taleva ni elo sake pano pa paki taleva ni 
elo musu; agi Sebulun matele sikai. 

27Go dip̃a sokari kokoi ni Sebulun, pae taleva ni elo sake pano pa pa paki taleva 
ni elo musu; agi Cad matele sikai. 

28Go dip̃a sokari kokoi ni Cad doko taleva ni sauth paki sauth, kokoi kakana ega 
vae Tamar pano pa pa liliu noai maga ni Meribath kades po pano paki: nap̃ap̃a 
noaisara ni Ityipt, go paki natasi warua. 

29Tea wanogoe e, pei navanua waina kuga wo dap̃otawotae a, pae namatarau 
ega vei tea veanipiolikiana agi lsrael naworaworana maga, go tea maga wanogoe 
eu pei matele visarasara adeada maga, Yehovah,sup̃e e noa 

30Go tea maga waia eu pei napua maga waina eu dave m̃elu natokoana doko 
taleva ni north narowogiana kakana kubit manu pati go p̃onotia lima: 

31Go namatapua maga ni natokoana euga wo pei tea salagisana ki nagisa ni Israel 
naworaworana maga; namatapua dolu taleva ni north: namatapua ni Reuben, 
sikai; namatapua ni Yudah, sikai; namatapua ni Levi sikai. 

32Go doko taleva ni elo sake kubit manu pati go p̃onotia lima; go namatapu; dolu: 
namatapua ni Yosef, sikai; namata pua ni Benyamin, sikai; namata pua ni Dan 
sikai. 

33Go doko taleva ni sauth kubit manu pati go p̃onotia lima, narowogiana kakana 
go namatapua dolu: namatapua ni Simeon, sikai; namatapua ni Issakar, sikai; 
namatapua ni Sebulun, sikai. 

34Doko taleva ni elo musu kubit manu pati go p̃onotia lima, go namatapua dolu 
kakada namatapua ni Cad,sikai; namatapua ni Asher, sikai; namatapua, ni Naftali 
sikai. 

35Kokoi kakana daliviri ega wo pei kubit tivilia sikai go manu takuna latolu: go 
nagisa ni natokoana ega wo pei, Yehovah e doko. 

Daniel 

Daniel 1 

1Natau ketolu ni namaramaraana ki Yehoiakim nawota ni Yudah, 
Nebukadnessar nawota ni Babelon e umai paki Yerusalem, po kelugoro e. 

2Go Nawota e pitua ki Yehoiakim nawota ni Yudah, paki nam̃elearuna, go 
namagovai ni lasa maga ni nasum̃a ki Sup̃e; go e dape ra paki navanua ni Shinar 
paki nasum̃a ki sup̃e aneana: go e dape lasa maga wanogoe paki ekopu ni 
nasum̃a ni natauakiana ni nalo wia maga ni sup̃e aneana. 

3Go nawota e pasa ki Ashpenas nap̃au ni atavau aneana maga, naga ega viragi 
umai paki ekopu Israel natuna maga seara kakada, go nawora ni nawota seara 
kakada go navarapule maga seara kakada; 

4Natureai maga waina te wotu sikai e da doko ara mau, ma waina eu pei tea 
leom̃atakiana, go tea midoakiatae nalo ni sara namanumatuaana, po atae 
naataeana, po pei tea midoakiatae naataeana, go waina nakasuaana e doko ara 
naga euga lawodu ekopu ni nasum̃a warua ki nawota; go naga ega vasa pisei ki 
da namidiriana go namena ni tea ni Kaldea. 

5Go nawota e madeada dawona ki namagovai ni navinaga ki nawota, go ni waine 
munuana aneana, tea ni naaleatia sikai tea kakana, go naga euga vei tea 
viseikiana natau dolu; go ragi waina natau maga wanogoe euga nopu euga wo 
lawodu narae ni nawota. 

6Go m̃aleoputo ni tea maga wanogoe, tea ni Yudah natuna maga, Daniel, 
Hananiah, Mishael, go Asariah eu doko. 

7Go nap̃au ni atavau maga e dua ra nagisa maga: go e dua Daniel nagisa ni 
Belteshassar, go e dua Hananiah nagisa ni Shadrak; go e dua Mishael nagisa ni 
Meshak go e dua Asariah nagisa ni Abed‐neco. 

8Ma Daniel e midoa ki nia nap̃op̃ona naga ega ta dum̃ana mari a ega loa ki 
navinaga ki nawota mau, go ki waine munuana aneana mau: go e pavara ni 
nap̃au ni atavau maga naga ega ta dum̃ana mari a ega loa mau. 

9Go Sup̃e e mari Daniel e pap̃ai nasaup̃iaana go namaritadodomiana narae ni 
nap̃au ni atavau maga. 

10Go nap̃au ni atavau maga e noa ki Daniel, Kinau a matau ki nawota aginau 
nawota, waina e dawona ki navinaga animu go tea munuana animu: nalakena 
ekasana ega vunusi naraemu euga sa liu narae ni natureai maga waina eu pei tea 
ni natau animu maga? Go kuga wo mari au aga lagati dua nawota nap̃augu. 

11Go Daniel e noa ki tasiga leoparatiki, waina nap̃au ni atavau maga e dawona ki 
nia e dap̃au Daniel, Hananiah, Mishael, go Asariah: 

12P̃a maridogo tea suasua anigo maga, a pavara ni ko asa, naaleatia rualima sikai; 
go euga tua gami navinaga m̃oli auga kani a, go noai auga munugi a. 

13Go naraegami auga vei tea leopunusiana, go narae maga ni natureai maga 
waina eu do gani navinaga ki nawota: go p̃a mari paki tea suasua anigo maga ega 
tapala waina p̃a wo punusi a. 

14Go e dogo parati ki da nalo ni naleo wanogoe, po maridogo ra naaleatia rualima 
sikai. 

15Go ragi waina naaleatia rualima sikai eu nopu naraeda eu pei tea leom̃atakiana 
go eu m̃anopunopu ki nap̃okasida p̃arua liu natureai maga waina eu do gani 
navinaga ki nawota. 

16Go tasiga leoparatiki e dape lua navinaga adeada, go waine munuana adeada, 
po dua ra navinaga m̃oli. 

17Go natureai pati wanogoe, Sup̃e e dua ra naataeana go namidoakiataeana nalo 
ni sara namidiriana go ni sara namanumatuaana: go Daniel e midoakiatae nalo 
ni sara navunusiana go ni sara nap̃ereana. 

18Go ragi waina naaleatia maga waina nawota e noa e naga ega viragi ra paki 
ekopu eu nopu, nap̃au ni atavau maga e piragi ra paki ekopu paki narae ni 
Nebukadnessar. 

19Go nawota e pasa ki da; go tea sikai waina e dakiusi Daniel, Hananiah, Mishael, 
go Asariah, e da pei tea vap̃aiana m̃aleoputo kakada mamau puti mau: go eu 
lawodu narae ni nawota. 

20Go sara naleo ni namanumatuaana go ni namidoakiataeana, waina nawota e 
pusuusu paki da asa, e pap̃ai ra eu paka rualima sikai p̃ia liu tea midiri tapu maga 
go tea kikita maga mamau puti waina eu doko namarakiana mamau aneana. 

21Go Daniel e doko pa pa paki natau vea ki nawota Sairus. 

Daniel 2 

1Go natau kerua ni namaramaraana ki Nebukadnessar, Nebukadnessar e p̃erea 
ki nap̃erea maga; go naatana e pari, go namaturuana aneana e puoli ki nia. 

2Go nawota e pitip̃aki naga euga soso tea midiri tapu maga, go tea kikita maga, 
go tea wosidoa maga, tea ni Kaldea maga, naga euga noakisai nawota nap̃erea 
aneana maga. Go eu rumai paki ekopu po lawodu narae ni nawota. 

3Go nawota e noa ki da, A po p̃erea ki nap̃erea sikai, go naatagu e pari naga aga 
atae nap̃erea wanogoe. 

4Go tea ni Kaldea maga eu pasa ki nawota pae Arami, Nawota O, p̃a mauri doko 
mau doko: p̃a noa nap̃erea anigo paki tea suasua anigo maga, go auga wo noasai 
nanoap̃otaeana. 

5Nawota e pasadara po noa ki tea ni Kaldea maga, Navasaana e po m̃elu au pano: 
ku pe ta mari au aga atae nap̃erea go nanoap̃otaeana kakana mau, ku pe wo pei 
tea marikotokotoviana, go nasum̃a animu maga euga wo pei tea mariana euga 
vei tap̃ata sikai. 

6Ma ku pe noasai nap̃erea go nanoap̃otaeana kakana, ku pe wo dape kiagu 
navituaana maga go namoriana go nadodomadaganiana warua: nalakena tea 
wanogoe kuga noakisai au nap̃erea go nanoap̃otaeana kakana. 

7Eu pasadara sala kerua po noa, Nawota ega noa ki tea suasua aneana maga 
nap̃erea, go auga wo noasai nanoap̃otaeana. 

8Nawota e pasadara po noa, Kinau a atae lomau ki nia naga nimu ku naga kuga 
talua ragi, nalakena ku punusi naga navasaana e po m̃elu au pano: 

9naga ku pe ta mari au aga atae nap̃erea mau, navasakisogiana sikai maau e pe 
manimu doko: nalakena ku po dum̃amu manimu midoa ki navasaana sorosoro 
go madada waina kuga noa e naraegu pa pa ragi ega vanop̃ota: nalakena tea 
wanogoe kuga noa ki nau nap̃erea, go aga wo atae naga kuga wo noakisai au 
nanoap̃otaeana kakana. 

10Tea ni Kaldea maga eu pasadara narae ni nawota, po noa, Naatam̃oli sikai e da 
doko navanua mau waina e mariatae noasai naleo ki nawota: nalakena te 
nawota warua go kasua sikai e da pusuusu ki naleo dapala nogoe paki tea midiri 
tapu sikai, kite paki tea kikita sikai, kite paki tea ni Kaldea sikai mau. 

11Go naleo waina nawota e pusuusu ki nia e madaga, go tea p̃ota sikai e da doko 
mau waina ega wo noasai a narae ni nawota, ma sup̃e maga eu sikida, waina 
natokoana adeada e da sikoti nap̃okasi mau. 

12Nalakena tea wanogoe nawota e maeto po maritausu p̃arua, go e pitip̃aki naga 
euga mari puoli ki tea manumatua mamau puti ni Babelon. 

13Go navasakisogiana e pano, go tea manumatua maga eu do pei tea 
maripunueana; go eu laaga Daniel go tana ri maga naga euga vei tea 
maripunueana. 

14Ragi wanogoe Daniel e pasadara liliu ki navusum̃akiana go ki 
namidoakip̃otaeana paki Ariok, nap̃au ni tea viviatu maga ki nawota, waina e 
pano naga ega maripunue tea manumatua maga ni Babelon: e pasadara po noa 
ki Ariok, tea maraki ki nawota, 

15Ekasana navasakisogiana e kasua m̃araverave m̃elu narae ni nawota? Ragi 
wanogoe Ariok e mari naleo wanogoe e pei tea ataeana paki Daniel. 

16Go Daniel e paki ekopu po pavara ni nawota naga ega tua e ragi go naga ega 
noakisai nawota navasap̃otaeana. 

17Ragi wanogoe Daniel e paki nasuma aneana, po mari naleo wanogoe e pei tea 
ataeana paki Hananiah, Mishael, go Asariah, tana ri maga: 

18naga euga tatago namaritadodomiana maga euga m̃elu narae ni Sup̃e ni 
nakoroatelagi nalo ni p̃aia wanogoe; naga Daniel go tana ri maga euga ta pei tea 
maripuolikiana sikoti tea manumatua p̃ota maga ni Babelon mau. 

19Ragi wanogoe p̃aia wanogoe e pei tea maripakasakiana paki Daniel pae 
navunusiana sikai ni p̃ogi. Ragi wanogoe Daniel e pasa m̃ata ki Sup̃e ni 
nakoroatelagi. 

20Daniel e pasadara po noa, Nagisa ni Sup̃e ega vei tea vasam̃atakiana pa pa ega 
tu du po du mau du: nalakena namanumatuaana go namarimatuaana ero pei 
aneana: 

21go nae e do doa ragi maga go sala maga eu panop̃ota; e do dape lua nawota 
maga po do pusake nawota maga, e do pitua ki namanumatuaana paki tea 
manumatua maga, go ki naataeana paki tea maga waina eu atae 
namidoakiataeana: 

22nae e do maripakasa ki tea vakipua maga go ki tea tasurukiana maga: e atae 
tea waina e doko namaligo, go namarama e doko sikoti a doko. 

23Kinau a pasadodom̃ata ki‐go, po samasamani ko, Sup̃e ki tamagu maga O, 
waina ku dua au namanumatuaana go namarimatuaana, go ragi waia ku po mari 
au a atae tea waina au datagovi ko asa: nalakena ku po mari gami au atae naleo 
ki nawota. 

24Nalakena tea wanogoe Daniel e paki ekopu punusi Ariok, waina nawota e 
dawona ki nia naga ega mari puoli ki tea manumatua maga ni Babelon: e pano 
po noa dapala waia paki nia, Tea manumatua maga ni Babelon, p̃a ta mari puoli 
ki da mau: p̃a viragi au paki ekopu punusi nawota, go aga wo noakisai nawota 
nanoap̃otaeana. 

25Ragi wanogoe Ariok e piragi Daniel paki ekopu punusi nawota m̃araverave, po 
noa dapala waia, A po pap̃ai naatam̃oli sikai ni tea viragiluapavakotoana maga 
ni Yudah, waina ega wo mari nanoap̃otaeana ega vei tea ataeana paki nawota. 

26Nawota e pasadara po noa ki Daniel, waina nagisana e pei Belteshassar, Nigo 
ku mariatae mari au aga atae nap̃erea waina a punusi a, go nanoap̃otaeana 
kakana kite? 

27Daniel e pasadara narae ni nawota, po noa, P̃aia waina nawota e datago asa tea 
manumatua maga, tea kikita maga, tea midiri tapu maga, tea vasapua maga, eu 
da mariatae noakisai nawota asa mau; 

28ma Sup̃e sikai e doko nakoroatelagi waina e do maripakasa ki p̃aia maga, go e 
po mari a e pei tea ataeana paki nawota Nebukadnessar tea waina ega wo doko 
naaleatia edaku maga. Nap̃erea anigo, go navunusiana maga ni nap̃aum̃a, ragi 
waina ku one nawewele anigo, eu pei tea maga waia: 

29nigo, nawota O, namidodoana anigo maga eu sake ragi waina ku one nawewele 
anigo, tea waina ega wo pakilina edaku ki ragi waia: go nae waina e do 
maripakasa ki p̃aia maga e po mari ko ku atae tea waina ega wo pakilina. 

30Ma kinau, p̃aia waia e da pei tea maripakasakiana paki nau nalakena 
namanumatuaana waina e doko au p̃arua liu te naata mauri mau, ma nalakena 
tea waia, naga euga mari nanoap̃otaeana ega vei tea ataeana paki nawota, go 
naga p̃a atae namidodoana maga ni nap̃op̃om̃a. 

31Nigo, nawota O, ku do punusi, go p̃a leo, nasup̃e warua sikai. Nasup̃e wanogoe, 
waina e p̃arua, go waina nalagaana kakana e datap̃au, e lawodu naraem̃a; go 
navunusiana kakana e pei tea mataukiana. 

32Nasup̃e wanogoe, nap̃auna e pei tea ni kold wia, narum̃ana go naruna maga eu 
pei tea ni silver, nap̃elena go namaona maga eu pei tea ni brass, 

33natuana maga ero pei tea ni airon, nam̃elena maga ero pei namagovai ni airon, 
go namagovai ni naruku. 

34Ku do punusi pa pa naga vatu sikai e pei tea taeluaana, e da pei tea taeluaana 
ki nam̃elearu maga mau, go e atugi nasup̃e wanogoe paki nam̃elena maga waina 
ero pei tea ni airon go naruku, go e marip̃oroworosi a. 

35Ragi wanogoe airon, naruku, brass, silver, go kold, eu pei taua 
marip̃oroworosiana, po pei tea tapala nam̃otam̃ota ni malo wokalesue maga ragi 
ni navivitinuana; go nalagi e dape lua ra, go tokora sikai e da madeada pei tea 
vap̃aiana mau: go vatu waina e atugi nasup̃e e po pei tava warua sikai, po 
pakavuro maramana mamau. 

36Tea wanogoe e pei nap̃erea anigo, go auga wo noa nanoap̃otaeana kakana 
narae ni nawota. 

37Nigo, nawota O, ku pei nawota ki nawota maga, waina Sup̃e ni nakoroatelagi e 
dua ko namarakiana, nakasuaana, go namarimatuaana, go nasamasamaana; 

38go sara tokora waina naatam̃oli natuna maga eu doko ara, e pitua ki nalo mila 
ni namalasi go manu ni namalopa paki nam̃elearum̃a, po mari ko ku maramara 
dap̃au puti ra: nigo ku pei nap̃au ni kold wanogoe. 

39Go edaku ki‐go namarakiana p̃ota sikai ega wo duleana tea sa liu ko; go 
namarakiana p̃ota sikai ketolu ni brass, waina ega wo maramara dap̃au 
maramana mamau. 

40Go namarakiana kevati ega wo kasua dapala airon: nalakena dapala waina 
airon e do marip̃oraworae po p̃okap̃oroworosi sara naleo: go dapala airon waina 
e marip̃oroworae tea mamau puti wanogoe, ega wo marip̃oroworosi go ega wo 
marip̃oraworae. 

41Go waina ku punusi nam̃elena maga go nakini maga ni nam̃elena, eu pei 
namagovai ni naruku ki tea mari lasa ni naruku, go namagovai ni airon, ega wo 
pei namarakiana taekotoviana sikai; ma nakasuaana ni airon seara kakana ega 
wo doko asa, nalakena ku punusi airon e pei tea marisarisariana ki naruku 
suidaragiana. 

42Go dapala waina nakini maga ni nam̃elena eu pei namagovai ni airon, go 
namagovai ni naruku suidaragiana, namagovai ni namarakiana ega wo kasua, go 
namagovai kakana ega wo manainai. 

43Go waina ku punusi airon e pei tea marisarisariana ki naruku suidaragiana, 
euga wo dum̃ada mari ra euga vei tea marisarisariana ki naworawora ni 
naatam̃oli maga; ma euga wo da dum̃ada puluti ra mau, dakiusi waina airon go 
naruku ero da pei tea marisarisariana mau. 

44Go naaleatia maga ki nawota maga wanogoe Sup̃e ni nakoroatelagi ega wo sike 
lawo ki namarakiana sikai, waina ega wo da pei tea maripuoli‐kiana mau pa pa 
ega tu du po du mau du, go namaramaraana kakana ega wo da magi narei p̃ota 
sikai pei tea toropusiana mau; ma ega wo marip̃oraworae namarakiana mamau 
puti wanogoe po mari ra euga nopu, go nae ega wo lawodu pa pa ega tu du po 
du mau du. 

45Nalakena ku punusi naga vatu sikai e pei tea taeluaana m̃elu dua ki tava, e da 
pei tea taeluaana ki nam̃elearu maga mau, go naga e marip̃oraworae airon, 
brass, naruku, silver, go kold wanogoe; Sup̃e warua e po mari a e pei tea ataeana 
paki nawota tea waina ega wo pakilina edaku ki ragi waia: go nap̃erea wanogoe 
ega wo lolomana, go nanoap̃otaeana kakana e pei lomau. 

46Ragi wanogoe nawota Nebukadnessar e dowo dap̃olosiwo po lotu ki Daniel, 
po pitip̃aki naga euga mari naviriana sikai ni navinaga go tea ni nap̃o wia maga 
paki nia. 

47Nawota e pasadara Daniel, po noa, Lomau Sup̃e animu nae e pei Sup̃e ki sup̃e 
maga, go Nawota ki nawota maga, go tea maripakasa ki p̃aia maga, nalakena ku 
mariatae noa pakasa ki p̃aia waia. 

48Ragi wanogoe nawota e mari Daniel e pei tea warua, po dua e navituaana 
warua laapa, po mari a e maramara dap̃au navanua mamau ni Babelon, go naga 
ega vei nap̃au ni tea maramara maga dap̃au tea manumatua maga ni Babelon. 

49Go Daniel e pavara ni nawota, go e dawona ki Shadrak, Meshak, go Abed‐neco 
eu dap̃au nawosiana maga ni navanua ni Babelon: ma Daniel e doko namatapua 
ki nawota. 

Daniel 3 

1Nebukadnessar nawota e mari nasup̃e sikai ni kold, navakilagiana kakana e pei 
kubit rualima latesa, naweleweleana kakana e pei kubit latesa: e sike lawo ki nia 
malo matemate ni Dura, navanua ni Babelon. 

2Go Nebukadnessar nawota e dip̃aki lua naga euga viragi saisai ki satrap maga, 
tea maramara oli maga, go tea maraki namagovai maga, tea vasap̃otae warua 
maga, tea leoparati ki naleo wia tauakiana maga, tea vusum̃aki maga, tea ni 
nawotaeana maga, go tea maramara mamau puti ni navanua maga, naga euga 
umai paki naveakotokotomauana ni nasup̃e waina Nebukadnessar nawota e 
sike lawo ki nia. 

3Ragi wanogoe satrap maga, tea maramara oli maga, go tea maraki namagovai 
maga, tea vasap̃otae warua maga, tea leoparati ki naleo wia tauakiana maga, tea 
vusum̃aki maga, tea ni nawotaeana maga, go tea maramara mamau puti ni 
navanua maga, eu pei tea viragisaisaikiana paki naveakotokotomauana ni 
nasup̃e waina Nebukadnessar nawota e sike lawo ki nia; go eu lawodu narae ni 
nasup̃e waina Nebukadnessar e sike lawo ki nia. 

4Go tea rogorogo sikai e pioso kasua, Eu dip̃aki mu, narei maga, nalauna maga, 
namena maga, 

5naga ragi waina kuga wo dogo nadaleo ni paiga, lokore, harp, sabeka, salteri, 
sumfonia, go sara naleo visarasara ni nalegaana, kuga rowo pakitano po lotu ki 
nasup̃e ni kold waina Nebukadnessar nawota e po sike lawo ki nia: 

6go naata waina ega wo da dowo pakitano po lotu mau, ega wo pei tea nadikiana 
ragi sa m̃oli wanogoe paki m̃aleoputo ni upu sikai ni nakapu vavaga. 

7Nalakena tea wanogoe ragi wanogoe ragi waina narei mamau puti eu dogo 
nadaleo ni paiga, lokore, harp, sabeka, salteri, go sara naleo visarasara ni 
nalegaana, narei maga, nalauna maga, go namena maga, eu mamau puti dowo 
pakitano po lotu ki nasup̃e ni kold waina Nebukadnessar nawota e sike lawo ki 
nia. 

8Nalakena tea wanogoe ragi wanogoe naatam̃oli seara ni Kaldea eu rumai paki 
m̃aladigi po dapusukao ki naworawora ni Yudah. 

9Eu pasadara po noa ki Nebukadnessar nawota, Nawota O, p̃a mauri doko mau 
doko. 

10Nigo, nawota O, ku po pitua ki navasakisogiana sikai, naga sara naatam̃oli 
waina euga wo dogo nadaleo ni paiga, lokore, harp, sabeka, salteri, go sumfonia, 

go sara naleo visarasara ni nalegaana, euga rowo pakitano po lotu ki nasup̃e ni 
kold: 

11go naata waina ega wo da dowo pakitano po lotu mau, ega wo pei tea nadikiana 
paki m̃aleoputo ni upu sikai ni nakapu vavaga. 

12Naatam̃oli seara eu doko naworawora ni Yudah waina ku dawona ki da eu 
dap̃au nawosiana maga ni navanua ni Babelon, Shadrak, Meshak, go Abed‐neco: 
naatam̃oli maga wanogoe, nawota O, eu da dodo parati ki‐go mau: eu da magi 
sup̃e anigo maga suasua mau, go nasup̃e ni kold waina ku sike lawo ki nia eu da 
lotu ki nia mau. 

13Ragi wanogoe Nebukadnessar e maeto po maritausu, go e pitip̃aki naga euga 
viragi Shadrak, Meshak, go Abed‐neco umai. Ragi wanogoe naatam̃oli maga 
wanogoe eu pei tea viragiana umai paki narae ni nawota. 

14Nebukadnessar e pasadara po noa ki da, E pei namidodoana animu Shadrak, 
Meshak, go Abed‐neco O, naga ku da magi sup̃e aginau suasua mau, go naga ku 
da lotu ki nasup̃e ni kold waina a po sike lawo ki nia mau kite? 

15Ragi waia ku pe mari m̃ata sua naga ragi waina kuga wo dogo nadaleo ni paiga, 
lokore, harp, sabeka, salteri, go sumfonia, go sara naleo visarasara ni nalegaana, 
kuga wo dowo pakitano po lotu ki nasup̃e waina a po mari a, e pe wia: ma ku pe 
ta lotu mau ku pe wo pei tea nadikiana ragi sa m̃oli wanogoe paki m̃aleoputo ni 
upu sikai ni nakapu vavaga; go seve sup̃e e doko waina ega wo pualua mu m̃elu 
dua ki nam̃elearugu maga? 

16Shadrak, Meshak, go Abed‐neco, eu pasadara po noa ki nawota, 
Nebukadnessar O, e da one gami one naga auga vasadara ko nalo ni naleo waia 
mau. 

17E pe vei namasauana aneana Sup̃e aginami waina au maneana suasua e pe 
mariatae pualua gami m̃elu dua ki upu ni nakapu vavaga; go ega wo pualua gami 
m̃elu dua ki nam̃elearum̃a nawota O. 

18Ma e pe ta pualua gami mau, ega vei tea ataeana paki‐go, nawota O, naga auga 
wo da magi sup̃e anigo maga suasua mau, go naga auga wo da lotu ki nasup̃e ni 
kold waina ku po sike lawo ki nia mau. 

19Ragi wanogoe Nebukadnessar e pura ki namaritausuana, go navunusiana ni 
naraena e panop̃ota paki Shadrak, Meshak, go Abed‐neco: e pasa, po pitip̃aki 
naga euga tokoni p̃arua ki upu ega vaka larua liu tea waina e pei tea vunusiana 
sala vea. 

20Go e dip̃aki naatam̃oli seara, naatam̃oli marimatua ni nakasuaana, waina eu 
doko taua ni naatam̃oli navakalo aneana maga, naga euga soli Shadrak, Meshak, 
go Abed‐neco, po nadi ki da paki upu ni nakapu vavaga. 

21Ragi wanogoe eu soli naatam̃oli maga wanogoe doko trausers adeada maga, 
sugoro adeada maga, go sugoro kovagoro adeada maga, go sugoro p̃ota adeada 
maga, go eu nadi ki da paki m̃aleoputo ni upu ni nakapu vavaga. 

22Nalakena tea wanogoe nalakena natip̃akiana ki nawota e makali, go upu e pei 
tea tokoniana warua liu naatam̃oli maga wanogoe waina eu dape Shadrak, 
Meshak, go Abed‐neco sake, mena ni nakapu e maripunue ra. 

23Go naatam̃oli dolu wanogoe, Shadrak, Meshak, go Abed‐neco, eu dowo paki 
m̃aleoputo ni upu ni nakapu vavaga eu pei tea soliana. 

24Ragi wanogoe Nebukadnessar nawota e saram̃akoto, po duleana m̃araverave: 
e pasa po noa ki tea vusum̃aki aneana maga, Tu da nadi ki naatam̃oli dolu waina 
eu pei tea soliana paki m̃aleoputo ni nakapu kite? Eu pasadara po noa ki nawota, 
Lomau, nawota O. 

25E pasadara po noa, Kuga leo, kinau a punusi naatam̃oli pati, tea veresiana, eu 
surata m̃aleoputo ni nakapu, go te navatuna kakada e da pei tea marisakiana 
mau; go navunusiana ni kevati e dakiusi sup̃e maga natuda sikai. 

26Ragi wanogoe Nebukadnessar e umai paki m̃aladigi ki namata ni upu ni 
nakapu vavaga: e pasa po noa, Shadrak, Meshak, go Abed‐neco, tea suasua maga 
ki Sup̃e Vakilagi Mau, kuga tave, go kuga umai. Ragi wanogoe Shadrak, Meshak, 
go Abed‐neco eu dave m̃elu dua ki m̃aleoputo ni nakapu. 

27Go satrap maga, tea maramara oli maga, tea maraki namagovai maga, go tea 
vusum̃aki maga ki nawota, waina eu pei tea viragisaisaikiana, eu punusi 
naatam̃oli maga wanogoe, naga nakapu e da peani nakasuaana dap̃au 
nap̃atokoda mau, go nalolu ni nap̃auda e da aso mau, go trausers adeada maga 
eu da panop̃ota mau, go nap̃o ni nakapu e da pano doko ara mau. 

28Nebukadnessar e pasa po noa, Sup̃e ki Shadrak, Meshak, go Abed‐neco, ega vei 
tea vasam̃atakiana, waina e po dip̃aki lua agelo aneana umai, po pualua tea 
suasua aneana maga waina eu pavatu asa, po mari navasaana ki nawota e 
panop̃ota, po pitua ki nap̃atokoda naga euga ta magi te sup̃e suasua mau, go naga 
euga ta lotu ki te sup̃e mau, ma naga euga magi Sup̃e adeada sikina suasua po 
lotu ki nia. 

29Go kinau a pitua navasakisogiana sikai, naga sara narei, sara nalauna, go sara 
namena, waina euga wo noa te navatuna sa dip̃a Sup̃e ki Shadrak, Meshak, go 
Abed‐neco, euga wo pei tea marikotokotoviana, go nasum̃a adeada maga euga 
vei tea mariana euga vei tap̃ata sikai: nalakena sup̃e p̃ota sikai e da doko waina 
e mariatae pualua dapala waia mau. 

30Ragi wanogoe nawota e mari Shadrak, Meshak, go Abed‐neco eu disu p̃ia 
navanua ni Babelon. 

Daniel 4 

1Nebukadnessar nawota paki narei mamau puti, nalauna mamau puti, go 
namena mamau puti, waina eu doko maramana mamau; natam̃ateana animu 
ega vei tea mariana ega warua. 

2Navaivaiana maga go tea ni namagaana maga waina Sup̃e Vakilagi Mau e mari 
ra paki nau, a midoa ki nia naga e p̃ia naga aga rogorogo ki da. 

3Navaivaiana aneana maga eu p̃arua pa! Go tea ni namagaana aneana maga eu 
kasua pa! Namarakiana aneana e pei namarakiana waina e du du po du mau du, 
go naveinawotaana aneana e paki tagona go tagona. 

4Kinau Nebukadnessar a dogo kite p̃ia doko nasum̃a aginau, po pei tea malakesa 
doko nasum̃a warua aginau. 

5A punusi nap̃erea sikai waina e mari au a mataku; go namidodoana maga ragi 
waina a one nawewele aginau go navunusiana maga ni nap̃augu eu mari au a 
m̃anaunau. 

6Go navasakisogiana sikai e pei tea vituakiana m̃elu au naga euga viragi tea 
manumatua mamau puti ni Babelon euga umai paki ekopu punusi au, naga euga 
mari nanoap̃otaeana ni nap̃erea ega vei tea ataeana paki nau. 

7Ragi wanogoe tea midiri tapu maga, tea kikita maga, tea ni Kaldea maga, go tea 
vasapua maga eu rumai paki ekopu: go kinau a noa nap̃erea naraeda; ma eu da 
mari nanoap̃otaeana kakana e pei tea ataeana paki nau mau. 

8Ma ragi edaku Daniel e umai paki ekopu punusi au, waina nagisana e pei 
Belteshassar, pae nagisa ni sup̃e aginau, go waina naatana ni sup̃e tapu maga e 
doko asa: go a noa nap̃erea naraena, a naga, Belteshassar O, 

9nap̃au ni tea midiri tapu maga, nalakena kinau a atae naga naatana ni sup̃e tapu 
maga e doko ako, go naga te p̃aia seara eu da mari navitinuana paki‐go mau, p̃a 
noa ki nau navunusiana maga ni nap̃erea aginau waina a po punusi a, go 
nanoap̃otaeana kakana. 

10Go navunusiana maga ni nap̃augu ragi waina a one nawewele aginau: a do 
punusi go kuga leo, nakau sikai m̃aleoputo ni maramana, go navakilagiana 
kakana e p̃arua. 

11Nakau wanogoe e ulua po p̃arua, go e kasua, go navakilagiana kakana e pa 
parati ki nakoroatelagi, go navunusiana kakana e paki namatap̃ago ni maramana 
mamau. 

12Nauluna maga eu pei tea leom̃atakiana, go nawana eu laapa, go navinaga agi 
tea mamau puti e doko asa: nalo mila maga ni namalasi eu sili melu etano 

kakana, go manu maga ni nakoroatelagi eu doko arana maga, go sara nap̃okasi 
eu pei tea vaganiana asa. 

13A do punusi doko navunusiana maga ni nap̃augu ragi waina a one nawewele 
aginau, go kuga leo, tea leleogoro sikai go tea tapu sikai e pae nakoroatelagi siwo 
umai. 

14E pioso kasua, po noa dapala waia, Kuga tae nakau ega rowo, go kuga taelua 
arana maga, kuga varivariakilua nauluna maga, go kuga taperavera ki nawana: 
nalo mila maga euga sava m̃elu dua ki etano kakana, go manu maga euga m̃elu 
dua ki arana maga. 

15Ma kuga toropusi nalake ni nakoana maga ega toko natano, ega vilake natali 
sikai ni airon go brass, ega toko nam̃enau manainai ni namalasi; go ega memeu 
ki nasovaki ni nakoroatelagi, go matele aneana ega sikoti nalo mila maga 
nam̃enau ni navanua: 

16nap̃op̃ona ega vanop̃ota ki agi naatam̃oli, go nap̃op̃o ni nalo mila sikai ega vei 
tea vituakiana paki nia; go ragi larua euga tagoro e. 

17Navasaana wanogoe e pae navasakisogiana ki tea leleogoro maga, go 
natatagoana wanogoe e pae natip̃akiana ki tea tapu maga: naga tea mauri maga 
euga atae naga Tea Vakilagi Mau e do maramara namarakiana ki naatam̃oli 
maga, po pitua ki nia paki tea waina e masauna, po sike lawo ki dap̃au sa tea 
vakitano mau ni naatam̃oli maga. 

18Nap̃erea wanogoe kinau nawota Nebukadnessar a po punusi a: go nigo, 
Belteshassar O, p̃a noa nanoap̃otaeana, nalakena tea manumatua mamau puti ni 
namarakiana aginau eu da mariatae mari nanoap̃otaeana ega vei tea ataeana 
paki nau mau; ma nigo ku mariatae, nalakena naatana ni sup̃e tapu maga e doko 
ako. 

19Ragi wanogoe Daniel, waina nagisana e pei Belteshassar, e saram̃akoto ragi 
kiki, go namidodoana aneana maga eu mari a e mataku. Nawota e pasadara po 
noa, Belteshassar, nap̃erea go nanoap̃otaeana eroga ta mari ko p̃a mataku mau. 
Belteshassar e pasadara po noa, Nawota aginau, nap̃erea ega vei agi tea maga 
waina eu pilosi ko, go nanoap̃otaeana kakana agi tea maga waina eu kokona ki‐
go. 

20Nakau waina ku punusi a, waina e ulua po p̃arua, po kasua, waina 
navakilagiana kakana e pa parati ki nakoroatelagi, go navunusiana kakana e paki 
maramana mamau; 

21waina nauluna maga eu pei tea leom̃atakiana, go nawana eu laapa, go navinaga 
agi tea mamau puti e doko asa; waina nalo mila maga ni namalasi eu doko etano 
kakana, go manu maga ni nakoroatelagi eu doko arana maga: 

22e pei nigo, nawota O, waina ku po p̃arua po kasua: nalakena nawaruaana anigo 
e po p̃arua, po pa parati ki nakoroatelagi, go naveinawotaana anigo e paki 
namatap̃ago ni maramana. 

23Go waina nawota e punusi tea leleogoro go tea tapu sikai waina e pae 
nakoroatelagi siwo umai, po noa, Kuga tae nakau ega rowo, go kuga mari sa ki 
nia; ma kuga toropusi nalake ni nakoana maga ega toko natano, ega vilake natali 
sikai ni airon go brass, ega toko nam̃enau manainai ni namalasi; go ega memeu 
ki nasovaki ni nakoroatelagi, go matele aneana ega sikoti nalo mila maga ni 
namalasi, pa pa ragi larua euga tagoro e; 

24tea waia e pei nanoap̃otaeana, nawota O, go e pei navasakisogiana ki Tea 
Vakilagi Mau, waina e po pakilina ki nawota aginau nawota: 

25naga euga wo kopasi ko m̃elu dua ki naatam̃oli maga, go natokoana anigo ega 
wo sikoti nalo mila maga ni namalasi, go euga wo mari ko p̃a wo gani nam̃enau 
dapala oks maga, go euga wo mari ko p̃a wo memeu ki nasovaki ni nakoroatelagi, 
go ragi larua euga wo dagoro ko; pa pa p̃a wo atae naga Tea Vakilagi Mau e do 
maramara namarakiana ni naatam̃oli maga, po pitua ki nia paki tea waina e 
masauna. 

26Go waina eu pitip̃aki naga euga toropusi nalake ni nakoa maga ni nakau; 
namarakiana anigo ega wo manigo pei tea laketoko, edaku ki p̃a wo atae sua 
naga nakoroatelagi maga eu do maramara. 

27Nalakena tea wanogoe, nawota O, navusum̃akiana aginau ega vei tea 
midoakim̃atakiana anigo, go p̃a marip̃oraworae lua namarinaleosaana anigo 
maga ki namarinaleoleanaana, go namarinaleotageleana anigo maga ki 
nadodomiana paki tea rogokitesa maga; e pe vei natokoparauana ni 
narogokitep̃iaana anigo. 

28Tea mamau puti wanogoe eu pakilina ki nawota Nebukadnessar. 

29Ragi waina atelagi rualima sikai tamate dua eu nopu, e do surata nap̃au ni 
nasum̃a warua ni namarakiana ni Babelon. 

30Nawota e pasa po noa, Tea waia e da pei Babelon warua, waina kinau a davagi 
a naga ega vei nasum̃a ni namarakiana, ki namarimatuaana ni nakasuaana 
aginau, go paki nasamasamaana ni natatap̃auana aginau kite? 

31Ragi waina navasaana wanogoe e ko doko nawoka ni nawota, nadaleo sikai e 
dowo pae nakoroatelagi umai, e noa, Nebukadnessar nawota O, eu noa ki‐go asa: 
namarakiana e po m̃elu dua ki‐go pano. 

32Go euga wo kopasi ko m̃elu dua ki naatam̃oli maga, go natokoana anigo ega wo 
sikoti nalo mila maga ni namalasi; euga wo mari ko p̃a wo gani nam̃enau dapala 
oks maga, go ragi larua euga wo dagoro ko; pa pa p̃a wo atae naga Tea Vakilagi 

Mau e do maramara namarakiana ni naatam̃oli maga, po pitua ki nia paki tea 
waina e masauna. 

33Ragi sa m̃oli wanogoe navasaana wanogoe e pei tea vakavuroana asa paki 
Nebukadnessar: go e pei tea kopasiana m̃elu dua ki naatam̃oli maga, go e gani 
nam̃enau dapala oks maga, go nap̃atokona e memeu ki nasovaki ni 
nakoroatelagi, pa pa naloluna e p̃arua dapala nam̃au ni ikila maga, go 
natap̃alakisina maga eu dapala tea ni manu maga. 

34Go ragi waina naaleatia maga wanogoe eu nopu, kinau Nebukadnessar a sike 
namatagu maga paki nakoroatelagi, go namidoakiataeana aginau e liliu paki nau, 
go a pasa m̃ata ki Tea Vakilagi Mau, go a pasa samasamani po dodomadagani tea 
waina e mauri doko mau doko; nalakena naveinawotaana aneana e pei 
naveinawotaana waina e doko mau doko, go namarakiana aneana e paki tagona 
go tagona: 

35go tea mamau puti waina eu doko maramana eu pei tea midoakiana naga eu 
dapala tea p̃alo: go e do mari dapala namasauana aneana taua ni nakoroatelagi, 
go m̃aleoputo ni tea maga waina eu doko maramana: go te naata e da doko waina 
e mariatae dugoro nam̃elearuna, kite noa ki nia, Ku mari nasava? 

36Ragi wanogoe namidoakiataeana aginau e liliu paki nau, go agi 
nasamasamaana ni namarakiana aginau, natatap̃auana aginau go nalagaana 
aginau ero liliu paki nau; go tea vusum̃aki aginau maga go tea maraki aginau 
maga eu pusuusu ki nau; go a pei tea vusakeana liliu paki namarakiana aginau, 
go nawaruaana warua liu e pei tea sokariana paki nau. 

37Ragi waia kinau Nebukadnessar a do pasa samasamani po do sike paki elagi 
po do dodomadagani Nawota ni nakoroatelagi; nalakena nawosiana mamau puti 
aneana eu pei nalomauana, go napua aneana maga eu pei navasap̃otaeana: go 
tea maga waina eu surata pae naleomadagaana e mariatae mari ra euga 
vakitano. 

Daniel 5 

1Belshassar nawota e magi tea maraki aneana maga manu sikai kakada mari 
nakaniana warua sikai, po munu waine narae ni manu sikai wanogoe. 

2Belshassar, ragi waina e do munudogo waine, e pitip̃aki naga euga tape umai 
lasa maga ni kold go ni silver waina tamana Nebukadnessar e dape ra dave m̃elu 
dua ki nasum̃a tapu waina e doko Yerusalem; naga nawota go tea maraki aneana 
maga, nagoroi aneana maga go narup̃a aneana maga, euga munu ara. 

3Ragi wanogoe eu dape umai lasa maga ni kold waina eu dape ra dave m̃elu dua 
ki nasum̃a tapu ni nasum̃a ki Sup̃e waina e doko Yerusalem; go nawota go tea 
maraki aneana maga, nagoroi aneana maga go narup̃a aneana maga eu munu 
ara. 

4Eu munu waine, po samasamani sup̃e maga ni kold, go ni silver, ni brass, ni 
airon, ni nakau, go ni vatu. 

5Ragi sa m̃oli wanogoe nakini maga ni nam̃elearu sikai ni naatam̃oli eu dave 
umai, po midiri kivea ki nakau ni nasulu doko navulutiana ni namalo ni nasum̃a 
warua ki nawota: go nawota e punusi namagovai ni nam̃elearu waina e midiri. 

6Ragi wanogoe narae ni nawota e panop̃ota doko asa, go namidodoana aneana 
maga eu mari a e mataku; go kolopu maga ni nawarena eu pei tea veresiana, go 
nap̃atuana ero dum̃ada duki ra. 

7Nawota e pioso kasua naga euga viragi paki ekopu tea kikita maga, tea ni Kaldea 
maga, go tea vasapua maga. Nawota e pasa po noa ki tea manumatua maga ni 
Babelon, Naata waina ega wo peve namidiriana waia, po noakisai au 
nanoap̃otaeana kakana, ega wo pei tea sugoroana ki tea miala‐kesakesa, go 
namori sikai ni kold ega wo doko nanoana, go ega wo pei tea maramara sikai ni 
tea tolu namarakiana aginau. 

8Ragi wanogoe tea manumatua mamau puti ki nawota eu rumai paki ekopu: ma 
eu da peve atae namidiriana wanogoe mau, go eu marisa mari nanoap̃otaeana 
ega vei tea ataeana paki nawota. 

9Ragi wanogoe nawota Belshassar e mataku p̃arua, go naraena e panop̃ota doko 
asa, go tea maraki aneana maga eu saram̃akoto. 

10Go nawota nagoroi nalakena navasaana maga ki nawota go ki tea maraki 
aneana maga e umai paki ekopu ni nasum̃a ni namunuana: nawota nagoroi e 
pasa po noa, Nawota O, p̃a mauri doko mau doko; namidodoana anigo maga euga 
ta mari ko p̃a mataku mau, go naraem̃a ega ta panop̃ota mau: 

11naatam̃oli sikai e doko namarakiana anigo, waina naata ni sup̃e tapu maga e 
doko asa; go naaleatia maga ki tamam̃a namarama go namidoakiataeana go 
namanumatuaana, dapala namanumatuaana ki sup̃e maga, e pei tea vap̃aiana 
asa: go nawota Nebukadnessar tamam̃a, e mari a e pei nap̃au ni tea midiri tapu 
maga, ni tea kikita maga, ni tea ni Kaldea maga, 

12go ni tea vasapua maga, a noa tamam̃a, nawota O, nalakena naatana tatap̃au, 
go naataeana, go namidoakiataeana, nanoap̃otaeana ni nap̃erea maga, go 
nanoasaiana ni navasaana maga waina eu pei p̃aia, go naveresiana ni tea 
sap̃iliana maga eu pei tea vap̃aiana asa, Daniel, waina nawota e dua e nagisa ni 
Belteshassar. Ragi waia Daniel ega vei tea sosoana, go ega wo noasai 
nanoap̃otaeana. 

13Ragi wanogoe Daniel e pei tea viragiana paki ekopu punusi nawota. Nawota e 
pasa po noa ki Daniel, Nigo ku pei Daniel, nae waina e pei tea ni tea 
viragiluapavakotoana maga ni Yudah, waina nawota tamagu e piragi a m̃elu dua 
ki Yudah umai kite? 

14A dogo nalo kakam̃a, naga naata ni sup̃e maga e doko ako, go naga namarama 
go namidoakiataeana go namanumatuaana tatap̃au e pei tea vap̃aiana ako. 

15Go ragi waia tea manumatua maga, tea kikita maga, eu pei tea viragiana paki 
ekopu punusi au, naga euga veve namidiriana waia, po mari nanoap̃otaeana 
kakana ega vei tea ataeana paki nau: ma eu da mariatae noasai nanoap̃otaeana 
ni naleo waia mau. 

16Go kinau a dogo nalo kakam̃a, naga ku mariatae noap̃otae nanoap̃otaeana 
maga, po peresi tea sap̃iliana maga: ragi waia ku pe mariatae peve namidiriana 
waia, po mari nanoap̃otaeana kakana ega vei tea ataeana paki nau, p̃a wo pei tea 
sugoroana ki tea miala‐kesakesa, go namori sikai ni kold ega wo doko nanoam̃a, 
go p̃a wo pei tea maramara sikai ni tea tolu namarakiana aginau. 

17Ragi wanogoe Daniel e pasadara po noa narae ni nawota, Navituaana anigo 
maga euga vei anigo, go namoriana anigo maga p̃a tua tea p̃ota sikai ara; ma aga 
wo magi nawota peve namidiriana waia, po mari nanoap̃otaeana ega vei tea 
ataeana paki nia. 

18Nigo, nawota O, Sup̃e Vakilagi Mau e dua Nebukadnessar tamam̃a 
namarakiana, go nawaruaana, go nasamasamaana, go natatap̃auana; 

19go nalakena nawaruaana waina e dua e asa, narei mamau puti, nalauna mamau 
puti, go namena mamau puti eu durururu po mataku padua ki naraena: tea 
waina e masauna e maripunue a, go tea waina e masauna e mauti a e mauri doko; 
go tea waina e masauna e mari a e pakilagi, go tea waina e masauna e mari a e 
pakitano. 

20Ma ragi waina nap̃op̃ona e pakilagi, go naatana e kasua naga e mari madaga, e 
pei tea mariana e siwo m̃elu dua ki malo tasake ni namarakiana aneana, go eu 
dape lua nasamasamaana kiana: 

21go e pei tea kopasiana m̃elu dua ki naatam̃oli natuna maga; go e mari 
nap̃op̃ona e dapala nalo mila maga, go natokoana aneana e sikoti ass mila maga; 
eu pagani a ki nam̃enau dapala oks maga, go nap̃atokona e memeu ki nasovaki 
ni nakoroatelagi: pa pa e atae naga Sup̃e Vakilagi Mau e do maramara 
namarakiana ni naatam̃oli maga, go naga e pusake dap̃au sa tea waina e 
masauna. 

22Go nigo natuna, Belshassar O, ku da mari nap̃op̃om̃a e pakitano mau, nalakena 
ku atae tea mamau puti wanogoe; 

23ma ku dum̃am̃a dape ko pakilagi dip̃a Nawota ni nakoroatelagi; go eu po dape 
lasa maga ni nasum̃a aneana umai paki naraem̃a, go nigo go tea maraki anigo 
maga, nagoroi anigo maga go narup̃a anigo maga, ku po munu waine ara; go ku 
po samasamani sup̃e maga ni silver, go ni kold, ni brass, ni airon, ni nakau, go ni 
vatu, waina eu da punusi mau, waina eu da dogo mau, go waina eu da atae mau: 

go Sup̃e waina namerom̃a e doko nam̃elearuna, go waina napua anigo mamau 
puti eu pei aneana, ku da dodomadagani a mau. 

24Ragi wanogoe namagovai ni nam̃elearu e pei tea tip̃akiluaana m̃elu dua ki 
naraena, go namidiriana waia e pei tea midiriana. 

25Go tea waia e pei namidiriana waina e pei tea midiriana, MENE, MENE, TEKEL, 
UFARSIN. 

26Tea waia e pei nanoap̃otaeana ni naleo waia: MENE; Sup̃e e peve namarakiana 
anigo po mari a e nopu. 

27TEKEL; ku pei tea rowogiana lasa rowogi maga, po pei tea vap̃aiana ku 
masalesale. 

28PERES; namarakiana anigo e pei tea tap̃otaeana, po pei tea vituakiana paki 
naka ni Media go ni Persia. 

29Ragi wanogoe Belshassar e pitip̃aki, go eu sugoro Daniel ki tea miala‐kesakesa, 
po sara ki namori sikai ni kold e doko nanoana, po dogorogo nalo kakana, naga 
ega vei tea maramara sikai ni tea tolu namarakiana. 

30Nap̃ogiana wanogoe Belshassar nawota ni tea ni Kaldea e pei tea 
maripunueana. 

31Go Darius tea ni Media e dape namarakiana, e pei tea ni natau dapala rualima 
latesa tamate dua. 

Daniel 6 

1E pei tea wia narae ni Darius naga ega vusake dap̃au namarakiana satrap 
p̃onotia sikai rualima takuna dua, waina euga toko usuraki namarakiana 
mamau; 

2go dap̃au tea maga wanogoe nap̃au nawota dolu, waina Daniel e pei sikai 
kakada; naga satrap maga wanogoe euga atusi paki da, go naga nawota ega ta 
sua te natapepuolikiana mau. 

3Ragi wanogoe Daniel wanogoe e marimatua liu nap̃au nawota maga go satrap 
maga, nalakena naatana tatap̃au sikai e doko asa; go nawota e midoa ki nia naga 
ega vusake a ega tap̃au namarakiana mamau. 

4Ragi wanogoe nap̃au nawota maga go satrap maga eu laaga naga euga vap̃ai 
nalakena sikai dip̃a Daniel nalo ni namarakiana; ma eu marisa pap̃ai te nalakena 
kite te namariana madada; nalakena nae e pei lomau, go te namariana pele kite 
te namariana madada e da pei tea vap̃aiana asa mau. 

5Ragi wanogoe naatam̃oli maga wanogoe eu noa, Tuga wo da pap̃ai te nalakena 
dip̃a Daniel waia mau, mase tuga wo pap̃ai a dip̃a e nalo ni nawotaeana ki Sup̃e 
aneana. 

6Ragi wanogoe nap̃au nawota maga wanogoe go satrap maga wanogoe eu saisai 
midi pa punusi nawota, po noa ki nia dapala waia, Nawota Darius, p̃a mauri doko 
mau doko. 

7Nap̃au nawota mamau puti ni namarakiana, tea maramara oli maga, go satrap 
maga, tea vusum̃aki maga, go tea maraki namagovai maga, eu pusum̃aki dum̃ada 
paki da naga euga tawona ki natawonakiana sikai ki nawota, po lawosoki 
natip̃agoroana sikai naga te naata e pe tatago ki te natatagoana sikai paki te sup̃e 
sikai kite paki te naatam̃oli sikai te naaleatia sikai pa pa paki naaleatia rualima 
dolu, ma ega tatagovi ko, nawota O, ega vei tea nadikiana paki nap̃aloa ni laion 
maga. 

8Ragi waia, nawota O, p̃a lawosoki natip̃agoroana wanogoe, go p̃a midirisoki 
namidiriana wanogoe, naga ega ta pei tea mariana ega vanop̃ota mau, ega tapala 
nawotaeana ki naka ni Media go ki naka ni Persia, waina e da pano puoli mau. 

9Nalakena tea wanogoe nawota Darius e midirisoki namidiriana wanogoe go 
natip̃agoroana wanogoe. 

10Go Daniel ragi waina e atae naga namidiriana wanogoe e pei tea midirisokiana 
sua, e paki ekopu ni nasum̃a aneana; (go namata leoduru kakana maga ni em̃ago 
ni elagi kakana waina e leo paki Yerusalem eu dap̃olaga doko;) go nae e paka 
tolu naaleatia sikai ditip̃atua ki nap̃atuana maga, po dapasavasa, po 
pasadodom̃ata ki narae ni Sup̃e aneana, nalakena nae e do mari dapala nogoe 
sala vea. 

11Ragi wanogoe naatam̃oli maga wanogoe eu saisai midi po pap̃ai Daniel e do 
dapasavasa po datago nasaup̃iaana narae ni Sup̃e aneana. 

12Ragi wanogoe eu rumai paki m̃aladigi, po pasa narae ni nawota nalo ni 
natip̃agoroana ki nawota; Ku da midirisoki natip̃agoroana sikai, naga sara 
naatam̃oli waina euga wo datagovi te sup̃e sikai kite te naatam̃oli sikai te 
naaleatia sikai pa pa paki naaleatia rualima dolu, ma euga tatagovi ko, nawota 
O, euga vei tea nadikiana paki nap̃aloa ni laion maga kite? Nawota e pasadara po 
noa, Naleo wanogoe e pei lomau, pae nawotaeana ki naka ni Media go ki naka ni 
Persia, waina e da pano puoli mau. 

13Ragi wanogoe eu pasadara po noa narae ni nawota, Daniel waina, waina e pei 
tea ni tea viragi‐luapavakotoana maga ni Yudah, e da dodo parati ki‐go mau, 
nawota O, go ki natip̃agoroana mau waina ku midirisoki a, ma e do datago 
natatagoana aneana paka tolu naaleatia sikai. 

14Ragi wanogoe nawota, ragi waina e dogo navasaana wanogoe, e dogo sa ki 
p̃arua ki nia, go e doropusi nap̃op̃ona Daniel naga ega vualua e: go e p̃osiwosi pa 
pa elo e musu naga ega vualua e. 

15Ragi wanogoe naatam̃oli maga wanogoe eu saisai midi pa punusi nawota, po 
noa ki nawota, P̃a atae, nawota O, naga e pei nawotaeana sikai ki naka ni Media 
go ki naka ni Persia, naga te natip̃agoroana kite te natawonakiana waina nawota 
e dawona ki nia ega ta pei tea mariana ega vanop̃ota mau. 

16Ragi wanogoe nawota e pitip̃aki; go eu piragi Daniel pano, po nadi ki nia paki 
nap̃aloa ni laion maga. Nawota e pasa po noa ki Daniel, Sup̃e anigo waina nigo 
ku do maneana suasua sara ragi, nae ega wo pualua ko. 

17Go vatu sikai e pei tea tapeana umai, po pei tea toropusiana nawoka ni 
nap̃aloa; go nawota e pulusoki a ki tea vulusoki aneana, go ki tea vulusoki ki tea 
maraki aneana maga; naga te navatuna ega ta pei tea mariana ega vanop̃ota nalo 
ni Daniel mau. 

18Ragi wanogoe nawota e paki nasum̃a warua aneana pano, po doko nap̃ogiana 
wanogoe e da ganikani mau, go e da piragi tea woka naleo ni nalegaana maga 
seara umai paki ekopu punusi a mau: go namaturuana aneana e sava pa dua ki 
nia pano. 

19Ragi wanogoe nawota e duleana ragi ni namakotokotoana ni m̃alipogi, po pano 
m̃araverave paki nap̃aloa ni laion maga. 

20Go ragi waina e umai paki m̃aladigi ki nap̃aloa punusi Daniel, e pioso ki nadaleo 
ni nasusueana sikai: nawota e pasa po noa ki Daniel, Daniel O, tea suasua ki Sup̃e 
mauri, Sup̃e anigo, waina nigo ku do maneana suasua sara ragi, e mariatae 
pualua ko pa dua ki laion maga kite? 

21Ragi wanogoe Daniel e pasa paki nawota, Nawota O, p̃a mauri doko mau doko. 

22Sup̃e aginau e dip̃aki lua agelo aneana umai, po p̃ogoro nawoka ni laion maga, 
go eu da mari sa ki nau mau: nalakena waia natautauana naraena e pei tea 
vap̃aiana au; go naraem̃a ma, nawota O, a da mari te namarisakiana mau. 

23Ragi wanogoe nawota e laelaea p̃arua nalakena nae, po pitip̃aki naga euga 
viragi Daniel ega sake m̃elu dua ki nap̃aloa. Go Daniel e pei tea viragiana sake 
m̃elu dua ki nap̃aloa, go te namarisakiana sikai e da pei tea vap̃aiana asa mau, 
nalakena e pavatu Sup̃e aneana. 

24Go nawota e pitip̃aki, go eu piragi naatam̃oli maga wanogoe waina eu 
dapusukao ki Daniel, go eu nadi ki da paki nap̃aloa ni laion maga, nara, natuda 
maga, go nagoroi adeada maga; go eu ko da paki namago ni nap̃aloa mau ragi 
waina laion maga eu marimatua ki da, po katip̃oroworosi puti navatuda maga. 

25Ragi wanogoe nawota Darius e midiri paki narei mamau puti, paki nalauna 
mamau puti, go paki namena mamau puti, waina eu doko maramana mamau; 
Natam̃ateana animu ega vei tea mariana ega warua. 

26Navasakisogiana sikai e pei tea vituakiana m̃elu au, naga naatam̃oli maga ni 
namarakiana mamau aginau euga turururu po mataku pa dua ki narae ni Sup̃e 
ki Daniel: nalakena nae e pei Sup̃e mauri, go e pei tea laketoko pa pa ega tu du 
po du mau du, go namarakiana aneana e pei tea waina ega wo da pei tea 
maripuolikiana mau, go naveinawotaana aneana ega wo doko pa pa paki ragi 
edaku mau; 

27e do pualua po do mauti eu mauri doko, go e do mari navaivaiana maga go tea 
ni namagaana maga nakoroatelagi go maramana; waina e pualua Daniel pa dua 
ki nakasuaana ni laion maga. 

28Go Daniel wanogoe e disu p̃ia namaramaraana ki Darius, go namaramaraana 
ki Sairus tea ni Persia. 

Daniel 7 

1Natau vea ki Belshassar nawota ni Babelon, Daniel e punusi nap̃erea sikai go 
navunusiana maga ni nap̃auna ragi waina e one nawewele aneana: ragi wanogoe 
e midiri nap̃erea wanogoe po noa saisai ki naleo maga wanogoe. 

2Daniel e pasa po noa, A do leo punusi tea ni navunusiana aginau p̃ogi, go kuga 
leo, nalagi pati ni nakoroatelagi eu dave duap̃ora paki natasi warua. 

3Go nalo mila warua pati eu sake pae natasi umai, waina eu dum̃ada panovano 
p̃ota ki da. 

4Tea vea e dakiusi laion sikai, go e pilake nalivaru maga ni ikila: a do leo punusi 
pa pa nalivaruna maga ero pei tea vutiana, go e pei tea sikeana pa dua ki natano, 
po pei tea mariana e lawodu natuada dua dakiusi naatam̃oli sikai, go nap̃op̃o ni 
naatam̃oli e pei tea vituakiana paki nia. 

5Go kuga leo nalo mila p̃ota sikai, kerua, e dakiusi bear sikai, go e pei tea sikeana 
pakilagi taleva sikai, go vidi dolu eu doko nawokana namawota ni napatina 
maga: go eu noa dapala waia paki nia, P̃a tuleana, p̃a kani nap̃okasi warua. 

6Edaku ki tea wanogoe a do leo punusi, go kuga leo tea p̃ota sikai, e dakiusi 
leopard sikai, waina e pilake nalivaru pati ni manu eu doko natakuna; go nalo 
mila wanogoe e pilake nap̃auna pati, go naveinawotaana e pei tea vituakiana 
paki nia. 

7Edaku ki tea wanogoe a do leo punusi tea ni navunusiana maga ni p̃ogi, go kuga 
leo nalo mila kevati sikai, tea mataukiana go tea marimatua, go tea kasua p̃arua 
liu; go e pilake napati warua maga ni airon: e do ganikani po do katip̃oroworosi, 

po do pasi ki natuana maga tea waina e ko doko: go nae e panop̃ota ki nalo mila 
mamau puti waina eu pea ki nia; go e pilake napati rualima sikai ni nap̃auna. 

8A do leo usiusi napati maga ni nap̃auna, go kuga leo, napati p̃ota sikai ni 
nap̃auna, tea kiki, e p̃orasake m̃aleoputo kakada, go napati vea maga ni nap̃auna 
tea tolu kakada eu pei tea vakuluaana m̃elu dua ki naraena: go kuga leo, namata 
maga, dapala namata maga ni naatam̃oli sikai ero doko napati wanogoe ni 
nap̃auna, go nawoka sikai waina e do pasa tea warua maga. 

9A do leo punusi pa pa malo tasake maga eu pei tea nadikilawokiana, go Tea 
Matua sikai ni naaleatia maga e dasake. Sugoro aneana e dare dapala sno, go 
nalolu ni nap̃auna e dapala nalolu tautau ni shiip; malo tasake aneana e pei mena 
maga ni nakapu, tea taliepu kakana maga eu pei nakapu soro. 

10Nakapu sara sikai e do sara po do dave m̃elu dua ki naraena: manu sikai paka 
manu maga eu maneana suasua, go tivilia sikai paka tivilia maga eu lawodu 
naraena: navasap̃otaeana e doko, go tusi maga eu pei tea lagaiana. 

11A do leo punusi ragi wanogoe nalakena nadaleo ni navasaana warua maga 
waina napati wanogoe ni nap̃auna e do pasa asa; a do leo punusi pa pa nalo mila 
wanogoe e pei tea maripunueana, go nap̃atokona e pei tea marisakiana, go e pei 
tea vituakiana paki natap̃arakiana ni nakapu. 

12Go nalo ni nalo mila p̃ota maga, naveinawotaana adeada e pei tea tapeluaana: 
ma natokoparauana ni namauriana e pei tea vituakiana paki da pa pa paki sala 
sikai go ragi sikai. 

13A do leo punusi tea ni navunusiana maga ni p̃ogi, go kuga leo, tea sikai waina 
e dakiusi naatam̃oli natuna sikai e pilake napopouru maga ni nakoroatelagi 
umai, go e umai pa punusi Tea Matua ni naaleatia maga, go eu piragi a paki 
m̃aladigi ki naraena. 

14Go naveinawotaana e pei tea vituakiana paki nia, go nasamasamaana, go 
namarakiana sikai, naga narei maga, nalauna maga, go namena maga euga 
mamau puti maneana suasua: naveinawotaana aneana e pei naveinawotaana 
waina e du du po du mau du, waina ega wo da pano puoli mau, go namarakiana 
aneana waina ega wo da pei tea maripuolikiana mau. 

15Kinau Daniel, naatagu e susue m̃aleoputo ni nap̃atokogu, go navunusiana maga 
ni nap̃augu eu mari au a mataku. 

16A paki m̃aladigi ki sikai ni tea maga waina eu lawodu pisari, naga aga vusuusu 
paki nia ki nalomauana nalo ni tea mamau wanogoe. Go e noa ki nau asa, po mari 
au a midoakiatae nanoap̃otaeana ni naleo maga wanogoe. 

17Nalo mila warua maga waia, waina eu pati, eu pei nawota pati waina euga wo 
duleana pae maramana. 

18Ma tea tapu maga ki Tea Vakilagi Mau euga wo dape namarakiana, po peani 
namarakiana pa pa ega tu mau du, go pa pa ega tu du po du mau du. 

19Ragi wanogoe a masauna naga aga atae nalomauana nalo ni nalo mila kevati, 
waina e panop̃ota ki puti ra, tea mataukiana warua liu, waina napatina maga eu 
pei tea ni airon, go natap̃alakisina maga eu pei tea ni brass; waina e do ganikani, 
po do katip̃oroworosi, po do pasi ki natuana maga tea waina e ko doko; 

20go nalo ni napati rualima sikai ni nap̃auna, waina eu doko nap̃auna, go ni 
napati p̃ota ni nap̃auna waina e p̃orasake, go waina tea tolu eu dowo m̃elu dua 
ki naraena; go napati wanogoe ni nap̃auna waina e pilake namata maga, go 
nawoka sikai waina e do pasa tea warua maga, waina navunusiana kakana e 
p̃arua liu agi tea p̃ota maga. 

21A do leo punusi, go napati wanogoe ni nap̃auna e mari navakalo paki tea tapu 
maga, po marimatua ki da; 

22pa pa Tea Matua ni naaleatia maga e umai, go navasap̃otaeana e pei tea 
vituakiana paki tea tapu maga ki Tea Vakilagi Mau; go ragi e umai waina tea tapu 
maga eu peani namarakiana asa. 

23E noa dapala waia, Nalo mila kevati ega wo pei namarakiana kevati sikai 
maramana, waina ega wo panop̃ota ki namarakiana mamau puti, go ega wo gani 
maramana mamau, go ega wo papuludoa e, po marip̃oraworae a. 

24Go nalo ni napati rualima sikai wanogoe ni nap̃auna, nawota rualima sikai 
euga wo duleana m̃elu namarakiana wanogoe: go tea p̃ota sikai ega wo duleana 
edaku ki da; go nae ega wo panop̃ota ki tea vea maga, go ega wo mari nawota 
dolu euga vakitano. 

25Go ega wo pasa navasaana maga dip̃a Tea Vakilagi Mau, go ega wo mari sa ki 
tea tapu maga ki Tea Vakilagi Mau: go ega wo midoa ki nia naga ega mari ragi 
maga go nawotaeana euga vanop̃ota; go euga wo pei tea vituakiana paki 
nam̃elearuna pa pa paki ragi sikai go ragi dua go namagovai ni ragi sikai. 

26Ma navasap̃otaeana ega wo doko, go euga wo dape lua naveinawotaana 
aneana, naga euga mari sa ki nia po mari puoli ki nia pa pa paki namatap̃agona 
edaku. 

27Go namarakiana go naveinawotaana, go nawaruaana ni namarakiana maga 
etano ni nakoroatelagi mamau, euga wo pei tea vituakiana paki narei ni tea tapu 
maga ki Tea Vakilagi Mau: namarakiana aneana e pei namarakiana waina ega 
wo du du po du mau du, go naveinawotaana mamau puti euga wo maneana 
suasua po dogo parati ki nia. 

28Navasaana ni naleo waia e liliu nea. Kinau Daniel, namidodoana aginau maga 
eu mari au a mataku p̃arua, go naraegu e panop̃ota doko au: ma a pavaigoro 
naleo wanogoe e doko nap̃op̃ogu. 

Daniel 8 

1Natau ketolu ni namaramaraana ki nawota Belshassar navunusiana sikai e 
pakilina ki nau, ki nau Daniel, edaku ki tea waina e pakilina ki nau sala vea. 

2Go a punusi tea ni navunusiana wanogoe; go e pakilina, naga ragi waina a 
punusi, kinau a doko Shushan natokoana ni naveinawotaana, waina e doko 
navanua ni Elam; go a punusi tea ni navunusiana wanogoe, go kinau a doko 
pisari noaisara Ulai. 

3Go a sike namatagu maga, po punusi, go kuga leo, shiip anoai sikai e lawodu 
narae ni noaisara, go e pilake napati dua ni nap̃auna: go napati dua wanogoe ni 
nap̃auna ero parau pakilagi; ma sikai e parau pakilagi liu kerua, go tea varau 
pakilagi liu e edaku p̃orasake. 

4A punusi shiip anoai wanogoe e do dip̃a paki west, go paki north, go paki sauth; 
go te nalo mauri seara eu da mariatae lawodu naraena mau, go sikai e da doko 
mau waina e mariatae pualua m̃elu dua ki nam̃elearuna; ma e mari dapala 
namasauana aneana, po dum̃ana mari a e p̃arua. 

5Go ragi waina kinau a do midoakiusiusi a, kuga leo, naninani anoai sikai e pae 
elo musu umai duaduru navanua mamau, go e da kisidogo natano mau: go 
naninani anoai wanogoe napati tataragiana sikai ni nap̃auna e doko namawota 
ni namatana maga. 

6Go e umai paki shiip anoai waina e pilake napati dua ni nap̃auna, waina a punusi 
a e lawodu narae ni noaisara, go e sava paki nia pae namaritausuana ni 
nakasuaana aneana. 

7Go a punusi a e umai paki m̃aladigi ki shiip anoai; go e maritakokona ki nia, go 
e atugi shiip anoai, po marip̃ori napati dua ni nap̃auna; go nakasuaana e da doko 
shiip anoai naga ega lawodu naraena mau: ma e nadi ki nia paki natano, po 
papuludoa e; go tea vualua m̃elu dua ki nam̃elearuna e da magi shiip anoai doko 
mau. 

8Go naninani anoai e dum̃ana mari a e p̃arua pa pa e p̃arua liu: go ragi waina e 
kasua doko, napati warua ni nap̃auna e mawori; go napati tataragiana pati ni 
nap̃auna eu p̃orasake du oli a paki nalagi pati ni nakoroatelagi. 

9Go napati kiki sikai ni nap̃auna e dave m̃elu tea sikai kakada, waina e do disu 
po p̃arua liu, paki sauth, go paki ist, go paki navanua ni nasamasamaana. 

10Go e disu po p̃arua pa pa paki taua ni nakoroatelagi: go e nadi ki te seara ni 
taua go te seara ni m̃asoe maga paki natano, po papuludoa ra. 

11Go e dum̃ana mari a e p̃arua pa pa paki Tea Maraki ni taua; go e dape lua kiana 
naviriana tap̃arakiana ni sara naaleatia, go tokora ni tokora tapu aneana e pei 
tea rakaiana. 

12Go taua e pei tea vituakiana paki nia pilake naviriana tap̃arakiana ni sara 
naaleatia nalakena natapiriana: go e nadi ki nalomauana paki natano, go e do 
mari namasauana aneana po do disu p̃ia. 

13Go a dogo tea tapu sikai e do pasa; go tea tapu p̃ota sikai e noa ki tea waina e 
do pasa, Navunusiana nalo ni naviriana tap̃arakiana ni sara naaleatia, go nalo ni 
natapiriana waina e do mari a e pei maso maladi, naga ega vitua ki tokora tapu 
go taua naga euga vei tea vapuludoaana, ega wo doko pa pa paki seve ragi? 

14Go e noa ki nau, Pa pa paki ragi melu go malip̃ogi manu dua go p̃onotia dolu; 
go tokora tapu ega wo pei tea mariana ega tautau. 

15Go e pakilina, ragi waina kinau Daniel a punusi sua navunusiana wanogoe, 
naga a laaga naga aga midoakiatae a; go kuga leo, tea waina e dapala 
navunusiana ni naatam̃oli sikai e lawodu kivea ki nau. 

16Go a dogo nadaleo ni naatam̃oli sikai namawota ni natavaaki dua ni Ulai, waina 
e pioso, po noa, Cabriel, p̃a mari naatam̃oli waia ega midoakiatae navunusiana 
waia. 

17Go e umai paki m̃aladigi ki tokora waina a lawodu asa; go ragi waina e umai, a 
mataku, po dowo dap̃olosiwo: go e noa ki nau, P̃a midoakiatae, natu ni naatam̃oli 
O; nalakena navunusiana waia, e pei agi ragi ni namatap̃agona edaku. 

18Go ragi waina e do pasa ki nau, a dowo po maturu daratara dap̃olosiwo one: 
go e kisidogo au, po sike au a lawodu leana. 

19Go e noa, p̃a leo, kinau aga wo mari ko p̃a wo atae tea waina ega wo doko ragi 
edaku ni namaetoana: nalakena e pei agi ragi tatutakiana ni namatap̃agona 
edaku. 

20Shiip anoai waina ku punusi a waina e pilake napati dua ni nap̃auna, ero pei 
nawota maga ni Media go Persia. 

21Go naninani anoai uluulua e pei nawota ni Yavan: go napati warua ni nap̃auna 
waina e doko namawota ni namatana maga e pei nawota vea. 

22Go nalo tea waina e mawori, go pati eu duleana du oli a, namarakiana pati euga 
wo duleana m̃elu nalauna, ma euga wo da pilake nakasuaana aneana mau. 

23Go ragi edaku ni namarakiana adeada, ragi waina tea tapiri maga euga wo 
pakavuro sua, nawota rae kasua sikai, go tea midoakiatae p̃aia maga, ega wo 
duleana. 

24Go nakasuaana aneana ega wo p̃arua, ma ega wo da pae nakasuaana aneana 
mau; go ega wo mari sa ki dapala ega vei tea ni namagaana, go ega wo disu p̃ia 
po mari namasauana aneana: go ega wo mari sa ki tea kasua maga, go narei ni 
tea tapu maga. 

25Go pae namarimanumatuaana aneana ega wo mari nasurueana ega risu p̃ia 
nam̃elearuna; go ega wo dum̃ana mari a ega warua nap̃op̃ona, go ega wo mari 
sa ki tea laapa natokodam̃ateana adeada: go ega wo duleana dip̃a Tea Maraki ki 
tea maraki maga; ma ega wo pei tea marip̃oriana nam̃elearu ega wo dika asa. 

26Go navunusiana ni ragi melu maga go ni malip̃ogi maga waina e po pei tea 
noaana nae e pei lomau: ma nigo p̃a kokoro navunusiana wanogoe; nalakena e 
pei agi naaleatia laapa waina eu ko puoli. 

27Go kinau Daniel a matekimala, go a sasana naaleatia seara; go a duleana po 
mari nawosiana ki nawota: go a saram̃akoto navunusiana wanogoe, ma te naata 
e da midoakiatae a mau. 

Daniel 9 

1Natau vea ki Darius natu ni Ahasuerus, ni naworawora ni naka ni Media, waina 
e pei tea mariana e pei nawota dap̃au namarakiana ni naka ni Kaldea; 

2natau vea ni namaramaraana aneana kinau Daniel a midoakiatae pae tusi maga 
naveveana ni natau maga, waina navasaana ki Yehovah e umai paki profeta 
Yeremiah asa, nalo ni navakavuroana ni namakakaana maga ni Yerusalem, natau 
rualima larua. 

3Go a pitua ki naraegu paki Nawota Sup̃e, naga aga laaga pae natapasavasaana 
go navavaraniana maga, pilake navaliana, go nakulukulu ni sak, go natanoapu. 

4Go a dapasavasa paki Yehovah Sup̃e aginau, po dum̃agu pasa dip̃a gami, po noa, 
Ako Nawota O, Sup̃e warua go tea mataukiana, waina e do pavaigoro 
navasasokiana go nadodomiana paki tea maga waina eu do dodomi a po do 
pavaigoro natip̃akiana aneana maga; 

5au mari naleo sa, go au mari naleo tagele, go au mari nasigisigileoana, go au 
marip̃auluulu, go au dawasi m̃elu dua ki natip̃akiana anigo maga go ki 
navasap̃otaeana anigo maga: 

6go au da dogo parati ki tea suasua anigo maga profeta maga mau, waina eu pasa 
pae nagisam̃a paki nawota aginami maga, tea maraki aginami maga, go 
tamagami maga, go paki narei mamau ni navanua. 

7Nawota O, namarinaleoleanaana e pei anigo, ma namaliereana ni narae e pei 
aginami, dapala waina e doko naaleatia waia; agi naatam̃oli maga ni Yudah, go 
agi tea maga waina eu doko Yerusalem, go agi Israel mamau puti, waina eu doko 
m̃aladigi, go waina eu madu uvea, usuraki navanua mamau puti waina ku kopasi 
lua ra paki ara, nalakena natapiriana adeada waina eu dapiri asa dip̃a ko. 

8Nawota O, namaliereana ni narae e pei aginami, agi nawota aginami maga, agi 
tea maraki aginami maga, go agi tamagami maga, nalakena au mari naleo sa 
paki‐go. 

9Namaritadodomiana maga go namidoakikorokoroana maga eu pei agi Nawota 
Sup̃e aginami; nalakena au marip̃auluulu paki nia; 

10go au da dogo parati ki nadaleo ni Yehovah Sup̃e aginami mau, naga auga 
surata pae nawotaeana aneana maga, waina e doropusi a naraegami pae 
nam̃elearu ni tea suasua aneana maga profeta maga. 

11Go Israel mamau puti eu dapiri nawotaeana anigo, go eu dawasi naga euga ta 
dogo parati ki nadaleom̃a mau: go navasasakiana e pei tea takiana paki gami, go 
navivisaana waina e pei tea midiriana nawotaeana ki Moses tea suasua ki Sup̃e; 
nalakena au mari naleo sa paki nia. 

12Go e lawosoki navasaana aneana maga, waina e pasa asa dip̃a gami, go dip̃a tea 
vasap̃otae aginami maga waina eu pasap̃otae gami, pae naviragi‐umai‐ana paki 
gami nasaana warua sikai: waina e da pei tea mariana etano ni nakoroatelagi 
mamau mau dapala waina e pei tea mariana Yerusalem. 

13Dapala waina e pei tea midiriana nawotaeana ki Moses, nasaana mamau waia 
e umai paki gami: ma au ko da pavara ni narae ni Yehovah Sup̃e aginami mau, 
naga auga liliu m̃elu dua ki namarinaleotageleana aginami maga, po peani 
namidoakiataeana nalo ni nalomauana anigo. 

14Go Yehovah e leleogoro nasaana wanogoe, po piragi a umai paki gami; 
nalakena Yehovah Sup̃e aginami e leana nalakena nawosiana aneana mamau 
puti waina e mari a, go au da dogo parati ki nadaleona mau. 

15Go ragi waia, Nawota Sup̃e aginami O, waina ku piragi narei anigo m̃elu dua ki 
navanua ni Ityipt umai ki nam̃elearu kasua sikai, po dum̃am̃a manigo mari 
nagisa sikai, dapala waina e doko naaleatia waia; au mari naleo sa, au mari 
nasigisigileoana. 

16Nawota O, ega tapala namarinaleoleanaana anigo mamau puti, namaetoana 
anigo go namaritausuana anigo eroga liliu pano, a pavara ni ko asa, m̃elu dua ki 
natokoana anigo Yerusalem, tava tapu anigo: nalakena namarinaleosaana 
aginami maga, go namarinaleotageleana maga ki tamagami maga eu pei 
nalakena Yerusalem go narei anigo eu po pei tea vasapinoakiana ki tea mamau 
puti waina eu doko dalivirigoro gami. 

17Go ragi waia, Sup̃e aginami O, p̃a rogo parati ki natapasavasaana ki tea suasua 
anigo, go ki navavaraniana aneana maga, go p̃a mari naraem̃a ega maramalaga 
paki tokora tapu anigo, waina e pei maso maladi, nalakena nigo ku pei Nawota. 

18Sup̃e aginau O, p̃a taki nadaligam̃a, go p̃a rogo; p̃a lagai namatam̃a maga, go p̃a 
vunusi maso maladi aginami maga, go natokoana waina nagisam̃a e pei tea 
sosoana asa: nalakena kinami au da doropusi navavaraniana aginami maga 
naraem̃a nalakena namarinaleoleanaana aginami maga mau, ma 
namaritadodomiana warua anigo maga e pei nalakena. 

19Nawota O, p̃a rogo; Nawota O, p̃a midoakikorokoro; Nawota O, p̃a takidorogo 
po mari; p̃a ta mari daliali mau; nalakena nigo Sup̃e aginau O, nalakena nagisam̃a 
e pei tea sosoana natokoana anigo go narei anigo. 

20Go ragi waina kinau a ko do pasa, po do dapasavasa, po do noasai 
namarinaleosaana aginau go namarinaleosaana ki narei aginau Israel, po do 
doropusi navavaraniana aginau narae ni Yehovah Sup̃e aginau nalakena tava 
tapu ki Sup̃e aginau; 

21go ragi waina kinau a ko do pasa natapasavasaana, naatam̃oli Cabriel 
wanogoe, waina a punusi a navunusiana sala vea, e pei tea mariana e puvua 
umai, e umai paki m̃aladigi ki nau, e alagoro pei ragi ni naviriana ni ragi melu. 

22Go e mari au a midoakiatae, go e pasa ki nau, po noa, Daniel O, a po dave umai 
ragi waia naga aga vasa pisei ki‐go naga p̃a midoakiatae. 

23Ragi ni naatulakeana ni navavaraniana anigo maga natip̃akiana e dave pano, 
go kinau a po umai naga aga noakisai ko asa; nalakena nigo ku pei tea dodomiana 
warua: go p̃a midoakiusiusi naleo waia, po midoakiatae navunusiana. 

24Wiik rualima larua eu pei tea midoakidawonakiana paki narei anigo go paki 
natokoana tapu anigo, naga ega kokoro natapiriana, po pulusokigoro 
namarinaleosaana maga, po dap̃augoro namarinaleotageleana, po piragi umai 
namarinaleoleanaana waina ega wo du du po du mau du, go naga ega 
vulusokigoro navunusiana go tea veanoasai, po puvurai ki tokora tapu p̃arua liu 
sikai. 

25Go p̃a atae po midoakiatae, naga pae natavepanoana ni natip̃akiana naga euga 
viragi liliua ki Yerusalem po davagi a pa pa paki tea vuvuraikiana, tea maraki, 
ega wo pei wiik larua go wiik rualima latesa tamate dua: ega wo moro pei tea 
tavagiana asa pilake napua warua go m̃orutano daliviri, go tea wanogoe ragi 
maga ni nariesokiana. 

26Go edaku ki wiik rualima latesa tamate dua wanogoe tea vuvuraikiana ega wo 
pei tea taeluaana, go tea aneana ega wo dika: go narei ki tea maraki waina ega 
wo umai euga wo mari sa ki natokoana go ki tokora tapu; go namatap̃agona 
edaku ega wo pilake natave, go navakalo ega wo doko pa pa paki namatap̃agona 
edaku; maso maladi maga eu pei tea midoakidawonakiana. 

27Go wiik sikai ega wo marisoki navasasokiana kasua sikai paki tea laapa, go 
namagovai ni wiik ega wo mari naviriana go navituaana ni navinaga m̃oli eroga 
wo makoto; go tea waina e do mari a e pei maso maladi ega wo doko nalivaru ni 
tea mamaragokiana maga umai; go pa pa paki namanopuana, go tea waina e pei 
tea midoakidawonakiana, waina ega wo pei tea takiana paki nia po mari a ega 
wo pei maso maladi. 

Daniel 10 

1Natau ketolu ki Sairus nawota ni Persia naleo sikai e pei tea noapakasakiana 
paki Daniel, waina nagisana e pei tea sosoana ki Belteshassar; go naleo wanogoe 
e pei lomau, go e pei namarinavakaloana warua sikai: go e midoakiatae naleo 
wanogoe, po peani namidoakiataeana pae navunusiana wanogoe. 

2Naaleatia maga wanogoe kinau Daniel a do susue wiik mamau dolu. 

3A da gani te navinaga masauana mau, go nap̃okasi go waine ero da sili paki 
nawokagu mau, go a da dum̃agu puvurai ki nau ki naroro mau, pa pa wiik mamau 
dolu eu pei tea vakavuroana. 

4Go naaleatia rualima dua tamate pati ni atelagi vea, ragi waina kinau a doko 
pisari nadigi ni noaisara warua waina e pei Hiddekel, 

5a sike namatagu maga, po leo punusi, go kuga leo, naatam̃oli sikai waina e pei 
tea sugoroana ki sugoro maga ni linen, go waina nawarena maga ero pei tea 
tasokiana ki kold tautau ni Ufas: 

6go nap̃atokona e dapala berul, go naraena e dapala navunusiana ni navila, go 
namatana maga ero dapala mena maga ni nakapu, go naruna maga go natuana 
maga eu dapala navunusiana ni brass lidalida, go nadaleo ni navasaana aneana 
maga e dapala nadaleo ni taua sikai. 

7Go kinau Daniel a sikigu punusi navunusiana wanogoe: nalakena naatam̃oli 
maga waina eu sikoti au doko eu, da punusi navunusiana wanogoe mau; ma 
narurururuana warua sikai e dowo ara, go eu sava pano naga euga tum̃ada 
dasuru ki da. 

8Go kinau a pei tea toropusiana a sikigu doko, po punusi navunusiana warua 
wanogoe, go te nakasuaana e da pei tea toropusiana doko au mau: go 
naleom̃atakiana ni naraegu e pei tea roaana doko au paki namarisakiana, go a 
da mauti te nakasuaana mau. 

9Ma a dogo nadaleo ni navasaana aneana maga: go ragi waina a dogo nadaleo ni 
navasaana aneana maga, kinau a dowo po maturu daratara dap̃olosiwo one. 

10Go kuga leo, nam̃elearu sikai e kisidogo au, po lawo ki nau a durururu doko 
nap̃atuagu maga go nam̃elearugu maga. 

11Go e noa ki nau, Daniel O, naatam̃oli waina ku pei tea dodomiana warua, p̃a 
midoakiatae navasaana maga waina kinau a do pasa ki‐go asa, go p̃a lawodu 
leana; nalakena a pei tea tip̃akiluaana umai punusi ko ragi waia: go ragi waina e 
pasa sua navasaana wanogoe paki nau, a lawodu durururu. 

12Go e noa ki nau, P̃a ta mataku mau, Daniel; nalakena pae naaleatia vea waina 
ku pitua ki nap̃op̃om̃a asa naga p̃a midoakiatae, go naga p̃a tum̃am̃a doro ko 
pakitano narae ni Sup̃e anigo, navasaana anigo maga eu pei tea rogoana: go 
kinau a po umai nalakena navasaana anigo maga. 

13Ma tea maraki ni namarakiana ni Persia e lawodu dugoro au naaleatia rualima 
dua tamate sikai; ma p̃a leo, Mikael, tea maraki warua liu maga sikai kakada, e 
umai naga ega silae au: go kinau a doko parau tokora wanogoe pisari nawota 
maga ni Persia. 

14Go a po umai naga aga mari ko p̃a midoakiatae tea waina ega wo pakilina ki 
narei anigo naaleatia edaku maga: nalakena navunusiana waia e ko pei agi 
naaleatia laapa. 

15Go ragi waina e pasa ki sua au dapala navasaana maga wanogoe, a lawo ki 
naraegu paki natano, po punuta du. 

16Go kuga leo, tea waina e dapala natakiusiana ni naatam̃oli natuna maga e 
kisidogo nagolegu maga: ragi wanogoe a p̃olagati nawokagu, go a pasa po noa ki 
tea waina e lawodu kivea ki nau, Nawota aginau O, nalakena navunusiana waia 
nasusueana aginau maga eu pei tea roaana doko au, go a da mauti te nakasuaana 
mau. 

17Go tea suasua ki nawota aginau waia e mariatae pasa ki nawota aginau waia 
dapale sava? Go kinau pae ragi wanogoe pa pa te nakasuaana e da doko au mau, 
go te namerogu e da pei tea toropusiana doko au mau. 

18Go tea waina e dapala navunusiana ni naatam̃oli sikai e moro kisidogo au, go 
e mari au a kasua. 

19Go e noa, P̃a ta mataku mau, naatam̃oli waina ku pei tea dodomiana warua: 
natam̃ateana ega vei anigo, p̃a kasua, go p̃a kasua. Go ragi waina e do pasa ki nau, 
a pei tea mariana a kasua, go a noa, Nawota aginau ega vasa; nalakena ku po 
mari au a kasua. 

20Go e noa, Ku atae tea waina e pei nalakena a po umai punusi ko kite? Go ragi 
waia aga wo liliu naga aga marimari dip̃a tea maraki ni Persia: go ragi waina 
kinau aga wo dave pano, p̃a leo, tea maraki ni Yavan ega wo umai. 

21Ma aga wo noasai paki‐go tea waina e pei tea midiriana doko namidiriana ni 
nalomauana: go sikai e da doko mau waina e silae au dip̃a tea maga wanogoe, 
ma Mikael tea maraki animu e sikina. 

Daniel 11 

1Go ragi waia aga wo noakisai ko nalomauana. 

2P̃a leo, nawota dolu euga wo ko duleana Persia; go kevati ega wo pei sogolapa 
ki nasogolapaana warua liu puti ra: go ragi waina ega wo kasua pae 
nasogolapaana aneana ega wo pulevule tea mamau puti dip̃a namarakiana ni 
Yavan. 

3Go nawota marimatua sikai ega wo duleana, waina ega wo maramara ki 
namaramaraana warua, po mari dapala namasauana aneana. 

4Go ragi waina ega wo duleana sua, namarakiana aneana ega wo mawora, po pei 
tea tap̃otawotaeana paki nalagi pati ni nakoroatelagi; ma ega wo da paki 
namatarau aneana waina euga wo edakugoro e mau, go ega wo da dapala 
namaramaraana aneana waina e maramara asa mau; nalakena namarakiana 
aneana ega wo pei tea vakuluaana, go ega wo pei agi tea p̃ota maga masale ki 
nara. 

5Go nawota ni sauth ega wo kasua, go tea sikai ni tea maraki aneana maga; go 
ega wo kasua pakilagi liu sa, po peani namarakiana; namarakiana aneana ega 
wo pei namarakiana warua sikai. 

6Go ragi waina natau seara euga wo nopu eroga wo saisai dum̃ada puluti ra; go 
nawota ni sauth natuna nagoroi ega wo umai punusi nawota ni north naga ega 
mari natam̃ateana: ma ega wo da mauti nakasuaana ni naruna mau: go nawota 
ni sauth ega wo da lawodu mau, go naruna mau; ma nae ega wo pei tea 
vituakiana go tea maga waina eu piragi a umai, go tea waina e pesi a, go tea waina 
e mari a e kasua ragi maga wanogoe. 

7Ma tea sikai ni nawasi ni nakoana maga ega wo duleana oli a, waina ega wo 
umai paki taua ni naatam̃oli navakalo maga, go ega wo sili paki natokoana ni 
p̃aaka ki nawota ni north, go ega wo marimari dip̃a ra, go ega wo marimatua: 

8go sup̃e adeada maga ma, pilake nasup̃e takiana adeada maga, go pilake lasa 
masauniana adeada maga ni silver go ni kold, ega wo dapeluapavakoto ara paki 
Ityipt; go nae ega wo makoto ki nawota ni north natau seara. 

9Go ega wo umai paki namarakiana ki nawota ni sauth, ma ega wo liliu paki 
navanua aneana. 

10Go natuna maga eroga wo pulevule, go euga wo piragi saisai ki taua sikai ni 
taua warua maga ni naatam̃oli navakalo, waina euga wo umai, po saraperavera, 
po surata duaduru: go euga wo liliu po mari navakalo pa pa paki tokora ni p̃aaka 
aneana. 

11Go nawota ni sauth ega wo maritakokona, go ega wo dave umai po mari 
navakalo paki nia, paki nawota ni north: go ega wo mari taua warua sikai euga 
wo lawodu, go taua wanogoe euga wo pei tea vituakiana paki nam̃elearuna. 

12Go taua wanogoe euga wo pei tea viragiluaana, go nap̃op̃ona ega wo pei tea 
sikeana pakilagi: go ega wo mari tivilia maga euga wo dowo, ma ega wo da 
marimatua mau. 

13Go nawota ni north ega wo liliu, go ega wo mari taua sikai tea warua liu tea vea 
euga wo lawodu; go ragi waina ragi maga, natau maga euga wo nopu, ega wo 

umai pilake taua warua sikai ni naatam̃oli navakalo maga go nasogolapaana 
warua. 

14Go ragi maga wanogoe tea laapa euga wo duleana dip̃a nawota ni sauth: go tea 
marip̃aragoto maga ni narei anigo natuda maga euga wo dum̃ada dape dakati ra 
naga euga lawosoki navunusiana; ma euga wo dowo. 

15Go nawota ni north ega wo umai, po nadi ki sula sikai pakilagi, po puati 
natokoana sikai ni p̃aaka maga: go taua navakalo ni sauth euga wo da lawodu 
mau, go narei matadoaana aneana maga mau, go te nakasuaana ega wo da doko 
naga ega lawodu mau. 

16Ma tea waina ega wo umai dip̃a e ega wo mari dapala namasauana aneana, go 
te naata ega wo da lawodu naraena mau: go ega wo lawodu navanua ni 
nasamasamaana, go namarisakiana ega wo doko nam̃elearuna. 

17Go ega wo lawo ki naraena naga ega umai pilake nakasuaana ni namarakiana 
aneana mamau, go tea leana seara euga wo sikoti a, go ega wo mari namasauana 
aneana: go ega wo dua e nagoroi maga natuda nagoroi, naga ega mari sa ki nia; 
ma ega wo da lawodu mau, go ega wo da maneana pei te navatuna mau. 

18Go ega wo doa naraena paki naure maga, go ega wo puati tea laapa, ma tea 
maraki sikai ega wo mari navasadaoana aneana ega makoto; go ega wo mari 
navasadaoana aneana ega roaroa paki nia. 

19Go ega wo doa naraena paki tokora ni p̃aaka maga ni navanua aneana: ma ega 
wo dapilagona po dowo, go ega wo da pei tea vap̃aiana mau. 

20Go tea sikai ega wo duleana doko oli a waina ega wo mari tea tape nasautoga 
sikai ega surata duaduru nasamasamaana ni namarakiana; ma naaleatia pisa 
maau go ega wo pei tea marip̃oraeana, namaetoana ega wo dika asa, go navakalo 
ega wo dika asa. 

21Go tea midoakip̃alokiana sikai ega wo duleana doko oli a, waina eu da dua sua 
e nadodomadaganiana ni namarakiana mau: ma ega wo umai ragi ni 
natam̃ateana, go ega wo puati namarakiana pae navasam̃om̃osiana maga. 

22Go naru maga ni natave sikai euga wo pei tea tapeluaana ki natave sikai pa dua 
ki naraena, go euga wo pei tea marip̃oraworaeana; go tea maraki ma ni 
navasasokiana. 

23Go edaku ki navulutiana waina euga wo mari a paki nia ega wo mari pae 
nasurueana: nalakena ega wo sake umai, go ega wo kasua, pilake nalauna kiki 
sikai. 

24Ega wo umai ragi ni natam̃ateana po paki tokora m̃anopunopu liu maga ni 
navanua; go ega wo mari tea waina tamana maga eu da mari a mau, go tamana 
maga tamada mau; ega wo madeada sapura ki tea tapepavakotoana maga, go tea 

vutiluapavakotoana maga, go nasogolapaana: go ega wo midoaki namidoakiana 
aneana maga dip̃a tokora maga ni p̃aaka, pa pa te ragi. 

25Go ega wo pulevule nakasuaana aneana go nap̃op̃ona dip̃a nawota ni sauth 
pilake taua warua sikai ni naatam̃oli navakalo maga; go nawota ni sauth ega wo 
dum̃ana pulevule a paki navakalo pilake taua warua sikai ni naatam̃oli navakalo 
maga go tea kasua p̃arua liu: ma ega wo da lawodu mau, nalakena euga wo 
midoaki namidoakiana maga dip̃a e. 

26Go tea maga waina eu do gani navinaga aneana euga wo marip̃orae a, go taua 
ni naatam̃oli navakalo aneana maga euga wo saraperavera: go tea laapa euga wo 
dowo pei tea maripunueana. 

27Go nawota dua wanogoe, nap̃op̃oda ega wo paki namarisakiana, go eroga wo 
pasa nasorosoroana pisari wede sikai maau: ma ega wo da disu p̃ia mau; 
nalakena namatap̃agona edaku ega wo ko pei agi ragi tatutakiana. 

28Go ega wo liliu paki navanua aneana pilake nasogolapaana warua; go 
nap̃op̃ona ega wo dip̃a navasasokiana tapu; go ega wo mari namasauana aneana, 
po liliu paki navanua aneana. 

29Go ragi tatutakiana ega wo liliu asa, po umai paki sauth; ma ega wo da doko 
ragi edaku dapala waina e doko ragi vea mau. 

30Nalakena shipe maga ni Kittim euga wo umai dip̃a e; go ega wo susue, po liliu, 
po maeto dip̃a navasasokiana tapu, po mari namasauana aneana: go ega wo liliu 
po midoaki tea maga waina eu doropusi navasasokiana tapu. 

31Go taua navakalo aneana ega wo maneana lawodu, go euga wo mari nasum̃a 
tapu, nasum̃a ni p̃aaka, ega vei tea m̃oli, go euga wo dape lua naviriana 
tap̃arakiana ni sara naaleatia, go euga wo sike lawo ki tea mamaragokiana waina 
e do mari a e pei maso maladi. 

32Go tea maga waina eu do mari nasigisigileoana dip̃a navasasokiana ega wo 
mari ra euga tapala tea maligo maga ki navasam̃om̃osiana maga: ma narei waina 
eu atae Sup̃e adeada euga wo kasua, po mari matua. 

33Go tea manumatua maga ni narei euga wo pasa pisei ki tea laapa: ma euga wo 
dowo ki lova go ki mena ni nakapu, ki naviragiluapavakotoana go ki 
natapepavakotoana, naaleatia laapa. 

34Go ragi waina euga wo dowo, euga wo pei tea silaeana ki nasilaeana kiki: ma 
tea laapa euga wo puluti ra ki navasam̃om̃osiana maga. 

35Go tea manumatua maga seara kakada euga wo dowo, naga ega mari ra pae 
ara euga sara, go naga ega mari ra euga tautau, go naga ega mari ra euga tare, pa 
pa paki ragi ni namatap̃agona edaku: nalakena e ko pei agi ragi tatutakiana. 

36Go nawota ega wo mari dapala namasauana aneana; go ega wo dum̃ana dape 
a pakilagi, po dum̃ana mari a ega warua dap̃au sara sup̃e, po pasa tea ni 
namagaana maga dip̃a Sup̃e ki sup̃e maga: go ega wo disu p̃ia pa pa namaetoana 
ega wo nopu; nalakena tea waina e pei tea midoakidawonakiana ega wo pei tea 
mariana. 

37Go ega wo da midoaki sup̃e maga ki tamana maga mau, go namasauana ki 
nagoroi maga mau, go ega wo da midoaki te sup̃e sikai mau: nalakena ega wo 
dum̃ana mari a ega vakilagi dap̃au tea mamau puti. 

38Ma ega wo dodomadagani oli a sup̃e ni p̃aaka maga: go ega wo dodomadagani 
sup̃e sikai waina tamana maga eu da atae a mau ki kold, go ki silver, go ki vatu 
wia maga, go ki naleo masauniana maga. 

39Go ega wo mari paki tokora maga ni p̃aaka kasua liu pilake nasilaeana ki sup̃e 
p̃ota sikai; ega wo mari naata waina ega wo atae p̃otae a ega warua ki 
nasamasamaana: go ega wo mari ra euga wo maramara dap̃au tea laapa, go ega 
wo dap̃otae navanua naga ega vei namoriana. 

40Go ragi ni namatap̃agona edaku nawota ni sauth ega wo mari navakalo paki 
nia: go nawota ni north ega wo umai dip̃a e dapala nalagi atu sikai, pilake kariot 
maga, go tea sakesaake horse maga, go shipe laapa; go ega wo umai sili navanua 
maga, po saraperavera po surata duaduru. 

41Ega wo umai sili navanua ni nasamasamaana, go navanua laapa euga wo dowo: 
ma tea maga waia euga wo pei tea vualuaana m̃elu dua ki nam̃elearuna, Edom, 
go Moab, go takavea ni Ammon natuna maga. 

42Go ega wo sai ki nam̃elearuna paki navanua maga: go navanua ni Ityipt ega wo 
da m̃elu pano mau. 

43Ma ega wo peani namarakiana dap̃au naleo tauakiana maga ni kold go ni silver, 
go ni naleo masauniana mamau puti ni Ityipt: go naka ni Lubia go naka ni 
Ethiopia euga wo sikoti navasiana aneana maga. 

44Ma narogorogoana pae ist go pae north ega wo mari a ega wo mataku: go ega 
wo dave pano pilake namaetoana warua naga ega mari sa ki po mari tea laapa 
euga mavunuvunu. 

45Go ega wo lawo ki tap̃aup̃au maga ni nasum̃a aneana namawota ni natasi go ni 
tava tapu ni nasamasamaana; ma ega wo umai paki namatap̃agona edaku 
aneana, go te naata ega wo da silae a mau. 

Daniel 12 

1Go ragi wanogoe Mikael ega wo duleana, tea maraki warua waina e magi narei 
anigo natuda maga lawodu: go ragi ni nariesokiana sikai ega wo doko, dapala 
waina e da doko mau pae ragi waina nalauna sikai e doko pa pa paki ragi 

wanogoe; go ragi wanogoe narei anigo euga wo pei tea vualuaana, sara 
naatam̃oli waina euga wo pei tea vap̃aiana pei tea midiriana tusi. 

2Go tea laapa ni tea maga waina eu maturu one natano veravera euga wo leleo, 
te seara paki namauriana waina ega wo du du po du mau du, go te seara paki 
nadododaoana go namamaragokiana waina ega wo du du po du mau du. 

3Go tea manumatua maga euga wo maramalaga dapala nalagaana ni 
nakoroatelagi; go tea maga waina eu do mari tea laapa eu leana euga wo 
maramalaga dapala m̃asoe maga pa pa ega tu du po du mau du. 

4Ma nigo, Daniel O, p̃a kokoro navasaana maga wanogoe, go p̃a vulusoki tusi 
kakada, pa pa paki ragi ni namatap̃agona edaku: tea laapa euga wo sava pasara, 
go naataeana ega wo p̃arua. 

5Go kinau Daniel a leo punusi, go kuga leo, tea rua p̃ota ero lawodu, sikai e 
lawodu nadigi waia ni noaisara, go sikai e lawodu nadigi kerua ni noaisara. 

6Go sikai e noa ki naatam̃oli waina e pei tea sugoroana ki sugoro maga ni linen, 
waina e lawodu elagi ki noai maga ni noaisara, Namatap̃agona edaku ni tea ni 
namagaana maga wanogoe ega wo doko pa pa paki seve ragi? 

7Go a dogo naatam̃oli waina e pei tea sugoroana ki sugoro maga ni linen, waina 
e lawodu elagi ki noai maga ni noaisara, go e sike nam̃elearuna ni matua go 
nam̃elearuna ni mawiri paki nakoroatelagi, po pivisa pae tea waina e mauri pa 
pa ega tu du po du mau du, naga ega wo pei agi ragi sikai, ragi dua, go namagovai; 
go ragi waina euga wo marip̃oraworae sua nakasuaana ni narei tapu, naleo 
mamau puti wanogoe euga wo pei tea marisuaana. 

8Go kinau a dogo, ma a da midoakiatae mau: go a noa, Nawota aginau O, nasava 
ega wo pei tea edaku ni tea maga wanogoe? 

9Go e noa, P̃a ko pano, Daniel: nalakena navasaana maga wanogoe eu pei tea 
kokoroana go tea vulusokigoroana pa pa paki ragi ni namatap̃agona edaku. 

10Tea laapa euga wo dum̃ada mari ra euga wo dautau, po dum̃ada mari ra euga 
wo dare, po pei tea mariana euga wo sara; ma tea sigisigileo maga euga wo mari 
nasigisigileoana; go tea sigisigileo maga sikai kakada ega wo da midoakiatae 
mau: ma tea manumatua maga euga wo midoakiatae. 

11Go pae ragi waina naviriana tap̃arakiana ni sara naaleatia ega wo pei tea 
tapeluaana asa, go tea mamaragokiana waina e do mari a e pei maso maladi ega 
wo pei tea sikelawokiana, naaleatia manu sikai p̃onotia dua go rualima takuna 
loveti euga wo doko. 

12Ae namaropaana ki tea waina e do leogoro, po pa parati ki naaleatia manu sikai 
p̃onotia dolu go rualima takuna dolu tamate lima. 

13Ma nigo p̃a ko pano pa pa paki namatap̃agona edaku: go p̃a wo maromaro, go 
p̃a wo lawodu gole ni tea veanip̃otaeana anigo, namatap̃agona edaku ni naaleatia 
maga. 

Hosea 

Hosea 1 

1Navasaana ki Yehovah waina e umai paki Hosea, natu ni Beeri, doko naaleatia 
maga ki Ussiah, Yotham, Ahas, go Hesekiah, nawota maga ni Yudah, go doko 
naaleatia maga ki Yeroboam natu ni Yoash, nawota ni Israel. 

2Ragi waina Yehovah e pea pasa paki Hosea, Yehovah e noa ki Hosea, e naga, P̃a 
vano, p̃a tawiri nagoroi sikai ni namaripeleana, po peani natu maga ni 
namaripeleana: nalakena navanua e do maripele p̃arua, doko do m̃elu dua ki 
Yehovah pano. 

3Dapala nogoe e pano po piragi Comer, Diblaim natuna nagoroi; go e diena po 
maneana dape natuna naanoai sikai. 

4Go Yehovah e noa ki nia, e naga, P̃a salagisana ki Yesreel; nalakena ragi ega wo 
kiki, go aga wo siko nada ni Yesreel paki nasum̃a ni Yehu, go aga wo mari 
namarakiana ki nasum̃a ni Israel ega wo makoto. 

5Go ega wo pakilina naaleatia wanogoe naga aga wo p̃ori kotovi naasu ni Israel 
doko nap̃aloa ni Yesreel. 

6Go e moro diena, po dape natuna nagoroi sikai. Go Yehovah e noa ki nia, e naga, 
P̃a salagisana ki Lo‐ruhamah: nalakena aga wo da moro maritadodomi nasum̃a 
ni Israel mau, aga wo da madeada midoakikorokoro mau. 

7Ma aga wo maritadodomi nasum̃a ni Yudah, go aga wo mautipauri ra pae 
Yehovah Sup̃e adeada; aga wo da mautipauri ra pae naasu mau, kite pae lova, 
kite pae navakalo, kite pae horse maga, kite pae naatam̃oli sakesaake horse 
maga mau. 

8Go ragi waina e pakasue susu ki Lo‐ruhamah, e moro diena, po moro dape 
natuna naanoai sikai. 

9Go Yehovah e noa ki nia, e naga, P̃a salagisana ki Lo‐ammi: nalakena nimu ku 
da pei narei aginau mau, go kinau a da pei Sup̃e animu mau. 

10Ma naveveana ni Israel natuna maga ega wo dakiusi naworaone ni natasi, 
waina e mari sap̃o pei tea rowogiana kite veve‐atae‐ana; go ega wo pakilina naga, 
doko tokora waina e pei tea noaana paki da naga, Nimu ku da pei narei aginau 
mau; ega wo pei tea noaana paki da naga, Nimu ku pei Sup̃e mauri natuna maga. 

11Go Yudah natuna maga go Israel natuna maga euga wo pei tea viragi‐saisai‐
kiana, go euga wo dum̃ada madeada pasa dawona ki napua sikai maau, go euga 
wo m̃elu dua ki navanua po sake pano: nalakena naaleatia ni Yesreel ega wo 
p̃arua. 

Hosea 2 

1Kuga noa ki taimu, Ammi; go ki goremu, Ruhamah. 

2Kuga vululu ki p̃ilamu, kuga vululu; nalakena nae e da pei nagoroi aginau mau, 
go kinau a da pei anawota mau: go ega toropusi namasausaraana aneana maga 
m̃elu dua ki naraena, go namaripeleana aneana maga pa dua ki namawota ni 
nasusuna maga; 

3Mase a pe tuatilua kiana e pe m̃alam̃ala, po mari a e pe toko dapala waina e doko 
naaleatia ni navakilinaana aneana, po mari a e pe tapala masop̃alo sikai, po lawo 
ki nia e pe takiusi navanua garagara sikai, po mari punue a ki namadouana; 

4Go aga wo da maritadodomi natuna maga mau; nalakena eu pei natu maga ni 
namaripeleana. 

5Nalakena p̃ilada e maripele: nae waina e dumau ki da, e mari tea ni 
namaliereana: nalakena e naga, Aga wo dausi tea dodomi au maga, waina eu dua 
au navinaga aginau go noai aginau, wul aginau go flaks aginau, naroro aginau go 
tea munuana aginau. 

6Nalakena tea wanogoe p̃a leo, aga wo p̃aakagoro napua aneana ki tea makalikali 
maga, go aga wo mari nakoro sikai dip̃a e, naga ega wo da pap̃ai napua aneana 
maga mau. 

7Go ega wo dausi tea dodomi a maga, ma ega wo da pa parati ki da mau; ega wo 
laaga ara, ma ega wo da pap̃ai ra mau: go ega wo noa, Aga wo pano, po liliu paki 
aguwota vea; nalakena sala vea wanogoe e p̃ia ki nau liu sala waia. 

8Nalakena e da atae naga kinau a dua e korn, go waine, go naroro, po maneana 
mari silver go kold eu p̃arua liu, waina eu pitua ki nia paki Baal. 

9Nalakena tea wanogoe aga wo dape liliua ki korn aginau doko ragi kakana, go 
waine aginau doko p̃aunarago kakana; go aga wo pualua wul aginau go flaks 
aginau waina eu pei tea vituakiana naga euga kovagoro nam̃alam̃alaana aneana. 

10Go sala waia aga wo lagai pakasa ki tea ni namaliereana aneana namata ni tea 
dodomi a maga, go te naata sikai ega wo da pualua e m̃elu dua ki nam̃elearugu 
mau. 

11Go aga wo mari nalaelaeaana mamau puti aneana ega wo makoto, nasaisaiana 
aneana maga, atelagi vau aneana maga, go sabbath aneana maga, go nasoso‐
saisai‐kiana aneana maga mamau puti. 

12Go aga wo mari sa sa ki vaine aneana maga go nakau napuliva aneana maga, 
waina e noa nalo kakada, e naga, Tea maga waia eu pei namoriana aginau waina 
tea dodomi au maga eu dua au ara: go aga wo mari ra euga vei namalasi mau, go 
nalo mila maga ni navanua euga wo gani dinomi ra. 

13Go aga wo parati a nalakena naaleatia maga ni nasaisaiana maga ni Baal maga, 
ragi waina e dap̃ara ki tea ni nap̃o wia paki da, ragi waina e dum̃ana dekei ki nia 
ki vakadaliga aneana maga go naloriki wia aneana maga, po dausi tea dodomi a 
maga po malio ki nau, Yehovah e noa e. 

14Nalakena tea wanogoe p̃a leo, aga wo surue a, po piragi a paki masop̃alo pano, 
po pasa matemate paki nia. 

15Go tokora wanogoe aga wo moro dua e roara maga ni vaine aneana maga, go 
nap̃aloa ni Akor, naga ega vei namata duaduru sikai ni naleogoroana: go tokora 
wanogoe nae ega wo mari navasadaraana dapala waina e doko naaleatia maga 
ni naveinaatara‐ana aneana, go dapala waina e doko naaleatia waina e m̃elu dua 
ki navanua ni Ityipt sake umai. 

16Go ega wo doko naaleatia wanogoe, Yehovah e noa e, naga p̃a wo soso au ki 
Ishi; go p̃a wo da moro soso au ki Baali mau. 

17Nalakena aga wo dape lua Baal maga nagisada maga m̃elu dua ki nawokana, 
go euga wo da moro pei tea vasa‐lagati‐ana ki nagisada mau. 

18Go doko naaleatia wanogoe aga wo manigo mari navasasokiana sikai paki nalo 
mila maga ni namalasi, go paki manu maga ni namalopa, go paki nalo kakaravi 
maga ni natano: go aga wo p̃ori kotovi naasu go lova go navakalo m̃elu dua ki 
navanua, po mari ko p̃a wo one natano po doko p̃ia doko. 

19Go aga wo dum̃agu maginau pasasoki ko p̃a vei aginau pa pa po du mau du; 
aga wo dum̃agu maginau pasasoki ko p̃a vei aginau doko namarinaleoleanaana, 
go doko naleanaana, go doko nasaup̃iaana, go doko nadodomiana maga. 

20Go aga wo dum̃agu maginau pasasoki ko p̃a vei aginau doko naveilomauana: 
go p̃a wo atae Yehovah. 

21Go ega wo pakilina naaleatia wanogoe, naga kinau aga wo pasadara, Yehovah 
e noa e, kinau aga wo pasadara nakoroatelagi, go nae ega wo pasadara 
maramana; 

22Go maramana ega wo pasadara korn, go waine, go naroro; go nara euga wo 
pasadara Yesreel. 

23Go aga wo dum̃agu maginau lawo e navanua; go aga wo dodomi tea waina e da 
peani nadodomiana mau; go aga wo noa ki tea maga waina eu da pei narei aginau 
mau, P̃a vei narei aginau; go nara euga wo naga, Nigo ku pei Sup̃e aginau. 

Hosea 3 

1Go Yehovah e noa ki nau, e naga, P̃a moro pano, po moro dodomi nagoroi sikai 
waina anawota e dodomi a ma e pei tea maripele sikai; ega tapala waina Yehovah 

e dodomi Israel natuna maga, ma eu dawasi pano punusi sup̃e p̃ota maga, po 
dodomi keke maga ni resin maga. 

2Dapala nogoe a maginau daulua e ki silver matele rualima sikai tamate lima, go 
barle omer sikai, go barle namagovai sikai ni omer sikai: 

3Go a noa ki nia, a naga, E one ako one naga p̃a wo doko sikoti au doko naaleatia 
laapa; p̃a wo da maripele mau, go p̃a wo da pei nagoroi ki naatam̃oli p̃ota sikai 
mau: go dapala nogoe kinau ma aga wo doko sikoti ko doko. 

4Nalakena Israel natuna maga euga wo doko naaleatia laapa doko masale ki 
nawota, go masale ki tea maraki, go masale ki naviriana, go masale ki tea lawodu, 
go masale ki efod kite terafim: 

5Go Israel natuna maga euga wo edaku maradoa liliu, po laaga Yehovah Sup̃e 
adeada, go David nawota adeada; go euga wo matau ki Yehovah go nawiaana 
aneana naaleatia maga waina euga wo umai. 

Hosea 4 

1Kuga rogo navasaana ki Yehovah, nimu Israel natuna maga O; nalakena 
Yehovah e peani navululuana sikai dip̃a naatatoko maga ni navanua, nalakena 
naveilomauana e da doko navanua mau, kite nadodomiana, kite naatae‐Sup̃e‐
ana. 

2Te navatuna e dika, ma navivisaana sorosoro, namaripunuvunueana, go 
navanakoana, go namaripeleana; eu duap̃ora puti kokoi maga, go eu daki nada 
po moro daki nada. 

3Nalakena tea wanogoe navanua ega wo susue, go sara naatam̃oli waina eu doko 
asa doko euga wo mavunuvunu, nara ma nalo mila maga ni namalasi, go manu 
maga ni namalopa; go naika maga ni natasi euga wo pei tea mari‐puoli‐kiana. 

4Ma te naata sikai ega ta mari navululuana mau, kite pasa dip̃a tea p̃ota sikai 
mau: nalakena navululuana aginau e dip̃a ko, tea viri O. 

5P̃a wo dapilagona aleati pitip̃atipã, go profeta nae ma ega wo dapilagona sikoti 
ko p̃ogi; go aga wo mari puoli ki p̃ilam̃a. 

6Narei aginau eu pei tea mari‐puolikiana nalakena natikaana ni naataeana; 
nalakena nigo ku dip̃adoa naataeana, kinau ma aga wo dip̃adoa ko, naga p̃a wo 
da maginau pei tea viri mau: nalakena ku malio ki nawotaeana ki Sup̃e anigo, 
kinau ma aga wo malio ki natum̃a maga. 

7Dapala waina eu pavakawora po laapa, dapala nogoe eu mari naleo sa po moro 
mari naleo sa dip̃a au: nalakena tea wanogoe aga wo mari nasamasamaana 
adeada ega vei namaliereana. 

8Eu gani namarinaleosaana ki narei aginau e pei navinaga adeada, po lawo ki 
nap̃op̃oda paki namarinaleotageleana adeada. 

9Go ega wo doko naga dakiusi narei, dakiusi tea viri: go aga wo parati ra 
nalakena napua adeada maga, po lagati dua ra pataka ni natomariana adeada 
maga. 

10Go euga wo ganikani, ma euga wo da puka mau; euga wo maripele, ma euga 
wo da pavakawora mau; nalakena eu doropusi Yehovah, naga euga vavaigoro 
namaripeleana. 

11Waine go waine vau eu dape lua namidoakiatae‐ana. 

12Narei aginau eu pusuusu paki nalakelake ni nakau adeada, go tiko adeada e 
madeada peanoasai: nalakena naata ni namasausaraana e piragi sasap̃o ki da, go 
eu maripele pano m̃elu dua ki etano ki Sup̃e adeada. 

13Eu mari naviriana maga nap̃au ni tava warua maga, po dap̃ara ki tea ni nap̃o 
wia tava sula maga, etano ni oak maga go poplar maga go terebinth maga, 
nalakena melu kakada e p̃ia: nalakena tea wanogoe natumu nagoroi maga eu 
mari namasausaraana, go nagoroi laki animu maga eu maripele. 

14Aga wo da parati natumu nagoroi maga ragi waina eu mari namasausaraana, 
kite nagoroi laki animu maga ragi waina eu maripele; nalakena naanoai maga 
nara ma eu dum̃ada dawasi pano sikoti nagoroi masausara maga, po mari 
naviriana maga sikoti nagoroi maripele maga: go narei waina eu dika ki 
namidoaki‐atae‐ana euga wo pei tea tap̃olosiwokiana. 

15Ku pe maripele, Israel O, ma Yudah ega ta dapilagona mau; go kuga ta umai 
paki Cilcal mau, kite sake paki Beth‐aven pano mau, go kuga ta pivisa mau, doko 
do naga, Yehovah e mauri. 

16Nalakena Israel e mari p̃auluulu, dakiusi kau natuna goroi sikai: go Yehovah e 
mariatae pagani ra dakiusi shiip natuna sikai tokora welewelea sikai, kite? 

17Efraim e puluti idolo maga; kuga toropusi a ega toko. 

18Eu pei taua matamaloku maga, eu dum̃ada pitua ki da paki namaripeleana; eu 
surupioli ki nasamasamaana adeada raki namaliereana. 

19Nalagi sikai ega wo kulutigoro ra po dape ra pano doko nalivaruna maga, go 
euga wo maliere nalakena wede ni naviriana adeada maga. 

Hosea 5 

1Kuga rogo tea waia, tea viri maga O, go kuga taki dorogo, nasum̃a ni Israel O, go 
kuga taki nadaligamu, nasum̃a ni nawota O, nalakena navasap̃otaeana e pei 
animu; nalakena ku pei nasasa sikai doko Mispah, go kup̃ena sikai tea 
welesakiana doko Tabor. 

2Eu mari m̃orutano ni Sittim e pakipua; ma aga wo parati ra, tea mamau puti 
kakada. 

3Kinau a atae Efraim, go Israel e da pei tea tasurukiana paki nau mau; ma nigo, 
ku po mari namasausaraana, Efraim O, go Israel e po pei tea mamaragokiana. 

4Nalakena natomariana adeada maga, eu mari sa maradoa liliu umai punusi 
Sup̃e adeada mau. Nalakena naata ni namasausaraana e doko m̃aleoputo 
kakada, go eu da atae Yehovah mau. 

5Go naleomadagaana ni Israel e do noasokisoki paki naraena: nalakena tea 
wanogoe Israel go Efraim eroga wo dum̃ada dapilagona namarinaleotageleana 
adeada; go Yudah nae ma ega wo dapilagona sikoti ra. 

6Euga wo pano pilake navata maga ni shiip adeada maga go pilake navata maga 
ni katel adeada maga naga euga laaga Yehovah; ma euga wo da pap̃ai a mau: e 
dum̃ana suka ki nia m̃elu dua ki da pano. 

7Eu mari malauweluki dip̃a Yehovah; nalakena eu pesi piakiki vanop̃ota maga: 
sala waia atelagi vau ega wo dinomi ra, nara ma vanua adeada maga. 

8Kuga sui paiga Cibeah, go sagoa Ramah: kuga vioso kasua Beth‐aven; p̃a 
turuuru, Benyamin O. 

9Efraim ega wo pei maso maladi sikai naaleatia ni navaratiana; tea waina ega wo 
pakilina lomau, kinau a mari a e pei tea ataeana usuraki Israel naworaworana 
maga. 

10Tea maraki maga ni Yudah eu dakiusi tea maga waina eu disua ki lua kokoi: 
kinau aga wo daki lua namaritausuana aginau paki da dakiusi noai. 

11Efraim e pei tea riesoki sikai, e do puadoa naleanaana; nalakena e masauna 
naga ega rausi tea p̃alo. 

12Nalakena tea wanogoe kinau a dakiusi naup̃oa paki Efraim, go dakiusi 
namesoana paki nasum̃a ni Yudah. 

13Ragi waina Efraim e punusi nasasanaana aneana, go Yudah e punusi wotu 
aneana, Efraim e pano paki Assiria, go Yudah e dip̃aki lua pa punusi nawota 
warua: ma nae e da mariatae mari pauri ko mau, kite mari wotu anigo ega apu 
mau. 

14Nalakena aga wo mari paki Efraim ega takiusi laion sikai, go ega takiusi laion 
tureai sikai paki nasum̃a ni Yudah: kinau, kinau aga wo kati p̃oraworae po pano; 
aga wo piragi lua pavakoto tea kati‐p̃oraeana aginau, go tea waina ega vualua 
ega wo dika. 

15Aga wo pano, aga wo liliu paki naliagu, pa pa euga wo noasai natapiriana 
adeada po laaga naraegu: doko narogokitesaana adeada, euga wo laaga parati ki 
nau. 

Hosea 6 

1Kuga umai, go tuga liliu pa punusi Yehovah: nalakena nae e kati p̃oraworae 
gida, go nae ega wo moro mari pauri gida; nae e atu gida, go nae ega wo moro 
pivisi gida. 

2Edaku ki naaleatia dua, ega wo paka mauri ki gida: naaleatia ketolu, ega wo sike 
gida tuga moro duleana, go tuga wo mauri doko naraena doko. 

3Go tuga tum̃agida lawo ki gida naga tuga atae Yehovah; natave‐pano‐ana 
aneana e dapala namakotokotoana ni malip̃ogi, e pei lomau: go ega wo umai 
punusi gida dakiusi usa, dakiusi usa edaku waina e do puevue navanua. 

4Efraim O, a mariatae manigo mari nasava? Yudah O, a mariatae manigo mari 
nasava? Nalakena nawiaana anigo e dapala napopouru ni malip̃ogi, go dapala 
nasovaki waina e m̃elu pano m̃araverave. 

5Nalakena tea wanogoe aga wo dap̃oraworae ra pae profeta maga, aga wo mari 
punuvunue ra pae navasaana maga ni nawokagu: go navasap̃otaeana aginau ega 
wo dave pano dapala namarama. 

6Lomau a masau nadodomiana, go a da masau naviriana mau; go naataeana ki 
Sup̃e p̃arua liu navituaana tap̃arakiana maga. 

7Ma nara eu dapiri navasasokiana doko Adam: tokora wanogoe eu mari 
malauweluki dip̃a au. 

8Cilead e pei natokoana sikai ki tea mari dagele maga, e pei tea sirikiana ki nada. 

9Eu mari punuvunue doko napua paki Shekem, go eu mari nasigisigileoana. 
Dapala waina taua maga ni tea tape‐pavakoto maga eu kusugoro raki naatam̃oli, 
taua maga ni tea viri maga eu moro mari dapala nogoe. 

10Doko nasum̃a ni Israel a punusi naleo sa liu sikai: tokora wanogoe 
namasausaraana e pei tea vap̃aiana doko Efraim, Israel e pei tea 
mamaragokiana. 

11Go nalolovaeana sikai e manigo pei tea mari‐dawona‐kiana, Yudah O. 

Hosea 7 

1Ragi waina a masauna naga aga moro piragi liliua ki tea viragi‐luapavakotoana 
maga ni narei aginau, ragi waina a masauna naga aga mari pauri Israel, ragi 
wanogoe namarinaleotageleana ni Efraim go nasigisigileoana ni Samaria e pei 
tea mariana e dokolina; nalakena eu mari nasorosoroana: tea vanako e kili 

darave paki ekopu ni nasum̃a, go taua ni tea tape‐pavakoto maga eu puti lua 
pavakoto doko katama. 

2Go eu da midoakiusiusi a nap̃op̃oda mau naga kinau a midoa ki parati ki 
nasigisigileoana adeada mamau puti: ma natomariana adeada maga eu 
dalivirigoro ra; eu doko kivea ni naraegu. 

3Eu mari nawota e laelaea ki nasigisigileoana adeada, go tea maraki maga ki 
nasorosoroana adeada maga. 

4Eu pei taua maripele maga; eu dakiusi upu sikai waina tea tao ni bred e dokoni 
nakapu asa; e da moro surisuri nakapu asa mau, pae ragi waina e die flaur 
memeu pa pa e pei tea levenakiana sua. 

5Doko naaleatia ki nawota anigida, tea maraki maga eu dum̃ada mari ra eu 
sasana ki navivitinuana ni waine; e sai ki nam̃elearuna sikoti tea mari‐saudoa 
maga. 

6Nalakena dakiusi upu ni nakapu sikai, nap̃op̃oda e pivitinu ragi waina eu doko 
do kusugoro one; namaetoana adeada e pavaga p̃ogi mamau; doko malip̃ogi e 
soro dakiusi mena ni nakapu sikai. 

7Eu pivitinu puti dapala upu ni nakapu sikai, go eu dinomi tea vasap̃otae adeada 
maga; nawota adeada maga eu dowo puti: tea sikai kakada e da pioso paki nau 
mau. 

8Efraim e sari nalauna maga; Efraim e pei keke sikai waina e da pei tea 
tapedoaana mau. 

9Tea ni nalauna p̃ota maga eu dinomi nakasuaana aneana, go e da atae a mau; e 
kapuara, go e da atae a mau. 

10Go naleomadagaana ni Israel e do noasokisoki paki naraena: ma eu da 
maradoa liliu umai punusi Yehovah Sup̃e adeada mau, kite laaga asa mau. 

11Go Efraim e dakiusi tokopea veilala sikai, e dika ki namidoaki‐atae‐ana; eu 
pioso paki Ityipt, eu pano paki Assiria. 

12Ragi waina euga wo doko pano, aga wo p̃elesa ki vaivai aginau dap̃augoro ra; 
aga wo piragi ra pakitano dapala manu maga ni namalopa: aga wo parati ra ega 
tapala waina nasaisaiana adeada e dogo sua e. 

13Ai ki da! Nalakena eu surata sasap̃o m̃elu dua ki nau pano; euga wo pei tea 
marisakiana, nalakena eu mari p̃auluulu dip̃a au: aga wo daulua ra ragi waina eu 
pasa nasorosoroana maga dip̃a au, kite? 

14Eu da pioso paki nau ki nap̃op̃oda mau, ma eu lalagaarova one naweweleda: 
eu dum̃ada dovae ra raki korn go waine, eu mari p̃auluulu dip̃a au. 

15Kinau a mari naruda maga eu kasua, ma eu midoaki p̃otae tea sa dip̃a au. 

16Eu maradoa pano punusi Baal; eu dakiusi naasu ni namarisoreana; tea maraki 
adeada maga euga wo dowo ki lova nalakena naleomadagaana ni namenada: 
euga wo pei tea vasa‐saudoakiana asa doko navanua ni Ityipt. 

Hosea 8 

1P̃a lawo ki paiga paki nawokam̃a. Ega wo siwo umai dapala ikila sikai dip̃a 
nasum̃a ki Yehovah, nalakena eu dapiri navasasokiana aginau po mari p̃auluulu 
dip̃a nawotaeana aginau. 

2Eu pioso paki nau, eu naga, Sup̃e aginau, kinami Israel au atae ko. 

3Israel e dip̃adoa tea waina e p̃ia: tea kokona ega wo kopasi lua e. 

4Eu sike lawo ki nawota maga, ma e da pae au mau; eu dawona ki tea maraki 
maga, ma kinau a da atae a mau: eu dum̃ada madeada mari nasup̃e maga ki silver 
adeada go ki kold adeada, naga euga tum̃ada pei tea marisakiana ara. 

5Kinau a midoa ki p̃alo ki kau natuna anigo, Samaria O; namaetoana aginau e 
pavaga dip̃a ra: pa pa paki seve ragi euga wo da mariatae pei tea mari‐dautau‐
kiana mau, doko nasum̃a ni Israel? 

6Naatam̃oli wosiwosi sikai e mari a; e da pei Sup̃e mau. Kau natuna ni Samaria 
ega wo pei tea mari‐p̃oraworaeana. 

7Nalakena eu sapura ki nalagi, go euga wo dagaukotovi suitaviro: korn lawodu 
m̃okai kakana e dika, ega wo da pitua ki navinagana mau; e pe vitua ki nia, ma 
tea ni nalauna p̃ota maga eu pe wo gani a. 

8Israel e pei tea dinomiana sua: eu po dakiusi lasa sikai waina te naata sikai e da 
masauna mau, m̃aleoputo ni nalauna maga. 

9Nalakena eu sake pano paki Assiria dakiusi ass mila sikai waina e sikina doko: 
go eu pitua ki navituaana maga ni nadodomiana paki Ityipt. 

10Eu pe vitua ki navituaana maga ni nadodomiana usuraki nalauna maga, ma 
kinau a pe wo daperavera ki da m̃araverave; go euga wo pae asa makoto ki 
navuvuraiana ki nawota maga go ki tea maraki maga. 

11Efraim e mari wede maga ni naviriana laapa naga euga tape lua 
namarinaleosaana, ma eu po maneana pei wede maga ni naviriana naga ega mari 
naleo sa ara. 

12A pe maneana midiri navasaparatikiana manu laapa ni nawotaeana aginau, ma 
eu pe wo pei tea midoakiana naga eu pe vei naleo vanop̃ota sikai. 

13Eu mari naviriana maga ni nap̃okasi euga vei naviriana maga ni navituaana 
paki nau, go eu gani ra; ma Yehovah e da maro ara mau: sala waia nae ega wo 

midoa ki parati ki namarinaleotageleana adeada, po parati ra namarinaleosaana 
adeada maga; euga wo liliu paki Ityipt. 

14Nalakena Israel e malio ki Tea Mari‐dawona ki nia, po davagi nasum̃a tapu 
maga; go Yudah e mari natokoana p̃aakagoroana maga laapa: ma kinau aga wo 
dip̃aki lua nakapu sikai paki natokoana aneana maga, go ega wo gani dinomi 
p̃aaka kakada maga. 

Hosea 9 

1P̃a ta laelaea mau, Israel O! P̃a ta sokamidi dakiusi narei p̃ota maga mau; 
nalakena ku doropusi Sup̃e anigo po maripele pano, ku dodomi namoriana ki tea 
masausara doko sara malo wokalesue. 

2Malo wokalesue go m̃oru ni navasokiana ni nawa ni vaine, eroga wo da pakale 
ra mau, go waine vau ega wo mari nasorosoroana paki da. 

3Euga wo da doko navanua ki Yehovah doko mau; ma Efraim ega wo liliu paki 
Ityipt, go doko Assiria euga wo gani navinaga waina e da dautau mau. 

4Euga wo da daki lua navituaana takiana maga ni waine paki Yehovah mau, go 
nae ega wo da maro naviriana adeada maga mau: navinaga adeada ega wo 
madeada pei navinaga ki tea susue maga; tea maga mamau puti waina eu gani a, 
euga wo pei tea mariana euga wo loa asa: nalakena navinaga adeada ega vei tea 
ni navitoloana adeada sikina; ega wo da umai paki ekopu ni nasum̃a ki Yehovah 
mau. 

5Kuga wo mari nasava naaleatia ni nasaisaiana tatutakiana, go naaleatia ni 
nasaisaiana ki Yehovah? 

6Nalakena p̃a leo, eu m̃elu pano nalakena namarisakiana, ma Ityipt ega wo piragi 
saisai ki da, Memfis ega wo ova ki da: nataputea vivitip̃a ega wo peani naleo wia 
masauniana ni silver adeada maga: tea makalikali maga euga wo doko ekopu ni 
tap̃aup̃au adeada maga. 

7Naaleatia maga ni navaratiana eu rumai, naaleatia maga ni navitua‐dip̃a‐ana eu 
rumai; Israel ega wo atae a: profeta e pei tea manumatavusa sikai, naatam̃oli 
waina e pei tea ni Naatana e doropa, nalakena nalapalapaana ni 
namarinaleotageleana anigo, go nalakena nakokonaana e p̃arua. 

8Profeta e pei tea vavaigoro ki Sup̃e, e do pavaigoro dap̃au Efraim: ma vaivai 
sikai ki tea valako ki manu e doko napua aneana maga mamau puti, go 
nakokonaana e doko ekopu ni nasum̃a ki Sup̃e aneana. 

9Eu dum̃ada mari ra eu pei tea marisasakiana dapala waina e doko naaleatia 
maga ni Cibeah: nae ega wo midoa ki parati ki namarinaleotageleana adeada, 
nae ega wo parati ra namarinaleosaana adeada maga. 

10A pap̃ai naga Israel e dakiusi nawa ni vaine doko masop̃alo; a punusi naga 
tamamu maga eu dakiusi nawa vea ni takavea ni napuliva doko ragi ni namasu 
vea kakana: ma eu rumai paki Baal‐peor, po dum̃ada mari masale ki da paki 
naleo ni namaliereana, po pei tea mamaragokiana dakiusi naleo waina eu 
dodomi a. 

11Go Efraim, nasamasamaana adeada ega wo diri pano dakiusi manu sikai: 
navakilinaana ega wo dika, natienaana ega wo dika, natumauana ega wo dika. 

12Eu pe vakale natuda maga, ma a pe wo mari puoli ki da ki namateana, pa pa te 
naata sikai ega wo da pei tea toropusiana doko mau: ai ki da, ragi waina aga wo 
m̃elu dua ki da pano! 

13Efraim natuna maga dapala waina a punusi sua e, eu pei tea mari‐dawona‐
kiana naga euga vei tea vuti‐lua‐pavakotoana sikai; e one Efraim one naga ega 
viragi lua natuna maga paki namaripunueana. 

14P̃a tua ra, Yehovah O; nasava waina p̃a wo dua ra asa? P̃a tua ra nap̃ele doroasa 
sikai go nasusu dap̃a maga. 

15Nasigisigileoana adeada mamau puti eu doko Cilcal doko; nalakena doko 
tokora wanogoe a pae asa pilosi ra: nalakena nasigisigileoana ni natomariana 
adeada maga, aga wo kopasi lua ra m̃elu dua ki nasum̃a aginau pano: aga wo da 
moro dodomi ra mau; tea maraki adeada maga mamau puti eu pei tea mari 
p̃auluulu maga. 

16Efraim e pei tea atugiana, nakoada e kokolo sua, euga wo da dau ki nawa mau: 
eu pe tapetape, ma a pe wo mari punue nawa ni nap̃eleda waina eu dodomi a. 

17Sup̃e aginau ega wo nadi ki da pano, nalakena eu da dogo parati ki nia mau: go 
euga wo pei tea vanovano maga usuraki nalauna maga. 

Hosea 10 

1Israel e pei vaine wia liu sikai waina e do pitua ki nawana: dapala waina nawana 
e disu po laapa, dapala nogoe wede maga ni naviriana aneana maga eu disu po 
laapa; dapala waina navanua aneana e disu po p̃ia, dapala nogoe eu mari tea 
lawodu aneana maga eu disu po p̃ia. 

2Nap̃op̃oda e pei tea tap̃otaeana; go eu one ara one naga euga tapetape 
navaratiana ni natapiriana adeada: Yehovah ega wo dakai wede ni naviriana 
adeada maga, po mari puoli ki tea lawodu adeada maga. 

3Nalakena sala waia euga wo noa, Tu dika nawota: nalakena tu da matau ki 
Yehovah mau; go nawota sikai e mariatae manigida mari nasava? 

4Eu pasa ki navasaana p̃alo maga, eu pivisa sorosoro, doko do mari 
navasasokiana maga: nalakena tea wanogoe navasap̃otaeana e do p̃otu sake 
dakiusi nam̃enau sa doko nasalena maga ni vanua. 

5Naatatoko maga ni Samaria euga wo duruuru nalo ni kau natuna ni Beth‐aven: 
narei kakana euga wo dagisi a, tea viri kakana maga euga wo susue nalo kakana, 
euga wo lalagaarova nalakena nasamasamaana kakana, nalakena e m̃elu dua ki 
nia pano. 

6Go ega wo pei tea viragiana pano paki Assiria, ega vei navituaana sikai paki 
nawota Yareb: Efraim ega wo pei tea toropusiana paki namaliereana, go Israel 
ega wo dum̃ana maliere nalo ni nasup̃e aneana. 

7Go nawota ni Samaria ega wo pano puoli, dakiusi nasogosogo doko narae ni 
noai maga. 

8Go tokora vakilagi maga ni Aven, namarinaleosaana ni Israel, euga wo pei tea 
mari‐puoli‐kiana: tea makalikali go tea vivitip̃a euga wo p̃otu sake doko wede ni 
naviriana adeada maga; go euga wo noa ki tava warua maga, Kuga tap̃augoro 
gida; go ki tava sula maga, Kuga tonigoro gida. 

9Israel O, ku mari naleo sa pae naaleatia maga ni Cibeah pa pa pa: tokora 
wanogoe eu lawodu asa; go navakalo ega wo da pa parati ki da Cibeah mau, kite? 

10Ragi waina aga wo masauna, aga wo parati ra; go nalauna maga euga wo pei 
tea saisaikiana dip̃a ra, ragi waina euga wo pei tea varatiana nalakena 
natapiriana dua adeada. 

11Go Efraim e pei kau natuna goroi sikai tea mari‐piseikiana, waina e masauna 
naga ega vasi lesue korn; ma a doro nakau nanoa e doko nanoana leom̃atakiana; 
Efraim ega wo sisi natano, Yakob ega wo dum̃ana mari‐p̃oroworosi nap̃eretano 
aneana maga. 

12Kuga tum̃amu manimu sapura ki namarinaleoleanaana, kuga tagaukotovi 
nawa ni nadodomiana doko mau doko; kuga kili natano vea animu: nalakena e 
pei ragi naga kuga laaga Yehovah, naga ega umai po mari namautipauriana ega 
p̃owo paki mu. 

13Ku sisi nasigisigileoana, ku dagaukotovi namarinaleotageleana; ku gani nawa 
ni nasorosoroana maga: nalakena ku pavatu kariot anigo maga, go 
nalapalapaana ni naatam̃oli marimatua anigo maga. 

14Nalakena tea wanogoe nap̃agaagaana ega wo pakilina m̃aleoputo ni narei 
anigo, go p̃aaka anigo maga euga wo pei tea marisakiana, dapala waina Salman 
e mari sa ki Beth‐arbel naaleatia ni navakalo: ragi waina p̃ila maga eu pei tea 
mari‐poraworaeana, nara ma natuda maga. 

15Ega wo pei tea mariana paki‐go ega tapala nogoe, nasum̃a ni Israel O, nalakena 
nasigisigileoana warua anigo: doko suitaviro nawota ni Israel ega wo pano puoli. 

Hosea 11 

1Ragi waina Israel e pei piakiki, ragi wanogoe a dodomi a, go a soso natugu m̃elu 
dua ki Ityipt umai. 

2Dapala waina a soso ra, po moro soso ra, dapala nogoe eu moro m̃elu dua ki nau 
pano: eu mari naviriana maga paki Baal maga pitip̃atip̃a, po dap̃ara ki tea ni nap̃o 
wia paki nasup̃e taeana maga. 

3Ma e pei kinau waina a mari pisei ki Efraim naga ega surata; a dape dakati ra eu 
doko narugu maga; ma eu da atae naga e pei kinau waina a mari pauri ra mau. 

4A puati ra ki natali maga ni naatam̃oli, ki namea maga ni nadodomiana; go a po 
madeada pei tea vakale ra sikai, go a kerea ki nau paki da po pagani ra. 

5Euga wo liliu paki navanua ni Ityipt, go Assiria ega wo pei nawota adeada, 
nalakena eu karai liliu umai punusi au. 

6Go lova ega wo darup̃a natokoana aneana maga, go ega wo dinomi tea walagoto 
kakana maga, go aga wo mari puoli ki da, nalakena namidoaki‐p̃otae‐ana adeada 
maga. 

7Narei aginau eu dum̃ada lawo ki da naga euga m̃elu dua ki nau pano; eu pei tea 
tip̃akotoviana paki nakau ni nanoa, go te naata ega wo da dape lua e kiada mau. 

8Dapale sava a mariatae pitua ki‐go, Efraim O? Dapale sava a mariatae suasua 
naga p̃a vano puoli, Israel O? Dapale sava a mariatae mari ko p̃a wo dakiusi 
Adma? Dapale sava a mariatae mari paki‐go ega tapala waina e pei tea mariana 
paki Seboim? Nap̃op̃ogu e m̃aem̃ae nap̃alaugu, namaritadodomiana aginau e do 
pivitinu. 

9Aga wo da pakavuro namaetoana vavaga aginau mau, aga wo da moro mari sa 
ki Efraim mau: nalakena kinau a pei Sup̃e, a da pei naatam̃oli mau; a pei Tea Tapu 
doko m̃aleoputo kakam̃a: go aga wo da umai naga aga mari puoli mau. 

10Euga wo surata dausi Yehovah, nae ega wo uru dakiusi laion sikai; ega wo uru, 
go natuna maga euga wo pae taleva ni elo musu umai, euga wo duruuru umai. 

11Euga wo umai m̃araverave dakiusi manu maga m̃elu Ityipt, go dakiusi tokopea 
maga m̃elu navanua ni Assiria; go aga wo mari ra euga wo doko nasum̃a adeada 
maga doko, Yehovah e noa e. 

12Efraim e dalivirigoro au ki nasorosoroana maga, go nasum̃a ni Israel ki 
namarisoreana: ma Yudah e ko pei tea ataeana ki Sup̃e doko, go e pei lomau paki 
Tea Tapu. 

Hosea 12 

1Efraim e do gani nalagi e pei navinaga aneana, e dausi nalagi ruatu naaleatia 
mamau; eu mari nasorosoroana maga go namaripavakotoana eu disu po p̃arua 
sara naaleatia; eu mari navasasokiana sikai paki Assiria, go naroro e do pei tea 
tapeana pano paki Ityipt. 

2Yehovah e peani navululuana sikai dip̃a Yudah, go ega wo parati Yakob pataka 
ni napua aneana maga, po lagati dua e ega vae natomariana aneana maga. 

3Doko nasum̃a ni kanao, e puati taina nam̃ago natuana; go doko ragi ni 
nakasuaana aneana e pululu paki Sup̃e: 

4e pululu ki agelo po marimatua ki nia: e dagi, po mari navavaraniana paki nia: 
e pap̃ai a doko Beth‐el, go tokora wanogoe Sup̃e e pasa paki nia: 

5Yehovah nogo, Sup̃e ki taua maga; Yehovah e pei nagisana. 

6Nalakena tea wanogoe p̃a moro maradoa liliu umai punusi Sup̃e anigo: p̃a 
vavaigoro nadodomiana go naleanaana, po pavatu Sup̃e anigo pitip̃atip̃a. 

7E pei tea vakokoto sikai, lasa rowogi maga ni namarisoreana eu doko 
nam̃elearuna: e masauna naga ega to riesoki. 

8Efraim e naga, Ma kinau a po pei sogolapa, a dum̃agu maginau dalua 
nasogolapaana: ma nataluaana aneana maga mamau puti euga wo da pataka ni 
navaratiana ni natapiriana aneana mau. 

9Kinau a pei Yehovah Sup̃e anigo pae navanua ni Ityipt; aga wo moro mari ko p̃a 
wo doko tap̃aup̃au maga doko, dapala waina e doko naaleatia maga ni 
nasaisaiana tatutakiana. 

10Kinau a pasa paki profeta maga, go kinau a mari navunusiana maga laapa; po 
pitua ki naluluakia maga pae profeta maga. 

11Namarinaleotageleana e doko Cilead, eu pei tea p̃alo puti; doko Cilcal eu mari 
naviriana maga paki kau anoai maga: nalakena tea wanogoe wede ni naviriana 
adeada maga euga wo pei taua makaka maga doko nasalena maga ni vanua. 

12(Yakob e sava pano paki navanua ni Aram, go Israel e pei tea suasua sikai raki 
nagoroi sikai, go e pei tea leoparati ki shiip maga naga ega veani nagoroi sikai.) 

13Go pae profeta sikai Yehovah e piragi lua Israel m̃elu dua ki Ityipt sake umai, 
go pae profeta sikai e pei tea mautiana e mauri. 

14Efraim e mari p̃auluulu p̃arua p̃arua liu: nalakena tea wanogoe sogi ni nada 
ega wo liko asa, go navasapinoaana aneana Yehovah ega wo liliua ki nia ega liliu 
paki nia. 

Hosea 13 

1Ragi waina Efraim e pasa, naatam̃oli maga eu duruuru; e pei tea tapeana 
pakilagi doko Israel: ma ragi waina e dapilagona nalo ni Baal, e mate. 

2Go sala waia eu mari naleo sa po moro mari naleo sa, po dum̃ada madeada mari 
nasup̃e takiana maga, idolo maga waina eu pei tea mari‐m̃ata‐kiana ki silver 
adeada, eu mamau puti pei nawosiana ki tea vei mataisau maga ni silver: eu noa 
nalo kakada, eu naga, Kuga mari naviriana maga paki tea maga waia, kuga tum̃ili 
kau natuna maga. 

3Nalakena tea wanogoe euga wo dapala napopouru ni malip̃ogi, go dapala 
nasovaki waina e m̃elu pano m̃araverave, dapala nap̃olaga waina e pei tea sui‐
pulua‐kiana ki suitaviro m̃elu dua ki malo wokalesue pano, go dapala naasua 
waina nalagi e dape a pano. 

4Ma kinau a pei Yehovah Sup̃e anigo pae navanua ni Ityipt; go p̃a wo da atae te 
sup̃e sikai mau, ma kinau sikigu; go tea maumau pauri sikai e dika, ma kinau a 
masikinau. 

5Kinau a atae ko doko masop̃alo, doko navanua ni nagaragaraana warua. 

6Dapala malo kanikani adeada, dapala nogoe eu puka; eu puka, go nap̃op̃oda e 
pei tea tapeana pakilagi: nalakena tea wanogoe eu malio ki nau. 

7Nalakena tea wanogoe kinau a madeada pei laion sikai: dapala leopard sikai aga 
wo kusugoro napua: 

8Aga wo sua ra dakiusi bear waina natuna maga eu puoli ki nia ki namateana, go 
aga wo kati p̃oraworae nagorogoroda: koria maga euga wo gani nap̃okasida, 
nalo mila maga ni namalasi euga wo kati p̃oraworae ra. 

9A pe mari sa ki‐go, Israel O, sei e pe wo silae ko? 

10Nawota anigo wai, waina ega mauti ko? Tea maraki anigo maga mamau puti 
wai, waina euga silae ko? Tea maga wanogoe waina ku noa nalo kakada, ku naga, 
P̃a tua au nawota sikai go tea maraki maga. 

11Kinau a dua ko nawota maga doko namaetoana aginau, go a dape lua ra doko 
namaritausuana aginau. 

12Namarinaleotageleana ni Efraim e pei tea otisokiana: namarinaleosaana 
aneana e pei tea tauakiana. 

13Navitinuana ni navisolaana ega wo pa parati ki nia, e pei piakiki 
manumatavusa sikai; e pei ragi aneana ma e mari daliali naga ega tave m̃elu 
nasum̃a ni kanao. 

14Aga wo daulua ra m̃elu dua ki nam̃elearu ni Sheol, kite? Aga wo pualua ra m̃elu 
dua ki namateana, kite? Namateana O, nasasanaana sa anigo maga wai? Sheol O, 
namarisakiana anigo wai? Namaritadodomiana e pei tea tasurukiana paki 
namatagu maga. 

15E pe siria dapala nap̃araerae, ma nalagi ruatu, namero ni Yehovah, e pe wo 
sake m̃elu dua ki masop̃alo umai; go namata noai aneana ega wo garagara, go 
m̃oru noai aneana ega wo dap̃a: ega wo mari sa sa ki naleo wia ni tea masauniana 
aneana maga. 

16Samaria ega wo dapetape navaratiana ni natapiriana aneana maga; nalakena 
e mari p̃auluulu dip̃a Sup̃e aneana: euga wo dowo ki lova; piakirikiri adeada 
maga euga wo pei tea tukip̃oroworosiana, go nagoroi tiena adeada maga euga 
wo pei tea vua‐p̃oraworaeana. 

Hosea 14 

1Israel O, p̃a maradoa liliu umai punusi Yehovah Sup̃e anigo, nalakena ku 
dapilagona nalakena namarinaleotageleana anigo. 

2P̃a tape navasaana maga sikoti ko pano, po maradoa liliu punusi Yehovah; p̃a 
noa ki nia, p̃a naga, Namarinaleotageleana ega vei tea tapeluaana puti, go p̃a 
saup̃ia ki gami, go auga wo pitua ki nawa ni nagolegami maga ega vei navituaana 
aginami. 

3Assiria e da mariatae mauti gami mau; auga wo da sakesaake horse maga mau: 
go auga wo da moro noa ki tea ni nawosiana ni nam̃elearugami maga, Nimu ku 
pei sup̃e aginami: nalakena namalepu maga eu pap̃ai namaritadodomiana doko 
ako. 

4Aga wo mari pauri ra m̃elu dua ki nasigisigileoana adeada, aga wo dodomi 
p̃arua ki da: nalakena namaetoana aginau e maradoa m̃elu dua ki da pano. 

5Aga wo magi Israel pei nasovaki: ega wo pum̃a dapala lili, nakoana maga euga 
wo koakoa dapala sidar. 

6Arana maga euga wo pei tea saikiana, go naleom̃atakiana kakana ega wo dapala 
nakau oliva, go nap̃ona dapala Lebanon. 

7Euga wo liliu umai po doko melugu doko; euga wo siria dapala korn, euga wo 
pum̃a dapala vaine waina nap̃ona e dapala nap̃o ni waine ni Lebanon. 

8Efraim ega wo noa, Aga kasa ki nasup̃e maga? Kinau a pasadara e, go aga wo 
pavaigoro e: kinau a dakiusi nakau paine malakesa p̃ia sikai; a manigo do pitua 
ki nawagu. 

9Tea waina e manumatua ega midoa ki atae naleo maga wanogoe. Tea waina e 
midoa ki atae ega wo atae ra; nalakena napua maga ki Yehovah eu leana, go tea 
leana maga euga wo surata ara; ma tea tapiri maga euga wo dapilagona ara. 

Yoel 

Yoel 1 

1Navasaana ki Yehovah waina e umai paki Yoel, natu ni Pethuel. 

2Kuga rogo navasaana waia, nimu namariki maga, go kuga taki nadaligamu, 
nimu naatatoko maga mamau puti ni navanua. Ku punusi tea waina e dakiusi a 
naaleatia animu maga, kite naaleatia maga ki tamamu maga, kite? 

3Kuga noakisai natumu maga asa, go natumu maga euga noakisai natuda maga 
asa, go natuda maga euga noakisai tagona p̃ota sikai asa. 

4Tea waina raasi e gani kovai a, midiri e gani a; go tea waina midiri e gani kovai 
a, tipekini e gani a; go tea waina tipekini e gani kovai a, uraasi e gani a. 

5Kuga tarapa, nimu tea matamaloku maga, po dagi; go kuga lalagaarova nimu 
tea maga mamau puti waina ku do munu waine, waine gagadi; nalakena e pei 
tea taeluaana pa dua ki nagolemu. 

6Nalakena nalauna sikai e sake umai dip̃a navanua aginau, tea kasua sikai, go tea 
veve‐sap̃o‐ana; napatina maga eu pei napati ni laion, go napati ni nasina eu pei 
napati ni laion warua. 

7E darasi vaine aginau, po mulusi nawili ni napuliva aginau; e mulusi lua e po 
nadi ki nia pano; arana maga eu pei tea mariana eu dare. 

8Kuga tagi dakiusi naatara waina e suni nakulukulu ni sak, nalakena naanoai ni 
navei‐naatara‐ana aneana. 

9Navituaana ni flaur, go navituaana takiana ero pei tea taeluaana pa dua ki 
nasum̃a ki Yehovah; tea viri maga, tea suasua maga ki Yehovah, eu do susue. 

10Vanua e pei tea marisakiana sua, navanua e do susue; nalakena korn e pei tea 
marisakiana, waine vau e dap̃a, naroro e do sa. 

11Kuga maliere, nimu tea wosiwosi maga ni natano O, kuga lalagaarova, nimu 
tea mari pakasa ki vaine O, nalakena whiit go nalakena barle; nalakena 
nalolovaeana ni vanua e sa puoli. 

12Vaine e kokolo, go napuliva e do sa; go pomekranet, ma paama, go nakavika, 
nakau maga mamau puti ni vanua eu kokolo: go nalaelaeaana ki naatam̃oli 
natuna maga e sirinopu. 

13Kuga tum̃amu dasoki mu ki nakulukulu ni sak, po susue, nimu tea viri maga; 
kuga lalagaarova, nimu tea suasua maga ni wede ni naviriana; kuga umai, kuga 
vilake nakulukulu ni sak, po one natano one p̃ogi mamau, nimu tea suasua maga 
ki Sup̃e aginau: nalakena navituaana ni flaur go navituaana takiana ero pei tea 
mautiana pa dua ki nasum̃a ki Sup̃e animu. 

14Kuga tapugoro navaliana sikai, kuga soso saisai ki nasaisaiana tatutakiana 
sikai, kuga viragi saisai ki tea matua maga go naatatoko maga mamau puti ni 
navanua, paki nasum̃a ki Yehovah Sup̃e animu, go kuga vioso paki Yehovah. 

15Awi ki naaleatia wanogoe! Naaleatia ki Yehovah e pei m̃aladigi, go ega wo umai 
dakiusi namarisakiana m̃elu Tea Kasua Mau. 

16Navinaga e da pei tea taeluaana pa dua ki namatagida, go nalaelaeaana go 
nasamasamaana pa dua ki nasum̃a ki Sup̃e anigida mau, kite? 

17Napati maga eu mate etano ni nap̃eretano maga; nasum̃a maga ni natauakiana 
eu pei maso maladi, nasum̃a maga ni korn eu makaka; nalakena korn e kokolo 
sua. 

18Awi, nalo tuavati maga eu do gi! Navata maga ni katel eu pinovinoi, nalakena 
eu dika malo kaniana; go navata maga ni shiip eu mavunuvunu. 

19Yehovah O, a do kua pioso paki‐go, nalakena nasiinu e gani malo kaniana maga 
ni masop̃alo, go mena ni nakapu e dap̃ara ki puti ki nakau maga ni namalasi. 

20Go nalo mila maga ni namalasi eu do gaegae paki‐go: nalakena nap̃ap̃a maga 
ni noai eu dap̃a, go nakapu e gani malo kaniana maga ni masop̃alo. 

Yoel 2 

1Kuga sui paiga Sion, po duki nap̃ea tava tapu aginau: naatatoko maga ni 
navanua euga ruruuru puti, nalakena naaleatia ki Yehovah ega umai, e pei 
m̃aladigi; 

2E pei naaleatia ni namaligo, go namaligoligo, naaleatia ni napopouru maga, go 
namaligo wono; nalauna warua go kasua e pei tea welesakiana tava maga dapala 
natolaana, tea waina e dakiusi a e da doko sala vea mau, go ega wo da moro 
pakilina sala edaku mau, usuraki natau maga ni tagona laapa. 

3Nasiinu sikai e do gani kivea ki da; go kiedaku mena ni nakapu e do soro: sala 
vea navanua e dakiusi roara ni Eden, ma sala edaku e po pei maso maladi; 
nalakena te navatuna sikai e da pei tea mautiana asa mau. 

4Natakiusiana kakada e dakiusi horse maga; go dapala tea maga waina eu 
sakesaake horse, eu do sava kasua. 

5Dapala nasaruruana ni kariot maga waina eu do dam̃atam̃alua nam̃asua ni tava 
maga, dapala nam̃alidalidaana ni mena ni nakapu waina e do gani nap̃olaga, 
dapala nalauna kasua sikai waina e pei tea saisaikiana paki navakalo. 

6Narei maga eu punusi ra go eu dogokitesa: naraeda maga eu datare puti. 

7Eu sava kasua dakiusi m̃aau maga; eu pagi p̃aaka dakiusi naatam̃oli maga ni 
navakalo; go eu mamau puti surata napua adeada visarasara maga, go eu da 
papele ovara adeada maga mau. 

8Eu da dum̃ada die ra mau; eu sikasikai surata napua adeada pano: go eu 
dieduru nalikau maga, po da dawasi mau. 

9Eu kapurigoro natokoana, eu sava usi p̃aaka; eu pagi sili nasum̃a maga; eu sili 
namata leoduru maga dakiusi tea vanako. 

10Maramana e nuanua; nakoroatelagi maga eu duruuru: elo go atelagi ero 
maligo, go m̃asoe maga eu da marama mau. 

11Go Yehovah e pitua ki nadaleona kivea ni taua ni navakalo aneana maga; go 
taua aneana e p̃arua sa; tea waina e do mari navasaana aneana e pei tea 
marimatua sikai: nalakena naaleatia ki Yehovah e p̃arua, go e pei tea mataukiana 
pa; sei e mariatae lawodugoro e? 

12Nalakena tea wanogoe, Yehovah e noa e, kuga maradoa paki nau ki nap̃op̃omu 
mamau, go ki navaliana, go ki natagiana, go ki nasusueana: 

13Go kuga vuap̃orae nap̃op̃omu, go ega ta pei sugoro animu maga mau, po 
maradoa paki Yehovah Sup̃e animu: nalakena nae e pei saup̃ia go maritadodomi, 
tea mari daliali namaetoana, go tea warua nadodomiana, go tea midoaki piri nalo 
ni nasaana. 

14Sei e atae e pe wo da liliu po midoaki piri, po doropusi navasam̃atakiana sikai 
ega toko, navituaana ni flaur, go navituaana takiana, paki Yehovah Sup̃e animu? 

15Kuga sui paiga Sion, kuga tapugoro navaliana sikai, kuga soso saisai ki 
nasaisaiana tatutakiana sikai: 

16Kuga viragi saisai ki narei, kuga tapugoro nasaisaiana, kuga viragi saisai ki tea 
matua maga, kuga viragi saisai ki piakirikiri maga, go tea susu maga: tea vitawiri 
ega tave m̃elu dua ki em̃ago aneana pano, go tea laki m̃elu dua ki em̃ago sili 
aneana. 

17Tea viri maga, tea suasua maga ki Yehovah, euga tagi namawota ni natara‐
taup̃a go ni wede ni naviriana, go euga naga, P̃a mauti narei anigo, Yehovah O, 
go p̃a ta pitua ki tea veaniana anigo paki navasa‐pinoa‐kiana, naga nalauna maga 
euga vasadao ara: ekasana euga noa m̃aleoputo ni narei maga, Sup̃e adeada wai? 

18Ragi wanogoe Yehovah e dotowo kasua nalo ni navanua aneana, go e 
maritadodomi narei aneana. 

19Go Yehovah e pasadara po noa ki narei aneana, e naga, Kuga leo, aga wo 
manimu dip̃aki lua korn, go waine, go naroro, go kuga wo puka ara: go aga wo 
da moro mari mu kuga vei navasa‐pinoa‐kiana sikai m̃aleoputo ni nalauna maga 
mau: 

20Ma aga wo disua ki lua taua ni north ega vaki uvea ki mu, go aga wo kopasi lua 
e paki navanua p̃alo go maso maladi sikai, kivea kakana ega vaki natasi paki elo 
sake, go kiedaku kakana ega vaki natasi paki elo musu; go nap̃oaana kakana ega 
wo sake umai, go nap̃ona sa ega wo sake umai, nalakena e mari naleo warua 
maga. 

21P̃a ta mataku mau, navanua O, p̃a laelaea po samasama; nalakena Yehovah e 
mari naleo warua maga. 

22Kuga ta mataku mau, nimu nalo tuavati maga ni namalasi; nalakena malo 
kaniana maga ni masop̃alo eu pisou, nalakena nakau e dau ki nawana, go 
napuliva go vaine ero pitua ki nakasuaana adeada. 

23Nalakena tea wanogoe kuga samasama, nimu Sion natuna maga, kuga laelaea 
doko Yehovah Sup̃e animu: nalakena e dua mu usa vea ki totowo leana, go e mari 
usa e do manimu p̃owo, usa vea go usa edaku, doko atelagi vea. 

24Go malo wokalesue maga euga wo pura ki whiit, go m̃oru maga euga wo pura 
sarasaraape ki waine go ki naroro. 

25Go aga wo manimu liliua ki natau maga waina midiri e gani ra, go tipekini, go 
uraasi, go raasi, taua warua aginau waina a dip̃aki lua e paloti paki m̃aleoputo 
kakamu. 

26Go kuga wo ganikani p̃ia po puka, go kuga wo samasama ni nagisa ni Yehovah 
Sup̃e animu, waina e manimu mari tea ni namagaana maga, go narei aginau euga 
wo da moro maliere mau. 

27Go kuga wo atae naga kinau a doko m̃aleoputo ni Israel, go naga kinau a pei 
Yehovah Sup̃e animu, go tea p̃ota e dika: go narei aginau euga wo da moro 
maliere mau. 

28Go ega wo pakilina naaleatia edaku maga, aga wo daki kovai naatagu paki sara 
nap̃okasi; go natumu naanoai maga go natumu nagoroi maga euga wo 
peanoasai, namariki animu maga euga wo p̃erea ki nap̃erea maga, natureai 
animu maga euga wo punusi navunusiana maga: 

29Go naaleatia maga wanogoe aga wo daki kovai naatagu paki tea suasua 
naanoai maga, go tea suasua nagoroi maga. 

30Go aga wo pitua ki tea ni namagaana maga nakoroatelagi maga go maramana, 
nada, go nakapu, go namavu ni naasua. 

31Elo ega wo panop̃ota po pei namaligo, go atelagi ega wo pei nada, ega wo pea 
ki na‐umai‐ana ki naaleatia warua go ni namatauki‐Yehovah‐ana. 

32Go ega wo pakilina naga sara naata waina euga wo pioso paki nagisa ni 
Yehovah, euga wo pei tea mautipauriana: nalakena doko tava ni Sion go doko 

Yerusalem te seara euga wo pei tea vualuaana, dapala waina Yehovah e noa e, 
go ega vei namagovai kakada waina Yehovah ega wo soso ra. 

Yoel 3 

1Nalakena kuga leo, doko naaleatia maga wanogoe, go doko ragi wanogoe, ragi 
waina aga wo piragi liliua ki tea ni Yudah go Yerusalem waina eu pei tea viragi‐
luapavakotoana pano, 

2Doko ragi wanogoe aga wo piragi saisai ki nalauna maga mamau puti, po piragi 
ra siwo paki nap̃aloa ni Yehoshafat pano; go tokora wanogoe aga wo sili paki 
navasap̃otaeana dip̃a ra, aga wo magi narei aginau go tea veaniana aginau Israel 
mari a, nalakena eu daperavera ki narei aginau m̃aleoputo ni nalauna maga, po 
dap̃otae navanua aginau. 

3Go eu nadi ki gole raki narei aginau: go eu pitua ki naanoai kiki e pei naulu ni 
navakotoviana ni nagoroi masausara, po sori nagoroi kiki e pei naulu ni 
navakotoviana ni waine naga euga munu. 

4Io, go nimu kuga kasa ki nau, Tair go Sidon O, go navanua maga mamau puti ni 
Filistia? Kuga wo lagati dua au navitua‐dip̃a‐ana sikai kite? Ku pe vitua dip̃a au, 
a pe wo mari navituadip̃a‐ana animu ega m̃araverave liliu paki nap̃aumu. 

5Nalakena ku dape pavakoto ki silver aginau go kold aginau, go ku dape naleo 
wia go masauniana aginau maga pano paki nasum̃a tapu animu maga; 

6Go ku sori Yudah natuna maga, go Yerusalem natuna maga, paki naka ni Yavan, 
naga kuga risua ki lua ra paki uvea ki kokoi adeada: 

7Kuga leo, aga wo pulevule ra m̃elu dua ki tokora waina ku sori ra paki asa, po 
mari navitua‐dip̃a‐ana animu ega liliu paki nap̃aumu; 

8Go aga wo sori natumu naanoai maga go natumu nagoroi maga paki nam̃elearu 
ni Yudah natuna maga, go nara euga wo sori ra paki naatam̃oli maga ni Sheba, 
nalauna sikai waina e doko uvea: nalakena Yehovah e noa e. 

9Kuga mari navasaana waia ega vei tea rogorogokiana usuraki nalauna maga; 
kuga mari m̃ata raki navakalo: kuga vulevule naatam̃oli kasua maga; naatam̃oli 
maga ni navakalo euga umai paki m̃aladigi, euga sake umai. 

10Kuga wokati doa tea totova ni tea sisi natano animu maga euga vei lova maga, 
go tea tagaukotovi animu maga euga vei naio maga: naatam̃oli manainai ega 
naga, Kinau a pei tea kasua. 

11Kuga mari m̃araverave go kuga umai, nimu nalauna maga mamau puti daliviri, 
go kuga tum̃amu saisai ki mu: Yehovah O, p̃a mari tea marimatua anigo maga 
euga wo siwo umai. 

12Nalauna maga euga tum̃ada pulevule ra, po sake umai paki nap̃aloa ni 
Yehoshafat: nalakena tokora wanogoe, kinau aga wo dasake doko asa, po pasa 
p̃otae nalauna maga mamau puti daliviri. 

13Kuga sai ki tea tagaukotovi, nalakena nalolovaeana e matua: kuga umai, kuga 
to pasi; nalakena malo wokalesue ni waine e pura, m̃oru kakana maga eu do 
sarasaraape; nalakena nasigisigileoana adeada e p̃arua. 

14Tautaua maga, tautaua maga, doko nap̃aloa ni namidoakisokiana! Nalakena 
naaleatia ki Yehovah e pei m̃aladigi, nap̃aloa ni namidoakisokiana. 

15Elo go atelagi eroga wo maligo, go m̃asoe maga euga wo da marama mau. 

16Go Yehovah ega wo uru m̃elu Sion, po pitua ki nadaleona m̃elu Yerusalem; go 
nakoroatelagi maga go maramana euga wo duruuru: ma Yehovah ega wo magi 
narei aneana pei tokora ni nasava‐sili‐ana sikai, go magi Israel natuna maga pei 
p̃aaka kasua sikai. 

17Dapala nogoe kuga wo atae naga kinau a pei Yehovah Sup̃e animu, a doko tava 
Sion, tava tapu aginau: ragi wanogoe Yerusalem ega wo dapu, go nalauna maga 
euga wo da moro surata duaduru asa mau. 

18Go ega wo pakilina naaleatia wanogoe, naga tava maga euga wo duturu ki 
waine gagadi, go tava sula maga euga wo sara ki milk, go nap̃ap̃a maga mamau 
puti ni Yudah euga wo sara ki noai maga; go namata noai sikai ega wo putaputa 
m̃elu nasum̃a ki Yehovah, go ega wo pue nap̃aloa ni Shittim. 

19Ityipt ega wo pei maso maladi sikai, go Edom ega wo pei masop̃alo maladi 
sikai, nalakena namari‐pavakoto‐ana paki Yudah natuna maga, nalakena eu daki 
nada dautau navanua adeada. 

20Ma Yudah ega wo doko mau doko, go Yerusalem pae tagona paki tagona. 

21Go aga wo siko nadada, go aga wo da noa naga sogi e puoli ki tea riesoki maga 
mau, nalakena Yehovah e doko Sion doko. 

Amos 

Amos 1 

1Navasaana maga ki Amos, naatam̃oli sikai ni Tekoa, tea leoparatiki shiip maga 
sikai kakada, waina eu rumai paki nia doko navunusiana nalo ni Israel, doko 
naaleatia maga ki Ussiah nawota ni Yudah, go doko naaleatia maga ki Yeroboam 
natu ni Yoash nawota ni Israel, natau dua pea ki naruru. 

2Go e naga, Yehovah ega uru m̃elu Sion, po pitua ki nadaleona m̃elu Yerusalem; 
go napega maga ki tea leoparatiki shiip euga wo susue, go nap̃au ni tava Karmel 
ega wo kokolo. 

3Yehovah e noa dapala nea, e naga, Nalakena natapiriana dolu ni Damaseko, go 
nalakena epati, aga wo da mari navaratiana kakana ega liliu pano mau; nalakena 
eu p̃okalesue Cilead ki tea wokalesue maga ni airon: 

4Ma aga wo dip̃aki lua nakapu sikai paki nasum̃a ki Hasael, go ega wo gani 
dinomi nasum̃a kasua p̃aakagoroana maga ki Ben‐hadad. 

5Go aga wo mari p̃orae tea walagoto ni Damaseko, po daelua naatatoko maga 
m̃elu dua ki nap̃aloa ni Aven, go tea waina e dape soki tiko ni namarakiana m̃elu 
dua ki nasum̃a ni Eden: go naka ni Siria euga wo pei tea viragi‐lua‐pavakotoana 
pano paki Kir, Yehovah e noa e. 

6Yehovah e noa dapala nea, e naga, Nalakena natapiriana dolu ni Casa, go 
nalakena epati, aga wo da mari navaratiana kakana ega liliu pano mau; nalakena 
eu piragi lua pavakoto narei mamau puti naga euga vitua ki da paki Edom: 

7Ma aga wo dip̃aki lua nakapu sikai paki p̃aaka ni Casa, go ega wo gani dinomi 
nasum̃a kasua p̃aakagoroana kakana maga: 

8Go aga wo daelua naatatoko maga m̃elu dua ki Ashdod, go tea waina e dape soki 
tiko ni namarakiana m̃elu dua ki Ashkelon; go aga wo doa nam̃elearugu ega tip̃a 
Ekron, go namagovai ni Filistine maga waina eu doko, euga wo mate puoli, 
Yehovah Sup̃e e noa e. 

9Yehovah e noa dapala nea, e naga, Nalakena natapiriana dolu ni Tair, go 
nalakena epati, aga wo da mari navaratiana kakana ega liliu pano mau; nalakena 
eu pitua ki narei mamau puti paki Edom, po da midoa ki navasasokiana ki 
tamataida maga mau: 

10Ma aga wo dip̃aki lua nakapu sikai paki p̃aaka ni Tair, go ega wo gani dinomi 
nasum̃a kasua p̃aakagoroana kakana maga. 

11Yehovah e noa dapala nea, e naga, Nalakena natapiriana dolu ni Edom, go 
nalakena epati, aga wo da mari navaratiana kakana ega liliu pano mau; nalakena 
e kopasi taina ki lova, go e da mari malemale a mau, go namaetoana aneana e 

kati p̃oraworae pitip̃atip̃a, go e mauti namaritausuana aneana pa pa po du mau 
du. 

12Ma aga wo dip̃aki lua nakapu sikai paki Teman, go ega wo gani dinomi nasum̃a 
kasua p̃aakagoroana kakana maga ni Bosrah. 

13Yehovah e noa dapala nea, e naga, Nalakena natapiriana dolu ki Ammon 
natuna maga, go nalakena epati, aga wo da mari navaratiana kakana ega liliu 
pano mau; nalakena eu pua p̃orae nagoroi diena maga ni Cilead, naga euga 
tum̃ada mari kokoi adeada ega wo p̃arua: 

14Ma aga wo dokoni nakapu sikai p̃aaka ni Rabbah, go ega wo gani dinomi 
nasum̃a kasua p̃aakagoroana kakana maga, ega vilake nararasaana naaleatia ni 
navakalo, ega vilake nalagi atu sikai naaleatia ni suitaviro. 

15Go nawota adeada ega wo pei tea viragilua‐pavakotoana pano, nara ma tea 
maraki aneana maga euga mamau, Yehovah e noa e. 

Amos 2 

1Yehovah e noa dapala nea, e naga, Nalakena natapiriana dolu ni Moab, go 
nalakena epati, aga wo da mari navaratiana kakana ega liliu pano mau; nalakena 
e dap̃ara ki navatu maga ni nawota ni Edom eu pei laime: 

2Ma aga wo dip̃aki lua nakapu sikai paki Moab, go ega wo gani dinomi nasum̃a 
kasua p̃aakagoroana maga ni Kerioth; go Moab ega wo mate ega vilake 
namarip̃araiana, go nararasaana, go nadaleo ni paiga: 

3Go aga wo daelua tea vasap̃otae m̃elu dua ki m̃aleoputo kakana, po mari punue 
tea maraki kakana maga mamau puti euga sikoti a, Yehovah e noa e. 

4Yehovah e noa dapala nea, e naga, Nalakena natapiriana dolu ni Yudah, go 
nalakena epati, aga wo da mari navaratiana kakana ega liliu pano mau; nalakena 
eu dip̃adoa nawotaeana ki Yehovah, go eu da pavaigoro natawonakiana aneana 
maga mau, go nasorosoroana adeada maga eu mari ra eu surata sasap̃o, dakiusi 
waina tamada maga eu pea mari a: 

5Ma aga wo dip̃aki lua nakapu sikai paki Yudah, go ega wo gani dinomi nasum̃a 
kasua p̃aakagoroana maga ni Yerusalem. 

6Yehovah e noa dapala nea, e naga, Nalakena natapiriana dolu ni Israel, go 
nalakena epati, aga wo da mari navaratiana kakana ega liliu pano mau; nalakena 
eu sori tea waina sogi e dika asa raki silver, go tea tika raki nam̃elevasiana dua: 

7Eu pasi puludoa nap̃au ni tea rogokitesa nam̃otam̃ota ni natano, po doa daki 
napua ki tea maga waina eu matemate: go naatam̃oli sikai go tamana ero dua pa 
punusi nagoroi atara sikai maau, po mari nagisagu waina e dapu e pei tea m̃oli: 

8Go eu one natano nadigi ni wede ni naviriana visarasara maga, eu maturu one 
sugoro maga waina eu dape ra eu pei nanadisokiana maga, go doko ekopu ni 
nasum̃a ki Sup̃e adeada, eu munu waine ki tea varatiana maga. 

9Ma kinau a mari sa ki naworawora ni Amor pa dua ki naraeda; waina 
navaraupakilagi‐ana kakana e dakiusi navaraupakilagi‐ana ni sidar maga, go 
waina e kasua dakiusi oak maga; ma kinau a mari sa ki nawana elagi, go nakoana 
etano. 

10Go a piragi lua mu m̃elu dua ki navanua ni Ityipt sake umai, po maraki mu 
masop̃alo natau rualima pati, naga kuga veani navanua ki naworawora ni Amor. 

11Go a sike natumu naanoai maga seara kakada eu duleana naga euga vei profeta 
maga, go natureai animu maga seara kakada naga euga vei Nasarite maga. E da 
dapala nogoe, Israel natuna maga O, kite? Yehovah e noa e. 

12Ma nimu ku dua Nasarite maga waine naga euga munu; po dip̃aki profeta 
maga, doko do naga, Kuga ta peanoasai mau. 

13Kuga leo, kinau aga wo dosoki mu pakitano tokora waina ku doko asa, dapala 
waina kart sikai waina e pura ki napu maga e pei tea tosokiana pakitano. 

14Go nasavasiliana ega wo puoli ki tea sava m̃araverave, go nakasuaana ki 
naatam̃oli kasua ega wo da maneana pei nasilaeana mau, go tea marimatua ega 
wo da dum̃ana mauti namauriana aneana mau: 

15Go tea waina e pua naasu, ega wo da lawodugoro mau; go tea waina nam̃elena 
e sava kasua ega wo da dum̃ana pualua e mau: go tea waina e sakesaake horse 
ega wo da dum̃ana mauti namauriana aneana mau: 

16Go tea waina e piviari p̃arua m̃aleoputo ni tea marimatua maga, ega wo sava 
naaleatia wanogoe, ega wo m̃alam̃ala pano, Yehovah e noa e. 

Amos 3 

1Kuga rogo navasaana waia waina Yehovah e pasa asa dip̃a mu, Israel natuna 
maga O, dip̃a namatarau mamau puti waina a piragi lua ra m̃elu dua ki navanua 
ni Ityipt sake umai, 

2e naga, Nigo sikim̃a, ni namatarau mamau puti ni maramana, nigo sikim̃a kinau 
a atae ko: nalakena tea wanogoe aga wo parati ko namarinaleotageleana anigo 
maga mamau puti. 

3Naatam̃oli dua eroga tum̃ada pitana ki da napua, ero pe ta dum̃ada atae ra mau, 
kite? 

4Laion sikai ega uru namalasi, ragi waina e dika ki tea kati‐p̃oraeana, kite? Laion 
tureai sikai ega vitua ki nadaleona valeana, e pe ta puati te navatuna mau, kite? 

5Manu sikai ega rowo paki vaivai sikai natano, tokora sikai waina te nasasa sikai 
e pe ta pei tea lawokiana doko raki nia mau, kite? Vaivai sikai ega tum̃ana sake 
m̃elu dua ki natano, go te navatuna e da pei tea vuasokiana asa mau, kite? 

6Paiga ega vei tea suiana natokoana sikai, go narei euga wo da mataku mau, kite? 
Namarisakiana ega vakilina ki natokoana sikai, Yehovah e pe ta dum̃ana mari a 
mau, kite? 

7Yehovah Sup̃e ega wo da mari te navatuna mau, e pe ta pea mari pakasa ki p̃aia 
aneana paki tea suasua aneana profeta maga. 

8Laion sikai e do uru, sei ega wo da mataku? Yehovah Sup̃e e do pasa, sei ega wo 
da peanoasai? 

9Kuga rogorogo paki nasum̃a kasua p̃aakagoroana maga ni Assiria, go paki 
nasum̃a kasua p̃aakagoroana maga waina eu doko navanua ni Ityipt, po naga, 
Kuga tum̃amu saisai ki mu tava maga ni Samaria, po leo punusi napariana warua 
maga waina eu doko asa, go nariesokiana maga m̃aleoputo kakana. 

10Nalakena eu da atae takana waina euga mari tea waina e leana mau, Yehovah 
e noa e, nara waina eu pila daua ki namaripavakotoana go navuti‐
luapavakotoana ekopu ni nasum̃a kasua p̃aakagoroana adeada maga. 

11Nalakena tea wanogoe Yehovah Sup̃e e noa dapala nea, e naga, Tea riesoki 
sikai ega wo dalivirigoro navanua: go nae ega wo mari nakasuaana anigo ega 
m̃elu dua ki‐go po pakitano, go nasum̃a kasua p̃aakagoroana anigo maga euga 
wo pei tea vuti‐lua‐pavakotoana. 

12Yehovah e noa dapala nea, e naga, Dapala waina tea leoparatiki shiip e pualua 
m̃elu dua ki nawoka ni laion natua dua m̃oli, kite matele sikai m̃oli ni nadaliga 
sikai; dapala nogoe Israel natuna maga waina eu doko Samaria, waina eu kere 
one wauwa adeada maga naweweleda maga, namagovai kakada m̃oli ega wo pei 
tea vualuaana. 

13Kuga rogo, po noasokisoki dip̃a nasum̃a ni Yakob, Yehovah Sup̃e, Sup̃e ki taua 
maga, e noa e. 

14Nalakena doko naaleatia waina aga varati Israel natapiriana kakana, doko 
naaleatia wanogoe aga wo moro parati wede ni naviriana maga ni Beth‐el, go 
napati maga ni wede ni naviriana euga wo pei tea taeluaana, po dowo paki 
natano. 

15Go aga wo atugi nasum̃a ni namamaladiana, go nasum̃a ni navivitinuana; go 
nasum̃a maga ni napati ni elefant euga wo pano puoli, go nasum̃a laapa euga wo 
nopu, Yehovah e noa e. 

Amos 4 

1Kuga rogo navasaana waia, nimu kau maga ni Bashan, waina ku doko tava ni 
Samaria, waina ku diesoki tea rogokitesa, waina ku mari p̃oroworosi tea tika, 
waina ku noa ki nawota animu maga, ku naga, Kuga tape umai, naga tuga 
kanikani. 

2Yehovah Sup̃e e pivisa doko natapuana aneana naga p̃a leo, naaleatia maga euga 
wo pa parati ki mu, ragi waina euga wo puati lua mu pano ki tagau maga, go 
namatarau animu waina euga wo edakugoro mu, ki tagau maga ni naika. 

3Go kuga wo dave pae malo mari‐p̃oraeana maga po pano, sara naata kakamu 
kivea ki mu; go kuga wo pei tea nadikiana paki Harmon, Yehovah e noa e. 

4Kuga umai paki Beth‐el, po dapiri; go paki Cilcal, po moro dapiri p̃arua; go kuga 
tape naviriana animu maga umai malip̃ogi, go kekerualima animu maga 
matamai ki nia; 

5Po dap̃ara ki naviriana sikai ni navasadodom̃atakiana ki tea waina leven e doko 
asa, po noasai navituaana suasuakiana maga po dogorogo ki da: nalakena naleo 
wanogoe ku masau p̃arua ki nia, nimu Israel natuna maga O, Yehovah Sup̃e e noa 
e. 

6Go kinau a dua mu natautauana ni napatimu maga usuraki natokoana animu 
maga mamau puti, go natikaana ni navinaga usuraki tokora animu maga mamau 
puti: ma ku da maradoa liliu paki nau mau, Yehovah e noa e. 

7Go a mauti usa pa dua ki mu, ragi waina atelagi dolu eu ko puoli ki ragi ni 
nalolovaeana: go a mari usa e p̃owo natokoana sikai, po mari a e da p̃owo mau 
natokoana kerua: matele sikai usa e p̃owo asa, go matele waina usa e da p̃owo 
asa mau, e kokolo. 

8Go tea ni natokoana dua kite dolu eu surata darataara paki natokoana sikai 
maau naga euga munu noai, ma namadouana adeada e da pei tea vuepunueana 
mau: ma ku da maradoa liliu paki nau mau, Yehovah e noa e. 

9Kinau a atugi mu ki namakukuana go ki navusivusigaana: a mari sa ki roara 
animu maga go roara ni vaine animu maga; uraasi e gani puoli ki nakau napuliva 
animu maga go nakau oliva animu maga: ma ku da maradoa liliu paki nau mau, 
Yehovah e noa e. 

10A dip̃aki lua nasasanaana ni namateana paki m̃aleoputo kakamu, dapala waina 
e pei tea mariana Ityipt: a mari punuvunue natureai animu maga ki lova, go a 
dape pavakoto horse animu maga; go a mari nap̃oaana ni tokora ni nam̃enakiana 
animu e sake umai paki nagisumu: ma ku da maradoa liliu paki nau mau, 
Yehovah e noa e. 

11A dap̃olosiwo ki te seara kakamu, dakiusi waina Sup̃e e dap̃olosiwo ki Sodom 
go Comorrah, go ku doko dapala naseati waina e pei tea vualuaana m̃elu dua ki 
nakapu vavaga: ma ku da maradoa liliu paki nau mau, Yehovah e noa e. 

12Nalakena tea wanogoe aga wo mari ega tapala nogoe paki‐go, Israel O: go 
nalakena aga wo mari ega tapala nogoe paki‐go, p̃a mari m̃ata naga p̃a wo sua 
Sup̃e anigo, Israel O. 

13Nalakena p̃a leo, nae waina e lawo ki tava maga, po dawona ki nalagi, po mari 
pakasa ki namidodoana ki naatam̃oli, waina e mari namarama go namaligo, po 
pasi tokora vakilagi maga ni maramana; Yehovah, Sup̃e ki taua maga, e pei 
nagisana. 

Amos 5 

1Kuga rogo navasaana waia waina a dape dakati a e pei nalalagaarovaana sikai 
nalo kakam̃a, nasum̃a ni Israel O. 

2Nagoroi atara ni Israel e dowo sua; ega wo da moro duleana mau: e pei tea 
toropusiana e doko navanua aneana; tea waina ega sike a ega moro duleana, e 
dika. 

3Nalakena Yehovah Sup̃e e noa dapala nea paki nasum̃a ni Israel, e naga, 
Natokoana waina e dave pano pei naatam̃oli manu sikai sala vea, ega wo peani 
naatam̃oli p̃onotia sikai maau euga wo pei tea toropusiana doko, go tea waina e 
dave pano pei naatam̃oli p̃onotia sikai sala vea, ega wo peani naatam̃oli rualima 
sikai maau euga wo pei tea toropusiana doko. 

4Nalakena Yehovah e noa dapala nea paki nasum̃a ni Israel e naga, Kuga laaga 
au, go kuga wo mauri: 

5Ma kuga ta laaga Beth‐el, kite sili paki Cilcal mau, go kuga ta duagoto paki 
Beerheba mau; nalakena Cilcal ega wo pei tea viragi‐lua‐pavakotoana pano, go 
Beth‐el ega wo pei tea m̃oli. 

6Kuga laaga Yehovah, go kuga wo mauri; mase e pe soro dakiusi nakapu nasum̃a 
ni Yosef, po gani puoli ki nia, go tea waina ega vuepunue a Beth‐el, ega wo dika: 

7Ai ki tea maga waina eu doa naleanaana e pei nakokonae, po nadi ki 
namarinaleoleanaana paki natano! 

8Kuga laaga tea waina e dawona ki Pleiades go Orion, waina e do mari namaligo 
wono e pei aleati, po do mari aleati e pei p̃ogi; waina e do soso noai maga ni 
natasi, po do daki lua ra narae ni maramana; Yehovah e pei nagisana. 

9Waina e do mari namatepuoliana e pilavila dip̃a tea kasua, dapala waina 
namarisakiana e pa parata ki nasum̃a p̃aakagoroana. 

10Eu pilosi tea waina e do pasa kasua doko namata‐pua, go eu mamarago ki tea 
waina e do pasa nalomauana. 

11Nalakena ku pasi puludoa tea tika, po dape lua kiana nasautoga maga ni whiit; 
nalakena tea wanogoe nasum̃a maga waina ku davagi ra ki vatu taeana, kuga wo 

da doko ara mau; roara masauniana maga ni vaine waina ku lawo ara, kuga wo 
da munu waine kakada mau. 

12Nalakena kinau a atae natapiriana visarasara animu maga, go 
namarinaleosaana animu maga waina eu p̃arua p̃arua liu; nimu waina ku do 
mari pavakoto tea leana, waina ku do dape ruku, go waina ku do pua daki tea 
tika maga pa dua ki navasap̃otaeana adeada. 

13Nalakena tea wanogoe naatam̃oli waina e manumatua ega wo punuta doko 
naaleatia maga wanogoe; nalakena e pei ragi sa sikai. 

14Kuga laaga tea wia, go kuga ta laaga tea sa mau, naga kuga mauri: go dapala 
nogoe Yehovah, Sup̃e ki taua maga, ega wo sikoti mu, dapala waina ku noa e. 

15Kuga vilosi tea sa, po dodomi tea wia, po lawo‐ki‐laketoko naleanaana namata‐
pua: mase Yehovah, Sup̃e ki taua maga, e pe wo saup̃ia ki namagovai ni Yosef 
waina eu pei tea toropusiana doko. 

16Nalakena tea wanogoe Yehovah, Sup̃e ki taua maga, Yehovah e noa dapala nea, 
e naga, Nalalagaarovaana ega wo doko napua welewelea maga mamau puti; go 
doko sara napua maga ni natokoana euga wo naga, Awi! Awi! Go euga wo soso 
tea kili natano paki nasusueana, go tea maga waina eu atae m̃ata ki 
nalalagaarovaana paki natagiana. 

17Go natagiana ega wo doko sara roara maga ni vaine: nalakena kinau aga wo pa 
duaduru m̃aleoputo kakamu, Yehovah e noa e. 

18Ai ki tea maga waina eu masau p̃arua ki naaleatia ki Yehovah! Ekasana ku 
masau naaleatia ki Yehovah? E pei namaligo, e da pei namarama mau. 

19E dakiusi waina naatam̃oli sikai e sava dua ki laion sikai, go bear sikai e soka 
darup̃a e; go dakiusi waina e paki ekopu ni nasum̃a sikai po dovi dip̃a ki 
nam̃elearuna, go m̃aata sikai e kati a. 

20Naaleatia ki Yehovah ega wo pei namaligo, po da pei namarama mau, kite? Ega 
wo pei namaligoligo, nalagaana ega wo dika asa. 

21Kinau a pilosi nasaisaiana animu maga, a midoa ki p̃alo ki da, go aga wo da 
maro nasoso‐saisai‐kiana animu maga mau. 

22Ku pe vitua ki navituaana tap̃arakiana animu maga go navituaana maga ni 
navinaga paki nau, ma aga wo da dape ra mau: go aga wo da leo punusi 
navituaana maga ni natam̃ateana ni nalo tuavati m̃anopunopu animu maga mau. 

23P̃a tape lua nadaleo ni nalegaana anigo maga m̃elu dua ki nau pano; nalakena 
a karai dogo roroaleo ni harp anigo maga. 

24Ma naleanaana ega to sara siwo dapala noai maga, go namarinaleoleanaana 
dapala nap̃ap̃a noaisara sikai waina e da dap̃a mau. 

25Ku pitua ki naviriana maga go navituaana maga paki nau natau rualima pati 
masop̃alo, nasum̃a ni Israel O, kite? 

26Kuga tape dakati Sikut nawota animu, go Kaiwan sup̃e ni m̃asoe animu, nasup̃e 
animu maga, waina ku dum̃amu manimu mari ra; 

27Nalakena aga wo mari mu kuga vei tea viragi‐lua‐pavakotoana pano paki 
taleva kerua ni Damaseko, Yehovah waina nagisana e pei Sup̃e ki taua maga, e 
noa e. 

Amos 6 

1Ai ki tea maga waina eu doko dam̃ate doko Sion, go ki tea maga waina eu doko 
p̃ia doko tava ni Samaria, naatam̃oli vakilagi maga ni nalauna wia liu, waina tea 
ni nasum̃a ni Israel eu rumai punusi ra! 

2Kuga tuagoto paki Kalneh, po leo punusi a; go kuga vae tokora wanogoe pano 
paki Hamath warua: go pae tokora wanogoe siwo paki Cath ni Filistine maga 
pano: nara eu p̃ia liu namarakiana maga waia, kite? Kite kokoi adeada e p̃arua 
liu kokoi animu, kite? 

3Ku midoa ki nia naga kuga toropusi naaleatia ni nasaana ega toko uvea, ma ku 
mari malo tasake ni namaripavakotoana e umai paki m̃aladigi; 

4Ai ki tea maga waina eu kere one nawewele maga ni napati ni elefant, po 
dum̃ada pitosi ra vala adeada maga, po do gani shiip natuna maga m̃elu navata, 
go kau natuna maga m̃elu m̃aleoputo ni kelu; 

5Waina eu lega nalegaana p̃alo maga ki nadaleo ni harp; waina eu dum̃ada 
madeada mari tea woka naleo ni nalegaana maga, dakiusi David; 

6Waina lasa munu adeada ni waine e pei boul, go waina eu dum̃ada puvurai ki 
da ki naroro lolo wia liu maga; ma eu da susue nalo ni narogokitesaana ni Yosef 
mau. 

7Nalakena tea wanogoe sala waia nara euga wo pei tea vea maga ki tea maga 
waina euga vei tea viragi‐lua‐pavakotoana pano, go namari‐darataara‐ana ki tea 
maga waina eu dum̃ada pitosi ra, ega wo pano puoli. 

8Yehovah Sup̃e e pivisa doko natapuana aneana, Yehovah, Sup̃e ki taua maga, e 
noa e: e naga, Kinau a mamarago ki navakilagiana ni Yakob, po pilosi nasum̃a 
kasua p̃aakagoroana aneana maga: nalakena tea wanogoe aga wo pitua ki 
natokoana go tea mamau puti waina eu doko asa doko. 

9Go ega wo pakilina, waina naatam̃oli rualima sikai eu pe vei tea toropusiana 
doko nasum̃a sikai maau, ma euga wo mate. 

10Go ragi waina naata sikai tea ni m̃aladigi ki nia sikai waina e maneana mari 
natap̃arakiana sikai, ega wo dape dakati a naga ega tape lua navatuna maga m̃elu 

dua ki nasum̃a, go ragi waina ega wo noa ki tea waina e doko em̃ago tukituki ni 
nasum̃a, ega wo naga, Naata sikai e ko doko sikoti ko doko, kite? Go ega wo naga, 
Ee; go ega wo naga, P̃a vunuta; nalakena tuga ta noa nagisa ni Yehovah mau. 

11Nalakena kuga leo, Yehovah e pitip̃aki, go nasum̃a ki tea vakilagi ega wo pei 
tea atugiana po pei tea mari‐p̃oraworaeana, go nasum̃a ki tea vakitano ega wo 
pei tea marip̃oroworosiana. 

12Horse maga eu do sava vatu maga, kite? Tea sikai ega wo sisi natasi ki oks 
maga, kite? Ma nimu ku doa naleanaana e pei noai kokona, go nawa ni 
namarinaleoleanaana e pei nakokonae: 

13Nimu waina ku laelaeagoro naleo p̃alo sikai, waina ku naga, E da pae 
nakasuaana aginami mau naga au dum̃agami maginami peani napati maga, kite? 

14Ma kuga leo, aga wo sike nalauna sikai ega tuleana dip̃a mu, nasum̃a ni Israel 
O, Yehovah, Sup̃e ki taua maga, e noa e; go euga wo diesoki mu pae tokora ni 
nasiliana paki Hamath pano pa pa liliu noaisara ni Arabah. 

Amos 7 

1Yehovah Sup̃e e mari au a punusi tea waia: p̃a leo, e do mari taua sikai ni midiri 
maga; go e pei ragi ni navisouana ni namasu kerua; go p̃a leo, e pei namasu kerua 
waina e po edaku ki natagaukotoviana agi nawota. 

2Go e pakilina naga ragi waina eu pae asa gani dinomi nataputea ni navanua, 
kinau a naga, Yehovah Sup̃e O, p̃a midoakikorokoro, a pavara ni ko asa: Yakob e 
pe wo lawodu, kite? Nalakena nae e kiki. 

3Go Yehovah e midoa ki piri nalo kakana: ega wo da dapala nogoe mau, Yehovah 
e noa e. 

4Yehovah Sup̃e e mari au a punusi tea waia: go p̃a leo, Yehovah Sup̃e e soso 
nakapu soro ni navasap̃otaeana; go e dinomi epua warua, po pae asa gani 
navanua. 

5Go a naga, Yehovah Sup̃e O, ega makoto, a pavara ni ko asa: Yakob e pe wo 
lawodu, kite? Nalakena nae e kiki. 

6Go Yehovah e midoa ki piri nalo kakana: ega wo da dapala nogoe mau, Yehovah 
Sup̃e e noa e. 

7Go Yehovah e mari au a punusi tea waia: go p̃a leo, naatam̃oli sikai e lawodu 
pisari p̃aaka sikai, namea totowo sikai e doko nam̃elearuna. 

8Go Yehovah e noa ki nau, e naga, Amos, ku punusi nasava? Go a naga, Namea 
totowo sikai. Go Yehovah e naga, P̃a leo, aga wo lawo ki namea totowo sikai ega 
toko m̃aleoputo ni narei aginau Israel; aga wo da moro pakalau ra mau: 

9Go tokora vakilagi maga ni Isaak euga wo pei maso maladi, go tokora tapu maga 
ni Israel euga wo makaka one; go aga wo duleana dip̃a nasum̃a ni Yeroboam ki 
lova. 

10Go Amasiah tea viri ni Beth‐el, e dip̃aki lua po noa ki Yeroboam nawota ni 
Israel, e naga, Amos e mari nasekeana sikai dip̃a ko m̃aleoputo ni nasum̃a ni 
Israel: navanua e dogo sa ki navasaana aneana maga, waina e do noa e. 

11Nalakena Amos e noa dapala nea, e naga, Yeroboam ega wo mate ki lova, go 
Israel ega wo pei tea viragi‐lua‐pavakotoana m̃elu dua ki navanua aneana pano 
paki uvea. 

12Go Amasiah e moro noa ki Amos, e naga, P̃a vano, tea kikita O, p̃a sava paki 
navanua ni Yudah, go p̃a kani navinaga tokora wanogoe, go p̃a veanoasai tokora 
wanogoe: 

13Ma p̃a ta moro peanoasai doko Beth‐el mau: nalakena e pei tokora tapu ki 
nawota, go e pei nasum̃a sikai ni navei‐nawota‐ana. 

14Go Amos e pasadara, po noa ki Amasiah, e naga, Kinau a da pei profeta sikai 
mau, go a da pei profeta maga natuda sikai mau; ma a pei tea leoparatiki shiip 
sikai, go tea wosiwosi ki naita maga: 

15Go Yehovah e piragi lua au m̃elu dua ki nataku ni navata ni shiip, go Yehovah 
e noa ki nau, e naga, P̃a vano, p̃a veanoasai paki narei aginau Israel. 

16Nalakena tea wanogoe p̃a rogo navasaana ki Yehovah: nigo ku naga, P̃a ta 
peanoasai dip̃a Israel mau, go p̃a ta lua ki navasaana anigo dip̃a nasum̃a ni Isaak 
mau; 

17Nalakena tea wanogoe Yehovah e noa dapala nea, e naga, Nagoroi anigo ega 
wo pei tea masausara sikai natokoana, go natum̃a naanoai maga go natum̃a 
nagoroi maga euga wo dowo ki lova, go navanua anigo ega wo pei tea 
tap̃otawotaeana ki namea totowo; go nigo p̃a wo mate navanua sikai waina e da 
dautau mau, go Israel ega wo pei tea viragilua‐pavakotoana m̃elu dua ki navanua 
aneana pano. 

Amos 8 

1Go Yehovah e moro mari au a punusi naleo sikai, go p̃a leo, nala sikai ni nawa 
matua maga. 

2Go e naga, Amos, ku punusi nasava? Go a naga, Nala sikai ni nawa matua maga. 
Go Yehovah e noa ki nau, e naga, Ragi edaku e po umai paki narei aginau Israel; 
kinau aga wo da moro pakalau ra mau. 

3Go nalegaana maga ni nasum̃a tapu euga wo pei natagiana maga naaleatia 
wanogoe, Yehovah Sup̃e e noa e: nap̃atoko mate maga euga wo laapa; euga wo 
nadi ki da pano paki sara tokora, doko navunutaana. 

4Kuga rogo tea waia, nimu O, waina ku pasi puludoa tea tika maga, po mari tea 
rogokitesa maga ni navanua eu mavunuvunu, 

5Doko do naga, Nagasa atelagi vau ega wo nopu, naga tuga sori korn? Go sabbath, 
naga tuga ovara ki whiit ega vei tea vakotoviana? Doko mari efah ega vakitano, 
go shekel ega vakilagi, go doko mari malauweluki ki lasa rowogi ni 
namarisoreana? 

6Naga tuga vakotovi tea rogokitesa ki m̃ane, go tea tika ki nam̃elevasiana dua, 
po sori nasum̃a ni whiit. 

7Yehovah e pivisa pae nasamasamaana ki Yakob, po naga, Kinau aga wo da malio 
ki nawosiana animu maga te sikai kakada mau. 

8Maramana ega wo da duruuru nalakena tea mamau puti wanogoe, go sara naata 
waina eu doko asa euga wo da susue, kite? Io, ega wo sake usuraki dakiusi 
Noaisara; po pei tea duletuleakiana, po moro pakitano, dakiusi Noaisara ni 
Ityipt. 

9Go ega wo pakilina naaleatia wanogoe, Yehovah Sup̃e e noa e, naga aga wo mari 
elo ega musu aleati, go aga wo mari namarama ni aleati ega wo maligoligo 
maramana. 

10Go aga wo mari nasaisaiana animu maga euga vei nasusueana, go nalegaana 
animu maga mamau puti euga vei nalalagaarovaana; go aga wo mari nakulukulu 
ni sak ega toko namalomu, go nam̃asuaana ega toko nap̃aumu; go aga wo mari a 
ega takiusi waina eu magi natuda sikedau mari nasusueana, go nanopuana 
kakana ega wo pei naaleatia sikai ni narogokitesaana warua. 

11Kuga leo, naaleatia maga euga wo umai, Yehovah Sup̃e e noa e, go aga wo 
dip̃aki lua navitoloana sikai paki navanua, ega ta pei navitoloana sikai nalo ni 
navinaga mau, kite namadouana sikai nalo ni noai mau, ma ega vei natikaana ni 
narogoana ni navasaana ki Yehovah. 

12Go euga wo surata pasara pae natasi paki natasi, go pae taleva ni north paki 
taleva ni elo sake; euga wo sava papiliu naga euga laaga navasaana ki Yehovah, 
ma euga wo da pap̃ai a mau. 

13Doko naaleatia wanogoe nagoroi atara raewia maga go natureai maga euga wo 
matekimala nalakena namadouana. 

14Tea maga waina eu pivisa pae Asima ni Samaria, po naga, Sup̃e anigo e mauri, 
Dan O; go, Sup̃e anigo e mauri, Beersheba O; nara euga wo dowo, po da moro 
duleana mau. 

Amos 9 

1Kinau a punusi Yehovah e lawodu nadigi ni wede ni naviriana, go e atugi nap̃au 
ni tip̃a maga, go tea tuasila maga eu parivari, go e naga, Aga wo mari puoli ki da 
ki naruru sikai; go tea kakada maga waina euga vei tea toropusiana doko, aga 
wo mari punue ra ki lova; tea sikai maau kakada ega wo da sava pano mau, tea 
sikai maau kakada ega wo da pei tea mautiana mau. 

2Eu pe kilikili pano pa pa paki Sheol, ma nam̃elearugu ega wo puati lua ra m̃elu 
asa; go eu pe sake pa pa paki nakoroatelagi, ma aga wo piragi ra siwo m̃elu asa. 

3Go eu pe tum̃ada dasuru ki da nap̃au ni Karmel, ma aga wo leo laaga ara po dape 
lua ra m̃elu dua ki nia umai; go eu pe tokoloku pa dua ki namatagu doko epua 
mau ni natasi, ma aga wo dip̃aki m̃aata ega vaki asa pano, go nae ega wo kati ra. 

4Go eu pe vei tea viragilua‐pavakotoana pano kivea ki tea kokona ki da maga, ma 
aga wo dip̃aki lova ega vaki tokora wanogoe pano, go ega wo mari punue ra: go 
aga wo lawo ki namatagu maga paki da raki tea sa, ega ta pei raki tea wia mau. 

5Nalakena Yehovah, Sup̃e ki taua maga, e pei nae waina e kisidogo navanua go e 
sara, go tea mamau puti waina eu doko asa eu susue; go e sake usuraki dakiusi 
Noaisara; go e moro pakitano, dakiusi Noaisara ni Ityipt; 

6E pei nae waina e davagi tokora vakilagi aneana nakoroatelagi, po lawo‐
kilaketoko namalopa aneana maramana; go waina e soso noai maga ni natasi po 
daki lua ra paki narae ni maramana: Yehovah e pei nagisana. 

7Nimu ku da maginau pei tea takiusi naka ni Ethiopia mau, Israel natuna maga 
O? Yehovah e noa e. Kinau a da piragi lua Israel m̃elu dua ki navanua ni Ityipt 
sake umai mau, go Filistine maga m̃elu dua ki Kaftor, go naka ni Siria m̃elu dua 
ki Kir, kite? 

8Kuga leo, namata maga ni Yehovah Sup̃e ero paki namarakiana sigisigileo, go 
aga wo mari puoli ki nia m̃elu dua ki narae ni maramana; ma aga wo da mari 
puoli ki puti nasum̃a ni Yakob mau, Yehovah e noa e. 

9Nalakena p̃a leo, aga wo pitip̃aki, go aga wo nuanua ki nasum̃a ni Israel 
m̃aleoputo ni nalauna maga, dakiusi waina korn e pei tea nuanuakiana doko 
alewoka sikai, go te napati sikai ega wo da dowo paki natano mau. 

10Tea sigisigileo maga ni narei aginau waina eu naga, Tea sa ega wo da pa parati 
ki gida kite sua gida mau; nara euga wo mate puti ki lova. 

11Naaleatia wanogoe aga wo moro davagi tap̃aup̃au ki David waina e dowo, go 
aga wo mari p̃onoti malo mari‐p̃oraeana kakana maga; go aga wo sike tea 
sapuraki one kakana maga, po moro davagi a ega takiusi waina e doko naaleatia 
maga ni tuai; 

12Naga euga veani namagovai ni Edom waina euga vei tea toropusiana doko, go 
nalauna maga mamau puti waina eu pei tea sosoana ki nagisagu; Yehovah e noa 
e, go nae ega wo pakavuro e. 

13Kuga leo, naaleatia maga euga wo umai, Yehovah e noa e, go tea sisi natano ega 
wo pa parati ki tea tagaukotovi, go tea vasi m̃oru ni nawa ni vaine, ega wo pa 
parati ki tea waina e do sapura ki napati kakana maga; go tava warua maga euga 
wo lawolawo ki waine gagadi, go tava sula maga mamau puti euga wo sara. 

14Go aga wo piragi liliua ki narei aginau Israel waina eu pei tea viragi‐
luapavakotokiana, go euga wo moro davagi natokoana maga waina eu makaka 
one, po doko ara doko; go euga wo lawo roara maga ni vaine, po munu waine 
kakada; go euga wo mari roara maga po gani nawa kakada maga. 

15Go kinau aga wo lawo ki da navanua adeada, go euga wo da moro pei tea vaku‐
luaana m̃elu dua ki navanua adeada waina a dua ra asa mau, Yehovah Supe anigo 
e noa e. 

Obadiah 

Obadiah 1 

1Navunusiana ki Obadiah. Yehovah Sup̃e e noa dapala nea nalo ni Edom: Kinami 
au dogo narogorogoana m̃elu Yehovah, go tea tautauana sikai e pei tea 
tip̃akiluaana pano paki m̃aleoputo ni nalauna p̃ota maga: e naga, Nimu kuga 
tuleana, go tuga mari navakalo dip̃a e. 

2P̃a leo, aga wo mari ko p̃a wo kiki m̃aleoputo ni nalauna maga: nigo ku pei tea 
midoaki‐p̃alo‐p̃arua‐kiana. 

3Nap̃op̃o‐vakilagi‐ana anigo e surue ko, nigo waina ku doko tokora ni nasava‐sili‐
ana maga ni vatu laketoko, waina tokora tokoana anigo e doko elagi; waina ku 
do noa nap̃op̃om̃a, Sei ega mari au aga siwo paki natano? 

4Ku pe tiri sake paki elagi mau dapala ikila, go vetem̃a e pe vei tea lawokiana 
m̃aleoputo ni m̃asoe maga, ma aga wo mari ko p̃a wo pae asa siwo pakitano, 
Yehovah e noa e. 

5Waina tea vanako maga eu pe umai punusi ko p̃ogi, tea tapepavakoto maga, 
(awi ma nigo ku pei tea marisasakiana!) Eu pe wo da do panako pa pa eu pe 
veani tea waina e patakada, nara eu sikida mau kite? Waina tea lolovae nawa ni 
vaine eu pe umai punusi ko, eu pe wo da doropusi nawa ni vaine te seara eu pe 
toko, kite? 

6Esau e pei tea vuti‐lua‐pavakoto‐kiana! Naleo tauakiana aneana maga eu pei tea 
talesiana! 

7Naatam̃oli maga mamau puti ni navasasokiana anigo eu kopasi lua ko pano pa 
pa paki kokoi: naatam̃oli maga waina eu doko dam̃ate paki‐go eu surue ko po 
marimatua ki‐go; tea maga waina eu gani navinaga anigo eu lawo ki vaivai sikai 
raki‐go: namidoakiataeana e da doko asa mau. 

8Yehovah e naga, Doko naaleatia wanogoe aga wo da mari puoli ki naatam̃oli 
manumatua maga m̃elu dua ki Edom, go namidoakiataeana pa dua ki tava Esau, 
kite? 

9Go naatam̃oli marimatua anigo maga euga wo m̃anaunau, Teman O, go sara 
naata euga vei tea atugiana po pei tea taeluaana pa dua ki tava Esau. 

10Namaliereana ega wo kovagoro ko nalakena namaripavakotoana paki taim̃a 
Yakob, go p̃a wo pei tea taeluaana pa pa ega tu mau du. 

11Doko naaleatia waina ku lawo dugoro, naaleatia waina walu p̃ota maga eu 
puapavakoto ki naveaniana aneana, go tea ni nalauna p̃ota maga eu sili 
namatapua aneana maga, po nadi ki gole raki Yerusalem, nigo ku mari dapala ku 
pe vei sikai kakada. 

12Ma p̃a ta leo punusi taim̃a naaleatia ni narogokitesaana aneana; go p̃a ta 
laelaea dap̃au Yudah natuna maga naaleatia ni namari‐sa‐ki‐da‐ana mau; kite 
pasa lagi naaleatia ni nariesokiana. 

13P̃a ta sili namata‐pua ki narei aginau naaleatia ni namari‐saki‐da‐ana mau; go 
p̃a ta leo punusi narogokitesaana adeada naaleatia ni namari‐sa‐ki‐da‐ana, go p̃a 
ta sai ki nam̃elearum̃a maga paki naveaniana adeada maga mau, naaleatia ni 
namari‐sa‐ki‐da‐ana. 

14Go p̃a ta lawodu napua dawasi mau naga p̃a taelua tea aneana maga waina eu 
sava pano; go p̃a ta pitua ki tea aneana maga mau waina eu madoko naaleatia ni 
nariesokiana. 

15Nalakena naaleatia ki Yehovah e umai paki m̃aladigi ki nalauna maga mamau 
puti: dapala waina nigo ku mari a, dapala nogoe ega wo pei tea mariana paki‐go; 
nalagati‐pitua‐kiana anigo ega wo liliu paki nap̃aum̃a. 

16Nalakena dapala waina nimu ku munu tava tapu aginau, dapala nogoe nalauna 
maga mamau puti euga wo munu pitip̃atip̃a, io, euga wo munu po darataara, go 
euga wo dakiusi waina eu pe ta doko mau. 

17Ma te seara waina eu sava pano euga wo du tava ni Sion, go ega wo dapu; go 
nasum̃a ki Yakob euga wo peani naveaniana adeada maga. 

18Go nasum̃a ki Yakob euga wo pei nakapu, go nasum̃a ki Yosef euga wo pei 
mena ni nakapu, go nasum̃a ki Esau euga vei nap̃olaga, go euga wo soro 
m̃aleoputo kakada, po gani ra: go te seara ni nasum̃a ki Esau euga ta pei tea 
toropusiana euga mauri doko mau; Yehovah e noa e. 

19Go tea ni Sauth euga wo peani tava Esau; go tea ni malo matemate navanua ni 
Filistine maga, go euga wo peani navanua ni Efraim, go navanua ni Samaria: go 
Benyamin euga wo peani Cilead. 

20Go tea ni tea vua‐pavakotoana ni taua wanogoe ni Israel natuna maga waina 
eu doko m̃aleoputo ni naworawora ni Kanaan, euga wo peani a pa pa paki 
Sarefath; go tea ni tea vua‐pavakotoana ni Yerusalem, waina e doko Sefarad, 
euga wo peani natokoana maga ni Sauth. 

21Go tea mautipauri maga euga wo sake umai paki tava Sion, naga euga 
vasap̃otae tava ni Esau; go namarakiana ega wo pei tea ki Yehovah. 

Yonah 

Yonah 1 

1Go navasaana ki Yehovah e umai paki Yonah natu ni Amittai, e noa, 

2Pa tuleana, p̃a vaki Nineveh pano, natokoana warua waina, go p̃a vioso dip̃a e; 
nalakena nasigisigileoana adeada e sake umai paki naraegu. 

3Ma Yonah e duleana naga ega sava paki Tarshish m̃elu dua ki narae ni Yehovah 
pano; go e siwo paki Yoppa, po pap̃ai shipe sikai waina e naga ega vaki Tarshish: 
go e pitua ki namoriana kakana, po siwo paki asa, naga ega sikoti ra pano paki 
Tarshish m̃elu dua ki narae ni Yehovah pano. 

4Ma Yehovah e nadi ki nalagi warua sikai paki natasi, go navuka warua sikai e 
doko natasi, go shipe e dapala naga ega mawora. 

5Go naatam̃oli maga ni natasi eu mataku, po pioso sara naatam̃oli sikasikai paki 
sup̃e adeada maga; go eu nadi ki naloriki maga waina eu doko shipe paki natasi, 
naga euga mari a ega masalesale paki da. Ma Yonah e siwo paki luku tukituki 
maga ni shipe; go e one, po maturu daratara. 

6Go nawota ni shipe e paki m̃aladigi ki nia, po noa ki nia, P̃a tum̃am̃a kasa ki‐go, 
tea maturu? P̃a tuleana, p̃a vioso paki Sup̃e anigo, mase Sup̃e e pe wo midoa ki 
gida naga tuga ta puoli mau. Go eu dum̃ada noa ki da, Kuga umai, go tuga nadi ki 
gole, naga tuga atae sei e pei nalakena nasaana waia e doko gida. 

7Go eu nadi ki gole, go gole e dowo paki Yonah. 

8Go eu noa ki nia, P̃a noakisai gami, au pavara ni ko asa, sei e pei nalakena 
nasaana waia e doko gida; nasava e pei nawosiana anigo? Go ku pae esava umai? 
Navanua anigo e pei esava? Go nigo ku pei nawora ni sei? 

9Go e noa ki da, Kinau a pei nawora ni Heberu; go kinau a matau ki Yehovah, 
Sup̃e ni nakoroatelagi, waina e mari natasi go navanua garagara. 

10Go naatam̃oli maga wanogoe eu mataku ki namatakuana warua sikai, po noa 
ki nia, Nasava waia waina ku po mari a? Nalakena naatam̃oli maga wanogoe eu 
atae naga nae e do sava m̃elu dua ki narae ni Yehovah pano, nalakena e noakisai 
ra asa. 

11Go eu noa ki nia, Auga mari nasava paki‐go, naga natasi ega tam̃ate paki gami? 
Nalakena natasi e do pano po puka p̃arua. 

12Go e noa ki da, Kuga tape dakati au, po nadi ki nau paki natasi; go natasi ega 
wo dam̃ate paki mu: nalakena kinau a atae naga natasi warua waia e doko mu 
nalakena kinau. 

13Ma naatam̃oli maga wanogoe eu paluse kasua naga euga mari a euga liliu paki 
navanua garagara; ma eu marisa mari a: nalakena natasi e do pano po puka 
p̃arua dip̃a ra. 

14Go eu pioso paki Yehovah, po noa, Ako Yehovah O, au pavarani ko asa, auga ta 
mate mau nalakena namauriana ki naatam̃oli waia, go p̃a ta pitua ki nada tautau 
paki gami mau: nalakena nigo Yehovah O, ku po mari dapala waina ku masauna. 

15Go eu dape dakati Yonah po nadi ki nia paki natasi: go natasi e makoto ki 
namaetoana aneana. 

16Go naatam̃oli maga wanogoe eu matau ki Yehovah ki namatakuana warua 
sikai; go eu pitua ki naviriana sikai paki Yehovah, po sai nasaiana maga. 

17Go Yehovah e dawona ki naika warua sikai naga ega tinomi Yonah; go Yonah e 
doko nap̃ele ni naika wanogoe naaleatia dolu go nap̃ogiana dolu. 

Yonah 2 

1Go Yonah e dapasavasa paki Yehovah Sup̃e aneana dave nap̃ele ni naika 
wanogoe. 

2Go e noa, A pioso nalakena nariesoki‐au‐ana paki Yehovah, Go e pasadara au; A 
kuapioso dave nap̃ele ni Sheol, Go ku dogo nadaleogu. 

3Nalakena ku nadi ki nau paki epua, paki nap̃alau ni natasi maga, Go noaisara e 
dalivirigoro au; Natavara anigo maga go napeao anigo maga eu mamau puti 
dap̃augoro au pano. 

4Go kinau a noa, A pei tea nadikiana m̃elu dua ki kivea ki namatam̃a maga; Ma 
aga wo moro leo paki nasum̃a tapu anigo. 

5Noai maga eu dalivirigoro au pa pa paki naatagu; Epua e dalivirigoro au; 
Nam̃om̃o e pivisigoro nap̃augu. 

6A siwo paki nalake ni tava maga; Navanua tea walagoto kakana maga eu 
dokogoro au Pa pa e du po du mau du: Ma ku po piragi namauriana aginau e sake 
m̃elu dua ki m̃orutano, Yehovah Sup̃e aginau O. 

7Ragi waina naatagu e matakimala doko au, a midoa ki Yehovah: Go 
natapasavasaana aginau e paloti punusi ko paki nasum̃a tapu anigo. 

8Tea maga waina eu pavaigoro nalo p̃alo maga ni nasorosoroana, Eu doropusi 
nadodomi‐ra‐ana. 

9Ma kinau aga wo mari naviriana paki‐go ega vilake nadaleo ni 
navasadodom̃atakiana; Aga wo lagati pitua ki tea waina a sai a. Namautiana e 
pei tea ki Yehovah. 

10Go Yehovah e pasa ki naika wanogoe, go e lua ki Yonah paki navanua garagara. 

Yonah 3 

1Go navasaana ki Yehovah e umai paki Yonah sala kerua, 

2e noa, P̃a tuleana, p̃a vaki Nineveh pano, natokoana warua waina, go p̃a 
rogorogo paki nia ki narogorogoana waina kinau aga wo pasa ki‐go asa. 

3Go Yonah e duleana, po paki Nineveh pano, dapala navasaana ki Yehovah. Go 
Nineveh e pei natokoana warua liu sikai, ni nasurataana ni naaleatia dolu. 

4Go Yonah e atulake sili natokoana nasurataana ni naaleatia sikai, go e pioso, po 
noa, Naaleatia rualima pati euga ko nopu, go Nineveh ega wo pei tea 
tap̃olosiwokiana. 

5Go naatam̃oli maga ni Nineveh eu saralomau Sup̃e; go eu dogorogo ki navaliana 
sikai, po suni nakulukulu maga ni sak, e pae tea warua kakada pa pa paki tea kiki 
kakada. 

6Go navasaana wanogoe e pa parati ki nawota ni Nineveh, go e duleana m̃elu dua 
ki malo tasake aneana, po sawolua sugoro kovagoro aneana kiana, po suni 
nakulukulu ni sak, po doko natanoapu. 

7Go e mari narogorogoana po noa pa usuraki Nineveh pae navasakisogiana ki 
nawota go ki naatam̃oli warua aneana maga, po noa, Naatam̃oli go nalo tuavati, 
navata ni kau go navata ni shiip go ni naninani, euga ta katidogo te navatuna 
mau, euga ta ganikani mau, go euga ta munu noai mau: 

8ma euga suni nakulukulu maga ni sak, naatam̃oli go nalo tuavati, go euga vioso 
kasua paki Sup̃e: go euga liliu, sara naatam̃oli sikasikai m̃elu dua ki napua sa 
adeada maga, go m̃elu dua ki namaripavakotoana waina e doko nam̃elearuda 
maga. 

9Sei e atae Sup̃e e pe wo da liliu po midoakipiri, po maradoa m̃elu dua ki 
navivitinuana ni namaetoana aneana, naga tuga ta puoli mau kite? 

10Go Sup̃e e punusi namariana adeada maga, naga eu liliu m̃elu dua ki napua sa 
adeada; go Sup̃e e midoakipiri nalo ni nasaana waina e noa naga ega mari a paki 
da; go e da mari a mau. 

Yonah 4 

1Ma Yonah e midoaki sa ki p̃arua ki nia, go e maeto asa. 

2Go e dapasavasa paki Yehovah, po noa, Ako Yehovah O, tea waia e da pei 
navasaana aginau ragi waina a ko doko navanua aginau kite? Nalakena tea 
wanogoe a peapea ki nia naga aga sava paki Tarshish pano: nalakena a atae naga 
nigo ku pei Sup̃e saup̃ia, go maritadodomi, tea mari daliali namaetoana, go tea 
warua nadodomiana, go tea midoakipiri nalo ni nasaana. 

3Tea wanogoe, Yehovah O, p̃a tape lua, a pavara ni ko asa, namauriana aginau 
kiagu; nalakena namateana aginau e p̃ia liu namauriana aginau. 

4Go Yehovah e noa, Ku mari p̃ia naga p̃a maeto kite? 

5Go Yonah e dave m̃elu dua ki natokoana, po do natano taleva ni ist ni natokoana, 
po dum̃ana maneana mari tap̃aup̃au sikai tokora wanogoe, po do natano etano 
ki nia melu kakana, pa pa naga ega vunusi tea waina ega wo pakilina ki 
natokoana. 

6Go Yehovah Sup̃e e dawona ki lesi miala sikai, po mari a e ulua sake dap̃augoro 
Yonah, naga ega vei melu sikai elagi ki nap̃auna, naga ega vualua e m̃elu dua ki 
narogokitesaana aneana. Go Yonah e laelaea lesi miala wanogoe nalaelaeana 
warua. 

7Ma Sup̃e e dawona ki asulati sikai ragi ni nasakeana ni malip̃ogi ni matamai ki 
nia, go e dip̃a lesi miala wanogoe, go e kokolo. 

8Go e pakilina, ragi waina elo e sake, naga Sup̃e e dawona ki nalagi ruatu vivitinu 
sikai; go elo e dara nap̃au ni Yonah, go e matakimala, go e dum̃ana maneana 
datago naga ega mate, po noa, Namateana aginau e p̃ia liu namauriana aginau. 

9Go Sup̃e e noa ki Yonah, Ku mari p̃ia naga p̃a maeto nalakena lesi miala kite? Go 
e noa, A mari p̃ia naga aga maeto pa pa paki namateana. 

10Go Yehovah e noa, Nigo ku susue nalakena lesi miala, waina ku da p̃osiwosi ki 
nia mau, go ku da mari a e ulua mau; waina e pakilina nap̃ogiana sikai, po moro 
puoli nap̃ogiana sikai: 

11go kinau aga ta susue nalakena Nineveh, natokoana warua waina kite? Waina 
naatam̃oli laapa liu manu p̃onotia sikai go manu rualima dua eu doko asa waina 
eu da leop̃otae nam̃elearuda ni matua go nam̃elearuda ni mawiri mau, go katel 
laapa. 

Maika 

Maika 1 

1Navasaana ki Yehovah waina e umai paki Maika, naatam̃oli ni Moresheth, waina 
e punusi ra nalo ni Samaria go Yerusalem, doko naaleatia maga ki Yotham, Ahas, 
go Hesekiah, nawota maga ni Yudah. 

2Kuga rogo, nimu narei maga O, tea mamau puti kakamu; p̃a taki dorogo, 
maramana O, go tea mamau puti waina eu doko asa doko: go Yehovah Sup̃e ega 
vei tea noasokisoki sikai dip̃a mu, Yehovah pae nasum̃a tapu aneana. 

3Nalakena kuga leo, Yehovah e dave m̃elu dua ki tokora aneana, go ega wo siwo 
umai, po pasi tokora vakilagi maga ni maramana. 

4Go tava maga euga wo sara etano ki nia, go nap̃aloa maga euga wo pei tea 
tap̃oraeana, dapala waks narae ni nakapu, dapala noai maga waina eu pei tea 
takiana siwo napatira sikai. 

5Tea mamau puti wanogoe e pakilina nalakena natapiriana ki Yakob, go 
nalakena namarinaleosaana maga ki nasum̃a ni Israel. Natapiriana ki Yakob e 
pei nasava? E da pei Samaria mau, kite? Go tokora vakilagi maga ni Yudah eu pei 
nasava? Eu da pei Yerusalem mau, kite? 

6Nalakena tea wanogoe aga wo mari Samaria ega vei taua ni tea makaka maga 
doko vanua, tokora sikai waina vaine maga euga vei tea lawoana asa: go aga wo 
sapura ki vatu kakana maga paki nap̃aloa, go aga wo mari laketano kakana maga 
euga wo dokolina. 

7Go nasup̃e taeana kakana maga mamau puti euga wo pei tea 
marip̃oroworosiana, go namoriana kakana maga mamau puti euga wo pei tea 
tap̃arakiana ki nakapu, go idolo kakana maga mamau puti, aga wo mari 
p̃oraworae ra: nalakena ki navakotoviana ki tea masausara sikai e pila daua ki 
da, go paki navakotoviana ki tea masausara sikai euga wo moro liliu. 

8Nalakena tea wanogoe aga wo lalagaarova po dagi, aga wo m̃alam̃ala pano doko 
dika nam̃elevasiana: aga wo mari nakuaana sikai dakiusi koria mila maga, go 
namuaana sikai dakiusi ostris maga. 

9Nalakena wotu kakana maga eu mari sa apu: nalakena e po umai paki Yudah, e 
po pa parati ki namata‐pua ki narei aginau, Yerusalem nogo. 

10Kuga ta noasai a Cath mau, kuga ta dagi mau: kuga tum̃amu malulua ki mu 
nam̃otam̃ota ni natano Beth‐le‐Afrah. 

11P̃a m̃elu pano, naatatoko ni Shafir O, namaliereana anigo ega toko lina: 
naatatoko ni Saanan e da dave umai mau; natagiana ni Beth‐esel ega wo pualua 
laketano kakana m̃elu dua ki‐go. 

12Nalakena naatatoko ni Maroth e leogoro leogoro raki tea wia: nalakena tea sa 
e m̃elu Yehovah po siwo umai paki namata‐pua ni Yerusalem. 

13P̃a solisoki kariot paki horse sava kasua, naatatoko ni Lakish O: e pei 
naatulakeana ni namarinaleosaana ki Sion natuna nagoroi; nalakena 
natapiriana maga ni Israel eu pei tea vap̃aiana doko ako. 

14Nalakena tea wanogoe p̃a wo dua Moresheth‐cath navituaana sikai ni 
nadodomiana: nasum̃a maga ni Aksib euga wo pei naleo sikai ni namarisoreana 
paki nawota maga ni Israel. 

15Aga wo moro piragi tea tape pavakoto sikai umai dip̃a ko, naatatoko ni 
Mareshah O: nasamasamaana ni Israel ega wo paki Adullam. 

16P̃a tum̃am̃a mari ko nam̃asuaana, po alati kotovi nalolu ni nap̃aum̃a nalakena 
natum̃a maga waina ku maro ara: p̃a tum̃am̃a mari ko nam̃asuaana dapala ikila; 
nalakena eu m̃elu dua ki‐go pano paki naviragi‐lua‐pavakotoana. 

Maika 2 

1Ai ki tea maga waina eu midoa ki p̃ai namarinaleotageleana go namarisakiana 
one naweweleda! Ragi ni namarama ni malip̃ogi, eu pakavuro e, nalakena 
nakasuaana ni nam̃elearuda. 

2Eu matam̃agura ki vanua maga, po dape pavakoto ara; eu matam̃agura ki 
nasum̃a maga, po dape lua ra: eu diesoki naatam̃oli sikai go tea ni nasum̃a 
aneana, naatam̃oli sikai go tea veaniana aneana. 

3Nalakena tea wanogoe Yehovah e noa dapala nea, e naga, P̃a leo, kinau a midoa 
ki p̃ai tea sa sikai dip̃a namatarau wanogoe, waina kuga wo da mariatae dosa 
liliua ki nanoamu pa dua ki nia mau, go kuga wo da surata lagilagi mau; nalakena 
ega wo pei ragi sa sikai. 

4Doko naaleatia wanogoe tea sikai ega wo manimu dape dakati navasapinoaana 
sikai, po lalagaarova ki nalalagaarovaana warua, po naga, Tu po pei tea vuti‐lua‐
pavakotoana: e mari matele ki narei aginau e panop̃ota: awi, e dape lua e kiagu! 
E dap̃otawotae vanua anigida maga dua tea vei p̃auluulu maga ara. 

5Nalakena tea wanogoe tea waina ega wo manimu nadi ki natali ni gole doko 
nasaisaiana ki Yehovah, ega wo dika. 

6Eu noa ki tea maga waina eu do peanoasai, eu naga, Kuga ta peanoasai tea 
tapalana maga mau; te navasapinoaana ega wo da pa parati ki gida mau. 

7Ega wo pei tea noaana, nasum̃a ni Yakob O, naga Naata ni Yehovah e pei tea 
marikotoviana kite? Tea maga waia eu pei natomariana aneana maga, kite? 
Navasaana aginau maga eu da do mari tea wia paki naata waina e do surata 
leana, kite? 

8Ma nimu ku po duleana dip̃a narei aginau dapala tea kokona sikai: ku duatilua 
sugoro kovagoro m̃elu dua ki tea matemate maga, m̃elu dua ki tea maga waina 
eu pae navakalo liliu umai waina eu surata navavatuana. 

9Ku po kopasi lua nagoroi maga ki narei aginau m̃elu dua ki nasum̃a masauniana 
adeada maga; ku dape lua nasamasamaana aginau m̃elu dua ki piakirikiri kiki 
adeada maga pa pa po du mau du. 

10Kuga tuleana, po m̃elu pano; nalakena tokora waia e da pei tokora ni 
namaromaroana mau: nalakena naloaana, kuga wo pei tea mari‐puoli‐kiana ki 
namarisakiana warua. 

11Naatam̃oli sikai e pe surata pasara, po lua ki nalagi m̃oli go nasorosoroana 
maga, doko do naga, Aga wo peanoasai paki‐go nalo ni waine go nalo ni 
namunuana kasua; nae e pe wo pei profeta ki narei waia. 

12Aga wo piragi saisai ki puti mu, Yakob O, aga wo saisai ki namagovai ni Israel 
waina eu pei tea mautiana; aga wo lawo ki da euga saisai dakiusi shiip doko loga 
sikai: dakiusi navata sikai doko napega kakana; euga wo mari p̃arai p̃arua 
nalakena nalaapaana ni naatam̃oli. 

13Tea mari‐p̃orae ega wo pea ki da sake pano: euga wo dave duap̃ora po surata 
liu pano paki namata‐pua, go euga wo dave pae asa, po pano: nawota adeada ega 
wo pea ki da, Yehovah ega wo pei nap̃auda. 

Maika 3 

1Go a naga, Kuga rogo, a pavara ni mu asa, nimu nap̃au maga ni naatam̃oli maga 
ni Yakob, go nimu tea vakilagi maga ni nasum̃a ni Israel: e da pei tea animu naga 
kuga atae naleanaana mau, kite? 

2Nimu waina ku pilosi tea waina e p̃ia, po dodomi tea waina e sa; waina ku 
mulusi lua nawilida m̃elu dua ki da, go nap̃okasida m̃elu dua ki navatuda maga; 

3Waina ku gani nap̃okasi ni narei aginau, po soe nawilida m̃elu dua ki da, po mari 
p̃oraworae navatuda maga, po daekotokotovi ra dapala tea waina ega vei tea 
veniana, go dapala nap̃okasi doko lasa veni. 

4Ragi ega wo umai go euga wo pioso paki Yehovah, ma nae ega wo da pasadara 
ra mau: ega wo dasuru ki naraena paki da ragi wanogoe, nalakena namariana sa 
adeada maga waina eu mari ra. 

5Yehovah e noa dapala nea nalo ni profeta maga waina eu mari narei aginau eu 
sasap̃o; waina eu naga, Natam̃ateana; ragi waina eu peani navinaga, ma eu 
noasai navakalo dip̃a tea waina e da doropusi te navatuna paki nawokada mau; 
e naga, 

6Nalakena tea wanogoe ega wo manimu pei p̃ogi, naga kuga wo dika ki 
navunusiana; go ega wo manimu pei namaligo, naga kuga wo da kikita mau; go 
elo ki profeta maga ega wo musu, go namaligoligo ega wo dap̃augoro ra aleati. 

7Tea kikita maga euga wo maliere, go tea vasapua maga euga wo pinovinoi; euga 
wo mamau puti kovagoro nagoleda maga, nalakena navasadaraana pae Sup̃e e 
dika. 

8Ma kinau a pura ki nakasuaana pae Naata ni Yehovah, go ki navasap̃otaeana, go 
ki namarimatuaana, naga aga noasai paki Yakob natapiriana aneana, go paki 
Israel namarinaleosaana aneana. 

9Kuga rogo tea waia, a pavara ni mu asa, nimu nap̃au maga ni nasum̃a ni Yakob, 
go nimu tea vakilagi maga ni nasum̃a ni Israel, waina ku mamarago ki 
navasap̃otaeana, po puadoa naleanaana mamau. 

10Eu davagi Sion ki nada, go Yerusalem ki namarinaleotageleana. 

11Nap̃au naatam̃oli kakana maga eu mari navasap̃otaeana raki ruku, go tea viri 
kakana maga eu pasa pisei ki raki namoriana, go profeta kakana maga eu kikita 
raki m̃ane: ma eu do ovi Yehovah, po naga, Yehovah e da doko m̃aleoputo 
kakagida, kite? Te nasaana ega wo da pakilina ki gida mau. 

12Nalakena tea wanogoe Sion ega wo pei tea sisiana dapala vanua sikai nalakena 
nimu, go Yerusalem ega wo pei taua makaka sikai, go tava ni nasup̃e tapu dapala 
tokora vakilagi maga ni mala ni nakau. 

Maika 4 

1Ma ega wo pakilina naaleatia edaku maga naga tava ni nasum̃a ki Yehovah ega 
wo pei tea lawoki‐laketoko‐ana nap̃au ni tava warua maga, go ega wo pei tea 
sikeana pakilagi liu tava sula maga; go narei maga euga wo sara paki asa. 

2Go nalauna laapa euga wo pano, po naga, Kuga umai, go tuga sake paki tava ki 
Yehovah pano, go paki nasum̃a ki Sup̃e ki Yakob; go nae ega wo pasa pisei ki gida 
nalo ni namariana aneana maga, go tuga wo surata usi napua aneana maga: 
nalakena nawotaeana ega wo dave m̃elu Sion, go navasaana ki Yehovah ega wo 
dave m̃elu Yerusalem. 

3Go ega wo pasap̃otae namawota ni narei laapa, go ega wo noap̃otae nalo ni 
nalauna kasua maga ni uvea; go euga wo duki lova adeada maga euga vei tea sisi 
natano, go naio adeada maga euga vei tea tagau p̃asi pakasa ki nakau: nalauna 
ega wo da moro sai lua lova dip̃a nalauna mau, go euga wo da moro atae 
navakalo mau. 

4Ma euga wo doko natano melu ni vaine adeada go melu ni napuliva adeada, 
sikasikai sarasara ra; go te naata ega wo da mari ra euga mataku mau: nalakena 
nawoka ni Yehovah ki taua maga e noa e. 

5Nalakena nalauna maga mamau puti euga wo surata nagisa ni sup̃e adeada 
sikasikai sarasara ra, ma nigida tuga wo surata nagisa ni Yehovah Sup̃e anigida 
pa pa ega tu du po du mau du. 

6Doko naaleatia wanogoe, Yehovah e noa e, kinau aga wo piragi saisai ki tea vei 
pito, go aga wo piragi liliua ki tea kopasiluaana go tea waina a mari a 
narogokitesaana; 

7Go aga wo mari tea vei pito ega vei namagovai ni tea mautiana, go tea 
kopasiluaana ega vei nalauna kasua sikai: go Yehovah ega wo maramara dap̃au 
ra tava Sion pa pa ega tu du po du mau du. 

8Go ega wo umai paki‐go, nigo nasum̃a varau pakilagi ki navata O, tava ki Sion 
natuna nagoroi; navei‐nawotaana vea ega wo umai, namarakiana ki Yerusalem 
natuna nagoroi. 

9Go ekasana ku do pioso kasua? Nawota e dika kiam̃a, tea vusum̃aki kakam̃a e 
pano puoli, naga navitinuana maga eu puasoki ko, dapala tea ni nagoroi visola 
sikai, kite? 

10P̃a vitivitinu, po p̃osiwosi naga p̃a visola, Sion natuna nagoroi O, dakiusi 
nagoroi sikai waina e pitinu naga ega visola: nalakena ragi waia p̃a wo dave m̃elu 
dua ki natokoana go p̃a wo doko vanua doko, go p̃a wo paki Babelon; tokora 
wanogoe p̃a wo pei tea vualuaana asa; tokora wanogoe Yehovah ega wo daulua 
ko m̃elu dua ki nam̃elearu ni tea kokona ki‐go maga. 

11Go doko ragi waia nalauna laapa eu pei tea saisaikiana dip̃a ko, waina eu naga, 
Ega wo pei tea marisakiana, go namatagida ega vunusi nasikosikoana paki Sion. 

12Ma eu da atae namidodoana maga ki Yehovah mau, kite midoa ki atae 
namidoaki‐p̃otae‐ana aneana mau: nalakena e pilavilae ra dapala napu maga 
paki malo wokalesue. 

13P̃a tuleana, po p̃okalesue, Sion natuna nagoroi O: nalakena aga wo mari napati 
ni nap̃aum̃a ega vei airon, go aga wo mari natap̃alakisi maga ni nam̃elem̃a maga 
euga vei brass: go p̃a wo duki p̃oroworosi narei laapa: go p̃a wo dapugoro 
nataluaana adeada paki Yehovah, go naloriki adeada maga paki Yehovah ki 
maramana mamau. 

Maika 5 

1P̃a tum̃am̃a dutua ki‐go pae taua maga ragi waia, taua maga natuna nagoroi O: 
e po kelugoro gida: euga wo atugi tea vasap̃otae ni Israel nap̃orona ki tiko sikai. 

2Ma nigo, Bethlehem Efratah, ku pei tea kiki m̃aleoputo ni natokoana maga ni 
Yudah, ma tea sikai waina ega wo pei tea maramara doko Israel, ega wo maginau 
m̃elu ako umai; waina natave‐pano‐ana aneana maga eu pei tea lawo‐ki‐
laketoko‐ana pae tuai pa pa, pae ragi vea mau pa pa e du mau du. 

3Nalakena tea wanogoe nae ega wo pitua ki da, pa pa paki ragi waina nagoroi 
waina e do pitivitinu, ega wo pisola: ragi wanogoe taina maga waina eu pei tea 
viragi‐lua‐pavakotoana, euga wo liliu paki Israel natuna maga. 

4Go nae ega wo lawodu, go ega wo pagani navata aneana doko nakasuaana ki 
Yehovah, go doko natatap̃auana ni nagisa ni Yehovah Sup̃e aneana: go nara euga 
wo doko, po doko p̃ia doko, nalakena nae ega wo p̃arua pa pa paki namatap̃ago 
maga ni maramana. 

5Go naatam̃oli wanogoe ega wo pei natam̃ateana anigida: ragi waina tea ni 
Assiria e pe umai paki navanua anigida, go e pe lawo ki nam̃ele natuana natano 
anigida, go nigida tuga wo sike tea leoparatiki larua, go tea maraki naatam̃oli 
latolu euga tuleana dip̃a e. 

6Go euga wo dinomi navanua ni Assiria ki lova, go navanua ki Nimrod ki lova 
sailuaana: go euga wo pualua gida m̃elu dua ki tea ni Assiria, ragi waina e pe 
umai paki navanua anigida, go ragi waina e pe lawo ki nam̃ele natuana navanua 
anigida. 

7Go namagovai ni Yakob waina euga wo pei tea mautiana, euga wo doko 
m̃aleoputo ni nalauna laapa dapala nasovaki m̃elu Yehovah, dapala narikiti 
maga paki nam̃enau; waina eu da leogoro raki naatam̃oli mau, kite doko raki 
naatam̃oli natuda maga mau. 

8Go namagovai ni Yakob waina euga wo pei tea mautiana, euga wo doko usuraki 
nalauna maga, m̃aleoputo ni narei laapa, dapala laion sikai m̃aleoputo ni nalo 
mila maga ni namalasi, dapala laion tureai sikai m̃aleoputo ni navata maga ni 
shiip: ragi waina e surata duaduru usuraki ara, e pasi puludoa ra po kati 
p̃oraworae ra, go tea vualua ra e dika. 

9Nam̃elearum̃a ega vei tea sikeana dip̃a tea maga waina eu pei walup̃ota paki‐
go, go tea kokona ki‐go maga mamau puti euga vei tea taeluaana. 

10Go ega wo pakilina naaleatia wanogoe, Yehovah e noa e, naga aga wo daelua 
horse anigo maga m̃elu dua ki m̃aleoputo kakam̃a, go aga wo mari puoli ki kariot 
anigo maga: 

11Go aga wo daelua natokoana maga ni navanua anigo, go aga wo nadi ki 
pakitano nasum̃a kasua p̃aakagoroana anigo maga mamau puti: 

12Go aga wo daelua nawosidoaana maga m̃elu dua ki nam̃elearum̃a; go p̃a wo da 
moro peani tea vasapua maga mau: 

13Go aga wo daelua nasup̃e taeana anigo maga go tea lawodu anigo maga m̃elu 
dua ki m̃aleoputo kakam̃a; go p̃a wo da moro lotu ki tea ni nawosiana ni 
nam̃elearum̃a maga mau. 

14Go aga wo paku lua Asherah maga anigo m̃elu dua ki m̃aleoputo kakam̃a: go 
aga wo mari puoli ki natokoana anigo maga. 

15Go aga wo mari nasikosikoana doko namaetoana go namaritausuana paki 
nalauna p̃ota maga, tea tapala waina eu da pea dogo e sala vea mau. 

Maika 6 

1Go kuga rogo tea waina Yehovah e noa e: e naga, P̃a tuleana, p̃a vululu narae ni 
tava warua maga, go tava sula maga euga rogo nadaleom̃a. 

2Kuga rogo navululuana ki Yehovah, nimu tava warua maga O, go nimu laketano 
vatoko maga ni maramana: nalakena Yehovah e peani navululuana sikai dip̃a 
narei aneana, go ega wo pululu ki Israel. 

3Narei aginau O, nasava waina kinau a mari a paki‐go? Go dapale sava a pei tea 
madaga one ako? P̃a noasokisoki dip̃a au asa. 

4Nalakena kinau a piragi lua ko sake m̃elu dua ki navanua ni Ityipt umai, po 
daulua ko m̃elu dua ki nasum̃a ni navei‐naviti‐ana; go a dip̃aki lua Moses, Aaron 
go Miriam eu pea ki‐go. 

5Narei aginau O, kuga midoa ki parati ki tea waina Balak nawota ni Moab e midoa 
ki p̃ai a, go tea waina Balaam natu ni Beor e pasadara e asa; go tea waina e 
pakilina Shittim go pa pa paki Cilcal, naga kuga atae nawosiana leana maga ki 
Yehovah. 

6Aga wo dape nasava po paloti paki narae ni Yehovah, po kolo suai natano narae 
ni Sup̃e vakilagi? Aga wo dape navituaana tap̃arakiana maga, go kau natuna 
anoai maga ni natau sikai, po paloti paki naraena, kite? 

7Yehovah ega wo midoa ki m̃ata ki shiip anoai manu laapa, kite noaisara maga 
ni naroro tivilia laapa, kite? Aga wo pitua ki natugu takalapa nalakena 
natapiriana aginau, nawa ni nap̃atokogu dip̃a namarinaleosaana ni naatagu, 
kite? 

8Nae e mari pisei ki sua paki‐go, naatam̃oli O, ki tea waina e p̃ia; go nasava waina 
Yehovah e datagovi ko asa, ma naga p̃a mari leana, go naga p̃a dodomi 
nadodomiana, go naga p̃a surata sikoti Sup̃e anigida doko naveip̃op̃o‐vakitano‐
ana? 

9Nadaleo ni Yehovah e pioso paki natokoana, go naatam̃oli ni namanumatuaana 
ega wo matau ki nagisam̃a: kuga taki dorogo, nimu nalauna O, go nimu 
nasaisaiana ni natokoana! 

10Naleo tauakiana maga ni nasigisigileoana eu ko doko nasum̃a ki tea sigisigileo 
doko, vatu rowogi ni namarisoreana waina e pei tea mamaragokiana, kite? 

11Aga wo noa naga lasa totowo ni namarisoreana, go nala sikai ni vatu rowogi 
sorosoro maga, eu pei lomau, kite? 

12Naatam̃oli sogolapa kakana maga eu pura ki namaripavakotoana, go 
naatatoko kakana maga eu pasa nasorosoroana maga, go namena ni 
namarisoreana e doko nawokada. 

13Nalakena tea wanogoe kinau a pae asa atugi ko ki wotu sa liu sikai; a mari ko 
ku pei maso maladi doko nalakena namarinaleosaana anigo maga. 

14P̃a wo ganikani, ma p̃a wo da puka mau; go nap̃alaum̃a ega wo p̃alo ki 
navinaga: go p̃a wo pila daua ki, ma p̃a wo da mauti mau; go tea waina ku mauti 
a, kinau aga wo pitua ki nia paki lova. 

15P̃a wo sapura ki, ma p̃a wo da dagaukotovi mau: p̃a wo pasi lesue oliva maga, 
ma p̃a wo da dum̃am̃a puvurai ki‐go ki naroro kakana mau; go p̃a wo pasi m̃oru 
ni nawa ni vaine, ma p̃a wo da munu waine kakana mau. 

16Nalakena natawonakiana maga ki Omri, go nawosiana maga mamau puti ni 
nasum̃a ki Ahab, eu pei tea vavaigoroana, go nimu ku surata usi namidoaki‐
p̃otaeana adeada maga: naga e one au one naga aga mari ko p̃a vei maso maladi 
sikai, go naatatoko kakam̃a maga euga vei nasaram̃akotoana sikai; go kuga wo 
dapetape navasapinoaana ki narei aginau. 

Maika 7 

1Ai ki nau! Nalakena a po dakiusi ragi waina eu pila saisai sua ki nawa matua 
maga, dakiusi navilavilaeana ni nawa ni vaine ragi waina naleleiana e nopu: 
m̃okai kakana waina ega vei tea kaniana e dika; naatagu e masau p̃arua ki 
takavea ni napuliva. 

2Naatam̃oli vei lomau e pano puoli m̃elu dua ki maramana, go tea waina e leana 
m̃aleoputo ni naatam̃oli maga e dika: eu mamau puti kusugoro raki nada; eu 
palako taida maga ki vaivai sikai sara naata sikasikai. 

3Nam̃elearuda dua ero doko tea waina e sa naga euga mari m̃arekareka asa; tea 
maraki e do datago, go tea vasap̃otae e dape ruku sikai; go naatam̃oli vakilagi e 
lua ki namarisakiana ni naatana: dapala nogoe eu saisai asa po pausi a. 

4Tea wia lua kakada e dakiusi tea makalikali sikai: tea leana liu kakada e sa liu 
nakoro vivitip̃a sikai: naaleatia ki tea vavaigoro anigo, naaleatia ni navarati‐ko‐
ana e po pakilina; namidoaki‐putua‐kiana adeada e doko m̃aladigi. 

5Kuga ta saralomau tamu ri sikai mau maau, kuga ta pavatu tea ataeana anigo 
sikai mau maau: p̃a vavaigoro namata ni nawokam̃a m̃elu dua ki tea waina e one 
narum̃am̃a. 

6Nalakena natuna naanoai e dododao tamana, natuna nagoroi e duleana dip̃a 
p̃ilana, sulina dip̃a tuana; tea kokona ki naatam̃oli sikai eu pei tea maga ni 
nasum̃a aneana. 

7Ma kinau, kinau aga wo leogoro Yehovah; naleogoroana aginau e doko Sup̃e ni 
namauti‐pauri‐au‐ana: Sup̃e aginau ega wo dogo au. 

8P̃a ta laelaea goro au mau, tea kokona ki nau O: a dowo, ma aga wo moro 
duleana; a doko namaligo doko, ma Yehovah ega wo maginau pei namarama 
sikai. 

9Aga wo sua namaetoana ki Yehovah nalakena a mari naleo sa dip̃a e; pa pa nae 
ega wo pululu navululuana aginau, po maginau mari navasap̃otaeana: ega wo 
piragi au dave paki namarama; go aga wo leo punusi namarinaleoleanaana 
aneana. 

10Go tea kokona ki nau ega wo punusi a, go namaliereana ega wo kovagoro e; 
nae waina e noa ki nau, e naga, Yehovah Sup̃e anigo wai? Namatagu maga eroga 
wo leodao asa; sala waia nae ega wo pei tea vasiana dapala nalepa ni napua maga 
ni natokoana. 

11Doko naaleatia waina p̃aaka kakam̃a maga euga wo pei tea tavagi‐piri‐ana, 
doko naaleatia wanogoe, kokoi kakam̃a maga euga wo pei tea risugiana euga wo 
p̃arua. 

12Doko naaleatia wanogoe euga wo umai punusi ko, pae Assiria go natokoana 
maga ni Ityipt, go pae Ityipt pa pa paki Noaisara, go pae natasi pa pa paki natasi, 
go pae tava pa pa paki tava. 

13Ma navanua ega wo pei maso maladi doko, nalakena tea maga waina eu doko 
asa doko, nalakena nawa ni natomariana adeada maga. 

14P̃a leo parati ki pakale narei anigo ki tiko anigo, navata ni tea veaniana anigo, 
waina eu sikida doko mala ni nakau, doko m̃aleoputo ni Karmel: euga wo 
ganikani doko Bashan go Cilead, dapala waina e doko naaleatia maga ni tuai. 

15Dapala waina e doko naaleatia maga ni naumaiana anigo m̃elu dua ki navanua 
ni Ityipt, aga wo pisei ki nia naleo maga ni namagaana. 

16Nalauna maga euga wo punusi a, po matamaliere namarimatuaana mamau 
puti adeada: euga wo doropusi nam̃elearuda ega toko nawokada, nadaligada 
maga euga wo p̃ono. 

17Euga wo menae nam̃otam̃ota dakiusi m̃aata sikai; dakiusi naleo kakaravi maga 
ni natano, euga wo duruuru umai m̃elu dua ki tokora kokoroana adeada maga: 
euga wo matau ki Yehovah Sup̃e anigida, go euga wo m̃anaunau nalakena nigo. 

18Sei e dakiusi ko, Sup̃e O, waina e do dape lua namarinaleotageleana, po do 
pakalau natapiriana ki namagovai ni tea veaniana aneana waina eu pei tea 

toropusiana doko? Waina e da mauti namaetoana aneana pa pa po du mau du 
mau, nalakena e maro nadodomiana. 

19Ega wo maradoa liliu po maritadodomi gida; ega wo pasi 
namarinaleotageleana anigida nam̃ele natuana: go p̃a wo nadi ki 
namarinaleosaana adeada maga mamau puti paki epua maga ni natasi. 

20P̃a wo pakavuro nalomauana paki Yakob, go nadodomiana paki Abraham, 
waina ku pivisa paki tamagida maga asa pae naaleatia maga ni tuai. 

Nahum 

Nahum 1 

1Naveanoasaiana sikai nalo ni Nineveh. Tusi ni navunusiana ki Nahum, 
naatam̃oli ni Elkosh. 

2Yehovah e pei Sup̃e totowo kasua sikai go e pei tea sikosiko; Yehovah e do 
sikosiko go e pura ki namaritausuana; Yehovah e do mari nasikosikoana paki tea 
maga waina eu do mari dip̃a e, go e do pavaigoro namaritausuana raki tea 
kokona ki nia maga. 

3Yehovah e daliali namaetoana, go e lapalapa nakasuaana, go ega wo da 
midoakikorokoro namarinaleotageleana mau: Yehovah napua aneana e doko 
suitaviro go e doko nalagi atu, go napopouru maga eu pei nam̃otam̃ota ni nam̃ele 
natuana. 

4E pasa kasua ki natasi, po mari a e garagara, e mari noaisara maga mamau puti 
eu dap̃a; Bashan go Karmel ero kokolo, go napum̃a ni Lebanon e kuku. 

5Tava warua maga eu duruuru naraena, go tava sula maga eu sara; go natano e 
pei tea marisakiana kivea ki nia, io, maramana go tea mamau puti waina eu doko 
asa doko. 

6Sei e mariatae lawodugoro namaritausuana aneana? Go sei e mariatae doko 
navivitinuana ni namaetoana aneana? Namaritausuana aneana e pei tea takiana 
pano dapala nakapu, go vatu maga eu pei tea nadi‐ki‐kotoviana pae asa. 

7Yehovah e p̃ia, e pei tokora ni nasavasiliana sikai naaleatia ni nariesokiana; go 
e atae tea maga waina eu pavatu asa. 

8Ma ega wo mari sa sa ki puti tokora wanogoe ki natave warua po lelep̃esi, go 
ega wo kopasi lua tea kokona maga ki namaligo. 

9Ku midoaki p̃otae dip̃a Yehovah nasava? Nae ega wo mari sua tea mamau puti: 
nariesokiana ega wo da moro duleana sala kerua mau. 

10Eu pe tapala namalasi vivitip̃a, po pei tea vueana ki tea munuana adeada, ma 
euga wo pei tea kani‐dinomiana dapala stro garagara. 

11Sikai e doko waina e m̃elu ako pano, waina e do midoaki p̃otae tea sa dip̃a 
Yehovah, waina e do midoaki p̃otae ki nasigisigileoana. 

12Yehovah e noa dapala nea: Eu pe kasua p̃ia po laapa, ma euga wo pei tea 
taeluaana po pano puoli. A po mari ko narogokitesaana, ma aga wo da moro mari 
ko narogokitesaana mau. 

13Go ragi waia aga wo mari kotovi nakau nanoa aneana m̃elu dua ki‐go pano, go 
aga wo mari kotovi natali solisoli anigo maga. 

14Go Yehovah e dip̃aki natip̃akiana nalo kakam̃a, naga nagisam̃a ega ta moro pei 
tea sapurakiana mau: aga wo daelua nasup̃e taeana go nasup̃e takiana m̃elu dua 
ki nasum̃a ki sup̃e anigo maga; aga wo mari matigom̃a; nalakena nigo ku loa. 

15P̃a leo, nam̃ele maga ni tea waina e do dape narogorogoana wia umai, waina e 
do dogorogo ki natam̃ateana, ero doko tava warua maga! Yudah O, p̃a vavaigoro 
nasaisaiana tatutakiana anigo maga, p̃a vakavuro nasaiana anigo maga: 
nalakena tea mari‐sa‐ki ega wo da moro umai dip̃a ko mau; e pei tea mari‐puoli‐
ki‐ana sua. 

Nahum 2 

1Tea waina e p̃oka p̃oraworae e sake umai dip̃a ko: naatam̃oli p̃a vavaigoro 
tokora kasua; p̃a vavaigoro napua, p̃a tasoki namalom̃a ega kasua, nakasuaana 
mamau anigo ega kasua p̃arua. 

2Nalakena Yehovah e moro piragi liliua ki natatap̃auana ki Yakob, dapala 
natatap̃auana ki Israel: nalakena tea vuti‐luapavakotoana maga eu daki lua puti 
ra, po mari sa ki ara ni vaine adeada maga. 

3Nakokoro ki m̃aau aneana maga e po miala, naatam̃oli navakalo maga eu pei tea 
sugoroana ki tea miala‐kesakesa: kariot maga eu do pila dakiusi mena ni nasulu 
naaleatia ni namarim̃ataana aneana, horse adeada maga eu dam̃atam̃alua. 

4Kariot maga eu midi doko napua lapa maga, eu dum̃ada saragoro ra napua 
welewelea maga: naleopunusiana kakada eu laga dakiusi nasulu maga, eu sava 
dapala navila. 

5E midoaki parati ki tea viviatu aneana maga: eu dapilagona nasurataana 
adeada; eu sava m̃araverave paki p̃aaka kakana, go tokora sili e pei tea 
marim̃atakisuaana. 

6Namatapua maga ni noaisara maga eu dap̃olaga, go nasum̃a kasua ki 
naveinawotaana e manainai. 

7Nawota nagoroi e pei tea tuatiluaana doko lina, po pei tea viragi 
luapavakotokiana pano, go tea suasua nagoroi aneana maga eu do susue, eu do 
gigi dapala nadaleo ni tokopea maga waina eu do mua, go eu do dapagi 
narum̃ada maga. 

8Ma Nineveh e pei tea tuai dakiusi m̃oru noai sikai waina e dap̃a doko: ma eu ko 
do sava pano; eu pioso, po naga, Kuga tu dorogo! Kuga tu dorogo! Ma te naata e 
da leo kitaku mau. 

9Kuga tape tea vuapavakoto ni silver, kuga tape tea vuapavakoto ni kold: 
nalakena naleo tauakiana eu laapa liu, eu marisa nopu mau, sara naleo wia ni 
nasogolapaana. 

10Nae e p̃alo doko, e pinovinoi, e pei maso maladi: go nap̃op̃o e do sara, go 
nap̃atua maga ero dum̃ada duki ra, navitivitinuana e doko naware maga mamau 
puti, go naraeda maga mamau puti eu do datare. 

11Tokora sili ki laion maga wai? Go valea ki laion tureai maga wai? Tokora waina 
laion, go laion goroi, go natuna eu sili paki asa, go te naata e da mari ra eu mataku 
mau? 

12Laion e kati p̃oraworae pataka ni natuna maga, po magi laion goroi aneana 
maga kati punuvunue, po mari valea aneana maga eu pura ki tea waina e kati 
soki a, go tokora sili aneana maga ki tea waina e kati p̃oraworae ra. 

13P̃a leo, kinau a mari dip̃a ko, Yehovah ki taua maga e noa e, go aga wo dap̃ara 
ki kariot anigo maga ki naasua, go lova ega wo dae dinomi laion vusavusa anigo 
maga: go aga wo daelua tea kati‐p̃oraeana anigo m̃elu dua ki maramana, go 
nadaleo ni tea tautauana anigo maga euga wo da moro pei tea rogoana mau. 

Nahum 3 

1Ai ki natokoana ni nada! E pura ki nasorosoroana maga go navanakoana; tea 
kati p̃orae e da m̃elu pano mau. 

2Nam̃alidaana ni namea varati, go nasaruruana ni tea taliepu maga; na‐sava‐
dukutuki‐ana ni horse maga, go natam̃atam̃aluaana ni kariot maga. 

3Tea sakesaake horse maga eu do sava dip̃a, lova e do pila, naio e do lida; 
nalapalapaana ni tea atugiana maga, taua warua ni nap̃atoko mate maga: 
nanopuana ni nap̃atoko mate e dika; eu do dapilagona ara: 

4Nalakena narausiana warua ni nagoroi masausara leom̃atakiana go raewia, 
waina e pei tea manumatua nalo ni nawosidoaana maga, waina e do pitua ki 
nalauna maga ki namaripeleana aneana maga, go narei maga ki nawosidoaana 
aneana maga. 

5P̃a leo, kinau a mari dip̃a ko, Yehovah ki taua maga e noa e, go aga wo lagai 
sugoro kovagoro anigo elagi ki naraem̃a; go aga wo pisei ki nalauna maga 
nam̃alam̃alaana anigo, go namarakiana maga tea ni namaliereana anigo. 

6Aga wo nadi ki naloa mamaragokiana doko ako, po mari ko p̃a wo loa, po lawo 
ki‐go p̃a wo pei tea leopunusiana sikai. 

7Go ega wo pakilina naga tea mamau puti waina eu punusi ko, euga wo sava m̃elu 
dua ki‐go pano, po naga, Nineveh e po pei maso maladi: sei ega wo dagisi a? Aga 
wo laaga tea maga waina euga wo pasapakavakale a pae esava? 

8Nigo ku p̃ia p̃arua liu, Thebes, kite? Thebes waina e doko nadigi ni noaisara 
Naile, waina noai maga eu dalivirigoro e; waina p̃aaka kakana e pei natasi, go 
nakoro kakana e pei noai? 

9Ethiopia go Ityipt ero pei nakasuaana aneana, go e p̃arua lomau; Put go Lubim 
ero pei tea silae ko maga. 

10Ma nae e pei tea viragi‐lua‐ana pano, e paki navei‐naviti‐ana: tea vusavusa 
aneana maga eu pei tea nadi‐ki p̃oroworosiana nap̃au ni napua lapa maga 
mamau puti: go eu nadi ki gole raki naatam̃oli dodomadaganiana aneana maga, 
go naatam̃oli vakilagi aneana maga eu pei tea soli‐puti‐ana ki namori maga ni 
vatu. 

11Nigo ma, p̃a wo matamaloku, p̃a wo daratara; nigo ma, p̃a wo laaga tokora 
nasava‐sili‐ana sikai nalakena tea kokona ki‐go maga. 

12Nasum̃a kasua anigo maga euga wo dakiusi napuliva maga waina eu dau ki 
nawa matua vea: waina eu pe vei tea variakiana, nawada eu pe rowo paki 
nawoka ni tea kanikani. 

13P̃a leo, narei anigo m̃aleoputo kakam̃a eu pei nagoroi mau; namata‐pua maga 
ni navanua anigo eu dap̃olaga doko raki tea kokona ki‐go maga: nakapu e gani 
dinomi tea walagoto anigo maga. 

14P̃a tum̃am̃a pautu noai raki nakelugoroana, p̃a mari nasum̃a kasua anigo maga 
euga kasua: p̃a vaki tokora ni naruku po dip̃adoa e, p̃a mari upu ni brik ega kasua 
p̃ia. 

15Tokora wanogoe nakapu ega wo gani ko asa; lova ega wo daelua ko, ega wo 
gani puoli ki‐go dakiusi tipekini: p̃a tum̃am̃a mari ko p̃a laapa dapala tipekini, p̃a 
tum̃am̃a mari ko p̃a laapa dapala midiri. 

16Ku mari naatam̃oli sorisori anigo maga eu laapa liu m̃asoe maga ni 
nakoroatelagi: tipekini e mari sa ki po diri pano. 

17Tea maraki anigo maga waina eu suni vauvau eu dapala midiri maga, tea midiri 
anigo maga eu dakiusi taua maga ni midiri waina eu sili doko nakoro ulua maga 
naaleatia ni namaladiana, ma ragi waina elo e sake, eu diri pano, go tokora waina 
eu doko asa e da pei tea ataeana mau. 

18Tea leo parati ki anigo maga eu maturu daratara, nawota ni Assiria O: tea 
viviatu anigo maga eu maturu: narei anigo maga eu daperavera doko tava maga, 
go naata waina ega viragi saisai ki da e dika. 

19Namanuka anigo e da disu pakitano mau; wotu anigo e pavaga p̃arua sa: tea 
laapa waina eu dogo narogorogoana nalo kakam̃a, eu do p̃osawosa ki 
nam̃elearuda dap̃au ko; nalakena sei e ko doko waina tea sa anigo e ko da 
pakilina ki nia pitip̃atip̃a mau? 

Habakuk 

Habakuk 1 

1Naveanoasaiana waina profeta Habakuk e punusi a. 

2Yehovah O, aga vioso pa pa paki seve ragi, ma nigo ku da dogo mau? A kuapioso 
paki‐go nalakena namaripavakotoana, ma ku da mauti mau. 

3Ekasana ku do pisei ki nau namarinaleotageleana, po mari au naga a do leo 
punusi namarisakiana? Nalakena navutiluaana go namaripavakotoana ero doko 
naraegu: go tea maga wanogoe namariputuakiana go navululuana ero pakilina. 

4Nalakena tea wanogoe nawotaeana e manainai, go navasap̃otaeana e da dave 
pano mau: nalakena tea sigisigileo eu dalivirigoro tea leana; nalakena tea 
wanogoe navasap̃otaeana e do pei tea welukidoaana. 

5Kuga leo, tea midoaki p̃alo maga, po leo punusi, po maga p̃arua: nalakena kinau 
a p̃osiwosi ki nawosiana sikai doko naaleatia animu maga, nawosiana sikai 
waina te naata e pe rogorogo ki nia paki mu, ma ku pe wo da saralomau asa mau. 

6Nalakena kuga leo, a pugoni tea ni Kaldea maga, nalauna kokona go 
m̃araverave; waina euga surata duaduru naweleweleana ni navanua naga euga 
veani tokora tokoana maga waina eu da pei tea adeada maga mau. 

7Nara eu pei tea mataukiana, go tea matakilakila maga: navasap̃otaeana adeada 
go navakilagi‐liu‐ana adeada ero dave pae ara umai. 

8Horse adeada maga ma eu sava kasua liu leopard maga, go eu pei tea vivikati 
liu wulf maga ni ragi melu; tea sakesaake horse adeada maga eu sava kasua ki 
namarilagilagiana: io, tea sakesaake horse adeada maga eu pae uvea umai; eu do 
diri dapala ikila waina e do mari m̃araverave naga ega kanikani. 

9Eu mamau puti umai raki namaripavakotoana; namatauki‐da‐ana e do pea ki 
da; go eu do daua ki tea viragi‐lua‐pavakotoana maga dapala naworaone. 

10Go eu do mari saudoa ki nawota maga, po do midoakidao tea maraki maga: eu 
do muru ki saudoa ki sara p̃aaka kasua maga; nalakena eu do daua ki natano po 
puati a pano. 

11Ragi wanogoe euga wo sui daka dapala nalagi, po do pano, naatam̃oli maga ni 
sogi: waina nakasuaana adeada e pei sup̃e adeada. 

12Nigo Yehovah Sup̃e aginau O, Tea Tapu aginau, ku da doko pae ragi vea mau 
kite? Auga wo da mate mau. Yehovah O, ku dawona ki da eu pei navasap̃otaeana; 
go nigo, Vatu Laketoko O, ku lawosoki ra raki navaratipisei‐kiana. 

13Nigo namatam̃a maga ero dautau liu naga p̃a ta punusi tea waina e sa, go ku 
karai punusi tea waina e dagele, ekasana ku suasua leo punusi tea maga waina 

eu do mari malauweluki, po do punuta doko ragi waina tea sigisigileo e do 
dinomi naatam̃oli waina e leana liu sa? 

14Po do mari naatam̃oli maga eu dapala naika maga ni natasi, dapala nalo 
kakaravi maga, waina eu da peani tea maramara dap̃au ra mau? 

15E do puati tea mamau puti kakada ki tagau, e do puati ra ki kup̃ena aneana, e 
do piragi saisai ki da ki kukuti aneana: go nalakena tea wanogoe e do laelaea, po 
do sokamidi. 

16Nalakena tea wanogoe e do mari naviriana paki kup̃ena aneana, po do dap̃ara 
ki tea ni nap̃o wia paki kukuti aneana; nalakena pae ara naveaniana aneana e 
m̃anopunopu, go tea kaniana aneana e p̃arua. 

17Nalakena tea wanogoe ega wo sila ki kup̃ena aneana, po mari punuvunue 
nalauna maga pitip̃atip̃a, kite? 

Habakuk 2 

1Aga wo lawodu tokora ni navavaigoroana aginau, po dum̃agu lawo ki nau 
tokora vakilagi, go aga wo leogoro naga aga vunusi tea waina nae ega wo noa ki 
nau asa, go aga wo pasadara nasava nalo ni narogokitesaana aginau. 

2Go Yehovah e pasadara au, po naga, P̃a midiri navunusiana, po mari leana ki nia 
ega toko tea welewelea maga, naga tea waina e do sava e mariatae peve a. 

3Nalakena navunusiana e ko doko raki ragi datutakiana, go e mari m̃araverave 
naga ega nopu, go ega wo da sorosoro mau: ma e pe mari daliali, p̃a ko doko raki 
nia; nalakena ega wo umai lomau, ega wo da mari daliali mau. 

4P̃a leo, nap̃op̃ona e pakilagi, e da leana doko asa mau: ma tea leana ega wo mauri 
pae nasaralomau aneana. 

5Go nasogolapaana e pei tea viragi‐sasap̃o. P̃a leo naatam̃oli sikai waina e do 
masau p̃arua ki navei‐nawota‐ana go e marisa maromaro mau. E do mari 
namasauana aneana e p̃elewelea dapala Sheol, go e dapala namateana, e da puka 
mau, ma e do dum̃ana maneana piragi saisai ki nalauna maga mamau puti, go e 
do dum̃ana maneana sara daua ki narei mamau puti. 

6Tea maga mamau puti wanogoe euga wo da pasa maluluaki navasaana dip̃a e, 
po pasa saudoa ki nia, kite? Doko po naga, Ai ki naata waina e do daua ki tea 
waina e da pei tea aneana mau! Pa pa paki seve ragi? Go waina e do dum̃ana 
dape natapetapeana madaga ni nanadisokiana maga! 

7Tea maga waina euga wo kati ko euga ta m̃araverave duleana, go tea maga 
waina euga wo durua ki‐go euga wo da leleo mau kite? Go nigo p̃a wo pei tea 
tapepavakotoana adeada maga. 

8Nalakena nigo ku puapavakoto ki nalauna laapa, namagovai mamau ni narei 
maga waina eu ko doko euga wo puapavakoto ki‐go; nalakena nada ni naatam̃oli, 
go nalakena namaripavakotoana waina e pei tea mariana paki navanua, go paki 
natokoana, go paki tea maga mamau puti waina eu doko asa doko. 

9Ai ki naata waina e dape nataluaana sa paki nasum̃a aneana, naga ega toro vete 
aneana ega toko elagi, naga ega vei tea mautiana pa dua ki nam̃elearu ni tea 
waina e sa! 

10Nigo ku midoakip̃ai namaliereana paki nasum̃a anigo, waina ku daelua narei 
laapa, go ku mari tea sa dip̃a naatam̃a. 

11Nalakena vatu ega wo kuapioso m̃elu p̃aaka, go tea walagoto m̃elu napapa ega 
wo pasadara e. 

12Ai ki naata waina e do davagi natokoana sikai pilake nada, po do lawosoki 
natokoana warua sikai pae namarinaleotageleana! 

13Kuga leo, e da pei tea ki Yehovah ki taua maga mau naga narei maga eu do 
p̃osiwosi raki nakapu, go nalauna maga eu do dum̃ada mari ra eu mawosa m̃oli 
raki tea p̃alo, kite? 

14Nalakena maramana ega vei tea vakavuroana ki naataeana ni nasamasamaana 
ki Yehovah, dapala waina noai maga eu kovagoro natasi. 

15Ai ki naata waina e dua tea ni m̃aladigi ki nia maga namunuana, po sokari a ki 
tea kokona aneana, po mari ra eu matamaloku, naga ega vunusi nam̃alam̃alaana 
adeada! 

16Nigo ku pei tea vakavuroana ki namaliereana oli nasamasamaana: nigo ma p̃a 
munu, po pei tea tapala naata waina e da pei tea tovadaviviana mau: lasa ni 
nam̃elearu ni matua ni Yehovah, ega wo moro liliu paki‐go, go namaliereana sa 
ega wo doko nasamasamaana anigo. 

17Nalakena namaripavakotoana waina e pei tea mariana paki Lebanon ega wo 
kovagoro ko, go namarisakiana ni nalo mauri maga, waina e mari ra eu mataku; 
nalakena nada ni naatam̃oli, go nalakena namaripavakotoana paki navanua, go 
paki natokoana, go paki tea mamau puti waina eu doko asa doko. 

18Ega kasa ki nasup̃e taeana, naga tea wosiwosi kakana e p̃osiwosi asa; go 
nasup̃e takiana, go tea vasapiseiki nasorosoroana maga, naga tea wosiwosi ki 
nawosiana aneana e do pavatu asa, naga ega mari nasup̃e pusa maga? 

19Ai ki naata waina e noa ki nakau, e naga, P̃a tarapa; go ki vatu pusa, P̃a tuleana! 
Tea waia ega wo pasa pisei ki, kite? P̃a leo, e pei tea vulutigoroana ki kold go 
silver, ma namerona e da doko asa mau. 

20Ma Yehovah e doko nasum̃a tapu aneana: maramana mamau ega vunuta 
naraena. 

Habakuk 3 

1Natapasavasaana sikai ki profeta Habakuk, tea ni Sikionoth. 

2Yehovah O, a po dogo narogorogoana nalo kakam̃a, Go a mataku: Yehovah O, p̃a 
vakamauri ki nawosiana anigo, Doko m̃aleoputo ni natau maga, Doko m̃aleoputo 
ni natau maga, Pa mari a ega vei tea ataeana; Ragi ni namaetoana, Pa midoaki 
parati ki namaritadodomiana. 

3Sup̃e e pae Teman umai, Go Tea Tapu Mau e pae tava Paran. Selah. 
Nasamasamaniana aneana e kovagoro nakoroatelagi maga, Go maramana e pura 
ki nasamasamaana aneana. 

4Go namaramalagaana kakana e laga dapala namarama; E peani namearana 
maga eu dawarawara pae nam̃elearuna: Go tokora wanogoe nakasuaana 
aneana, E sili doko asa doko. 

5Nasasanaana sa e pea ki nia pano, Go nam̃elevara vavaga maga eu dave pae 
natuana pano. 

6E lawodu, po dowogi maramana; E leo punusi, po digo lua nalauna maga: Go 
tava toko mau maga, Eu pei tea taperaverakiana, Tava sula doko mau doko maga 
eu kolo pakitano; Napua aneana maga eu doko pae ragi vea mau. 

7A punusi tap̃aup̃au maga ni Kushan eu dogokitesa p̃arua: Tea taugoro‐p̃otae 
maga ni navanua ni Midian eu duruuru. 

8Namaritausuana anigo e dip̃a noaisara maga, Yehovah O, kite? Namaetoana 
anigo e dip̃a noaisara maga, Kite namaritausuana anigo e dip̃a natasi, Waina ku 
sakesaake horse anigo maga, Doko kariot anigo maga ni namautipauriana? 

9Ku sawo lua nala m̃elu dua ki naasu anigo; Navivisaana maga paki naworawora 
maga eu pei navasaana lomau. Selah. Ku dasasai navanua ki noaisara maga. 

10Tava warua maga eu punusi ko, po duruuru; Noai maga eu lelep̃esi po sara 
peravera pano: Malo vakipua e pitua ki nadaleona, Po sike nam̃elearuna maga 
pakilagi. 

11Elo go atelagi ero du dorogo tokora tokoana adeada; Nalakena namarama ni 
natip̃a anigo maga, Go namarama ni naio anigo waina e do laga. 

12Ku surata duaduru navanua doko namaritausuana. Ku atugi nalauna maga ki 
namaetoana. 

13Ku m̃elu pano raki namautipauriana ni narei anigo, Raki namautipauriana ni 
tea vuvuraikiana anigo; Ku atugi nap̃au ni nasum̃a ki tea sigisigileo, Po mari 
pakasa ki laketano kakana e doko lina. Selah. 

14Ku puri sai nap̃au ni m̃aau aneana maga, Ki tiko aneana maga: Eu rumai dakiusi 
suitaviro sikai, Naga euga sui daperavera ki nau: Nalaelaeaana adeada e dapala 
Euga tae dinomi panako ki tea tika. 

15Ku surata duaduru natasi pilake horse anigo maga, Noai warua maga eu do 
lotalota. 

16A dogo, go namaritagu e duruuru, Nagolegu maga ero parivari nalakena 
nadaleo; Namadadaana e sili paki navatugu maga, Go a duruuru doko tokora 
aginau: Naga aga tam̃ate doko raki naaleatia ni narogokitesaana, Waina ega va 
parati ki tea kokona ki gami maga. 

17Napuliva ega wo da pum̃a mau, Go vaine ega wo da dau mau; Nawosiwosiana 
ni oliva ega wo pei tea m̃oli, Go vanua maga euga wo da pitua ki navinaga mau; 
Navata ni shiip ega wo pei tea taeluaana pa dua ki loga; Go navata ni katel ega 
wo da doko kelu maga mau: 

18Ma aga wo laelaea doko Yehovah, Aga wo sokamidi doko Sup̃e ni 
namautipauri‐au‐ana. 

19Yehovah Sup̃e e pei nakasuaana aginau, Go e mari nam̃ele natuagu ero dapala, 
Nam̃ele natua ni diir goroi, Go ega wo mari au aga surata Tokora vakilagi aginau 
maga. Agi nap̃au ni tea vua roroaleo maga, Pilake nagalo maga ni roroaleo. 

Sefaniah 

Sefaniah 1 

1Navasaana ki Yehovah waina e umai pakilina ki Sefaniah, natu ni Kushi, natu ni 
Cedaliah, natu ni Amariah, natu ni Hesekiah, doko naaleatia maga ki Yosiah, natu 
ni Amon, nawota ni Yudah. 

2Kinau aga wo mari puoli ki naleo maga mamau puti m̃elu dua ki navanua, 
Yehovah e noa e. 

3Aga wo mari puoli ki naatam̃oli go nalo mauri; aga wo mari puoli ki manu maga 
ni namalopa, go naika maga ni natasi, go tea tapilagonaana maga pilake tea 
sigisigileo; go aga wo daelua naatam̃oli m̃elu dua ki navanua, Yehovah e noa e. 

4Go aga wo sai ki nam̃elearugu dip̃a Yudah, go dip̃a naatatoko maga mamau puti 
ni Yerusalem; go aga wo daelua namagovai ni Baal m̃elu dua ki tokora waia, go 
nagisa ni tea viri maga waina eu do lotu ki nasup̃e maga; 

5Go tea maga waina eu do lotu ki taua ni nakoroatelagi, doko nam̃asua ni nasum̃a 
maga; go tea maga waina eu do lotu, po do pivisa paki Yehovah, ma eu do pivisa 
pae nagisa ni Malkam; 

6Go tea maga waina eu maradoa liliu m̃elu dua ki Yehovah; go tea maga waina 
eu da laaga Yehovah mau, kite pusuusu ki nia mau. 

7P̃a vunuta doko narae ni Yehovah Sup̃e: nalakena naaleatia ki Yehovah e pei 
m̃aladigi: Yehovah e po mari m̃ata ki naviriana sikai, e po dapugoro tea 
vitautauana aneana maga. 

8Go ega wo pakilina doko naaleatia ni naviriana ki Yehovah, naga aga wo parati 
tea maraki maga, go nawota natuna naanoai maga, go tea maga mamau puti 
waina eu suni tea suniana ni navanua p̃ota. 

9Go naaleatia sikai maau wanogoe aga wo parati tea maga mamau puti waina eu 
dam̃alua kalau nakau tuasila ni namata, waina eu do pakavuro nasum̃a ki tea 
maraki adeada ki namaripavakotoana go namarisoreana. 

10Go ega wo pakilina naaleatia wanogoe, Yehovah e noa e, namarip̃araiana ni 
nakuapiosoana sikai ega wo pei tea rogoana pae namatapua ni naika, go 
nalalagaarovaana sikai pae taleva kerua, go natukitukiana warua sikai pae tava 
maga. 

11Kuga lalagaarova, nimu naatatoko maga ni Maktesh, nalakena tea sosori maga 
eu da moro doko mau: tea maga mamau puti waina eu do dowogi silver eu pei 
tea taeluaana. 

12Go ega wo pakilina ragi sikai maau wanogoe, naga aga wo puati nasulu maga 
po leousiusi Yerusalem; go aga wo parati naatam̃oli maga waina eu doko m̃oli 



1770 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

doko, waina eu do noa doko nap̃op̃oda, Yehovah ega wo da mari tea waina e p̃ia, 
kite tea waina e sa mau. 

13Go naloriki adeada maga euga wo pei natapepavakotoana sikai, go nasum̃a 
adeada maga euga wo pei maso maladi sikai: io, euga wo davagi nasum̃a maga, 
ma euga wo da doko ara mau; go euga wo lawo roara ni vaine maga, ma euga wo 
da munu waine kakana mau. 

14Naaleatia warua ki Yehovah e pei m̃aladigi, e pei m̃aladigi, go e do mari 
m̃araverave, nadaleo ni naaleatia ki Yehovah; naatam̃oli kasua ega wo kua ki 
nakuaana warua sa tokora wanogoe. 

15Naaleatia wanogoe e pei naaleatia sikai ni namaritausuana, naaleatia sikai ni 
nariesokiana go narogokitesaana, naaleatia sikai ni namarisakiana go navei‐
maso‐maladiana, naaleatia sikai ni namaligo go namaligoligo, naaleatia sikai ni 
napopouru maga, go namaligo madaga. 

16Naaleatia sikai ni paiga go ni naviosoana ni navakalo, dip̃a natokoana ni p̃aaka 
maga, go dip̃a tokora vakilagi maga. 

17Go aga wo mari narogokitesaana ega wo doko naatam̃oli maga, naga euga wo 
surata dakiusi naatam̃oli kesa maga, nalakena eu po mari naleo sa dip̃a Yehovah; 
go nadada ega wo pei tea takiana pano dapala nam̃otam̃ota, go nap̃okasida 
dapala natap̃ata. 

18Silver adeada go kold adeada euga wo da mariatae mauti ra mau, doko 
naaleatia ni namaritausuana ki Yehovah; ma nakapu ni natotowokasua‐ana 
aneana ega wo gani puoli ki navanua mamau: nalakena nae ega wo mari sa sa ki 
tea maga mamau puti waina eu doko navanua. 

Sefaniah 2 

1Kuga tum̃amu piragi saisai ki mu, io, kuga saisai, nimu nalauna O, waina ku dika 
ki namaliereana; 

2Pea ki kuga vei tea kopasiluaana pano dapala nap̃olaga, pea ki namaetoana 
kasua ki Yehovah ega wo pakilina ki mu, pea ki naaleatia ni namaritausuana ki 
Yehovah ega wo pakilina ki mu. 

3Kuga laaga Yehovah, nimu tea matemate maga mamau puti ni maramana, 
waina ku do mari pataka ni natip̃akiana aneana maga; kuga laaga 
namarinaleoleanaana, kuga laaga namatemateana: mase ku pe vei tea 
tasurukiana naaleatia ni namaetoana ki Yehovah. 

4Nalakena Casa ega wo pei tea toropusiana, go Ashkelon ega wo pei maso maladi 
sikai: euga wo kopasi lua narei ni Ashdod doko aleati matua, go Ekron ega wo 
pei tea vaku‐dakatiana. 

5Ai ki mu naatatoko maga ni elau, nalauna ni Kaftor! Navasaana ki Yehovah e 
dip̃a mu, Kanaan O, navanua ni Filistine maga; aga wo mari puoli ki‐go, naga 
naatam̃oli ega wo dika. 

6Go taleva ni elau ega wo pei napega maga, tea ki tea leo parati ki shiip maga, go 
loga maga raki navata maga. 

7Go elau ega wo pei naveaniana ki namagovai ni nasum̃a ni Yudah; euga wo 
pagani navata adeada maga asa: doko nasum̃a maga ni Ashkelon euga wo one 
natano asa doko ragi melu maga; nalakena Yehovah Sup̃e adeada e do midoaki 
parati ki da, go ega wo moro piragi liliua ki tea vuapavakotoana adeada maga. 

8A po dogo navasadaoana ni Moab, go navasapinoakiana maga ki Ammon natuna 
maga, waina eu po pasa pinoa ki narei aginau asa, po dum̃ada pasa pakavakae 
dip̃a ra nalo ni kokoi adeada. 

9Nalakena tea wanogoe, dapala waina a mauri doko, Yehovah ki taua maga, Sup̃e 
ki Israel, e noa e, lomau Moab ega wo dakiusi Sodom, go Ammon natuna maga 
dakiusi Comorrah, navanua sikai ni nataputea vivitip̃a go m̃oru natasimena 
maga, go maso maladi sikai pa pa po du mau du: namagovai ni narei aginau euga 
wo mari sa sa ki da, go namagovai ni nalauna aginau euga wo peani ra. 

10Tea wanogoe ega wo pakilina ki da, nalakena nap̃op̃ovakilagiana adeada, 
nalakena eu po pasa pinoa po pasa pakavakae dip̃a narei ki Yehovah ki taua 
maga. 

11Yehovah ega wo pei tea ni namatakuana warua paki da: nalakena nae ega wo 
mari m̃oli ki sup̃e maga mamau puti ni maramana. Go naatam̃oli maga euga wo 
lotu ki nia, euga sikasikai doko tokora adeada, navanua maga mamau puti ni 
nalauna maga. 

12Go nimu ma, tea ni Ethiopia O, kuga wo pei tea atugiana ki lova aginau. 

13Go ega wo sai ki nam̃elearuna dip̃a north, po mari sa sa ki Assiria; po mari 
Nineveh ega wo pei maso maladi sikai, ega wo garagara dapala masop̃alo sikai. 

14Go navata maga euga wo one natano m̃aleoputo kakana, nalo mila maga 
mamau puti ni namalasi: pelikan go porkupaine eroga wo lawo doko elagi ni 
nakau walagoto kakana maga: tipaga ega wo do p̃asasa namata leoduru maga; 
reven ega wo do p̃iri nakau tuasila maga: nalakena e po mari nawosiana ni nakau 
sidar e doko m̃oli doko. 

15Tea wanogoe e pei natokoana ni nalaelaeaana waina e doko m̃oli doko, waina 
e noa doko nap̃op̃ona, Kinau a doko, go tea p̃ota e da doko mau waina e pei kerua 
kakagu: nae e po pei maso maladi sikai, tokora waina nalo mila maga ni namalasi 
eu do one natano asa! Sara naata waina eu do surata liu sa pano, eu do pasa 
saudoa po do puluvulua ki nam̃elearuda. 

Sefaniah 3 

1Ai ki tea vei p̃auluulu go tea loa, natokoana waina e do diesoki! 

2Nae e da dogo parati ki nadaleo mau; nae e da dape natapavanauana mau; nae 
e da pavatu Yehovah mau; nae e da disu paki m̃aladigi ki Sup̃e aneana mau. 

3Tea maraki aneana maga waina eu doko m̃aleoputo kakana eu pei laion maga 
waina eu do uru; tea vasap̃otae aneana maga eu pei wulf maga ni ragi melu; eu 
da doropusi te navatu ni tea katip̃oraeana e doko pa pa paki malip̃ogi mau. 

4Profeta aneana maga eu pei tea mari lagilagi go naatam̃oli vei malauweluki 
maga: tea viri aneana maga eu mari m̃oli ki tokora tapu, eu po mari pavakoto ki 
nawotaeana. 

5Yehovah waina e doko m̃aleoputo kakana e leana; e da mari dagele mau; sara 
malip̃ogi navasap̃otaeana aneana e doko lina, e da mamale asa mau; ma tea 
tagele e da atae namaliereana mau. 

6A po daelua nalauna maga, tokora vakilagi adeada maga eu pei maso maladi; a 
po mari napua lapa adeada maga eu p̃alo, naga naata sikai e da surata pae ara 
mau: natokoana adeada maga eu po mavunuvunu, naatam̃oli e dika ara, 
naatatoko sikai e da doko ara mau. 

7Kinau a naga, Lomau ega wo matau ki nau, ega wo dogo parati ki 
natapavanauana; go ega wo da malio ki nia mau nalo ni tea mamau puti waina a 
po pasa parati ki nia asa; ma eu mari m̃araverave, po mari sa ki puti namariana 
adeada maga. 

8Nalakena tea wanogoe kuga ko doko raki nau, Yehovah e noa e, pa pa paki 
naaleatia waina aga wo duleana asa dapala nanoasokisokiana sikai: nalakena 
namidoaki‐p̃otae‐ana aginau e pei naga aga wo piragi saisai ki nalauna maga, 
naga aga wo saisai ki namarakiana maga, naga aga taki namaritausuana aginau 
doko ara, navivitinuana ni namaetoana mamau aginau; nalakena maramana 
mamau ega wo pei tea kani‐dinomi‐ana ki nakapu ni natotowo‐kasua‐ana 
aginau. 

9Nalakena ragi wanogoe aga wo dua narei maga masileo wia sikai, naga euga 
mamau puti soso nagisa ni Yehovah, po maneana suasua ki p̃op̃o sikai maau. 

10Tea tatago aginau maga, natu nagoroi ni tea veravera aginau maga, euga wo 
pae taleva ni noaisara maga ni Ethiopia, euga wo piragi navituaana aginau umai. 

11Naaleatia wanogoe p̃a wo da maliere mau nalakena namariana maga waina ku 
po mari p̃auluulu dip̃a au asa: nalakena ragi wanogoe aga wo disua ki lua 
naatam̃oli anigo m̃elu dua ki m̃aleoputo kakam̃a pano, waina nap̃op̃oda eu 
pakilagi, waina eu do dum̃ada sorosoro ki da, go nap̃op̃om̃a ega ta moro pakilagi 
mau, doko tava tapu aginau. 

12Ma aga wo doropusi narei sikai waina eu doko sa doko, po pei tea tika, euga 
toko m̃aleoputo kakam̃a, go nara euga wo pavatu nagisa ni Yehovah. 

13Namagovai ni Israel waina e doko euga wo da mari dagele mau, kite pasa 
nasorosoroana mau; go namena sikai ni navasasoreana ega wo da pei tea 
vap̃aiana doko nawokada mau: ma euga wo ganikani po one natano one, go te 
naata ega wo da mari ra euga mataku mau. 

14P̃a lega, Sion natuna nagoroi O; p̃a rarasa, Israel O; p̃a sokamidi po laelaea ki 
nap̃op̃o mamau, Yerusalem natuna nagoroi O. 

15Yehovah e po dape lua navasap̃otaeana maga pakigo, e po kopa lua tea kokona 
kigo: nawota ni Israel, Yehovah nogo, e doko m̃aleoputo kakam̃a; p̃a ta moro 
matau ki tea sa mau. 

16Doko naaleatia wanogoe ega wo pei tea noaana paki Yerusalem, P̃a ta mataku 
mau: Sion O, nam̃elearum̃a maga euga ta manainai mau. 

17Yehovah Sup̃e anigo e doko m̃aleoputo kakam̃a, tea kasua mau waina ega wo 
mautipauri: nae ega wo laelaea ako pilake nalaelaeaana, ega wo mari pau ki‐go 
doko nadodomiana aneana, ega wo laelaea ako ki nalegaana maga. 

18Aga wo piragi saisai ki tea maga waina eu dogokitesa raki nasaisaiana tapu, 
waina eu pei tea anigo: naga p̃a wo da dapetape navasapinoakiana mau. 

19P̃a leo, doko ragi wanogoe aga wo mari puoli ki tea maga mamau puti waina 
eu do diesoki ko: go aga wo mauti tea vei pito, po piragi soki tea waina e pei tea 
kopasiluaana; go aga wo doa namaliereana adeada ega vei nasamasamaana, go 
euga wo peani nagisa sikai usuraki maramana mamau. 

20Doko ragi wanogoe aga wo piragi mu liliu umai sara naatamoli animu,Aga 
marimu kuga vei te adaeana maraman mamau,Go aga mai naveaniana animu ega 
moro Parualiu Yehovah e noa e. 

Hakai 

Hakai 1 

1Doko natau kerua ki nawota Darius, atelagi kelatesa kakana, nakup̃a vea ni 
atelagi, navasaana ki Yehovah e pae nawoka ni profeta Hakai umai paki 
Serubabel natu ni Shealtiel, tea maramara ni Yudah, go paki Yoshua natu ni 
Yehosadak, tea viri warua liu, 

2po naga, Yehovah ki taua maga e noa dapala nea, e naga, Narei waia eu naga, E 
ko da pei ragi kakana naga nasum̃a ki Yehovah ega vei tea tavagiana. 

3Go navasaana ki Yehovah e pae nawoka ni profeta Hakai umai, po naga, 

4Nimu O, e pei ragi wia sikai naga kuga tum̃amu doko nasum̃a ni napapa animu 
maga, ragi waina nasum̃a waia e sapuraki one, kite? 

5Nalakena tea wanogoe Yehovah ki taua maga e noa dapala nea, e naga, Kuga 
midoakiusiusi napua animu maga. 

6Nimu ku sapura ki p̃arua, po dagaukotovi tea kiki: ku ganikani, ma ku da puka 
mau; ku munu, ma ku da puka asa mau; ku dum̃amu sugoro mu, ma te naata e 
da pivitinu mau; go tea waina e p̃osiwosi raki namoriana, e dape namoriana naga 
ega vai a nala masai sikai. 

7Yehovah ki taua maga e noa dapala nea, e naga, Kuga midoakiusiusi napua 
animu maga. 

8Kuga sake pano paki tava, po dape nakau umai, po davagi nasum̃a; naga aga 
maro asa, go naga aga vei tea samasamaniana, Yehovah e noa e. 

9Ku laaga tea warua, go kuga leo, e po pei tea kiki; go ragi waina ku dape a umai 
paki esum̃a, kinau a sui a. Ekasana? Yehovah ki taua maga e noa e. Nalakena 
nasum̃a aginau waina e sapuraki one, ragi waina nimu ku mari gonakona 
nasum̃a animu maga. 

10Nalakena tea wanogoe nakoroatelagi waina e doko elagi ki mu e mauti usa 
kakana, go natano e mauti navinagana. 

11Go kinau a soso nagaragaraana sikai e umai paki navanua, go paki tava maga, 
go paki korn, go paki waine, go paki naroro, go paki tea waina natano e pitua ki 
nia, go paki naatam̃oli, go paki katel, go paki nawosiana mamau puti ni 
nam̃elearu maga. 

12Ragi wanogoe Serubabel natu ni Shealtiel, go Yoshua natu ni Yehosadak, tea 
viri warua liu, nara ma tea ni tea viragi‐lua‐pavakotoana maga waina eu pei tea 
viragi‐liliuakiana, eu dogo parati ki nadaleo ni Yehovah Sup̃e adeada, go 
navasaana maga ki profeta Hakai, waina Yehovah Sup̃e adeada e dip̃aki nia asa; 
go narei eu mataku narae ni Yehovah. 

13Go Hakai tea tautauana ki Yehovah, e pasa paki narei ki navitaua ki Yehovah, 
po naga, Kinau a sikoti mu doko, Yehovah e noa e. 

14Go Yehovah e surupugoni nap̃op̃o ni Serubabel, natu ni Shealtiel, tea 
maramara ni Yudah, go nap̃op̃o ni Yoshua, natu ni Yehosadak, tea viri warua liu, 
go nap̃op̃o ni tea ni tea viragi‐luapavakotoana maga waina eu pei tea viragi‐
liliua‐kiana; go eu rumai po p̃osiwosi nasum̃a ki Sup̃e adeada, Yehovah ki taua 
maga. 

15E pei nakup̃a kerualima dua tamate pati ni atelagi kelatesa, natau kerua ki 
nawota Darius. 

Hakai 2 

1Doko atelagi kelarua, nakup̃a kerualima dua tamate sikai kakana, navasaana ki 
Yehovah e pae nawoka ni profeta Hakai umai, po naga, P̃a vasa paki Serubabel, 

2natu ni Shealtiel, tea maramara ni Yudah, go paki Yoshua, natu ni Yehosadak, 
tea viri warua liu, go paki tea ni tea viragi‐lua‐pavakotoana maga waina eu pei 
tea viragi‐liliua‐kiana, po naga, 

3Naatam̃oli sei e doko m̃aleoputo kakamu waina e punusi nasamasamaana vea 
ni nasum̃a waia? Go ku punusi a e dapale sava ragi waia? E da pei tea midoakiana 
namatamu maga naga e pei tea m̃oli mau, kite? 

4Ma p̃a kasua, Serubabel O, Yehovah e noa e; go p̃a kasua, Yoshua O natu ni 
Yehosadak, tea viri warua liu; go kuga kasua nimu narei maga mamau puti ni 
navanua, Yehovah e noa e, go kuga wosiwosi: nalakena kinau a sikoti mu doko, 
Yehovah ki taua maga e noa e, 

5Pataka ni navasasokiana waina a mari a paki mu, ragi waina ku m̃elu dua ki 
Ityipt umai, go naatagu e doko m̃aleoputo kakamu doko: kuga ta mataku mau. 

6Nalakena Yehovah ki taua maga e noa dapala nea, e naga, Ragi kiki waia aga wo 
moro paka sikai durua ki nakoroatelagi maga, go maramana, go natasi, go natano 
garagara; 

7Go aga wo durua ki nalauna maga mamau puti, go tea masauniana maga ni 
nalauna maga mamau puti euga wo umai, go aga wo pakavuro nasum̃a waia ki 
nasamasamaana, Yehovah ki taua maga e noa e. 

8Silver e pei aginau, go kold a pei aginau, Yehovah ki taua maga e noa e. 

9Nasamasamaana ni nasum̃a waia ragi edaku ega wo p̃arua liu tea ni ragi vea, 
Yehovah ki taua maga e noa e: go doko tokora waia kinau aga wo pitua ki 
natam̃ateana asa, Yehovah ki taua maga e noa e. 

10Doko nakup̃a kerualima dua tamate pati ni atelagi keloveti, doko natau kerua 
ki Darius, navasaana ki Yehovah e pae nawoka ni profeta Hakai umai, po naga, 

11Yehovah ki taua maga e noa dapala nea, e naga, Kuga vusuusu ki tea viri maga 
nalo ni nawotaeana, kuga naga, 

12Naata sikai e pe tape nap̃okasi tapugoroana e pe toko natua ni sugoro 
kovagoro aneana, go natua ni sugoro kovagoro aneana e pe kisidogo bred, kite 
tea veniana, kite waine, kite naroro, kite te nap̃okasi, tea wanogoe e pe wo pei 
tea vaka‐taputapu‐kiana asa, kite? Go tea viri maga eu pasadara, po naga, Ee. 

13Go Hakai e naga, Naata sikai waina e pe loa nalakena nap̃atoko mate sikai, e pe 
kisidogo tea maga wanogoe sikai kakada, e pe wo pei tea mariana e pe wo loa 
asa, kite? Go tea viri maga eu pasadara, po naga, Ega wo loa. 

14Go Hakai e pasadara, po naga, Dapala nogoe narei waia, go dapala nogoe 
nalauna waia doko namatagu, Yehovah e noa e; go dapala nogoe sara nawosiana 
ni nam̃elearuda maga; go tea waina eu pitua ki nia tokora wanogoe, nae ma e 
loa. 

15Ma kuga midoakiusiusi tea waia, a pavara ni mu asa, pae naaleatia waia go pa 
pa pa. Ragi waina vatu sikai e ko da pei tea toropusiana elagi ni vatu sikai 
nasum̃a tapu ki Yehovah, namauriana animu e dapale sava? 

16Doko ragi maga wanogoe, ragi waina tea sikai e pa punusi taua sikai ni totowo 
rualima dua, ma totowo rualima sikai maau e doko; ragi waina tea sikai e pa 
punusi m̃oru ni waine naga ega vautu totowo ni lasa rualima lima, ma totowo ni 
lasa rualima dua maau e doko. 

17Kinau a atugi mu go nawosiana mamau puti ni nam̃elearumu maga ki 
namakukuana go ki navusivusigaana, go ki usa ni vatu; ma ku da maradoa liliu 
paki nau mau, Yehovah e noa e. 

18Kuga midoakiusiusi nalo ni naaleatia maga waina euga wo umai, a pavara ni 
mu asa, pae naaleatia rualima dua tamate kevati ni atelagi keloveti, pae naaleatia 
waina laketano ni nasum̃a tapu ki Yehovah e pei tea nadikiana; kuga 
midoakiusiusi a. 

19Mase napati ni korn e pe wo do puoli nasum̃a ni korn, go vaine, go nakau 
napuliva, go pomekranet, go nakau oliva eu pe wo do mauti nawada, kite? Pae 
naaleatia waia go pa pa pa kinau aga wo pasap̃ia ki mu. 

20Go doko naaleatia rualima dua tamate pati ni atelagi, navasaana ki Yehovah e 
umai paki Hakai sala kerua, po naga, 

21P̃a vasa paki Serubabel, tea maramara ni Yudah, po naga, Kinau aga wo durua 
ki nakoroatelagi maga go maramana: 

22Go aga wo dap̃olosiwo ki malo tasake ni namarakiana maga, go aga wo mari 
puoli ki nakasuaana ni namarakiana maga ni nalauna maga; go aga wo 

dap̃olosiwo ki kariot maga, go ki tea maga waina eu sakesaake ara; go horse 
maga go tea sakesaake ara maga euga wo dowo, sara naata ki lova ki taina. 

23Doko naaleatia wanogoe, Yehovah ki taua maga e noa e, kinau aga wo piragi 
lua ko, Serubabel tea suasua aginau O, natu ni Shealtiel, Yehovah e noa e, go aga 
wo mari ko p̃a wo dapala tea vulusoki sikai: nalakena kinau a matadoa ko, 
Yehovah ki taua maga e noa e. 

Sekariah 

Sekariah 1 

1Atelagi kelatolu, natau kerua ki Darius, navasaana ki Yehovah e umai paki 
Sekariah natu ni Berekiah, natu ni profeta Iddo, 

2e naga, Yehovah e maeto p̃arua ki tamamu maga. 

3Nalakena tea wanogoe p̃a noa ki da, Yehovah ki taua maga e pasa dapala nea: 
Kuga moro liliu umai punusi au, Yehovah ki taua maga e noa e, go kinau aga wo 
moro liliu punusi mu, Yehovah ki taua maga e noa e. 

4Kuga ta dakiusi tamamu maga mau, waina profeta vea maga eu pioso paki da, 
po naga, Yehovah ki taua maga e noa dapala nea, Kuga liliu ragi waia pa dua ki 
napua sa animu maga, go pa dua ki natomariana sa animu maga: ma eu da daki 
dorogo mau, kite dogo parati ki nau mau, Yehovah e noa e. 

5Tamamu maga nara wai? Go profeta maga, nara euga wo mauri pa pa po du mau 
du, kite? 

6Ma navasaana aginau maga, go natawonakiana aginau maga, waina a pitip̃aki 
asa paki tea suasua aginau profeta maga, nara eu da pa parati ki tamamu maga, 
kite? Go eu maradoa, po naga, Dapala waina Yehovah ki taua maga e midoaki nia 
naga ega mari paki gami asa, pataka ni napua aginami maga, go pataka ni 
natomariana aginami maga, dapala nogoe e po mari a paki gami. 

7Naaleatia kerualima dua tamate pati ni atelagi kerualima sikai tamate sikai, 
waina e pei atelagi Shebat, natau kerua ki Darius, navasaana ki Yehovah e umai 
paki Sekariah natu ni Berekiah, natu ni profeta Iddo, 

8e naga, A punusi doko p̃ogi, go p̃a leo, naatam̃oli sikai e do sakesaake horse 
miala sikai; go e lawodu m̃aleoputo ni nakau nasara maga waina eu doko etano; 
go horse maga eu doko natakuna, tea miala, go tea mimiala, go tea tare. 

9Go a naga, Yehovah aginau O, tea maga waia eu pei nasava? Go agelo waina e 
pasa ki nau, e naga, Aga wo pisei ki‐go tea maga waia eu pei nasava. 

10Go naatam̃oli waina e lawodu m̃aleoputo ni nakau nasara maga, e pasadara po 
naga, Tea maga waia eu pei tea maga waina Yehovah e dip̃aki lua ra umai naga 
euga surata papiliu usuraki maramana. 

11Go eu pasadara agelo ki Yehovah waina e lawodu m̃aleoputo ni nakau nasara 
maga, po naga, Au surata papiliu usuraki maramana, go p̃a leo, maramana 
mamau e du dorogo, go e dam̃ate doko. 

12Go agelo ki Yehovah e pasadara po naga, Yehovah ki taua maga O, pa pa paki 
seve ragi p̃a wo da peani namaritadodomiana paki Yerusalem, go paki 



1779 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

natokoana maga ni Yudah, naga ku peani namaritausuana dip̃a ra natau rualima 
larua waia? 

13Go Yehovah e pasadara agelo waina e pasa ki nau, ki navasaana wia maga, eu 
pei navasapakavakaleana. 

14Go agelo waina e pasa ki nau, e noa ki nau, e naga, P̃a vioso, po naga, Yehovah 
ki taua maga e noa dapala nea: Kinau a dotowo kasua nalo ni Yerusalem, go nalo 
ni Sion, ki natotowo‐kasua‐ana warua. 

15Go a maeto p̃arua ki nalauna maga waina eu dam̃ate doko: nalakena a pea 
maeto kiki ma nara eu mari au a maeto p̃arua. 

16Nalakena tea wanogoe Yehovah e noa dapala nea: Kinau a moro liliu paki 
Yerusalem pilake namaritadodomiana maga; nasum̃a aginau ega wo pei tea 
tavagiana asa, Yehovah ki taua maga e noa e, go natali totowo sikai ega wo pei 
tea saikiana pano elagi ni Yerusalem. 

17P̃a moro pioso, po naga, Yehovah ki taua maga e noa dapala nea: Natokoana 
aginau maga euga wo moro disu p̃ia po p̃arua; go Yehovah ega wo moro 
pakavakale Sion, go ega wo moro matadoa Yerusalem. 

18Go a sike namatagu maga po leo punusi, go p̃a leo, napati nap̃au eu pati. 

19Go a noa ki agelo waina e pasa ki nau, a naga, Tea maga waia eu pei nasava? Go 
e pasadara au, po naga, Tea maga waia eu pei napati nap̃au maga waina eu 
daperavera ki Yudah, go ki Israel, go Yerusalem. 

20Go Yehovah e pisei ki nau mataisau eu pati. 

21Go a naga, Tea maga waia eu rumai naga euga mari nasava? Go e pasa, po naga, 
Tea maga waia eu pei napati nap̃au maga waina eu daperavera ki Yudah, dapala 
waina te naata sikai e da sike nap̃auna mau: ma tea maga waia eu rumai naga 
euga kopasi lua ra, naga euga nadi ki lua napati nap̃au ni nalauna maga, waina 
eu sike napati nap̃auda dip̃a navanua ni Yudah naga euga taperavera ki nia. 

Sekariah 2 

1Go a sike namatagu maga po leo punusi, go p̃a leo, naatam̃oli sikai go natali 
totowo sikai e doko nam̃elearuna. 

2Go a naga, P̃a vaki esava? Go e noa ki nau, e naga, Aga va dowogi Yerusalem, 
naga aga atae naweleweleana kakana, go navarauana kakana. 

3Go p̃a leo, agelo waina e pasa ki nau e dave pano, go agelo p̃ota sikai e umai po 
sua e. 

4Po noa ki nia, e naga, P̃a sava, p̃a vasa paki natureai waia, po naga, Ega wo doko 
naga Yerusalem ega takiusi natokoana maga waina eu dika ki p̃aaka maga, 
nalakena nalapalapaana ni naatam̃oli go ni katel waina eu doko asa doko. 

5Nalakena kinau, Yehovah e noa e, aga wo maneana pei nakoro ni nakapu vavaga 
dalivirigoro e, go aga wo pei tea samasamaniana m̃aleoputo kakana. 

6Ho! Ho! Kuga sava dua ki navanua ni north, Yehovah e noa e: nalakena a 
daperavera ki mu dapala nalagi pati ni nakoroatelagi, Yehovah e noa e. 

7Ho Sion, p̃a sava pano, nigo waina ku doko sikoti Babelon natuna nagoroi. 

8Nalakena Yehovah ki taua maga e noa dapala nea: Nasamasamaana aneana e 
dip̃aki lua au pano paki nalauna maga waina eu mari sa ki‐go: nalakena tea waina 
e do mari dip̃a ko, e do kisidogo atolu matana. 

9Nalakena p̃a leo, aga wo nuanua ki nam̃elearugu ara, go euga wo pei tea vuti‐
luapavakotoana sikai ki tea suasua adeada maga: go kuga wo atae naga Yehovah 
ki taua maga e dip̃aki lua au umai. 

10P̃a lega po laelaea, Sion natuna nagoroi O: nalakena p̃a leo, aga valoti go aga 
wo doko m̃aleoputo kakam̃a, Yehovah e noa e. 

11Go nalauna laapa euga wo puluti Yehovah naaleatia wanogoe, po pei narei 
aginau: go aga wo doko m̃aleoputo kakam̃a, go p̃a wo atae naga Yehovah ki taua 
maga e po dip̃aki lua au umai punusi ko. 

12Go Yehovah ega wo peani pioli ki Yudah, ega vei matele aneana navanua tapu, 
go ega wo moro matadoa Yerusalem. 

13Sara naatam̃oli, kuga vunuta narae ni Yehovah: nalakena e darasake m̃elu dua 
ki tokora tokoana tapu aneana. 

Sekariah 3 

1Go e pisei ki nau Yoshua, tea viri warua liu, e lawodu narae ni agelo ki Yehovah, 
go Satan e lawodu nam̃elearuna ni matua naga ega vei tea vasa dip̃a e. 

2Go Yehovah e noa ki Satan, e naga, Yehovah ega vasa kasua ki‐go, Satan O; io, 
Yehovah waina e matadoa Yerusalem ega vasa kasua ki‐go: tea waia e da pei 
naseati waina e pei tea vualuaana m̃elu dua ki nakapu vavaga, kite? 

3Go Yoshua e pei tea sugoroana ki tea suniana loa sa, go e lawodu narae ni agelo 
wanogoe. 

4Go e pasadara po noa ki tea maga waina eu lawodu naraena, e naga, Kuga vualua 
sugoro loa kiana. Go e noa paki nia, e naga, P̃a leo, a po mari 
namarinaleotageleana anigo e m̃elu dua ki‐go pano, go aga wo sugoro ko ki tea 
suniana wia lua. 

5Go a naga, Euga sawa ki tap̃au vivisiana dare sikai ega toko nap̃auna. Go dapala 
nogoe eu sawa ki tap̃au vivisiana dare sikai e doko nap̃auna, po sugoro e ki tea 
suniana maga; go agelo ki Yehovah e lawodu m̃aladigi. 

6Go agelo ki Yehovah e pasa parati ki Yoshua, po naga, 

7Yehovah ki taua maga e noa dapala nea: Waina ku pe surata napua aginau maga, 
go waina ku pe vavaigoro navasaparatikiana aginau, ragi wanogoe p̃a wo moro 
pasa p̃otae nasum̃a aginau, po moro pavaigoro roara ni nasum̃a aginau maga, go 
aga wo dua ko tokora sikai m̃aleoputo ni tea maga waia waina eu lawodu 
m̃aladigi. 

8P̃a rogo ragi waia, Yoshua tea viri warua liu O, nimu ma taim̃a tea viri maga 
waina eu dasake naraem̃a; nalakena nara eu pei naatam̃oli maga waina eu pei 
tea ni navaivaiana sikai: p̃a leo, aga wo piragi lua tea suasua aginau, Arana, umai. 

9Nalakena p̃a leo, vatu waina a lawo ki nia narae ni Yoshua; vatu sikai e peani 
namatana eu larua: p̃a leo, aga wo dae midiri tea tae‐midiriana kakana asa, 
Yehovah ki taua maga e noa e, go aga wo kasi lua namarinaleotageleana ni 
navanua wanogoe naaleatia sikai maau. 

10Doko naaleatia wanogoe, Yehovah ki taua maga e noa e, sara naatam̃oli 
sikasikai kakamu ega soso tea ni m̃aladigi ki nia paki melu ni vaine go melu ni 
nakau napuliva. 

Sekariah 4 

1Go agelo waina e pasa ki nau, e moro umai po pulevule au, dapala naatam̃oli 
waina e pei tea vulevuleana m̃elu dua ki namaturuana aneana. 

2Go e noa ki nau, e naga, Ku punusi nasava? Go a naga, A po leo punusi, go p̃a leo, 
nakau ni nasulu sikai ni kold, go siloa kakana e doko nam̃asua kakana, go nasulu 
larua kakana eu doko asa; ara larua eu paki nasulu maga sikasikai waina eu doko 
nam̃asua kakana maga: 

3Go nakau oliva dua pisari a, sikai e doko taleva ni matua ni siloa, go kerua e 
doko taleva ni mawiri kakana. 

4Go a pasadara po noa ki agelo waina e pasa ki nau, a naga, Nawota aginau, tea 
maga waia eu pei nasava? 

5Go agelo waina e pasa ki nau e pasadara po noa ki nau, e naga, Nigo ku da atae 
tea maga waia eu pei nasava kite? Go a naga, Ee, nawota aginau. 

6Go e pasadara po noa ki nau, e naga, Tea waia e pei navasaana ki Yehovah paki 
Serubabel, e naga, Ega ta pae namarimatuaana mau, kite pae nakasuaana, ma 
ega vae naatagu, Yehovah ki taua maga e noa e. 

7Nigo ku pei sei, tava warua O? Narae ni Serubabel p̃a wo pei malo matemate 
sikai: go ega wo piragi lua vatu ni nap̃auna umai pilake nararasaana, po naga, 
Nasaup̃iaana, nasaup̃iaana. 

8Go navasaana ki Yehovah e moro umai paki nau, e naga, 

9Nam̃elearu maga ni Serubabel eu lawo ki laketano ni nasum̃a waia; go 
nam̃elearuna maga eroga wo moro mari sua e; go p̃a wo atae naga Yehovah ki 
taua maga e dip̃aki lua au umai punusi ko. 

10Nalakena sei e midoaki p̃alo ki naaleatia ni naleo kiki maga? Nara euga wo 
laelaea, po punusi natali totowo doko nam̃elearu ni Serubabel, tea larua 
wanogoe, waina eu pei namata maga ki Yehovah; eu do sava papiliu usuraki 
maramana mamau. 

11Go kinau a pasadara, po noa ki nia, a naga, Nakau oliva dua waia ero pei nasava, 
waina ero doko taleva ni matua ni nakau ni nasulu go taleva ni mawiri kakana? 

12Go a pasadara sala kerua, po noa ki nia, po naga, Ara ni nakau oliva dua waia 
ero pei nasava waina ero doko nap̃irikia ni nagole dua ni kold, waina naroro ni 
kold e do dum̃ana sara pae ara pano? 

13Go e pasadara au, po naga, Nigo ku da atae tea maga waia eu pei nasava kite? 
Go a naga, Ee, nawota aginau. 

14Go e naga, Tea maga waia ero pei tea vuvuraikiana dua waina ero lawodu 
pisari Yehovah ni maramana mamau. 

Sekariah 5 

1Go a moro sike namatagu maga, po leo punusi, go p̃a leo, tusi lulukiana sikai 
waina e do sale pano. 

2Go e noa ki nau, e naga, Ku punusi nasava? Go a pasadara, po naga, A punusi 
tusi lulukiana sikai waina e do sale pano; navarauana kakana e pei kubit rualima 
dua, go naweleweleana kakana e pei kubit rualima sikai. 

3Go e noa ki nau, e naga, Tea waia e pei navasasakiana waina e do m̃elu pano 
paki narae ni maramana mamau: go sara naatam̃oli waina eu do panako, euga 
wo pei tea taeluaana m̃elu dua ki nia pano, pataka ni taleva sikai; go sara 
naatam̃oli waina eu do pasa sa ki, euga wo pei tea taeluaana m̃elu dua ki nia 
pano, pataka ni taleva kerua. 

4Aga wo mari a ega tave pano, Yehovah ki taua maga e noa e, go ega wo sili 
nasum̃a ki tea vanako, go nasum̃a ki tea waina e do pivisa sorosoro pae nagisagu: 
go ega wo doko m̃aleoputo ni nasum̃a aneana doko, go ega wo gani dinomi a 
pilake nakau kakana maga go vatu kakana maga. 

5Go agelo waina e pasa ki nau e m̃elu pano, go e noa ki nau, e naga, P̃a sike 
namatam̃a maga, po punusi tea waia waina e do m̃elu pano e pei nasava. 

6Go a naga, E pei nasava? Go e naga, Tea waia e pei efah waina e do m̃elu pano. 
Go e moro naga, Tea waia e pei naleo‐punusi‐ana adeada usuraki navanua 
mamau: 

7(Go p̃a leo, eu dape dakati wogoro ni led:) Go tea waia waina e do dasake doko 
ekopu ni efah e pei nagoroi sikai. 

8Go e naga, Tea waia e pei Nasigisigileoana; go e dosiva ki nia siwo paki ekopu 
ni efah: go eu nadi ki wogoro ni led e doko nawokana. 

9Go a sike namatagu maga, po leo punusi, go p̃a leo, nagoroi dua ero dave umai, 
go nalagi e doko nalivaruda maga; go nalivaruda eu dakiusi nalivaru ni ova: go 
ero dape dakati efah wanogoe paki namalopa namawota ni maramana go ni 
nakoroatelagi. 

10Go a noa ki agelo waina e pasa ki nau, a naga, Tea rua waia eroga wo dape efah 
paki esava? 

11Go e noa ki nau, e naga, Eroga wo dape a paki navanua ni Shinar naga eroga 
maneana davagi nasum̃a sikai asa: go ragi waina ega vei tea mari‐m̃ata‐ki‐sua‐
ana, eroga wo doropusi efah wanogoe ega toko asa, ega toko laketano kakana. 

Sekariah 6 

1Go a moro sike namatagu maga, po leo punusi, go p̃a leo, kariot eu pati eu dave 
pae namawota ni tava warua dua umai; go tava warua maga wanogoe ero pei 
tava warua ni brass. 

2Horse miala maga eu puati kariot vea; go horse loa maga eu puati kariot kerua; 

3Go horse tare maga eu puati kariot ketolu; go horse kapukaapu maga eu puati 
kariot kevati. 

4Go a pasa po noa ki agelo waina e pasa ki nau, a naga, Nawota aginau, tea maga 
waia eu pei nasava? 

5Go agelo e pasadara po noa ki nau, e naga, Tea maga waia eu pei nalagi pati ni 
nakoroatelagi, waina eu do lawodu narae ni Yehovah ni maramana mamau, po 
do dave pano. 

6Kariot waina horse loa maga eu puati a ega wo dave pano paki navanua ni 
north; go tea tare eu dave po dausi ra pano; go tea kapukaapu eu m̃elu pano po 
paki navanua ni sauth. 

7Go tea miala eu m̃elu pano, go eu maridogo naga euga vano naga euga surata 
papiliu usuraki maramana: go e naga, Kuga vano, kuga surata papiliu usuraki 
maramana. Go eu pano po surata papiliu usuraki maramana. 

8Go e pioso paki nau po noa ki nau, e naga, P̃a leo, tea maga waina eu do pano 
paki navanua ni north, eu mari namaetoana aginau e pakitano navanua ni north. 

9Go navasaana ki Yehovah e umai paki nau, 

10e naga, P̃a tape lua ki tea vua pavakotoana maga ki Heldai, go ki Tobiyah, go ki 
Yedaiah; go p̃a umai naaleatia sikai maau wanogoe, po sili nasum̃a ki Yosiah natu 
ni Sefaniah, tokora waina eu doko asa waina eu pae Babelon umai; 

11Go p̃a tape lua kiada silver go kold, po mari vauvau sikai, po sawa ki nia ega 
toko nap̃au ni Yoshua natu ni Yehosadak, tea viri warua liu; 

12Go p̃a vasa paki nia po naga, Yehovah ki taua maga e pasa dapala nea, e naga, 
P̃a leo, naatam̃oli waina nagisana e pei Arana; go ega wo siria m̃elu tokora 
aneana, go ega wo davagi piri nasum̃a tapu ki Yehovah: 

13E pei nae waina ega wo davagi piri nasum̃a tapu ki Yehovah; go 
nasamasamaana ega wo doko asa, go ega wo dasake malo tasake aneana po pei 
tea maramara; go ega wo pei tea viri sikai doko malo tasake aneana: go 
navusum̃akiana ni natam̃ateana ega wo doko namawota kakada. 

14Go vauvau wanogoe ega wo magi Heldai, go Tobiyah, go Yedaiah, go Hen natu 
ni Sefaniah, pei tea ni namidoakilagati‐ana sikai doko nasum̃a tapu ki Yehovah. 

15Go tea maga waina eu doko uvea euga wo umai po silae natavagi‐piri‐ana ni 
nasum̃a tapu ki Yehovah, go kuga wo atae naga Yehovah ki taua maga e dip̃aki 
lua au umai punusi mu. Go tea wanogoe ega wo pakilina, waina ku pe wo dogo 
parati ki m̃ata ki nadaleo ni Yehovah Sup̃e animu. 

Sekariah 7 

1Go e pakilina natau kevati ki nawota Darius, naga navasaana ki Yehovah e umai 
paki Sekariah naaleatia kevati ni atelagi keloveti doko Kislef. 

2Go tea maga ni Beth‐el eu dip̃aki lua Shareser ma Rekemmelek, go naatam̃oli 
adeada maga naga euga tatago nasaup̃iaana ki Yehovah. 

3Go naga euga vasa paki tea viri maga ni nasum̃a ki Yehovah ki taua maga, go 
paki profeta maga, po naga, Aga wo susue po pali atelagi kelima, dapala waina a 
po do mari a natau laapa kite? 

4Go navasaana ki Yehovah ki taua maga e umai paki nau, e naga, 

5P̃a vasa paki narei mamau puti ni navanua, go paki tea viri maga, po naga, Ragi 
waina ku pali po susue atelagi kelima go atelagi kelarua, natau rualima larua 
waina eu pano sua, ku pali nalakena kinau kite? 

6Go ragi waina ku do ganikani, go ragi waina ku do munu, ku da dum̃amu 
ganikani nalakena nimu mau, po dum̃amu munu nalakena nimu mau, kite? 

7Ragi waina Yerusalem e pei natokoana ni natam̃ateana, go natokoana aneana 
maga eu doko dalivirigoro e, go taleva ni Sauth go malo matemate eu pei 
natokoana maga, navasaana maga waia eu da pei navasaana waina Yehovah e 
dogorogo ki nia pae nawoka ni profeta vea maga, kite? 

8Go navasaana ki Yehovah e umai paki Sekariah, 

9po naga, Yehovah ki taua maga e pasa dapala nea, e naga, P̃a mari 
navasap̃otaeana leana, go sara naatam̃oli euga sikasikai pisei ki nadodomiana 
go namaritadodomiana paki taina: 

10Po da diesoki nagoroi malepu mau, kite namalepu maga, kite nam̃enaki‐
atatoko, kite tea tika; go te naata sikai kakamu ega ta midoaki tea sa nap̃op̃ona 
dip̃a taina mau. 

11Ma eu karai dogo parati ki, go eu dosa liliu napauda, go eu p̃ogoro nadaligada 
maga, naga euga ta dogo e mau. 

12Io, eu mari nap̃op̃oda maga eu kasua dapala vatu, mase eu pe rogo 
nawotaeana, go navasaana maga waina Yehovah ki taua maga e dip̃aki lua ra pae 
naatana pae nam̃elearu ni profeta vea maga: nalakena tea wanogoe namaetoana 
warua e pae Yehovah ki taua maga umai. 

13Go e pakilina naga dapala waina e pioso, go nara eu karai dogo e; dapala nogoe 
nara eu pioso, go kinau a da dogo e mau, Yehovah ki taua maga e noa e; 

14Ma a daperavera ki da ki suitaviro sikai usuraki nalauna maga mamau puti 
waina eu da atae ra mau. Go dapala nogoe navanua e pei maso maladi edaku ki 
da, dapala te naata sikai e da surata asa kite liliu asa mau: nalakena eu mari 
navanua masauniana e pei maso maladi. 

Sekariah 8 

1Go navasaana maga ki Yehovah ki taua maga e umai paki nau, e naga, 

2Yehovah ki taua maga e noa dapala nea: Kinau a dotowo kasua ki natotowo‐
kasua‐ana warua nalo ni Sion, go a dotowo kasua ki namaetoana warua nalo 
kakana. 

3Yehovah e noa dapala nea: Aga wo liliu paki Sion, go aga wo doko m̃aleoputo ni 
Yerusalem doko: go Yerusalem ega wo pei tea sosoana ki natokoana ni 

nalomauana; go tava warua ki Yehovah ki taua maga ega wo pei tea sosoana ki 
tava tapu. 

4Yehovah ki taua maga e noa dapala nea: Mariki matua maga go vitariki maga 
euga wo moro dasake doko napua maga ni Yerusalem, go sara naata euga 
sikasikai peani tiko doko nam̃elearuna nalakena naveitea‐matua‐ana. 

5Go napua maga ni natokoana euga wo pura ki piakiki naanoai maga go piakiki 
nagoroi maga, doko do p̃arowaro napua kakana maga. 

6Yehovah ki taua maga e noa dapala nea: E pe vei tea ni namagaana sikai namata 
ni namagovai ni narei waia naaleatia maga wanogoe, ma ega wo da moro pei tea 
ni namagaana sikai namatagu maga, kite? Yehovah ki taua maga e noa e. 

7Yehovah ki taua maga e noa dapala nea: P̃a leo, aga wo mauti narei aginau waina 
eu doko navanua ni ist, go navanua ni west: 

8Go aga wo piragi ra umai, go euga wo doko m̃aleoputo ni Yerusalem doko; go 
euga wo pei narei aginau, go aga wo pei Sup̃e adeada, doko nalomauana go 
namarinaleoleanaana. 

9Yehovah ki taua maga e noa dapala nea: Nam̃elearumu maga euga kasua, nimu 
waina ku dogo navasaana maga waia pae nawoka ni profeta maga naaleatia 
maga waia, waina eu doko naaleatia waina laketano ni nasum̃a ki Yehovah ki 
taua maga e pei tea lawo‐ki‐laketoko‐ana, naga nasum̃a tapu ega vei tea 
tavagiana. 

10Nalakena pea ki naaleatia maga wanogoe, namoriana raki naatam̃oli e dika, go 
namoriana raki nalo tuavati e dika; go natam̃ateana raki naata waina ega tave 
pano kite sili umai, e dika nalakena tea kokona ki nia: nalakena a mari sara 
naatam̃oli eu sikasikai mari dip̃a tea ni m̃aladigi ki nia. 

11Ma ragi waia aga wo da moro mari paki namagovai ni narei waia ega tapala 
waina a pea mari a naaleatia vea maga, Yehovah ki taua maga e noa e. 

12Nalakena napati ni natam̃ateana ega wo doko; vaine ega wo dau ki nawana, go 
natano ega wo pitua ki nalapalapaana kakana, go nakoroatelagi maga euga wo 
pitua ki nasovaki; go aga wo mari namagovai ni narei waia euga veani pioli ki 
naleo maga mamau puti wanogoe. 

13Go ega wo pakilina naga dapala waina nimu ku pea pei navasasakiana sikai 
m̃aleoputo ni nalauna maga, nimu nasum̃a ni Yudah go nasum̃a ni Israel O, 
dapala nogoe aga wo mauti mu, go kuga wo pei navasap̃iakiana sikai: kuga ta 
mataku mau, ma nam̃elearumu maga euga kasua. 

14Nalakena Yehovah ki taua maga e noa dapala nea: Dapala waina a midoaki nia 
naga aga mari tea sa paki mu, ragi waina tamamu maga eu mari au a maeto, 
Yehovah ki taua maga e noa e, go a da midoaki piri mau; 

15Dapala nogoe a moro midoaki nia naaleatia maga waia naga aga mari tea wia 
paki Yerusalem go paki nasum̃a ni Yudah: kuga ta mataku mau. 

16Naleo maga waia eu pei tea waina kuga wo mari patakada; Nimu sara 
naatam̃oli kakamu kuga sikasikai pasa ki nalomauana paki tea ni m̃aladigi ki‐go; 
kuga mari navasap̃otaeana ni nalomauana go natam̃ateana doko namata‐pua 
animu maga: 

17Go te naata sikai kakamu ega ta midoaki tea sa nap̃op̃ona dip̃a tea ni m̃aladigi 
ki nia mau; go kuga ta dodomi navivisaana sorosoro mau: nalakena tea mamau 
puti wanogoe, kinau a pilosi ra, Yehovah e noa e. 

18Go navasaana ki Yehovah ki taua maga e umai paki nau, e naga, 

19Yehovah ki taua maga e noa dapala nea: Navaliana ni atelagi kevati, go 
navaliana ni kelima, go navaliana ni kelarua, go navaliana ni kerualima sikai, 
euga wo pei tea ni nalaelaeaana go nasokamidiana, go nasaisaiana wia maga raki 
nasum̃a ni Yudah; nalakena tea wanogoe kuga dodomi nalomauana go 
natam̃ateana. 

20Yehovah ki taua maga e noa dapala nea: Ega wo pakilina naga narei maga euga 
wo umai, go naatam̃oli maga ni natokoana laapa: 

21Go naatatoko maga ni natokoana sikai euga wo paki natokoana p̃ota sikai, po 
naga, Tuga mari m̃araverave pano po datago nasaup̃iaana ki Yehovah, po laaga 
Yehovah ki taua maga: kinau ma aga vano. 

22Io, narei laapa go nalauna kasua maga euga wo umai po laaga Yehovah ki taua 
maga Yerusalem, naga euga tatago nasaup̃iaana ki Yehovah. 

23Yehovah ki taua maga e noa dapala nea: Ega wo pakilina naaleatia maga 
wanogoe naga naatam̃oli rualima sikai m̃elu nalauna maga ni namena visarasara 
maga, euga wo puasoki sugoro kovagoro ki naatam̃oli sikai waina e pei tea ni 
Yudea, po naga, Tuga mamau pano, nalakena au dogo naga Sup̃e e doko sikoti ko 
doko. 

Sekariah 9 

1Naveanoasaiana ni navasaana ki Yehovah doko navanua ni Hadrak, go 
Damaseko ega wo pei tokora tokoana aneana: nalakena namata ni naatam̃oli go 
ni nalauna maga mamau puti ni Israel, e do leo paki Yehovah: 

2Go Hamath ma, waina e doko nadigina: Tair ma Sidon, nalakena nae e 
manumatua liu. 

3Go Tair e dum̃ana maneana davagi nasum̃a ni p̃aaka sikai, go e pila daua ki 
silver e dapala nam̃otam̃ota, go kold wia e dapala nalepa ni napua maga. 

4Ma p̃a leo, Yehovah ega wo kopasi lua e, po nadi ki nakasuaana aneana paki 
natasi; go nakapu ega wo gani a. 

5Ashkelon ega wo punusi a po mataku; go Casa ma, go ega wo dogokitesa p̃arua; 
go Ekron, nalakena naleogoroana aneana ega wo pinovinoi: go nawota ni Casa 
ega wo mate puoli, go naatam̃oli ega wo da moro doko Ashkelon mau. 

6Go narei ni natu ni navanakoana ega wo doko Ashdod, go aga wo daelua 
nap̃op̃ovakilagiana ki Filistine maga. 

7Go aga wo dape lua nadana pa dua ki nawokana, go tea mamaragokiana aneana 
maga pa dua ki namawota ni napatina maga; go nae ma ega wo pei namagovai 
agi Sup̃e anigida: go ega wo dakiusi nawota sikai doko Yudah, go Ekron ega wo 
dakiusi naatam̃oli sikai ni Yebus. 

8Go aga wo m̃enaki nasum̃a aginau dapala tea vavaigoro, naga te naata sikai ega 
ta surata papiliu mau: go tea riesoki ega wo da moro pa parati ki da mau: 
nalakena ragi waia namatagu ero do leo punusi a. 

9P̃a laelaea p̃arua, Sion natuna nagoroi O; p̃a kola laelaea, Yerusalem natuna 
nagoroi O: p̃a leo, nawota aginau ega wo umai punusi ko: nae e leana, go e pilake 
namautipauriana; tea vakitano, e do sakesaake doko ass sikai, ass tureai sikai 
natu ni ass. 

10Go aga wo daelua kariot pa dua ki Efraim, go horse pa dua ki Yerusalem, go 
naasu ni navakalo ega wo pei tea taeluaana; go ega wo pasa natam̃ateana paki 
nalauna maga: go namarakiana aneana ega vae natasi paki natasi, go pae 
Noaisara pa pa paki namatap̃ago maga ni maramana. 

11Go nigo ma, nalakena nada ni nanoasokisokiana anigo, a dip̃aki lua tea 
vuapavakoto anigo pano m̃elu dua ki m̃orutano waina e dap̃a. 

12Kuga liliu paki nasum̃a ni p̃aaka, nimu tea vuapavakotoana maga ni 
naleogoroana: naaleatia waia a noasai naga aga wo lagati dua ko ega vaka rua. 

13Nalakena a maginau p̃elua ki Yudah dapala naasu aginau, go a mari Efraim e 
pei nalua kakana; go aga wo pulevule natum̃a naanoai maga, Sion O, dip̃a natum̃a 
naanoai maga, Yavan O, po mari ko p̃a wo dakiusi lova ki m̃aau sikai. 

14Go Yehovah ega wo pei tea vunusiana elagi ki da, go nalua aneana ega wo pano 
dakiusi navila: go Yehovah Sup̃e ega wo sui paiga, po pano pilake suitaviro maga 
ni sauth. 

15Yehovah ki taua maga ega wo mauti ra; go euga wo dinomi po marimatua ki 
vatu nadi‐ki‐ana maga; go euga wo munu nadada dakiusi waine: go euga wo pei 
tea vakavuroana dakiusi siloa maga, dakiusi naweluki maga ni wede ni 
naviriana. 

16Go Yehovah Sup̃e adeada ega wo mauti ra naaleatia wanogoe, nalakena eu pei 
navata ni narei aneana: euga wo dakiusi vatu wia maga ni vauvau sikai, euga wo 
maramalagati navanua aneana. 

17Nawiaana aneana e p̃arua, go naleom̃atakiana kakana e p̃ia pa! Korn ega mari 
natureai maga euga wo siria, go waine vau naatara maga. 

Sekariah 10 

1Kuga tatagovi Yehovah ki usa, ragi ni usa edaku, Yehovah waina e do mari 
navila; go ega wo dua ra usa walapa, go sara naata euga veani nam̃enau vanua 
adeada. 

2Nalakena terafim e pasa p̃alo, go tea kikita maga eu punusi namarisoreana; go 
eu noasai nap̃erea sorosoro maga, eu pakavakae m̃oli: nalakena tea wanogoe eu 
surata pasara dakiusi shiip, eu dogokitesa nalakena tea leo parati ki da e dika. 

3Namaetoana aginau e pavaga dip̃a tea leo parati ki shiip maga, go aga wo parati 
tea maraki maga: nalakena Yehovah ki taua maga e pa punusi navata aneana, tea 
ni nasum̃a ni Yudah, go ega wo mari ra euga takiusi horse wia aneana doko 
navakalo. 

4Vatu ni naweluki ega wo m̃elu pae asa, go pin ni tap̃aup̃au, go naasu ni navakalo, 
go sara tea maraki. 

5Go euga wo dakiusi naatam̃oli kasua maga doko navakalo, euga wo pasi tea 
kokona ki da maga nalepa ni napua maga; go euga wo marimari nalakena 
Yehovah e sikoti ra doko: go nap̃op̃o ni tea sakesaake horse maga euga wo 
pinovinoi. 

6Go aga wo mari nasum̃a ni Yudah ega kasua, go aga wo mauti nasum̃a ki Yosef, 
go aga wo piragi ra liliu umai, nalakena a dodomi ra; go euga wo doko dapala a 
pe ta dip̃a doa ra mau: nalakena kinau a pei Yehovah Sup̃e adeada, go aga wo 
dogo ra. 

7Go tea ni Efraim euga wo dakiusi naatam̃oli kasua sikai, go nap̃op̃oda ega wo 
laelaea ega tapala waina waine e pei nalakena: io, natuda maga euga wo punusi 
a, po laelaea; nap̃op̃oda ega wo samasama ni Yehovah. 

8Aga wo saveu ki da po piragi ra umai, nalakena a po daulua ra: go euga wo moro 
disu po laapa dapala sala vea. 

9Go aga wo sapura ki da usuraki narei maga; go tea ni navanua ni uvea euga wo 
midoaki parati ki nau: nara ma natuda maga euga wo mamau doko po liliu umai. 

10Go aga wo moro piragi liliua ki da m̃elu dua ki navanua ni Ityipt umai, po piragi 
saisai ki da m̃elu dua ki Assiria; go aga wo piragi ra umai paki navanua ni Cilead 
go ni Lebanon; pa pa namalopa adeada ega wo dika. 

11Go ega wo surata duaduru natasi ni Ityipt, po atugi napeao maga ni natasi, go 
epua maga mamau puti ni noaisara Naile euga wo dap̃a: go nap̃op̃ovakilagiana 
ni Assiria ega wo pei tea mariana ega vakitano, go tiko ni naveinawotaana ni 
Ityipt ega wo pano puoli. 

12Go aga wo mari ra euga wo kasua doko Yehovah; go euga wo surata pasara 
doko nagisana, Yehovah e noa e. 

Sekariah 11 

1P̃a wolagati namata‐pua anigo maga, Lebanon O, naga nakapu ega kani nakau 
sidar anigo maga. 

2P̃a lalagaarova, nigo nakau paine O, nalakena sidar e dowo, nalakena tea wia 
maga eu pei tea marisakiana: kuga lalagaarova, nimu oak maga ni Bashan O, 
nalakena mala ni nakau e dowo. 

3Kuga rogo nadaleo ni nalalagaarovaana ki tea leo parati ki shiip! Nalakena 
nasamasamaana adeada e pei tea marisakiana: kuga rogo nadaleo ni laion 
vusavusa waina e do uru! Nalakena namalasi wono ni Yordan e pakitano. 

4Yehovah Sup̃e aginau e noa dapala nea: Kuga vagani navata waina ega vei tea 
atugiana; 

5Tea maga waina eu do pakotovi ra eu mari punue ra, go sogi e da liko ara mau; 
go tea maga waina eu do sori ra eu do naga, Yehovah ega vei tea vasam̃atakiana, 
nalakena a po pei sogolapa: go tea leo parati ki shiip adeada eu da dodomi ra 
mau. 

6Nalakena aga wo da moro mari malemale ki naatatoko maga ni navanua waia 
mau, Yehovah e noa e: ma p̃a leo, aga wo pitua ki da, sara naata sikasikai, paki 
nam̃elearu ni tea ni m̃aladigi ki nia, go paki nam̃elearu ni nawota aneana: go nara 
euga wo atugi navanua, go aga wo da mauti ra m̃elu dua ki nam̃elearuda mau. 

7Go tea wanogoe a pagani navata waina euga vei tea atugiana, tea rogokitesa 
maga ni navata. Go a maginau dape tiko edua; sikai a soso e ki Nasaup̃iaana, go 
kerua a soso e ki Naviragi‐saisai‐kiana; go a pagani navata. 

8Go a daelua tea leo parati ki dolu atelagi sikai maau; nalakena naatagu e da 
moro pei tea maritasoki‐parau paki da mau, go naatada ma eu mamarago ki nau. 

9Go a naga, Aga wo da pagani mu mau: tea waina ega mate, ega mate; go tea 
waina ega vei tea taeluaana, ega vei tea taeluaana; go tea maga waina euga vei 
tea toropusiana euga toko, euga tum̃ada gani nap̃okasida. 

10Go a puati tiko aginau, Nasaup̃iaana, go a daekotokotovi a, naga aga 
marikotokotovi nanoasokisokiana aginau waina a mari a paki narei maga 
mamau puti. 

11Go e makoto naaleatia wanogoe: go dapala nogoe tea rogokitesa maga ni 
navata waina eu dogo parati ki nau, eu atae naga e pei navasaana ki Yehovah. 

12Go a noa ki da, a naga, Waina ku pe midoaki nia naga e p̃ia, go kuga tua au 
namoriana aginau; go waina e pa ta p̃ia mau, ma tea m̃oli, ega toko. Go dapala 
nogoe eu dowogi matele ni silver shekel rualima dolu e pei namoriana aginau. 

13Go Yehovah e noa ki nau, e naga, P̃a nadi ki nia paki nasum̃a ni natauakiana ni 
naleo wia maga, naulu warua aginau waina eu noap̃otae a naga e pei naulu 
kakagu. Go a dape matele ni silver shekel rualima dolu wanogoe, po nadi ki nia 
paki nasum̃a ni natauakiana ni naleo wia maga, doko nasum̃a ki Yehovah. 

14Go a daekotokotovi tiko kerua aginau, waina nagisana e pei Naviragi‐
saisaikiana, naga aga marikotokotovi naveitamataida‐ana waina e doko 
namawota ni Yudah go ni Israel. 

15Go Yehovah e noa ki nau, e naga, P̃a moro dum̃am̃a dape naleo maga ki tea leo 
parati ki manumatavusa sikai. 

16Nalakena p̃a leo, aga wo sike tea leo parati ki sikai navanua, waina ega wo da 
pa punusi tea taeluaana maga mau, kite laaga tea taperaverakiana maga mau, 
kite mari pauri tea atugiana maga mau; go ega wo da pagani tea tu dorogo mau, 
ma ega wo gani nap̃okasi ni tea m̃anopunopu maga, po puap̃oraworae 
natap̃alakisi maga ni nam̃eleda maga. 

17Ai ki tea leo parati ki manumatavusa waina e sava dua ki navata! Lova ega atugi 
naruna, go namatana ni matua: naruna ega lologara, go namatana ni matua ega 
kesa. 

Sekariah 12 

1Naveanoasaiana ni navasaana ki Yehovah nalo ni Israel. Yehovah waina e sai ki 
nakoroatelagi maga, po lawo ki laketoko ni maramana, po dawona ki naata ni 
naatam̃oli nap̃alauna, nae e noa dapala nea: 

2P̃a leo, aga wo mari Yerusalem ega vei lasa ni natarataaraana ki narei maga 
mamau puti daliviri, go ki Yudah ragi ni nakelugoroana dip̃a Yerusalem. 

3Go ega wo pakilina naaleatia wanogoe, naga aga wo mari Yerusalem ega vei 
vatu madaga sikai paki narei maga mamau puti; tea maga mamau puti waina eu 
dapetape a, euga wo pei tea marisakiana asa; go nalauna maga mamau puti ni 
maramana euga wo pei tea viragisaisai‐kiana dip̃a e. 

4Doko naaleatia wanogoe, Yehovah e noa e, aga wo atugi sara horse ki 
namatakuana, go tea sakesaake maga ara ki naroropaana: go aga wo p̃olagati 
namatagu maga po leo paki nasum̃a ni Yudah, go aga wo atugi horse maga 
mamau puti ki narei maga ki nakesaana. 

5Go nalauna maga ni Yudah euga wo noa nap̃op̃oda, Naatatoko maga ni 
Yerusalem eu pei nakasuaana aginau doko Yehovah ki taua maga, Sup̃e adeada. 

6Naaleatia wanogoe aga wo mari nalauna maga ni Yudah euga takiusi pan ni 
nakapu vavaga m̃aleoputo ni nakau garagara, go dakiusi nasulu m̃aleoputo ni 
napu maga; go euga wo gani dinomi narei maga mamau puti daliviri, taleva ni 
matua go taleva ni mawiri: go Yerusalem ega wo moro liliu po doko naliana, 
Yerusalem ega toko naliana doko. 

7Go Yehovah ega wo mauti tap̃aup̃au maga ni Yudah ega vea, naga 
nasamasamaana ni nasum̃a ki David, go nasamasamaana ni naatatoko maga ni 
Yerusalem ega ta pakilagi liu tea ni Yudah mau. 

8Naaleatia wanogoe Yehovah ega wo kovagoro naatatoko maga ni Yerusalem; 
go tea waina e dapilagona m̃aleoputo kakada naaleatia wanogoe ega wo dakiusi 
David; go nasum̃a ki David ega wo dakiusi Sup̃e, dakiusi agelo ki Yehovah waina 
e pea ki da. 

9Go ega wo pakilina naaleatia wanogoe naga aga wo laaga naga aga mari sa sa ki 
nalauna maga mamau puti waina eu rumai dip̃a Yerusalem. 

10Go aga wo daki kovai naata ni nasaup̃iaana go ni navavaraniana paki nasum̃a 
ki David, go paki naatatoko maga ni Yerusalem; go euga wo leosoki tea waina eu 
lawo e: go euga wo dagisi a dakiusi naata sikai e dagisi natuna sikedau, go euga 
wo dogokitesa nalo kakana, dakiusi naata sikai e magi takalapa aneana 
dogokitesa. 

11Naaleatia wanogoe nasusueana warua ega wo doko Yerusalem, ega takiusi 
nasusueana ni Hadad Rimmon doko nap̃aloa ni Mekiddon. 

12Go navanua ega wo susue, sara namatarau maga euga wo sikasikai; namatarau 
ni nasum̃a ki David ega toko mamau, go nagoroi adeada maga euga toko mamau; 
namatarau ni nasum̃a ki Nathan ega toko mamau, go nagoroi adeada maga euga 
toko mamau; 

13Namatarau ni nasum̃a ki Levi ega toko mamau, go nagoroi adeada maga euga 
toko mamau; namatarau ni naworawora ni Shimei ega toko mamau, go nagoroi 
adeada maga euga toko mamau; 

14Namatarau maga mamau puti waina eu ko doko, sara namatarau euga toko 
mamau, go nagoroi adeada maga euga toko mamau. 

Sekariah 13 

1Naaleatia wanogoe namata noai putaputa sikai ega wo magi nasum̃a ki David 
go naatam̃oli maga ni Yerusalem pakilina, raki namaripakasakiana ni 
namarinaleosaana go naloaana. 

2Go ega wo pakilina naaleatia wanogoe, Yehovah ki taua maga e noa e, naga aga 
wo kasi lua nagisa ni idolo maga pa dua ki navanua, go euga wo da moro pei tea 
midoaki‐parati‐kiana mau: go aga wo moro mari profeta maga go naatana sa 
euga wo mamau pano puoli pa dua ki navanua. 

3Go ega wo pakilina, ragi waina naatam̃oli sikai e pe wo moro peanoasai, go 
tamana go p̃ilana waina ero pesi a, eroga wo noa ki nia naga, P̃a wo da mauri 
mau; nalakena ku do pasa nasorosoroana maga pae nagisa ni Yehovah: go 
tamana go p̃ilana waina ero pesi a, eroga wo puri duru asa ragi waina ega mari 
naveanoasaiana. 

4Go ega wo pakilina naaleatia wanogoe, naga profeta maga euga sikasikai 
maliere nalo ni navunusiana aneana waina e punusi a, ragi waina e do peanoasai; 
go euga wo da suni sugoro kovagoro ni nam̃au naga ega vei namarisoreana mau: 

5Ma ega wo naga, Kinau a da pei profeta mau, kinau a pei tea kili natano; 
nalakena a pei tea mariana naga a pei naviti pae ragi ni naveinatureai‐ana 
aginau. 

6Go naata sikai ega wo noa ki nia, ega wo naga, Wotu maga waia waina eu doko 
namawota ni narum̃a eu pei nasava? Go ega wo pasadara, po naga, Eu pei tea 
maga waina a pei tea atugiana asa nasum̃a ki tagu ri maga. 

7P̃a tarapa lova O, dip̃a tea leo parati ki aginau, go dip̃a naatam̃oli waina e pei 
tagu ri sikai, Yehovah ki taua maga e noa e: p̃a atugi tea leo parati ki, go shiip 
euga wo pei tea taperaverakiana; go aga wo doa nam̃elearugu dip̃a tea vusavusa 
maga. 

8Go ega wo pakilina doko navanua mamau, Yehovah e noa e, naga namagovai 
dua eroga wo pei tea taeluaana po mate; ma namagovai ketolu ega wo pei tea 
toropusiana ega toko. 

9Go aga wo maridogo namagovai ketolu ki nakapu vavaga, po mari dautau ki da, 
dakiusi waina silver e pei tea mari‐dautau‐kiana, po maridogo ra dakiusi waina 
kold e pei tea maridogoana: go euga wo soso nagisagu, go aga wo dogo ra: aga 
wo naga, E pei narei aginau; go nara euga wo naga, Yehovah e pei Sup̃e aginau. 

Sekariah 14 

1P̃a leo, naaleatia ki Yehovah ega wo umai, ragi waina tea vuti‐luapavakotoana 
anigo ega wo pei tea tap̃otawotaeana m̃aleoputo kakam̃a. 

2Nalakena aga wo piragi saisai ki nalauna maga mamau puti naga euga mari 
navakalo dip̃a Yerusalem; go natokoana ega wo pei tea tapepavakotokiana, go 
nasum̃a maga euga wo pei tea kakamo‐lua‐ana, go nagoroi maga euga wo pei tea 
marisakiana: go namagovai ni natokoana ega vei tea viragi‐luapavakotoana, go 



1794 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

namagovai waina e pei tea toropusiana ega toko, ega wo da pei tea taeluaana 
m̃elu dua ki natokoana mau. 

3Ragi wanogoe Yehovah ega wo dave pano, po marimari dip̃a nalauna maga 
wanogoe, dakiusi naaleatia ni navakalo. 

4Go naaleatia wanogoe nam̃elena eroga wo lawodu tava ni Oliva waina e doko 
kivea ki Yerusalem taleva ni elo sake, go tava ni Oliva ega wo dasasai m̃aleoputo 
kakana paki taleva ni elo sake go paki taleva ni elo musu, go nap̃aloa warua sikai 
ega wo doko; go namagovai sikai ni tava warua wanogoe ega wo sukasuka paki 
taleva ni elagi, go namagovai kerua paki taleva ni etano. 

5Go nap̃aloa ni tava warua maga ega wo pei tea wogoroana; nalakena nap̃aloa ni 
tava warua maga ega wo liliu Asel: io, kuga wo sava pano, dapala waina ku sava 
pa dua ki naruru naaleatia maga ki Ussiah nawota ni Yudah: go Yehovah Sup̃e 
aginau ega wo umai, nara ma tea tapu maga mamau puti euga wo mamau. 

6Go ega wo pakilina naaleatia wanogoe, naga namarama ega wo da pei 
namarama go namaligoligo mau: 

7Ma ega wo pei naaleatia sikai waina Yehovah ega atae a; ega ta pei aleati, go ega 
ta pei p̃ogi: ma ega wo pakilina ragi melu mau naga namarama ega wo doko. 

8Go ega wo pakilina naaleatia wanogoe naga noai mauri maga euga wo sara dave 
m̃elu dua ki Yerusalem pano; namagovai kakada ega vaki natasi taleva ni elo 
sake, go namagovai kakada ega vaki natasi taleva ni elo musu: ega wo doko sara 
ragi, ragi ni sui, go ragi ni namaladiana. 

9Go Yehovah ega wo pei nawota dap̃au maramana mamau: naaleatia wanogoe 
Yehovah ega wo pei tea sikai maau, go nagisana ega wo pei tea sikai maau. 

10Navanua mamau ega wo pei tea roaana ega vei malo matemate sikai dakiusi 
Arabah, pae Ceba pa pa paki Rimmon, taleva ni etano ni Yerusalem; go ega wo 
pei tea sikeana pakilagi, go ega wo doko naliana doko, pae namata‐pua ni 
Benyamin pa pa paki tokora ni namata‐pua vea, go pa pa paki namata‐pua ni 
naweluki, go pae nasum̃a vakilagi ki Hananel, pa pa paki nasum̃a ni navasokiana 
ni nawa ni vaine maga ki nawota. 

11Go naatam̃oli maga euga wo doko asa doko, go navasasakiana ega wo da moro 
doko asa mau; ma Yerusalem ega wo doko p̃ia doko. 

12Go nasasanaana sa waia e pei tea waina Yehovah ega wo atugi narei maga 
mamau puti asa, waina eu mari navakalo dip̃a Yerusalem: nap̃okasida ega wo 
meso ragi waina eu do surata pano, go namatada maga euga wo meso m̃oru 
kakada maga, go namenada euga wo meso nawokada. 

13Go ega wo pakilina naaleatia wanogoe naga namarip̃araiana warua sikai pae 
Yehovah ega wo doko m̃aleoputo kakada; go sara naata euga sikasikai puati 

nam̃elearu ni tea ni m̃aladigi ki nia, go nam̃elearuna ega wo pei tea sikeana dip̃a 
nam̃elearu ni tea ni m̃aladigi ki nia. 

14Go Yudah ega wo mari navakalo dip̃a Yerusalem; go nasogolapaana ni nalauna 
maga mamau puti daliviri ega wo pei tea viragi‐saisai‐kiana, kold go silver, go 
tea suniana maga, ega wo p̃arua liu. 

15Go nasasanaana sa sikai dakiusi nasasanaana sa wanogoe ega wo moro dowo 
paki horse, go mule, go kamel, go ass, go paki sara nalo tuavati waina eu doko 
tokora ni nam̃enakiana maga wanogoe. 

16Go ega wo pakilina naga sara naata ni nalauna maga mamau puti waina eu 
mari dip̃a Yerusalem, sara naatam̃oli waina eu pei tea toropusiana eu doko, euga 
wo sake pano sara natau naga euga lotu ki Nawota, Yehovah ki taua maga, go 
naga euga mari nasaisaiana ni namaritap̃aup̃au‐ana. 

17Go ega wo doko naga tea ni nalauna maga mamau puti ni maramana waina eu 
da sake pano paki Yerusalem naga euga lotu ki Nawota, Yehovah ki taua maga 
mau, usa ega wo da p̃owo ara mau. 

18Go nalauna ni Ityipt waina e pe ta sake pano mau usa ega wo da pakilina ki da 
mau; nasasanaana sa wanogoe ega wo pakilina ki da, tea waina Yehovah ega wo 
atugi nalauna maga asa waina eu da sake pano mau naga euga mari nasaisaiana 
ni namaritap̃aup̃au‐ana. 

19Tea wanogoe ega wo pei navaratiana paki Ityipt, go navaratiana paki nalauna 
maga mamau puti waina eu da sake pano mau naga euga mari nasaisaiana ni 
namari‐tap̃aup̃au‐ana. 

20Go naaleatia wanogoe navasaana waia ega wo pei tea tae‐midiriana doko bell 
ki horse maga, TEA TAPU KI YEHOVAH; go pot maga ni nasum̃a ki Yehovah euga 
wo dakiusi lasa maga waina eu doko narae ni wede ni naviriana. 

21Io, pot maga mamau puti ni Yerusalem go ni Yudah, euga wo pei tea tapu ki 
Yehovah ki taua maga: go tea maga mamau puti waina euga wo mari naviriana, 
euga wo umai po dape ra, po peni ara: go naaleatia wanogoe tea sorisori ega wo 
da moro doko nasum̃a ki Yehovah ki taua maga mau. 

Malakai 

Malakai 1 

1Naveanoasaiana ni navasaana ki Yehovah paki Israel pae nawoka ni Malakai. 

2Kinau a dodomi mu, Yehovah e noa e. Ma nimu ku naga, Ku dodomi gami ma 
nadodomiana anigo wai? Go Yehovah e naga, Esau e da pei Yakob taina kite? 

3Go a dodomi Yakob; Ma a pilosi Esau, go a mari tava warua aneana maga eu pei 
maso maladi, po pitua ki tea veanipiolikiana aneana paki koria mila maga ni 
masop̃alo. 

4Edom e naga, Au pei tea marip̃oraworaeana, ma auga wo liliu po moro davagi 
malo maladi maga; ma Yehovah ki taua maga e naga, Euga tavagi, ma aga wo 
moro dakai: go naatam̃oli maga euga soso ra ki navanua sigisigileo, go ki narei 
waina Yehovah e maeto ki da pa pa po du mau du. 

5Go namatamu maga euga vunusi a, go kuga wo naga, Yehovah ega vei tea warua 
taleva kerua ni kokoi ni Israel. 

6Natuna e dodomadagani tamana, go tea suasua e dodomadagani nawota 
aneana: go a pe vei tama sikai, ma nadodomadagani‐au‐ana wai? Go a pe vei 
nawota sikai, ma namatau‐ki‐nau‐ana wai? Yehovah ki taua maga e noa ki mu, 
Nimu tea viri maga O, ku midoaki p̃alo ki nagisagu. Go nimu ku naga, Nasava 
waina au mari a waina ku naga au midoaki p̃alo ki nagisam̃a? 

7Nimu ku pitua ki naviriana ni navinaga m̃oli wede ni naviriana aginau, go ku 
naga, Nasava sa waina au mari a waina ku naga au midoaki m̃oli ki nia? Nimu ku 
midoa ki nia naga wede ki Yehovah e pei tea midoaki‐p̃alokiana. 

8Go ragi waina ku pitua ki tea kesa e pei naviriana, tea wanogoe e da pei tea sa, 
kite? Go ragi waina ku pitua ki tea vei pito go tea sasana, tea wanogoe e da pei 
tea sa, kite? P̃a tua tea maramara anigo asa; nae ega midoaki m̃ata ki‐go, kite p̃a 
wo pap̃ai nasaup̃iaana namatana kite? Yehovah ki taua maga e noa e. 

9Go ragi waia kuga vavara narae ni Yehovah, naga ega saup̃ia ki mu. Waina ku 
pe vitua ki tea tapala nogoe, go nae e pe wo saup̃ia ki tea sikai kakamu, kite? 
Yehovah ki taua maga e noa e. 

10Oh, te naata sikai kakamu e pe kokoro namata maga naga ku mari sa dokoni 
m̃oli ki nakapu wede ni naviriana aginau! A da moro dodomi mu, go aga wo da 
dape navituaana ki nam̃elearumu mau. Yehovah ki taua maga e noa e. 

11Nalakena pae taleva ni elo sake pa pa paki taleva ni elo musu, nagisagu e p̃arua 
m̃aleoputo ni tea ni nalauna p̃ota maga; go doko sara tokora tea ni nap̃o wia go 
naviriana tautau ero do pei tea vituakiana paki nagisagu: nalakena nagisagu e 
p̃arua m̃aleoputo ni tea ni nalauna p̃ota maga. Yehovah ki taua maga e noa e. 

12Ma nimu ku mari a e pei tea m̃oli waina ku naga, Wede ki Yehovah e pei tea 
m̃oli, go navituaana maga ni naviriana eu pei tea midoaki‐p̃alokiana. 

13Go ku moro naga, Kuga leo, e pei tea ni namawosaana! Go ku mari saudoa ki 
nia, Yehovah ki taua maga e noa e; go ku dape umai tea tapepavakotoana, go tea 
vei pito, go tea sasana, eu pei navituaana animu: go aga midoaki m̃ata ki tea maga 
wanogoe po dape ra ki nam̃elearumu, kite? Yehovah e noa e. 

14Ma tea marisore waina e peani shiip anoai sikai tea ni navata aneana, po 
pasasokisoki a, po mari naviriana paki Yehovah ki naleo vei wotu sikai, tea 
marisore wanogoe ega vei tea vasasakiana: nalakena kinau a pei nawota warua 
sikai, go nagisagu e pei tea mataukiana m̃aleoputo ni tea ni nalauna p̃ota maga. 
Yehovah ki taua maga e noa e. 

Malakai 2 

1Go ragi waia, nimu tea viri maga O, natip̃akiana waia a dua mu asa. 

2Waina ku pe ta dogo parati ki nia mau, go waina ku pe ta dapesoki a nap̃op̃omu 
po samasama ni nagisagu, Yehovah ki taua maga e noa e, ragi wanogoe aga wo 
dip̃aki lua navasasakiana paki mu, go aga wo pasa sa ki navasam̃ata‐ki‐mu‐ana 
maga: io, a pasa sa ki sua ra, nalakena ku da dapesoki a nap̃op̃omu. 

3Kuga leo, aga wo dip̃adoa naworaworamu, go aga wo p̃elesa ki natae naraemu 
maga, natae ni naviriana animu maga; go kuga wo pei tea tapeluaana m̃elu dua 
ki naraegu pano. 

4Go kuga wo atae naga kinau a dip̃aki lua natip̃akiana waia paki mu, naga 
navasasokiana aginau paki Levi ega wo pei lomau, Yehovah ki taua maga e noa 
e. 

5Navasasokiana aginau paki nia e pei tea ni namauriana go natam̃ateana; go a 
dua e ara naga ega mataku, go e matau ki nau po mataku pa dua ki nagisagu. 

6Navasa‐parati‐kiana lomau e doko nawokana, go namarinaleotageleana e da 
doko nagolena mau: e surata sikoti au doko natam̃ateana go naleanaana, go e 
puadoa tea laapa m̃elu dua ki namarinaleotageleana. 

7Nalakena e one tea viri one naga nagolena eroga vavaigoro naataeana, go tea 
laapa euga laaga natapavanuaana nawokana: nae e pei tea tautauana ki Yehovah 
ki taua maga. 

8Ma nimu ku dawasi m̃elu dua ki napua pano; ku mari tea laapa eu dapilagona 
nawotaeana; ku dapiri navasasokiana paki Levi, Yehovah ki taua maga e noa e. 

9Go nalakena tea wanogoe, kinau aga wo mari mu kuga vei tea midoaki‐p̃alo‐
kiana po pei tea sa mau sa narae ni narei maga mamau puti, nalakena ku da 
pavaigoro napua aginau maga mau, ma ku piragi narae nalo ni nawotaeana. 

10Tamagida e da pei tea sikai maau mau kite? Sup̃e sikai maau e da dawona ki 
gida mau kite? Ekasana tu do mari malauweluki sara naata dip̃a taina, doko po 
do dapiri navasasokiana ki tamagida maga? 

11Yudah e mari malauweluki, go tea mamaragokiana e pei tea mariana Israel go 
Yerusalem; nalakena Yudah e mari m̃oli ki tokora tapu ki Yehovah, waina e 
dodomi a, go e dawiri sup̃e p̃ota natuna nagoroi. 

12Naatam̃oli waina e mari tea wanogoe, tea waina e leleogoro go tea waina e 
pasadara, Yehovah ega wo daelua e pa dua ki tap̃aup̃au maga ki Yakob, go tea 
waina e do pitua ki navituaana paki Yehovah ki taua maga. 

13Go ku moro mari tea waia: ku dap̃augoro wede ni naviriana ki Yehovah ki 
naririmata maga, ki natagiana, go ki nagiana, nalakena Yehovah e da moro 
midoaki navituaana mau, go e da suasua dape a ki nam̃elearumu mau. 

14Go nimu ku naga, Ekasana? Nalakena Yehovah e pei tea noasokisoki namawota 
kakam̃a go ki nagoroi ni navei‐natureai‐ana anigo, waina ku mari malauweluki 
dip̃a e, go nae e pei tea toko sikoti ko, go e pei nagoroi ni navasasokiana anigo. 

15Go e da mari tea sikai maau mau kite? Go naatana ni namauriana e pei tea 
aneana. Go ekasana e mari tea sikai maau? Nalakena e masau naworawora 
tautau. Nalakena tea wanogoe kuga vavaigoro naatamu, go te naata ega ta mari 
malauweluki dip̃a nagoroi ni navei‐natureai‐ana aneana mau. 

16Nalakena kinau a pilosi natoropusiana, Yehovah Sup̃e ki Israel e noa e, go a 
pilosi naata waina e kovagoro sugoro aneana ki namaripavakotoana, Yehovah ki 
taua maga e noa e: nalakena tea wanogoe kuga vavaigoro naatamu, po da mari 
malauweluki mau. 

17Nimu ku mari Yehovah e dogokitesa ki navasaana animu. Ma ku naga, Dapale 
sava au mari a e dogokitesa? Nimu ku naga, Sara naata waina eu mari naleo sa, 
eu leana narae ni Yehovah, go nae e midoaki m̃ata ki da; kite Sup̃e ni 
navasap̃otaeana wai? 

Malakai 3 

1Kuga leo, a dip̃aki lua tea tautauana aginau pano, go nae ega wo mari m̃ata ki 
napua pea ki naraegu: go Yehovah waina ku laaga asa, ega wo m̃araverave umai 
paki nasum̃a tapu aneana; tea tautauana ni navasasokiana waina ku maro asa, 
kuga leo, nae ega wo umai, Yehovah ki taua maga e noa e. 

2Ma sei e pe mariatae du naaleatia ni na‐umai‐ana aneana? Go sei e pe wo lawodu 
ragi waina ega vakilina? Nalakena nae e dakiusi nakapu vavaga ki tea mari m̃ata 
ki, go e dakiusi sop ni tea sarue: 

3Go ega wo dasake po pei dapala tea mari m̃ata ki go tea mari dautau ki silver, 
go ega wo maridogo Levi natuna maga, po mari dautau ki da ega takiusi kold go 

silver; naga euga vitua ki navituaana maga, ega vae namarinaleoleanaana, paki 
Yehovah. 

4Ragi wanogoe navituaana ni Yudah go Yerusalem ega moro pei tea 
midoakim̃ata‐kiana ki Yehovah, dapala naaleatia tuai maga, go dapala natau 
maga ni ragi vea mau. 

5Go aga valoti paki m̃aladigi ki mu po mari navasap̃otaeana; go aga wo pei tea 
noasokisoki m̃araverave sikai dip̃a tea wosidoa maga, go dip̃a tea maripele 
maga, go dip̃a tea vivisa sorosoro maga; go dip̃a tea maga waina eu diesoki tea 
vasadapuiana namoriana aneana, go nagoroi malepu, go namalepu, go tea waina 
e puadoa tea ni nalauna p̃ota pa dua ki tea aneana, go tea waina e da matau ki 
nau mau, Yehovah ki taua maga e noa e. 

6Kinau a pei Yehovah, a pei tea sikai maau doko; nalakena tea wanogoe, nimu 
Yakob natuna maga O, ku da pei tea mariana ku mavunuvunu mau. 

7Pae naaleatia maga ki tamamu maga nimu ku dawasi m̃elu dua ki 
natawonakiana aginau maga, po da pavaigoro ra mau. Kuga liliu umai punusi au, 
go kinau aga wo liliu umai punusi mu, Yehovah ki taua maga e noa e. Ma nimu 
ku naga, Auga mari nasava naga auga moro liliu umai? 

8Naatam̃oli ega tape pavakoto ki naleo ki Sup̃e kite? Ma nimu ku dape pavakoto 
ki naleo aginau. Ma ku naga, Au dape pavakoto ki nasava waina e pei naleo 
anigo? E pei kekerualima maga go navituaana maga. 

9Nimu ku pei tea varatiana ki navasasakiana sikai; nalakena ku dape pavakoto 
ki naleo aginau, go ki naleo ki nalauna waia mamau. 

10Kuga tape kekerualima mamau umai paki ekopu ni nasum̃a ni natauakiana, 
naga navinaga ega toko nasum̃a tapu aginau, go kuga maridogo au asa, Yehovah 
ki taua maga e noa e, a pe ta manimu p̃olagati namata leo maga ni nakoroatelagi, 
po manimu ligiraki navasap̃iakiana sikai, waina ega wo p̃arua do liu. 

11Go aga wo manimu pasa kasua ki tea kani dinomi, go ega wo da mari sa ki nawa 
ni natano animu maga mau; go vaine animu ega wo da nadi ki nawana vusa maga 
vanua mau. Yehovah ki taua maga e noa e. 

12Go nalauna maga mamau puti euga wo soso mu ki tea maropa: nalakena 
navanua animu ega vei tea wia go tea masauniana, Yehovah ki taua maga e noa 
e. 

13Navasaana animu maga eu kasua dip̃a au, Yehovah e noa e. Ma nimu ku naga, 
Au pasa seve navasaana sa dip̃a ko? 

14Nimu ku naga, Au magi Sup̃e suasua m̃oli: go au dalua nasava waina au 
pavaigoro natip̃akiana aneana, go waina au surata dapala tea maga waina eu do 
susue, narae ni Yehovah ki taua maga? 

15E pei tea p̃op̃ovakilagi maga waina eu maropa; go e pei tea maga waina eu mari 
nawosiana ni nasigisigileoana waina eu do disu nasogolapaana; io, nara eu do 
maridogo Sup̃e, go eu do pei tea vualuaana. 

16Go dapala nogoe tea maga waina eu matau ki Yehovah eu dum̃ada pusum̃aki 
paki da: go Yehovah e daki dorogo po midoaki parati ki da, go tusi ni 
namidoakilagati‐ana e pei tea midiriana naraena, go nagisa ni tea maga waina 
eu matau ki Yehovah po midoakisoki nagisana, eu pei tea midiriana asa. 

17Go Yehovah ki taua maga e naga, Nara euga wo pei tea aginau, tea 
leom̃atakiana wia, naaleatia waina aga wo lawo ki nia; go aga wo mauti ra, 
dapala naata sikai e mauti natuna waina e do maneana suasua. 

18Go ragi wanogoe kuga wo liliu po moro atae p̃otae tea leana go tea sigisigileo, 
go tea waina e do magi Sup̃e suasua go tea waina e da maneana suasua mau. 

Malakai 4 

1Nalakena kuga leo, naaleatia ega umai, ega soro dakiusi upu ni nakapu; go tea 
vei p̃op̃ovakilagi maga mamau puti, go tea maga mamau puti waina eu do mari 
nasigisigileoana euga wo pei nap̃olagana: go naaleatia wanogoe ega wo dap̃ara 
ki da, go te nakoa kite te ara ega wo da madeada pei tea toropusiana ega toko 
mau, Yehovah ki taua maga e noa e. 

2Ma elo ni namarinaleoleanaana ega wo magi tea maga waina eu matau ki 
nagisagu sake pilake namaripauriana ni nalivaruna maga; go kuga wo dave 
pano, po katakata dapala kau natuna maga ni kelu. 

3Go kuga wo pasisoki tea sigisigileo maga; go nara euga wo pei natanoapu etano 
ni nam̃ele natuamu maga naaleatia waina aga wosiwosi asa, Yehovah ki taua 
maga e noa e. 

4Kuga midoaki parati ki nawotaeana ki Moses tea suasua aginau, natawonakiana 
maga go navasap̃otaeana maga, waina a dip̃aki nia asa Horeb raki Israel mamau. 

5Kuga leo, aga wo manimu dip̃aki lua profeta Eliyah ega va punusi mu pea ki na‐
umai‐ana ni naaleatia warua go mataukiana ki Yehovah. 

6Go nae ega wo puadoa nap̃op̃o ni tamada maga paki natuda maga, go nap̃op̃o ni 
natuda maga paki tamada maga; mase a pe umai po parati navanua ki 
namarisakiana sikai. 

Efate, North - Bible - New Testament 

 
 

Mataio 

Mataio 1 

1Tusi ni navakilinaana ki Yesu Kristo, natu ni David, natu ni Abraham. 

2Abraham e pesi Isaak; go Isaak e pesi Yakob; go Yakob e pesi Yudah go taina 
maga; 

3go Yudah e pesi Peres go Serah ki Tamar; go Peres e pesi Hesron; go Hesron e 
pesi Ram; 

4go Ram e pesi Amminadab; go Amminadab e pesi Nahshon; go Nahshon e pesi 
Salmon; go Salmon e pesi Boas ki Rahab; 

5go Boas e pesi Obed ki Ruth; go Obed e pesi Yesse; 

6go Yesse e pesi David nawota. Go David e pesi Solomon ki Uriah anagoroi; go 
Solomon e pesi Rehoboam; 

7go Rehoboam e pesi Abiyah; 

8go Abiyah e pesi Asa; go Asa e pesi Yehoshafat; go Yehoshafat e pesi Yoram; go 
Yoram e pesi Ussiah; 

9go Ussiah e pesi Yotham; go Yotham e pesi Ahas; go Ahas e pesi Hesekiah; go 
Hesekiah e pesi Manasseh; 

10go Manasseh e pesi Amon; go Amon e pesi Yosiah; 

11go Yosiah e pesi Yekoniah go taina maga, ragi ni naviragiluaana paki Babelon. 

12Go ragi edaku ki naviragiluaana paki Babelon, Yekoniah e pesi Shealtiel; go 
Shealtiel e pesi Serubbabel; 

13go Serubbabel e pesi Abiud; go Abiud e pesi Eliakim; go Eliakim e pesi Asor; 

14go Asor e pesi Sadok; go Sadok e pesi Akim; go Akim e pesi Eliud; 

15go Eliud e pesi Eleasar; go Eleasar e pesi Matthan; go Matthan e pesi Yakob; 

16go Yakob e pesi Yosef Maria anawota, go Maria Yesu e pakilina m̃elu asa, 
waina e pei tea sosoana ki Kristo. 

17Dapala nogoe tagona maga mamau puti pae Abraham pa pa paki David eu pei 
tagona rualima sikai tamate pati; go pae David pa pa paki naviragiluaana paki 
Babelon tagona rualima sikai tamate pati; go pae naviragiluaana paki Babelon 
pa pa paki Kristo tagona rualima sikai tamate pati. 

18Go navakilinaana ki Yesu Kristo e dapala waia; Ragi waina p̃ilana Maria e magi 
Yosef pei tea vasasokiana sua, ragi waina ero ko da saisai mau e pei tea 
vap̃aiana e magi Naatana Tapu diena. 

19Go anawota Yosef, waina e pei tea leana sikai, po da masauna mau naga ega 
mari a ega vei tea vasap̃otaeana lina, e midoa ki nia naga ega tip̃aki lua panako 
e. 

20Ma ragi waina e do midoa ki tea maga wanogoe, kuga leo, agelo sikai ki 
Yehovah e pakilina ki nia nap̃erea sikai, po naga, Yosef, natu ni David, p̃a ta 
mataku piragi Maria am̃agoroi mau: nalakena tea waina e diena ki nia e pei tea 
ni Naatana Tapu. 

21Go ega wo dape natuna naanoai sikai; go p̃a wo salagisana ki YESU; nalakena 
nae ega wo mauti pauri narei aneana m̃elu dua ki namarinaleosaana adeada 
maga. 

22Go tea mamau wanogoe e pakilina, naga tea waina Yehovah e noa e pae 
profeta ega lolomana, e naga, 

23Kuga leo, nagoroi atara ega wo diena, go ega wo dape natuna naanoai sikai, 
Go euga wo soso nagisana ki Emmanuel; Waina e pei tea vasadoaana e pei Sup̃e 
sikoti gida. 

24Go Yosef e duleana m̃elu dua ki namaturuana aneana, po mari dapala waina 
agelo ki Yehovah e dip̃a ki nia asa, po piragi anagoroi; 

25go e da atae a mau pa pa e dape sua natuna naanoai sikai: go e salagisana ki 
YESU. 

Mataio 2 

1Go ragi waina Yesu e pakilina Bethlehem ni Yudea naaleatia maga ki Herod 
nawota, kuga leo, makoi seara eu pae ist umai paki Yerusalem, 

2eu naga, Tea waina e po pakilina Nawota ki naka ni Yudea wai? Nalakena au 
punusi m̃asoe kakana ist, go au po umai naga auga lotu ki nia. 

3Go ragi waina Herod nawota e dogo tea wanogoe, e m̃anaunau asa, go 
Yerusalem mamau eu sikoti a asa. 

4Go e saisai ki puti tea viri warua maga go tea midiri maga ni narei, po pusuusu 
paki da ki tokora waina Kristo ega vakilina asa. 

5Go eu noa ki nia, eu naga, Bethlehem ni Yudea: nalakena e pei tea midiriana 
pae profeta dapala waia, 

6Go nigo Bethlehem, navanua ki Yudah, Ku da pei tea kiki sa ni tea maraki maga 
ki Yudah mau: Nalakena tea maramara sikai ega wo m̃elu ako umai, Waina ega 
wo leo paratiki pakale narei aginau Israel. 

7Ragi wanogoe Herod e soso panako makoi maga, po pusuusu ki parati ki nia 
paki da ki ragi ni m̃asoe waina e pakilina. 

8Go e dip̃aki lua ra paki Bethlehem, po naga, Kuga vano po pusuusu ki parati ki 
nia nalo ni piakiki vusavusa wanogoe; go ragi waina kuga vap̃ai a, kuga moro 
umai po noakisai au asa, naga kinau ma aga valoti po lotu ki nia. 

9Go nara, ragi waina eu dogo sua navasaana ki nawota, eu surata pano; go kuga 
leo, m̃asoe, waina eu punusi a ist, e pea ki da, pa pa e umai po lawodu elagi ni 
tokora waina piakiki vusavusa e doko asa. 

10Go ragi waina eu punusi m̃asoe, eu laelaea ki nalaelaeaana warua liu. 

11Go eu rumai paki ekopu ni nasum̃a po punusi piakiki vusavusa go p̃ilana 
Maria; go eu dowo pakitano po lotu ki nia; go eu p̃olagati bokes adeada maga 
po dua e navituaana maga, kold go libano go murra. 

12Go nalakena eu pei tea vasakorokoroana pae nap̃erea sikai naga euga ta liliu 
pa punusi Herod mau, eu pae napua p̃ota sikai po m̃elu paki navanua adeada 
pano. 

13Go ragi waina nara eu m̃elu pano sua, kuga leo, agelo sikai ki Yehovah e 
pakilina ki Yosef nap̃erea sikai, po naga, P̃a tuleana po piragi lua piakiki 
vusavusa go p̃ilana, go p̃a sava paki Ityipt pano, go p̃a toko asa doko pa pa aga 
wo noa ki‐go: nalakena Herod ega wo laaga piakiki vusavusa naga ega mari 
punue a. 

14Go e duleana po piragi lua piakiki vusavusa go p̃ilana p̃ogi, po m̃elu paki Ityipt 
pano; po doko asa doko pa pa Herod e mate: 

15naga tea waina Yehovah e noa e pae profeta ega lolomana, e naga, A soso 
natugu e m̃elu dua ki Ityipt umai. 

16Ragi wanogoe Herod, waina e punusi naga makoi maga eu midoakip̃aro ki nia, 
e maeto p̃arua, po dip̃aki lua, po mari punue puti piakiki naanoai maga waina 
eu doko Bethlehem, go waina eu doko nadigi kakana maga mamau puti, waina 
eu da liu natau dua mau, dapala ragi waina e pusuusu ki paratiki nia paki makoi 
maga. 

17Ragi wanogoe tea waina e pei tea noaana pae profeta Yeremiah e lolomana, e 
naga, 

18Nadaleo sikai e pei tea rogoana Ramah, Natagiana go nalalagaarovaana 
warua, Rahel e do dagisi natuna maga; Go e da masauna mau naga ega vei tea 
vasapakavakaleana, nalakena eu da doko mau. 

19Ma ragi waina Herod e mate, kuga leo, agelo sikai ki Yehovah e pakilina ki 
Yosef nap̃erea sikai Ityipt, 

20e naga, P̃a tuleana po piragi lua piakiki vusavusa go p̃ilana, go p̃a vaki navanua 
ki Israel pano: nalakena tea maga waina eu laaga namauriana ki piakiki 
vusavusa eu mate. 

21Go e duleana po piragi lua piakiki vusavusa go p̃ilana, po umai paki navanua 
ni Israel. 

22Ma ragi waina e dogo naga Arkelao e do maramara dap̃au Yudea po du oli 
tamana Herod, e mataku paki asa; go nalakena e pei tea vasakorokoroana pae 
nap̃erea sikai, e m̃elu paki tokora maga ni Calilea pano, 

23po umai doko natokoana sikai waina e pei tea sosoana ki Nasareth: naga tea 
waina e pei tea noaana pae profeta maga ega lolomana, naga ega vei tea sosoana 
ki naatam̃oli sikai ni Nasareth. 

Mataio 3 

1Go naaleatia maga wanogoe Yoane tea Bapetiso e umai, po do dogorogo 
masop̃alo ni Yudea, 

2e naga, Kuga midoakidoa; nalakena namarakiana ni nakoroatelagi e pei 
m̃aladigi. 

3Nalakena nae wanogoe e pei tea waina e pei tea noaana pae profeta Isaiah, e 
naga, Nadaleo ni tea waina e do pioso masop̃alo, Kuga marim̃ata ki napua ki 
Yehovah, Kuga mari napua doniana aneana maga euga leana. 

4Go Yoane nae e suni sugoro aneana ni nam̃au ni kamel, go e dasoki namalona 
ki tasoki sikai ni nawili; go navinaga aneana e pei midiri maga go honi ni bii 
mila. 

5Ragi wanogoe Yerusalem, go Yudea mamau, go navanua mamau waina e doko 
pisari Yordan eu dave pano punusi a; 

6go e bapetiso ra noaisara Yordan, eu noa sai namarinaleosaana adeada maga. 

7Ma ragi waina e punusi Farisi maga go Sadduki maga tea laapa kakada eu pa 
raki nabapetisoana aneana umai, e noa ki da, e naga, M̃aata sa natuda maga, sei 
e noakisai mu naga kuga sava dua ki namaetoana waina ega wo umai? 

8Nalakena tea wanogoe kuga tau ki nawa waina e p̃ia ki namidoakidoaana: 

9go kuga ta midoa ki nia noa nap̃alaumu, Abraham e pei tamagami: nalakena a 
noa ki mu, naga Sup̃e e mari atae magi Abraham mari natuna maga euga 
vakilina m̃elu vatu maga waia eu one. 

10Go ragi waia tagoto e pei tea toropusiana e one pisari nalake ni nakau maga 
one: nalakena tea wanogoe sara nakau waina e da dau ki nawa wia mau e pei 
tea taeana e dowo, po pei tea nadikiana paki nakapu. 

11Kinau a bapetiso mu lomau ki noai paki namidoakidoaana: ma tea waina e 
edakugoro au umai e kasua liu au, a da p̃ia mau naga aga maneana dapetape 
nam̃elevasiana aneana maga: nae ega wo bapetiso mu ki Naatana Tapu go ki 
nakapu: 

12tea silaki aneana e doko nam̃elearuna go ega wo mari malo wokalesue aneana 
ega tautau puti; go ega wo saisai ki whiit aneana paki ekopu ni nasum̃a ni whiit, 
ma ega wo dap̃ara ki nap̃olagana ki nakapu waina e pe ta pei tea punueana mau. 

13Ragi wanogoe Yesu e pae Calilea umai paki Yordan punusi Yoane, naga Yoane 
ega bapetiso e. 

14Ma Yoane e dip̃agoro e asa, po naga, Nigo, ku pe bapetiso au e pe wia, go nigo 
ku umai punusi au kite? 

15Ma Yesu e pasadara po noa ki nia, e naga, P̃a suasua asa ragi waia: nalakena e 
p̃ia naga toroga mari sara namarinaleoleanaana ega tapala nogoe. Ragi 
wanogoe e suasua ki nia asa. 

16Go Yesu, ragi waina e pei tea bapetisoana sua, e sake pae noai m̃araverave: go 
kuga leo, nakoroatelagi e maneana pamawota, go e punusi Naata ni Sup̃e e do 
siwo dakiusi tokopea sikai, po do umai lawo asa; 

17go kuga leo, nadaleo sikai e dave nakoroatelagi umai, po naga, Tea waia e pei 
Natugu tea dodomiana aginau, waina a midoa ki m̃ata ki nia. 

Mataio 4 

1Ragi wanogoe Yesu e pei tea viragiana sake pae Naatana paki masop̃alo pano 
naga ega vei tea maridogoana pae diabolo. 

2Go ragi waina e pali sua naaleatia rualima pati go nap̃ogiana rualima pati, e 
edaku pitolo. 

3Go tea maridogo e umai po noa ki nia, e naga, Ku pe vei Sup̃e Natuna, p̃a vitip̃aki 
naga vatu maga waia eu one euga vei bred maga. 

4Ma e pasadara po naga, E pei tea midiriana, e naga, Naatam̃oli ega wo da mauri 
pae bred sikina mau, ma ega wo mauri pae sara navasaana waina eu dave pae 
nawoka ni Sup̃e umai. 

5Ragi wanogoe diabolo e piragi lua e paki natokoana tapu; go e lawo ki nia e 
lawodu tea varau pakilagi ni nasum̃a tapu, 

6po noa ki nia, e naga, Ku pe vei Sup̃e Natuna, p̃a tum̃am̃a nadi ki‐go pakitano: 
nalakena e pei tea midiriana, e naga, Ega wo dip̃a ki agelo aneana maga nalo 
kakam̃a: Go euga wo dapetape ko doko nam̃elearuda maga, Naga p̃a ta 
dapilagona te vatu sikai mau. 

7Yesu e noa ki nia, e naga, E moro pei tea midiriana, e naga, P̃a ta maridogo 
Yehovah Sup̃e anigo mau. 

8Diabolo e moro piragi lua e paki tava sikai waina e pakilagi liu, po pisei ki nia 
namarakiana maga mamau puti ni maramana, go nasamasamaana kakada; 

9go e noa ki nia, e naga, Tea maga mamau puti waina, ku pe rowo pakitano po 
lotu ki nau, a pe wo dua puti ko ara. 

10Ragi wanogoe Yesu e noa ki nia, e naga, P̃a vano, Satan: nalakena e pei tea 
midiriana, e naga, P̃a lotu ki Yehovah Sup̃e anigo, go p̃a maneana suasua ega 
sikina. 

11Ragi wanogoe diabolo e doropusi a e doko; go kuga leo, agelo maga eu rumai 
po maneana suasua ki navinaga. 

12Go ragi waina e dogo naga Yoane e pei tea kokoroana nasum̃a nasolisoliana, 
e m̃elu paki Calilea pano; 

13go e doropusi Nasareth e madoko, po umai doko Kapernaum doko, natokoana 
ni elau, nadigi ni navanua ki Sebulun go ki Naftali: 

14naga tea waina e pei tea noaana pae profeta Isaiah ega lolomana, e naga, 

15Navanua ki Sebulun go navanua ki Naftali, Napua ni elau, taleva kerua ni 
Yordan, Calilea ni nalauna p̃ota maga, 

16Narei waina eu doko namaligo doko Eu punusi namarama warua sikai, Go tea 
maga waina eu doko malo go melu ni namateana doko, Namarama e madeada 
pakilina. 

17Ragi wanogoe Yesu e pae asa dogorogo, po naga, Kuga midoa ki doa; nalakena 
namarakiana ni nakoroatelagi e pei m̃aladigi. 

18Go e surata pae elau ni natasi ni Calilea, po punusi tamataida dua, Simon 
waina e pei tea sosoana ki Petero, go taina Anderea, ero do siva ki kup̃ena sikai 
paki natasi; nalakena ero pei tea araika. 

19Go e noa ki da, e naga, Koroga rausi au, go aga wo mari mu koroga wo pei tea 
vuagoro naatam̃oli. 

20Go ero m̃araverave doropusi kup̃ena adeada eu madoko, po dausi a. 



1807 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

21Go e moro surata m̃elu dua ki tokora wanogoe pano po punusi tamataida dua 
p̃ota, Yakobo natu ni Sebedaio, go taina Yoane, ero doko rarua sikoti tamada 
Sebedaio, eu do usuvaki kup̃ena adeada maga; go e soso ra. 

22Go ero m̃araverave doropusi boti go tamada ero madoko, po dausi a. 

23Go Yesu e surata papule Calilea mamau, po do pasa pisei ki da ekopu ni 
nasum̃a ni nasaisaiana adeada maga, po do dogorogo ki narogorogoana wia ni 
namarakiana, po do mari lua sara nasasanaana go sara namanainaiana 
m̃aleoputo ni narei. 

24Go narogorogoana kakana e sokapule Siria mamau; go eu piragi umai punusi 
a tea maga mamau puti waina eu dogo kite sa, waina eu sua nasasanaana go 
navitinuana visarasara, tea maga waina eu pei dimon, go tea maga waina eu 
doropa, go tea maga waina eu sarumate, go e mari pauri ra. 

25Go taua warua maga ni naatam̃oli maga eu dausi a, eu pae Calilea go Dekapolis 
go Yerusalem go Yudea go taleva kerua ni Yordan umai. 

Mataio 5 

1Go e punusi taua maga ni naatam̃oli maga wanogoe, po sake paki tava sikai; go 
ragi waina e dasake sua, tea vasapiseikiana aneana maga eu rumai punusi a: 

2go e p̃olagati nawokana po pasa pisei ki da, e naga. 

3Tea maga waina eu pei tea tika nalo ni naatada eu maropa: nalakena 
namarakiana ni nakoroatelagi e pei tea adeada. 

4Tea maga waina eu do susue eu maropa: nalakena nara euga wo pei tea 
vasapakavakaleana. 

5Tea maga waina eu matemate eu maropa: nalakena nara euga wo peani 
navanua. 

6Tea maga waina eu do pitolo po do madou raki namarinaleoleanaana eu 
maropa: nalakena nara euga wo puka. 

7Tea maga waina eu do dodomi eu maropa: nalakena nara euga wo pei tea 
dodomiana. 

8Tea maga waina eu dautau pae nap̃op̃oda eu maropa: nalakena nara euga wo 
punusi Sup̃e. 

9Tea maga waina eu do atukorokoro eu maropa: nalakena nara euga wo pei tea 
sosoana ki Sup̃e natuna maga. 

10Tea maga waina eu pei tea kopaleleana nalakena namarinaleoleanaana eu 
maropa: nalakena namarakiana ni nakoroatelagi e pei tea adeada. 

11Ku maropa ragi waina euga wo pasa pinoa ki mu, po kopalele mu, po noa 
sorosoro sara namarinaleosaana dip̃a mu, nalakena kinau. 

12Kuga laelaea, po sokamidi: nalakena namoriana animu e p̃arua nakoroatelagi: 
nalakena eu kopalele profeta maga waina eu pea ki mu e dapala nogoe. 

13Nimu ku pei natasimena ni natano: ma nagagadiana ni natasimena e pe m̃elu, 
eu pe wo mari a ega wo moro gagadi ega tapale sava? E da moro p̃ia ki te 
navatuna mau, ma naga ega vei tea sapurakiana paki katama go naga ega vei 
tea vasiana ki nam̃ele ni naatam̃oli. 

14Nimu ku pei namarama ni maramana. Natokoana waina e doko tava e pe ta 
sili mau. 

15Go eu da dokoni nasulu, po doropusi a nawoka ni lasa totowo waina e dap̃olo 
siwo doko mau; ma eu dokoni a po lawo ki nia naliana; go e do magi tea maga 
mamau puti waina eu doko ekopu ni nasum̃a maramalaga. 

16Namarama animu ega to maramalaga narae ni naatam̃oli maga ega tapala 
nogoe, naga euga vunusi namariana wia animu maga, po samasamani Tamamu 
waina e doko nakoroatelagi doko. 

17Kuga ta midoa ki nia mau naga a umai naga aga tapera ki nawotaeana kite 
profeta maga: a da umai naga aga tapera mau, ma a umai naga aga vakavuro. 

18Nalakena lomau a noa ki mu, a naga, Pa pa nakoroatelagi go maramana eroga 
wo pano puoli, iota sikai kite namatap̃ago sikai ni letter sikai ega wo da pano 
puoli ki nawotaeana mau, pa pa naleo maga mamau puti euga wo pei tea 
mariana sua. 

19Nalakena tea wanogoe naata waina ega wo peresi tea kiki sa sikai ni 
natip̃akiana kiki maga wanogoe, go waina ega wo pasa pisei ki naatam̃oli maga 
dapala nogoe, ega wo pei tea sosoana ki tea kiki sa namarakiana ni 
nakoroatelagi: ma naata waina ega wo mari ra po pasa piseiki ara, nae ega wo 
pei tea sosoana ki tea warua namarakiana ni nakoroateagi. 

20Nakalena a noa ki mu, naga namarinaleoleanaana animu e pe ta p̃arua liu 
namarinaleoleanaana ki tea midiri maga go Farisi maga mau, kuga wo da sili 
paki namarakiana ni nakoroatelagi mau. 

21Ku dogo naga e pei tea noaana paki naatam̃oli maga ni tuai, P̃a ta mari punue 
mau; go naata waina e mari punue ega wo pei tea waina ega vei tea 
vasap̃otaeana: 

22ma kinau a noa ki mu, naga sara naata waina eu maeto ki taida nalakena e 
dika euga wo pei tea waina euga vei tea vasap̃otaeana; go naata waina e noa ki 
taina, Ku pei tea p̃alo, ega wo pei tea waina ega vei tea vasap̃otaeana 

nasaisaiana ki tea vusum̃aki maga; go naata waina e naga, Ku pei lala, ega wo 
pei tea waina ega vaki nap̃aloa ni nakapu. 

23Nalakena tea wanogoe ku pe tape navituaana anigo paki tagura ni naviriana, 
po midoa ki nia tokora wanogoe naga taim̃a e peani te navatuna dip̃a ko, 

24p̃a toropusi navituaana anigo tokora wanogoe narae ni tagura ni naviriana, 
go p̃a vano, p̃a vea pei p̃op̃o wia paki taim̃a, go ragi wanogoe p̃a umai po pitua 
ki navituaana anigo. 

25Nap̃op̃om̃a ega wia paki tea vasadip̃a ko ega m̃araverave, ragi waina ku sikoti 
a doko napua; mase tea vasadip̃a e pe vitua ki‐go paki tea vasap̃otae, go tea 
vasap̃otae e pe vitua ki‐go paki tasiga, go ku pe vei tea nadikiana paki ekopu ni 
nasum̃a ni navavaiana. 

26Lomau a noa ki‐go, P̃a wo da dave tokora wanogoe umai mau pa pa p̃a wo 
lagati pitua ki farthig edaku. 

27Ku dogo naga e pei tea noaana, 

28P̃a ta maripele mau: ma kinau a noa ki mu, naga sara naata waina e leopunusi 
nagoroi sikai naga ega masausau paki nia e po maripele sua asa nap̃op̃ona. 

29Go namatam̃a ni matua e pe mari ko ku pe tapilagona, p̃a vaku lua e, po nadi 
ki nia ega m̃elu dua ki‐go pano: nalakena e p̃ia ki‐go naga naleo kakam̃a sikai 
ega vuoli, go naga nap̃atokom̃a mamau ega ta pei tea nadikiana paki p̃okasi 
mau. 

30Go nam̃elearum̃a ni matua e pe mari ko ku pe tapilagona, p̃a taekotovi a, po 
nadi ki nia ega m̃elu dua ki‐go p̃ano: nalakena e p̃ia ki‐go naga naleo kakam̃a 
sikai ega vuoli, go naga nap̃atokom̃a mamau ega ta paki p̃okasi pano mau. 

31Go e pei tea noaana, naga Naata waina e pe wo dip̃aki lua anagoroi ega tua e 
namidiriana sikai ni natoropusiana: 

32ma kinau a noa ki mu, naga sara naata waina e dip̃aki lua nagoroi aneana, 
namaripeleana e pe ta pei nalakena mau, e mari a e pei tea maripele: go naata 
waina e dawiri tea waina e pei tea tip̃akiluaana e maripele. 

33Ku moro dogo naga e pei tea noaana paki naatam̃oli maga ni tuai, P̃a ta pivisa 
sorosoro mau, ma p̃a lagati dua Yehovah navivisaana anigo maga: 

34ma kinau a noa ki mu, P̃a ta pivisa dogo mau; p̃a ta pivisa pae nakoroatelagi 
mau, nalakena e pei malo tasake ki Sup̃e; 

35kite pae maramana, nalakena e pei malo vasiana ni nam̃elena; kite pae 
Yerusalem, nalakena e pei natokoana ki Nawota warua. 

36Go p̃a ta pivisa pae nap̃aum̃a mau, nalakena ku da mariatae mari napati 
nalolum̃a sikai e dare kite e loa mau. 

37Ma navasaana animu ega vei, Io, io; Ee, ee: go tea waina e p̃arua liu tea 
wanogoe e pei tea ni tea sa. 

38Ku dogo naga e pei tea noaana, Namata sikai ega tip̃a namata sikai, go napati 
sikai ega tip̃a napati sikai: 

39ma kinau a noa ki mu, Kuga ta lawodugoro tea waina e sa mau: ma naata 
waina e dapagi ko nap̃orom̃a ni matua, p̃a moro doa paki nia nap̃orom̃a ni 
mawiri. 

40Go tea waina e masauna naga ega viragi ko pano punusi tea vasap̃otae, go 
naga ega tape lua sugoro anigo, p̃a maneana moro doropusi sugoro kovagoro 
anigo. 

41Go naata waina ega wo maridie ko naga p̃a sikoti a pano maile sikai, p̃a sikoti 
a pano maile ega rua. 

42P̃a tua tea waina e datagovi ko, go tea waina e masauna naga ega sea paki‐go 
p̃a ta atutaku ki nia mau. 

43Ku dogo naga e pei tea noaana, P̃a dodomi tea ni m̃aladigi ki‐go, go p̃a vilosi 
tea kokona ki‐go: ma kinau a noa ki mu, 

44Kuga dodomi tea maga waina eu kokona ki mu, go kuga magi tea maga waina 
eu do kopalele mu dapasavasa; 

45naga kuga vei natu ni Tamamu waina e doko nakoroatelagi doko: nalakena e 
mari elo aneana e sake paki tea sa maga go tea wia maga, go e mari usa e p̃owo 
paki tea leana maga go tea tagele maga. 

46Ku pe dodomi tea maga waina eu do dodomi mu, ku pe veani namoriana 
nasava? Tea tape nasautoga maga eu da mari tea wanogoe, kite? 

47Go ku pe vasadodomi taimu maga sikida, ku pe mari tea warua liu sei maga? 
Tea maga ni nalauna p̃ota maga eu da mari tea wanogoe, kite? 

48Nalakena tea wanogoe nimu kuga wialua, ega tapala waina Tamamu ni 
nakoroatelagi e p̃ialua. 

Mataio 6 

1Kuga vunusi naga kuga ta mari namarinaleoleanaana animu narae ni 
naatam̃oli maga mau, naga euga vunusi mu: ku pe mari dapala nogoe ku pe ta 
peani te namoriana mau sikoti Tamamu waina e doko nakoroatelagi doko. 

2Nalakena tea wanogoe ragi waina ku pe mari navituam̃olikiana, p̃a ta sui paiga 
sikai naraem̃a mau, dakiusi waina nakalep̃o maga eu mari a ekopu ni nasum̃a 
ni nasaisaiana maga go napua maga ni natokoana, naga euga vei tea 

samasamaniana pae naatam̃oli maga. Lomau a noa ki mu, Eu dape sua 
namoriana adeada. 

3Ma ragi waina nigo ku mari navituam̃olikiana, nam̃elearum̃a ni mawiri ega ta 
atae tea waina nam̃elearum̃a ni matua e mari a mau: 

4naga navituam̃olikiana anigo ega vei tea sili: go Tamamu waina e sili po do 
punusi ega wo lagati dua ko. 

5Go ragi waina kuga tapasavasa, kuga ta dapala nakalep̃o maga mau: nalakena 
eu masauna naga euga lawodu po dapasavasa ekopu ni nasum̃a ni nasaisaiana 
maga go naweluki maga ni napua welewelea maga ni natokoana, naga euga 
toko lina ki naatam̃oli maga. Lomau a noa ki mu, Eu dape sua namoriana 
adeada. 

6Ma nigo, ragi waina p̃a tapasavasa, p̃a vaki ekopu ni em̃ago tukituki anigo, go 
ragi waina ku kokoro sua namata anigo, p̃a tapasavasa paki Tamam̃a waina e 
sili, go Tamam̃a waina e sili po do punusi ega wo lagati dua ko. 

7Go ragi waina ku do dapasavasa kuga ta pasapala mau p̃alo mau, dakiusi waina 
tea ni nalauna p̃ota maga eu mari a: nalakena eu midoa ki nia naga euga wo pei 
tea rogoana nalakena navasaparauana adeada. 

8Nalakena tea wanogoe kuga ta dakiusi ra mau: nalakena Tamamu e atae naleo 
maga waina eu p̃ia ki mu ragi waina ku ko da datagovi a ara mau. 

9Nalakena tea wanogoe kuga tapasavasa ega tapala waia: Mama aginami waina 
ku doko nakoroatelagi doko, Nagisam̃a ega tapu. 

10Namarakiana anigo ega umai. Namasauana anigo ega vei tea mariana 
maramana, ega tapala waina e do pei tea mariana nakoroatelagi. 

11P̃a tua gami masoso te navinaga waina e p̃ia ki gami. 

12Go p̃a maginami midoakikorokoro naleo maga waina eu one gami one, ega 
tapala waina kinami ma au po magi tea maga waina naleo aginami maga eu one 
ara one au madeada midoakikorokoro e. 

13Go p̃a ta piragi gami paki namaridogoana mau, ma p̃a vualua gami m̃elu dua 
ki tea sa. 

14Nalakena ku pe magi naatam̃oli maga midoakikorokoro natapiriana adeada 
maga, Tamamu ni nakoroatelagi ma ega wo manimu midoakikorokoro. 

15Ma ku pe ta magi naatam̃oli maga midoakikorokoro natapiriana adeada maga 
mau, Tamamu ma ega wo da midoakikorokoro natapiriana animu maga mau. 

16Go ragi waina kuga vali, kuga ta pei tea mata susue mau, dapala nakalep̃o 
maga: nalakena eu mari naraeda eu sa naga euga toko lina ki naatam̃oli maga 
naga eu pali. Lomau a noa ki mu, Eu dape sua namoriana adeada. 

17Ma nigo, ragi waina ku do pali, p̃a vuvurai ki nap̃aum̃a, po sarue naraem̃a; 
naga p̃a ta dokolina ki naatam̃oli maga mau naga ku do pali, 

18ma p̃a wo dokolina ki Tamam̃a waina e sili: go Tamam̃a waina e sili po do 
punusi, ega wo lagati dua ko. 

19Kuga ta manimu daua ki naloriki maga maramana mau, tokora waina tuluki 
go namadaniana ero do mari sa ki asa, go waina tea vanako maga eu kili darave 
po panako asa: 

20ma kuga to manimu daua ki naloriki maga nakoroatelagi, tokora waina tuluki 
e da do mari sa ki asa mau go waina namadaniana e da do mari sa ki asa mau, 
go tokora waina tea vanako maga eu da do kili darave asa mau, go waina eu da 
panako asa mau: 

21nalakena tokora waina naloriki tauakiana anigo e doko asa, tokora wanogoe 
nap̃op̃om̃a ma ega wo doko asa. 

22Namatam̃a e pei nasulu ni nap̃atokom̃a: nalakena tea wanogoe namatam̃a e 
pe wia, nap̃atokom̃a mamau e pe wo marama. 

23Ma namatam̃a e pe sa, nap̃atokom̃a mamau e pe wo maligo. Nalakena tea 
wanogoe namarama waina e doko ako e pe vei namaligo, namaligo wanogoe e 
pe warua pa! 

24Te naata sikai e da mariatae magi nawota dua suasua mau: nalakena ega wo 
pilosi sikai po dodomi kerua; kite ega wo liko sikai po midoaki p̃alo ki kerua. 
Ku mari sa magi Sup̃e go mammon suasua. 

25Nalakena tea wanogoe, a noa ki mu, Kuga ta magi namauriana animu midoaki 
paratiki mau, tea waina kuga wo gani a, kite tea waina kuga wo munugi a; go 
magi nap̃atokomu mau, tea waina kuga wo suni a. Namauriana e da p̃arua liu 
navinaga, kite? Go nap̃atokomu e da p̃arua liu sugoro maga, kite? 

26Kuga leopunusi manu maga ni nakoroatelagi, naga eu da sapuraki mau, go eu 
da dagaukotovi mau, go eu da dauaki paki ekopu ni nasum̃a ni korn maga mau; 
go Tamamu ni nakoroatelagi e do pagani ra. Nimu ku da p̃ia liu p̃arua ki da, kite? 

27Go nimu sei kakamu e pe midoa ki paratiki e pe mariatae sokari navarauana 
aneana kubit sikai? 

28Go ekasana ku midoa ki parati ki nalo ni sugoro maga? Kuga leousiusi lili 
maga ni vanua, dapala waina eu do ulua; eu da p̃osiwosi mau, go eu da loasi 
mau: 

29ma a noa ki mu, naga Solomon doko nasamasamaana aneana mamau e da 
susu dapala nara sikai kakada mau. 

30Ma Sup̃e e pe sugoro nam̃enau ni vanua e pe tapala nogoe, waina e doko 
masoso, go matamai e pei tea nadikiana paki upu, ega wo da sugoro mu ega liu 
p̃arua ki nia, kite, tea saralomau kiki maga? 

31Nalakena tea wanogoe kuga ta midoa ki parati ki mau, po naga, Tuga wo gani 
nasava? Kite, Tuga wo munu nasava? Kite, Tuga wo pei tea sugoroana ki 
nasava? 

32Nalakena nalauna p̃ota maga eu do laaga naleo maga mamau puti wanogoe; 
nalakena Tamamu ni nakoroatelagi e atae naga tea maga mamau puti wanogoe 
eu p̃ia ki mu. 

33Ma kuga vea laaga namarakiana aneana, go namarinaleoleanaana aneana; go 
tea maga mamau puti wanogoe euga wo pei tea vituakiana paki mu sokari tea 
vea. 

34Nalakena tea wanogoe kuga ta midoa ki parati ki nalo ni matamai mau: 
nalakena matamai ega wo dum̃ana midoa ki parati ki nia. Tea sa ni naaleatia 
sikai e patakana. 

Mataio 7 

1Kuga ta pasap̃otae mau, naga kuga ta pei tea vasap̃otaeana mau. 

2Nalakena navasap̃otaeana waina ku do pasap̃otae asa, kuga wo pei tea 
vasap̃otaeana asa: go totowo waina ku do dowogi asa ega wo manimu pei tea 
rowogiana asa. 

3Go ekasana ku punusi nam̃otam̃ota waina e doko namata ni taim̃a, ma ku da 
midoa ki natokai mau waina e doko namatam̃a doko? 

4Kite p̃a wo noa ki taim̃a dapale sava, P̃a suasua naga aga tape lua nam̃otam̃ota 
waina e doko namatam̃a; go p̃a leo, natokai e doko namatam̃a doko? 

5Nakalep̃o, p̃a vea dape lua natokai waina e doko namatam̃a; go ragi wanogoe 
p̃a wo leosai p̃ia naga p̃a tape lua nam̃otam̃ota waina e doko namata ni taim̃a 
doko. 

6Kuga ta dua koria maga tea waina e dapu mau, go kuga ta nadi ki napati ni 
vilavila animu maga narae ni wago maga mau, mase eu pe vapuludoa ra ki 
nam̃eleda, po dum̃ada doa ra po kati p̃orae mu. 

7Kuga tatago, go ega wo pei tea vituakiana paki mu; kuga laaga, go kuga wo 
pap̃ai; kuga p̃okawoka, go ega wo manimu pei tea wolagatiana: 

8nalakena sara naata waina eu do datago eu dua ra eu dape; go tea waina e do 
laaga e pap̃ai; go tea waina e do p̃okawoka ega wo maneana pei tea wolagatiana. 

9Kite naatam̃oli sei kakamu e doko, waina, natuna e pe tatagovi a ki bred sikai, 
e pe wo dua e vatu sikai; 

10kite e pe tatago naika sikai, e pe wo dua e m̃aata sikai? 

11Go nimu, waina ku sa, ku pe atae naga kuga tua natumu maga navituaana wia 
maga, Tamamu waina e doko nakoroatelagi e pe wo pitua e pe warua liu sa pa 
ki tea wia maga paki tea maga waina eu datagovi a ara. 

12Nalakena tea wanogoe naleo maga mamau puti waina ku pe masauna naga 
naatam̃oli maga euga manimu mari ra, nimu ma kuga madeada mari ega tapala 
nogoe: nalakena tea wanogoe e pei nawotaeana go profeta maga. 

13Kuga sili pae namata‐pua kiki: nalakena namata‐pua e p̃arua, go napua e 
p̃elewelea, waina e piragi paki namatepuoliana, go tea maga waina eu do sili 
pae asa eu laapa. 

14Nalakena namata‐pua e kiki, go napua e pei nap̃alaasa, waina e do piragi paki 
namauriana, go tea maga waina eu pap̃ai a eu pisa maau. 

15Kuga matamatua ki profeta sorosoro maga, waina eu suni sugoro maga ni 
shiip po umai punusi mu, ma eu pei wulf tapepavakoto maga nap̃alauda. 

16Kuga wo atae ra ki nawada maga. Naatam̃oli eu lei nawa ni vaine m̃elu 
namatagauta kite? Kite napuliva m̃elu tea vivitip̃a kite? 

17Dapala nogoe sara nakau wia eu do dau ki nawa wia; ma nakau sa e do dau ki 
nawa sa. 

18Nakau wia sikai e mari sa dau ki nawa sa, go nakau sa sikai e mari sa dau ki 
nawa wia. 

19Sara nakau waina eu da dau ki nawa wia mau eu do pei tea taeana eu dowo, 
po pei tea nadikiana paki nakapu. 

20Nalakena tea wanogoe kuga wo atae ra ki nawada. 

21Sara naata, waina eu do noa ki nau, Nawota, Nawota, euga wo da mamau puti 
sili paki namarakiana ni nakoroatelagi mau; ma tea waina e do mari 
namasauana ki Tamagu waina e doko nakoroatelagi doko ega wo sili paki asa. 

22Tea laapa euga wo noa ki nau naaleatia wanogoe, euga wo naga, Nawota, 
Nawota, au da dapavanau ki nagisam̃a, kite, go au da mari dimon maga eu m̃elu 
pano ki nagisam̃a, kite? Go au da mari nawosiana kasua laapa ki nagisam̃a, kite? 

23Go ragi wanogoe aga wo noakisai ra, naga, A da atae mu te ragi mau: kuga 
m̃elu dua ki nau pano, tea maga waina ku do mari namarinaleotageleana. 

24Nalakena tea wanogoe sara naata waina eu dogo navasaana aginau maga 
wanogoe, po do mari ra, euga wo pei tea noaana naga eu dakiusi naatam̃oli 
manumatua sikai, waina e davagi nasum̃a aneana vatu laketoko: 

25go usa e p̃owo, go noai sara maga eu rumai, go nalagi maga eu sau, po atugi 
nasum̃a wanogoe; go e da dowo mau: nalakena laketano kakana e doko vatu 
laketoko. 

26Go sara naata waina eu dogo navasaana aginau maga wanogoe, po da do mari 
ra mau, euga wo pei tea noaana naga eu dakiusi naatam̃oli manumatavusa sikai, 
waina e davagi nasum̃a aneana naworaone: 

27go usa e p̃owo, go noai sara maga eu rumai, go nalagi maga eu sau, po atugi 
nasum̃a wanogoe; go e dowo: go narowoana kakana e p̃arua. 

28Go e pakilina, ragi waina Yesu e noa sua navasaana maga wanogoe, naga taua 
maga ni naatam̃oli maga eu saram̃akoto navasapiseikiana aneana: 

29nalakena e do pasa pisei ki da dapala tea waina e peani naveinawotaana 
kakana, go e da dapala tea midiri adeada maga mau. 

Mataio 8 

1Go ragi waina e pae tava siwo umai, taua warua maga ni naatam̃oli eu dausi a. 

2Go kuga leo, lepero sikai e umai punusi a po lotu ki nia, po naga, Nawota, ku pe 
suasua, ku pe mariatae mari au a pe tautau. 

3Go e sai ki nam̃elearuna, po kisidogo e, po naga, A suasua; p̃a tautau. Go e 
dautau m̃araverave ki naveileperoana aneana. 

4Go Yesu e noa ki nia, e naga, P̃a vunusi naga p̃a ta noa ki te naata asa mau; ma 
p̃a vano, p̃a tum̃am̃a pisei ki tea viri ako, go p̃a vitua ki navituaana waina Moses 
e pitip̃aki asa, naga ega vei nanoasokisokiana sikai paki da. 

5Go ragi waina e umai sili sua Kapernaum, senturio sikai e umai punusi a, e 
pavarani a, po naga, Nawota, 

6natureai suasua aginau e one ekopu ni nasum̃a e sarumate, e pitinu p̃arua asa. 

7Go e noa ki nia, e naga, Kinau aga valoti po mari pauri a. 

8Go senturio e pasadara po naga, Nawota, a da p̃ia mau naga p̃a umai paki ekopu 
ni nasum̃a aginau: ma p̃a vasa navasaana sikai ega sikina, go natureai aginau 
ega wo pei tea maripauriana. 

9Nalakena kinau ma a pei naatam̃oli sikai waina a doko etano ki 
naveinawotaana, po peani naatam̃oli ni navakalo seara waina eu doko etano ki 
nau: go a noa ki tea waia, a naga, P̃a vano, go e pano; go a noa ki tea p̃ota sikai, 

a naga, P̃a umai, go e umai; go a noa ki tea suasua aginau, a naga, P̃a mari tea 
waia, go e mari a. 

10Go ragi waina Yesu e dogo e, e maga, po noa ki tea maga waina eu dausi a, E 

naga, Lomau a noa ki mu, naga A da pap̃ai nasaralomauana warua dapalana, a 
da pap̃ai a Israel mau. 

11Go a noa ki mu, naga tea laapa euga wo pae ist go west umai, go euga wo kere 
one sikoti Abraham, go Isaak, go Yakob, namarakiana ni nakoroatelagi: 

12ma namarakiana natuna maga euga wo pei tea nadikiana paki namaligo ni 
etaku ni uvea; tokora wanogoe natagiana go nakati‐pati‐ana eroga wo doko asa. 

13Go Yesu e noa ki senturio, e naga, P̃a vano; ega manigo pei tea mariana ega 
tapala waina ku saralomau. Go natureai aneana e pei tea maripauriana aura 
wanogoe. 

14Go ragi waina Yesu e umai paki ekopu ni nasum̃a ki Petero, e punusi anagoroi 
p̃ilana e masaki one. 

15Go e kisidogo nam̃elearuna, go namasakiana e marua ki nia; go e duleana po 
maneana suasua ki navinaga. 

16Go ragi waina e po pei ragi melu, eu piragi umai punusi a tea laapa waina eu 
pei dimon: go e mari dimon maga eu dave pano ki navasaana sikai, go tea maga 
waina eu sasana e mari pauri puti ra: 

17naga tea waina e pei tea noaana pae profeta Isaiah ega lolomana, e naga, Nae 
e dape namanainaiana anigida maga po dapetape nasasanaana anigida maga. 

18Go ragi waina Yesu e punusi taua warua maga ni naatam̃oli maga eu 
dalivirigoro e, e pitip̃aki naga euga vaki taleva kerua pano. 

19Go tea midiri sikai e umai po noa ki nia, e naga, Tea vasapiseiki, aga wo dausi 
ko paki tokora waina p̃a wo paki asa pano. 

20Go Yesu e noa ki nia, e naga, Foks maga eu peani m̃oru, go manu maga ni 
nakoroatelagi eu peani vete; ma naatam̃oli Natuna e da peani te tokora mau 
waina ega lesi nap̃auna asa. 

21Go tea p̃ota sikai ni tea vasapiseikiana aneana maga e noa ki nia, e naga, 
Nawota, p̃a suasua ki nau naga aga vano po ova ki tamagu ega vea. 

22Ma Yesu e noa ki nia, e naga, P̃a rausi au; go p̃a toropusi tea mate maga naga 
euga ova ki tea mate adeada maga. 

23Go ragi waina e pagi rarua sikai, tea vasapiseikiana aneana maga eu dausi a. 

24Go kuga leo, nalagi atu warua sikai e pakilina natasi, dapala waina boti e do 
pei tea tap̃augoroana ki napeao: ma nae e maturu. 

25Go eu rumai punusi a, po pulevule a, po naga, Nawota, p̃a mauti pauri; au pe 
mate. 

26Go e noa ki da, e naga, Ekasana ku mataku, tea saralomau kiki maga? Ragi 
wanogoe e duleana, po pasa kasua ki nalagi maga go natasi; go e dam̃ate p̃arua. 

27Go naatam̃oli maga wanogoe eu maga, po naga, Naatam̃oli dapale sava sei, 
waina nalagi go natasi ero dogo parati ki nia? 

28Go ragi waina e duagoto sua umai paki navanua ki naka ni Cadara, tea rua 
waina ero pei dimon ero sua e, ero dave pae matigo maga umai, ero mata sa 
p̃arua sa, dapala waina te naata sikai e da mariatae surata liu pae napua 
wanogoe mau. 

29Go kuga leo, ero pioso, po naga, Aroga kasa ki‐go, Sup̃e Natuna? Ku po umai 
paki nea naga p̃a mari gami aroga vitinu ega vea ki ragi kakana kite? 

30Go navata sikai ni wago laapa eu doko uvea ki da eu do ganikani. 

31Go dimon maga eu pavarani a, eu naga, Ku pe mari gami auga tave pano, p̃a 
tip̃aki lua gami auga va sili navata ni wago maga. 

32Go e noa ki da, e naga, Kuga vano. Go eu dave umai, po pano sili wago maga 
wanogoe: go kuga leo, navata mamau eu sava kasua siwo napatira paki natasi, 
po mate noai. 

33Go tea maga waina eu do pagani ra eu sava pano, po paki natokoana, po 
dogorogo ki naleo maga mamau puti, go tea waina e pakilina ki tea rua waina 
ero pei dimon. 

34Go kuga leo, natokoana mamau eu dave puti umai naga euga sua Yesu: go ragi 
waina eu punusi a, eu pavarani a naga ega m̃elu dua ki kokoi adeada maga pano. 

Mataio 9 

1Go e pagi boti sikai, po duagoto paki taleva kerua, po umai paki natokoana 
aneana. 

2Go kuga leo, eu dape tea sarumate sikai umai punusi a, e one nawewele sikai 
one: go Yesu e punusi nasaralomauana adeada po noa ki tea sarumate, e naga, 
Koto, p̃a marasike; namarinaleosaana anigo maga eu pei tea 
midoakikorokoroana. 

3Go kuga leo, tea midiri maga seara kakada eu noa nap̃alauda, eu naga, 
Naatam̃oli waia e pasasaki. 

4Go Yesu waina e atae namidodoana adeada maga e naga, Ekasana ku midoa ki 
tea sa nap̃op̃omu? 



1818 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

5Nalakena seve tea e manainai p̃ia, naga aga noa, Namarinaleosaana anigo maga 
eu pei tea midoakikorokoroana; kite naga aga noa, P̃a tuleana po surata? 

6Ma naga kuga atae naga naatam̃oli Natuna e peani naveinawotaana maramana 
naga ega midoakikorokoro namarinaleosaana maga, (ragi wanogoe e noa ki tea 
sarumate, e naga), P̃a tuleana, po dape dakati nawewele anigo, po paki nasum̃a 
anigo pano. 

7Go e duleana, po paki nasum̃a aneana pano. 

8Ma ragi waina taua maga ni naatam̃oli eu punusi a, eu mataku, po samasamani 
Sup̃e, waina e dua naatam̃oli naveinawotaana tapala nogoe. 

9Go ragi waina Yesu e do liu m̃elu dua ki tokora wanogoe pano, e punusi 
naatam̃oli sikai, waina e pei tea sosoana ki Mataio, e do dasake tokora ni 
nasautoga: go e noa ki nia, e naga, P̃a rausi au: Go e duleana, po dausi a. 

10Go e pakilina, ragi waina e kere one ganikani ekopu ni nasum̃a, kuga leo, tea 
tape nasautoga laapa go tea mari naleo sa laapa eu rumai po kere one ganikani 
sikoti Yesu go tea vasapiseikiana aneana maga. 

11Go ragi waina Farisi maga eu punusi a, eu noa ki tea vasapiseikiana aneana 
maga, eu naga, Ekasana Tea Vasapiseiki animu e ganikani sikoti tea tape 
nasautoga maga go tea mari naleo sa maga? 

12Ma ragi waina e dogo e, e naga, Tea maga waina eu kasua eu da dapala waina 
e p̃ia naga euga masau naatam̃oli sikai ni medisina mau, ma tea maga waina eu 
sasana eu dapala nogoe. 

13Ma kuga vano po ataedogo tea waia e pei nasava, A masau nadodomiana, a da 
masau naviriana mau: nalakena a da umai naga aga soso tea leana maga mau, 
ma a umai naga aga soso tea mari naleo sa maga. 

14Ragi wanogoe tea vasapiseikiana maga ki Yoane eu rumai punusi a, eu naga, 
Ekasana kinami go Farisi maga au do paka laapa pali, ma tea vasapiseikiana 
anigo maga eu da pali mau? 

15Go Yesu e noa ki da, e naga, Tea vitawiri tana ri maga eu mariatae susue ragi 
waina tea vitawiri e sikoti ra doko kite? Ma naaleatia maga euga wo umai waina 
tea vitawiri ega wo pei tea tapeluaana kiada, go euga wo pali ragi wanogoe. 

16Go te naata sikai e da usuvaki sugoro tuai ki matele sikai ni nakulukulu waina 
e ko da pei tea marim̃atakiana mau; nalakena nausuvakiana e marip̃orae 
sugoro, go e moro mawora p̃arua. 

17Go eu da daki waine vau paki noai ni nawili tuai mau: eu pe taki nia paki ara 
eu pe masai, go waine e pe toroa, go nawili maga eu pe sa: ma eu daki waine 
vau paki nawili vau, go ero dua p̃ia doko. 

18Ragi waina e do pasa ki da tea maga wanogoe, kuga leo, tea maraki sikai e 
umai, po lotu ki nia, e naga, Natugu nagoroi e po mate ragi waia: ma p̃a umai po 
doropusi nam̃elearum̃a asa, go ega wo mauri. 

19Go Yesu e duleana, po dausi a, go tea vasapiseikiana aneana maga eu mamau. 

20Go kuga leo, nagoroi sikai waina e dape nada varau natau rualima sikai 
tamate dua, e umai paki natakuna, po kisidogo narepu ni sugoro aneana: 

21nalakena e noa nap̃alauna, e naga, A pe kisidogo sugoro aneana, a pe wo pei 
tea maripauriana. 

22Ma Yesu e dum̃ana doa e po punusi a po naga, Lei, p̃a marasike; 
nasaralomauana anigo e po mari pauri ko. Go nagoroi wanogoe e pei tea 
maripauriana pae aura wanogoe pa pa. 

23Go ragi waina Yesu e umai paki ekopu ni nasum̃a ki tea maraki wanogoe, po 
punusi tea sui lokore maga, go taua ni naatam̃oli eu do lalagaarova, e naga, Kuga 
melu: 

24nalakena koroi kiki e da mate mau, ma e maturu. 

25Go eu muru ki nia. Ma ragi waina taua ni naatam̃oli maga eu pei tea mariana 
eu paki katama, e paki ekopu, po puati nam̃elearuna; go koroi kiki e duleana. 

26Go narogorogoana wanogoe e sokapule paki navanua wanogoe mamau. 

27Go ragi waina Yesu e do liu pae tokora wanogoe pano, naatam̃oli kesa dua ero 
dausi a, ero do pioso, po do naga, P̃a dodomi gami, natu ni David. 

28Go ragi waina e umai paki ekopu ni nasum̃a, tea kesa dua wanogoe ero umai 
punusi a: go Yesu e noa ki da, e naga, Koro saralomau naga a mari atae mari tea 
wanogoe kite? Ero noa ki nia, ero naga, Ioro, Nawota. 

29Ragi wanogoe e kisidogo namatada, po naga, Ega manimu pei tea mariana ega 
vataka nasaralomauana animu. 

30Go namatada eu leosai. Go Yesu e pasasoki kasua ki da, e naga, Koroga vunusi 
naga te naata ega ta atae a mau. 

31Ma ero dave pano po pasa peravera ki narogorogoana kakana navanua 
wanogoe mamau. 

32Go ragi waina nara ero do dave pano, kuga leo, eu piragi umai punusi a 
naatam̃oli pusa sikai waina e pei dimon. 

33Go ragi waina dimon e pei tea mariana e dave pano, pusa e pasa: go taua ni 
naatam̃oli eu maga, po naga, Sala vea e da pei tea vunusiana dapalana Israel 
mau. 

34Ma Farisi maga eu naga, E mari dimon maga eu dave pano pae nawota ki 
dimon maga. 

35Go Yesu e surata papule puti natokoana warua maga go natokoana kiki maga, 
e do pasapiseiki ekopu ni nasum̃a ni nasaisaiana adeada maga, po do dogorogo 
ki narogorogoana wia ni namarakiana, po do mari lua sara nasasanaana go sara 
namanainaiana. 

36Ma ragi waina e punusi taua ni naatam̃oli, e maritadodomi ra, nalakena eu 
dogokitesa po pei daperavera, dakiusi shiip waina tea leo parati ki da e dika. 

37Ragi wanogoe e noa ki tea vasapiseikiana aneana maga, e naga, Nalolovaeana 
e p̃arua lomau, ma tea wosiwosi maga eu pisa maau. 

38Nalakena tea wanogoe kuga vavarani Nawota ni nalolovaeana naga ega tip̃aki 
lua tea wosiwosi maga paki nalolovaeana aneana. 

Mataio 10 

1Go e soso tea vasapiseikiana aneana rualima sikai tamate dua eu rumai punusi 
a, go e dua ra naveinawotaana dap̃au naatana loa maga, naga euga mari ra euga 
tave pano, go naga euga mari lua sara nasasanaana go sara namanainaiana. 

2Go nagisa ni apostolo rualima sikai tamate dua eu pei tea maga waia: tea vea 
Simon, waina e pei tea sosoana ki Petero, go taina Anderea; Yakobo natu ni 
Sebedaio, go taina Yoane; 

3Filipo, go Bartolomaio; Toma, go Mataio tea tape nasautoga; 

4Yakobo natu ni Alefaio, go Lebbaio; Simon Kananaio, go Yuda Iskariote, nae 
waina e pitua ki nia. 

5Tea rualima sikai tamate dua wanogoe Yesu e dip̃a ki lua ra, po dip̃a ki da, e 
naga. 

6Kuga ta pae te napua sikai ki tea ni nalauna p̃ota maga mau, go kuga ta sili paki 
te natokoana sikai ki naka ni Samaria mau: ma kuga vano punusi shiip sasap̃o 
ni nasum̃a ni Israel. 

7Go ragi waina kuga to pano, kuga to dogorogo, po naga, Namarakiana ni 
nakoroatelagi e pei m̃aladigi. 

8Kuga mari pauri tea sasana maga, kuga mari tea mate maga euga tuleana, kuga 
mari tea vei lepero maga euga tautau, kuga mari dimon maga euga tave pano: 
ku dape m̃oli, kuga vitua m̃oli. 

9Kuga ta dape kold seara, kite silver seara, kite brass seara paki nap̃alau ni 
tasoki animu maga mau; 

10kuga ta dape nala ni navinaga raki napua mau, kite sugoro dua mau, kite 
nam̃elevasiana maga mau, kite tiko sikai mau: nalakena tea wosiwosi e p̃ia ki 
navinaga aneana. 

11Go natokoana warua kite natokoana kiki waina ku pe wo sili paki asa, kuga 
vusuusu ki parati ki sei e doko asa waina e p̃ia; go kuga toko tokora wanogoe 
doko pa pa kuga vano. 

12Go ragi waina kuga vaki ekopu ni nasum̃a, kuga vasadodomi a. 

13Go nasum̃a e pe wia, natam̃ateana animu ega umai paki asa: ma e pe ta p̃ia 
mau, natam̃ateana animu ega liliu paki mu. 

14Go naata waina e pe ta piragi mu mau, go waina e pe ta dogo navasaana animu 
mau, ragi waina kuga tave m̃elu dua ki nasum̃a wanogoe kite natokoana 
wanogoe, kuga meseura ki nam̃otam̃ota ni nam̃elemu. 

15Lomau a noa ki mu, naga Navaratiana ni navanua ni Sodom go ni Comorrah 
naaleatia ni navasap̃otaeana ega wo p̃arua, ma navaratiana ni natokoana 
wanogoe ega wo p̃arua liu sa. 

16Kuga leo, kinau a dip̃aki lua mu ku dapala shiip m̃aleoputo ni wulf maga: 
nalakena tea wanogoe kuga vei manumatua dapala m̃aata maga, go tea ta 
marisaki mau dapala tokopea maga. 

17Ma kuga matamatua ki naatam̃oli: nalakena euga wo pitua ki mu paki 
nasaisaiana ki tea vusum̃aki, go euga wo parati mu ekopu ni nasum̃a ni 
nasaisaiana adeada maga; 

18go kuga wo pei tea viragiluaana pano punusi tea maraki maga go nawota 
maga nalakena kinau, naga kuga vei nanoasokisokiana sikai paki da go paki tea 
ni nalauna p̃ota maga. 

19Ma ragi waina euga wo pitua ki mu, kuga ta midoaki parati ki dapala waina 
kuga wo pasa kite ki tea waina kuga wo noa e: nalakena tea waina kuga wo noa 
e: nalakena tea waina kuga wo noa e ega wo pei tea vituakiana paki mu aura 
wanogoe. 

20Nalakena e da pei nimu mau waina ku pasa, ma e pei Naata ni Tamamu waina 
e pasa nap̃alaumu. 

21Go taina ega wo pitua ki taina paki namateana, go tamana ega wo pitua ki 
natuna; go natuda maga euga wo duleana dip̃a tamada go p̃ilada maga, po mari 
ra euga vei tea maripunueana. 

22Go kuga wo pei tea vilosiana pae naatam̃oli maga mamau puti nalakena 
nagisagu: ma tea waina e soki du pa pa paki namatap̃agona edaku, nae ega wo 
pei tea mautipauriana. 

23Ma ragi waina euga kopalele mu natokoana waia, kuga sava pano paki 
natokoana p̃ota sikai: nalakena lomau a noa ki mu, naga Kuga wo da papule puti 
natokoana maga ki Israel mau, pa pa naatam̃oli Natuna ega wo umai. 

24Tea vasapiseikiana sikai e da dap̃au tea vasapiseiki mau, go tea suasua sikai e 
da dap̃au nawota aneana mau. 

25E pei tea lapa agi tea vasapiseikiana naga ega tapala tea vasapisei ki nia, go 
agi tea suasua naga ega tapala nawota aneana. Eu pe soso talakea ni nasum̃a ki 
Beelsebub eu pe wo da soso p̃arua ki tea maga ni nasum̃a aneana ki nia kite? 

26Nalakena tea wanogoe kuga ta matau ki da mau: nalakena te navatuna sikai e 
da pei tea kovagoroana mau, waina ega wo da pei tea maripakasakiana mau, go 
te navatuna sikai e da pei tea surukiana mau, waina ega wo da pei tea ataeana 
mau. 

27Tea waina a noa ki mu asa namaligo, kuga vasa asa namarama: go tea waina 
ku dogo e paki nadaligamu, kuga rogorogo ki nia nam̃asua ni nasum̃a maga. 

28Go kuga ta matau ki tea maga waina eu mari punue nap̃atoko ni naatam̃oli, 
ma eu mari sa mari punue naatada: ma kuga matau ki p̃arua ki tea waina e 
mariatae mari punue naatada go nap̃atokoda p̃okasi. 

29Sparro dua ero da do pei tea soriana raki farthig sikai kite? Go sikai kakada 
ega wo da dowo paki natano masale ki Tamamu mau: 

30ma napati maga ni nalolu ni nap̃aumu ma eu mamau puti pei tea veveana. 

31Nalakena tea wanogoe kuga ta mataku mau; nimu ku p̃ia liu sparro laapa. 

32Nalakena tea wanogoe sara naata waina euga wo noasai au narae ni 
naatam̃oli, kinau ma aga wo noasai naata wanogoe narae ni Tamagu waina e 
doko nakoroatelagi. 

33Ma naata waina e pe wo pasagoro au narae ni naatam̃oli, kinau ma aga wo 
pasagoro naata wanogoe narae ni Tamagu waina e doko nakoroatelagi. 

34Kuga ta midoaki nia mau naga a umai naga aga dip̃aki natam̃ateana paki 
maramana: a da umai naga aga dip̃aki natam̃ateana mau, ma a umai naga aga 
dip̃aki lova sikai. 

35Nalakena a umai naga aga mari tamatamada eroga vile, go tamap̃ilada, go 
tamatuada: 

36go tea kokona ki naatam̃oli sikai euga wo pei tea maga ni nasum̃a aneana. 

37Tea waina e dodomi p̃arua ki tamana kite p̃ilana ma e dodomi kiki ki nau, e 
da p̃ia ki nau mau; go tea waina e dodomi p̃arua ki natuna naanoai kite natuna 
nagoroi ma e dodomi kiki ki nau, e da p̃ia ki nau mau. 

38Go naata waina e da dape tea valadagoto aneana mau po da dausi au mau, e 
da p̃ia ki nau mau. 

39Tea waina e pap̃ai namauriana aneana ega wo dape puoli ki nia; go tea waina 
e dape puoli ki namauriana aneana nalakena kinau ega wo pap̃ai a. 

40Tea waina e piragi mu, e piragi au, go tea waina e piragi au e piragi tea waina 
e dip̃aki lua au umai. 

41Tea waina e piragi profeta sikai nalakena e pei profeta sikai ega wo dape 
namoriana ki profeta sikai; go tea waina e piragi tea leana sikai nalakena e pei 
tea leana sikai ega wo dape namoriana ki tea leana sikai. 

42Go naata waina e pe wo dua tea kirikiri maga waia sikai lasa ni noai maladi 
sikai e pe sikina naga ega munugi a, nalakena e pei tea vasapiseikiana sikai, 
lomau a noa ki mu, naga ega wo da dape puoli ki namoriana aneana mau. 

Mataio 11 

1Go e pakilina, ragi waina Yesu e dip̃aki sua tea vasapiseikiana aneana rualima 
sikai tamate dua, naga e m̃elu dua ki tokora wanogoe pano naga ega vasapiseiki 
po dogorogo natokoana adeada maga. 

2Go ragi waina Yoane, waina e doko ekopu ni nasum̃a ni nasolisoliana, e dogo 
nawosiana maga ki Kristo, e dip̃aki lua pae tea vasapiseikiana aneana maga, po 
noa ki nia, 

3e naga, Nigo ku pei tea waina ega wo umai, kite auga leogoro tea p̃ota sikai? 

4Go Yesu e pasadara po noa ki da, e naga, Kuga vano po dogorogo paki Yoane ki 
tea maga waina ku dogo ra po punusi ra: 

5tea kesa maga eu moro leosai, go tea vei pito maga eu surata, go tea vei lepero 
maga eu pei tea mariana eu dautau, go tea p̃aro maga eu dorogo, go tea mate 
maga eu pei tea sikeana eu duleana, go tea tika maga narogorogoana wia e pei 
tea rogorogokiana paki da. 

6Go naata waina e pe wo da dapilagona nalo kakagu mau e maropa. 

7Go ragi waina nara eu do pano, Yesu e pae asa noa ki taua maga ni naatam̃oli 
nalo ni Yoane, e naga, Ku dave paki masop̃alo pano naga kuga leopunusi 
nasava? Napati nau sikai waina e pei tea tuleakiana ki nalagi kite? 

8Ma ku dave pano naga kuga vunusi nasava? Naatam̃oli sikai waina e suni 
sugoro m̃om̃oa maga kite? Kuga leo, tea maga waina eu suni sugoro m̃om̃oa 
maga eu doko nasum̃a ki nawota maga. 

9Ma ekasana ku dave pano? Naga kuga vunusi profeta sikai kite? Ioro, a noa ki 
mu asa, go tea waina e p̃arua liu profeta sikai. 

10Nae e pei tea waina e pei tea midiriana nalo kakana, e naga, P̃a leo, kinau a 
dip̃aki lua tea tautauana aginau e pea ki naraem̃a, Waina ega wo marim̃ata ki 
napua anigo ega vea ki‐go. 

11Lomau a noa ki mu, naga, Tea maga waina eu pei tea visolakiana ki nagoroi 
maga, sikai kakada e da pakilina mau waina e p̃arua liu Yoane tea Bapetiso: ma 
tea waina e kiki namarakiana ni nakoroatelagi e p̃arua liu sa. 

12Go pae naaleatia maga ki Yoane tea Bapetiso pa pa paki ragi waia 
namarakiana ni nakoroatelagi e pei tea marikasuakiana, go tea maga waina eu 
marikasua eu dape pavakoto asa. 

13Nalakena profeta maga mamau puti go nawotaeana eu peanoasai pa pa paki 
Yoane. 

14Go ku pe suasua naga kuga tape a nae e pei Eliyah waina e one asa one naga 
ega umai. 

15Tea waina e pilake nadaliga naga ega rogo, ega rogo. 

16Ma aga noa naga tagona waia eu dakiusi nasava? Eu dakiusi piakirikiri maga 
waina eu do natano malo ni navakokotoana maga, waina eu pioso paki tada 
maga, po naga, 

17Au manimu sui lokore go ku da sale mau; au lalagaarova, go ku da dapagi 
narum̃amu mau. 

18Nalakena Yoane e umai e da ganikani mau go e da munu mau, go eu naga, E 
peani dimon sikai; 

19Naatamoli Natuna e umai e ganikani po munu, go eu naga, Kuga leo, naatam̃oli 
tuatua liu, po do munu waine, tea dodomi tea tape nasautoga maga go tea mari 
naleo sa maga! Go namanumatuaana e pei tea marileanakiana pae nawosiana 
aneana maga. 

20Ragi wanogoe e pae asa pasapinoa ki natokoana maga waina nawosiana 
kasua aneana maga tea laapa liu kakada eu pei tea mariana ara, nalakena eu da 
midoakidoa mau. 

21Ai kigo, Korasin! Ai kigo, Bethsaida! Nalakena nawosiana kasua maga waina 
eu pei tea mariana mu, eu pe vei tea mariana Tair go Sidon, ero pe midoakidoa 
tuai po suni nakulukulu ni sak po doko natanoapu. 

22Ma a noa ki mu naga navaratiana ni Tair go Sidon naaleatia ni navasap̃otaeana 
ega wo p̃arua, ma navaratiana animu ega wo p̃arua liu sa. 

23Go nigo, Kapernaum, p̃a wo pei tea tapeana sake paki nakoroatelagi kite? P̃a 
wo siwo paki Hades: nalakena nawosiana kasua maga waina eu pei tea mariana 
ako eu pe vei tea mariana Sodom, e pe toko pa pa paki naaleatia waia. 

24Ma a noa ki mu, naga navaratiana ni navanua ni Sodom naaleatia ni 
navasap̃otaeana ega wo p̃arua, ma navaratiana anigo ega wo p̃arua liu sa. 

25Ragi wanogoe Yesu e pasadara po naga, A pasadodom̃ata ki‐go, Mama O, 
Talakea ni nakoroatelagi go maramana, nalakena ku dasuru ki tea manumatua 
maga go ki tea midoaki atae maga naleo maga wanogoe, po magi pipia maga 
maripakasa ki da: 

26ioro, Mama, nalakena ku midoaki m̃ata ki nia naga ega tapala nogoe naraem̃a. 

27Naleo maga mamau puti eu pei tea vituakiana paki nau pae Tamagu: go te 
naata sikai e da atae m̃ata ki Natuna mau, ma Tamagu e sikina atae m̃ata ki nia; 
go te naata sikai e da atae m̃ata ki Tamagu mau, ma Natuna sikina e atae m̃ata 
ki nia, go naata waina Natuna e pe suasua naga ega maneana maripakasa ki nia. 

28Kuga umai punusi au, tea maga mamau puti waina ku do p̃osiwosi‐mawosa 
po do dapetape tea madaga, go aga wo dua mu namaromaroana. 

29Kuga tape dakati nakau ni nanoa aginau ega toko mu, go kuga ataedogo kiagu; 
nalakena a matemate go nap̃op̃ogu e pakitano: go kuga wo magi naatamu pap̃ai 
namaromaroana. 

30Nalakena nakau ni nanoa aginau e manainai, go natapetapeana aginau e 
masalesale. 

Mataio 12 

1Ragi wanogoe Yesu e surata duaduru vanua maga ni korn naaleatia ni sabbath; 
go tea vasapiseikiana aneana maga eu pitolo, po pae asa lei m̃okai maga ni korn, 
po ganikani. 

2Ma Farisi maga, ragi waina eu punusi a, eu noa ki nia, eu naga, P̃a leo, tea 
vasapiseikiana anigo maga eu mari tea waina e da pae nawotaeana mau naga 
euga mari a sabbath. 

3Ma e noa ki da, e naga, Ku da peve tea waina David e mari a, ragi waina e pitolo, 
go tea maga waina eu sikoti a doko; 

4dapala waina e paki roara ni nasum̃a ki Sup̃e, po gani bred tokorae, waina e da 
pae nawotaeana mau naga nae ega kani a, kite naga tea maga waina eu sikoti a 
doko euga kani a, ma e pae nawotaeana naga tea viri maga euga sikida gani a? 

5Kite ku da peve tusi ni nawotaeana, naga naaleatia ni sabbath tea viri maga 
nasum̃a tapu eu mari sabbath e pei tea m̃oli, go eu da pei tap̃aro asa mau. 

6Ma a noa ki mu, naga tea waina e p̃arua liu nasum̃a tapu e doko nea. 

7Ma ku pe atae tea waia naga e pei nasava, A masau nadodomiana, go a da 
masau naviriana mau, ku pe ta dip̃akotovi tea maga waina eu da pei tap̃aro mau. 

8Nalakena naatam̃oli Natuna e pei nawota ni sabbath. 

9Go e m̃elu dua ki tokora wanogoe pano, po paki ekopu ni nasum̃a ni 
nasaisaiana adeada: 

10go kuga leo, naatam̃oli sikai e doko waina nam̃elearuna e lologara. Go eu 
pusuusu paki nia, eu naga, E pae nawotaeana naga tuga mari pauri naaleatia ni 
sabbath kite? Naga euga vasadip̃a e. 

11Go e noa ki da, e naga, Nimu naatam̃oli sei kakamu ega wo doko, waina ega 
wo peani shiip sikai, go nae e pe rowo paki m̃orutano sikai naaleatia ni sabbath, 
e pe wo da puati a, po dapedakatilua e kite? 

12Go naatam̃oli sikai e paka visa p̃ia liu shiip sikai? Nalakena tea wanogoe e pae 
nawotaeana naga tuga mari p̃ia naaleatia ni sabbath. 

13Ragi wanogoe e noa ki naatam̃oli wanogoe, e naga, P̃a sai ki nam̃elearum̃a. Go 
e sai ki nia; go e pei tea mariana e moro p̃ia dakiusi kerua. 

14Ma Farisi maga eu dave pano, po seke dip̃a e, dapala waina euga maripunue a 
asa. 

15Ma Yesu e atae a po m̃elu dua ki tokora wanogoe pano: go tea laapa eu dausi 
a; go e mari pauri puti ra, 

16po pasasoki ra naga euga ta mari a ega toko lina mau: 

17naga tea waina e pei tea noaana pae profeta Isaiah ega lolomana, e naga, 

18Kuga leo, tea suasua aginau waina a matadoa e; Tea dodomiana aginau waina 
naatagu e midoakim̃ata ki nia: Aga wo doro Naatagu ega wo doko asa, Go ega 
wo dogorogo ki navasap̃otaeana paki tea ni nalauna p̃ota maga. 

19Ega wo da pile mau, go ega wo da pioso kasua mau; Go te naata sikai ega wo 
da dogo nadaleona napua maga ni natokoana mau. 

20Napati nau sikai waina e pei wola ega wo da p̃ori a mau, Go wik sikai waina e 
asua ega wo da sui punue a mau, Pa pa ega tip̃aki lua navasap̃otaeana paki 
namarimatuaana. 

21Go tea ni nalauna p̃ota maga euga wo leogoro‐pavatu nagisana. 

22Ragi wanogoe tea sikai waina pei dimon, waina e kesa go waina e pusa, e pei 
tea viragiana umai punusi a: go e mari pauri a, dapala waina pusa e pasa po 
leosai. 

23Go taua maga mamau puti ni naatam̃oli maga eu saram̃akoto, po naga, Tea 
waia e pei natu ni David kite? 

24Ma ragi waina Farisi maga eu dogo e, eu naga, Tea waia e da mari dimon maga 
eu dave pano mau, ma e mari ra eu dave pano pae Beelsebub nawota ki dimon 
maga. 

25Go e atae namidodoana adeada maga po noa ki da, e naga, Sara namarakiana 
waina eu pei tea tap̃otaeana dum̃ada dip̃a ra eu pei tea mariana eu pei 
masomaladi; go sara natokoana kite nasum̃a waina eu pei tea tap̃otaeana 
dum̃ada dip̃a ra, euga wo da du mau: 

26go Satan e pe mari Satan e dave pano, e pe vei tea tap̃otaeana dum̃ana dip̃a e; 
go namarakiana aneana e pe wo du dapale sava? 

27Go kinau a pe mari dimon maga eu dave pano pae Beesebub, natumu naanoai 
maga eu mari ra eu dave pano pae sei? Nalakena tea wanogoe nara euga wo pei 
tea vasap̃otae mu. 

28Ma kinau a pe mari dimon maga eu dave pano pae Naata ni Sup̃e, 
namarakiana ki Sup̃e e po umai sua pakilina ki mu. 

29Kite te naata sikai e mariatae paki ekopu ni nasum̃a ki tea kasua, po dape 
pavakoto naloriki aneana maga dapale sava? E pe vea soli tea kasua, ragi 
wanogoe e pe wo dape pavakoto nasum̃a aneana. 

30Tea waina e da sikoti au doko mau e mari dip̃a au; go tea waina e da dauaki 
sikoti au mau e mari e pei daperavera. 

31Nalakena tea wanogoe a noa ki mu, naga Sara namarinaleosaana go sara 
navasasakiana euga wo magi naatam̃oli maga pei tea midoakikorokoroana; ma 
navasasakiana dip̃a Naatana ega wo da pei tea midoakikorokoroana mau. 

32Go te naata sikai e pe noa te navasaana sikai dip̃a naatam̃oli Natuna, e pe wo 
maneana pei tea midoakikorokoroana; ma te naata sikai e pe vasa dip̃a Naatana 
Tapu, ega wo da maneana pei tea midoakikorokoroana mau, maramana waia, 
kite maramana waina ega wo umai. 

33Kuga mari nakau ega wia, go nawana ega wia; kite kuga mari nakau ega sa, go 
nawana ega sa: nalakena nakau e pei tea ataeana ki nawana. 

34M̃aata sa natuda maga, ku mariatae pasa tea wia maga dapale sava ragi waina 
ku sa? Nalakena nawoka ni naatam̃oli e pasa pae tea waina nap̃op̃ona e pura ki 
nia. 

35Naatam̃oli wia e dapelua tea wia maga pae store wia aneana: go naatam̃oli sa 
e dapelua tea sa maga pae store sa aneana. 

36Go a noa ki mu, naga sara navasaana p̃alo waina naatam̃oli maga euga wo 
pasa ara, euga wo atusi ra naaleatia ni navasap̃otaeana. 

37Nalakena ki navasaana anigo maga p̃a wo pei tea marileanakiana, go ki 
navasaana anigo maga p̃a wo pei tea tip̃akotoviana. 

38Ragi wanogoe tea midiri maga go Farisi maga seara kakada eu pasadara e, eu 
naga, Tea Vasapiseiki, au masauna naga auga vunusi navaivaiana sikai ega m̃elu 
ako. 

39Ma e pasadara po noa ki da, e naga, Tagona sa go maripele eu datago 
navaivaiana sikai; go te navaivaiana sikai ega wo da pei tea vituakiana paki da 
mau ma navaivaiana ni profeta Yonah ega sikina: 

40nalakena dakiusi waina Yonah e one nap̃ele ni naika warua one naaleatia dolu 
go nap̃ogiana dolu, dapala nogoe naatam̃oli Natuna ega wo one nap̃alau ni 
natano one naaleatia dolu go nap̃ogiana dolu. 

41Naatam̃oli maga ni Nineveh euga wo duleana navasap̃otaeana sikoti tagona 
waia, go nara euga wo dip̃akotovi tagona waia: nalakena eu midoakidoa ragi 
waina eu dogo narogorogoana ki Yonah; go kuga leo, tea waina e p̃arua liu 
Yonah e doko nea. 

42Nawota nagoroi ni sauth ega wo duleana navasap̃otaeana sikoti tagona waia, 
go nae ega wo dip̃akotovi tagona waia: nalakena e pae namatap̃ago ni 
maramana umai naga ega rogo namanumatuaana ki Solomon; go kuga leo, tea 
waina e p̃arua liu Solomon e doko nea. 

43Ma naatana loa, ragi waina e dave m̃elu dua ki naatam̃oli pano, e surata 
duaduru malo garagara maga, e do laaga namaromaroana, po da pap̃ai a mau. 

44Ragi wanogoe e naga, Aga wo liliu paki ekopu ni nasum̃a aginau waina a dave 
asa umai; go ragi waina e umai e punusi a e p̃alo, e pei tea sasaraana, go tea 
rekeikiana. 

45Ragi wanogoe e pano, po piragi lua naatana p̃ota larua eu sikoti a umai waina 
eu sa liu sa, go eu sili paki asa po doko asa doko: go tea edaku maga ki naatam̃oli 
wanogoe eu pei tea mariana eu sa liu tea vea aneana maga. Go ega wo dapala 
nogoe paki tagona sa waia. 

46Ragi waina nae e ko do pasa paki taua maga ni naatam̃oli, kuga leo, p̃ilana go 
taina maga eu lawodu katama, eu laaga naga euga vasa ki nia. 

47Go naata sikai e noa ki nia, e naga, P̃a leo, p̃ilam̃a go taim̃a maga eu lawodu 
katama, eu laaga naga euga vasa ki‐go. 

48Ma e pasadara po noa ki tea waina e noa ki nia asa, e naga, Sei e pei p̃ilagu? 
Go sei eu pei taigu maga? 

49Go e sai ki nam̃elearuna paki tea vasapiseikiana aneana maga, po naga, Kuga 
leo, p̃ilagu go taigu maga! 

50Nalakena naata waina e pe wo mari namasauana ki Tamagu waina e doko 
nakoroatelagi, nae e pei taigu, go goregu, go p̃ilagu. 

Mataio 13 

1Naaleatia wanogoe Yesu e dave m̃elu dua ki nasum̃a pano, po dasake pisari 
nadigi ni natasi. 

2Go taua warua maga ni naatam̃oli eu saisai punusi a, dapala e pagi rarua sikai, 
po dasake; go taua mamau ni naatam̃oli eu lawodu elau garagara. 

3Go e pasa ki da naleo laapa pae naluluakia maga, e naga, Kuga leo, tea sapuraki 
e dave pano naga ega sapuraki; 

4go ragi waina e do sapuraki, te seara eu dowo pisari nadigi ni napua, go manu 
maga eu rumai po dadinomi ra: 

5go tea p̃ota seara eu dowo paki malo ni vatu maga, waina natano e da p̃arua 
asa mau: go eu pisou m̃araverave, nalakena natano e da matolu mau: 

6go ragi waina elo e sake eu pei tea tap̃arakiana; go nalakena eu dika nakoada 
eu kokolo. 

7Go tea p̃ota seara eu dowo paki tea makalikali maga; go tea makalikali maga 
eu ulua sake po mari ra eu dodo: 

8go tea p̃ota seara eu dowo paki natano wia, po pitua ki nawa, sikai e dau ki 
p̃onotia sikai, go sikai ki rualima latesa, go sikai ki rualima dolu. 

9Tea waina e pilake nadaliga ega rogo. 

10Go tea vasapiseikiana maga eu rumai, po noa ki nia, eu naga, Ekasana ku pasa 
ki da pae naluluakia maga? 

11Go e pasadara po noa ki da, e naga, E pei tea vituakiana paki mu naga kuga 
atae p̃aia maga ni namarakiana ni nakoroatelagi, ma e da pei tea vituakiana paki 
da mau. 

12Nalakena naata waina e peani, ega wo pei tea vituakiana paki nia, go ega wo 
peani tea laapa: ma naata waina e da peani mau, tea waina e peani a ega wo pei 
tea tapeluaana kiana. 

13Nalakena tea wanogoe a pasa ki da pae naluluakia maga; nalakena eu do 
punusi po da punusi mau, go eu do dogo po da dogo mau, go eu da midoakiatae 
mau. 

14Go naveanoasaiana ki Isaiah e pei tea vakavuroana ara, waina e naga, Kuga 
wo dogo ki narogoana, go kuga wo da midoakiatae mau; Go kuga wo punusi po 
punusi, go kuga wo da leoatae mau: 

15Nalakena nap̃op̃o ni narei waia e m̃anopunopu, Go eu dogo madagadaga ki 
nadaligada maga, Go eu puluti namatada maga; Naga euga ta punusi ki 
namatada maga mau, Po da dogo ki nadaligada maga mau, Po da midoakiatae 
ki nap̃op̃oda mau, Go naga euga ta liliu umai mau, Go naga aga ta maripauri ra 
mau. 

16Ma namatamu eu maro pa, nalakena eu punusi; go nadaligamu eu maro pa, 
nalakena eu dogo. 

17Nalakena lomau a noa ki mu, naga profeta laapa go naatam̃oli leana laapa eu 
masauna naga euga vunusi tea maga waina nimu ku punusi ra, go eu da punusi 
ra mau; go naga euga rogo tea maga waina nimu ku dogo ra, go eu da dogo ra 
mau. 

18Nalakena tea wanogoe kuga rogo naluluakia ni tea sapuraki. 

19Ragi waina te naata sikai e dogo navasaana ni namarakiana, po da 
midoakiatae a mau, tea sa e umai, po puti lua tea waina e pei tea sapurakiana 
nap̃op̃ona. Nae e pei tea waina e pei tea sapurakiana pisari nadigi ni napua. 

20Go tea waina e pei tea sapurakiana paki malo ni vatu maga, nae e pei tea waina 
e dogo navasaana, po dape a m̃araverave pilake nalaelaeaana; 

21ma e dika nakoana nap̃alauna, ma e doko ragi kiki; go ragi waina nariesokiana 
kite nakopaleleana e pakilina nalakena navasaana, e dapilagona m̃araverave. 

22Go tea waina e pei tea sapurakiana m̃aleoputo ni tea makalikali maga, nae e 
pei tea waina e dogo navasaana, go namidoaki‐paratiki‐ana ni maramana, go 
nasurueana ni nasogolapaana, ero mari navasaana e dodo, go e pei tea mariana 
e da dau mau. 

23Go tea waina e pei tea sapurakiana paki natano wia, nae e pei tea waina e dogo 
navasaana, po midoakiatae a; waina e dau lomau ki nawana, sikai e dau ki 
p̃onotia sikai, go sikai ki rualima latesa, go sikai ki rualima dolu. 

24Naluluakia p̃ota sikai e pasa nadi ki nia paki da, e naga, Namarakiana ni 
nakoroatelagi e dakiusi naatam̃oli sikai waina e sapuraki napati wia vanua 
aneana: 

25ma ragi waina naatam̃oli maga eu maturu, tea kokona ki nia e umai po sapura 
ki whiit sa e sarisari whiit wia, po pano. 

26Ma ragi waina e pisou ki nauluna, po dau ki nawana, ragi wanogoe, whiit sa 
ma e p̃ora. 

27Go tea suasua maga ki talakea ni nasum̃a eu rumai po noa ki nia, eu naga, 
Nawota, ku da sapuraki napati wia vanua anigo kite? Go whiit sa waina e ulua 
asa e pae esava? 

28Go e noa ki da, e naga, Naatam̃oli kokona sikai e mari tea wanogoe. Go tea 
suasua maga eu noa ki nia, eu naga, Ku masauna naga kinami auga vano po pila 
daua ki da kite? 

29Ma nae e naga, Ee; ragi waina ku pe vila daua ki whiit sa maga, ku pe vaku lua 
whiit wia pilake tea sa maga. 

30Kuga toro ra eroga rua ulua pa pa paki nalolovaeana; go ragi ni nalolovaeana 
aga wo noa ki tea lolovae maga, Kuga vea piladaua ki whiit sa maga, po otisoki 
ra euga vei napu maga naga euga tap̃ara ki da: ma kuga tapedaua ki whiit wia 
ega vaki ekopu ni nasum̃a ni korn aginau. 

31Naluluakia p̃ota sikai e pasa nadi ki nia paki da, e naga, Namarakiana ni 
nakoroatelagi e dakiusi napati ni sinapi sikai, waina naatam̃oli sikai e dape a, 
po lawo e vanua aneana: 

32waina e kiki sa lomau ni napati maga mamau puti ni nawa nakau maga; ma 
ragi waina e ulua sake, e p̃arua liu tea lawoana maga, po pei nakau sikai, dapala 
waina manu maga ni nakoroatelagi eu rumai po doko arana maga. 

33Naluluakia p̃ota sikai e pasa ki da asa; e naga, Namarakiana ni nakoroatelagi 
e dakiusi leven, waina nagoroi sikai e dape a, po suru ki nia totowo ni flaur dolu, 
pa pa tea mamau e pei tea levenakiana. 

34Tea maga mamau puti wanogoe Yesu e pasa ki taua maga ni naatam̃oli maga 
ara pae naluluakia maga; go e da pasa ki da te navatuna masale ki naluluakia 
sikai mau: 

35naga tea waina e pei tea noaana pae profeta ega lolomana, e naga, Aga wo 
p̃olagati nawokagu pae naluluakia maga; Aga wo lua ki naleo maga waina eu 
pei tea surukiana pae ragi ni nanadiki‐laketano‐ana ni maramana pa pa. 

36Ragi wanogoe e doropusi taua maga ni naatam̃oli po paki ekopu ni nasum̃a: 
go tea vasapiseikiana aneana maga eu rumai punusi a, po naga, P̃a noakip̃otae 
gami naluluakia ni whiit sa ni vanua. 

37Go e pasadara po naga, Tea waina e sapuraki napati wia e pei naatam̃oli 
Natuna; go vanua e pei maramana; 

38go napati wia nara eu pei namarakiana natuna maga; go whiit sa maga eu pei 
tea sigisigileo natuna maga; 

39go tea kokona waina e sapura ki da e pei diabolo: go nalolovaeana e pei 
naaleatia edaku mau ni maramana; go tea lolovae maga eu pei agelo maga. 

40Go dakiusi waina whiit sa maga eu pei tea viladauakiana po pei tea 
tap̃arakiana ki nakapu; ega wo dapala nogoe naaleatia edaku mau ni 
maramana; 

41Naatam̃oli Natuna ega wo dip̃aki lua agelo aneana maga, go euga wo piladaua 
ki m̃elu dua ki namarakiana aneana naleo tapilagonaana maga mamau puti, go 
tea maga waina eu mari namarinaleotageleana, 

42go euga wo nadi ki da paki upu ni nakapu: tokora wanogoe natagiana go 
nakati‐patiana eroga wo doko asa. 

43Ragi wanogoe tea leana maga euga wo maramalaga dapala elo namarakiana 
ki Tamada. Tea waina e pilake nadaliga ega rogo. 

44Namarakiana ni nakoroatelagi e dakiusi naloriki tauakiana sikai waina e pei 
tea surukiana vanua; waina naatam̃oli sikai e pap̃ai a, po dasuru ki nia; go 
nalakena e laelaea asa e pano po sori puti sara naleo waina e peani ra, po 
pakotovi vanua wanogoe. 

45Namarakiana ni nakoroatelagi e moro dakiusi naatam̃oli sorisori sikai waina 
e do laaga napati ni vilavila wia maga: 

46go ragi waina e pap̃ai napati ni vilavila sikai ni naulu warua, e pano po sori 
puti sara naleo waina e peani ra, po pakotovi a. 

47Namarakiana ni nakoroatelagi e moro dakiusi kup̃ena rosagiana sikai, waina 
e pei tea sivakiana paki natasi, go waina e puagoro naika visarasara maga seara 
kakada: 

48waina, ragi waina e pura, eu dosagi a paki euta; go eu do natano, po piladaua 
ki tea wia maga paki lasa maga, ma tea sa maga eu naki ki da pano. 

49Ega wo dapala nogoe naaleatia edaku mau ni maramana: agelo maga euga wo 
dave umai, po mari masale ki tea sigisigileo maga m̃elu dua ki tea leana maga, 
go euga wo nadi ki da paki upu ni nakapu: 

50tokora wanogoe natagiana go nakati‐pati‐ana eroga wo doko asa. 

51Ku midoakiatae tea maga mamau puti wanogoe kite? Eu noa ki nia, eu naga, 
Ioro. 

52Go e noa ki da, e naga, Nalakena tea wanogoe sara tea midiri waina eu pei tea 
vasapiseikiana namarakiana ni nakoroatelagi eu dakiusi naatam̃oli sikai waina 
e pei talakea ni nasum̃a, waina e do dape lua pae store aneana naleo vau maga 
go naleo tuai maga. 

53Go e pakilina, ragi waina Yesu e pasa sua naluluakia maga wanogoe, naga e 
m̃elu dua ki tokora wanogoe pano. 

54Go e umai paki navanua aneana po pasapisei ki da ekopu ni nasum̃a ni 
nasaisaiana adeada, dapala waina eu saram̃akoto asa, po naga, Naatam̃oli waia 
e peani namanumatuaana waia, go nawosiana kasua maga waia eu pae esava? 

55Tea waia e da pei mataisau natuna kite? P̃ilana e da pei tea sosoana ki Maria 
kite? Go taina maga, Yakob, go Yosef, go Simon, go Yuda kite? 

56Go gorena maga, eu da mamau puti sikoti gida doko kite? Go naatam̃oli waia 
e peani tea maga waia eu pae esava? 

57Go eu dapilagona nalo kakana. Ma Yesu e noa ki da, e naga, Profeta sikai e da 
dika nadodomadaganiana mau, ma e dika asa navanua aneana, go nasum̃a 
aneana sikida. 

58Go e da mari nawosiana kasua laapa tokora wanogoe mau nalakena eu da 
saralomau mau. 

Mataio 14 

1Ragi wanogoe Herod tetrarke e dogo narogorogoana nalo ni Yesu, 

2go e noa ki tea suasua aneana maga, e naga, Tea wanogoe e pei Yoane Bapetiso; 
nae e po duleana m̃elu dua ki tea mate maga; go nalakena tea wanogoe tea 
kasua maga wanogoe eu do p̃osiwosi asa. 

3Nalakena Herod e puati Yoane, po soli a, po doropusi a e doko ekopu ni nasum̃a 
ni navavaigoroana nalakena Herodia, nagoroi ki taina Filipo. 

4Nalakena Yoane e do noa ki nia, e naga, E da pae nawotaeana mau naga p̃a 
veani a. 

5Go ragi waina e masauna naga ega mari punue a, e matau ki taua ni naatam̃oli 
maga, nalakena eu midoa ki nia naga nae e pei profeta sikai. 

6Ma ragi waina naaleatia ni navakilinaana ki Herod e umai, Herodia natuna 
nagoroi e sale m̃aleoputo kakada, go Herod e midoa ki m̃ata ki nia. 

7Nalakena tea wanogoe e sai paki nia pilake navivisaana sikai naga ega tua e tea 
waina e pe wo datago asa. 

8Go nae, waina e pei tea digotigoana pae p̃ilana, e naga, P̃a tua au nea ega toko 
siloa warua sikai nap̃au ni Yoane Bapetiso. 

9Go nawota e susue asa; ma nalakena navivisaana aneana maga, go tea maga 
waina eu kere one ganikani sikoti a, e pitip̃aki naga ega vei tea vituakiana; 

10go e dip̃aki lua, po daekotovi nap̃au ni Yoane ekopu ni nasum̃a ni 
navavaigoroana. 

11Go nap̃auna e pei tea tapeana umai e doko siloa warua sikai, po pei tea 
vituakiana paki koroi kiki wanogoe: go e dape a pano dua p̃ilana asa. 

12Go tea vasapiseikiana aneana maga eu rumai po dape‐dakati‐lua nap̃atokona, 
po ova ki nia; go eu pano po dogorogo ki nia paki Yesu. 

13Go ragi waina Yesu e dogo e, e m̃elu dua ki tokora wanogoe pano pae boti 
sikai, po masikina paki masop̃alo sikai: go ragi waina taua maga ni naatam̃oli 
eu dogo e, eu dausi a eu surata pae natokoana maga. 

14Go e duasai pakilina, po punusi taua warua sikai ni naatam̃oli maga, go e 
maritadodomi ra, go e maripauri tea sasana adeada maga. 

15Go ragi waina e po pei ragi melu, tea vasapiseikiana maga eu rumai punusi a, 
eu naga, Tokora waia e pei masop̃alo, go naaleatia e po pano sua; p̃a tip̃aki lua 
taua maga ni naatam̃oli, naga euga vaki natokoana kiki maga, po dum̃ada 
madeada pakotovi navinaga. 

16Ma Yesu e noa ki da, e naga, Nalakena naga euga vano e dika; nimu kuga tua 
ra euga kanikani. 

17Go eu noa ki nia, eu naga, Au dika navinaga tokora waia, bred e lima mau go 
naika e dua mau eu doko. 

18Go e naga, Kuga tape ra umai dua au ara. 

19Go e dip̃a ki taua maga ni naatam̃oli naga euga toko natano nam̃enau; go e 
dape bred lima go naika dua wanogoe, po leo sake paki nakoroatelagi, po 
pasam̃ataki, po dovap̃orae po dua tea vasapiseikiana maga bred wanogoe, go 
tea vasapiseikiana maga eu dua taua maga ni naatam̃oli ara. 

20Go eu mamau puti ganikani, po dawosa: go eu pilae tea waina e dupele ni 
matele maga, po pai a e pei nala rualima sikai tamate dua eu pura puti. 

21Go tea maga waina eu ganikani eu pei naanoai eu alagoro pei manu lima, 
masale ki nagoroi maga go piakirikiri maga. 

22Go e m̃araverave pasadie tea vasapiseikiana maga naga euga vagi boti, go 
naga euga vea ki nia pano paki taleva kerua, pa pa ega tip̃aki lua taua maga ni 
naatam̃oli. 

23Go ragi waina e dip̃aki lua sua taua maga ni naatam̃oli, e sake paki tava e 
sikina naga ega tapasavasa: go ragi waina e maligo, e sikina doko tokora 
wanogoe. 

24Ma boti e doko sua m̃aleoputo ni natasi, go napeao maga eu mari a e datasoki 
po pakavakae; nalakena nalagi e sau pae kivea. 

25Go navavaigoroana kevati ni p̃ogi e pano punusi ra asa, e surata natasi. 

26Go ragi waina tea vasapiseikiana maga eu punusi a e surata natasi, eu 
m̃anaunau, po naga, E pei naatana sikai; go eu pioso ki namatakuana. 

27Ma Yesu e pasa ki da m̃araverave, e naga, Kuga marasike; e pei kinau; kuga ta 
mataku mau. 

28Go Petero e pasadara po naga, Nawota, e pe vei nigo, pa dip̃aki nau naga aga 
valoti punusi ko noai maga. 

29Go e naga, P̃a umai, Go Petero e siwo m̃elu dua ki boti, po surata noai maga 
naga ega umai punusi Yesu. 

30Ma ragi waina e punusi nalagi, e mataku; go e pae asa diro, po pioso, po naga, 
Nawota, p̃a mauti au. 

31Go Yesu e sai ki nam̃elearuna m̃araverave, po puati a, po noa ki nia, e naga, 
Tea saralomau kiki, ekasana ku midoakisara? 

32Go ragi waina nara ero pagi sua boti, nalagi e maro. 

33Go tea maga waina eu doko boti eu lotu ki nia, eu naga, Lomau ku pei Sup̃e 
Natuna. 

34Go ragi waina eu duagoto sua, eu rumai paki navanua, paki Cennesaret. 

35Go ragi waina naatam̃oli ni tokora wanogoe eu leo atae a, eu dip̃aki lua paki 
navanua wanogoe mamau daliviri, po piragi puti tea sasana maga eu rumai 
punusi a; 

36go eu pavarani a naga euga kisidogo narepu ni sugoro aneana: go tea maga 
waina eu kisidogo eu pei tea mariana eu p̃ia lua. 

Mataio 15 

1Ragi wanogoe Farisi seara go tea midiri seara eu pae Yerusalem umai punusi 
a, 

2eu naga, Ekasana tea vasapiseikiana anigo maga eu dapiri navasaana 
vituakiana ki tea ni tagona tuai maga? Nalakena eu da pavano mau ragi waina 
eu naga euga kani navinaga. 

3Go e pasadara po noa ki da, e naga, Ekasana nimu ma, ku dapiri natip̃akiana ki 
Sup̃e nalakena navasaana vituakiana animu? 

4Nalakena Sup̃e e naga, P̃a dodomadagani tamam̃a go p̃ilam̃a: go tea waina e 
pasa sa ki tamana kite p̃ilana, ega mate ki namateana kakana. 

5Ma nimu ku naga, Naata waina e pe noa ki tamana kite p̃ilana, e pe naga, Tea 
waina ku pe vei tea silaeana asa pae au e pei navituaana sikai paki Sup̃e; e pe 
wo da dodomadagani tamana mau. 

6Go ku mari navasaana ki Sup̃e e pei tea m̃oli nalakena navasaana vituakiana 
animu; 

7Nakalep̃o maga, Isaiah e pea noasai gara nalo kakamu, e naga, 

8Narei waia eu dodomadagani au ki nagoleda: Ma nap̃op̃oda e madu uvea ki 
nau. 

9Ma eu lotu ki p̃alo ki nau. Eu do pasapisei ki navasapiseikiana waina eu pei 
natip̃akiana maga ki naatam̃oli. 

10Go soso taua ni naatam̃oli maga eu rumai punusi a, go e noa ki da, e naga, Kuga 
rogo, po midoaki atae: 

11Tea waina e sili paki nawokana e da mari naatam̃oli e loa mau; ma tea waina 
e dave m̃elu dua ki nawokana, tea wanogoe e mari naatam̃oli e loa. 

12Ragi wanogoe tea vasapiseikiana maga eu rumai, po noa ki nia, eu naga, Ku 
atae naga Farisi maga eu maeto ragi waina eu dogo navasaana wanogoe kite? 

13Ma e pasadara po naga, Sara tea lawoana, waina Tamagu ni nakoroatelagi e 
da lawo ra mau, euga wo pei tea vakuluaana. 

14Kuga toropusi ra euga doko: eu pei tea maraki kesa maga pae napua. Go tea 
kesa e pe maraki tea kesa, ero pe wo dua dowo paki m̃orutano sikai. 

15Go Petero e pasadara po noa ki nia, e naga, P̃a noakip̃otae gami naluluakia 
wanogoe. 

16Go e naga, Nimu ma ku ko pei tea midoaki sap̃o kite? 

17Ku da midoaki atae mau naga sara naleo waina eu sili paki nawoka ni 
naatam̃oli eu paki nap̃elena pano, po moro m̃elu paki etaku? 

18Ma tea maga waina eu dave nawokana pano eu pae nap̃op̃ona umai; go tea 
maga wanogoe eu mari naatam̃oli e loa. 

19Nalakena tea maga waia eu pae nap̃op̃ona, namidodoana sa maga, 
namaripunueana maga, namaripeleana ki tea vitawiri go tea laki maga, 
namaripeleana ki tea p̃ota maga, navanakoana maga, nanoasokisokiana 
sorosoro maga, navasasakiana maga: 

20tea maga wanogoe eu pei tea maga waina eu mari naatam̃oli e loa: ma 
naatam̃oli e pe kanikani go e pe ta pea pavano mau e pe ta loa asa mau. 

21Go Yesu e dave m̃elu dua ki tokora wanogoe, po m̃elu paki tokora maga ni 
Tair go Sidon pano. 

22Go kuga leo, nagoroi ni Kanaan sikai e dave pae kokoi maga wanogoe umai, 
po pioso, e naga, Nawota O, natu ni David, p̃a dodomi au; natugu nagoroi e pei 
dimon pa te pa sa. 

23Ma e da pasadara e te navasaana sikai mau. Go tea vasapiseikiana aneana 
maga eu rumai po pavarani a, eu naga, P̃a tip̃aki lua e; nalakena e do pioso dausi 
gida. 

24Ma e pasadara po naga, A pei tea tip̃akiluaana umai punusi shiip sasap̃o ni 
nasum̃a ni Israel eu sikida. 

25Ma e umai po lotu ki nia, po naga, Nawota, p̃a dodomi au. 

26Ma e pasadara po naga, E da p̃ia mau naga euga tape navinaga ki piakirikiri 
maga po nadi ki nia dua koria maga asa. 

27Ma e naga, Ioro, Nawota, nalakena koria maga ma eu do gani navero maga 
waina eu pevera pae wede ki talakeada. 

28Ragi wanogoe Yesu e pasadara po noa ki nia, e naga, Nagoroi O, 
nasaralomauana anigo e p̃arua, ega manigo pei tea mariana ega tapala waina 
ku masauna. Go natuna nagoroi e pei tea maripauriana pae aura wanogoe pa 
pa. 

29Go Yesu e m̃elu dua ki tokora wanogoe pano, po umai paki m̃aladigi ki natasi 
ni Calilea; go e sake paki tava pano, po dasake tokora wanogoe. 

30Go taua warua maga ni naatam̃oli eu rumai punusi a, eu piragi tea vei pito 
maga, tea kesa maga, tea vei pusa maga, tea vei gole maga, go tea p̃ota laapa eu 
sikoti ra umai, go eu doropusi ra pisari nam̃elena; go e maripauri ra: 

31dapala waina taua ni naatam̃oli maga eu maga, ragi waina eu punusi tea vei 
pusa maga eu do pasa, tea vei gole maga eu po pei tea mamaau, go tea vei pito 
maga eu do surata, go tea kesa maga eu do leosai: go eu samasamani Sup̃e ki 
Israel. 

32Go Yesu e soso tea vasapiseikiana aneana maga eu rumai punusi a, go e naga, 
A maritadodomi taua ni naatam̃oli, nalakena eu sikoti au doko naaleatia dolu 
go eu da peani te navatuna waina euga kani a mau: go a da masauna mau naga 
aga tip̃aki lua ra euga vali doko, eu pe matekimala napua. 

33Go tea vasapiseikiana maga eu noa ki nia, eu naga, Tuga veani bred malo p̃alo 
waia ega vae esava naga taua warua dapala tea waia euga kanikani dawosa? 

34Go Yesu e noa ki da, e naga, Ku peani bred pisa? Go eu naga, E larua, go naika 
kirikiri pisa maau. 

35Go e dip̃aki taua ni naatam̃oli maga naga euga to natano; 

36go e dape bred larua wanogoe go naika maga wanogoe; go e dapasavasa 
dodom̃ataki po p̃oraworae, po pitua paki tea vasapiseikiana maga, go tea 
vasapiseikiana maga eu pitua paki taua maga ni naatam̃oli maga. 

37Go eu mamau puti ganikani, po dawosa: go eu pilae matele maga waina eu 
dupele po pai ra, eu pei nalasai larua, eu pura puti. 

38Go tea maga waina eu ganikani eu pei naanoai manu pati, nagoroi go 
piakirikiri eu sokari ra. 

39Go e dip̃aki lua taua maga ni naatam̃oli, po pagi boti, go e umai paki kokoi 
maga ni Macadan. 

Mataio 16 

1Go Farisi maga go Sadduki maga eu rumai po maridogo e, po datagovi a naga 
ega visei ki da navaivaiana sikai ega vae nakoroatelagi umai. 

2Ma e pasadara po noa ki da, e naga, Ragi waina e po pei ragi melu ku naga, Elo 
ega wo dara: nalakena nakoroatelagi e miala. 

3Go malip̃ogi, ku naga, Usa ega wo p̃owo masoso: nalakena nakoroatelagi e 
miala loa. Ku leop̃otae atae narae ni nakoroatelagi; ma ku da leop̃otae atae 
navaivaiana maga ni ragi maga mau. 

4Tagona sa go maripele eu datago navaivaiana sikai; go te navaivaiana sikai ega 
wo da pei tea vituakiana paki da mau, ma navaivaiana ni Yonah ega sikina. Go 
e doropusi ra eu doko, po pano. 

5Go tea vasapiseikiana maga eu rumai paki taleva kerua ni elau, go eu malio ki 
bred. 

6Go Yesu e noa ki da, e naga, Kuga vunusi po matamatua ki leven ki Farisi maga 
go ki Sadduki maga. 

7Go eu dum̃ada pusum̃aki paki da, po naga, Nalakena tu da dape te bred seara 
mau. 

8Go Yesu e atae a po naga, Tea saralomau kiki maga, ekasana ku dum̃amu 
pusum̃aki paki mu nalakena ku da peani te bred seara mau? 

9Ku ko da midoaki atae mau, po da midoaki bred lima ni manu lima, go nala pisa 
waina ku dape dakati ra? 

10Go bred larua ni manu pati, go nalasai pisa waina ku dape dakati ra? 

11Ekasana ku da midoaki atae mau naga a da pasa ki mu nalo ni bred mau? Ma 
kuga matamatua ki leven ki Farisi maga go ki Sadduki maga. 

12Ragi wanogoe eu midoakiatae naga e da noa naga euga matamatua ki leven 
ni bred mau, ma naga euga matamatua ki navasapiseikiana ki Farisi maga go ki 
Sadduki maga. 

13Go ragi waina Yesu e umai paki tokora maga ni Kaisarea Filippi, e pusuusu 
paki tea vasapiseikiana aneana maga, po naga, Naatam̃oli maga eu noa naga 
naatam̃oli Natuna e pei sei? 

14Go eu naga, Te seara eu naga, Yoane Bapetiso; te seara, Eliyah: go tea p̃ota 
seara, Yeremiah, kite profeta maga sikai kakada. 

15E noa ki da, e naga, Ma nimu ku noa naga kinau a pei sei? 

16Go Simon Petero e pasadara po naga, Nigo ku pei Kristo, Natu ni Sup̃e mauri. 

17Go Yesu e pasadara po noa ki nia, e naga, Ku maro pa Simon Bar‐Yonah: 
nalakena nap̃okasi go nada ero da maripakasa ki nia paki‐go mau, ma Tamagu 
waina e doko nakoroatelagi e mari a. 

18Go kinau ma a noa ki‐go, naga nigo ku pei Petero, go vatu laketoko wanogoe 
aga wo davagi ekalesia aginau asa; go namatapua maga ni Hades euga wo da 
marimatua ki nia mau. 

19Aga wo dua ko tea viloki maga ni namarakiana ni nakoroatelagi: go tea waina 
p̃a wo solisoki a maramana ega wo pei tea solisokiana nakoroatelagi: go tea 
waina p̃a wo peresi a maramana ega wo pei tea veresiana nakoroatelagi. 

20Ragi wanogoe e pasa parati ki tea vasapiseikiana maga naga euga ta noa ki te 
naata mau naga nae e pei Kristo. 

21Pae ragi wanogoe Yesu e atulake naga ega visei ki tea vasapiseikiana aneana 
maga, naga e one asa one naga ega vaki Yerusalem pano, go naga ega sua 
narogokitesaana laapa pae tea matua maga go tea viri warua maga go tea midiri 
maga, go naga ega vei tea maripunueana, go naga ega vei tea sikeana ega 
tuleana naaleatia ketolu. 

22Go Petero e puati a, po atulake naga ega vasakasua ki nia, po naga, Sup̃e ega 
dodomi ko, Nawota: tea wanogoe ega wo da pakilina ki‐go mau. 

23Ma e dum̃ana doa e, po noa ki Petero, e naga, P̃a vaki natakugu pano, Satan, 
ku pei tea tapilagonaana aginau: nalakena ku da midoa ki m̃ata ki naleo maga 
ki Sup̃e mau, ma ku midoa ki m̃ata ki naleo maga ki naatam̃oli. 

24Ragi wanogoe Yesu e noa ki tea vasapiseikiana aneana maga, e naga, Te naata 
e pe masauna naga ega edakugoro au umai, ega tum̃ana pasagoro e, go ega tape 
dakati tea valadagoto aneana, go ega rausi au. 

25Nalakena naata waina e pe masauna naga ega mauti pauri namauriana 
aneana ega wo dape puoli ki nia: go naata waina e pe wo dape puoli ki 
namauriana aneana nalakena kinau ega wo pap̃ai a. 

26Nalakena naatam̃oli sikai ega wo p̃ia asa nasava waina e pe talua maramana 
mamau po dape puoli ki naatana? Kite naatam̃oli sikai ega wo pitua ki nasava 
naga ega taulua naatana asa. 

27Nalakena naatam̃oli Natuna ega wo umai pilake nasamasamaana ki Tamana 
nara ma agelo aneana maga euga wo mamau umai; go ragi wanogoe ega wo 
lagati dua sara naatam̃oli euga sikasikai ega vae namariana adeada. 

28Lomau a noa ki mu, naga Tea maga waina eu lawodu nea te seara kakada eu 
doko, waina euga wo da katidogo namateana mau, pa pa euga wo punusi 
naatam̃oli Natuna ega to umai namarakiana aneana. 

Mataio 17 

1Go edaku ki naaleatia latesa Yesu e piragi lua Petero, go Yakobo, go taina 
Yoane, po piragi ra sake pano paki tava varau pakilagi sikai eu pei nara mau: 

2go e panop̃ota naraeda: go naraena e maramalaga dapala elo, go sugoro 
aneana maga eu dara dapala namarama. 

3Go kuga leo, Moses go Eliyah ero pakilina ki da ero pasa ki nia, nara ma nae eu 
dum̃ada pasa paki da. 

4Go Petero e pasadara, po noa ki Yesu, e naga, Nawota, e p̃ia naga tuga toko nea; 
ku pe masauna, a pe wo mari tap̃aup̃au dolu nea; anigo sikai go agi Moses sikai, 
go agi Eliyah sikai. 

5Ragi waina e ko do pasa, kuga leo, napopouru marama sikai e melugoro ra: go, 
kuga leo, nadaleo sikai waina e dave napopouru wanogoe umai, e naga, Tea 
waia e pei Natugu tea dodomiana aginau, waina a midoa ki m̃ata ki nia; kuga to 
dogo e. 

6Go ragi waina tea vasapiseikiana maga eu dogo e, eu dowo dap̃olosiwo, po 
mataku p̃arua. 

7Go Yesu e umai po kisidogo ra, po naga, Kuga tuleana, go kuga ta mataku mau. 

8Go ragi waina eu sike namatada eu da punusi te naata mau, ma Yesu e sikina. 

9Go ragi waina eu do siwo pae tava umai, Yesu e pasa parati ki da, po naga, Kuga 
ta noa ki te naata navunusiana waina mau, pa pa naatam̃oli Natuna ega wo 
duleana m̃elu dua ki tea mate maga. 

10Go tea vasapiseikiana maga eu pusuusu paki nia, eu naga, Go ekasana tea 
midiri maga eu noa naga e one Eliyah one naga ega vea umai? 

11Go e pasadara po naga, Eliyah ega wo umai lomau, go ega wo dape liliua ki 
naleo maga mamau puti: 

12ma a noa ki mu, naga Eliyah e umai sua, go eu da atae m̃ata ki nia mau, ma eu 
mari paki nia tea maga waina eu masauna. Dapala nogoe naatam̃oli Natuna ma 
ega wo sua narogokitesaana pae ara. 

13Ragi wanogoe tea vasapiseikiana maga eu midoaki atae naga e pasa ki da nalo 
ni Yoane Bapetiso. 

14Go ragi waina eu rumai paki taua ni naatam̃oli, naatam̃oli sikai e umai punusi 
a, e ditip̃atua paki nia, po naga, 

15Nawota, p̃a dodomi natugu naanoai: nalakena e doropa po sua 
narogokitesaana warua asa: nalakena e paka laapa dowo paki nakapu, go e 
paka laapa dowo paki noai. 

16Go a piragi a umai punusi tea vasapiseikiana anigo maga, go eu mari sa mari 
pauri a. 

17Go Yesu e pasadara po naga, Tagona O waina ku da saralomau mau go waina 
ku do mari lolo p̃ota, aga wo sikoti mu doko pa pa paki seve ragi? Aga wo soki 
mu pa pa paki seve ragi? Kuga viragi a umai paki nea punusi au. 

18Go Yesu e pasa kasua ki nia; go dimon e dave m̃elu dua ki nia pano: go piakiki 
naanoai wanogoe e pei tea maripauriana pae aura wanogoe pa pa. 

19Ragi wanogoe tea vasapiseikiana maga eu rumai punusi Yesu eu pei nara 
mau, po naga, Kinami au mari sa mari a e dave pano nalakena nasava? 

20Go e noa ki da, e naga, Nalakena nasaralomau‐kiki‐ana animu: nalakena 
lomau a noa ki mu, naga Ku pe veani nasaralomauana dapala napati ni sinapi 
sikai, ku pe noa ki tava waia, ku pe naga, P̃a m̃elu dua ki tokora waia paki tokora 
wanana pano; go e pe wo m̃elu pano; go ku pe wo da marisap̃o mari te navatuna 
mau. 

21(Ma ku pe ta dapasavasa po da pali mau tea tapala waia eu pe ta dave pano 
mau.) 

22Go ragi waina eu doko Calilea doko, Yesu e noa ki da, e naga, Naatam̃oli 
Natuna ega wo pei tea vituakiana paki nam̃elearu ni naatam̃oli; 

23go euga wo maripunue a, go naaleatia ketolu ega wo pei tea sikeana ega 
tuleana. Go eu susue p̃arua. 

24Go ragi waina eu rumai paki Kapernaum, tea maga waina eu dape shekel 
magovai eu rumai punusi Petero, po naga, Tea vasapiseiki animu e pitua ki 
shekel magovai kite? 

25E naga, Ioro. Go ragi waina e umai paki ekopu ni nasum̃a, Yesu e sopua pasa 
ki nia, e naga, Ku midoa ki nasava, Simon? Nawota maga ni maramana eu dape 
nasautoga kite keneso ki sei maga? Ki natuda maga, kite ki tea p̃ota maga? 

26Go ragi waina e naga, Ki tea p̃ota maga, Yesu e noa ki nia, e naga, Nalakena tea 
wanogoe natuda maga eu doko. 

27Ma naga tuga ta mari ra euga tapilagona mau, p̃a vaki natasi, po nadi ki tagau 
sikai, po dape dakati naika waina ega wo pea sake; go ragi waina p̃a wolagati 
nawokana, p̃a wo pap̃ai shekel sikai asa: p̃a tape tea wanogoe, po maginau go 
manigo dua ra asa. 

Mataio 18 

1Aura wanogoe tea vasapiseikiana maga eu rumai punusi Yesu, po naga, Sei e 
pei tea warua liu namarakiana ni nakoroatelagi? 

2Go e soso piakiki kiki sikai e umai punusi a, go e lawo ki nia m̃aleoputo kakada, 

3po naga, Lomau a noa ki mu, naga Ku pe ta maradoa mau, po da pei tea tapala 
piakiki kiki maga mau, ku pe ta sili paki namarakiana ni nakoroatelagi mau. 

4Nalakena tea wanogoe naata waina ega wo dum̃ana doro e pakitano ega tapala 
piakiki kiki waia, nae e pei tea warua liu namarakiana ni nakoroatelagi. 

5Go naata waina e pe wo piragi piakiki kiki sikai dapala waia pae nagisagu e pe 
viragi au: 

6Ma naata waina e pe wo mari tea kirikiri maga wanogoe waina eu saralomau 
au sikai kakada e pe tapilagona, e pe wia ki nia naga vatumaa warua sikai ega 
vei tea sarakiana nanoana, go naga ega vei tea tiroakiana natasi pua. 

7Ai ki maramana nalakena tea tapilagonaana maga! Nalakena e one asa one 
naga tea tapilagonaana maga euga umai; ma ai ki naatam̃oli waina tea 
tapilagonaana e pae asa umai! 

8Go nam̃elearum̃a kite nam̃elem̃a e pe mari ko ku dapilagona, p̃a taekotovi a, 
po nadi ki nia ega m̃elu dua ki‐go pano: e p̃ia ki‐go naga p̃a vei gole kite pito po 
sili namauriana liu waina ku pe veani nam̃elearum̃a dua kite namelem̃a dua po 
pei tea nadikiana paki nakapu waina e du mau du. 

9Go namatam̃a e pe mari ko ku dapilagona, p̃a vaku lua e, po nadi ki nia ega 
m̃elu dua ki‐go pano: e pe wia ki‐go naga p̃a sili namauriana po pei mata sikai 
liu waina ku pe veani namatam̃a dua po pei tea nadikiana paki Gehenna ni 
nakapu. 

10Kuga vunusi naga kuga ta midoaki p̃alo ki tea kirikiri maga wanogoe sikai 
kakada mau; nalakena a noa ki mu, naga agelo adeada maga waina eu doko 
nakoroatelagi eu do leo punusi narae ni Tamagu waina e doko nakoroatelagi. 

11(Nalakena naatam̃oli Natuna e umai naga ega mautipauri tea waina e sasap̃o 
puoli.) 

12Ku midoa ki nasava? Naatam̃oli sikai e pe veani shiip p̃onotia sikai, go sikai 
kakada e pe surata sasap̃o, e pe ta doropusi rualima loveti tamate loveti eu 
madoko tava, po pano laaga tea waina e surata sasap̃o kite? 

13Go waina e pe vap̃ai a, lomau a noa ki mu naga e laelaea p̃arua nalo ni tea 
wanogoe liu waina e laelaea nalo ni tea rualima loveti tamate loveti waina eu 
da surata sasap̃o. 

14Dapala nogoe e da pei tea masauana mau narae ni Tamamu waina e doko 
nakoroatelagi, naga tea kirikiri maga wanogoe sikai kakada ega mate puoli. 

15Go taim̃a e pe mari naleo sa dip̃a ko, p̃a vano, p̃a vasa ki nia asa koroga rua 
mau: e pe rogo parati ki‐go, ku pe talua taim̃a. 

16Ma e pe ta dogo parati ki‐go mau, p̃a va piragi tea p̃ota sikai kite ega rua kuga 
mamau pano, naga sara navasaana euga vei tea lawokiana pae nawoka ni tea 
noasokisoki dua kite dolu. 

17Go e pe karai naga ega rogo parati ki da, p̃a noa ki ekalesia asa: go e pe moro 
karai naga ega rogo parati ki ekalesia, ega vei tea tapala tea ni nalauna p̃ota go 
tea tape nasautoga paki‐go. 

18Lomau a noa ki mu, naga Naleo maga waina kuga wo solisoki ra maramana 
euga wo pei tea solisokiana nakoroatelagi: go naleo maga waina kuga wo peresi 
ra maramana euga wo pei tea veresiana nakoroatelagi; 

19A moro noa ki mu, naga nimu tea rua kakamu ero pe saisai ki nap̃op̃oda nalo 
ni te navatuna waina eroga wo datago asa, e pe wo madeada pei tea mariana 
pae Tamagu waina e doko nakoroatelagi; 

20Nalakena tokora waina edua kite edolu eu saisai asa doko nagisagu, a doko 
tokora wanogoe m̃aleoputo kakada. 

21Ragi wanogoe Petero e umai, po noa ki nia, e naga, Nawota, taigu ega mari 
naleo sa dip̃a au paka visa, go aga maneana midoakikorokoro e? 

22Pa pa paka larua kite? Yesu e noa ki nia, e naga, A da noa ki‐go, Pa pa paka 
larua; ma, Pa pa paka rualima larua paka larua. 

23Nalakena tea wanogoe namarakiana ni nakoroatelagi e dakiusi naatam̃oli 
sikai waina e pei nawota, go waina e masauna naga ega vuausi namariana ki tea 
suasua aneana maga. 

24Go ragi waina e atulake naga ega vuausi, sikai e pei tea viragiana umai punusi 
a, waina talenta tivilia sikai eu one asa one. 

25Ma nalakena e dika tea waina ega lagati dua e asa, nawota aneana e pitip̃aki 
naga ega vei tea soriana, nae ma anagoroi, go natuna maga, go naleo maga 
mamau puti waina e peani ra, go naga tea waina e one asa one ega vei tea 
lagatipituakiana. 

26Nalakena tea wanogoe tea suasua wanogoe e dowo pakitano po lotu ki nia, po 
naga, Nawota, p̃a vei maritasoki paki nau, go aga wo lagati dua ko. 

27Go nawota ki tea suasua wanogoe e maritadodomi a, po peresi lua e, po 
maneana midoakikorokoro tea waina e one asa one. 

28Ma tea suasua wanogoe e dave pano, po sua tea sikai ni tea maga waina eu 
mamau pei tea suasua, waina denario aneana p̃onotia sikai eu one asa one; go 
e puati, po liko namanuna, po naga, P̃a lagatipitua ki tea waina e one ako one. 

29Go tea suasua kerua wanogoe e dowo pakitano po pavarani a, po naga, P̃a vei 
maritasoki paki nau, go aga wo lagati dua ko. 

30Go e karai: ma e pano po nadi ki nia paki ekopu ni nasum̃a ni navavaigoroana, 
pa pa ega lagatipitua ki tea waina e ona asa one. 

31Ma ragi waina tea maga waina eu mamau pei tea suasua eu punusi tea maga 
waina eu pei tea mariana, eu susue p̃arua, go eu rumai po noakisai nawota 
adeada tea maga mamau puti waina eu pei tea mariana. 

32Ragi wanogoe nawota aneana e soso e umai punusi a, po noa ki nia, e naga, 
Tea suasua sigisigileo, a manigo midoakikorokoro puti tea maga waina eu one 
ako one, nalakena ku pavarani au asa: 

33e da one ako one naga p̃a dodomi tea waina koro dua pei tea suasua, ega 
tapala waina kinau a dodomi ko kite? 

34Go nawota aneana e maeto, po pitua ki nia paki tea varati maga, pa pa ega 
lagati pitua ki tea mamau waina e one asa one. 

35Dapala nogoe ma Tamagu ni nakoroatelagi ega wo mari a paki mu, sara naata 
kakamu waina e pe ta pae nap̃op̃ona magi taina midoakikorokoro. 

Mataio 19 

1Go e pakilina ragi waina Yesu e pasa sua navasaana maga wanogoe, naga e 
m̃elu dua ki Calilea pano, po umai paki kokoi maga ni Yudea taleva kerua ni 
Yordan; 

2go taua warua maga ni naatam̃oli eu dausi a: go e mari pauri ra tokora 
wanogoe. 

3Go Farisi seara eu rumai punusi a, eu maridogo e, po naga, E pae nawotaeana 
naga naatam̃oli sikai ega tip̃aki lua anagoroi nalakena sara nalakena kite? 

4Go e pasadara po naga, Ku da peve mau, naga tea waina e mari ra pae 
naatulakeana pa pa e mari ra ero pei naanoai go nagoroi, 

5po naga, Nalakena tea wanogoe naatam̃oli sikai ega toropusi tamana go p̃ilana 
eroga madoko, go ega vuluti anagoroi; go nara dua eroga wo pei nap̃okasi sikai 
maau? 

6Nalakena tea wanogoe ero da moro pei edua mau, ma ero pei nap̃okasi sikai 
maau. Nalakena tea wanogoe tea waina Sup̃e e pilasai ki nia, naatam̃oli ega ta 
mari a ega vamawota mau. 

7Eu noa ki nia, eu naga, Go ekasana Moses e pitip̃aki naga euga vitua ki tusi sikai 
ni natoropusiana, po dip̃aki lua e. 

8E noa ki da, e naga, Moses nalakena nakasuaana ni nap̃op̃omu e suasua ki mu 
naga kuga tip̃aki lua amugoroi maga: ma e da dapala nogoe pae naatulakeana 
mau. 

9Go a noa ki mu, naga Naata waina e pe tip̃aki lua anagoroi, namaripeleana e pe 
ta pei nalakena mau, go waina e pe tawiri tea p̃ota sikai, e maripele: go tea 
waina e dawiri tea waina e pei tea tip̃akiluaana e maripele. 

10Tea vasapiseikiana maga eu noa ki nia, eu naga, Naleo ni naanoai sikoti 
anagoroi e pe tapala nogoe, e pe ta p̃ia mau naga ega vitawiri. 

11Ma e noa ki da, e naga, Tea maga mamau puti eu da dape atae navasaana 
wanogoe mau, ma tea maga waina e pei tea vituakiana paki da eu sikida dape 
atae a. 

12Nalakena atavau seara eu doko, waina eu pakilina dapala nogoe pae nap̃ele ni 
p̃ilada: go atavau seara eu doko, waina naatam̃oli maga eu mari ra eu pei 
atavau: go atavau seara eu doko, waina eu dum̃ada mari ra eu pei atavau 
nalakena namarakiana ni nakoroatelagi. Naata waina e mari atae dape a ega 
tape a. 

13Ragi wanogoe piakirikiri kiki maga eu pei tea viragiana umai punusi a, naga 
ega toropusi nam̃elearuna ara, po dapasavasa: go tea vasapiseikiana maga eu 
pasa kasua ki da asa. 

14Ma Yesu e naga, Kuga suasua ki piakirikiri kiki maga naga euga umai punusi 
au, go kuga ta dip̃agoro ra mau: nalakena namarakiana ni nakoroatelagi e pei 
tea ni tea tapalada maga. 

15Go e doropusi nam̃elearuna ara, po m̃elu dua ki tokora wanogoe pano. 

16Go kuga leo, sikai e umai punusi a po naga, Tea vasapiseiki, aga mari seve 
naleo wia, naga aga veani namauriana waina ega tu mau du? 

17Go e noa ki nia, e naga, Ekasana ku pusuusu paki nau nalo ni tea waina e p̃ia? 
Sikai e doko waina e p̃ia: ma ku pe masauna naga p̃a sili paki namauriana, p̃a 
rogo paratiki natip̃akiana maga. 

18E noa ki nia, e naga, Seve tea maga? Go Yesu e naga, P̃a ta maripunue mau, P̃a 
ta maripele mau, P̃a ta panako mau, P̃a ta noasokisoki sorosoro mau, 

19P̃a dodomadagani tamam̃a go p̃ilam̃a: go, P̃a dodomi tea ni m̃aladigi ki‐go ega 
tapala waina ku dum̃am̃a dodomi ko. 

20Natureai wanogoe e noa ki nia, e naga, A pavaigoro tea maga mamau puti 
wanogoe; a ko dika nasava? 

21Yesu e noa ki nia e naga, Ku pe masauna naga p̃a wia lua, p̃a vano, p̃a sori 
naleo maga waina ku peani ra, go p̃a tua tea tika maga asa, go p̃a wo peani naleo 
tauakiana nakoroatelagi: go p̃a umai, p̃a rausi au. 

22Ma ragi waina natureai wanogoe e dogo navasaana wanogoe, e susue pano: 
nalakena e pei tea sikai waina e peani tea veaniana warua maga. 

23Go Yesu e noa ki tea vasapiseikiana aneana maga, e naga, Lomau a noa ki mu, 
naga E kasua ki naatam̃oli sogolapa sikai naga ega sili paki namarakiana ni 
nakoroatelagi. 

24Go a moro noa ki mu, naga E manainai ki kamel sikai naga ega sili darave malo 
masai ni tea tuturi sikai, ma e kasua ki naatam̃oli sogolapa sikai naga ega sili 
paki namarakiana ki Sup̃e. 

25Go ragi waina tea vasapiseikiana maga eu dogo e, eu saram̃akoto p̃arua, po 
naga, Go sei e mari atae pei tea mautipauriana? 

26Go Yesu e leo punusi ra po noa ki da, e naga, Pae naatam̃oli maga tea wanogoe 
e da pei tea mariataeana mau; ma pae Sup̃e naleo maga mamau puti eu pei tea 
mariataeana. 

27Ragi wanogoe Petero e pasadara po noa ki nia, e naga, P̃a leo, kinami au 
doropusi naleo maga mamau puti eu madoko, go au dausi ko; auga wo peani 
nasava asa? 

28Go Yesu e noa ki da, e naga, Lomau a noa ki mu, naga nimu waina ku dausi au, 
ragi ni namoropakilinaana ragi waina naatam̃oli Natuna ega wo dasake malo 
tasake ni nasamasamaana aneana, nimu ma kuga wo dasake malo tasake 
rualima sikai tamate dua, doko do pasap̃otae naworawora ni Israel rualima 
sikai tamate dua. 

29Go sara naata waina eu doropusi nasum̃a maga, kite taida maga, kite goreda 
maga, kite tamada, kite p̃ilada, kite natuda maga, kite vanua maga, nalakena 
nagisagu, euga wo dape paka p̃onotia sikai, go euga wo peani namauriana 
waina ega wo du mau du. 

30Ma tea vea laapa euga wo edaku; go tea edaku laapa euga wo pea. 

Mataio 20 

1Nalakena namarakiana ni nakoroatelagi e dakiusi naatam̃oli sikai waina e pei 
talakea ni nasum̃a, waina e dave pano ragi ni namakotokotoana, naga ega 
vasadapui tea wosiwosi maga paki roara ni vaine aneana. 

2Go ragi waina nae go tea wosiwosi maga eu mamau noa naga namoriana 
adeada ega vei denario sikai naaleatia sikai, e dip̃aki lua ra paki roara ni vaine 
aneana. 

3Go e dave pano e pisari aura ketolu, po punusi tea p̃ota seara eu lawodu m̃oli 
du malo ni navakokotoana; go e noa ki da, 

4e naga, Nimu ma kuga vaki roara ni vaine pano, go tea waina e pe leana a pe 
wo dua mu asa. 

5Go eu pano. E moro dave pano e pisari aura kelatesa go aura keloveti, go e mari 
dapala nogoe. 

6Go e dave pano e pisari aura kerualima sikai tamate sikai, go e pap̃ai tea p̃ota 
seara eu lawodu; go e noa ki da, e naga, Ekasana ku lawodu m̃oli du tokora waia 
naaleatia mamau? 

7Eu noa ki nia, eu naga, Nalakena te naata sikai e da pasadapui gami mau. E noa 
ki da, e naga, Nimu ma kuga vaki roara ni vaine pano. 

8Go ragi waina e po maligo, talakea ni roara ni vaine e noa ki tasiga aneana, e 
naga, P̃a soso tea wosiwosi maga, go p̃a tua ra namoriana adeada, p̃a atulake 
pae tea edaku maga pa pa paki tea vea maga. 

9Go ragi waina tea ni aura kerualima sikai tamate sikai eu rumai, eu dape 
denario sikasikai sarasara ra. 

10Go ragi waina tea vea maga eu rumai, eu midoa ki nia naga euga tape ega 
warua rua; go nara ma eu dape denario sikasikai sarasara ra. 

11Go ragi waina eu dape a eu dauruuru dip̃a talakea ni nasum̃a, 

12eu naga, Tea edaku maga waia eu p̃osiwosi aura sikai maau, go ku mari ra eu 
pataka gami, waina au p̃osiwosi naaleatia mamau go elo e dara gami. 

13Ma e pasadara po noa ki sikai kakada, e naga, Tagu, a da mari dagelegele paki‐
go mau: toro da noa naga namoriana ega vei denario sikai kite? 

14P̃a tape dakati tea anigo; go p̃a vano; a masauna naga aga tua tea edaku waia, 
ega tapala waina a dua ko asa. 

15E da pae nawotaeana naga aga mari tea waina a masauna ki tea aginau kite? 
Namatam̃a e sa, nalakena kinau a p̃ia kite? 

16Dapala nogoe tea edaku maga euga wo pea go tea vea maga euga wo edaku. 

17Go ragi waina Yesu e do sake paki Yerusalem pano, e piragi lua tea 
vasapiseikiana maga eu pei nara mau, go ragi waina eu do pae napua e noa ki 
da, 

18e naga, Kuga leo, tu do sake paki Yerusalem pano; go naatam̃oli Natuna ega 
wo pei tea vituakiana paki tea viri warua maga go tea midiri maga; 

19go euga wo dip̃akotovi a naga ega mate, go euga wo pitua ki nia paki tea ni 
nalauna p̃ota maga naga euga marisaudoa ki nia, go naga euga varati a, go naga 

euga turi a nakau valadagoto: go naaleatia ketolu ega wo pei tea sikeana ega wo 
duleana. 

20Ragi wanogoe Sebedaio natuna maga p̃ilada e umai punusi a, nara ma natuna 
maga eu mamau umai, e lotu ki nia, po datagovi a ki te navatuna sikai. 

21Go e noa ki nia, e naga, Ku masau nasava? E noa ki nia, e naga, P̃a vitip̃aki naga 
natugu dua waia, sikai ega tasake pisari nam̃elearum̃a ni matua, go sikai ega 
tasake pisari nam̃elearum̃a ni mawiri, namarakiana anigo. 

22Ma Yesu e pasadara po naga, Koro da atae tea waina koro datago asa mau. 
Koro mari atae munu lasa munu waina kinau aga wo munugi a kite? Ero noa ki 
nia, ero naga. 

23Aro mari atae. E noa ki da, e naga, Lasa munu aginau koroga wo munugi a 
lomau: ma naga koroga tasake pisari nam̃elearugu ni matua, go pisari 
nam̃elearugu ni mawiri, e da pei aginau naga aga vitua ki nia mau, ma e pei agi 
tea maga waina e madeada pei tea tawonakiana pae Tamagu. 

24Go ragi waina tea rualima sikai eu dogo e, eu maeto p̃arua nalo ni taida dua 
wanogoe. 

25Ma Yesu e soso ra umai punusi a, po naga, Ku atae naga tea maraki maga ni 
nalauna p̃ota maga eu maraki kasua ki da, go tea warua maga eu mari 
naveinawotaana dap̃au ra. 

26Ega wo da dapala nogoe m̃aleoputo kakamu mau: ma naata waina e pe 
masauna naga ega vei tea warua ni m̃aleoputo kakamu e pe wo pei tea suasua 
animu; 

27go naata waina e pe masauna naga ega vei tea vea ni m̃aleoputo kakamu ega 
vei naviti animu: 

28ega tapala waina naatam̃oli Natuna e da umai naga euga maneana suasua 
mau, ma e umai naga ega madeada suasua, go naga ega vitua ki namauriana 
aneana ega vei naulu ni natauluaana oli tea laapa. 

29Go ragi waina eu surata m̃elu dua ki Yeriko pano, taua warua sikai ni 
naatam̃oli eu dausi a. 

30Go kuga leo, naatam̃oli kesa dua waina ero do natano pisari nadigi ni napua, 
ragi waina ero dogo naga Yesu e do liu ra pano, ero pioso, po naga, Nawota, p̃a 
dodomi gami, nigo natu ni David. 

31Go taua ni naatam̃oli maga eu pasa kasua ki da, naga eroga vunuta: ma ero 
moro pioso p̃arua liu po naga, Nawota, p̃a dodomi gami, nigo natu ni David. 

32Go Yesu e du dorogo, po soso ra, po naga, Koro masauna naga aga manimu 
mari nasava? 

33Ero noa ki nia, ero naga, Nawota, naga namatagami euga vei tea wolagatiana. 

34Go Yesu e maritadodomi ra, po kisidogo namatada: go ero moro leosai 
m̃araverave, po dausi a pano. 

Mataio 21 

1Go ragi waina eu rumai paki m̃aladigi ki Yerusalem, po umai paki Bethface, 
paki tava ni Oliva, ragi wanogoe Yesu e dip̃aki lua tea vasapiseikiana dua, 

2po noa ki da, e naga, Koroga vaki natokoana kiki waina e doko kivea ki mu, go 
koroga wo m̃araverave pap̃ai ass sikai waina e pei tea likotiana, go natuna sikai 
e sikoti a doko: koroga veresi ra po piragi ra umai punusi au. 

3Go te naata sikai e pe noa ki mu te navatuna, koroga naga, Nawota e masau ra; 
go ega wo dip̃aki lua ra m̃araverave. 

4Go tea wanogoe e pakilina naga tea waina e pei tea noaana pae profeta ega 
lolomana, e naga, 

5Kuga noa ki Sion natuna nagoroi, P̃a leo, Nawota anigo e umai punusi ko, E 
matemate, po sakesaake ass sikai. Go ass tureai sikai natu ni ass. 

6Go tea vasapiseikiana dua ero pano, po mari dapala waina Yesu e dip̃a ki da 
asa, 

7ero piragi ass, go ass natuna umai, po sawa ki sugoro adeada maga ara; go e 
sakesaake asa. 

8Go taua ni naatam̃oli maga tea laapa kakada eu p̃elesa ki sugoro adeada maga 
napua; go tea p̃ota seara eu daekotovi ara maga m̃elu dua ki nakau maga, po 
p̃elesa ki da napua. 

9Go taua maga ni naatam̃oli maga waina eu pea ki nia, go waina eu dausi a, eu 
pioso, eu naga, Hosanna ki natu ni David: Tea waina e umai pae nagisa ni 
Yehovah e pei tea vasap̃iakiana. 

10Hosanna tokoro ni elagi mau; Go ragi waina e umai sili Yerusalem, natokoana 
mamau eu pari asa, po naga, Tea waia e pei sei? 

11Go taua maga ni naatam̃oli eu naga, Tea waia e pei profeta, Yesu, waina e pae 
Nasareth ni Calilea umai. 

12Go Yesu e paki ekopu ni nasum̃a tapu ki Sup̃e, po kopasi paki etaku tea maga 
mamau puti waina eu do sorisori po pakokoto ekopu ni nasum̃a tapu, go e 
dap̃olosiwo ki wede maga ki tea maga waina eu surupioli ki m̃ane, go malo 
tasake maga ki tea maga waina eu sori tokopea maga; 

13go e noa ki da, e naga, E pei tea midiriana, naga Nasum̃a aginau ega vei tea 
sosoana ki nasum̃a ni natapasavasaana: ma nimu ku do mari a e pei valea sikai 
ki tea tapepavakoto maga. 

14Go tea kesa maga go tea vei pito maga eu rumai punusi a ekopu ni nasum̃a 
tapu: go e maripauri ra. 

15Ma ragi waina tea viri warua maga go tea midiri maga eu punusi tea ni 
namagaana maga waina e mari ra, go piakirikiri maga waina eu do pioso ekopu 
ni nasum̃a tapu po naga, Hosanna ki natu ni David; eu maeto p̃arua, po noa ki 
nia eu naga, 

16Ku dogo tea waina nara eu noa e, kite? Go Yesu e noa ki da, e naga, Ioro: ku ko 
da peve, naga Ku mari nasamasamaniana wia e dave nawoka ni pipia maga go 
tea susu maga kite? 

17Go e doropusi ra eu madoko, po dave paki etaku ni natokoana paki Bethania 
pano, go e m̃enaki tokora wanogoe. 

18Go malip̃ogi ki nia ragi waina e do liliu paki natokoana, e pitolo. 

19Go e punusi napuliva sikai nadigi ni napua, po umai paki asa, po da pap̃ai te 
navatuna asa mau, ma nauluna m̃oli; go e noa ki nia, e naga, Te nawa ega ta 
moro pakilina ako mau pa pa ega tu mau du. Go napuliva wanogoe e kokolo 
m̃araverave. 

20Go ragi waina tea vasapiseikiana maga eu punusi a, eu maga, po naga, 
Napuliva e kokolo m̃araverave dapale sava? 

21Go Yesu e pasadara po noa ki da, e naga, Lomau a noa ki mu, naga Ku pe veani 
nasaralomauana, po da midoakisara mau, kuga wo da mari atae mari tea waina 
e pei tea mariana napuliva sikina mau, ma kuga wo noa ki tava waia, P̃a vei tea 
tapedakati‐ana po pei tea nadikiana paki natasi, e pe wo pei tea mariana. 

22Go naleo maga mamau puti waina ku pe wo datago ara natapasavasaana, ku 
pe saralomau, ku pe wo dape ra. 

23Go ragi waina e sili sua nasum̃a tapu, tea viri warua maga go tea matua maga 
ni narei eu rumai punusi a, ragi waina e do pasapiseiki, go eu naga, Ku mari tea 
maga waia ki seve naveinawotaana? Go sei e dua ko naveinawotaana? 

24Go Yesu e pasadara po noa ki da, e naga, Kinau ma aga vusuusu ki mu 
navasaana sikai, waina ku pe noa ki nau asa, kinau ma a pe wo noa ki mu 
naveinawotaana waina a mari tea maga waia asa. 

25Nabapetisoana ki Yoane, e pae esava umai? E pae nakoroatelagi, kite e pae 
naatam̃oli? Go eu dum̃ada pusum̃aki paki da, po naga, Tu pe naga, E pae 
nakoroatelagi; go nae ega wo noa ki gida, Ekasana ku da saralomau navasaana 
aneana? 

26Ma tu pe naga, E pae naatam̃oli; tu matau ki narei; nalakena eu mamau puti 
midoa ki nia naga Yoane e pei profeta sikai. 

27Go eu pasadara Yesu, po naga, Au da atae a mau. Nae ma e noa ki da, e naga, 
Go kinau aga ta noa ki mu naveinawotaana waina a mari tea maga waia asa. 

28Ma ku midoa ki nasava? Naatam̃oli sikai e peani natuna dua; go e umai punusi 
tea vea, po naga, Koto, p̃a va p̃osiwosi masoso roara ni vaine. 

29Go e pasadara po naga, A karai: ma e edaku midoakidoa, po pano. 

30Go e umai punusi kerua, po noa dapala nogoe. Go e pasadara po naga, Kinau, 
nawota: go e da pano mau. 

31Nara dua sei kakada e mari namasauana ki tamana? Eu naga, Tea vea. Yesu e 
noa ki da, e naga, Lomau a noa ki mu, naga tea tape nasautoga maga go nagoroi 
masausara maga eu pea ki mu sili paki namarakiana ki Sup̃e. 

32Nalakena Yoane e pae napua ni namarinaleoleanaana umai punusi mu, go ku 
da saralomau navasaana aneana mau: ma tea tape nasautoga maga go nagoroi 
masausara maga eu saralomau asa: go nimu ku punusi a, ma ku da edaku 
midoakidoa mau naga kuga saralomau asa. 

33Kuga rogo naluluakia p̃ota sikai: Naatam̃oli sikai e doko, talakea ni nasum̃a, 
waina e lawo roara ni vaine sikai, po marigoro e ki nakoro ulua sikai, po kili 
m̃oru ni nasua ni nawa ni vaine asa, po davagi nasum̃a varau pakilagi sikai, po 
suasua ki nia paki tea wosiwosi natano maga, po paki navanua p̃ota sikai pano. 

34Go ragi waina p̃aunarago ni nawa ni nakau maga e pei m̃aladigi, e dip̃aki lua 
tea suasua aneana maga eu pano punusi tea wosiwosi natano maga, naga euga 
tape nawa ni nakau aneana maga. 

35Go tea wosiwosi natano maga eu puati tea suasua aneana maga, po parati 
sikai, po maripunue sikai, po nadi sikai ki vatu. 

36E moro dip̃aki lua tea suasua p̃ota maga eu laapa liu tea vea maga: go eu mari 
dapala nogoe paki da. 

37Ma e edaku dip̃aki lua natuna e pano punusi ra, e naga, Euga wo 
dodomadagani natugu. 

38Ma tea wosiwosi natano maga, ragi waina eu punusi natuna, eu dum̃ada noa 
ki da, eu naga, Tea waia e pei tea veanipioli ki p̃aumaso ni tamana; kuga umai, 
tuga maripunue a, go tuga veani tea veanipiolikiana aneana. 

39Go eu puati a, po nadi ki nia paki etaku ni roara ni vaine, po maripunue a. 

40Nalakena tea wanogoe ragi waina talakea ni roara ni vaine ega wo umai, ega 
wo mari nasava paki tea wosiwosi natano maga wanogoe? 

41Eu noa ki nia, eu naga, Ega wo maripunue sa ki naatam̃oli sa maga wanogoe, 
go ega wo suasua ki roara ni vaine paki tea wosiwosi natano p̃ota maga, waina 
euga wo dua e nawa ni nakau maga ragi ni p̃aunarago kakada maga. 

42Yesu e noa ki da, e naga, Ku ko da peve te naaleatia navasaana midiriana maga 
tea waia kakada kite? Vatu waina tea tavagi maga eu leodoa e, Nae e pei tea 
mariana e pei nap̃au ni naweluki: Tea wanogoe e m̃elu Yehovah pakilina, Go e 
pei tea ni namagaana namatagida. 

43Nalakena tea wanogoe a noa ki mu, naga Namarakiana ki Sup̃e ega wo pei tea 
tapeluaana ki‐amu, go ega wo pei tea vituakiana paki nalauna sikai waina ega 
wo dau ki nawa kakana maga. 

44Go tea waina e dowo paki vatu wanogoe ega wo maworawora: ma nae e pe 
rowo paki te naata sikai, ega wo marip̃oroworosi a ega vei nam̃otam̃ota. 

45Go ragi waina tea viri warua maga go Farisi maga eu dogo naluluakia aneana 
maga, eu atae naga e noa ra. 

46Go ragi waina eu laaga naga euga vuasoki a, eu matau ki taua maga ni 
naatam̃oli, nalakena nara eu midoa ki nia naga e pei profeta sikai. 

Mataio 22 

1Go Yesu e pasadara po moro pasa ki da pae naluluakia maga, e naga, 

2Namarakiana ni nakoroatelagi e pei tea mariana e dakiusi nawota sikai, waina 
e magi natuna naanoai mari nakaniana ni navitawiriana sikai, 

3po dip̃aki lua tea suasua aneana maga naga euga soso tea maga waina eu pei 
tea vitautauana paki nakaniana ni navitawiriana: go eu karai umai. 

4E moro dip̃aki lua tea suasua p̃ota seara, po naga, Kuga noa ki tea maga waina 
eu pei tea vitautauana, kuga naga, Kuga leo, a po mari m̃ata ki nakaniana aginau: 
oks aginau maga go tea vaganiana m̃anopunopu aginau maga eu pei tea 
maripunueana, go sara naleo eu p̃ia: kuga umai paki nakaniana ni 
navitawiriana. 

5Ma eu sara tea p̃alo asa, po pano, sikai e paki vanua aneana, go sikai e paki 
navakokotoana aneana: 

6go tea p̃ota maga eu pua soki tea suasua aneana maga, po mari sa ki da, po mari 
punue ra. 

7Ma nawota e maeto; go e dip̃aki lua taua maga ni naatam̃oli navakalo aneana 
maga, po mari punuvunue tea mari punue maga wanogoe, po dokoni natokoana 
adeada. 

8Ragi wanogoe e noa ki tea suasua aneana maga, e naga, Navitawiriana e pei tea 
marim̃atakiana lomau, ma tea maga waina eu pei tea vitautauana eu da p̃ia ki 
nia mau. 

9Nalakena tea wanogoe kuga vaki malo rana maga ni napua maga, go tea maga 
waina kuga wo pap̃ai ra, kuga vitautau ara paki nakaniana ni navitawiriana. 

10Go tea suasua maga wanogoe eu dave pano paki napua maga, po piragi saisai 
ki tea maga mamau puti waina eu pap̃ai ra, tea sa maga go tea wia maga: go 
navitawiriana e pura ki tea maga waina eu kere one ganikani. 

11Ma ragi waina nawota e umai paki ekopu naga ega leo punusi tea maga waina 
eu kere one ganikani, e punusi naatam̃oli sikai asa waina e da suni sugoro ni 
navitawiriana mau: 

12go e noa ki nia, e naga, Tagu, ku umai paki ekopu nea ragi waina ku dika 
sugoro ni navitawiriana dapale sava? 

13Go e punuta. Ragi wanogoe nawota e noa ki tea suasua warua maga, e naga, 
Kuga soli natuana go naruna, po nadi ki nia paki namaligo ni etaku ni uvea; 
tokora wanogoe natagiana go nakati‐paki‐ana eroga wo doko asa. 

14Nalakena tea laapa eu pei tea vitautauana, ma tea visa maau eu pei tea 
matadoaana. 

15Ragi wanogoe Farisi maga eu pano, po seke dapala waina euga soli a ki 
navasaana aneana. 

16Go eu dip̃aki lua tea vasapiseikiana adeada maga, sikoti naatam̃oli maga ki 
Herod, eu pano punusi a, eu naga, Tea vasapiseiki, au atae naga ku pei lomau, 
go naga ku do pasakiseiki napua ki Sup̃e pae nalomauana, po da midoaki 
paratiki te naata sikai mau: nalakena ku da leo punusi narae ni naatam̃oli maga 
mau. 

17Nalakena tea wanogoe p̃a noa ki gami, Ku midoa ki nasava? E pae nawotaeana 
naga tuga tua Kaisar nasautoga, kite ega tika? 

18Ma Yesu e atae nasigisigileoana adeada, po naga, Ekasana ku maridogo au, 
nakalep̃o maga? 

19Kuga visei ki nau m̃ane ni nasautoga. 

20Go eu maneana dape denario sikai umai. Go e noa ki da, e naga, Nunu ni sei 
waia go namidirana? 

21Eu noa ki nia, eu naga, Tea ni Kaisar. Ragi wanogoe e noa ki da, e naga, 
Nalakena tea wanogoe kuga tua Kaisar naleo maga ki Kaisar; go kuga tua Sup̃e 
naleo maga ki Sup̃e. 

22Go ragi waina eu dogo e, eu maga, po doropusi a e madoko, po pano. 

23Naaleatia wanogoe Sadduki seara eu rumai punusi a, waina eu noa naga 
namoroduleanaana e dika: go eu pusuusu paki nia, po naga, 

24Tea vasapiseiki, Moses e naga, Te naata e pe mate ragi waina e da peani te 
natuna seara mau, taina ega viragi anagoroi, po magi taina mari naworana euga 
vakilina. 

25Go tamataida larua eu sikoti gami doko: go takalapa e pitawiri po mate, go e 
dika naworana po magi taina doropusi anagoroi; 

26dapala nogoe kerua ma, go ketolu, pa pa paki kelarua. 

27Go edaku ki puti ra nagoroi wanogoe e mate. 

28Nalakena tea wanogoe ragi ni namoroduleanaana ega wo pei nagoroi ki sei ni 
tea larua wanogoe? Nalakena eu mamau puti peani a. 

29Ma Yesu e pasa dara po noa ki da, e naga, Ku midoaki pele, nalakena ku da 
atae navasaana midiriana maga mau, go nakasuaana ki Sup̃e mau. 

30Nalakena ragi ni namoroduleanaana eu da pitawiri mau, go eu da pei tea 
vituakiana eu laki mau, ma eu dapala agelo maga waina eu doko nakoroatelagi. 

31Ma nalo ni namoroduleanaana ni tea mate maga, ku da peve tea waina e pei 
tea noaana paki mu pae Sup̃e kite? 

32E naga, Kinau a pei Sup̃e ki Abraham, go Sup̃e ki Isaak, go Sup̃e ki Yakob. Sup̃e 
e da pei Sup̃e ki tea mate maga mau, ma e pei Sup̃e ki tea mauri maga. 

33Go ragi waina taua maga ni naatam̃oli eu dogo e, eu saram̃akoto 
navasapiseikiana aneana. 

34Ma Farisi maga, ragi waina eu dogo naga e mari Sadduki maga eu punuta, eu 
dum̃ada saisai ki da. 

35Go sikai kakada, tea ni nawotaeana sikai, e pusuusu paki nia, e maridogo e, 

36e naga, Tea vasapiseiki, seve natip̃akiana ni nawotaeana e pei tea warua? 

37Go e noa ki nia, e naga, P̃a dodomi Yehovah Sup̃e anigo ki nap̃op̃om̃a mamau, 
go ki naatam̃a mamau, go ki namidodoana anigo mamau. 

38Tea wanogoe e pei natip̃akiana warua go e pea. 

39Go kerua sikai waina e dakiusi a e pei tea waia, P̃a dodomi tea ni m̃aladigi ki‐
go ega tapala waina ku dum̃am̃a dodomi ko. 

40Natip̃akiana dua wanogoe nawotaeana mamau e dau ara dau, go profeta 
maga. 

41Go ragi waina Farisi maga eu saisai one, Yesu e pusuusu paki da, e naga, 

42Nimu ku midoa ki nasava nalo ni Kristo? E pei natu ni sei? Eu noa ki nia, eu 
naga, Natu ni David. 

43E noa ki da, e naga, Ma ekasana David e soso e pae Naatana ki Nawota, e naga, 

44Yehovah e noa ki Nawota aginau, e naga, P̃a toko pisari nam̃elearugu ni 
matua, Pa pa aga mari tea kokona ki‐go maga euga toko etano ki nam̃elem̃a 
maga? 

45Go David e pe soso e ki Nawota, e pei natuna dapale sava? 

46Go te naata sikai e da mari atae pasadara e te navasaana sikai mau, go te naata 
sikai e da moro piviari pusuusu ki te navatuna paki nia mau pae naaleatia 
wanogoe pa pa. 

Mataio 23 

1Ragi wanogoe Yesu e pasa paki taua maga ni naatam̃oli go paki tea 
vasapiseikiana aneana maga, 

2e naga, Tea midiri maga go Farisi maga eu dasake malo tasake ki Moses: 

3nalakena tea wanogoe naleo maga mamau puti waina eu pe noa ki mu ara, 
kuga mari ra po pavaigoro ra: ma kuga ta mari oli namariana adeada maga mau; 
nalakena eu noa, go eu da mari mau. 

4Ma eu oti soki natapetapeana madaga maga, go waina eu pei tea tapetapeana 
kite sa, po doropusi ra eu one pau ni naatam̃oli maga; ma nara eu da masauna 
mau naga euga risugi ra ki nakinida sikai. 

5Ma eu mari nawosiana adeada maga mamau puti naga naatam̃oli maga euga 
vunusi ra; nalakena eu mari fulakteri adeada maga eu p̃elewelea, go narepu ni 
sugoro adeada maga eu p̃arua, 

6go eu masau malo kere one vea maga ni nakaniana maga, go malo tasake vea 
maga ni nasum̃a ni nasaisaiana maga, 

7go navasadodomiana maga malo ni navakokotoana maga, go naga naatam̃oli 
maga euga soso ra ki Rabbi. 

8Ma nimu kuga ta pei tea sosoana ki Rabbi mau: nalakena sikai e pei tea 
vasapiseiki animu, go nimu maga ku pei tamataimu puti. 

9Go kuga ta soso te naata sikai ki tamamu maramana mau: nalakena sikai e pei 
Tamamu, tea ni nakoroatelagi. 

10Go kuga ta pei tea sosoana ki tea maraki maga mau: nalakena sikai e pei tea 
maraki animu, Kristo. 

11Ma nimu tea kakamu waina e pei tea warua liu, ega vei tea suasua animu. 

12Go naata waina ega wo dum̃ana dape a pakilagi, ega wo pei tea toroana 
pakitano; go naata waina ega wo dum̃ana doro e pakitano ega wo pei tea 
tapeana pakilagi. 

13Ma ai ki mu, tea midiri maga go Farisi maga, nakalep̃o maga! Nalakena ku 
kokoro namarakiana ni nakoroatelagi narae ni naatam̃oli maga: 

14nalakena nimu ku da sili paki asa mau, go tea maga waina eu naga euga sili ku 
da suasua ki da mau naga euga sili. 

15Ai ki mu, tea midiri maga go Farisi maga, nakalep̃o maga! Nalakena ku davivi 
goro natasi go navanua naga kuga mari proselite sikai; go ragi waina e pei tea 
mariana sua, ku mari a e pei natu ni p̃okasi paka rua p̃arua liu mu. 

16Ai ki mu, tea maraki kesa maga pae napua, waina ku naga, Te naata sikai e pe 
vivisa pae nasum̃a tapu, e pe vei tea m̃oli; ma te naata sikai e pe vivisa pae kold 
ni nasum̃a tapu, e pe one asa one. 

17Tea manumatavusa maga go tea kesa maga: nalakena seve tea e pei tea warua 
liu, kold, kite nasum̃a tapu waina e dapugoro kold? 

18Go, Te naata sikai e pe vivisa pae tagura ni naviriana, e pe vei tea m̃oli; ma te 
naata sikai e pe vivisa pae navituaana waina e doko asa, e pe one asa one. 

19Tea kesa maga: nalakena seve tea e pei tea warua liu, navituaana, kite tagura 
ni naviriana waina e dapugoro navituaana? 

20Nalakena tea wanogoe tea waina e pivisa pae tagura ni naviriana, e pivisa pae 
asa, go pae naleo maga mamau puti waina eu one asa. 

21Go tea waina e pivisa pae nasum̃a tapu, e pivisa pae asa, go pae tea waina e 
doko asa doko. 

22Go tea waina e pivisa pae nakoroatelagi, e pivisa pae malo tasake ki Sup̃e, go 
pae tea waina e dasake asa. 

23Ai ki mu, tea midiri maga go Farisi maga, nakalep̃o maga! Nalakena ku pitua 
ki kekerualima ni mint go anise go kummin, po doropusi tea madaga liu maga 
ni nawotaeana eu madoko, navasap̃otaeana, go nadodomiana, go 
nasaralomauana: ma tea edaku maga waia e one mu one naga kuga mari ra, go 
tea vea maga wanogoe naga kuga ta doropusi ra euga madoko mau. 

24Tea maraki kesa maga pae napua, waina ku do sarilua namu, po do dinomi 
kamel. 

25Ai ki mu, tea midiri maga go Farisi maga, nakalep̃o maga! Nalakena ku mari 
nataku ni lasa munu go plete e dautau, ma nawokada e pura ki 
natapepavakotoana go namarisa‐dum̃amu‐soki‐mu‐ana. 

26Farisi kesa, p̃a vea mari nawoka ni lasa munu go plete ega tautau, naga 
natakuda ma ega tautau. 

27Ai ki mu, tea midiri maga go Farisi maga, nakalep̃o maga! Nalakena ku dakiusi 
matigo maga waina eu pei tea vakasakiana eu dare, waina pae etaku kakada eu 
pei tea vunusiana eu pei tea leom̃atakiana, ma nap̃alauda eu pura ki navatu 
maga ni naatam̃oli mate maga, go ki sara naloaana. 

28Nimu ma ku dapala nogoe, pae etaku kakamu naatam̃oli maga eu punusi mu 
ku leana, ma pae nap̃alaumu ku pura ki naveinakalep̃oana go 
namarinaleotageleana. 

29Ai ki mu, tea midiri maga go Farisi maga, nakalep̃o maga! Nalakena ku davagi 
matigo maga ki profeta maga, po dekei ki vatu maga ni matigo maga ni tea leana 
maga, po naga, 

30Au pe toko naaleatia maga ki tamagami maga, au pe ta pei tea saisai peani ma 
nara nalo ni nada ni profeta maga mau. 

31Nalakena tea wanogoe ku dum̃amu manimu noasokisoki, naga ku pei natu ni 
tea maga waina eu mari punue profeta maga. 

32Nimu ma kuga vakavuro totowo ki tamamu maga. 

33M̃aata maga, m̃aata sa natuda maga, kuga wo sava dua ki navasap̃otaeana ni 
p̃okasi ega tapale sava? 

34Nalakena tea wanogoe, kuga leo, kinau aga tip̃aki lua paloti punusi mu profeta 
maga, go tea manumatua maga, go tea midiri maga: nara seara kakada kuga wo 
mari punue ra po duri ra nakau valadagoto; go nara seara kakada kuga wo 
parati ra ekopu ni nasum̃a ni nasaisaiana animu maga, po kopalele ara pae 
natokoana paki natokoana: 

35naga sara nada leana waina eu pei tea takiana maramana euga wo umai doko 
mu, pae nada ni Abel tea leana pa pa paki nada ni Sakariah natu ni Barakiah, 
waina ku maripunue a namawota ni nasum̃a tapu go ni tagura ni naviriana. 

36Lomau a noa ki mu, naga, Naleo maga mamau puti wanogoe euga wo umai 
paki tagona waia. 

37Yerusalem, Yerusalem O, waina e mari punue profeta maga, po nadi ki vatu 
tea maga waina eu pei tea tip̃akiluaana umai punusi a! A paka visa masauna 
naga aga viragi saisai ki natum̃a maga, dakiusi waina toa e piragi saisai ki 
natuna maga etano ki nalivaruna, go ku karai! 

38Kuga leo, nasum̃a animu e manimu pei tea toropusiana e pei maso maladi. 

39Nalakena a noa ki mu, naga Kuga wo da punusi au mau, pae ragi waia pa pa 
kuga wo naga, Tea waina e umai pae nagisa ni Yehovah e pei tea vasap̃iakiana. 

Mataio 24 

1Go Yesu e dave m̃elu dua ki nasum̃a tapu, po surata pano; go tea vasapiseikiana 
aneana maga eu rumai punusi a naga euga visei ki nia natavagiana maga ni 
nasum̃a tapu. 

2Ma e pasadara po noa ki da, e naga, Ku da punusi naleo maga mamau puti waia 
kite? Lomau a noa ki mu, naga Vatu sikai ega wo da pei tea toropusiana nea 
elagi ni vatu sikai mau, waina ega wo da pei tea rakaiana mau. 

3Go ragi waina e do natano tava ni Oliva, tea vasapiseikiana maga eu rumai 
punusi a eu pei nara mau, eu naga, P̃a noa ki gami, tea maga wanogoe euga wo 
doko seve ragi? Go navaivaiana ni naumaiana anigo, go ni naaleatia edaku mau 
ni maramana ega wo pei nasava? 

4Go Yesu e pasadara po noa ki da, e naga, Kuga vunusi naga te naata ega ta piragi 
sasap̃o ki mu mau. 

5Nalakena tea laapa euga wo umai pae nagisagu, po naga, Kinau a pei Kristo; go 
euga wo piragi sasap̃o ki tea laapa. 

6Go kuga wo dogo navakalo maga go narogorogoana maga ni navakalo maga: 
kuga vunusi naga kuga ta mataku mau: nalakena tea maga wanogoe e one ara 
one naga euga vakilina; ma namatap̃agona edaku e ko puoli. 

7Nalakena nalauna ega wo duleana dip̃a nalauna, go namarakiana dip̃a 
namarakiana: go navitoloana maga go naruru maga euga wo doko tokora 
sikasikai. 

8Ma tea maga mamau puti wanogoe eu pei naatulakeana ni narogokitesaana 
maga. 

9Ragi wanogoe euga wo pitua ki mu paki nariesokiana, go euga wo mari punue 
mu: go kuga wo pei tea vilosiana pae nalauna maga mamau puti nalakena 
nagisagu. 

10Ragi wanogoe tea laapa euga wo pei tea mariana euga tapilagona, go euga wo 
dum̃ada pitua ki da, po dum̃ada pilosi ra. 

11Go profeta sorosoro laapa euga wo pakilina, po piragi sasap̃o ki tea laapa. 

12Go nalakena namarinaleotageleana ega wo p̃arua, nadodomiana ki tea laapa 
ega wo maladi. 

13Ma tea waina e soki du pa pa paki namatap̃agona edaku, nae ega wo pei tea 
mautipauriana. 

14Go narogorogoana wia waia ni namarakiana ega wo pei tea rogorogokiana 
maramana mamau, naga ega vei nanoasokisokiana sikai paki nalauna maga 
mamau puti; go ragi wanogoe namatap̃agona edaku ega wo umai. 

15Nalakena tea wanogoe ragi waina kuga wo punusi tea mamaragokiana waina 
e mari e pei maso maladi, waina e pei tea noaana pae profeta Daniel, e lawodu 
tokora tapu (tea waina e peve ega midoaki atae), 

16ragi wanogoe tea maga waina eu doko Yudea euga sava paki tava maga pano: 

17tea waina e doko nam̃asua ni nasum̃a ega ta siwo mau naga ega tape lua naleo 
maga waina eu doko ekopu ni nasum̃a aneana: 

18go tea waina e doko vanua ega ta liliu mau naga ega tape sugoro kovagoro 
aneana. 

19Ma ai ki tea maga waina eu diena go ki tea maga waina eu pitua ki susu 
naaleatia maga wanogoe! 

20Go kuga tapasavasa naga ragi ni nasavaduakiana animu ega ta pei ragi ni 
namaladiana mau, go naga ega ta pei sabbath sikai mau: 

21nalakena ragi wanogoe nariesokiana warua ega wo doko asa, dapala waina e 
da pakilina mau pae naatulakeana ni maramana pa pa paki ragi waia, go waina 
ega wo da moro pakilina mau. 

22Go naaleatia maga wanogoe eu pe ta pei tea sulakotoviana mau, te nap̃okasi 
sikai e pe ta pei tea mautipauriana mau: ma nalakena tea matadoaana maga 
naaleatia maga wanogoe euga wo pei tea sulakotkoviana. 

23Ragi wanogoe te naata e pe noa ki mu, e pe naga, Kuga leo, Kristo e doko nea, 
kite e doko nea; kuga ta saralomau asa mau. 

24Nalakena Kristo sorosoro maga, go profeta sorosoro maga euga wo pakilina, 
po pitua ki navaivaiana warua maga, go tea ni namagaana maga; dapala waina 
e pe vei tea mariataeana, eu pe viragi sasap̃o ki tea matadoaana maga. 

25Kuga leo, a po pea noa ki mu asa. 

26Nalakena tea wanogoe eu pe noa ki mu, eu pe naga, Kuga leo, e doko 
masop̃alo, kuga ta dave pano mau: Kuga leo, e doko em̃ago tukituki maga, kuga 
ta saralomau asa mau. 

27Nalakena dapala waina navila e dave pae ist umai, po pei tea vunusiana pa pa 
paki west; naumaiana ki naatam̃oli Natuna ega wo dapala nogoe. 

28Tokora waina nap̃atoko ni tea mate e one asa, tokora wanogoe ikila maga 
euga wo saisai paki asa. 

29Ma m̃araverave, edaku ki nariesokiana ni naaleatia maga wanogoe, elo ega 
wo maligo, go atelagi ega wo da pitua ki namarama kakana mau, go m̃asoe maga 

euga wo dowo pae nakoroatelagi, go tea kasua maga ni nakoroatelagi euga wo 
pei tea varivariakiana: 

30Go ragi wanogoe navaivaiana ni naatam̃oli Natuna ega wo pakilina 
nakoroatelagi: go ragi wanogoe naworawora maga mamau puti ni maramana 
euga wo lalagaarova, go euga wo punusi naatam̃oli Natuna ega wo doko 
napopouru maga ni nakoroatelagi do umai pilake nakasuana go 
nasamasamaana warua. 

31Go ega wo dip̃aki lua agelo aneana maga pilake nadaleo kasua ni paiga sikai, 
go euga wo piragi saisai ki tea matadoaana aneana maga, m̃elu dua ki nalagi 
pati, pae namatap̃ago sikai ni nakoroatelagi pa pa paki namatap̃ago kerua 
kakana. 

32Ma kuga atae ki napuliva naluluakia kakana: ragi waina arana e po melumelu, 
go nauluna maga eu pakilina, ku atae naga ragi ni navivitinuana e pei m̃aladigi; 

33dapala nogoe nimu ma, ragi waina kuga wo punusi naleo maga mamau puti 
wanogoe, kuga atae naga e pei m̃aladigi, naga e doko pisari namata ni nasum̃a 
maga. 

34Lomau a noa ki mu, naga Tagona waia ega wo da pano puoli mau, pa pa tea 
maga mamau puti wanogoe euga wo pakilina. 

35Nakoroatelagi go maramana eroga wo pano puoli, ma navasaana aginau maga 
euga wo da pano puoli mau. 

36Ma nalo ni naaleatia go ni aura wanogoe te naata e da atae a mau, go agelo 
maga ni nakoroatelagi eu da atae a mau, go Natuna mau, ma Tamagu e sikina 
atae a. 

37Go dakiusi waina e doko naaleatia maga ki Noah, naumaiana ki naatam̃oli 
Natuna ega wo dapala nogoe. 

38Nalakena dakiusi waina e doko naaleatia maga wanogoe waina eu pea ki 
natave, eu do ganikani po do munu, eu do dawiri po do pitua eu laki, pa pa paki 
naaleatia waina Noah e paki ekopu ni areka, 

39go eu da atae mau pa pa natave e umai po dape lua puti ra; naumaiana ki 
naatam̃oli Natuna ega wo dapala nogoe. 

40Ragi wanogoe naatam̃oli dua eroga wo doko vanua; sikai e pei tea 
viragiluaana, go sikai e pei tea toropusiana e doko: 

41nagoroi dua eroga wo mani vatumaa; sikai e pei tea viragiluaana go sikai e pei 
tea toropusiana e doko. 

42Nalakena tea wanogoe kuga to leleogoro: nalakena ku da atae seve naaleatia 
Nawota animu ega wo umai. 

43Ma kuga atae tea waia, naga talakea ni nasum̃a e pe atae seve navavaigoroana 
waina tea vanako ega umai asa, e pe leleogoro, go e pe ta suasua ki nasum̃a 
aneana naga ega vei tea kilidaraveana mau. 

44Nalakena tea wanogoe nimu ma kuga vei tea marim̃ata sua: nalakena aura 
waina ku da midoaki nia mau naatam̃oli Natuna ega wo umai asa. 

45Go sei e pei tea suasua lomau go manumatua, waina nawota aneana e lawo ki 
nia e dap̃au tea maga ni nasum̃a aneana, naga ega tua ra navinaga ragi kakana? 

46Tea suasua wanogoe waina nawota aneana, ragi waina ega wo umai, po pap̃ai 
a e do mari dapala nogoe, e maropa. 

47Lomau a noa ki mu, naga ega wo lawo ki nia ega tap̃au naleo maga mamau 
puti waina e peani ra. 

48Ma tea suasua sa wanogoe e pe noa nap̃op̃ona, e pe naga, Nawota aginau e 
mari daliali; 

49go e pe atulake naga ega p̃okati tea maga waina eu mamau pei tea suasua, go 
e pe ganikani po munu sikoti tea matamaloku maga; 

50nawota ki tea suasua wanogoe e pe wo umai naaleatia sikai waina e da 
leogoro asa mau, go aura sikai waina e da atae a mau, 

51go e pe wo parati p̃arua ki nia, po pasadawona ki matele veaniana aneana ega 
sikoti nakalep̃o maga: tokora wanogoe natagiana go nakati‐pati‐ana eroga wo 
doko asa. 

Mataio 25 

1Ragi wanogoe namarakiana ni nakoroatelagi ega wo dakiusi nagoroi atara 
rualima sikai, waina eu puati nasulu adeada maga, po dave pano naga euga sua 
tea vitawiri. 

2Go elima kakada eu manumatavusa, go elima eu manumatua. 

3Nalakena tea manumatavusa maga, ragi waina eu puati nasulu adeada maga, 
eu da dape te naroro seara e pilake ra mau: 

4ma tea manumatua maga eu dape naroro e doko lasa adeada maga pilake 
nasulu adeada maga. 

5Go ragi waina tea vitawiri e mari daliali, eu mamau puti maturu leleo po 
maturu daratara. 

6Ma p̃ogi matua naviosoana sikai e pakilina, e naga, Kuga leo, tea vitawiri! Kuga 
tave umai naga kuga sua e. 

7Ragi wanogoe nagoroi atara maga wanogoe eu duleana puti, po marim̃ata ki 
nasulu adeada maga. 

8Go tea manumatavusa maga eu noa ki tea manumatua maga, eu naga, Kuga tua 
gami naroro animu seara kakana; nalakena nasulu aginami maga teuga mate. 

9Ma tea manumatua maga eu pasadara, eu naga, Ee; e pe wo da pataka puti gida 
mau: e p̃ia kuga va punusi tea maga waina eu sorisori, go kuga tum̃amu manimu 
pakotovi seara. 

10Go ragi waina nara eu pano naga euga vakokoto, tea vitawiri e umai; go tea 
maga waina eu marim̃ata sua eu sikoti a paki ekopu paki nakaniana ni 
navitawiriana: go namata e pei tea kokoroana. 

11Go nagoroi atara p̃ota maga wanogoe ma eu edaku umai, po naga; Nawota, 
Nawota, p̃a maginami p̃olagati. 

12Ma e pasadara po naga, Lomau a noa ki mu, naga A da atae mu mau. 

13Nalakena tea wanogoe kuga to leleogoro, nalakena ku da atae naaleatia mau 
go ku da atae aura mau. 

14Nalakena e dapala ragi waina naatam̃oli sikai e naga ega vaki navanua p̃ota 
sikai, po soso tea suasua aneana maga, po pitua ki naleo aneana maga paki da. 

15Go e dua sikai talenta lima, go e dua sikai talenta dua, go e dua sikai talenta 
sikai; e dua ra sarasara puti ra tea waina e pataka ni namariataeana adeada; go 
e paki navanua p̃ota pano. 

16Tea waina e dape talenta lima e pano m̃araverave po p̃osiwosi ara, po mari 
talenta lima p̃ota ara. 

17Go dapala nogoe tea waina e dape dua nae ma e dalua tea rua p̃ota. 

18Ma tea waina e dape sikai e pano po kili natano, po suru ki m̃ane ki nawota 
aneana. 

19Go edaku ki ragi varau nawota ki tea suasua maga wanogoe e umai, po puausi 
namariana adeada maga. 

20Go tea waina e dape talenta lima e umai po dape talenta lima p̃ota umai, po 
naga, Nawota, ku pitua ki talenta lima paki nau: p̃a leo, a dalua talenta lima p̃ota. 

21Nawota aneana e noa ki nia, e naga, E p̃ia, tea suasua wia go lomau: ku mari 
lomau ragi waina ku dap̃au naleo pisa maau, aga wo lawo ki‐go p̃a wo dap̃au 
naleo laapa: p̃a sili paki nalaelaeaana ki nawota anigo. 

22Go tea waina e dape talenta dua e umai, po naga. Nawota ku pitua ki talenta 
dua paki nau: p̃a leo, a dalua talenta dua p̃ota. 

23Nawota aneana e noa ki nia, e naga, E p̃ia, tea suasua wia go lomau; ku mari 
lomau ragi waina ku dap̃au naleo pisa maau, aga wo lawo ki‐go p̃a wo dap̃au 
naleo laapa: p̃a sili paki nalaelaeaana ki nawota anigo. 

24Go tea waina e dape talenta sikai e umai po naga, Nawota, a atae ko naga ku 
pei naatam̃oli kasua sikai, ku do dagaukotovi tokora waina ku da sapuraki asa 
mau, po do dauaki pae tokora waina ku da daperavera asa mau: 

25Go a mataku, po pano po suru ki talenta anigo natano: p̃a leo, ku peani tea 
anigo. 

26Ma nawota aneana e pasadara po noa ki nia, e naga, Tea suasua sigisigileo go 
mamale, ku atae naga a do dagaukotovi tokora waina a da sapuraki asa mau, po 
do dauaki pae tokora waina a da daperavera asa mau; 

27nalakena tea wanogoe e one ako one naga p̃a vitua ki m̃ane aginau dua tea ni 
bank asa, go ragi waina a umai a pe moro dape tea aginau pilake narogoviana 
kakana. 

28Nalakena tea wanogoe kuga tape lua talenta kiana, po pitua ki nia paki tea 
waina e peani talenta rualima sikai. 

29Nalakena sara naata waina eu peani, ega wo pei tea vituakiana paki da, go 
euga wo peani tea laapa: ma tea waina e da peani mau, tea waina e peani a ega 
wo pei tea tapeluaana kiana. 

30Go kuga nadi ki tea suasua p̃alo wanae paki namaligo ni etaku ni uvea: tokora 
wanogoe natagiana go nakati‐pati‐ana eroga wo doko asa. 

31Ma ragi waina naatam̃oli Natuna ega wo umai nasamasamaana aneana, go 
agelo maga mamau puti euga wo sikoti a umai, ragi wanogoe ega wo dasake 
malo tasake ni nasamasamaana aneana: 

32go nalauna maga mamau puti euga wo pei tea saisaikiana paki naraena: go 
ega wo mari p̃otae ra dum̃ada m̃elu dua ki da pano, ega tapala waina tea leo 
paratiki shiip e do mari p̃otae ki shiip eu m̃elu dua ki naninani maga pano: 

33go ega wo lawo ki shiip euga wo doko pisari nam̃elearuna ni matua, ma 
naninani maga pisari nam̃elearuna ni mawiri. 

34Ragi wanogoe Nawota ega wo noa ki tea maga waina eu doko pisari 
nam̃elearuna ni matua, ega wo naga, Kuga umai, tea vasam̃atakiana maga ki 
Tamagu, kuga veani namarakiana waina e manimu pei tea tawonakiana pae 
ragi ni nanadi‐ki‐laketano‐ana ni maramana: 

35nalakena a pitolo, go ku dua au a ganikani: a madou, go ku dua au a munu: a 
pei nam̃enaki, go ku piragi au paki ekopu; 

36a dika ki sugoro, go ku sugoro au: a sasana, go ku umai leo paratiki nau: a 
doko ekopu ni nasum̃a ni navavaigoroana, go ku umai punusi au. 

37Ragi wanogoe tea leana maga euga wo pasadara e, po naga, Nawota, seve ragi 
au punusi ko ku pitolo, go au dua ko ku ganikani? 

38Kite ku madou, go au dua ko ku munu? Go seve ragi au punusi ko ku pei 
nam̃enaki, go au piragi ko paki ekopu? Kite ku dika ki sugoro, go au sugoro ko? 

39Go seve ragi au punusi ko ku sasana, kite ku doko ekopu ni nasum̃a ni 
navavaigoroana, go au paloti punusi ko? 

40Go Nawota ega wo pasadara po noa ki da, ega wo naga, Lomau a noa ki mu, 
naga Nalo ni waina ku mari a paki taigu maga waia, tea kiki sa maga sikai 
kakada, ku mari a paki nau. 

41Ragi wanogoe ega wo noa ki tea maga waina eu doko pisari nam̃elearuna ni 
mawiri, ega wo naga, Kuga m̃elu dua ki nau pano, tea vasasakiana maga, paki 
nakapu waina e du mau du, waina e magi diabolo go agelo aneana maga pei tea 
tawonakiana: 

42nalakena a pitolo, go ku da dua au a ganikani mau: a madou, go ku da dua au 
a munu mau: a pei nam̃enaki, 

43go ku da piragi au paki ekopu mau; a dika ki sugoro, go ku da sugoro au mau; 
a sasana, go a doko ekopu ni nasum̃a ni navavaigoroana, go ku da umai leo 
paratiki nau mau. 

44Ragi wanogoe nara ma euga wo pasadara, po naga, Nawota, seve ragi au 
punusi ko ku pitolo, kite ku madou, kite ku pei nam̃enaki, kite ku dika ki sugoro, 
kite ku sasana, kite ku doko ekopu ni nasum̃a ni navavaigoroana, go au da 
manigo suasua mau? 

45Ragi wanogoe ega wo pasadara ra, po naga, Lomau a noa ki mu, naga Nalo ni 
waina ku da mari a paki tea maga waia tea kiki sa maga sikai kakada mau, ku 
da mari a paki nau mau. 

46Go nara euga wo paki navaratiana waina e du mau du: ma tea leana maga 
euga wo paki namauriana waina e du mau du. 

Mataio 26 

1Go e pakilina, ragi waina Yesu e mari sua navasaana maga mamau puti 
wanogoe, naga e noa ki tea vasapiseikiana aneana maga, e naga, 

2Ku atae naga edaku ki naaleatia dua go ega wo pei nasaisaiana ni 
navakalauana, go naatam̃oli Natuna ega wo pei tea vituakiana naga ega vei tea 
turiana nakau valadagoto. 

3Ragi wanogoe tea viri warua maga, go tea matua maga ni narei eu pei tea 
saisaikiana paki namasopa ni nasum̃a ki tea viri warua liu, waina e pei tea 
salagisaana ki Kaiafas; 

4go eu pei taua seke naga euga vuasoki Yesu ki nasorosoroana, po mari punue 
a. 

5Ma eu naga, Tuga ta mari a ragi ni nasaisaiana mau, naga navasap̃araiana ega 
ta pakilina m̃aleoputo ni narei mau. 

6Go ragi waina Yesu e doko Bethania, ekopu ni nasum̃a ki Simon waina e pei 
lepero, 

7nagoroi sikai e umai punusi a, waina e dape lasa ni naroro sikai ni naroro lolo 
ni naulu laapa, go e daki nia nap̃auna, ragi waina e kere one ganikani. 

8Ma ragi waina tea vasapiseikiana maga eu punusi a, eu midoaki sa ki nia po 
naga, Ekasana namarisakiana waia? 

9Nalakena naroro lolo waia e mari atae pei tea soriana raki tea warua, po pei 
tea vituakiana paki tea tika maga. 

10Ma Yesu e atae a po noa ki da, e naga, Ekasana ku mari nagoroi waia e 
dogokitesa? Nalakena e po mari namariana wia sikai paki nau. 

11Nalakena ku peani tea tika maga eu sikoti mu doko sara ragi; ma ku da peani 
au sara ragi mau. 

12Nalakena nae e daki naroro lolo waia nap̃atokogu, e mari a naga ega marim̃ata 
ki nau raki naovakiana. 

13Lomau a noa ki mu, naga Tokora waina narogorogoana wia waia e pe wo pei 
tea rogorogokiana asa maramana mamau, tea waina nagoroi waia e po mari a 
tea wanogoe ma ega wo pei tea noaana naga nae ega vei tea midoakilagatiana 
asa. 

14Ragi wanogoe tea sikai ni tea rualima sikai tamate dua, waina e pei tea 
salagisaana ki Yuda Iskariote, e pano punusi tea viri warua maga, 

15po naga, Ku suasua naga kuga tua au nasava, go aga wo pitua ki nia paki mu? 
Go eu maneana dowogi matele ni silver rualima dolu. 

16Go pae ragi wanogoe pa pa e laaga ragi wia naga ega vitua ki nia paki da. 

17Go naaleatia vea ni bred waina leven e dika asa, tea vasapiseikiana maga eu 
rumai punusi Yesu, po naga, Seve tokora ku masauna naga auga manigo mari 
m̃ataki asa naga p̃a kani navakalauana asa. 

18Go e naga, Kuga vaki natokoana pano punusi naatam̃oli sikai, go kuga noa ki 
nia, kuga naga, Tea Vasapiseiki e naga, Ragi aginau e pei m̃aladigi; aga mari 

navakalauana nasum̃a anigo, kinami ma tea vasapiseikiana aginau maga auga 
mamau. 

19Go tea vasapiseikiana maga eu mari dapala waina Yesu e dip̃a ki da asa; go eu 
marim̃ata ki navakalauana. 

20Go ragi waina e maligo, e doko natano ganikani sikoti tea vasapiseikiana 
rualima sikai tamate dua; 

21go ragi waina eu do ganikani, e naga, Lomau a noa ki mu, naga sikai kakamu 
ega wo pitua ki nau. 

22Go eu susue p̃arua, po pae asa noa ki nia sara naata sikasikai, eu naga, E pei 
kinau, Nawota, kite? 

23Go e pasadara po naga, Tea waina e doko nam̃elearuna lasa sikoti au, nae ega 
wo pitua ki nau. 

24Naatam̃oli Natuna e do pano lomau, dapala waina e pei tea midiriana nalo 
kakana: ma ai ki naatam̃oli waina naatam̃oli Natuna e pei tea vituakiana pae 
asa! Naatam̃oli wanogoe e pe ta pakilina mau e pe wia ki nia. 

25Go Yuda, waina e pitua ki nia, e pasadara po naga, E pei kinau, Rabbi, kite? E 
noa ki nia, e naga, Ku pasa gara. 

26Go ragi waina eu do ganikani, Yesu e dape bred, po pasam̃ataki, po p̃oraworae 
a; go e dua tea vasapiseikiana maga, po naga, Kuga tape, kuga kanikani; tea waia 
e pei nap̃atokogu. 

27Go e dape lasa munu sikai, po pasadodom̃ataki, po dua ra, po naga, Kuga 
mamau puti munugi a; 

28nalakena tea waia e pei nadagu ni navasasokiana vau, waina e magi tea laapa 
pei tea takiana paki namidoakikorokoroana ni namarinaleosaana maga. 

29Ma a noa ki mu, naga Aga wo da munu seara ni nawa waia ni vaine mau, pae 
ragi waia pa pa paki naaleatia waina aga wo munugi a sikoti mu tea vau 
namarakiana ki Tamagu. 

30Go ragi waina eu lega sua nalegaana sikai, eu dave paki tava ni Oliva pano. 

31Ragi wanogoe Yesu e noa ki da, e naga, Nimu kuga wo mamau puti pei tea 
mariana kuga tapilagona nalo kakagu p̃ogi waia: nalakena e pei tea midiriana, 
e naga, Aga wo atugi tea leo paratiki shiip, go shiip ni navata euga wo pei tea 
taperaverakiana. 

32Ma edaku ki aga wo pei tea sikeana duleana, aga wo pea ki mu paki Calilea 
pano. 

33Ma Petero e pasa dara po noa ki nia, e naga, Tea maga mamau puti eu pe 
tapilagona nalo kakam̃a, ma kinau aga wo da dapilagona te nap̃ogi mau. 

34Yesu e noa ki nia, e naga, Lomau a noa ki‐go, naga p̃ogi waia, ragi waina toa 
ega ko da dare mau, p̃a wo paka tolu pasa goro au. 

35Petero e noa ki nia, e naga, E pe vei naga aga mate sikoti ko, a pe wo da 
pasagoro ko mau. Go tea vasapiseikiana maga mamau puti eu noa dapala nogoe. 

36Ragi wanogoe Yesu ma nara eu mamau umai paki tokora sikai waina nagisana 
e pei Cethsemane, go e noa ki tea vasapiseikiana aneana maga, e naga, Kuga to 
natano tokora waia, ma kinau aga ko paki tokora wanana po dapasavasa. 

37Go e piragi lua Petero go Sebedaio natuna dua eu sikoti a pano, go e atulake 
susue po dogokitesa p̃arua. 

38Ragi wanogoe e noa ki da, e naga, Naatagu e susue p̃arua, pa pa taga mate: 
kuga toko nea, po do leleogoro sikoti au. 

39Go e paki uvea kiki, po dowo dap̃olosiwo, po dapasavasa, po naga, Mama O, 
lasa munu waia e pe va dua ki atae, ega va dua ki nau pano: ma ega ta dapala 
waina kinau a masauna mau, ma ega tapala waina nigo ku masauna. 

40Go e umai punusi tea vasapiseikiana maga, po pap̃ai ra eu maturu, go e noa ki 
Petero, e naga, Nasava, ku dika nakasuaana naga kuga leleogoro sikoti au aura 
sikai kite? 

41Kuga leleogoro po dapasavasa, naga kuga ta dowo paki namaridogoana mau: 
naatamu e suasua lomau, ma nap̃okasimu e manainai. 

42E moro pano sala kerua, po dapasavasa, po naga, Mama aginau O, tea waia e 
pe mari sa liu au pano, ma naga aga munugi a, namasauana anigo ega vei tea 
mariana. 

43Go e moro umai po pap̃ai ra eu maturu, nalakena namatada eu madaga. 

44Go e moro doropusi ra eu doko, po pano, po dapasavasa sala ketolu, po moro 
noa navasaana sikai maau wanogoe. 

45Ragi wanogoe e umai punusi tea vasapiseikiana maga, po noa ki da, e naga, 
Kuga to maturu ragi waia, po maromaro: kuga leo, aura e pei m̃aladigi, go 
naatam̃oli Natuna e pei tea vituakiana paki nam̃elearu ni tea marinaleosa maga. 

46Kuga tuleana, tuga vano: kuga leo, tea waina e pitua ki nau e doko m̃aladigi. 

47Go ragi waina e ko do pasa, kuga leo, Yuda, tea sikai ni tea rualima sikai tamate 
dua, e umai, go taua warua ni naatam̃oli eu sikoti a umai, eu puati lova go naap̃e, 
eu m̃elu tea viri warua maga go tea matua maga ni narei. 

48Go tea waina e pitua ki nia e dua ra navaivaiana sikai, e naga, Tea waina aga 
wo dum̃ili a, e pei nae: kuga vua soki a. 

49Go e m̃araverave umai punusi Yesu, po naga, P̃a laelaea, Rabbi; go e 
dum̃idum̃ili a. 

50Go Yesu e noa ki nia, e naga, Tagu, nalo ni waina ku umai. Ragi wanogoe eu 
rumai po doropusi nam̃elearuda Yesu, po puasoki a. 

51Go kuga leo, sikai ni tea maga waina eu sikoti Yesu e sai ki nam̃elearuna, po 
sailua lova aneana, po dae tea suasua ki tea viri warua liu, po dae lua 
nadaligana. 

52Ragi wanogoe Yesu e noa ki nia, e naga, P̃a sai ki lova anigo liliu paki naliana: 
nalakena tea maga waina eu puati lova euga wo mate ki lova. 

53Ku midoa ki nia naga a mari sa pavarani Tamagu ragi waia, go nae e pe wo 
maginau dip̃akilua umai agelo maga tea laapa liu lecione rualima sikai tamate 
dua kite? 

54Ma waina e pe tapala nogoe navasaana midiriana maga eu pe lolomana dapale 
sava, waina eu noa naga e one asa one naga ega tapala waia? 

55Aura wanogoe Yesu e noa ki taua maga ni naatam̃oli, e naga, Nimu ku pua lova 
go naap̃e naga kuga vua soki au dapala waina ku pe umai dip̃a tea tape pavakoto 
sikai? Sara naaleatia a dasake ekopu ni nasum̃a tapu po do pasapiseiki, go ku 
da puasoki au mau. 

56Ma tea mamau waia e po pakilina, naga navasaana midiriana maga ki profeta 
maga euga lolomana. Ragi wanogoe tea vasapiseikiana maga mamau puti eu 
doropusi a e doko, po sava pano. 

57Go tea maga waina eu pua soki Yesu eu piragi lua e paki nasum̃a ki Kaiafas tea 
viri warua liu, tokora waina tea midiri maga go tea matua maga eu pei tea 
saisaikiana asa. 

58Ma Petero e dausi a uvea, pa pa paki namasopa ni nasum̃a ki tea viri warua 
liu, po sili paki asa, po do natano sikoti tasiga maga, naga ega vunusi 
namatap̃agona edaku. 

59Go tea viri warua maga go nasaisaiana mamau eu laaga nanoasokisokiana 
sorosoro dip̃a Yesu, naga euga maripunue a; 

60go eu da pap̃ai a mau, go tea noasokisoki sorosoro laapa eu rumai. 

61Ma edua ero edaku umai, po naga, Naatam̃oli waia e naga, A mari atae dakai 
nasum̃a tapu ki Sup̃e, po davagi a naaleatia dolu. 

62Go tea viri warua liu e duleana, po noa ki nia, e naga, Ku da pasadara te 
navatuna mau kite? Nara ero noasokisoki dip̃a ko nasava? 

63Ma Yesu e punuta doko. Go tea viri warua liu e noa ki nia, e naga, A mari ko 
p̃a vivisa pae Sup̃e mauri, naga p̃a noa ki gami asa, nigo ku pei Kristo, Natu ni 
Sup̃e kite? 

64Yesu e noa ki nia, e naga, Nigo ku po noa e: ma a noa ki mu, naga Pae ragi waia 
pa pa kuga wo punusi naatam̃oli Natuna ega wo doko pisari nam̃elearu ni 
matua ni nakasuana, po do umai doko napopouru maga ni nakoroatelagi. 

65Ragi wanogoe tea viri warua liu e pua p̃orae sugoro aneana maga, po naga, E 
po pasasaki: tuga moro kasa ki tea noa sokisoki maga? Kuga leo, ku po dogo 
navasasakiana ragi waia: nimu ku midoa ki nasava? 

66Eu pasa dara po naga, E pei tea waina ega mate. 

67Ragi wanogoe eu daniu naraena po dip̃a e: go seara eu dapagi a, 

68po naga, P̃a vasapua paki gami, Kristo, tea waina e p̃okati ko e pei sei? 

69Ma Petero e doko katama namasopa ni nasum̃a: go nagoroi atara sikai e umai 
punusi a, po naga, Nigo ma ku sikoti Yesu tea ni Calilea. 

70Ma e pasagoro e narae ni tea mamau puti, po naga, A da atae tea waina ku noa 
e mau. 

71Go ragi waina e dave paki nawosaia pano, nagoroi atara p̃ota sikai e punusi a, 
po noa ki tea maga waina eu du tokora wanogoe, e naga, Naatam̃oli waia ma e 
sikoti Yesu ni Nasareth. 

72Go e moro pasagoro e pilake navivisaana sikai, po naga, A da atae naatam̃oli 
wanogoe mau. 

73Go edaku ki ragi kiki tea maga waina eu lawodu eu rumai po noa ki Petero, eu 
naga, Lomau nigo ma ku pei sikai kakada; nalakena navasaana anigo ma e mari 
ko ku doko lina. 

74Ragi wanogoe e atulake naga ega vasasaki po pivisa, po naga, A da atae 
naatam̃oli wanogoe mau. 

75Go m̃araverave toa e dare. Go Petero e midoaki navasaana waina Yesu e noa 
e, e naga, Ragi waina toa ega ko da dare mau, p̃a wo paka tolu pasagoro au. Go 
e paki katama po dagi p̃arua. 

Mataio 27 

1Go ragi waina e po pei malip̃ogi, tea viri warua maga mamau puti go tea matua 
maga ni narei eu seke dip̃a Yesu naga euga maripunue a: 

2go eu soli a, po piragi lua e, po pitua ki nia paki Pilato tea maramara. 

3Ragi wanogoe Yuda, waina e pitua ki nia, ragi waina e punusi naga e pei tea 
tip̃akotoviana, e midoakidoa, po dape liliua ki matele ni silver rualima dolu 
wanogoe umai dua tea viri warua maga go tea matua maga asa, po naga, 

4A mari naleo sa, a pitua ki nada dautua. Ma eu naga, Kinami auga kasa ki nia? 
Nigo p̃a leo paki naleo wanogoe. 

5Go e nadi ki matele ni silver maga wanogoe paki ekopu ni nasum̃a tapu, po 
m̃elu pano; go e pano po dum̃ana soli punue a; 

6Go tea viri warua maga eu dape matele maga ni silver wanogoe, po naga, E da 
pae nawotaeana mau naga tuga nadi ki nia paki nalia ni m̃ane ni nasum̃a tapu, 
nalakena e pei naulu ni nada. 

7Go eu pusum̃aki, po pakotovi vanua ki tea mari lasa maga ni naruku ara, naga 
euga ova ki nam̃enaki maga asa. 

8Nalakena tea wanogoe vanua wanogoe e pei tea sosoana ki, Vanua ni nada, pa 
pa paki naaleatia ni masoso. 

9Ragi wanogoe tea waina e pei tea noaana pae profeta Yeremiah e lolomana, e 
naga, Go eu dape matele ni silver rualima dolu wanogoe, naulu ni tea waina 
naulu kakana e pei tea noap̃otaeana, waina Israel natuna maga seara kakada eu 
noap̃otae naulu kakana; 

10Go eu pitua ki nia raki vanua ki tea mari lasa maga ni naruku, dapala waina 
Yehovah e dip̃a ki nau asa. 

11Ma Yesu e lawodu narae ni tea maramara: go tea maramara e pusuusu paki 
nia, e naga, Nigo ku pei Nawota ki naka ni Yudea kite? Go Yesu e noa ki nia, e 
naga, Nigo ku noa e. 

12Go ragi waina tea viri warua maga go tea matua maga eu pasa dip̃a e, e da 
pasa dara te navatuna mau. 

13Ragi wanogoe Pilato e noa ki nia, e naga, Ku da dogo naleo laapa waina eu 
pasa dip̃a ko ara kite? 

14Go e da pasa dara e mau, nalo ni te navasaana sikai mau: dapala waina tea 
maramara e maga p̃arua. 

15Go sara nasaisaiana tea maramara e do magi taua ni naatam̃oli maga peresi 
tea soliana sikai, waina eu masauna. 

16Go ragi wanogoe eu peani tea soliana ataeana sikai, nagisana Barabba. 

17Nalakena tea wanogoe ragi waina eu saisai, Pilato e noa ki da, e naga, Ku 
masauna naga aga manimu peresi sei? Barabba, kite Yesu waina e pei tea 
sosoana ki Kristo? 

18Nalakena e atae naga eu pitua ki nia nalakena eu doitoi a. 

19Go ragi waina e dasake malo tasake ni navasap̃otaeana, anagoroi e dip̃aki lua 
sikai e pa punusi a, po naga, P̃a ta mari naatam̃oli leana wanae te navatuna mau; 
nalakena a sua naleo laapa masoso pae nap̃erea sikai nalakena nae. 

20Ma tea viri warua maga go tea matua maga eu pasadie taua maga ni naatam̃oli 
naga euga tatago Barabba, po mari punue Yesu. 

21Ma tea maramara e pasa dara po noa ki da, e naga, Ku masauna naga aga 
manimu peresi seve tea ni tea rua wanogoe? 

22Go eu naga, Barabba. Pilato e noa ki da, e naga, Go aga mari nasava paki Yesu 
waina e pei tea sosoana ki Kristo? Eu mamau puti naga, Ega vei tea turiana 
nakau valadagoto. 

23Go e naga, Ekasava, e mari naleo sa nasava? Ma eu pioso p̃arua liu, po naga, 
Ega vei tea turiana nakau valadagoto. 

24Go ragi waina Pilato e punusi naga eu da dogo parati ki nadaleona mau, ma 
naga navasap̃araiana e pakilina, e dape noai, po pavano narae ni taua ni 
naatam̃oli maga, po naga, Kinau a dautau ki nada ni naatam̃oli leana waia: nimu 
kuga leo paki naleo wanogoe. 

25Go narei mamau eu pasadara po naga, Nadana ega liko gami, go ega liko 
natugami maga. 

26Ragi wanogoe e madeada peresi Barabba: ma e parati Yesu po pitua ki nia 
naga ega vei tea turiana nakau valadagoto. 

27Ragi wanogoe naatam̃oli ni navakalo maga ki tea maramara eu piragi lua Yesu 
paki ekopu ni nasum̃a ki nawota, po saisai ki tagona mamau eu rumai punusi a. 

28Go eu duatilua kiana, po maneana sawa ki sugoro kovagoro miala sikai. 

29Go eu piri vauvau sikai ni tea makalikali maga po sawa ki nia nap̃auna, po sai 
ki napati nau sikai e doko nam̃elearuna ni matua; go eu ditip̃atua naraena, po 
marisaudoa ki nia, eu naga, P̃a laelaea, Nawota ki naka ni Yudea! 

30Go eu daniu sa, po puati napati nau wanogoe po p̃okati nap̃auna asa. 

31Go ragi waina eu marisaudoa ki sua e, eu sawolua sugoro kovagoro wanogoe 
ki‐ana, po sugoro e ki sugoro aneana maga, po piragi lua e naga euga turi a 
nakau valadagoto. 

32Go ragi waina eu do dave pano, eu pap̃ai naatam̃oli sikai ni Kurene, nagisana 
Simon: eu marikasua ki naatam̃oli wanogoe naga ega tapetape nakau 
valadagoto aneana. 

33Go ragi waina eu rumai paki tokora sikai waina e pei tea sosoana ki Colcotha, 
tea wanogoe e pei tea noaana e pei Tokora ni nagarai, 

34eu dua e ega munu waine waina e pei tea marisarisariana ki nakokonae: go 
ragi waina e menae dogo e, e karai munugi a. 

35Go ragi waina eu duri sua e nakau valadagoto, eu dum̃ada madeada dap̃otae 
sugoro aneana maga, po nadi ki gole: 

36go eu do natano po pavaigoro e tokora wanogoe. 

37Go eu doropusi elagi ki nap̃auna navasadip̃aana kakana waina e pei tea 
midiriana, e naga, TEA WAIA E PEI YESU NAWOTA KI NAKA NI YUDEA. 

38Ragi wanogoe tea tapepavakoto dua ero pei tea turiana nakau valadagoto 
sikoti a, sikai e du taleva ni matua, go sikai e du taleva ni mawiri. 

39Go tea maga waina eu surata liu sa eu pasa sa ki nia, eu ligiligi p̃au, po naga, 

40Nigo waina ku dakai nasum̃a tapu, po davagi a naaleatia dolu, p̃a tum̃am̃a 
mautipauri ko: ku pe vei Sup̃e natuna, p̃a m̃elu dua ki nakau valadagoto siwo 
umai. 

41Dapala nogoe tea viri warua maga ma eu marisaudoa ki nia, nara ma tea 
midiri maga go tea matua maga, 

42eu naga, E mautipauri tea p̃ota maga; e mari sa dum̃ana mautipauri a. E pei 
Nawota ki Israel; ega m̃elu dua ki nakau valadagoto siwo umai ragi waia, go 
tuga wo saralomau asa. 

43E pavatu Sup̃e; nae e pe masauna ega vualua e ragi waia: nalakena e naga, A 
pei Sup̃e Natuna. 

44Go tea tape pavakoto maga ma, waina ero pei tea turiana nakau valadagoto 
sikoti a, ero pasapinoa ki nia ki navasaana sikai maau wanogoe. 

45Go namaligo e doko usuraki navanua mamau pae aura kelatesa pa pa paki 
aura keloveti. 

46Go pisari aura keloveti Yesu e pioso ki nadaleo kasua sikai, e naga, Eli, Eli, 
lama sabakthani? Waina e pei, Sup̃e aginau, Sup̃e aginau, ekasana ku doropusi 
au a doko? 

47Go te seara ni tea maga waina eu lawodu tokora wanogoe, ragi waina eu dogo 
e, eu naga, Naatam̃oli waia e soso Eliyah. 

48Go m̃araverave sikai kakada e sava po dape nalumulumu sikai, po pakavuro 
e ki waine kokona, po dakani a ki napati nau sikai, po dua e naga ega munugi a. 

49Go tea p̃ota maga eu naga, P̃a toro e; tuga vunusi Eliyah ega wo umai naga ega 
mautipauri a kite. 

50Go Yesu e moro pioso ki nadaleo kasua sikai, po pitua ki naatana. 

51Go kuga leo, nakulukulu taugoro p̃otae ni nasum̃a tapu e pei tea p̃oraeana pae 
elagi pa pa paki etano po pei edua; go navanua e pei tea duruakiana; go vatu 
laketoko maga eu pei tea p̃oraeana; 

52go matigo maga eu pei tea wolagatiana; go nap̃atoko laapa ni tea tautau maga 
waina eu maturu sua, eu pei tea sikeana duleana; 

53go eu dave m̃elu dua ki matigoda maga edaku ki natuleanaana aneana, po sili 
paki natokoana tapu, po pakilina ki tea laapa. 

54Go senturio, go tea maga waina nara ma nae eu mamau doko pavaigoro Yesu, 
ragi waina eu punusi naruru wanogoe, go naleo maga waina eu pei tea mariana, 
eu mataku p̃arua, po naga, Lomau, tea waia e pei Sup̃e Natuna. 

55Go nagoroi laapa eu doko tokora wanogoe, eu do leopunusi pae uvea, waina 
eu dausi Yesu pae Calilea umai, po do maneana suasua: 

56nara seara kakada eu pei Maria ni Macdala, go Maria Yakobo go Yose p̃ilada, 
go Sebedaio natuna naanoai maga p̃ilada. 

57Go ragi waina e po pei ragi melu naatam̃oli sogolapa sikai e pae Arimathea 
umai, nagisana Yosef, waina nae ma e pei tea vasapiseikiana ki Yesu: 

58naatam̃oli wanogoe e pano punusi Pilato, po datago nap̃atoko ni Yesu. Ragi 
wanogoe Pilato e pitip̃aki naga ega vei tea vituakiana. 

59Go Yosef e dape nap̃atokona, po lulugoro e ki nakulukulu ni linen tautau sikai, 

60po doropusi a e one matigo vau aneana, waina e dae a vatulaketoko: go e 
malulua ki vatu warua sikai paki namata ni matigo, po pano. 

61Go Maria ni Macdala e doko tokora wanogoe, go Maria kerua, ero do natano 
pisari matigo. 

62Go matamai ki nia, waina e pei naaleatia waina e edakugoro naaleatia ni 
Namarim̃atakiana, tea viri warua maga go Farisi maga eu pei tea saisaikiana 
umai punusi Pilato, po naga, 

63Nawota, au midoa ki nia, naga tea vilasurue waina e noa, ragi waina e ko 
mauri doko, e naga, Naaleatia dolu euga nopu go aga wo duleana. 

64Nalakena tea wanogoe p̃a vitip̃aki naga matigo ega vei tea marisokiana pa pa 
paki naaleatia ketolu, mase tea vasapiseikiana aneana maga eu pe wo umai po 
panako e, po noa ki narei, naga E po duleana m̃elu dua ki tea mate maga: go 
nasorosoroana edaku ega wo sa liu tea vea. 

65Pilato e noa ki da, e naga, Ku peani tagona sikai ni tea vavaigoro maga: kuga 
vano, po mari soki a ega tapala waina ku mari atae. 

66Go eu pano, po mari soki matigo, eu pulu soki vatu, tagona ni tea vavaigoro 
maga eu sikoti ra asa. 

Mataio 28 

1Go nap̃ogiana ni naaleatia ni sabbath, ragi waina e atulake naga ega vei ragi ni 
namakotokotoana paki naaleatia vea ni wiik, Maria ni Macdala e umai go Maria 
kerua naga eroga vunusi matigo. 

2Go kuga leo, naruru warua sikai e pakilina; nalakena agelo sikai ki Yehovah e 
pae nakoroatelagi siwo, po umai po malulua ki lua vatu wanogoe, po dasake 
asa. 

3Go navunusiana kakana e dapala navila, go sugoro aneana e dare dapala sno: 

4go nalakena namatau‐ki‐nia‐ana tea vavaigoro maga eu dururu, po pei tea 
mariana eu dapala naatam̃oli mate maga. 

5Go agelo e pasadara po noa ki nagoroi maga, e naga, Nimu koroga ta mataku 
mau: nalakena a atae naga koro laaga Yesu, waina e pei tea turiana nakau 
valadagoto. 

6E da doko nea mau; nalakena e po duleana, dapala waina e noa e. Koroga umai, 
koroga vunusi tokora waina Nawota e one sua asa. 

7Go koroga vano m̃araverave, po noa ki tea vasapiseikiana aneana maga, naga 
E po duleana m̃elu dua ki tea mate; go koroga leo, e pea ki mu paki Calilea pano; 
tokora wanogoe kuga wo punusi a asa: koroga leo, a po noa ki mu asa. 

8Go ero m̃elu dua ki matigo pano m̃araverave pilake namatakuana go 
nalaelaeaana warua, po sava naga eroga rogorogo ki nia paki tea vasapiseikiana 
aneana maga. 

9Go kuga leo, Yesu e sua ra, po naga, Koroga laelaea. Go ero umai po puati 
nam̃elena maga, po lotu ki nia. 

10Ragi wanogoe Yesu e noa ki da, e naga, Koroga ta nataku mau: koroga vano 
po dogorogo paki taigu maga naga euga vaki Calilea pano, go euga wo punusi 
au tokora wanogoe. 

11Go ragi waina ero do pano, kuga leo, te seara ni tagona ni tea vavai goro maga 
eu rumai paki natokoana, po dogorogo paki tea viri warua maga ki naleo maga 
mamau puti waina eu po pakilina. 

12Go ragi waina nara ma tea matua maga eu mamau saisai, po pusum̃aki sua, eu 
dua naatam̃oli ni navakalo maga m̃ane laapa, 

13po naga, Kuga noa, naga Tea vasapiseikiana aneana maga eu rumai p̃ogi, po 
panako e pano ragi waina kinami au maturu. 

14Go tea wanogoe e pe vei tea rogorogokiana nadaliga ni tea maramara, kinami 
auga wo pasa ki nia, go kuga wo da sua tea sa mau. 

15Go eu dape m̃ane wanogoe, po mari dapala waina eu pei tea vasapiseikiana 
asa: go navasaana wanogoe e pei tea vasadaperaverakiana m̃aleoputo ni naka 
ni Yudea pa pa paki masoso waia. 

16Ma tea vasapiseikiana rualima sikai tamate sikai eu paki Calilea pano, paki 
tava waina Yesu e pea madeada datuta ki nia. 

17Go ragi waina eu punusi a, eu lotu ki nia: ma te seara eu midaokisara. 

18Go Yesu e umai punusi ra, po pasa ki da, e naga, Sara naveinawotaana e pei 
tea vituakiana paki nau nakoroatelagi go maramana. 

19Nalakena tea wanogoe kuga vano, po pasapisei ki nalauna maga mamau puti, 
po bapetiso ra paki nagisa ni Tamana go ni Natuna go ni Naatana Tapu: 

20po do pasapisei ki da naga euga rogo paratiki tea maga mamau puti waina a 
dip̃a ki mu ara: go kuga leo, kinau aga sikoti mu doko naaleatia maga mamau 
puti pa pa paki naaleatia edaku mau ni maramana. 

Marko 

Marko 1 

1Naatulakeana ni narogorogoana wia ki Yesu Kristo, Sup̃e Natuna. 

2Dakiusi waina e pei tea midiriana tusi ki profeta Isaiah, Kuga leo, kinau a dip̃aki 
lua tea tautauana aginau ega vea ki naraem̃a, Waina ega wo marim̃ata ki napua 
anigo; 

3Nadaleo ni tea waina e do pioso masop̃alo, Kuga marim̃ata ki napua ki 
Yehovah, Kuga mari napua doniana aneana maga euga leana; 

4Yoane e umai, waina e do bapetiso masop̃alo po do dogorogo ki nabapetisoana 
ni namidoakidoaana paki namidoakikorokoroana ni namarinaleosaana maga. 

5Go navanua ni Yudea mamau, go tea maga mamau puti ni Yerusalem, eu pano 
punusi a; go e bapetiso ra noaisara Yordan, eu noasai namarinaleosaana adeada 
maga. 

6Go Yoane e pei tea sugoroana ki nam̃au ni kamel, go tasoki sikai ni nawili e do 
namalona, go e do gani midiri maga go honi ni bii mila. 

7Go e do dogorogo, po do naga, Tea sikai waina e kasua liu au, e edakugoro au 
umai, a da p̃ia mau naga aga kolo po peresi natali ni nam̃elevasiana aneana 
maga. 

8Kinau a bapetiso mu ki noai; ma nae ega wo bapetiso mu ki Naatana Tapu. 

9Go e pakilina naaleatia maga wanogoe, naga Yesu e pae Nasareth ni Calilea 
umai, po pei tea bapetisoana pae Yoane Yordan. 

10Go m̃araverave ragi waina e do m̃elu dua ki noai sake umai, e punusi 
nakoroatelagi e mawora pamawota, go Naatana e do siwo dakiusi tokopea sikai 
po lawo asa: 

11go nadaleo sikai e dave nakoroatelagi umai, e naga, Nigo ku pei Natugu tea 
dodomiana aginau waina a midoa ki m̃ata ki‐go. 

12Go m̃araverave Naatana e kopasi a paki masop̃alo pano. 

13Go e doko masop̃alo doko naaleatia rualima pati, Satan e do maridogo e; go e 
sikoti nalo mila maga; go agelo maga eu maneana suasua ki navinaga. 

14Go edaku ki Yoane e pei tea vituakiana, Yesu e umai paki Calilea, po do 
dogorogo ki narogorogoana wia ki Sup̃e. 

15Po do noa, Ragi e pei tea vakavuroana, go namarakiana ki Sup̃e e pei m̃aladigi: 
kuga midoakidoa, po saralomau narogorogoana wia. 

16Go e surata pae elau ni natasi ni Calilea pano, po punusi Simon go Anderea 
Simon taina ero siva ki kup̃ena sikai natasi: nalakena ero pei tea araika. 

17Go Yesu e noa ki da, e naga, Koroga rausi au, go aga wo mari mu koroga wo 
pei tea vuagoro naatam̃oli. 

18Go m̃araverave ero doropusi kup̃ena maga eu madoko, po dausi a. 

19Go e moro surata pano malo kiki, po punusi Yakobo natu ni Sebedaio, go taina 
Yoane, go nara ma ero doko rarua ero do usuvaki kup̃ena maga. 

20Go m̃araverave e soso ra: go ero doropusi tamada Sebedaio e doko rarua 
sikoti tea suasua vasadapuiana maga, po dausi a pano. 

21Go eu sili paki Kapernaum; go m̃araverave e paki ekopu ni nasum̃a ni 
nasaisaiana naaleatia ni sabbath po pasapisei ki. 

22Go eu saram̃akoto navasapiseikiana aneana: nalakena e pasapisei ki da 
dapala e peani naveinawotaana, go e da dapala tea midiri maga mau. 

23Go m̃araverave naatam̃oli sikai e doko nasum̃a ni nasaisaiana adeada waina 
e peani naatana loa sikai; go e pioso, po naga, 

24Kinami auga kasa ki‐go, Yesu ni Nasareth? Ku umai naga p̃a mari punue gami 
kite? A atae ko, ku pei Tea Tapu ki Sup̃e. 

25Go Yesu e pasa kasua ki nia, po naga, P̃a vunuta, go p̃a tave umai m̃elu dua ki 
nia pano 

26Go naatana loa e pua p̃orae a po pioso ki nadaleo kasua, po dave umai m̃elu 
dua ki nia pano. 

27Go eu mamau puti maga p̃arua, dapala waina eu dum̃ada pusuusu paki da, po 
naga, Tea waia e pei nasava? Navasapiseikiana vau! E dip̃aki naatana loa maga 
ki naveinawotaana, go eu dogo parati ki nia. 

28Go narogorogoana kakana e sokapule m̃araverave sara tokora paki navanua 
mamau ni Calilea daliviri. 

29Go m̃araverave, ragi waina eu dave m̃elu dua ki nasum̃a ni nasaisaiana, eu 
rumai paki ekopu ni nasum̃a ki Simon go Anderea, nara ma Yakobo go Yoane 
eu mamau. 

30Go Simon anagoroi p̃ilana e one e masaki; go m̃araverave eu noa ki nia asa: 

31go e umai po puati nam̃elearuna, po sike a; go namasakiana e marua ki nia, go 
e madeada suasua ki navinaga. 

32Go ragi melu, ragi waina elo e musu, eu piragi tea maga mamau puti waina eu 
sasana, go tea maga waina eu pei dimon umai punusi a. 

33Go natokoana mamau eu saisai paki namata. 

34Go e maripauri tea laapa waina eu sasana nasasanaana visarasara, po mari 
dimon laapa eu dave pano; go e da suasua ki dimon maga naga euga vasa mau, 
nalakena eu atae a. 

35Go malip̃ogi ni p̃ogi matua, e duleana po paki katama, po paki maso maladi 
sikai pano, po dapasavasa tokora wanogoe. 

36Go Simon go tea maga waina eu sikoti a doko eu dausi a pano; 

37go eu pap̃ai a, po noa ki nia, eu naga, Tea maga mamau puti eu laaga ako. 

38Go e noa ki da, e naga, Tuga vaki tokora p̃ota seara paki natokoana maga ni 
m̃aladigi, naga aga moro dogorogo tokora maga wanogoe; nalakena a m̃elu 
umai nalakena tea wanogoe. 

39Go e paki ekopu ni nasum̃a ni nasaisaiana adeada maga usuraki Calilea 
mamau, e do dogorogo po do mari dimon maga eu dave pano. 

40Go lepero sikai e umai punusi a, e pavarani a, po ditip̃atua ki nia, po noa ki nia, 
e naga, ku pe suasua, ku pe mariatae mari au aga tautau. 

41Go e maritadodomi a, po sai ki nam̃elearuna, po kisidogo e, po noa ki nia, e 
naga, A suasua; p̃a vei tea mariana p̃a tautau. 

42Go m̃araverave naveileperoana e marua ki nia, go e pei tea mariana e dautau. 

43Go e pasa soki kasua ki nia, 

44po m̃araverave dip̃aki lua e, po noa ki nia, e naga, P̃a vunusi naga p̃a ta noa ki 
te naata te navatuna mau: ma p̃a vano, p̃a tum̃am̃a pisei ki tea viri ako, po pitua 
nalakena ku pei tea mariana ku dautau ki tea maga waina Moses e pitip̃aki ara, 
naga ega vei nanoasokisokiana sikai paki da. 

45Ma e dave pano, po pae asa dogorogo ki p̃arua ki nia, po pasa peravera ki 
naleo wanogoe, dapala waina Yesu e mari sa moro pae lina sili paki te 
natokoana, ma e doko etaku doko maso maladi maga: go eu pae sara tokora 
umai punusi a. 

Marko 2 

1Go ragi waina e moro sili paki Kapernaum edaku ki naaleatia seara, e pei tea 
rogorogokiana naga e doko ekopu ni nasum̃a. 

2Go tea laapa eu saisai, dapala waina te namalopa e da moro doko mau, go e da 
moro doko pisari namata mau: go e pasa ki da navasaana. 

3Go eu rumai, eu dape tea sarumate sikai umai punusi a, waina e pei tea 
tapetapeana pae tea vati. 



1879 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

4Go ragi waina eu mari sa umai paki m̃aladigi ki nia nalakena taua ni naatam̃oli 
maga, eu maripakasa ki elagi ni nasum̃a tokora waina e doko asa: go ragi waina 
eu kili sai sua e, eu doro pakitano nawewele waina tea sarumate e one asa one, 

5Go Yesu e punusi nasaralomauana adeada po noa ki tea sarumate, e naga, Koto, 
namarinaleosaana anigo maga eu pei tea midoakikorokoroana. 

6Ma tea midiri maga seara kakada eu dasake tokora wanogoe, po midoakiusiusi 
nap̃op̃oda, 

7Ekasana naatam̃oli waia e pasa dapalana? E pasa sa ki: sei e mari atae 
midoakikorokoro namarinaleosaana maga ma tea sikai maau, 

8Sup̃e? Go m̃araverave Yesu, ragi waina e atae pae naatana naga eu 
midoakiusiusi nap̃alauda dapala nogoe, e noa ki da, e naga, Ekasana ku 
midoakiusiusi tea maga wanogoe nap̃op̃omu? 

9Seve tea e manainai p̃ia, A pe noa ki tea sarumate, Namarinaleosaana anigo 
maga eu pei tea midoakikorokoroana; kite a pe noa, P̃a tuleana, po dape dakati 
nawewele anigo, po surata? 

10Ma naga kuga atae naga naatam̃oli Natuna e peani naveinawotaana 
maramana naga ega midoakikorokoro namarinaleosaana maga (e noa ki tea 
sarumate), 

11e naga, A noa ki‐go, P̃a tuleana, p̃a tape dakati nawewele anigo, po paki 
nasum̃a anigo pano. 

12Go e duleana, po m̃araverave dape dakati nawewele, po paki katama narae ni 
tea maga mamau puti; dapala eu mamau puti saram̃akoto, po samasamani 
Sup̃e, po naga, Au da punusi tea tapalana sala vea mau. 

13Go e moro dave pano po pae elau; go taua mamau ni naatam̃oli maga eu rumai 
punusi a, go e pasapisei ki da. 

14Go ragi waina e do liu pano, e punusi Levi natu ni Alefaio e do dasake tokora 
ni nasautoga, go e noa ki nia, e naga, P̃a rausi au. Go e duleana po dausi a. 

15Go e pakilina, naga e kere one ganikani ekopu ni nasum̃a aneana, go tea tape 
nasautoga laapa go tea mari naleo sa laapa eu mamau kere one sikoti Yesu go 
tea vasapiseikiana aneana maga: nalakena tea laapa eu doko, go eu dausi a. 

16Go tea midiri maga ni Farisi maga, ragi waina eu punusi naga e ganikani sikoti 
tea mari naleo sa maga go tea tape nasautoga maga, eu noa ki tea vasapiseikiana 
aneana maga, eu naga, E ganikani po munu sikoti tea tape nasautoga maga go 
tea mari naleo sa maga. 

17Go ragi waina Yesu e dogo e, e noa ki da, e naga, Tea maga waina eu kasua eu 
da dapala waina e p̃ia naga euga masau naatam̃oli sikai ni medisine mau, ma 

tea waina eu sasana eu dapala nogoe: a da umai naga aga soso tea leana maga 
mau, ma a umai naga aga soso tea marinaleosa maga. 

18Go tea vasapiseikiana maga ki Yoane go Farisi maga eu pali doko: go eu rumai 
po noa ki nia, eu naga, Ekasana tea vasapiseikiana maga ki Yoane go ki Farisi 
maga eu pali, ma tea vasapiseikiana anigo maga eu da pali mau? 

19Go Yesu e noa ki da, e naga, Tea vitawiri tana ri maga eu mari atae susue, ragi 
waina tea vitawiri e sikoti ra doko kite? Ragi waina eu peani tea vitawiri e sikoti 
ra doko, eu mari sa pali. 

20Ma naaleatia maga euga wo umai, waina tea vitawiri ega wo pei tea 
tapeluaana kiada, go ragi wanogoe euga wo pali naaleatia wanogoe. 

21Te naata sikai e da duri matele sikai ni nakulukulu waina e ko da pei tea 
marim̃atakiana sugoro tuai mau: eu pe turi a asa nausuvakiana e pe m̃elu dua 
ki nia, tea vau e pe m̃elu dua ki tea tuai, go namaworaana e pe warua. 

22Go te naata sikai e da daki waine vau paki noai ni nawili tuai maga mau: eu pe 
taki nia paki ara waine e pe mari nawili maga eu pe masai, go waine e pe vuoli, 
go nawili maga: ma eu daki waine vau paki nawili vau maga. 

23Go e pakilina, naga e surata duaduru vanua maga ni korn naaleatia ni sabbath; 
go tea vasapiseikiana aneana maga eu pae asa surata po lei m̃okai maga ni korn. 

24Go Farisi maga eu noa ki nia, eu naga, P̃a leo, ekasana eu mari naaleatia ni 
sabbath tea waina e da pae nawotaeana mau? 

25Go e noa ki da, e naga, Ku ko da peve tea waina David e mari a, ragi waina e 
dika, po pitolo, nara ma tea maga waina eu sikoti a doko kite? 

26Dapala waina e paki roara ni nasum̃a ki Sup̃e ragi waina Abiathar e pei tea 
viri warua liu, po gani bred tokorae maga, waina e da pae nawotaeana mau naga 
tea laapa euga kani a, ma e pei tea waina tea viri maga euga sikida gani a, po 
dua tea maga waina eu sikoti a doko? 

27Go e noa ki da, e naga, sabbath e magi naatam̃oli pei tea mariana, go naatam̃oli 
e da magi sabbath pei tea mariana mau: 

28nalakena tea wanogoe naatam̃oli Natuna e pei nawota ni sabbath. 

Marko 3 

1Go e moro paki ekopu ni nasum̃a ni nasaisaiana; go naatam̃oli sikai e doko asa 
waina nam̃elearuna e lologara. 

2Go eu leo parati ki nia, e pe maripauri a naaleatia ni sabbath; naga euga vasa 
dip̃a e. 

3Go e noa ki naatam̃oli waina nam̃elearuna e lologara, e naga, P̃a tuleana paki 
m̃aleoputo. 

4Go e noa ki da, e naga, E pae nawotaeana naga tuga mari euga wia naaleatia ni 
sabbath, kite naga tuga mari euga sa? Naga tuga mautipauri namauriana sikai, 
kite naga tuga mari punue? 

5Ma eu punuta. Go e leo pilialia ara ki namaetoana, e susue nalakena 
nakasuaana ni nap̃op̃oda, go e noa ki naatam̃oli wanogoe, e naga, P̃a sai ki 
nam̃elearum̃a. Go e sai ki nia: go nam̃elearuna e pei tea mariana e moro p̃ia. 

6Go Farisi maga eu dave pano, go m̃araverave nara ma naatam̃oli maga ki Herod 
eu seke dip̃a e, naga euga mari punue a. 

7Go Yesu go tea vasapiseikiana aneana maga eu paki natasi pano: go taua warua 
sikai ni naatam̃oli waina eu pae Calilea eu dausi a; 

8go tea maga waina eu pae Yudea, go Yerusalem, go Idumea, go taleva kerua ni 
Yordan, go tokora maga daliviri Tair go Sidon, taua warua sikai, ragi waina eu 
dogo tea warua maga waina e mari ra, eu rumai punusi a. 

9Go e noa ki tea vasapiseikiana aneana maga, naga rarua kiki sikai ega toko raki 
nia nalakena taua ni naatam̃oli maga, naga euga ta sogosogoni a mau: 

10nalakena e mari pauri sua tea laapa; dapala tea maga waina eu sua tea ni 
navaratiana maga eu dietie a naga euga kisidogo e. 

11Go naatana loa maga, ragi waina eu leo punusi a, eu dowo pakitano naraena, 
po pioso, eu naga, Nigo ku pei Sup̃e Natuna. 

12Go e pasasoki p̃arua ki da naga euga ta mari a ega vei tea ataeana mau. 

13Go e sake paki tava pano, po soso tea maga waina nae e dum̃ana masau ra: go 
eu pa punusi a. 

14Go e mari rualima sikai tamate dua, naga euga sikoti a doko, go naga ega tip̃aki 
lua ra naga euga rogorogo, 

15po peani naveinawotaana naga euga mari dimon maga euga tave pano: 

16go Simon e salagisana ki Petero; 

17go Yakobo natu ni Sebedaio, go Yoane Yakobo taina; go nara e salagisada ki 
Boanerces, waina e pei, tovae Natuna maga: 

18go Anderea, go Filipo, go Bartolomaio, go Mataio, go Toma, go Yakobo natu ni 
Alefaio, go Tadaio, go Simon Kananaio, 

19go Yuda Iskariote, waina e pitua ki nia. 



1882 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

20Go e umai paki ekopu ni nasum̃a sikai. Go taua ni naatam̃oli maga eu moro 
saisai umai, dapala eu mari sa gani navinaga. 

21Go ragi waina namatarau aneana maga eu dogo e, eu pano naga euga vuasoki 
a: nalakena eu naga, E daratara. 

22Go tea midiri maga waina eu pae Yerusalem siwo umai eu naga, E peani 
Beelsebub, po mari dimon maga eu dave pano pae nawota ki dimon maga. 

23Go e soso ra umai punusi a, po noa ki da pae naluluakia maga, e naga, Satan e 
mari atae mari Satan ega tave pano dapale sava? 

24Go nalauna sikai e pe vei tea tap̃otaeana dum̃ana dip̃a e, nalauna wanogoe e 
mari sa du. 

25Go nasum̃a sikai e pe vei tea tap̃otaeana dum̃ana dip̃a e, nasum̃a wanogoe ega 
wo mari sa du. 

26Go Satan e pe tuleana dum̃ana dip̃a e, po pei tea tap̃otaeana, e mari sa du, ma 
e pe nopu. 

27Ma te naata, e pe ta soli tea kasua mau, e mari sa paki ekopu ni nasum̃a ki tea 
kasua, po dape pavakoto naloriki aneana maga; ma e pe vea soli a, ega wo edaku 
dape pavakoto nasum̃a aneana. 

28Lomau a noa ki mu, naga Namarinaleosaana adeada maga mamau puti euga 
wo magi naatam̃oli natuda maga pei tea midoakikorokoroana, go 
navasasakiana adeada maga waina eu pe wo pasa sa ki ara: 

29ma naata waina e pe wo pasa sa ki dip̃a Naatana Tapu ega wo da dape 
namidoakikorokoroana mau pa pa ega tu mau du, ma sogi ni namarinaleosaana 
sikai waina e du mau du ega wo doko asa: 

30nalakena eu naga, E peani naatana loa sikai. 

31Go p̃ilana go taina maga eu rumai; go eu lawodu katama, po dip̃aki lua pa 
punusi a, po soso e. 

32Go taua sikai ni naatam̃oli maga eu do natano dalivirigoro e: go eu noa ki nia, 
eu naga, P̃a leo, p̃ilam̃a go taim̃a maga katama eu laaga ako. 

33Go e pasa dara ra, po naga, Sei e pei p̃ilagu go taigu maga? 

34Go e leo pilialia paki tea maga waina eu do natano dalivirigoro e, po naga, 
Kuga leo, p̃ilagu go taigu maga! 

35Nalakena naata waina e pe wo mari namasauana ki Sup̃e, nae e pei taigu, go 
goregu, go p̃ilagu. 

Marko 4 

1Go e moro atulake navasapiseikiana elau. Go taua warua sa sikai ni naatam̃oli 
maga eu saisai punusi a, dapala waina e pagi rarua sikai, po dasake asa. Go taua 
mamau ni naatam̃oli maga eu doko elau ni euta. 

2Go e pasapisei ki da pae naluluakia maga tea laapa, po noa ki da 
navasapiseikiana aneana, 

3e naga, Kuga taki dorogo: Kuga leo, tea sapuraki e dave pano naga ega 
sapuraki: 

4go e pakilina, ragi waina e do sapuraki, naga napati seara e dowo pisari nadigi 
ni napua, go manu maga eu rumai po dadinomi a. 

5Go tea p̃ota seara e dowo paki malo ni vatu, waina natano e kiki asa; go e pisou 
m̃araverave, nalakena natano e da matolu mau: 

6go ragi waina elo e sake, e pei tea tap̃arakiana; go e kokolo, nalakena e dika 
nakoana. 

7Go tea p̃ota seara e dowo m̃aleoputo ni tea makalikali maga, go tea makalikali 
maga eu ulua sake, po mari a e doko, go e da dau ki nawana mau. 

8Go tea p̃ota seara e dowo sili paki natano wia, po dau ki nawana, e do ulua sake 
po lavulavu; go e dau, ki rualima dolu, go ki rualima latesa, go ki p̃onotia sikai. 

9Go e naga, Naata waina e pilake nadaliga maga naga ega rogo, ega rogo. 

10Go ragi waina e sikina doko, tea maga waina eu doko dalivirigoro e go tea 
rualima sikai tamate dua eu pusuusu paki nia ki naluluakia maga wanogoe. 

11Go e noa ki da, e naga, Paia ni namarakiana ki Sup̃e e pei tea vituakiana paki 
mu: ma tea maga waina eu doko etaku, naleo maga mamau puti eu madeada pei 
tea mariana pae naluluakia maga: 

12naga tea waina eu leosai euga leosai, po da leoatae mau; go naga tea waina eu 
dogo euga rogo, po da midoa ki atae mau; mase eu pe liliu umai, go e pe 
madeada pei tea midoakikorokoroana. 

13Go e noa ki da, e naga, Ku da atae naluluakia wanogoe kite? Go kuga wo atae 
naluluakia maga mamau puti dapale sava? 

14Tea sapuraki e sapura ki navasaana. 

15Go tea maga waia eu pei tea ni nadigi ni napua, waina navasaana e pei tea 
sapurakiana asa; go ragi waina eu dogo, Satan e umai m̃araverave, po dape lua 
navasaana waina e pei tea sapurakiana ara. 

16Go dapala nogoe tea maga waia eu pei tea maga waina eu pei tea sapurakiana 
paki malo ni vatu maga, waina, ragi waina eu dogo navasaana, eu dape a 
m̃araverave po laelaea; 

17go eu dika nakoada nap̃alauda, ma eu doko te ragi; go ragi waina nariesokiana 
kite nakopaleleana e pakilina nalakena navasaana, eu pei tea mariana eu 
dapilagona m̃araverave. 

18Go tea p̃ota seara eu pei tea maga waina eu pei tea sapurakiana m̃aleoputo ni 
tea makalikali maga; nara eu pei tea maga waina eu dogo navasaana, 

19go namidoa‐ki‐parati‐ki‐ana ni maramana, go nasurueana ni nasogolapaana, 
go namasauana ni tea p̃ota maga eu sili ara, po mari navasaana e dodo, go e pei 
tea mariana e da dau mau. 

20Go tea maga waina eu pei tea sapurakiana paki natano wia; nara eu pei tea 
maga waina eu dogo navasaana, po dape a, po dau ki nawada, ki rualima dolu, 
go ki rualima latesa, go ki p̃onotia sikai. 

21Go e noa ki da, e naga, Nasulu e pei tea tapeana umai naga ega vei tea 
lawokiana etano ki lasa totowo, kite etano ki nawewele, go naga ega ta pei tea 
lawokiana naliana kite? 

22Nalakena te navatuna sikai e da pei tea surukiana mau, ma naga ega vei tea 
mariana ega toko lina; go te navatuna sikai e da pei tea mariana e sili mau, ma 
naga ega umai paki lina. 

23Te naata sikai e pe vilake nadaliga maga naga ega rogo, ega rogo. 

24Go e noa ki da, e naga, Kuga to punusi tea waina ku dogo e: totowo waina ku 
dowogi asa ega wo manimu pei tea rowogiana asa: go ega wo manimu pei tea 
sokariana. 

25Nalakena naata waina e peani, ega wo pei tea vituakiana paki nia: go naata 
waina e da peani mau, tea waina e peani a ega wo pei tea tapeluaana kiana. 

26Go e naga, Namarakiana ki Sup̃e e dakiusi waina naatam̃oli sikai e pe nadi ki 
napati ni nawa nakau natano; 

27go e pe maturu po duleana p̃ogi go aleati, go napatina e pe visou po ulua, 
dapala waina nae e da atae a mau. 

28Natano e dum̃ana dau ki nawana; nauluna e pea, m̃okai e dausi a korn e edaku 
puka m̃okai. 

29Ma ragi waina nawana e mami, e m̃araverave sai ki tea tagaukotovi, nalakena 
e pei ragi ni nalolovaeana. 

30Go e naga, Tuga noa naga namarakiana ki Sup̃e e dakiusi nasava? Kite tuga 
lulua ki nia ki seve naluluakia? 

31E dakiusi napati ni sinapi sikai, waina, ragi waina e pei tea sapurakiana 
natano, go e kiki sa ni napati maga mamau puti ni nawa nakau ni natano, 

32ma ragi waina e pei tea sapurakiana, e ulua sake, po p̃arua liu tea lawoana 
maga mamau puti, po sai ki arana warua maga; dapala waina manu maga ni 
nakoroatelagi eu mari atae doko etano ni melu kakana. 

33Go ki naluluakia laapa dapala nogoe e pasa ki da navasaana, dapala waina eu 
mari atae dogo e: 

34go e da pasa ki da masale ki naluluakia sikai mau: ma e noa p̃otae naleo maga 
mamau puti paki tea vasapiseikiana aneana maga ragi waina eu sikida doko. 

35Go naaleatia wanogoe, ragi waina e po pei ragi melu, e noa ki da, e naga, Tuga 
tuagoto paki taleva kerua pano. 

36Go eu doropusi taua ni naatam̃oli maga eu madoko, po musagi a, dapala waina 
e doko rarua. Go rarua p̃ota seara eu sikoti a pano. 

37Go nalagi atu warua sikai e pakilina, go napeao maga eu do pagi paki nawoka 
ni rarua, dapala waina e do pei tea vakavuroana. 

38Go nae e doko kiedaku, e maturu p̃aua: go eu pulevule a, po noa ki nia, eu naga, 
Tea Vasapiseiki, ku dodop̃arop̃aro naga tauga mate kite? 

39Go e darapa, po pasa kasua ki nalagi, po noa ki natasi, e naga, P̃a vunuta, p̃a 
tatam̃ate. Go nalagi e maro, go e dam̃ate p̃arua. 

40Go e noa ki da, e naga, Ekasana ku mataku? Ku ko dika nasaralomauana kite? 

41Go eu mataku p̃arua, po dum̃ada noa ki da, eu naga, Naata waia e pei sei, waina 
nalagi go natasi ma ero dogo parati ki nia? 

Marko 5 

1Go eu rumai paki taleva kerua ni natasi, paki navanua ki naka ni Cerasa. 

2Go ragi waina e m̃elu dua ki sua rarua umai, m̃araverave naatam̃oli sikai waina 
e peani naatana loa sikai e sua e, e pae matigo maga umai, 

3waina e peani malo tokoana aneana matigo maga: go te naata sikai e da moro 
mari atae soli a mau, e da mari atae a ki namori ni vatu sikai mau; 

4nalakena e paka laapa pei tea soli‐sua‐ana ki tea moti nam̃elena maga go ki 
namori ni vatu maga, go namori ni vatu maga eu pei tea vuakotoviana pae asa, 
go tea moti nam̃elena maga eu pei tea marikotokotoviana: go te naata sikai e da 
kasua mau naga ega mari a ega matemate. 

5Go sara ragi, p̃ogi go aleati, e doko matigo maga go tava maga, e do pioso po do 
dum̃ana dovae a ki vatu maga. 

6Go ragi waina e punusi Yesu pae uvea, e sava po kolo suai natano paki nia; 

7go e pioso ki nadaleo kasua sikai, po naga, Aga kasa ki‐go, Yesu, Natu ni Sup̃e 
Vakilagi Mau? A pavarani ko pae Sup̃e, naga p̃a ta mari au aga vitinu mau. 

8Nalakena e noa ki nia, e naga, P̃a tave umai, naatana loa, m̃elu dua ki naatam̃oli 
wanae pano. 

9Go e pusuusu paki nia, e naga, Nagisam̃a sei? Go e noa ki nia, e naga, Nagisagu 
Lecion; nalakena au laapa. 

10Go e pavarani p̃arua ki nia naga ega ta dip̃aki lua ra m̃elu dua ki navanua 
wanogoe pano mau. 

11Go navata warua sikai ni wago eu doko tokora wanogoe eu do ganikani taleva 
ni tava. 

12Go eu pavarani a, po naga, P̃a tip̃aki lua gami auga sili wago, naga auga vaki 
nap̃alauda. 

13Go e suasua ki da. Go naatana loa maga eu dave umai, po paki nap̃alau ni wago 
maga: go navata e sava siwo napatira paki natasi, eu alagoro pei manu dua; go 
eu suapunu natasi. 

14Go tea maga waina eu do pagani ra eu sava pano, po dogorogo ki nia 
natokoana, go navanua. Go eu rumai naga euga vunusi tea waina e pakilina e 
pei nasava? 

15Go eu rumai punusi Yesu, po leo punusi tea waina e pei dimon e do natano, e 
pei tea sugoroana po midodoa p̃ia, nae waina e peani lecion: go eu mataku. 

16Go tea maga waina eu punusi a eu dogorogo ki nia paki da dapala waina e 
pakilina ki tea waina e pei dimon, go nalo ni wago maga. 

17Go eu atulake pavarani a naga ega m̃elu dua ki navanua adeada pano. 

18Go ragi waina e naga ega vagi rarua, tea waina e pea pei dimon e pavarani a 
naga ega sikoti a doko. 

19Go e da suasua ki nia mau, ma e noa ki nia, e naga, P̃a vaki nasum̃a anigo pano 
punusi namatarau anigo maga, po noa ki da tea warua maga waina Nawota e 
po manigo mari a, go naga e dodomi ko. 

20Go e pano, po atulake dogorogo Dekapolis ki tea warua maga waina Yesu e 
maneana mari a: go naatam̃oli maga mamau puti eu maga. 

21Go ragi waina Yesu e moro duagoto sua pae rarua paki taleva kerua, taua 
warua sikai ni naatam̃oli maga eu saisai punusi a: go e doko elau. 

22Go sikai ni tea maraki maga ni nasum̃a ni nasaisaiana e umai, nagisana Yairo; 
go ragi waina e punusi a, e dowo pakitano pisari nam̃elena, po pavarani p̃arua 
ki nia, po naga, 

23Natugu nagoroi kiki e m̃aladigi mate: A pavarani ko, naga p̃a umai po 
doropusi nam̃elearum̃a maga asa, naga ega vei tea maripauriana po mauri. 

24Go e sikoti a pano; go taua warua sikai ni naatam̃oli maga eu dausi a, go eu 
sogosogoni a. 

25Go nagoroi sikai, waina e dape nada varau natau rualima sikai tamate dua, 

26go waina e sua navitinuana laapa pae naatam̃oli ni medisine laapa, go waina 
e sori naleo maga mamau puti waina e peani ra, po da p̃ia asa mau, ma e do sa 
p̃arua, e dogo tea maga nalo ni Yesu, 

27go e umai sari taua ni naatam̃oli maga paki natakuna, po kisidogo sugoro 
aneana. 

28Nalakena e naga, A pe kisidogo sugoro aneana maga, a pe wo pei tea 
maripauriana. 

29Go m̃araverave namata noai ni nadana e dap̃a; go e atae a nap̃atokona naga e 
pei tea maripauriana m̃elu dua ki navaratiana wanogoe. 

30Go m̃araverave Yesu, waina e atae nap̃alauna naga nakasuana wanogoe e po 
dave m̃elu dua ki nia pano, e dum̃ana doa e m̃aleoputo ni taua ni naatam̃oli 
maga, po naga, Sei e kisidogo sugoro aginau? 

31Go tea vasapiseikiana aneana maga eu noa ki nia, eu naga, Ku punusi taua ni 
naatam̃oli maga eu do sogosogoni ko, go ku naga, Sei e kisidogo au? 

32Go e leo pilialia naga ega vunusi naata waina e mari tea wanogoe. 

33Ma nagoroi wanogoe waina e mataku po duruuru, waina e atae tea waina e 
po maneana pei tea mariana, e umai po dowo pakitano naraena, po noa ki nia 
nalomauana mamau. 

34Go e noa ki nia, e naga, Lei, nasaralomauana anigo e po maripauri ko; p̃a vaki 
natam̃ateana pano, go p̃a wia m̃elu dua ki navaratiana anigo. 

35Ragi waina e ko do pasa, seara eu pae nasum̃a ki tea maraki ni nasum̃a ni 
nasaisaiana umai, po naga, Natum̃a nagoroi e mate: ekasana ku ko do mari Tea 
Vasapiseiki ki navitinuana? 

36Ma Yesu e sara tea p̃alo navasaana wanogoe, po noa ki tea maraki ni nasum̃a 
ni nasaisaiana, e naga, P̃a ta mataku mau, p̃a saralomau sikai maau. 

37Go e da suasua ki te naata mau naga ega rausi sikoti a, ma e suasua ki Petero, 
go Yakobo, go Yoane Yaboko taina eu sikida. 

38Go eu rumai paki nasum̃a ki tea maraki ni nasum̃a ni nasaisaiana; go e leo 
punusi nawaraiana sikai, go tea maga waina eu dagi po lalagaarova p̃arua. 

39Go ragi waina e paki ekopu, e noa ki da, e naga, Ekasana ku p̃arai, po dagi? 
Piakiki e da mate mau, ma e maturu. 

40Go eu muru ki nia. Ma nae, ragi waina e mari ra eu mamau puti paki katama, 
e piragi lua piakiki tamana go p̃ilana go tea maga waina eu sikoti a doko, po sili 
paki tokora waina piakiki e one asa. 

41Go e puati nam̃elearu ni piakiki, po noa ki nia, e naga, Talitha kumi; waina e 
pei tea vasadoaana, e pei, Koroi kiki, a noa ki‐go, P̃a tuleana. 

42Go koroi kiki e duleana m̃araverave, po surata; nalakena e pei tea ni natau 
rualima sikai tamate dua. Go eu m̃araverave saram̃akoto ki nasaram̃akotoana 
warua. 

43Go e pasa parati ki p̃arua ki da naga te naata ega ta atae tea wanogoe mau: go 
e pitip̃aki naga euga tua e te navatuna ega kani a. 

Marko 6 

1Go e m̃elu dua ki tokora wanogoe pano; go e umai paki navanua aneana; go tea 
vasapiseikiana aneana maga eu dausi a; 

2Go ragi waina e po pei sabbath, e atulake navasapiseikiana ekopu ni nasum̃a 
ni nasaisaiana; go tea laapa eu dogo e po saram̃akoto, po naga, Naatam̃oli waia 
e peani tea maga waia eu pae esava? Go, Namanumatuaana waina e pei tea 
vituakiana paki naatam̃oli waia e pei nasava, go nawosiana kasua dapalana 
maga waina eu pei tea mariana pae nam̃elearuna maga? 

3Nae e da pei mataisau, natu ni Maria, go tai ni Yakobo, go ni Yose, go ni Yuda, 
go ni Simon kite? Go gorena maga eu da doko tokora waia sikoti gida kite? 

4Go eu dapilagona nalo kakana. Go Yesu e noa ki da, e naga, Profeta sikai e da 
dika nadodomadaganiana mau, ma e dika asa navanua aneana, go m̃aleoputo ni 
namatarau aneana maga, go nasum̃a aneana sikida. 

5Go e mari sa mari te nawosiana kasua seara tokora wanogoe, ma e doropusi 
nam̃elearuna maga tea sasana seara eu pisa maau, po maripauri ra. 

6Go e maga nalakena eu da saralomau mau. Go e surata papule natokoana kiki 
maga daliviri po do pasapiseiki. 

7Go e soso tea rualima sikai tamate dua eu rumai punusi a, po atulake dip̃aki 
lua ra eu duarua; go e dua ra naveinawotaana dap̃au naatana loa maga; 

8go e pasa soki ra naga euga ta dape te navatuna raki napua mau, ma tiko sikai 
ega sikina; euga ta dape navinaga mau, kite nala ni nakaniana mau, kite m̃ane 
paki nap̃alau ni tasoki adeada mau, ma naga euga vasi sandal maga: 

9go, e naga, Kuga ta suni sugoro dua mau. 

10Go e noa ki da, e naga, Tokora waina ku pe vaki ekopu ni nasum̃a sikai asa, 
kuga toko nasum̃a wanogoe pa pa kuga m̃elu dua ki tokora wanogoe pano. 

11Go tokora waina e pe ta piragi mu mau, go waina eu pe ta dogo mu asa mau, 
ragi waina kuga m̃elu dua ki tokora wanogoe pano, kuga meseura ki 
nam̃otam̃ota waina e doko etano ni nam̃elemu naga ega vei nanoasokisokiana 
sikai paki da. 

12Go eu pano, po dogorogo naga naatam̃oli maga euga midoaki doa. 

13Go eu mari dimon laapa eu dave pano, po puvurai ki tea sasana laapa ki 
naroro, po maripauri ra. 

14Go Herod nawota e dogo e; nalakena nagisana e pei tea ataeana sua: go e naga, 
Yoane tea Bapetiso e po duleana m̃elu dua ki tea mate, go nalakena tea wanogoe 
tea kasua maga wanogoe eu do p̃osiwosi asa. 

15Ma tea p̃ota seara eu naga, E pei Eliyah. Go tea p̃ota seara eu naga, E pei 
profeta sikai, dapala profeta maga sikai kakada. 

16Ma Herod, ragi waina e dogo e, e naga, Yoane, waina kinau e daekotovi 
nap̃auna, e po duleana. 

17Nalakena Herod e dip̃aki lua po pua soki Yoane, po soli a nasum̃a ni 
navavaigoroana nalakena Herodia, nagoroi ki taina Filipo: nalakena e dawiri a. 

18Nalakena Yoane e do noa ki Herod, e naga, E da pae nawotaeana mau naga p̃a 
veani nagoroi ki taim̃a. 

19Go Herodia e pilosi a, po masauna naga ega mari punue a; go e mari sa mari 
a; 

20nalakena Herod e matau ki Yoane, e atae naga e pei naatam̃oli leana go e 
dautau, go e pavaigoro e. Go ragi waina e dogo e, e dodoputuaki p̃arua; go e 
laelaea dogo e. 

21Go ragi waina naaleatia wia sikai e umai, waina e pei naaleatia ni 
navakilinaana aneana Herod e magi tasiga aneana maga, go tea maraki manu 
maga, go tea warua maga ni Calilea mari nakaniana sikai; 

22go ragi waina Herodia natuna nagoroi e umai paki ekopu po sale, Herod go 
tea maga waina eu mamau kere one ganikani eu midoa ki m̃ata ki nia; go 
nawota e noa ki koroi kiki wanogoe, e naga, P̃a tatagovi au tea waina ku 
masauna, go aga wo dua ko asa. 

23Go e pivisa paki nia, e naga, Tea waina p̃a wo datagovi au asa, aga wo dua ko 
asa, pa pa paki namagovai ni namarakiana aginau. 

24Go e dave pano, po noa ki p̃ilana, e naga, Aga tatago nasava? Go e naga, Nap̃au 
ni Yoane Bapetiso. 

25Go e sava umai paki ekopu m̃araverave punusi nawota, po datago, e naga, A 
masauna naga p̃a tua au ragi waia ega toko siloa warua sikai, nap̃au ni Yoane 
Bapetiso. 

26Go nawota e susue p̃arua; ma nalakena navivisaana maga go tea maga waina 
eu kere one ganikani, e mataku dip̃adoa e. 

27Go nawota e m̃araverave dip̃aki lua naatam̃oli navakalo sikai ni tea maga 
waina eu doko raki nia doko, po dip̃a ki nia naga ega tape nap̃auna umai: go e 
pano po daekotovi nap̃auna ekopu ni nasum̃a ni navavaigoroana, 

28po dape nap̃auna umai e doko siloa warua sikai, po dua koroi kiki wanogoe 
asa; go koroi kiki wanogoe e dua p̃ilana asa. 

29Go ragi waina tea vasapiseikiana aneana maga eu dogo e, eu rumai po dape 
dakati nap̃atokona, po doropusi a e one matigo sikai. 

30Go apostolo maga eu saisai umai punusi Yesu; go eu dogorogo paki nia naleo 
maga mamau puti, tea maga waina eu mari a, go tea maga waina eu pasapiseiki 
nia. 

31Go e noa ki da, e naga, Kuga umai kuga vei nimu mau paki maso p̃alo sikai, po 
maromaro ragi kiki. Nalakena tea laapa eu do umai po do pano, go eu da peani 
ragi wia waina euga kanikani asa. 

32Go eu porau paki maso p̃alo sikai pano eu pei nara mau. 

33Go narei eu punusi ra eu pano, go tea laapa eu leoatae ra, go eu sava nam̃eleda 
pae natokoana maga mamau puti paki tokora wanogoe pano, po do liu ra. 

34Go e paki euta po punusi taua warua sikai ni naatam̃oli maga, go e 
maritadodomi ra, nalakena eu dakiusi shiip waina eu dika tea leoparati ki da: 
go e atulake pasapisei ki da naleo laapa. 

35Go ragi waina naaleatia e po pano p̃arua, tea vasapiseikiana aneana maga eu 
rumai punusi a, po naga. Tokora waia e pei maso p̃alo, go naaleatia e po pano 
p̃arua: 

36p̃a tip̃aki lua ra, naga euga vaki navanua maga go natokoana kiki maga 
daliviri, po dum̃ada madeada pakotovi te navatuna euga kani a. 

37Ma e pasadara po noa ki da, e naga, Nimu kuga tua ra naga euga kanikani. Go 
eu noa ki nia, eu naga, Auga vano po pakotovi navinaga pataka ni denario 
p̃onotia rua, po dua ra naga euga kanikani kite? 

38Go e noa ki da, e naga, Ku peani bred pisa? Kuga va punusi. Go ragi waina eu 
atae, eu naga, Elima, go naika dua. 

39Go e dip̃a ki da naga euga mamau puti doko natano nam̃enau malakesa euga 
vei tagona maga. 

40Go eu do natano eu pei ovara maga, p̃onotia go p̃onotia, go rualima lima go 
rualima lima. 

41Go e dape bred lima go naika dua wanogoe, go e leo sake paki nakoroatelagi, 
po pasam̃ataki, po p̃oraworae bred maga wanogoe; go e do dua tea 
vasapiseikiana maga naga euga toropusi naraeda; go naika dua wanogoe e duri 
dua puti ra ara. 

42Go eu mamau puti ganikani, po puka. 

43Go eu pilae matele maga, eu pei nala rualima sikai tamate dua eu pura, go 
matele maga ni naika dua wanogoe eu mamau. 

44Go tea maga waina eu gani bred wanogoe eu pei naanoai manu lima. 

45Go e m̃araverave pasa die tea vasapiseikiana aneana maga naga euga vagi 
rarua, go naga euga vea pano paki taleva kerua paki Bethsaida, ragi waina nae 
ega tip̃aki lua taua ni naatam̃oli maga. 

46Go ragi waina e dule ki sua ra, e paki tava pano naga ega tapasavasa. 

47Go ragi waina e maligo, rarua e doko m̃aleoputo ni natasi, go nae e sikina doko 
euta. 

48Go e punusi ra eu mawosa ki navaluseana, nalakena nalagi e sau pae kivea ki 
da, go e umai punusi ra, e surata natasi, e pei navavaigoroana kevati ni 
nap̃ogiana; 

49go e naga ega liu ra pano: ma ragi waina eu punusi a e surata natasi, eu midoa 
ki nia naga e pei naatana sikai, go eu kua; nalakena eu mamau puti punusi a, po 
m̃anaunau asa. 

50Ma e pasa ki da m̃araverave, po noa ki da, e naga, Kuga marasike: E pei kinau; 
kuga ta mataku mau. 

51Go e pagi rarua punusi ra; go nalagi e mate: go eu saram̃akoto p̃arua 
nap̃alauda; 

52nalakena eu da midoaki atae nalo ni bred wanogoe mau, ma nap̃op̃oda e 
kasua doko. 

53Go ragi waina eu duagoto sua, eu rumai paki navanua paki Cennesaret, po 
diroa ki vatu. 

54Go ragi waina eu m̃elu dua ki boti umai, narei eu leoatae a m̃araverave, 

55po sava pasara navanua mamau wanogoe daliviri, po atulake dapetape pasara 
tea sasana maga eu one naweweleda one, tokora waina eu dogo naga e doko 
asa. 

56Go tokora waina e pe vaki asa, natokoana kiki maga, kite natokoana warua 
maga, kite navanua maga, eu doropusi tea sasana maga malo ni navakokotoana 
maga, po pavarani a naga euga kisidogo narepu ni sugoro aneana; go tea maga 
waina eu kisidogo e eu pei tea maripauriana. 

Marko 7 

1Go Farisi maga, go te seara ni tea midiri maga, eu saisai punusi a, eu pae 
Yerusalem umai, 

2po punusi naga seara ni tea vasapiseikiana aneana maga eu gani navinaga 
adeada ki nam̃elearuda loa, waina e pei, eu da pei tea vavanokiana mau. 

3Nalakena Farisi maga, go tea ni Yudea maga mamau puti, eu pe ta pavano m̃ata 
ki nam̃elearuda maga mau, eu pe ta ganikani mau, eu dape soki navasaana 
vituakiana ki tea ni tagona tuai maga: 

4go ragi waina eu pae malo ni navakokotoana umai, eu pe ta loloso mau, eu pe 
ta ganikani mau: go tea p̃ota laapa eu doko, waina eu dape ra naga euga tape 
soki ra, nasarueana ni lasa munu maga, go ni pot maga, go ni lasa ni brass maga. 

5Go Farisi maga go tea midiri maga eu pusuusu paki nia, eu noa, Ekasana tea 
vasapiseikiana anigo maga eu da surata pae navasaana vituakiana ki tea ni 
tagona tuai maga mau, ma eu gani navinaga adeada ki nam̃elearuda loa? 

6Go e noa ki da, E naga, Isaiah e pea noasai gara nalo kakamu nakalep̃o maga, 
dapala waina e pei tea midiriana, Narei waia eu dodomadagani au ki nagoleda, 
Ma nap̃op̃oda eu madu uvea kinau. 

7Ma eu lotu ki p̃alo ki nau, Eu pasapiseiki navasapiseikiana maga waina eu pei 
natip̃akiana maga ki naatam̃oli maga. 

8Ku doropusi natip̃akiana ki Sup̃e, po dapesoki navasaana vituakiana ki 
naatam̃oli maga. 

9Go e noa ki da, e naga, Ku dip̃a doa p̃ia ki natip̃akiana ki Sup̃e, naga kuga rogo 
parati ki navasaana vituakiana animu. 

10Nalakena Moses e naga, P̃a dodomadagani tamam̃a go p̃ilam̃a; go, Tea waina 
e pasa sa ki tamana kite p̃ilana, ega mate namateana kakana: 

11ma nimu ku naga, Naatam̃oli sikai e pe noa ki tamana kite p̃ilana, e pe naga, 
Tea aginau waina ku naga p̃a wo p̃ia asa e pei Korban, waina e pei, Tea 
vituakiana paki Sup̃e; 

12ku pe ta moro suasua ki nia naga ega magi tamana kite p̃ilana mari te 
navatuna mau; 

13ku mari navasaana ki Sup̃e e pei tea m̃oli ki navasaana vituakiana animu, 
waina ku pitua ki nia: go tea tapala nogoe laapa ku mari ra. 

14Go e moro soso taua ni naatam̃oli maga umai punusi a, po noa ki da, e naga, 
Kuga mamau puti dogo au, po midoaki atae: 

15te navatuna sikai waina e pae etaku ni naatam̃oli po paki nap̃alauna, e da mari 
atae mari a e loa mau: ma naleo maga waina eu dave naatam̃oli pano eu pei tea 
waina eu mari naatam̃oli e loa. 

16(Te naata e pe vilake nadaliga naga ega rogo, ega rogo.) 

17Go ragi waina e paki ekopu ni nasum̃a m̃elu dua ki taua ni naatam̃oli maga, 
tea vasapiseikiana aneana maga eu pusuusu paki nia ki naluluakia wanogoe. 

18Go e noa ki da, e naga, Nimu ma ku pei tea midoaki sap̃o dapalana kite? Ku da 
midoakiatae mau, naga sara naleo waina eu pae etaku po paki nap̃alau ni 
naatam̃oli, eu mari sa mari a e loa; 

19nalakena eu da sili paki nap̃op̃ona mau, ma eu sili paki nap̃elena, po moro 
m̃elu paki etaku? E mari navinaga maga mamau puti eu dautau. 

20Go e naga, Tea waina e dave naatam̃oli pano, tea wanogoe e mari naatam̃oli e 
loa. 

21Nalakena namidodoana maga waina eu sa, eu dave pae nap̃op̃o ni naatam̃oli 
maga, namaripeleana maga, navanakoana maga, namaripunueana maga, 

22namaripeleana ki tea vitawiri go ki tea laki maga, namatam̃aguraana maga, 
nasigisigileoana maga, nasorosoroana, namasausauana, namatasaana, 
navasasakiana, nalomadagaana, namanumatavusaana: 

23tea sa maga mamau puti wanogoe eu dave pae nap̃alauna, po mari naatam̃oli 
e loa. 

24Go e duleana m̃elu dua ki tokora wanogoe, po paki navanua ni Tair go Sidon 
pano. Go e paki ekopu ni nasum̃a sikai, po da masauna mau naga te naata ega 
atae a: go e mari sa doko loku. 

25Ma m̃araverave nagoroi sikai, waina natuna nagoroi kiki e peani naatana loa 
sikai, e dogo nalo kakana, po umai, po dowo pakitano pisari nam̃elena maga. 

26Go nagoroi wanogoe e pei tea ni Hellas, go tea ni Sirofoinisia pae namatarau 
aneana. Go e pavarani a naga ega mari dimon ega tave m̃elu dua ki natuna 
nagoroi pano. 

27Go e noa ki nia, e naga, Paikirikiri maga euga vea puka: nalakena e da p̃ia mau 
naga euga tape navinaga ki piakirikiri maga po nadi ki nia dua koria maga asa. 

28Ma e pasadara po noa ki nia, e naga, Ioro, Nawota: koria maga ma narukuruku 
ni wede eu gani navero ni navinaga ki piakirikiri maga. 

29Go e noa ki nia, e naga, Nalakena navasaana wanogoe p̃a vano; dimon e po 
dave m̃elu dua ki natum̃a nagoroi pano. 

30Go e paki nasum̃a aneana pano, po pap̃ai piakiki e one nawewelena, go dimon 
e dave m̃elu dua ki sua e pano. 

31Go e moro m̃elu dua ki navanua ni Tair pano, po umai duaduru Sidon paki 
natasi ni Calilea, duaduru m̃aleoputo ni navanua ni Dekapolis. 

32Go eu piragi tea p̃aro sikai umai punusi a, waina e pasa kite sa; go eu pavarani 
a naga ega toropusi nam̃elearuna asa. 

33Go e piragi a pano m̃elu dua ki taua ni naatam̃oli maga paki malo daki sikai, 
po sai ki nakinina paki nadaligana maga, go e daniu, po kisidogo namenana; 

34go e leosake paki nakoroatelagi, po dotorosova, po noa ki nia, e naga, Effatha, 
waina e pei, P̃a masai. 

35Go nadaligana ero masai, go natali ni namenana e pei tea veresiana, go e pasa 
masai. 

36Go e pasa parati ki da naga euga ta noa ki te naata asa mau: e pasa parati ki 
p̃arua ki da asa, ma nara eu dogorogo ki p̃arua ki nia e p̃arua liu sa. 

37Go eu saram̃akoto p̃arua liu, po naga, E po mari m̃ata ki naleo maga mamau 
puti: e mari tea p̃aro eu dorogo, go tea vei pusa eu pasa. 

Marko 8 

1Naaleatia maga wanogoe, ragi waina taua warua sikai ni naatam̃oli maga e 
moro doko, go eu da peani te navatuna waina euga kani a mau, e soso tea 
vasapiseikiana aneana maga umai punusi a, po noa ki da, e naga, 

2A maritadodomi taua ni naatam̃oli maga, nalakena teu sikoti au doko naaleatia 
dolu, go eu da peani te navatuna waina euga kani a mau: 

3go a pe tip̃aki lua ra eu pe ta maladi paki nasum̃a adeada, eu pe matekimala 
napua; go te seara kakada eu pae uvea umai. 

4Go tea vasapiseikiana aneana maga eu pasadara e, eu naga, Te naata ega wo 
mari atae mari naatam̃oli maga waia euga dawosa ki navinaga masop̃alo waia 
ega vae sava? 

5Go e pusuusu paki da, e naga, Ku peani bred pisa? 

6Go eu naga, Elarua. Go e dip̃aki taua ni naatam̃oli maga naga euga to natano: 
go e dape bred larua wanogoe, go e dapasavasa dodom̃ata ki, po p̃oraworae, po 

do dua tea vasapiseikiana aneana maga, naga euga toropusi naraeda; go eu 
doropusi a narae ni taua ni naatam̃oli maga. 

7Go eu peani naika kirikiri pisa maau: go e pasa m̃ata ki da, po pitip̃aki naga 
euga moro doropusi ra naraeda. 

8Go eu ganikani, po dawosa: go eu pilae tea tu pele ni matele maga, eu pei 
nalasai larua. 

9Go eu alagoro pei manu pati: go e dapera ki da. 

10Go e m̃araverave pagi rarua nara ma tea vasapiseikiana aneana maga eu 
mamau, po umai paki navanua ni Dalmanutha. 

11Go Farisi maga eu dave umai, po atulake pululu ki nia, eu datagovi a ki 
navaivaiana sikai pae nakoroatelagi, eu mari dogo e. 

12Go e dotorosova pakipua naatana, po naga, Ekasana tagona waia eu datago 
navaivaiana? Lomau a noa ki mu naga, Te navaivaiana ega wo da pei tea 
vituakiana paki tagona waia mau. 

13Go e doropusi ra eu madoko, po moro pagi rarua po paki taleva kerua pano. 

14Go eu malio ki dape navinaga; go eu peani bred sikai maau e sikoti ra doko 
boti. 

15Go e pasa parati ki da, po naga, Kuga vunusi, kuga matamatua ki leven ki Farisi 
maga go leven ki Herod. 

16Go eu dum̃ada pusum̃aki paki da, po naga, Tu dika navinaga. 

17Go Yesu e atae a po noa ki da, e naga, Ekasana ku pusum̃aki, nalakena ku dika 
navinaga? Ku ko da leo atae mau, po da midoaki atae mau kite? Ku peani 
nap̃op̃omu e kasua doko kite? 

18Ku pilake namatamu, po da leo sai kite? Go ku pilake nadaligamu, po da dogo 
kite? Go ku da midoa ki nia kite? 

19Ragi waina a magi manu lima p̃orae bred lima, ku dape dakati nala pisa waina 
eu pura ki matele maga? Eu noa ki nia, eu naga, Rualima sikai tamate dua. 

20Go ragi waina a magi manu pati p̃orae bred larua, ku pilae matele maga eu pei 
navakavuroana ni nalasai pisa? Go eu noa ki nia, eu naga, Elarua. 

21Go e noa ki da, e naga, Ku ko da midoaki atae kite? 

22Go eu rumai paki Bethsaida. Go eu piragi naatam̃oli kesa sikai umai punusi a, 
go eu pavarani a naga ega kisidogo e. 

23Go e puati tea kesa wanogoe ki nam̃elearuna, po piragi a paki etaku ni 
natokoana; go ragi waina e daniu sua namatana maga, po doropusi sua 
nam̃elearuna maga asa, e pusuusu paki nia, e naga, Ku punusi te navatuna kite? 

24Go e leo sake, po naga, A punusi naatam̃oli maga; nalakena e punusi ra eu 
dakiusi nakau maga, waina eu surata. 

25Go e moro doropusi nam̃elearuna maga namatana maga; go e leosoki, po 
moro leosai p̃ia, po punusi m̃ata ki naleo maga mamau puti. 

26Go e dip̃aki lua e paki nasum̃a aneana, po naga, P̃a ta paki natokoana mau. 

27Go Yesu e pano, nara ma tea vasapiseikiana aneana maga eu mamau, po paki 
natokoana kiki maga ni Kaisarea Filippi: go e pusuusu paki tea vasapiseikiana 
aneana maga napua, e noa ki da, e naga, Naatam̃oli maga eu noa naga kinau a 
pei sei? 

28Go eu noa ki nia, eu naga, Yoane Bapetiso: go tea p̃ota seara, Eliyah; ma tea 
p̃ota seara, Profeta maga sikai kakada. 

29Go nae e pusuusu paki da, e naga, Ma nimu ku noa naga kinau a pei sei? Petero 
e pasadara po noa ki nia, e naga, Nigo ku pei Kristo. 

30Go e pasa sokisoki ra naga euga ta noakisai te naata nalo kakana mau. 

31Go e atulake pasapisei ki da, naga e one naatam̃oli Natuna one naga ega sua 
narogokitesaana laapa, po pei tea tip̃adoana pae tea matua maga, go tea viri 
warua maga, go tea midiri maga, po pei tea maripunueana, go naga ega tuleana 
edaku ki naaleatia dolu. 

32Go e pasa lina ki navasaana wanogoe. Go Petero e puati a, po pae asa pasa 
kasua ki nia. 

33Ma e dum̃ana doa e, po punusi tea vasapiseikiana aneana maga, po pasa kasua 
ki Petero, po naga, Pa vaki natakugu pano, Satan; nalakena ku da midoa ki m̃ata 
ki naleo maga ki Sup̃e mau, ma ku midoa ki m̃ata ki naleo maga ki naatam̃oli 
maga. 

34Go e soso taua ni naatam̃oli maga nara ma tea vasapiseikiana aneana maga eu 
mamau umai punusi a, go e noa ki da, e naga, Te naata e pe masauna naga ega 
edakugoro au umai, ega tum̃ana pasagoro e, po dape dakati nakau valadagoto 
aneana, po dausi au. 

35Nalakena naata waina e pe masauna naga ega mautipauri namauriana aneana 
ega wo dape puoli ki nia; go naata waina e pe wo dape puoli ki namauriana 
aneana nalakena kinau go narogorogoana wia ega wo mautipauri a. 

36Nalakena naatam̃oli sikai e pe talua maramana mamau, po dape puoli ki 
namauriana aneana asa, e pe wia asa dapale sava? 

37Nalakena naatam̃oli sikai ega vitua ki nasava naga ega taulua namauriana 
aneana asa? 

38Nalakena naata waina e pe wo maliere ki nau go ki navasaana aginau maga 
tagona maripele go marinaleosa waia, naatam̃oli Natuna ma ega wo maliere ki 
naata wanogoe ragi waina ega wo umai pilake nasamasamaana ki Tamana 
sikoti agelo tautau maga euga wo mamau umai. 

Marko 9 

1Go edaku ki naaleatia latesa Yesu e piragi lua Petero, go Yakobo, go Yoane, po 
piragi ra sake pano paki tava varau pakilagi sikai, eu pei nara mau: 

2go e panop̃ota naraeda: go sugoro aneana maga eu lidalida, 

3eu dare p̃arua liu; dapala tea sarue maga waina eu doko maramana eu mari sa 
mari ra eu dare dakiusi ra. 

4Go Eliyah e pakilina ki da nae go Moses: go ero pasa ki Yesu, nara go nae eu 
dum̃ada pasa paki da. 

5Go Petero e pasa dara po noa ki Yesu, e naga, Rabbi, e p̃ia naga tuga toko nea: 
go auga mari tap̃aup̃au euga tolu; anigo sikai, go agi Moses sikai, go agi Eliyah 
sikai. 

6Nalakena e da atae tea waina ega vasa dara asa mau; nalakena eu mataku 
p̃arua. 

7Go napopouru sikai e umai po melugoro ra: go nadaleo sikai e dave pae 
napopouru wanogoe umai, e naga, Tea waia e pei Natugu tea dodomiana 
aginau; kuga to dogo e. 

8Go m̃araverave, ragi waina eu leo pilialia, eu da punusi te naata mau, ma Yesu 
sikina e sikoti ra doko. 

9Go ragi waina eu do pae tava siwo umai, e pasa parati ki da naga euga ta noa 
ki te naata tea maga waina eu punusi ra mau, ma ragi waina naatam̃oli Natuna 
ega wo duleana sua m̃elu dua ki tea mate maga euga wo noa e. 

10Go eu mauti navasaana wanogoe, eu dum̃ada pusuusu paki da ki 
natuleanaana m̃elu dua ki tea mate maga naga e pei nasava. 

11Go eu pusuusu paki nia, eu naga, Tea midiri maga eu noa naga e one Eliyah 
one naga ega vea umai. 

12Go e noa ki da, e naga, Eliyah e pea umai lomau, po dape liliua ki naleo maga 
mamau puti: go ekasana e pei tea midiriana nalo ni naatam̃oli Natuna, naga ega 
sua narogokitesaana laapa po pei tea midoakidaoana? 

13Ma a noa ki mu, naga Eliyah e umai sua, go eu mari paki nia dapala waina eu 
masauna, dapala waina e pei tea midiriana nalo kakana. 

14Go ragi waina eu rumai punusi tea vasapiseikiana maga, eu punusi taua 
warua sikai ni naatam̃oli maga eu dalivirigoro ra, go tea midiri maga eu pululu 
ki da. 

15Go m̃araverave taua mamau ni naatam̃oli maga, ragi waina eu punusi a, eu 
maga p̃arua, go eu sava umai punusi a po pasa dodomi a. 

16Go e pususu paki da, e naga, Ku pululu ki da nasava? 

17Go sikai ni taua ni naatam̃oli maga e pasa dara e, e naga, Tea Vasapiseiki, a 
piragi natugu naanoai umai punusi ko, waina e peani naatana pusa sikai; 

18go tokora waina e pe vuati a asa, e nadi ki nia pakitano: go e lotalota, po 
alapatiori ki napatina, go e do m̃agura: go a pasa ki tea vasapiseikiana anigo 
maga naga euga mari a ega tave pano; go eu marisap̃ona. 

19Go e pasa dara ra po naga, Ko tagona waina ku da saralomau mau, aga sikoti 
mu doko pa pa paki nagasa? Aga soki mu pa pa paki nagasa? 

20Kuga viragi a umai punusi au. Go eu piragi a umai punusi a: go ragi waina e 
punusi a, naatana e puap̃orae p̃arua ki nia m̃araverave; go e dowo paki natano, 
po surasura po lotalota. 

21Go e pusuusu paki tamana, e naga, Tea waia e pakilina ki nia pae seve ragi? 
Go e naga, E pae ragi waina e pei piakiki kiki. 

22Go e paka laapa nadi ki nia paki nakapu go paki noai naga ega mari punue a: 
ma ku pe mari atae mari te navatuna, p̃a dodomi gami, po silae gami. 

23Go Yesu e noa ki nia, e naga, Ku pe mari atae! Naleo maga mamau puti eu magi 
tea waina e saralomau mari atae pei tea mariana. 

24Piakiki wanogoe tamana e m̃araverave pioso, po naga, A saralomau; p̃a silae 
au natikaana ni nasaralomauana aginau. 

25Go ragi waina Yesu e punusi naga taua sikai ni naatam̃oli maga eu sava saisai 
umai, e pasa kasua ki naatana loa wanogoe, po noa ki nia, e naga, Naatana pusa 
go p̃aro, kinau a dip̃a ki‐go, p̃a tave m̃elu dua ki nia umai, po da moro sili paki 
asa mau. 

26Go ragi waina e pioso sua, po puap̃orae p̃arua ki nia, e dave umai: go piakiki 
wanogoe e po dakiusi tea mate; dapala tea laapa eu naga, E mate. 

27Ma Yesu e puati nam̃elearuna, po sike a; go e duleana. 

28Go ragi waina e umai paki ekopu ni nasum̃a, tea vasapiseikiana aneana maga 
eu pusuusu paki nia eu pei nara mau, eu naga, Ekasana kinami au mari sa mari 
a e dave pano? 

29Go e noa ki da, e naga, Ku pe ta dapasavasa mau, tea dapala waia eu pe ta dave 
pano mau. 

30Go eu m̃elu dua ki tokora wanogoe pano, po surata duaduru Calilea; go e da 
masauna naga te naata ega atae a mau. 

31Nalakena e pasapisei ki tea vasapiseikiana aneana maga, po noa ki da, e naga, 
Naatam̃oli Natuna e pei tea vituakiana paki nam̃elearu ni naatam̃oli maga, go 
euga wo mari punue a; go ragi waina ega wo pei tea maripunueana sua, ega wo 
moro duleana edaku ki naaleatia dolu. 

32Ma eu da midoaki atae navasaana wanogoe mau, go eu mataku pusuusu paki 
nia asa. 

33Go eu rumai paki Kapernaum: go ragi waina e doko ekopu ni nasum̃a e 
pusuusu paki da, e naga, Ku pusum̃aki nasava napua? 

34Ma eu punuta: nalakena eu dum̃ada pululu ki da napua, sei kakada e p̃arua 
liu? 

35Go e dasake, po soso tea rualima sikai tamate dua; go e noa ki da, e naga, Te 
naata e pe masauna naga ega vei tea vea, ega wo pei tea edaku ni tea mamau 
puti, go tea suasua ki tea mamau puti. 

36Go e puati piakiki kiki sikai, po lawo ki nia m̃aleoputo kakada: go e dape a e 
doko naruna maga, 

37po noa ki da, e naga, Naata waina e pe wo piragi piakirikiri kiki maga dapala 
waia sikai kakada pae nagisagu, e pe viragi au: go naata waina e pe viragi au, e 
pe ta piragi au mau, ma e pe viragi tea waina e dip̃aki lua au umai. 

38Yoane e noa ki nia, e naga, Tea Vasapiseiki, au punusi naata sikai e mari dimon 
maga eu dave pano pae nagisam̃a: go au dip̃agoro e, nalakena e da dausi gida 
mau. 

39Ma Yesu e naga, Kuga ta dip̃agoro e mau: nalakena te naata e da doko mau 
waina ega wo mari nawosiana kasua sikai pae nagisagu, po mari atae 
m̃araverave pasa sa ki nau. 

40Nalakena naata waina e da pei walu sa ki gida e pei walu wia ki gida. 

41Nalakena naata waina e pe wo dua mu lasa sikai ni noai naga kuga munugi a, 
nalakena ku pei tea ki Kristo, lomau a noa ki mu, naga ega wo da dape puoli ki 
namoriana aneana mau. 

42Go tea kirikiri maga wanogoe waina eu saralomau au, te naata e pe mari sikai 
kakada e pe tapilagona, e pe wia ki naata wanogoe naga vatu parosi warua sikai 
ega vei tea sarakiana nanoana, go naga ega vei tea nadikiana paki natasi. 

43Go nam̃elearum̃a e pe mari ko ku pe tapilagona, p̃a taekotovi a: e p̃ia ki‐go 
naga p̃a sili paki namauriana ku pei gole, ma e sa ki‐go naga p̃a veani 
nam̃elearum̃a dua po paki cehenna pano, paki nakapu waina e pe ta pei tea 
vuepunueana mau; 

44tokora waina ula kakada e da mate asa mau, go nakapu e da pei tea 
vuepunueana mau. 

45Go nam̃elem̃a e pe mari ko ku pe tapilagona, p̃a taekotovi a: e p̃ia ki‐go naga 
p̃a sili paki namauriana ku pei pito, ma e sa ki‐go naga p̃a veani nam̃elem̃a dua 
po pei tea nadikiana paki cehenna; 

46tokora waina ula kakada e da mate asa mau, go nakapu e da pei tea 
vuepunueana mau. 

47Go namatam̃a e pe mari ko ku pe tapilagona, p̃a vaku lua e ega vano: e p̃ia ki‐
go naga p̃a sili paki namarakiana ki Sup̃e ku pei mata sikai, ma e sa ki‐go naga 
p̃a veani namatam̃a dua po pei tea nadikiana paki cehenna; 

48tokora waina ula kakada e da mate asa mau, go nakapu e da pei tea 
vuepunueana mau. 

49Nalakena sara naata ega wo pei tea tasimenakiana ki nakapu, go sara 
naviriana ega wo pei tea tasimenakiana ki natasimena. 

50Natasimena e p̃ia: ma natasimena e pe m̃edam̃eda, ku pe wo mari a ega gagadi 
ega tapale sava? Kuga veani natasimena nap̃alaumu, go kuga tam̃ate dum̃amu 
paki mu. 

Marko 10 

1Go e duleana m̃elu dua ki tokora wanogoe, po umai paki navanua ni Yudea go 
taleva kerua ni Yordan: go taua maga ni naatam̃oli eu moro saisai umai punusi 
a; go e moro pasapisei ki da, dakiusi waina e do mari a sala vea. 

2Go Farisi seara eu rumai punusi a, po pusuusu paki nia, eu naga, E pae 
nawotaeana maga naatam̃oli sikai ega tip̃aki lua nagoroi aneana kite? 

3Eu mari dogo e. Go e pasadara po noa ki da, e naga, Moses e dip̃aki mu nasava? 

4Go eu naga, Moses e suasua naga auga midiri tusi ni natoropusiana sikai, po 
dip̃aki lua e. 

5Ma Yesu e noa ki da, e naga, Nalakena nakasuana ni nap̃op̃omu e manimu 
midiri natip̃akiana wanogoe. 

6Ma pae naatulakeana ni natawonakiana, E mari ra ero pei naanoai go nagoroi. 

7Nalakena tea wanogoe naatam̃oli sikai ega toropusi tamana go p̃ilana eroga 
madoko, go ega vuluti anagoroi: 

8go nara dua eroga wo pei nap̃okasi sikai maau: nalakena tea wanogoe ero da 
moro pei edua mau, ma ero pei nap̃okasi sikai maau. 

9Nalakena tea wanogoe tea waina Sup̃e e pilasai ki nia, naatam̃oli ega ta mari a 
ega vamawota mau. 

10Go ragi waina eu doko ekopu ni nasum̃a tea vasapiseikiana maga eu moro 
pusuusu paki nia ki tea wanogoe. 

11Go e noa ki da, e naga, Naata waina e dip̃aki lua nagoroi aneana, po dawiri tea 
p̃ota, e maripele dip̃a e: 

12go nagoroi e pe tip̃aki lua naanoai aneana, po laki tea p̃ota, e maripele. 

13Go eu piragi piakirikiri kiki maga umai punusi a naga ega kisidogo ra: go tea 
vasapiseikiana maga eu pasa kasua ki da. 

14Ma ragi waina Yesu e punusi a, e maeto p̃arua, po noa ki da, e naga, Kuga 
suasua ki piakirikiri kiki maga naga euga umai punusi au; kuga ta dip̃agoro ra 
mau: nalakena namarakiana ki Sup̃e e pei tea ni tea tapalada maga. 

15Lomau a noa ki mu, naga, Naata waina e da dape namarakiana ki Sup̃e dakiusi 
piakiki kiki mau, ega wo da sili paki asa mau. 

16Go e dape ra eu doko naruna maga, po pasa p̃ia ki da, e pusake nam̃elearuna 
maga ara. 

17Go ragi waina e do dave paki napua pano, naata sikai e sava umai punusi a, po 
ditip̃atua paki nia, po pusuusu paki nia, e naga, Tea Vasapiseiki Wia, aga mari 
nasava naga aga veani namauriana waina e du mau du? 

18Go Yesu e noa ki nia, e naga, Ekasana ku soso au ki tea wia? Te naata e da p̃ia 
mau, ma sikai maau Sup̃e. 

19Ku atae natip̃akiana maga, P̃a ta mari punue mau, P̃a ta maripele mau, P̃a ta 
panako mau, P̃a ta pasa sokisoki sorosoro mau, P̃a ta dape pavakoto mau, P̃a 
dodomadagani tamam̃a go p̃ilam̃a. 

20Go e noa ki nia, e naga, Tea Vasapiseiki, tea maga mamau puti wanogoe a do 
pavaigoro ra pae ragi ni naveipiakikiana aginau pa pa. 

21Go Yesu e leo punusi a po dodomi a, go e noa ki nia, e naga, Tea sikai ku dika 
asa: p̃a vano, p̃a sori tea maga waina ku peani ra, po dua tea tika maga, go p̃a 
wo peani naloriki tauakiana nakoroatelagi: go p̃a umai, p̃a rausi au. 

22Ma e datanako nalakena navasaana wanogoe, go e susue pano: nalakena e pei 
tea sikai waina e peani tea veaniana warua maga. 

23Go Yesu e leo pilialia, po noa ki tea vasapiseikiana aneana maga, e naga, E 
kasua p̃arua ki tea maga waina eu peani nasogolapaana naga euga sili paki 
namarakiana ki Sup̃e! 

24Go tea vasapiseikiana maga eu maga p̃arua navasaana aneana. Ma Yesu e 
moro pasa dara, po noa ki da, e naga, Piakirikiri, e kasua p̃arua ki tea maga 
waina eu pavatu nasogolapaana naga euga sili paki namarakiana ki Sup̃e! 

25E kasua kiki ki kamel sikai naga ega sili darave malo masai ni tea tuturi, ma e 
kasua p̃arua ki naatam̃oli sogolapa naga ega sili paki namarakiana ki Sup̃e. 

26Go eu saram̃akoto p̃arua, po noa ki nia, eu naga, Go sei e mari atae pei tea 
mautipauriana? 

27Yesu e leo punusi ra po naga, Naatam̃oli maga eu mari sap̃ona, ma Sup̃e e mari 
atae a: nalakena Sup̃e e mari atae mari naleo maga mamau puti. 

28Petero e pae asa noa ki nia, e naga, P̃a leo kinami au doropusi naleo maga 
mamau puti eu madoko, po dausi ko. 

29Yesu e naga, Lomau a noa ki mu, naga Te naata e da doko mau waina e 
doropusi nasum̃a, kite taina maga, kite gorena maga, kite p̃ilana, kite tamana, 
kite natuna maga, kite vanua maga, nalakena kinau, go nalakena 
narogorogoana wia, 

30waina ega wo da dape paka p̃onotia sikai ragi waia, nasum̃a maga, go taina 
maga, go gorena maga, go p̃ilana maga, go natuna maga, go vanua maga, pilake 
nakopaleleana maga; go maramana waina ega wo umai namauriana waina e du 
mau du. 

31Ma tea laapa waina eu pea euga wo edaku; go tea edaku euga wo pea. 

32Go eu pae napua, do sake paki Yerusalem pano; go Yesu e do pea ki da pano: 
go eu maga p̃arua; go tea maga waina eu dausi eu mataku. Go e moro piragi lua 
tea rualima sikai tamate dua, po pae asa noa ki da tea maga waina euga wo 
pakilina ki nia, 

33e naga, Kuga leo, tu sake paki Yerusalem pano; go naatam̃oli Natuna ega wo 
pei tea vituakiana paki tea viri warua maga go tea midiri maga; go euga wo 
dip̃akotovi a naga ega mate, po pitua ki nia paki tea ni nalauna p̃ota maga: 

34go euga wo mari saudoa ki nia, po daniu sa, po parati a, po mari punue a; go 
edaku ki naaleatia dolu ega wo moro duleana. 

35Go Yakobo go Yoane, Sebedaio natuna maga, ero umai paki m̃aladigi ki nia, po 
noa ki nia, ero naga, Tea Vasapiseiki, aro masauna naga p̃a maginami mari tea 
waina aroga wo datagovi ko asa. 

36Go e noa ki da, e naga, Koro masauna naga aga manimu mari nasava? 

37Go ero noa ki nia, ero naga, P̃a tua gami naga aroga tasake, sikai ega visari 
nam̃elearum̃a ni matua, go sikai ega visari nam̃elearum̃a ni mawiri, 
nasamasamaana anigo. 

38Ma Yesu e noa ki da, e naga, Koro da atae tea waina koro datago asa mau. Koro 
mari atae munu lasa munu waina kinau a munugi a? Kite koro mari atae pei tea 
bapetisoana ki nabapetisoana waina kinau a pei tea bapetisoana asa kite? 

39Go ero noa ki nia, ero naga, Aro mari atae. Go Yesu e noa ki da, e naga, Lasa 
munu waina kinau a munugi a koroga wo munugi a; go nabapetisoana waina 
kinau a pei tea bapetisoana asa koroga wo pei tea bapetisoana asa: 

40ma naga koroga tasake pisari nam̃elearugu ni matua kite pisari nam̃elearugu 
ni mawiri e da pei tea aginau naga aga vitua ki nia mau: ma e pei agi tea maga 
waina e madeada pei tea tawonakiana. 

41Go ragi waina tea rualima sikai eu dogo e, eu pae asa maeto p̃arua nalo ni 
Yakobo go Yoane. 

42Go Yesu e soso ra umai punusi a, po noa ki da, e naga, Ku atae naga tea maga 
waina eu pei tea midoakiana naga eu maraki nalauna p̃ota maga eu maraki 
kasua ki da; go tea warua adeada maga eu mari naveinawotaana dap̃au ra. 

43Ma e da dapala nogoe m̃aleoputo kakamu mau: ma naata waina e pe masauna 
naga ega vei tea warua ni m̃aleoputo kakamu, e pe wo pei tea suasua animu: 

44go naata waina e pe masauna naga ega vei tea vea ni m̃aleoputo kakamu, e pe 
wo pei naviti ki tea maga mamau puti. 

45Nalakena naatam̃oli Natuna e da umai naga euga maneana suasua mau, ma e 
umai naga ega madeada suasua, go naga ega vitua ki namauriana aneana ega 
vei naulu ni natauluaana oli tea laapa. 

46Go eu rumai paki Yeriko: go ragi waina e surata m̃elu dua ki Yeriko pano, nara 
ma tea vasapiseikiana aneana maga go taua warua sikai ni naatam̃oli maga eu 
mamau, natu ni Timaio, Bartimaio, tea tatago kesa sikai, e do natano pisari 
nadigi ni napua. 

47Go ragi waina e dogo naga e pei Yesu ni Nasareth, e pae asa pioso, po naga, 
Yesu, natu ni David, p̃a dodomi au. 

48Go tea laapa eu pasa kasua ki nia, naga ega vunuta: ma e moro pioso p̃arua 
liu, e naga, Natu ni David, p̃a dodomi au. 

49Go Yesu e du dorogo, po naga, Kuga soso e. Go eu soso tea kesa wanogoe, po 
noa ki nia, eu naga, P̃a marasike: p̃a tuleana, e soso ko. 

50Go e nadi ki sugoro kovagoro aneana pano, po dara duleana, po umai punusi 
Yesu. 

51Go Yesu e pasa dara e, po naga, Ku masauna naga aga manigo mari nasava? 
Go tea kesa wanogoe e noa ki nia, e naga, Rabboni, naga aga moro leo sai. 

52Go Yesu e noa ki nia, e naga, P̃a vano; nasaralomauana anigo e po mari pauri 
ko. Go e moro leo sai m̃araverave, po dausi a napua. 

Marko 11 

1Go ragi waina eu rumai paki maladigi ki Yerusalem, paki Bethface go Bethania, 
paki tava ni Oliva, e dip̃aki lua tea vasapiseikiana aneana edua kakada, po noa 
ki da, e naga, 

2Koroga vaki natokoana kiki waina e doko kivea ki mu: go ragi waina koroga 
wo sili asa, koroga wo m̃araverave pap̃ai ass tureai sikai, waina e pei tea 
likotiana, waina te naata e ko da sakesaake asa mau; koroga veresi a, po piragi 
a umai. 

3Go te naata e pe noa ki mu, e pe naga, Ekasana koro mari tea waia? Koroga 
naga, Nawota e masauna; go ega wo dip̃aki lua e umai m̃araverave. 

4Go ero pano, po pap̃ai ass tureai sikai, waina e pei tea likotiana pisari namata 
katama napua lina; go ero peresi a. 

5Go te seara ni tea maga waina eu lawodu tokora wanogoe eu noa ki da, eu naga, 
Koro mari nasava koro peresi ass tureai? 

6Go ero noa ki da dapala waina Yesu e noa e: go eu suasua ki da asa. 

7Go ero piragi ass tureai wanogoe umai punusi Yesu, po sawa ki sugoro adeada 
maga asa; go e sakesaake asa. 

8Go tea laapa eu p̃elesa ki sugoro adeada maga napua; go tea p̃ota seara ara ni 
nakau maga, waina eu dae lua ra m̃elu vanua maga. 

9Go tea maga waina eu pea, go tea maga waina eu dausi, eu pioso, Hosanna; Tea 
waina e umai pae nagisa ni Yehovah e pei tea vasap̃iakiana: 

10Namarakiana waina e umai e pei tea vasap̃iakiana, namarakiana ki tamagida 
David: Hosanna tokora maga ni elagi mau. 

11Go e sili Yerusalem, po paki roara ni nasum̃a tapu; go ragi waina e leo pilialia 
sua punusi naleo maga mamau puti, go e po pei ragi melu p̃arua, e dave paki 
Bethania pano nara ma tea rualima sikai tamate dua eu mamau. 

12Go matamai ki nia, ragi waina eu pae Bethania umai, e pitolo. 

13Go ragi waina e punusi napuliva sikai uvea waina e pilake nauluna maga, e 
umai, mase e pe vap̃ai te navatuna asa: go ragi waina e umai paki asa, e da pap̃ai 
te navatuna mau ma nauluna mau; nalakena e da pei ragi ni nawa ni napuliva 
mau. 

14Go e pasa dara po noa ki nia, e naga, Te naata ega ta moro gani te nawa m̃elu 
ako mau pa pa ega tu mau du. Go tea vasapiseikiana aneana maga eu dogo e. 

15Go eu rumai paki Yerusalem: go e paki nasum̃a tapu, po pae asa kopasi paki 
etaku tea maga waina eu sorisori po pakokoto nasum̃a tapu, po dap̃olo siwo ki 
wede maga ki tea maga waina eu surupioli ki m̃ane, go malo tasake maga ki tea 
maga waina eu sori tokopea maga; 

16go e da suasua mau naga te naata ega tape te lasa duaduru nasum̃a tapu. 

17Go e pasa piseiki, po noa ki da, e naga, E da pei tea midiriana, naga Nasum̃a 
aginau ega wo pei tea sosoana ki nasum̃a ni natapasavasaana agi nalauna maga 
mamau puti kite? Ma nimu ku po mari a e pei valea ki tea tape pavakoto maga. 

18Go tea viri warua maga go tea midiri maga eu dogo e, po laaga dapala waina 
euga mari punue a asa: nalakena eu matau ki nia, nalakena taua mamau ni 
naatamoli maga eu saram̃akoto navasapiseikiana aneana. 

19Go ragi waina e pei ragi melu mau e paki etaku ni natokoana pano. 

20Go ragi waina eu do liu pano malip̃ogi, eu punusi napuliva wanogoe e kokolo 
pae nakoana. 

21Go Petero e midoaki lua po noa ki nia, e naga, Rabbi, p̃a leo, napuliva waina 
ku pasa sa ki nia te kokolo. 

22Go Yesu e pasa dara po noa ki da, e naga, Kuga veani nasaralomauana paki 
Sup̃e. 

23Lomau a noa ki mu, naga Naata waina e pe noa ki tava waia, P̃a vei tea tape 
dakatiana po pei tea nadikiana paki natasi; go e pe ta midoaki sara nap̃op̃ona 
mau, ma e pe saralomau naga tea waina e noa e ega wo pakilina; e pe wo peani 
a. 

24Nalakena tea wanogoe a noa ki mu, naga Naleo maga mamau puti waina ku 
dapasavasa po datago ara, kuga saralomau naga ku dape ra, go kuga wo peani 
ra. 

25Go ragi waina ku lawo du dapasavasa, ku pe veani te navatuna dip̃a te naata, 
kuga midoakikorokoro e; naga Tamamu waina e doko nakoroatelagi ega 
manimu midoakikorokoro natapiriana animu maga. 

26Ma nimu ku pe ta midoakikorokoro mau, Tamamu waina e doko 
nakoroatelagi ega wo da midoakikorokoro natapiriana animu maga mau. 

27Go eu rumai paki Yerusalem: go ragi waina e do surata nasum̃a tapu, tea viri 
warua maga, go tea midiri maga, go tea matua maga eu rumai punusi a; 

28go eu noa ki nia, eu naga, Ku mari tea maga waia pae seve naveinawotaana? 
Kite sei e dua ko naveinawotaana wanogoe naga p̃a mari tea maga waia asa? 

29Go Yesu e noa ki da, e naga, Aga vusuusu paki mu ki navasaana sikai, go kuga 
vasadara au, go aga wo noa ki mu naveinawotaana waina a mari tea maga waia 
asa. 

30Nabapetisoana ki Yoane, e pei tea ni nakoroatelagi? Kite tea ni naatam̃oli 
maga? Kuga vasa dara au. 

31Go eu dum̃ada pusum̃aki paki da, po naga, Tu pe noa, E pei tea ni 
nakoroatelagi; ega wo naga, Go ekasana ku da saralomau navasaana aneana 
mau? 

32Ma tu pe noa, E pei tea ni naatam̃oli maga eu matau ki narei: nalakena e pei 
lomau naga eu mamau puti midoa ki nia naga, Yoane e pei profeta sikai. 

33Go eu pasa dara Yesu, po naga, Au da atae a mau. Go Yesu e noa ki da, e naga, 
Go kinau aga ta noa ki mu mau naveinawotaana waina a do mari tea maga waia 
asa. 

Marko 12 

1Go e atulake pasa ki da pae naluluakia maga. Naatam̃oli sikai e lawo roara ni 
vaine sikai, po marigoro e ki nakau ulua, po kili m̃oru ni nasua ni nawa ni vaine 
asa, po davagi nasum̃a varau pakilagi, po suasua ki nia paki tea wosiwosi 
natano maga, po paki navanua p̃ota sikai pano. 

2Go ragi ni p̃aunarago e dip̃aki lua tea suasua sikai e pa punusi tea wosiwosi 
natano maga, naga euga tua e ega tape nawa ni nakau ni roara ni vaine seara 
kakada. 

3Go eu puati a, po parati a, po dip̃aki luae e p̃alo pano. 

4Go e moro dip̃aki lua tea suasua p̃ota sikai e pa punusi ra; go nae eu mari a e 
pei wotu nap̃auna, po mari dao asa. 

5Go e dip̃aki lua tea p̃ota sikai; go nae eu mari punue a: go tea p̃ota laapa; eu 
parati seara, po mari punue seara. 

6E ko peani tea sikai, natuna dodomiana sikedau: e dip̃aki lua e edaku pa punusi 
ra, e naga, Euga wo dodomadagani natugu. 

7Ma tea wosiwosi natano maga wanogoe eu dum̃ada noa ki da, eu naga, Tea 
waia e pei talakea ni p̃aumaso ki tamana; kuga umai, tuga mari punue a, go 
p̃aumaso ega wo pei tea anigida. 

8Go eu puati a, po mari punue a, po nadi ki nia paki etaku ni roara ni vaine. 

9Nalakena tea wanogoe talakea ni roara ni vaine ega wo mari nasava? Ega wo 
umai po mari punue tea wosiwosi natano maga wanogoe, po pitua ki roara ni 
vaine paki tea p̃ota maga. 

10Ku ko da peve navasaana midiriana waia kite? Vatu waina tea tavagi maga eu 
leodoa e, Nae e pei tea mariana e pei nap̃au ni naweluki: 

11Tea wanogoe e m̃elu Yehovah pakilina, Go e pei tea ni namagaana 
namatagida. 

12Go eu laaga naga euga vua soki a; go eu matau ki taua ni naatam̃oli maga; 
nalakena eu atae naga e noa naluluakia wanogoe dip̃a ra: go eu doropusi a e 
doko, po pano. 

13Go eu dip̃aki lua Farisi seara go naatam̃oli seara ki Herod pano punusi a, naga 
euga soli a ki navasaana. 

14Go ragi waina eu rumai, eu noa ki nia, eu naga, Tea Vasapiseiki, au atae naga 
ku pei lomau, po da midoaki paratiki te naata sikai mau: nalakena ku da leo paki 
narae ni naatam̃oli maga mau, ma ku pasa pisei ki lomau ki napua ki Sup̃e: E 
pae nawotaeana naga tuga tua Kaisar nasautoga, kite ega tika? 

15Tuga vitua, kite tuga ta pitua mau? Ma e atae nakalep̃oana adeada, po noa ki 
da, e naga, Ekasana ku mari dogo au? Kuga maginau dape denario sikai umai, 
naga aga vunusi a. 

16Go eu dape a umai. Go e noa ki da, e naga, Nunu ni sei go namidiriana ki sei 
waia? Go eu noa ki nia, eu naga, Agi Kaisar. 

17Go Yesu e noa ki da, e naga, Kuga tua Kaisar naleo maga ki Kaisar, go kuga tua 
Sup̃e naleo maga ki Sup̃e. Go eu maga p̃arua asa. 

18Go Sadduki seara eu rumai punusi a, waina eu noa naga namoroduleanaana e 
dika; 

19go eu pusuusu paki nia, eu naga, Tea Vasapiseiki, Moses e midiri paki gami, 
naga Te naata taina e pe mate, po doropusi nagoroi aneana e doko, go e pe tika 
natuna, taina ega viragi nagoroi aneana, po magi taina mari naworana euga 
vakilina. 

20Tamataida larua eu doko: go tea vea e piragi nagoroi sikai, go e mate po da 
doropusi te naworana mau; 

21go kerua e piragi a, po mate, e da doropusi te naworana eu doko mau; go 
ketolu e dapala nogoe: 

22go tea larua eu da doropusi te naworada mau. Edaku mau nagoroi wanogoe 
ma e mate. 

23Ragi ni namoroduleanaana ega wo pei nagoroi ki sei kakada? Nalakena eu 
larua peani a e pei nagoroi adeada. 

24Yesu e noa ki da, e naga, Ku da midoaki pele nalakena tea waia kite? Ku da 
atae navasaana midiriana maga mau, go nakasuana ki Sup̃e. 

25Nalakena ragi waina euga wo duleana m̃elu dua ki tea mate, euga wo da 
pitawiri mau, go euga wo da pei tea vituakiana euga laki mau; ma euga wo 
dapala agelo maga waina eu doko nakoroatelagi. 

26Ma nalo ni tea mate maga naga euga wo pei tea sikeana duleana; ku ko da 
peve tusi ki Moses, tokora ni nakau makalikali, dapala waina Sup̃e e pasa ki nia, 
po naga, Kinau a pei Sup̃e ki Abraham, go Sup̃e ki Isaak, go Sup̃e ki Yakob? 

27E da pei Sup̃e ki tea mate maga mau, ma e pei Sup̃e ki tea mauri maga; ku 
midoaki pele p̃arua. 

28Go tea sikai ni tea midiri maga e umai, po dogo ra eu dum̃ada pululu ki da, po 
atae naga e pasa dara p̃ia paki da, e pusuusu paki nia, e naga, Seve natip̃akiana 
e pei tea vea mau? 

29Yesu e pasa dara, e naga, Tea vea e pei, P̃a rogo, Israel; Yehovah Sup̃e anigida, 
Yehovah e pei tea sikai maau: 

30go p̃a dodomi Yehovah Sup̃e anigo ki nap̃op̃om̃a mamau, go ki naatam̃a 
mamau, go ki namidodoana anigo mamau, go ki nakasuaana anigo mamau. 

31Kerua e pei tea waia, P̃a dodomi tea ni m̃aladigi ki‐go ega tapala waina ku 
dum̃am̃a dodomi ko. Te natip̃akiana p̃ota sikai waina e p̃arua liu tea maga 
wanogoe e da doko mau. 

32Go tea midiri wanogoe e noa ki nia, e naga, Lomau, Tea Vasapiseiki, ku po noa 
p̃ia ku noa naga e pei tea sikai maau; go tea p̃ota sikai e da doko mau: 

33go naga naatam̃oli ega dodomi a ki nap̃op̃ona mamau, go ki 
namidoakiataeana aneana mamau, go ki nakasuaana aneana mamau, go naga 
ega dodomi tea ni m̃aladigi ki nia ega tapala waina e dum̃ana dodomi a, e p̃arua 
liu naviriana tap̃arakiana maga mamau puti go naviriana p̃ota maga mamau 
puti. 

34Go ragi waina Yesu e punusi naga e pasa dara ki namidoakiataeana, e noa ki 
nia, e naga, Ku da doko uvea ki namarakiana ki Sup̃e mau. Go te naata sikai e da 
moro piviari pusuusu paki nia ki te navatuna mau. 

35Go Yesu e pasa dara, ragi waina e do pasa piseiki roara ni nasum̃a tapu, e naga, 
Ekasana tea midiri maga eu noa naga Kristo e pei David Natuna? 

36David e dum̃ana noa pae Naatana Tapu, e naga, Yehovah e noa ki Nawota 
aginau, P̃a toko pisari nam̃elearugu ni matua, Pa pa aga mari tea kokona ki‐go 
maga euga vei malo vasiana ni nam̃elem̃a maga. 

37David e soso e ki Nawota aneana; go e pei natuna dapale sava? Go taua warua 
ni naatam̃oli maga eu laelaea dogo e. 

38Go e pasa pisei ki da, po naga, Kuga leo pa dua ki tea midiri maga, waina eu 
masauna naga euga suni sugoro varau maga surata, go waina eu masau 
navasadodomiana maga malo ni navakokotoana maga, 

39go malo tasake vea maga ni nasum̃a ni nasaisaiana maga, go malo kere one 
vea maga ni nakaniana maga: 

40waina eu gani dinomi nasum̃a ki nagoroi malepu maga, po dapasavasa parau 
sorosoro; nara euga wo dape natip̃akotoviana warua liu. 

41Go e dasake pisari nalia ni m̃ane, po punusi dapala waina taua ni naatam̃oli 
maga eu nadi ki m̃ane paki nalia ni m̃ane: go tea laapa waina eu pei sogolapa eu 
nadi ki tea warua paki asa. 

42Go nagoroi malepu sikai waina e pei tea tika e umai, po nadi ki maite dua paki 
asa, waina e pei farthig sikai. 

43Go e soso tea vasapiseikiana aneana maga umai punusi a, po noa ki da, e naga, 
Lomau a noa ki mu, naga Nagoroi malepu waia, waina e pei tea tika, e nadi ki 
tea waina e p̃arua liu agi tea maga mamau puti waina eu do nadi paki nalia ni 
m̃ane: 

44nalakena nara maga tea adeada e p̃arua, go eu nadi ki tea waina e du pele 
seara kakana; ma nae tea aneana e kiki, go e nadi ki puti tea waina e peani a, tea 
mamau waina e mauri asa. 

Marko 13 

1Go ragi waina e dave m̃elu dua ki nasum̃a tapu, tea vasapiseikiana aneana 
maga sikai kakada e noa ki nia, e naga, Tea Vasapiseiki, p̃a leo, vatu maga waia 
eu dapale sava go natavagiana maga waia eu dapale sava! 

2Go Yesu e noa ki nia, e naga, Ku punusi natavagiana warua maga waia? Vatu 
sikai ega wo da pei tea toropusiana doko elagi ni vatu sikai nea mau, waina ega 
wo da pei tea rakaiana mau. 

3Go ragi waina e do natano tava ni Oliva kivea ki nasum̃a tapu, Petero go Yakobo 
go Yoane go Anderea eu pusuusu paki nia eu pei nara mau, eu naga, 

4P̃a noa ki gami, tea maga wanogoe euga wo pakilina seve ragi? Go nasava ega 
wo pei navaivaiana ragi waina tea maga wanogoe euga wo pei m̃aladigi naga 
euga vei tea marisuaana puti? 

5Go Yesu e atulake noa ki da, e naga, Kuga vunusi naga te naata ega ta piragi 
sasap̃o ki mu mau. 

6Tea laapa euga wo umai pae nagisagu, po naga, Kinau a pei nae; go euga wo 
piragi sasap̃o ki tea laapa. 

7Go ragi waina kuga wo dogo navakalo maga go narogorogoana maga ni 
navakalo, kuga ta mataku mau: tea maga wanogoe e one ara one naga euga 
vakilina; ma namatap̃agona edaku e ko puoli. 

8Nalakena nalauna ega wo duleana dip̃a nalauna, go namarakiana ega wo 
duleana dip̃a namarakiana: naruru maga euga wo pakilina tokora sikasikai; 
navitoloana warua maga euga wo pakilina: tea maga wanogoe eu pei 
naatulakeana ni narogokitesaana maga. 

9Ma nimu kuga tum̃amu leo paratiki mu: nalakena euga wo pitua ki mu paki 
nasaisaiana ni navasap̃otaeana maga; go kuga wo pei tea varatiana nasum̃a ni 
nasaisaiana maga; go kuga wo lawodu narae ni tea maramara maga go nawota 
maga nalakena kinau, naga kuga vei nanoasokisokiana sikai paki da. 

10Go e one narogorogoana wia one naga ega vei tea rogorogokiana paki nalauna 
maga mamau puti ega vea. 

11Go ragi waina euga wo piragi lua mu, po pitua ki mu, kuga ta pea midoaki 
paratiki tea waina kuga wo noa e mau: ma tea waina ega wo pei tea vituakiana 
paki mu aura wanogoe, kuga noa tea wanogoe: nalakena e da pei nimu mau 
waina ku pasa, ma e pei Naatana Tapu. 

12Go taina ega wo pitua ki taina paki namateana, go tamana ega wo pitua ki 
natuna; go natuda euga wo duleana dip̃a tamada go p̃ilada po mari ra eroga wo 
pei tea maripunueana. 

13Go kuga wo pei tea vilosiana pae naatam̃oli maga mamau puti nalakena 
nagisagu: ma tea waina e soki du pa pa paki namatap̃agona edaku, nae ega wo 
pei tea mautipauriana. 

14Ma ragi waina kuga wo punusi tea mamaragokiana waina e mari e pei 
masomaladi e lawodu tokora waina e da p̃ia naga ega lawodu asa mau (tea 
waina e peve ega midoaki atae), ragi wanogoe tea maga waina eu doko Yudea 
euga sava paki tava maga pano: 

15go tea waina e doko nap̃au ni nasum̃a ega ta siwo mau, go ega ta paki ekopu 
mau, naga ega tape lua te navatuna waina e doko ekopu ni nasum̃a aneana: 



1911 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

16go tea waina e doko vanua ega ta liliu mau naga ega tape sugoro kovagoro 
aneana. 

17Ma ai ki tea maga waina eu diena go ki tea maga waina eu pitua ki susu 
naaleatia maga wanogoe! 

18Go kuga tapasavasa naga ega ta pei ragi ni namaladiana mau. 

19Nalakena naaleatia maga wanogoe euga wo pei nariesokiana, dapala waina 
tea takiusi a e ko da pakilina mau pae naatulakeana ni natawonakiana waina 
Sup̃e e dawona ki nia pa pa paki ragi waia, go waina ega wo da moro pakilina 
mau. 

20Go Yehovah e pe ta sula kotovi naaleatia maga wanogoe mau, te nap̃okasi 
sikai e pe ta pei tea mautipauriana mau: ma nalakena tea matadoaana maga, 
waina e matadoa ra, e sula kotovi naaleatia maga. 

21Go ragi wanogoe te naata e pe noa ki mu, Kuga leo, Kristo e doko nea; kite, 
Kuga leo, e doko wanana; kuga ta saralomau asa mau: 

22nalakena Kristo sorosoro maga go profeta sorosoro maga euga wo pakilina, 
po pitua ki navaivaiana maga go tea ni namagaana maga, naga, e pe vei tea 
mariataeana, euga viragi sasap̃o ki tea matadoaana maga. 

23Ma nimu kuga to punusi: kuga leo, a po pea noa ki mu naleo maga mamau 
puti. 

24Ma naaleatia maga wanogoe, edaku ki nariesokiana wanogoe, elo ega wo 
maligo, go atelagi ega wo da pitua ki namarama kakana mau, 

25go m̃asoe maga euga wo do pevera pae nakoroatelagi umai, go tea kasua maga 
waina eu doko nakoroatelagi maga euga wo pei tea parivariakiana. 

26Go ragi wanogoe euga wo punusi naatam̃oli Natuna ega wo doko napopouru 
maga umai pilake nakasuaana warua go nasamasamaana. 

27Go ragi wanogoe ega wo dip̃aki lua agelo maga, po piragi saisai ki tea 
matadoaana aneana maga m̃elu dua ki nalagi pati, pae tokora ni uvea mau ni 
maramana pa pa paki tokora ni uvea mau ni nakoroatelagi. 

28Ma kuga atae pae napuliva naluluakia kakana: ragi waina arana e po 
melumelu, go nauluna maga eu pakilina, ku atae naga ragi ni sui e pei m̃aladigi; 

29dapala nogoe nimu ma, ragi waina kuga wo punusi tea maga wanogoe eu do 
pakilina, kuga atae naga e pei m̃aladigi, naga e doko pisari namata ni nasum̃a 
maga. 

30Lomau a noa ki mu, naga Tagona waia euga wo da pano puoli mau pa pa tea 
maga mamau puti wanogoe euga wo pakilina. 

31Nakoroatelagi go maramana eroga wo pano puoli: ma navasaana aginau 
maga euga wo da pano puoli mau. 

32Ma nalo ni naaleatia wanogoe go aura wanogoe te naata e da atae a mau, go 
agelo maga waina eu doko nakoroatelagi, go Natuna, ma Tamagu e sikina atae 
a. 

33Kuga to punusi, kuga to leleogoro po do dapasavasa: nalakena ku da atae ragi 
kakana mau. 

34E dapala naatam̃oli sikai waina e pei nam̃enaki atatoko, waina e doropusi 
nasum̃a aneana e doko, po dua tea suasua aneana maga naveinawotaana, e dua 
ra nawosiana adeada e sarasara puti ra, po dip̃a ki tea leo parati ki namata naga 
ega leleogoro. 

35Nalakena tea wanogoe kuga to leleogoro: nalakena ku da atae ragi waina 
nawota ni nasum̃a ega wo umai asa mau, mase ragi melu mau, kite p̃ogi matua, 
kite ragi ni toa e dare, kite malip̃ogi; 

36naga e pe umai m̃araverave ega ta pap̃ai mu ku do maturu. 

37Go tea waina a noa ki mu asa a noa ki tea maga mamau puti asa, a naga, Kuga 
to leleogoro. 

Marko 14 

1Go edaku ki naaleatia dua e pei nasaisaiana ni navakalauana go ni bred waina 
leven e dika asa: go tea viri warua maga go tea midiri maga eu laaga dapala 
waina euga vua soki a pae nasorosoroana, po mari punue a: nalakena eu naga, 

2Tuga ta mari a ragi ni nasaisaiana mau, mase navasap̃araiana sikai ni narei e 
pe wo doko. 

3Go ragi waina e doko Bethania nasum̃a ki Simon waina e pei lepero, ragi waina 
e kere one ganikani, nagoroi sikai e umai waina e dape lasa ni naroro sikai ni 
naroro lolo ni nardo lomau ni naulu laapa; go e mari p̃orae lasa wanogoe, po da 
ki nia nap̃auna. 

4Ma te seara eu doko waina eu maeto po noa dum̃ada paki da, eu naga, Ekasana 
namaripuolikiana waia ni naroro lolo? 

5Nalakena naroro lolo waia e mari atae pei tea soriana raki tea waina e p̃arua 
liu denario p̃onotia dolu, po pei tea vituakiana paki tea tika maga. Go eu 
dauruuru dip̃a e. 

6Ma Yesu e naga, Kuga toropusi a ega toko; ekasana ku mari a e dogo kite sa? E 
po mari namariana wia sikai paki nau. 

7Nalakena ku peani tea tika maga eu sikoti mu doko sara ragi, go ragi waina ku 
masauna ku mari atae mari m̃ata ki da: ma ku da peani au sara ragi mau. 

8E po mari tea waina e mari atae mari a: e po pea puvurai ki nap̃atokogu raki 
naovakiana. 

9Go lomau a noa ki mu, naga Tokora waina narogorogoana wia e pe wo pei tea 
rogorogokiana asa usuraki maramana mamau, tea waina nagoroi waia e po 
mari a tea wanogoe ma ega wo pei tea noaana asa naga nae ega vei tea 
midoakilagatiana asa. 

10Go Yuda Iskariote, tea sikai ni tea rualima sikai tamate dua, e pano punusi tea 
viri warua maga naga ega vitua ki nia paki da. 

11Go nara, ragi waina eu dogo e, eu laelaea, po sai naga euga tua e m̃ane. Go e 
laaga ragi wia naga ega vitua ki nia paki da. 

12Go naaleatia vea ni bred waina leven e dika asa, ragi waina eu mari punue 
navakalauana, tea vasapiseikiana aneana maga eu noa ki nia, eu naga, Seve 
tokoro ku masauna naga auga vaki asa po marim̃ataki naga p̃a kani 
navakalauana asa? 

13Go e dip̃aki lua edua ni tea vasapiseikiana aneana maga, po noa ki da, e naga, 
Koroga vaki natokoana, go naatam̃oli sikai waina e dape noai ni naruku sikai ni 
noai ega wo sua mu: koroga rausi a; 

14go tokora waina ega wo sili asa, koroga noa ki talakea ni nasum̃a, koroga naga, 
Tea Vasapiseiki e naga, Em̃ago ni nam̃enakiana aginau wai, waina aga kani 
navakalauana asa, sikoti tea vasapiseikiana aginau maga? 

15Go ega wo pisei ki mu em̃ago warua ni elagi sikai, waina sara naleo eu doko 
asa, go waina e pei tea marim̃ataki‐sua‐ana: go tokora wanogoe koroga 
manigida mari m̃ataki asa. 

16Go tea vasapiseikiana ero pano, po umai paki natokoana, po pap̃ai dapala 
waina e noa ki da asa: go ero mari m̃ata ki navakalauana. 

17Go ragi waina e po pei ragi melu, e umai nara ma tea rualima sikai tamate dua 
eu mamau. 

18Go ragi waina eu kere one po do ganikani, Yesu e naga, Lomau a noa ki mu, 
naga Nimu sikai ega wo pitua ki nau, nae waina e ganikani sikoti au. 

19Eu pae asa susue, po noa ki nia sikai go sikai, eu naga, Kinau kite? 

20Go e noa ki da, e naga, E pei sikai ni tea rualima sikai tamate dua, nae waina e 
doko sikoti au lasa. 

21Nalakena naatam̃oli Natuna e pano lomau dapala waina e pei tea midiriana 
asa: ma ai ki naatam̃oli waina naatam̃oli Natuna e pei tea vituakiana pae asa! 
Naatam̃oli wanogoe e pe ta pakilina mau e pe wia ki nia. 

22Go ragi waina eu do ganikani, e dape bred, go ragi waina e pasa m̃ata ki sua, e 
dovap̃orae a, po dua ra, po naga, Kuga tape: tea waia e pei nap̃atokogu. 

23Go e dape lasa munu sikai, go ragi waina e pasadodom̃ata ki sua, e dua ra: go 
eu mamau puti munu seara kakana. 

24Go e noa ki da, e naga, Tea waia e pei nadagu ni navasasokiana, waina e magi 
tea laapa pei tea takiana. 

25Lomau a noa ki mu, naga Aga wo da moro munu nawa ni vaine seara mau, pa 
pa paki naaleatia waina aga wo munugi a tea vau namarakiana ki Sup̃e. 

26Go ragi waina eu lega sua nalegaana sikai eu dave paki tava ni Oliva pano. 

27Go Yesu e noa ki da, e naga, Kuga wo mamau puti pei tea mariana kuga 
tapilagona: nalakena e pei tea midiriana, Aga wo atugi tea leo paratiki shiip, go 
shiip euga wo pei tea taperaverakiana. 

28Ma edaku ki aga vei tea sikeana duleana, aga wo pea ki mu paki Calilea pano. 

29Ma Petero e noa ki nia, e naga, Tea maga mamau puti eu pe vei tea mariana 
euga tapilagona, ma kinau a pe ta dapilagona mau. 

30Go Yesu e noa ki nia, e naga, Lomau a noa ki‐go, naga nigo masoso, p̃ogi waia, 
ragi waina toa ega ko da paka rua dare mau, p̃a wo paka tolu pasa goro au. 

31Ma e pasa kasua p̃arua, e naga, E pe one au one naga aga mate sikoti ko, a pe 
wo da pasa goro ko mau. Go eu mamau puti noa dapala nogoe. 

32Go eu rumai paki tokora sikai nagisana Cethsemane: go e noa ki tea 
vasapiseikiana aneana maga, e naga, Kuga to natano tokora waia, ragi waina 
aga tapasavasa. 

33Go e piragi lua Petero go Yakobo go Yoane eu sikoti a pano, go e pae asa maga 
p̃arua, po dogo kite sa p̃arua. 

34Go e noa ki da, e naga, Naatagu e susue p̃arua pa pa paki namateana: kuga 
toko nea, po do leleo goro. 

35Go e pa dua ki da malo kiki, po dowo paki natano, po dapasavasa naga aura 
wanogoe, e pe va dua ki atae, ega va dua ki nia pano. 

36Go e naga, Abba, Mama, nigo ku mari atae mari sara naleo; p̃a tape lua lasa 
munu waia kiagu: ma ega ta pei tea waina kinau a masauna mau, ma ega vei tea 
waina nigo ku masauna. 

37Go e umai po pap̃ai ra eu maturu, go e noa ki Petero, e naga, Simon, ku 
maturu? Ku mari sa leleo goro aura sikai maau? 

38Kuga leleo goro po dapasavasa, naga kuga ta paki namaridogoana mau: 
naatamu e suasua lomau, ma nap̃okasimu e manainai. 

39Go e moro pano, po dapasavasa, po noa navasaana maga wanogoe sikai maau. 

40Go e moro umai po pap̃ai ra eu maturu, nalakena namatada eu madaga p̃arua; 
go eu da atae tea waina euga vasa dara e asa mau. 

41Go e umai sala ketolu po noa ki da, e naga, Kuga to maturu ragi waia, po 
maromaro: e pei tea lapa; aura e po umai; kuga leo, naatam̃oli Natuna e pei tea 
vituakiana paki nam̃elearu ni tea mari naleo sa maga. 

42Kuga tuleana, tuga vano: kuga leo, tea waina e pitua ki nau e pei m̃aladigi. 

43Go m̃araverave, ragi waina e ko do pasa, Yuda, sikai ni tea rualima sikai 
tamate dua, e umai, nara ma taua sikai ni naatam̃oli maga eu mamau, eu puati 
lova go naap̃e, eu m̃elu tea viri warua maga go tea midiri maga go tea matua 
maga umai. 

44Go tea waina e pitua ki nia e dua sua ra navaivaiana sikai, e naga, Tea waina 
aga wo dum̃ili a e pei nae; kuga vua soki a, po piragi lua kasua ki nia. 

45Go ragi waina e umai, e umai punusi a m̃araverave, po naga, Rabbi; go e 
dum̃idum̃ili a. 

46Go eu nadi ki nam̃elearuda asa, po pua soki a. 

47Ma tea sikai ni tea maga waina eu lawodu pisari a e sai lua lova aneana, po 
atugi tea suasua ki tea viri warua liu, po dae lua nadaligana. 

48Go Yesu e pasa dara po noa ki da, e naga, Ku po dave umai, dapala a pei tea 
tape pavakoto sikai, ku pua lova go naap̃e naga kuga vua soki au kite? 

49Sara naaleatia a sikoti mu roara ni nasum̃a tapu a do pasa piseiki, go ku da 
pua soki au mau: ma tea waia e pei tea mariana naga navasaana midiriana maga 
euga lolomana. 

50Go eu mamau puti doropusi a e doko, po sava pano. 

51Go natureai sikai eu mamau dausi a pano, waina e m̃alam̃ala pei tea 
kulugoroana ki nakulukulu ni linen sikai: 

52go eu pua soki a; ma e doropusi nakulukulu ni linen e doko, po m̃alam̃ala sava 
pano. 

53Go eu piragi lua Yesu pano punusi tea viri warua liu: go nae go tea viri warua 
maga mamau puti go tea matua maga go tea midiri maga eu mamau saisai. 

54Go Petero e dausi a uvea, pa pa e sili paki namasopa ni nasum̃a ki tea viri 
warua liu; go e do natano sikoti tasiga maga, po datalai namarama ni nakapu. 

55Go tea viri warua maga go nasaisaiana mamau eu laaga nanoasokisokiana 
dip̃a Yesu naga euga mari punue a; go eu da pap̃ai a mau. 

56Nalakena tea laapa eu noasokisoki sorosoro dip̃a e, go nanoasokisokiana 
adeada maga eu da pataka sikai mau. 

57Go te seara eu duleana, po noasokisoki sorosoro dip̃a e, 

58po naga, Kinami au dogoe e naga, Kinau aga wo dakai nasum̃a tapu waia 
waina e pei tea mariana ki nam̃elearu maga, go ragi ni naaleatia dolu aga wo 
davagi tea p̃ota sikai asa waina ega ta pei tea mariana ki nam̃elearu maga mau. 

59Go nanoasokisokiana adeada e dapala nogoe ma e da pataka sikai mau. 

60Go tea viri warua liu e duleana m̃aleoputo, po pusuusu paki Yesu, e naga, Ku 
da pasa dara te navatuna kite? Tea maga waia eu noasokisoki dip̃a ko nasava? 

61Ma e punuta, po da pasa dara te navatuna mau. Tea viri warua liu e moro 
pusuusu paki nia, po noa ki nia, e naga, Nigo ku pei Kristo, Tea Vasap̃iakiana 
Natuna kite? 

62Go Yesu e naga, Kinau a pei nae: go kuga wo punusi naatam̃oli Natuna ega wo 
doko pisari nam̃elearu ni matua ni nakasuaana, po do umai pilake napopouru 
maga ni nakoroatelagi. 

63Go tea viri warua liu e puap̃orae sugoro aneana maga, po naga, Tuga moro 
kasa ki tea noasokisoki maga? 

64Ku po dogo navasasakiana: nimu ku midoa ki nasava? Go eu mamau puti 
dip̃akotovi a naga e pei tea waina ega mate. 

65Go te seara eu pae asa daniu sa, po p̃augoro namatana, po dip̃a e, po noa ki 
nia, eu naga, P̃a vasa pua: go tasiga maga eu piragi a ki natapagiana maga. 

66Go ragi waina Petero e doko etano namasopa ni nasum̃a, nagoroi atara maga 
ki tea viri warua liu sikai kakada e umai; 

67go ragi waina e punusi Petero e datalai, e leo punusi a, po naga, Nigo ma ku 
sikoti tea ni Nasareth, Yesu. 

68Ma e pasagoro, po naga, A da atae a mau, go a da midoaki atae tea waina ku 
noa e mau: go e dave paki nawosaia pano; go toa e dare. 

69Go nagoroi atara e punusi a, po moro pae asa noa ki tea maga waina eu lawodu 
pisari a, e naga, Tea waia e pei sikai kakada. 

70Ma e moro pasa goro e. Go edaku ki ragi kiki tea maga waina eu lawodu pisari 
a eu moro noa ki Petero, eu naga, Lomau ku pei sikai kakada; nalakena ku pei 
tea ni Calilea sikai. 

71Ma e pae asa pasa sa ki, po pivisa, e naga, A da atae naatam̃oli wanogoe waina 
ku noa e mau. 

72Go m̃araverave toa e dare sala kerua. Go Petero e midoaki navasaana waina 
Yesu e noa ki nia asa, e naga, Ragi waina toa ega ko da paka rua dare mau, p̃a 
wo paka tolu pasa goro au. Go e midoaki paratiki nia, po do dagi. 

Marko 15 

1Go tea viri warua maga nara ma tea matua maga go tea midiri maga, go 
nasaisaiana mamau, eu mari navusum̃akiana sikai m̃araverave malip̃ogi, po soli 
Yesu, po piragi lua e, po pitua ki nia paki Pilato. 

2Go Pilato e pusuusu paki nia, e naga, Nigo ku pei Nawota ki naka ni Yudea kite? 
Go e pasa dara po noa ki nia, e naga, Nigo ku noa. 

3Go tea viri warua maga eu pasadip̃a e naleo laapa. 

4Go Pilato e moro pusuusu paki nia, e naga, Ku da pasa dara te navatuna kite? 
P̃a leo, eu pasa dip̃a ko naleo laapa dapale. 

5Ma Yesu e da moro pasa dara te navatuna mau; dapala waina Pilato e maga. 

6Go sara nasaisaiana e do madeada peresi tea soliana sikai waina eu datagovi a 
asa. 

7Go sikai e doko nagisana Barabba, e pei tea soliana sikoti tea maga waina eu 
duleana, waina eu mari namaripunueana natuleanaana wanogoe. 

8Go taua ni naatam̃oli maga eu sake pano po pae asa pavarani a naga ega mari 
ega tapala waina e do madeada mari a. 

9Go Pilato e pasa dara ra, po naga, Ku masauna naga aga manimu peresi Nawota 
ki naka ni Yudea kite? 

10Nalakena e atae naga tea viri warua maga eu pitua ki nia nalakena eu doitoi 
a. 

11Ma tea viri warua maga eu pasa paria ki taua ni naatam̃oli maga, naga ega 
madeada peresi Barabba po da peresi Yesu mau. 

12Go Pilato e moro pasa dara po noa ki da, e naga, Nalakena tea wanogoe aga 
mari nasava paki tea waina ku soso e ki Nawota ki naka ni Yudea? 

13Go eu moro pioso, eu naga, P̃a turi a nakau valadagoto. 

14Go Pilato e noa ki da, e naga, Ekasava, e mari tea sa nasava? Ma eu pioso p̃arua 
liu, eu naga, P̃a turi a nakau valadagoto. 

15Go Pilato, waina e masauna naga ega mari nap̃op̃o ni taua ni naatam̃oli maga 
ega wia, e madeada peresi Barabba, po pitua ki Yesu, ragi waina e parati sua e, 
naga ega vei tea turiana nakau valadagoto. 

16Go naatam̃oli ni navakalo maga eu piragi lua e sili paki namasopa ni nasum̃a, 
waina e pei Peretorio; go eu soso saisai ki taua mamau. 

17Go eu sugoro e ki sugoro kovagoro miala kesakesa sikai, go eu piri vauvau ni 
tea makalikali sikai, po sawa ki nia asa; 

18go eu pae asa pasa dodomi a, eu naga, P̃a laelaea, Nawota ki naka ni Yudea! 

19Go eu p̃oka nap̃auna ki napati nau sikai, po daniu sa, go eu ditip̃atua po lotu 
ki nia. 

20Go ragi waina eu mari saudoa ki sua e, eu sawo lua sugoro miala kesakesa 
kiana, po sugoro e ki sugoro aneana maga. Go eu piragi a paki etaku naga euga 
turi a nakau valadagoto. 

21Go eu mari tea sikai waina e surata liu ra, Simon ni Kurene, waina e pae 
navanua umai, Alexander go Rufo tamada, eu mari a e sikoti ra pano, naga ega 
tapetape nakau valadagoto aneana. 

22Go eu piragi a paki tokora Colcotha, waina e pei tea vasadoaana e pei, Tokora 
ni nagarai. 

23Go eu dua e waine waina eu lip̃aki sari murra asa: ma e da dape a mau. 

24Go eu duri a nakau valadagoto, po p̃otae sugoro aneana maga sarasara ra, po 
nadi ki gole ara, naga euga atae tea waina euga sikasikai dape a. 

25Go e pei aura ketolu, go eu duri a nakau valadagoto. 

26Go namidiriana ni navasadip̃aana kakana e pei tea midiriana elagi, e pei, 
NAWOTA KI NAKA NI YUDEA. 

27Go eu duri tea tapepavakoto dua ero sikoti a; sikai e du taleva ni matua, go 
sikai e du taleva ni mawiri. 

28Go tea maga waina eu surata liu sa eu pasa sa ki nia, 

29eu ligiligi p̃au, po naga, Ei! Nigo waina ku dakai nasum̃a tapu, po davagi a 
naaleatia dolu, p̃a tum̃am̃a mauti pauri ko, po m̃elu dua ki nakau valadagoto 
siwo umai. 

30Go dapala nogoe tea viri warua maga ma eu mari saudoa ki nia dum̃ada paki 
da, nara ma tea midiri maga eu mamau, po naga, E mauti pauri tea p̃ota maga; 
e mari sa dum̃anu mauti pauri a. 

31Kristo, Nawota ki Israel, ega m̃elu dua ki nakau valadagoto siwo umai ragi 
waia, naga tuga vunusi po saralomau. 

32Go tea waina ero pei tea turiana sikoti a nakau valadagoto ero pasa sa ki nia. 

33Go ragi waina e pei aura kelatesa, namaligo e doko usuraki maramana mamau 
pa pa paki aura keloveti. 

34Go aura keloveti Yesu e pioso ki nadaleo kasua sikai, e naga, Eloi, Eloi, lama 
sabakthani? Waina e pei tea vasadoaana e pei, Sup̃e aginau, Sup̃e aginau, 
ekasana ku doropusi au? 

35Go te seara ni tea maga waina eu lawodu pisari a, ragi waina eu dogo e, eu 
naga, Kuga leo, e soso Eliyah. 

36Go sikai e sava, po pakavuro nalumulumu sikai ki waine kokona, po dakani a 
ki napati nau sikai, po dua e naga ega munugi a, po naga, Kuga toro e; tuga 
vunusi, Eliyah ega wo umai naga ega tape a siwo kite? 

37Go Yesu e pitua ki nadaleo kasua sikai, po marodua ki namerona. 

38Go nakulukulu liko goro p̃otae ni nasum̃a tapu e mawora pae elagi pa pa paki 
etano po edua asa. 

39Go ragi waina senturio, waina e lawodu pisari a kivea ki nia, e punusi naga e 
marodua ki namerona dapala nogoe, e naga, Lomau naatam̃oli waia e pei Sup̃e 
Natuna. 

40Go nagoroi maga ma eu doko eu do leo punusi pae uvea: nara seara kakada 
eu pei Maria ni Macdala, go Maria Yakobo kiki go Yose p̃ilada, go Salome; waina, 

41ragi waina e doko Calilea, eu dausi a po maneana suasua; go nagoroi p̃ota 
laapa waina eu sikoti a sake umai paki Yerusalem. 

42Go ragi waina e po pei ragi melu, nalakena e pei ragi ni Namarim̃atakiana, 
waina e pei naaleatia waina e pea goro sabbath, 

43Yosef ni Arimathea e umai, tea vusum̃aki dodomadaganiana sikai, waina nae 
ma e leogoro namarakiana ki Sup̃e, go e piviari paki ekopu punusi Pilato, po 
datago nap̃atoko ni Yesu. 

44Go Pilato e maga e pe mate sua: go e soso senturio umai punusi a, po pusuusu 
paki nia, E mate sua pae tuai kite? 

45Go ragi waina e atae a ki senturio, e dua Yosef nap̃atokona. 

46Go e pakotovi nakulukulu ni linen sikai, go e dape a siwo, po lulugoro e ki 
nakulukulu ni linen wanogoe, po doropusi a matigo sikai waina e pei tea taeana 
sua vatu laketoko; go e malulua ki vatu sikai paki namata ni matigo. 

47Go Maria ni Macdala go Maria Yose p̃ilana ero leo punusi tokora waina e pei 
tea toropusiana asa. 

Marko 16 

1Go ragi waina sabbath e nopu, Maria ni Macdala, go Maria Yakobo p̃ilana, go 
Salome, eu pakotovi tea ni nap̃o wia maga, naga euga umai po puvurai ki nia. 

2Go malip̃ogi sa ni naaleatia vea ni wiik, eu rumai paki matigo ragi waina elo e 
sake sua. 

3Go eu do dum̃ada noa ki da, Sei ega wo manigida malulua ki vatu m̃elu dua ki 
namata ni matigo? 

4Go eu sike namatada, po punusi naga vatu e pei tea maluluakiana liliu: 
nalakena e p̃arua sa. 

5Go eu paki ekopu ni matigo, po punusi natureai sikai e do natano taleva ni 
matua, e pei tea sugoroana ki sugoro tare sikai; go eu maga p̃arua. 

6Go e noa ki da, e naga, Kuga ta maga p̃arua mau: ku laaga Yesu ni Nasareth, 
waina e pei tea turiana nakau valadagoto: e po duleana; e da doko nea mau: 
kuga leo, tokora waina eu doropusi a e one asa! 

7Ma kuga vano, kuga noa ki tea vasapiseikiana aneana maga go Petero, naga E 
pea ki mu paki Calilea pano: tokora wanogoe kuga wo punusi a asa, dakiusi 
waina e noa ki mu asa. 

8Go eu dave pano, po sava m̃elu dua ki matigo pano; nalakena narururuana go 
nasaram̃akotoana ero puati ra: go eu da noa ki te naata te navatuna mau; 
nalakena eu mataku. 

9Go ragi waina e duleana malip̃ogi sa ni naaleatia vea ni wiik, e pea pakilina ki 
Maria ni Macdala, waina e mari dimon larua eu dave m̃elu dua ki nia pano sala 
vea. 

10Nae e pano po dogorogo ki nia paki tea maga waina eu sikoti a doko sala vea, 
eu do susue po do dagi. 

11Go nara, ragi waina eu dogo naga e mauri, go naga nae e punusi sua e, eu da 
saralomau mau. 

12Go edaku ki tea maga wanogoe e panop̃ota pakilina ki tea rua kakada, ragi 
waina ero surata paki navanua pano. 

13Go nara ero pano po dogorogo ki nia paki tea p̃ota maga: go eu da saralomau 
navasaana adeada mau. 

14Go e edaku pakilina ki tea rualima sikai tamate sikai ragi waina eu kere one 
ganikani; go e pasa kasua ki da nasarateap̃aloana adeada go nakasuaana ni 

nap̃op̃oda, nalakena eu da saralomau navasaana ki tea maga waina eu punusi a 
edaku ki e duleana mau. 

15Go e noa ki da, e naga, Kuga vaki maramana mamau, po dogorogo ki 
narogorogoana wai paki natawonakiana mamau. 

16Tea waina e saralomau po pei tea bapetisoana ega wo pei tea mautipauriana; 
ma tea waina e da saralomau mau ega wo pei tea tip̃akotoviana. 

17Go navaivaiana maga waia euga wo dausi sikoti tea maga waina eu 
saralomau: pae nagisagu euga wo mari dimon maga euga tave m̃elu pano; euga 
wo pasa ki namena vau maga; 

18euga wo pua dakati m̃aata maga, go eu pe munu te navatuna ni namateana, 
ega wo da mari sa ki da mau; euga wo pusake nam̃elearuda maga tea sasana 
maga, go euga wo moro p̃ia. 

19Go Nawota Yesu, edaku ki e pasa ki sua ra, e pei tea tapeana sake paki 
nakoroatelagi pano, po dasake pisari nam̃elearu ni matua ni Sup̃e. 

20Go nara eu dave pano po dogorogo sara tokora, Nawota e do p̃osiwosi sikoti 
ra, po do lawosoki navasaana pae navaivaiana maga waina eu dausi a. Amen. 

Luka 

Luka 1 

1Nalakena tea laapa eu mari dogo naga euga midiri tusi sikai nalo ni naleo maga 
waina eu pei tea saralomaupakavuroana m̃aleoputo kakagida, 

2dapala waina tea maga waina eu punusi ra po pei tasiga maga ni navasaana 
pae ragi ni naatulakeana pa pa, 

3eu pitua ki da paki gida, kinau ma waina a puausi paratiki naleo maga mamau 
puti pae naatulakeana pa pa, a midoa ki nia naga e p̃ia naga aga midiri lawolawo 
ki da paki‐go, Theofilo wia liu; 

4naga p̃a atae m̃ata ki naveilomauana ni tea maga waina ku pei tea 
vasapiseikiana ara. 

5Naaleatia maga ki Herod, nawota ni Yudea, tea viri sikai e doko, nagisana 
Sakaria, tea ni tagona ki Abiyah: go anagoroi e pei sikai ni Aaron natuna nagoroi 
maga, go nagisana Elisabeth. 

6Go ero dua leana narae ni Sup̃e, ero surata pae natip̃akiana maga go 
natawonakiana maga mamau puti ki Yehovah, po da pei tea vasadip̃aana mau. 

7Go ero dika natuda, nalakena Elisabeth e dim̃o, go ero dua pei tea ni naaleatia 
laapa. 

8Go e pakilina, ragi waina e do mari nawosiana ki tea viri narae ni Sup̃e ragi ni 
naaleatia maga ni tagona aneana, 

9eu pisara pae natomariana ni navei‐tea‐viri‐ana, go gole aneana e pei naga nae 
ega vaki ekopu ni nasum̃a tapu ki Yehovah po dap̃ara ki tea ni nap̃o wia. 

10Go taua mamau ni narei eu do dapasavasa katama aura ni tea ni nap̃o wia. 

11Go agelo ki Yehovah sikai e pakilina ki nia, e lawodu taleva ni matua ni tagura 
ni naviriana ni tea ni nap̃o wia. 

12Go Sakaria e m̃anaunau ragi waina e punusi a, go namatakuana e dowo asa. 

13Ma agelo e noa ki nia, e naga, P̃a ta mataku mau, Sakaria: nalakena 
navavaraniana anigo e pei tea rogoana, go am̃agoroi Elisabeth ega wo manigo 
dape natum̃a naanoai sikai, go p̃a wo soso nagisana ki Yoane. 

14Go p̃a wo peani nalaelaeaana go nasokamidiana; go tea laapa euga wo laelaea 
nalakena navakilinaana aneana. 

15Nalakena ega wo p̃arua namata ni Yehovah, go ega wo da munu waine go 
namunuana kasua mau; go ega wo pura ki Naatana Tapu, pae nap̃ele ni p̃ilana 
pa pa. 

16Go ega wo pua doa Israel natuna maga tea laapa kakada paki Yehovah Sup̃e 
adeada. 

17Go nae ega wo surata pea ki naraena pilake naatana go nakasuaana ni Eliyah, 
naga ega vua doa nap̃op̃o ni tamada maga paki natuda maga, go tea rogopiri 
maga naga euga surata pae namanumatuaana ki tea leana maga; naga ega magi 
Yehovah mari m̃ata ki narei sikai euga maneana pei tea marim̃ataki‐sua‐ana. 

18Go Sakaria e noa ki agelo, e naga, Aga wo atae tea wanogoe pae nasava? 
Nalakena kinau a pei tea matua, go nagoroi aginau e pei tea ni naaleatia laapa. 

19Go agelo a pasa dara po noa ki nia, e naga, Kinau a pei Cabriel, waina a lawodu 
narae ni Sup̃e; go a pei tea tip̃akiluaana umai naga aga vasa ki‐go, po dogorogo 
paki‐go ki narogorogoana wia wanogoe. 

20Go p̃a leo, p̃a wo punuta po mari sa pasa, pa pa paki naaleatia waina tea maga 
wanogoe euga wo pakilina asa, nalakena ku da saralomau navasaana aginau 
maga mau, waina euga wo lolomana ragi kakana. 

21Go narei eu do leogoro Sakaria, go eu maga nalakena e doko parau doko 
ekopu ni nasum̃a tapu. 

22Go ragi waina e dave, e mari sa pasa ki da: go eu midoaki atae naga e punusi 
navunusiana sikai ekopu ni nasum̃a tapu: go nae e do dasoki paki da, po pei 
pusa doko. 

23Go e pakilina, ragi waina naaleatia maga ni nasuasuaana aneana eu pei tea 
vakavuroana, naga e paki nasum̃a aneana pano. 

24Go edaku ki naaleatia maga wanogoe anagoroi Elisabeth e diena; go e 
dokoloku atelagi lima, 

25e naga, Yehovah e po maginau mari dapala waia naaleatia maga waina e leo 
punusi au, naga ega tape lua navasapinoa‐ki‐nauana m̃aleoputo ni naatam̃oli 
maga. 

26Go atelagi kelatesa agelo Cabriel e pei tea tip̃akiluaana m̃elu Sup̃e umai paki 
natokoana sikai ni Calilea, nagisana Nasareth, 

27punusi nagoroi atara sikai waina e magi naatam̃oli sikai pei tea vasasokiana 
waina nagisana Yosef, tea sikai ni nasum̃a ni David; go nagisa ni nagoroi atara 
wanogoe Maria. 

28Go agelo e paki ekopu punusi a, po naga, P̃a laelaea, ku pei tea saup̃iakiana, 
Yehovah e sikoti ko doko. 

29Ma nae e m̃anaunau p̃arua nalakena navasaana wanogoe, po midoakiusiusi 
navasadodomiana wanogoe ega tapale sava? 

30Go agelo e noa ki nia, e naga, P̃a ta mataku mau, Maria, nalakena ku pap̃ai 
nasaup̃iaana sikoti Sup̃e. 

31Go p̃a leo, p̃a wo diena, po dape natum̃a naanoai sikai, go p̃a wo soso nagisana 
ki YESU. 

32Nae ega wo p̃arua, po pei tea sosoana ki Natu ni Tea Vakilagi Mau: go Yehovah 
Sup̃e ega wo dua e malo tasake ki tamana David: 

33go ega wo maramara dap̃au nasum̃a ni Yakob pa pa pa ega tu po du mau du; 
go nanopuana ni namarakiana aneana ega wo dika. 

34Go Maria e noa ki agelo, e naga, Tea wanogoe ega wo pakilina dapale sava, 
nalakena a da atae te naanoai mau? 

35Go agelo e pasa dara po noa ki nia, e naga, Naatana Tapu ega wo umai doko 
ako, go nakasuaana ni Tea Vakilagi Mau ega wo melu goro ko: nalakena tea 
wanogoe tea tapu waina ega wo pakilina ega wo pei tea sosoana ki Sup̃e Natuna. 

36Go p̃a leo, Elisabeth waina e pei namatarau anigo, nae ma e diena ki natuna 
naanoai sikai ragi waina e pei tea matua: go atelagi waia e pei kelatesa aneana 
waina e pei tea sosoana ki tea dim̃o. 

37Nalakena te navasaana sikai waina e m̃elu Sup̃e e da mari sap̃o mau. 

38Go Maria e naga, P̃a leo, a pei tea suasua nagoroi ki Yehovah; ega vakilina ki 
nau ega tapala navasaana anigo. Go agelo e m̃elu dua ki nia pano. 

39Go Maria e duleana naaleatia maga wanogoe po paki malo ni tava maga 
m̃araverave, paki natokoana sikai ni Yudah; 

40po paki ekopu ni nasum̃a ki Sakaria po pasadodomi Elisabeth. 

41Go e pakilina, ragi waina Elisabeth e dogo navasadodomiana ki Maria, pipia e 
sokamidi nap̃elena; go Elisabeth e pura ki Naatana Tapu; 

42go e sike nadaleona ki naviosoana kasua, po naga, Nigo ku pei tea 
vasap̃iakiana m̃aleoputo ni nagoroi maga, go nawa ni nap̃elem̃a e pei tea 
vasap̃iakiana. 

43Go tea waia e maginau pae esava, naga Nawota aginau p̃ilana ega umai punusi 
au? 

44Nalakena p̃a leo, ragi waina nadaleo ni navasadodomiana anigo e sili 
nadaligagu, pipia e sokamidi nap̃elegu ki nalaelaeaana. 

45Go tea waina e saralomau e maropa; nalakena tea maga waina eu pei tea 
noaana paki nia pae Yehovah euga wo lolomana. 

46Go Maria e naga, Naatagu e do samasamani Yehovah, 

47Go nap̃op̃ogu e laelaea Sup̃e Tea mauti pauri au. 

48Nalakena e leo punusi navei‐teani‐etano‐ana ki tea suasua nagoroi aneana: 
Nalakena p̃a leo, tagona maga mamau puti euga wo soso au ki tea maropa pae 
ragi waia pa pa. 

49Nalakena tea waina e kasua e maginau mari tea warua maga; Go nagisana e 
dapu. 

50Go nadodomiana aneana e paki tagona maga go tagona maga Doko tea maga 
waina eu matau ki nia. 

51E pisei ki nakasuaana ki naruna; E daperavera ki tea leomadaga maga ki 
namidodoana ni nap̃op̃oda. 

52E pua siwo ki nawota maga m̃elu dua ki malo tasake adeada maga, Go e pua 
sake ki tea ni etano maga. 

53E pakavuro tea vitolo maga ki tea wia maga; Go e dip̃aki lua tea sogolapa maga 
eu p̃alo pano. 

54E silae Israel, tea suasua aneana, Naga ega midoaki nadodomiana 

55(Dapala waina e pasa ki tamagida maga) Paki Abraham go naworaworana pa 
pa ega tu mau du. 

56Go Maria e doko sikoti a doko e alagoro pei atelagi dolu, po moro liliu paki 
nasum̃a aneana pano. 

57Go ragi ki Elisabeth e pei tea vakavuroana naga ega visola; go e piragi natuna 
naanoai sikai; 

58Go tea ni m̃aladigi ki nia maga go namatarau aneana maga eu dogo naga 
Yehovah e mari p̃arua ki nadodomiana aneana paki nia; go eu laelaea sikoti a. 

59Go e pakilina naaleatia kelatolu, naga eu rumai naga euga tovadavivi piakiki 
wanogoe; go eu naga euga soso e ki Sakaria, pae nagisa ni tamana. 

60Go p̃ilana e pasa dara po naga, Ee; ma ega vei tea sosoana ki Yoane. 

61Go eu noa ki nia, eu naga, Namatarau anigo maga tea sikai kakada e da pei tea 
sosoana ki nagisa wanogoe mau. 

62Go eu dasoki paki tamana, e pe masauna naga ega vei tea sosoana ki sei? 

63Go e datago napapa midiri sikai, go e midiri, e naga, Nagisana Yoane. 

64Go eu maga puti. Go nawokana e pei tea wolagatiana m̃araverave, go 
namenana e maviri, go e pasa, po pasa p̃ia ki Sup̃e. 

65Go namatakuana e pakilina ki tea maga mamau puti waina eu doko 
dalivirigoro ra: go navasaana maga mamau puti wanogoe eu pei tea 
rogorogokiana usuraki malo ni tava mamau ni Yudea; 

66Go tea maga mamau puti waina eu dogo ra eu doropusi ra nap̃op̃oda, eu naga, 
Nalakena tea wanogoe piakiki waia ega wo dapale sava? Nalakena nam̃elearu 
ni Yehovah e sikoti a doko. 

67Go tamana Sakaria e pura ki Naatana Tapu, po pea noa sai, e naga, 

68Yehovah, Sup̃e ki Israel, ega vei tea vasap̃iakiana; Nalakena e umai punusi 
narei aneana po madeada mari natauluaana, 

69Po manigida mari napati sikai ni namautipauriana e pakilina Nasum̃a ni tea 
suasua aneana David 

70(Dapala waina e pasa pae nawoka ni profeta tautau aneana maga pae ragi vea 
ni maramana pa pa pa), 

71Namautipauriana m̃elu dua ki tea kokona kigida maga, go m̃elu dua ki 
nam̃elearu ni tea maga mamau puti waina eu pilosi gida; 

72Naga ega mari nadodomiana paki tamagida maga, Go naga ega midoaki 
navasasokiana tapu aneana; 

73Navivisaana waina e pivisa paki Abraham tamagida asa, 

74Naga ega tua gida naga tuga vei tea vualuaana m̃elu dua ki nam̃elearu ni tea 
kokona ki gida maga, Go naga tuga maneana suasua po da mataku mau, 

75Doko natautauana go namarinaleoleanaana naaleatia anigida maga mamau 
puti. 

76Io go nigo, piakiki, p̃a wo pei tea sosoana ki profeta ki Tea Vakilagi Mau: 
Nalakena p̃a wo surata pea ki narae ni Yehovah naga p̃a marim̃ataki napua 
aneana maga; 

77Naga p̃a tua narei aneana naataeana ni namautipauriana Pae 
namidoakikorokoroana ni namarinaleosaana adeada maga, 

78Nalakena namaritadodomiana ki Sup̃e anigida, Waina natola ega wo pae elagi 
umai punusi gida asa, 

79Naga ega maramalaga paki tea maga waina eu doko namaligo go melu ni 
namateana; Naga ega viragi nam̃elegida maga paki napua ni natam̃ateana. 

80Go piakiki wanogoe e do atum̃aki, po do kasua ki naatana, po doko masop̃alo 
maga doko pa pa paki naaleatia ni navakilina‐ki‐Israel‐ana aneana. 

Luka 2 

1Go e pakilina naaleatia maga wanogoe, natawonakiana sikai e m̃elu Kaisar 
Aucusto pano, naga maramana mamau ega vei tea midiriana tusi. 

2Namidiriana wanogoe e pea pei tea mariana ragi waina Kurenio e pei tea 
maramara ni Siria. 

3Go eu pano puti naga euga vei tea midiriana, sara naatam̃oli eu paki natokoana 
adeada sarasara ra. 

4Go Yosef ma e sake pae Calilea pano, m̃elu dua ki natokoana ni Nasareth, paki 
Yudea, paki natokoana ki David, waina e pei tea sosoana ki Bethlehem, 
nalakena nae e pei tea ni nasum̃a go nawora ni David; 

5naga ega vei tea midiriana sikoti Maria, waina e maneana pei tea vasasokiana, 
go waina e diena. 

6Go e pakilina, ragi waina ero doko tokora wanogoe, naga naaleatia maga eu pei 
tea vakavuroana naga nae ega visola. 

7Go e piragi natuna naanoai takalapa; go e pivisi a ki nakulukulu, po lesi a e one 
siloa sikai ni horse, nalakena te tokora e da madeada doko nasum̃a ni 
nam̃enakiana mau. 

8Go tea leo paratiki shiip seara eu doko navanua wanogoe eu doko namalasi, po 
do pavaigoro navata adeada p̃ogi. 

9Go agelo ki Yehovah sikai e lawodu pisari ra, go nasamasamaana ni Yehovah e 
laga dalivirigoro ra: go eu mataku p̃arua. 

10Go agelo e noa ki da, e naga, Kuga ta mataku mau; nalakena kuga leo, a 
manimu dape narogorogoana wia ni nalaelaeaana warua umai, waina ega wo 
pei agi narei mamau: 

11nalakena Tea Maumau‐pauri sikai, waina e pei Kristo Yehovah, e po manimu 
pakilina masoso, natokoana ki David. 

12Go tea waia e manimu pei navaivaiana kakana; Kuga wo pap̃ai pipia sikai 
waina e pei tea vivisiana ki nakulukulu, po one siloa sikai ni horse. 

13Go m̃araverave taua sikai ni taua ni nakoroatelagi eu sikoti agelo wanogoe eu 
samasamani Sup̃e, po naga, 

14Nasamasamaana agi Sup̃e tokora maga ni elagi mau, Go natam̃ateana 
maramana m̃aleoputo ni naatam̃oli maga waina e midoaki m̃ata ki da. 

15Go e pakilina, ragi waina agelo maga eu m̃elu dua ki da paki nakoroatelagi 
pano, tea leo paratiki shiip maga wanogoe eu dum̃ada noa ki da, eu naga, Tuga 
vaki Bethlehem pano ragi waia, po punusi naleo wanogoe waina e po pakilina, 
waina Yehovah e mari a e pei tea ataeana paki gida. 

16Go eu rumai m̃araverave, po pap̃ai Maria go Yosef, go pipia e one siloa sikai 
ni horse one. 

17Go ragi waina eu punusi sua e, eu noa sai navasaana waina e pei tea noaana 
paki da nalo ni piakiki wanogoe. 

18Go tea maga mamau puti waina eu dogo e eu maga tea maga waina eu pei tea 
noaana paki da pae tea leo paratiki shiip maga. 

19Ma Maria e midoakisoki navasaana maga wanogoe, po midoaki usiusi ra 
nap̃op̃ona. 

20Go tea leo paratiki shiip maga eu liliu, eu do samasamani po do pasa p̃ia ki 
Sup̃e nalakena tea maga mamau puti waina eu dogo ra po punusi ra, dakiusi 
waina e pei tea noaana paki da. 

21Go ragi waina naaleatia latolu eu pei tea vakavuroana naga euga tovadavivi 
asa, nagisana e pei tea sosoana ki YESU, waina e pei tea sosoana asa pae agelo 
e pea ki p̃ilana e diena ki nia. 

22Go ragi waina naaleatia maga ni namari‐dautau‐ki‐da‐ana pae nawotaeana ki 
Moses eu pei tea vakavuroana, ero dape a sake paki Yerusalem, naga eroga lawo 
ki nia narae ni Yehovah (dakiusi waina e pei tea midiriana nawotaeana ki 
Yehovah, e naga, 

23Sara naanoai waina eu pei takalapa euga wo pei tea sosoana ki tea tapu ki 
Yehovah), 

24go naga eroga vitua ki naviriana sikai ega vae tea waina e pei tea noaana 
nawotaeana ki Yehovah, e naga, Taroa ega rua, kite tokopea vusavusa ega rua. 

25Go kuga leo, naatam̃oli sikai e doko Yerusalem, waina nagisana Simeon, go 
naatam̃oli wanogoe e leana po matauki Sup̃e, e do leogoro navakavakaleana ni 
Israel: go Naatana Tapu e doko asa. 

26Go e pei tea noasaiana paki nia pae Naatana Tapu, naga ega ta punusi 
namateana mau pa pa ega vea punusi Kristo ki Yehovah. 

27Go e doko Naatana umai paki nasum̃a tapu: go ragi waina tea matua maga ero 
dape piakiki Yesu umai, naga eroga mari nalo kakana ega vae natomariana ni 
nawotaeana, 

28nae e dape a paki naruna maga, go e pasa p̃ia ki Sup̃e, po naga, 

29Ragi waia ku suasua ki tea suasua anigo naga ega m̃elu, Talakeagu O, Pae 
navasaana anigo, doko natam̃ateana; 

30Nalakena namatagu ero punusi namautipauriana anigo, 

31Waina ku mari m̃ata ki nia narae ni narei maga mamau puti: 

32Namarama sikai naga ega maramalagati nalauna p̃ota maga, Go 
nasamasamaana ki narei anigo Israel. 

33Go tamana go p̃ilana ero do maga nalakena tea maga waina eu pei tea noaana 
nalo kakana; 

34go Simeon e pasa p̃ia ki da, po noa ki p̃ilana Maria, e naga, P̃a leo piakiki waia 
e pei tea lawokiana raki narowoana go natuleanaana ki tea laapa ni Israel; go 
naga ega vei navaivaiana sikai waina ega wo pei tea vasadugoroana; 

35io go lova sikai ega wo puri sasama naatam̃a; naga namidodoana maga ni 
nap̃op̃o ni tea laapa euga vei tea maripakasakiana. 

36Go Anna e doko, profeta nagoroi sikai, natu ni Fanuel, tea ni nawora ni Asher 
(nae e pei tea ni naaleatia laapa, nara ma anawota ero dua doko natau larua pae 
ragi ni naveinaataraana aneana, 

37go e pei namalepu natau rualima latolu tamate pati), waina e da m̃elu dua ki 
nasum̃a tapu mau, e do magi Sup̃e suasua ki navaliana maga go navavaraniana 
maga p̃ogi go aleati. 

38Go e lawodu pisari ra aura wanogoe, go nae ma e pasadodom̃ata ki Sup̃e, po 
pasa asa paki tea maga mamau puti waina eu do leogoro natauluaana ni 
Yerusalem. 

39Go ragi waina ero mari sua naleo maga mamau puti waina eu pae nawotaeana 
ki Yehovah, eu liliu paki Calilea pano, paki natokoana adeada Nasareth. 

40Go piakiki wanogoe e do atum̃aki, po do kasua, e do pei tea vakavuroana ki 
namanumatuaana: go nasaup̃iana ki Sup̃e e doko asa doko. 

41Go tea matua aneana ero paki Yerusalem pano sara natau ragi ni nasaisaiana 
ni navakalauana. 

42Go ragi waina e pei tea ni natau rualima sikai tamate dua, eu sake pano pae 
natomariana ni nasaisaiana wanogoe; 

43go ragi waina eu pakavuro sua naaleatia maga kakana, go nara ero do liliu, 
piakiki Yesu e madoko Yerusalem; go tea matua aneana ero da atae a mau; 

44ma nalakena ero midoa ki nia naga e sikoti taua ni naatam̃oli maga waina eu 
mamau surata, ero surata napua ni naaleatia sikai; go ero laaga asa m̃aleoputo 
ni namatarau adeada maga go ni tea maga waina ero atae ra: 

45go ragi waina ero da pap̃ai a mau, ero liliu paki Yerusalem, po do laaga asa. 

46Go e pakilina, edaku ki naaleatia dolu naga ero pap̃ai a nasum̃a tapu, e do 
natano m̃aleoputo ni tea vasapiseiki maga, e do dogo ra, po do pusuusu paki da: 

47go tea maga mamau puti waina eu dogo e eu maga p̃arua nalakena 
namidoakiataeana aneana go navasadaraana aneana maga. 

48Go ragi waina ero punusi a ero saram̃akoto: go p̃ilana e noa ki nia, e naga, 
Piakiki, ekasana ku mari dapalana paki gami? P̃a leo, tamam̃a go kinau aro laaga 
ako dogo kite sa. 

49Go e noa ki da, e naga, Ekasana koro laaga au? Koro da atae mau naga e one 
au one naga aga toko nasum̃a ki Tamagu kite? 

50Go ero da midoa ki atae navasaana waina e noa ki da asa mau. 

51Go e siwo sikoti ra pano, po umai paki Nasareth; go e doko etano paki da: go 
p̃ilana e midoaki soki navasaana maga mamau puti wanogoe doko nap̃op̃ona. 

52Go Yesu e do disu ki namanumatuaana go ki navarauana go ki nasaup̃iaana 
sikoti Sup̃e go naatam̃oli maga. 

Luka 3 

1Go natau rualima sikai tamate lima ni namarakiana ki Tiberio Kaisar, ragi 
waina Pontio Pilato e pei tea maramara ni Yudea, go Herod e pei tetrarke ni 
Calilea, go taina Filipo e pei tetrarke ni navanua ni Iturea go ni Trakonitis, go 
Lusania e pei tetrarke ni Abeline, 

2go Annas go Kaiafas ero pei tea viri warua liu, navasaana ki Sup̃e e umai paki 
Yoane natu ni Sakaria masop̃alo. 

3Go e umai paki navanua mamau waina e doko dalivirigoro Yordan, e do 
dogorogo ki nabapetisoana ni namidoakidoaana paki namidoakikorokoroana 
ni namarinaleosaana maga; 

4dapala waina e pei tea midiriana tusi ni navasaana maga ki profeta Isaiah, 
Nadaleo ni tea waina e pioso masop̃alo, Kuga mari m̃ataki napua ki Yehovah, 
Kuga mari napua doniana aneana maga euga leana. 

5Sara nap̃aloa euga wo pei tea vakavuroana, Go sara tava warua go sara tava 
kiki euga wo pei tea tapeana pakitano; Go tea tagele maga euga wo leana, Go 
napua ragoragoa maga euga wo matemate; 

6Go sara nap̃okasi euga wo punusi namautipauriana ki Sup̃e. 

7Nalakena tea wanogoe e noa ki taua maga ni naatam̃oli maga waina eu dave 
pano naga euga vei tea bapetisoana pae asa, e naga, M̃aata sa natuda maga, sei 
e noa ki sai mu maga kuga sava dua ki namaetoana waina ega wo umai? 

8Nalakena tea wanogoe kuga tau ki nawa maga waina eu p̃ia ki 
namidoakidoaana, go kuga ta pae asa noa nap̃alaumu, naga Abraham e pei 

tamagami: nalakena a noa ki mu, naga Sup̃e e mari atae magi Abraham mari 
natuna maga euga vakilina m̃elu vatu maga waia eu one. 

9Go ragi waia tagoto ma e pei tea toropusiana e one nalake ni nakau maga one: 
nalakena tea wanogoe sara nakau waina eu da dau ki nawa wia mau eu pei tea 
taeana eu dowo, po pei tea nadikiana paki nakapu. 

10Go taua maga ni naatam̃oli maga eu pusuusu paki nia, eu naga, Nalakena tea 
wanogoe auga mari nasava? 

11Go e pasa dara po noa ki da, e naga, Tea waina e peani sugoro dua, ega tua tea 
waina e dika; go tea waina e peani navinaga, ega mari ega tapala nogoe. 

12Go tea tape nasautoga seara ma eu rumai naga euga vei tea bapetisoana, go 
eu noa ki nia, eu naga, Tea Vasapiseiki, auga mari nasava? 

13Go e noa ki da, e naga, Tea waina e manimu pei tea tawonakiana kuga ta dape 
p̃arua liu sa mau. 

14Go tea ni navakalo seara ma eu pusuusu paki nia, eu naga, Go kinami auga 
mari nasava? Go e noa ki da, e naga, Kuga ta mari sa ki te naata mau, go kuga ta 
dapepavakoto te navatuna mau, go kuga maro namoriana animu. 

15Go ragi waina narei eu do leogoro, go naatam̃oli maga mamau puti eu do 
midoaki usiusi nap̃op̃oda nalo ni Yoane, mase nae e pei Kristo; 

16Yoane e pasa dara, po noa ki puti ra, e naga, Lomau kinau a bapetiso mu ki 
noai; ma tea waina e kasua liu au e umai, waina natali ni nam̃elevasiana aneana 
maga a da p̃ia mau naga aga veresi a: nae ega wo bapetiso mu ki Naatana Tapu 
go ki nakapu: 

17tea silaki aneana e do nam̃elearuna, naga ega mari malo wokalesue aneana 
ega tautau puti, go naga ega saisai ki whiit paki ekopu ni nasum̃a ni whiit 
aneana; ma ega wo dap̃ara ki nap̃olagana ki nakapu waina e pe ta pei tea 
maripunueana mau. 

18Go e do pasa paratiki narei ki navasaana p̃ota laapa po do dogorogo ki 
narogorogoana wia paki da; 

19ma Herod tetrarke, ragi waina e pei tea vasakasuakiana pae Yoane nalo ni 
Herodia nagoroi ki taina, go nalo ni tea sa maga mamau puti waina Herod e 
mari ra, 

20e moro sokari ra ki tea waia dap̃augoro puti ra, e kokoro Yoane ekopu ni 
nasum̃a ni navavaigoroana. 

21Go e pakilina, ragi waina narei mamau eu pei tea bapetisoana sua, go Yesu ma 
e pei tea bapetisoana sua, go ragi waina e do dapasavasa, 

22nakoroatelagi e pamawota, go Naatana Tapu e siwo e suruoli nap̃atoko ni 
tokopea sikai, e umai lawo asa, go nadaleo sikai e dave nakoroatelagi umai, e 
naga, Nigo ku pei Natugu tea dodomiana aginau; a midoaki m̃ata ki‐go. 

23Go Yesu, ragi waina e atulake navasapiseikiana, e alagoro pei tea ni natau 
rualima dolu, e pei natu (eu midoa ki nia) ni Yosef, waina e pei natu ni Heli, 
waina e pei natu ni Matthat, 

24waina e pei natu ni Levi, waina e pei natu ni Nahum, waina pei natu ni Yannai, 
waina e pei natu ni Yosef, 

25waina e pei natu ni Mattathias, waina e pei natu ni Amos, waina e pei natu ni 
Nahum, waina e pei natu ni Esli, waina e pei natu ni Naccai, 

26waina e pei natu ni Maath, waina e pei natu ni Mattathias, waina e pei natu ni 
Semein, waina e pei natu ni Yosek, 

27waina e pei natu ni Yoda, waina e pei natu ni Yoanan, waina e pei natu ni 
Rhesa, waina e pei natu ni Serubbabel, waina e pei natu ni Shealtiel, waina e pei 
natu ni Neri, waina e pei natu ni Melki, waina e pei natu ni Addi, 

28waina e pei natu ni Kosam, waina e pei natu ni Elmadam, waina e pei natu ni 
Er, 

29waina e pei natu ni Yesus, waina e pei natu ni Elieser, waina e pei natu ni 
Yorim, waina e pei natu ni Matthat, waina e pei natu ni Levi, waina e pei natu ni 
Simeon, 

30waina e pei natu ni Yudas, waina e pei natu ni Yosef, waina e pei natu ni 
Yonam waina e pei natu ni Eliakim, 

31waina e pei natu ni Melea, waina e pei natu ni Menna, waina e pei natu ni 
Mattatha, waina e pei natu ni Nathan, waina e pei natu ni David, 

32waina e pei natu ni Yesse, waina e pei natu ni Obed, waina e pei natu ni Boas, 
waina e pei natu ni Salmon, waina e pei natu ni Nahshon, 

33waina e pei natu ni Amminadab, waina e pei natu ni Arni, waina e pei natu ni 
Hesron waina e pei natu ni Yonam, waina e pei natu ni Yudah, 

34waina e pei natu ni Yakob, waina e pei natu ni Isaak, waina e pei natu ni 
Abraham, waina e pei natu ni Terah, 

35waina e pei natu ni Nahor, waina e pei natu ni Seruc, waina e pei natu ni Reu, 
waina e pei natu ni Pelec, waina e pei natu ni Eber, waina e pei natu ni Shelah, 
waina e pei natu ni Kainan, 

36waina e pei natu ni Arfaksad, waina e pei natu ni Shem, waina e pei natu ni 
Noah, waina e pei natu ni Lamek, 

37waina e pei natu ni Methuselah, waina e pei natu ni Enok, waina e pei natu ni 
Yared, waina e pei natu ni Mahalaleel, waina e pei natu ni Kainan, 

38waina e pei natu ni Enos, waina e pei natu ni Seth, waina e pei natu ni Adam, 
waina e pei natu ni Sup̃e. 

Luka 4 

1Go Yesu, waina e pura ki Naatana Tapu, e liliu pae Yordan po pei tea viragiana 
pae Naatana masop̃alo naaleatia rualima pati, 

2e do pei tea maridogoana pae diabolo. Go e da gani te navatuna naaleatia maga 
wanogoe mau: go ragi waina eu nopu, e pitolo. 

3Go diabolo e noa ki nia, e naga, Ku pe vei Sup̃e Natuna, p̃a tip̃aki vatu waia naga 
ega vei bred sikai. 

4Go Yesu e pasa dara paki nia, e naga, E pei tea midiriana, naga Naatam̃oli ega 
wo da mauri pae bred sikina mau. 

5Go e piragi a sake, po pisei ki nia namarakiana maga mamau puti ni maramana 
namata makali sikai ni ragi. 

6Go diabolo e noa ki nia, e naga, Aga wo dua ko naveinawotaana mamau puti 
waia, go nasamasamaana kakada: nalakena e pei tea vituakiana paki nau; go a 
dua tea waina a masauna naga aga tua e asa. 

7Nalakena tea wanogoe nigo ku pe lotu naraegu, tea mamau puti eu pe wo pei 
tea anigo. 

8Go Yesu e pasa dara po noa ki nia, e naga, E pei tea midiriana, naga P̃a lotu ki 
Yehovah Sup̃e anigo, go p̃a maneana suasua ega sikina. 

9Go e piragi a paki Yerusalem po lawo ki nia e lawodu tea varau pakilagi ni 
nasum̃a tapu, po noa ki nia, e naga, Ku pe vei Sup̃e Natuna, p̃a tum̃am̃a nadi ki‐
go pae nea pakitano: 

10nalakena e pei tea midiriana, naga Ega wo dip̃aki agelo aneana maga nalo 
kakam̃a, naga euga vavaigoro ko: 

11Go, Euga wo dapetape ko doko nam̃elearuda maga, Naga p̃a ta dapilagona te 
vatu sikai mau. 

12Go Yesu e pasa dara po noa ki nia, e naga, E pei tea noaana, naga P̃a ta 
maridogo Yehovah Sup̃e anigo mau. 

13Go ragi waina diabolo e mari sua sara namaridogoana, e m̃elu dua ki nia pano 
pa pa paki te ragi. 

14Go Yesu e liliu pilake nakasuaana ni Naatana paki Calilea: go narogorogoana 
sikai nalo kakana e sokapule usuraki navanua mamau wanogoe daliviri. 

15Go e do pasa piseiki ekopu ni nasum̃a ni nasaisaiana adeada maga, e pei tea 
samasamaniana pae tea maga mamau puti. 

16Go e umai paki Nasareth, waina e pei tea vakaleana asa: go e paki ekopu ni 
nasum̃a ni nasaisiana naaleatia ni sabbath, pae natomariana aneana, po 
duleana naga ega veveve. 

17Go tusi ki profeta Isaiah e pei tea vituakiana paki nia. Go e pukepiri tusi 
wanogoe, po pap̃ai tokora waina e pei tea midiriana asa, e naga, 

18Naata ni Yehovah e doko au, Nalakena e puvurai ki nau naga aga rogorogo ki 
narogorogoana wia paki tea tika maga: E po dip̃aki lua au umai naga aga 
rogorogo ki naveresiana paki tea viragiluapavakotoana maga, Go ki 
namoroleosaiana paki tea kesa maga, Naga aga tip̃aki lua tea mari 
p̃oroworosiana maga euga vei tea veresiana pano, 

19Naga aga rogorogo ki natau ni nasaup̃iaana ki Yehovah. 

20Go e lulu ki tusi po dua tasiga asa liliu, po dasake: go namata ni tea maga 
mamau puti waina eu doko ekopu ni nasum̃a ni nasaisaiana eu leo soki a. 

21Go e pae asa noa ki da, e naga, Masoso navasaana midiriana wanogoe e po 
lolomana nadaligamu. 

22Go tea maga mamau puti eu maneana noa sokisoki, po maga navasaana ni 
nasaup̃iaana maga waina eu dave pae nawokana pano: go eu naga, Tea waia e 
da pei Yosef natuna kite? 

23Go e noa ki da, e naga, Kuga wo alagoro noa ki nau naluluakia waia, Naatam̃oli 
ni medisine, p̃a tum̃am̃a mari pauri ko: tea maga waina au po dogo ra eu pei tea 
mariana Kapernaum, p̃a moro mari ra tokora waia navanua anigo. 

24Go e naga, Lomau a noa ki mu, naga Te profeta sikai e da pei tea viragiana 
navanua aneana mau. 

25Ma a noa ki mu tea waina e pei lomau, naga Nagoroi malepu laapa eu doko 
Israel naaleatia maga ki Eliyah, ragi waina nakoroatelagi e p̃ono doko natau 
dolu go atelagi latesa, dapala navitoloana warua sikai e pakilina usuraki 
navanua mamau; 

26go Eliyah e da pei tea tip̃akiluaana pa punusi sikai kakada mau, ma e pei tea 
tip̃akiluaana paki Sarepta sikai maau, ni navanua ni Sidon, punusi nagoroi sikai 
waina e pei malepu. 

27Go lepero laapa eu doko Israel ragi ki profeta Elisha; go sikai kakada e da pei 
tea mariana e dautau mau, ma Naaman tea ni Siria e sikina pei tea mariana e 
dautau. 

28Go tea maga mamau puti waina eu doko ekopu ni nasum̃a ni nasaisaiana, ragi 
waina eu dogo tea maga wanogoe, eu pura ki namaritausuana; 

29go eu duleana, po nadi ki nia paki etaku ni natokoana, po piragi a paki narae 
ni tava waina natokoana adeada e pei tea tavagiana asa, naga euga nadi ki nia 
siwo pae napatira sikai pakitano. 

30Ma nae e pa duaduru m̃aleoputo kakada po surata pano. 

31Go e siwo umai paki Kapernaum, natokoana sikai ni Calilea. Go e do pasapisei 
ki da naaleatia ni sabbath: 

32go eu saram̃akoto navasapiseikiana aneana; nalakena navasaana aneana e 
pilake naveinawotaana. 

33Go naatam̃oli sikai e doko ekopu ni nasum̃a ni nasaisaiana, waina e peani 
naata ni dimon loa sikai; go e pioso ki nadaleo kasua sikai. 

34E naga, Ako! Kinami auga kasa kigo, Yesu ni Nasareth? Ku umai naga p̃a mari 
punue gami kite? A atae ko, ku pei Tea Tapu ki Sup̃e. 

35Go Yesu e pasa kasua ki nia, po naga, P̃a vunuta, po dave umai m̃elu dua ki nia 
pano. Go dimon wanogoe e nadi ki nia paki natano m̃aleoputo, po dave umai 
m̃elu dua ki nia pano, po da mari sa ki nia mau. 

36Go namagaana warua e pakilina ki tea maga mamau puti, go eu saisai pasa 
dum̃ada paki da, po naga, Navasaana waia e pei nasava? Nalakena ki 
naveinawotaana go ki nakasuaana e dip̃aki naatana loa maga go eu dave umai 
pano. 

37Go narogorogoana sikai nalo kakana e sokapule paki sara tokora ni navanua 
wanogoe daliviri. 

38Go e duleana m̃elu dua ki nasum̃a ni nasaisaiana, po paki ekopu ni nasum̃a ki 
Simon. Go Simon anagoroi p̃ilana e pei tea vuatiana ki namasakiana warua 
sikai; go eu maneana pavarani a. 

39Go e lawodu kolovagoro e, po pasa kasua ki namasakiana wanogoe; go e 
marua ki nia; go e duleana m̃araverave, po madeada suasua ki navinaga. 

40Go ragi waina elo e do musu, tea maga mamau puti waina eu peani tea 
manainai seara ki nasasanaana visarasara maga eu piragi ra umai punusi a; go 
e pusake nam̃elearuna maga ara mamau puti, po mari pauri ra. 

41Go dimon maga ma eu dave umai m̃elu dua ki tea laapa, eu pioso, po naga, 
Nigo ku pei Sup̃e Natuna. Go e pasa kasua ki da, po da suasua ki da naga euga 
vasa mau, nalakena eu atae naga nae e pei Kristo. 

42Go ragi waina e pei aleati, e dave umai po paki maso maladi sikai: go taua 
maga ni naatam̃oli eu laaga asa, po umai punusi a, po naga euga mauti a, naga 
ega ta m̃elu dua ki da pano mau. 

43Ma e noa ki da, e naga, E one au one naga aga rogorogo ki narogorogoana wia 
ni namarakiana ki Sup̃e paki natokoana p̃ota maga: nalakena a pei tea 
tip̃akiluana umai raki tea wanogoe. 

44Go e do dogorogo ekopu ni nasum̃a ni nasaisaiana maga ni Calilea. 

Luka 5 

1Go e pakilina, ragi waina taua ni naatam̃oli maga eu sogosogoni a po dogo 
navasaana ki Sup̃e, naga nae e lawodu pisari namarourou ni Cennesaret; 

2go e punusi rarua dua ero du pisari namarourou: ma tea araika maga eu m̃elu 
dua ki sua ra, go eu do sarue kup̃ena adeada maga. 

3Go e pagi rarua wanogoe sikai kakada, waina e pei tea ki Simon, po pavarani a 
naga ega sai ki nia ega risu kiki m̃elu dua ki euta pano. Go e dasake po pasa 
piseiki taua ni naatam̃oli maga pae rarua. 

4Go ragi waina e makoto ki navasaana, e noa ki Simon, e naga, P̃a sai ki nia paki 
nam̃orua, go kuga tiroa ki kup̃ena animu maga raki navuagoroana sikai. 

5Go Simon e pasa dara po naga, Nawota, au p̃osiwosi nap̃ogiana mamau, po da 
dape te navatuna mau: ma nalakena navasaana anigo aga wo diroa ki kup̃ena 
maga. 

6Go ragi waina eu mari sua tea wanogoe, eu puagoro navata warua sikai ni 
naika maga; go kup̃ena maga eu pae asa naga euga mawora; 

7go eu alovi tada ri maga waina eu doko rarua kerua, naga euga umai po silae 
ra. Go eu rumai, po pakavuro sokata ki rarua, dapala waina ero pae asa naga 
eroga m̃oru. 

8Ma Simon Petero, ragi waina e punusi a, e dowo pakitano pisari nap̃atua ni 
Yesu, po naga, P̃a m̃elu dua ki nau pano; nalakena a pei naatam̃oli mari naleo 
sa, Nawota O. 

9Nalakena e maga p̃arua, nara ma tea maga mamau puti waina eu sikoti a doko, 
nalakena tea vuagoroana ni naika maga waina eu puati ra; 

10go e dapala nogoe nalo ni Yakobo go Yoane, Sebedaio natuna maga, waina ero 
pei tea saisaipeani sikoti Simon. Go Yesu e noa ki Simon, e naga, P̃a ta mataku 
mau; pae ragi waia pa pa p̃a wo puati pule mauri naatam̃oli maga. 

11Go ragi waina eu mari sua rarua adeada maga paki euta, eu doropusi naleo 
maga mamau puti eu doko, po dausi a. 

12Go e pakilina, ragi waina e doko natokoana maga sikai kakada, go kuga leo, 
naatam̃oli sikai waina e pura ki naveileperoana: go ragi waina e punusi Yesu, e 
dowo dap̃olosiwo, po pavarani a, e naga, Nawota, ku pe suasua, ku pe mari atae 
mari au a pe tautau. 

13Go e sai ki nam̃elearuna, po kisidogo e, po naga, A suasua; p̃a vei tea mariana 
p̃a tautau. Go naveileperoana e marua ki nia pano m̃araverave. 

14Go nae e pasasoki a naga ega ta noa ki te naata asa mau: ma p̃a vano, po 
dum̃am̃a pisei ki‐go paki tea viri, po pitua nalakena namaridautaukigoana, ega 
takiusi waina Moses e pitip̃aki asa, naga ega vei nanoasokisokiana sikai paki da. 

15Ma narogorogoana nalo kakana e sokapule p̃arua liu: go taua warua maga ni 
naatam̃oli maga eu saisai naga euga rogo, go naga euga vei tea maripauriana 
m̃elu dua ki nasasanaana adeada maga. 

16Ma nae e pano panako pano doko maso maladi maga, po do dapasavasa. 

17Go e pakilina naaleatia maga wanogoe sikai, naga e do pasapiseiki; go Farisi 
maga go tea vasapiseiki maga ni nawotaeana eu dasake doko, waina eu pae sara 
natokoana kiki ni Calilea go ni Yudea go Yerusalem umai: go nakasuaana ki 
Yehovah e doko naga ega mari pauri. 

18Go kuga leo, naatam̃oli seara eu dape naatam̃oli sikai umai waina e sarumate 
e one nawewele one: go eu laaga naga euga tape a paki ekopu, po doropusi a 
naraena. 

19Go ragi waina eu da pap̃ai dapala waina euga tape a paki ekopu mau nalakena 
taua ni naatam̃oli maga, eu sake paki elagi ni nasum̃a, po doro e pakitano 
duaduru taile maga, nae go nawewelena, paki m̃aleoputo narae ni Yesu. 

20Go e punusi nasaralomauana adeada, po naga, Kanao, namarinaleosaana 
anigo maga eu manigo pei tea midoakikorokoroana. 

21Go tea midiri maga go Farisi maga eu pae asa midoaki usiusi, po naga, Naata 
waia e pei sei waina e pasa navasasakiana maga? Sei e mari atae 
midoakikorokoro namarinaleosaana maga, ma Sup̃e sikina? 

22Ma Yesu e atae namidoakiusiusiana adeada maga, po pasa dara po noa ki da, 
e naga, Ku midoakiusiusi nasava nap̃op̃omu? 

23Seve tea e manainai p̃ia, a pe naga, Namarinaleosaana anigo maga eu manigo 
pei tea midoakikorokoroana; kite a pe naga, P̃a tuleana po surata? 

24Ma naga kuga atae naga naatam̃oli Natuna e peani naveinawotaana 
maramana naga ega midoakikorokoro namarinaleosaana maga (e noa ki tea 
waina e sarumate, e naga), A noa ki‐go, P̃a tuleana, po dape dakati nawe 
welem̃a, po paki nasum̃a anigo pano. 

25Go e duleana naraeda m̃araverave, po dape dakati tea waina e one asa, po paki 
nasum̃a aneana pano, po do samasamani Sup̃e. 

26Go nasaram̃akotoana e puati tea maga mamau puti, go eu samasamani Sup̃e; 
go eu pura ki namatakuana, po naga, Au punusi tea ni namagaana maga masoso. 

27Go edaku ki tea maga wanogoe e dave pano, po punusi tea tape nasautoga 
sikai, nagisana Levi, e dasake pisari tokora ni nasautoga, go e noa ki nia, e naga, 
P̃a rausi au. 

28Go e doropusi naleo maga mamau puti eu doko, po duleana po dausi a. 

29Go Levi e maneana mari nakaniana warua sikai ekopu ni nasum̃a aneana; go 
taua warua ni tea tape nasautoga maga go ni tea p̃ota maga eu doko waina eu 
kere one ganikani sikoti ra. 

30Go Farisi maga go tea midiri adeada maga eu dauruuru dip̃a tea 
vasapiseikiana aneana maga, eu naga, Ekasana ku ganikani po munu sikoti tea 
tape nasautoga maga go tea mari naleo sa maga? 

31Go Yesu e pasa dara po noa ki da, e naga, Tea maga waina eu kasua eu da 
dapala waina e p̃ia naga euga masau naatam̃oli ni medisine mau; ma tea maga 
waina eu sasana eu dapala nogoe. 

32A da umai naga aga soso tea leana maga mau, ma a umai naga aga soso tea 
mari naleo sa maga paki namidoakidoaana. 

33Go eu noa ki nia, eu naga, Tea vasapiseikiana maga ki Yoane eu paka laapa 
pali, po mari navavaraniana maga; go tea vasapiseikiana maga ki Farisi maga 
eu mamau mari dapala nogoe; ma tea anigo maga eu do ganikani po munu. 

34Go Yesu e noa ki da, e naga, Ku mari atae mari tea vitawiri tana ri maga euga 
vali ragi waina tea vitawiri ma nara eu mamau doko kite? 

35Ma naaleatia maga euga wo umai; go ragi waina tea vitawiri ega wo pei tea 
tapeluaana kiada, ragi wanogoe euga wo pali naaleatia maga wanogoe. 

36Go e noa ki da naluluakia sikai, e naga, Te naata sikai e da p̃oralua matele sikai 
ni sugoro vau po usuvaki sugoro tuai asa mau; e pe mari a e pe wo marip̃orae 
tea vau, go matele ni tea vau e pe wo da pataka ni tea tuai mau. 

37Go te naata sikai e da daki waine vau paki noai ni nawili tuai mau; eu pe taki 
nia paki ara waine vau e pe wo mari nawili maga eu pe masai, go nae e pe wo 
doroa, go nawili maga eu pe wo sa. 

38Ma waine vau e pei tea waina ega vei tea takiana paki nawili vau maga. 

39Go te naata sikai waina e munu sua waine tuai e da masau waine vau mau: 
nalakena e naga, Tea tuai e p̃ia. 

Luka 6 

1Go e pakilina sabbath sikai, naga e surata duaduru vanua maga ni korn; go tea 
vasapiseikiana aneana maga eu lei m̃okai maga ni korn, po ganikani, eu loari ra 
ki nam̃elearuda. 

2Ma Farisi maga seara kakada eu naga, Ekasana ku mari tea waina e da pae 
nawotaeana mau naga kuga mari a naaleatia ni sabbath? 

3Go Yesu e pasa dara ra po naga, Ku ko da peve tea waia, tea waina David e mari 
a, ragi waina e pitolo, nara ma tea maga waina eu sikoti a doko; 

4dapala waina e paki roara ni nasum̃a ki Sup̃e, po dape bred tokorae maga po 
gani a, po dua tea maga waina eu sikoti a asa; waina e da pae nawotaeana mau 
naga tea laapa euga kani a, ma e pei tea waina tea viri maga euga sikida gani a? 

5Go e noa ki da, e naga, Naatam̃oli Natuna e pei nawota ni sabbath. 

6Go e pakilina sabbath p̃ota sikai, naga e paki ekopu ni nasum̃a ni nasaisaiana 
po pasapiseiki: go naatam̃oli sikai e doko asa, go nam̃elearuna ni matua e 
lologara. 

7Go tea midiri maga go Farisi maga eu leo paratiki nia, e pe wo mari pauri 
sabbath; naga euga vap̃ai naga euga vasa dip̃a e asa. 

8Ma nae e atae namidodoana adeada maga; go e noa ki naatam̃oli waina 
nam̃elearuna e lologara, e naga, P̃a tuleana, go p̃a lawodu paki m̃aleoputo. 

9Go e duleana po lawodu. Go Yesu e noa ki da, e naga, A pusuusu paki mu, E pae 
nawotaeana naga tuga mari euga wia sabbath, kite naga tuga mari euga sa? 
Naga tuga mauti pauri namauriana sikai, kite naga tuga mari punue a? 

10Go e leo pilialia puti ra, po noa ki nia, e naga, P̃a sai ki nam̃elearum̃a. Go e mari 
a: go nam̃elearuna e pei tea mariana e moro p̃ia. 

11Ma nara eu pura ki naveilalasigisigileoana, po dum̃ada pusum̃aki paki da tea 
waina euga mari a paki Yesu. 

12Go e pakilina naaleatia maga wanogoe sikai, naga e paki tava pano naga ega 
tapasavasa; go e do dapasavasa ki Sup̃e nap̃ogiana mamau. 

13Go ragi waina e pei aleati e soso tea vasapiseikiana aneana maga: go e 
matadoa m̃elu dua ki da rualima sikai tamate dua, waina e salagisada ki 
apostolo maga; 

14Simon waina e salagisana ki Petero, go taina Anderea, go Yakobo go Yoane, go 
Filipo go Bartolomaio, 

15go Mataio go Toma, go Yakobo natu ni Alefaio, go Simon waina e pei tea 
sosoana ki Selote, 

16go Yuda natu ni Yakobo, go Yuda Iskariote, waina e pei tea vitua ki nia; 

17go e siwo umai nae ma nara eu mamau, po lawodu malo matemate sikai, go 
taua warua sikai ni tea vasapiseikiana aneana maga, go tea laapa ni narei waina 
eu pae Yudea mamau go Yerusalem, go elau ni Tair go Sidon, waina eu rumai 
naga euga rogo e, go naga euga vei tea maripauriana m̃elu dua ki nasasanaana 
adeada maga; 

18go tea maga waina naatana loa maga eu mari ra eu pei tea maripauriana. 

19Go taua mamau ni naatam̃oli maga eu laaga naga euga kisidogo e: nalakena 
nakasuaana e dave m̃elu asa, po mari pauri puti ra. 

20Yesu e sike namatana maga punusi tea vasapiseikiana aneana maga, po naga, 
Ku maro pa, tea tika maga: nalakena namarakiana ki Sup̃e e pei tea animu. 

21Ku maro pa, waina ku pitolo ragi waia: nalakena kuga wo puka. Ku maro pa 
waina ku dagi ragi waia: nalakena kuga wo muru. 

22Ku maro pa, ragi waina naatam̃oli maga euga wo pilosi mu, go ragi waina euga 
wo mari masale ki mu m̃elu dua ki da pano, po pasa pinoa ki mu, po nadi ki 
nagisamu dave dakiusi tea sa, nalakena naatam̃oli Natuna. 

23Kuga laelaea naaleatia wanogoe, po sokamidi: nalakena kuga leo, namoriana 
animu e p̃arua nakoroatelagi: nalakena tamada maga eu mari dapala nogoe 
paki profeta maga. 

24Ma ai ki mu tea sogolapa maga! Nalakena ku dape sua navakavakale‐mu‐ana. 

25Ai ki mu, waina ku puka ragi waia! Nalakena kuga wo pitolo. Ai ki mu, waina 
ku muru ragi waia! Nalakena kuga wo susue po dagi. 

26Ai ki mu ragi waina naatam̃oli maga mamau puti euga wo pasa pia ki mu! 
Nalakena tamada maga eu mari dapala nogoe paki profeta sorosoro maga. 

27Ma a noa ki mu waina ku dogo, a naga, Kuga dodomi tea kokona ki mu maga, 
kuga mari m̃ataki tea maga waina eu pilosi mu, 

28kuga vasa p̃ia ki tea maga waina eu pasa sa ki mu, kuga magi tea maga waina 
eu mari dao mu dapasavasa. 

29Tea waina e p̃okati ko napupum̃a sikai p̃a roa paki nia kerua; go tea waina e 
dapelua sugoro kovagoro anigo p̃a ta mauti a sugoro anigo mau. 

30P̃a tua sara naata waina eu datagovi ko; go tea waina e dape lua naloriki anigo 
maga, p̃a ta datagovi liliua ki da mau. 

31Go dapala waina ku masauna naga naatam̃oli maga euga mari paki mu, nimu 
ma kuga mari paki da ega takiusi a. 

32Go ku pe dodomi tea maga waina eu dodomi mu, ku pe veani 
navasadodom̃atakiana nasava? Nalakena tea mari naleo sa maga ma eu dodomi 
tea maga waina eu dodomi ra. 

33Go ku pe mari m̃ataki tea maga waina eu mari m̃ataki mu, ku pe veani 
navasadodom̃atakiana nasava? Nalakena tea mari naleo sa maga ma eu mari 
dapala nogoe. 

34Go ku pe vitua ki tea seakiana paki tea maga waina ku leogoro naga kuga tape 
kiada, ku pe veani navasadodom̃atakiana nasava? Tea mari naleo sa maga ma 
eu pitua ki tea seakiana paki tea mari naleo sa maga, naga euga tape liliua ki tea 
vatakana. 

35Ma kuga dodomi tea kokona ki mu maga, po mari m̃ata ki da, po pitua ki tea 
seakiana, po da leogoro te navatuna liliu mau; go namoriana animu ega wo 
p̃arua, go kuga wo pei Tea Vakilagi Mau natuna maga: nalakena nae e pei tea 
vakale paki tea maga waina eu da dodom̃ataki mau go tea sa maga. 

36Kuga vei tea maritadodomi, ega takiusi waina Tamamu e pei tea 
maritadodomi. 

37Go kuga ta pasap̃otae mau, go kuga wo da pei tea vasap̃otaeana mau: go kuga 
ta dip̃akotovi mau, go kuga wo da pei tea tip̃akotoviana mau: kuga veresi, go 
kuga wo pei tea veresiana: kuga vitua, go ega wo pei tea vituakiana paki mu; 
tea rowogiana wia, 

38tea tosokiana pakitano, tea nuanuakiana, tea vura peravera, euga wo pitua ki 
nia paki narum̃amu. Nalakena totowo waina ku dowogi asa ega wo moro 
manimu pei tea rowogiana asa. 

39Go e noa ki da naluluakia sikai, e naga, Tea kesa eu mari atae maraki tea kesa 
pae napua kite? Eroga wo da dua dowo paki m̃orutano sikai kite? 

40Tea vasapiseikiana e da dap̃au tea vasapiseiki mau: ma sara naata ragi waina 
euga wo pei tea vasapiseikiana sua euga wo dakiusi tea vasapisei ki da. 

41Go ekasana ku leo punusi nam̃otam̃ota waina e doko namata ni taim̃a, ma ku 
da midoaki natokai mau waina e doko namatam̃a doko? 

42Kite ku mari atae noa ki taim̃a dapale sava, Taigu, p̃a suasua naga aga tape lua 
nam̃otam̃ota waina e doko namatam̃a, ragi waina ku da punusi natokai mau 

waina e doko namatam̃a doko? Nakalep̃o, p̃a vea dape lua natokai waina e doko 
namatam̃a, go ragi wanogoe p̃a wo leo sai p̃ia naga p̃a tape lua nam̃otam̃ota 
waina e doko namata ni taim̃a doko. 

43Nalakena nakau wia sikai e da doko mau waina e dau ki nawana sa; go nakau 
sa sikai e da doko mau waina e dau ki nawana wia. 

44Nalakena sara nakau sikasikai eu pei tea ataeana ki nawada. Nalakena eu da 
lei napuliva maga m̃elu nakau vivitip̃a maga mau, go eu da lei nawa ni vaine 
maga m̃elu namatagauta sikai mau. 

45Naatam̃oli wia e dapa lua tea wia m̃elu store wia ni nap̃op̃ona; go naatam̃oli 
sa e dape lua tea sa m̃elu store sa: nalakena nawokana e pasa m̃elu tea waina 
nap̃op̃ona e pura ki nia. 

46Go ekasana ku soso au ki Nawota, Nawota, po da mari tea maga waina a noa 
ra mau? 

47Sara naata waina eu rumai punusi au, po dogo navasaana aginau maga, po 
mari ra, aga wo piseiki mu naata waina eu dakiusi a: 

48eu dakiusi naatam̃oli sikai waina e do davagi nasum̃a sikai, waina e kili paki 
pua, po doropusi laketano sikai vatu laketoko: go ragi waina natave sikai e 
pakilina, noai sara e nadi dip̃a nasum̃a wanogoe, po mari sa mari a e parivari: 
nalakena e pei tea tavagim̃atakiana. 

49Ma tea waina e dogo, po da mari mau, e dakiusi naatam̃oli sikai waina e davagi 
nasum̃a sikai natano laketano e dika; waina noai sara e nadi dip̃a e, go e dowo 
m̃araverave; go nasapurakiana ni nasum̃a wanogoe e p̃arua. 

Luka 7 

1Ragi waina e mari sua navasaana aneana maga nadaliga maga ni narei, e paki 
Kapernaum pano. 

2Go tea suasua ki senturio sikai, waina e pei anatea ri, e sasana po m̃aladigi 
mate. 

3Go ragi waina e dogo nalo ni Yesu, e dip̃akilua tea matua seara ni naka ni Yudea 
eu pa punusi a, po pavarani a naga ega umai po mari pauri tea suasua aneana. 

4Go nara, ragi waina eu rumai punusi Yesu, eu pavarani parati ki nia, eu naga, 
Nae e p̃ia naga p̃a maneana mari tea wanogoe: 

5nalakena e dodomi nalauna anigida, go nae e maginami davagi nasum̃a ni 
nasaisaiana aginami. 

6Go Yesu e sikoti ra pano. Go ragi waina e da uvea ki nasum̃a mau, senturio 
wanogoe e dip̃aki lua tana ri seara eu rumai punusi a, po noa ki nia, eu naga, 

Nawota, p̃a ta dum̃am̃a mari ko ki navitinuana mau: nalakena a da p̃ia mau naga 
p̃a umai paki ekopu ni nasum̃a aginau: 

7nalakena tea wanogoe a da dum̃agu midoa ki nau naga a p̃ia naga aga valoti 
punusi ko mau: ma p̃a noa navasaana sikai, go natureai aginau ega wo pei tea 
maripauriana. 

8Nalakena kinau ma a pei naatam̃oli sikai waina a pei tea lawokiana etano ki 
naveinawotaana, go a peani naatam̃oli ni navakalo seara etano ki nau: go a noa 
ki sikai, a naga, P̃a vano, go e pano; go a noa ki tea p̃ota sikai, a naga, P̃a umai, 
go e umai; go a noa ki tea suasua aginau, a naga, P̃a mari tea waia, go e mari a. 

9Go ragi waina Yesu e dogo tea maga wanogoe, e maga asa, po dum̃ana doa e po 
noa ki taua ni naatam̃oli maga waina eu dausi a, e naga, A noa ki mu, naga A ko 
da pap̃ai nasaralomauana warua dapalana Israel mau. 

10Go tea tip̃akiluaana maga eu liliu paki nasum̃a, po pap̃ai tea suasua wanogoe 
e po p̃ia. 

11Go e pakilina ragi edaku kiki ki nia, naga e paki natokoana sikai waina e pei 
tea sosoana ki Nain; go tea vasapiseikiana aneana maga eu sikoti a pano, go taua 
warua sikai ni naatam̃oli maga eu mamau. 

12Go ragi waina e umai paki m̃aladigi ki namata‐pua ni natokoana wanogoe, 
kuga leo, tea mate sikai e pei tea tapetapeana paki etaku, natu naanoai sikedau 
ni p̃ilana, go nae e pei malepu: go naatam̃oli laapa ni natokoana wanogoe eu 
sikoti a pano. 

13Go ragi waina Nawota e punusi a, e maritadodomi a, go e noa ki nia, E naga, 
P̃a ta dagi mau. 

14Go e umai paki m̃aladigi po kisidogo tea waina eu dapetape asa: go tea maga 
waina eu dapetape a eu lawodu dorogo. Go e naga, Natureai a noa ki‐go, P̃a 
tuleana. 

15Go tea waina e mate e doko leana, po pae asa pasa. Go e dua p̃ilana asa. 

16Go namatakuana e puati tea maga mamau puti: go eu samasamani Sup̃e, po 
naga, Profeta warua sikai e po pakilina m̃aleoputo kakagida: go Sup̃e e po umai 
punusi narei aneana. 

17Go narogorogoana wanogoe nalo kakana e sokapule usuraki Yudea mamau, 
go navanua mamau daliviri. 

18Go tea vasapiseikiana maga ki Yoane eu dogorogo paki nia ki nalo ni tea maga 
mamau puti wanogoe. 

19Go Yoane e soso tea vasapiseikiana aneana maga e dua kakada umai punusi 
a, po dip̃aki lua ra pa punusi Nawota, po naga, Nigo ku pei tea waina ega wo 
umai, kite auga leogoro tea p̃ota sikai? 

20Go ragi waina naatam̃oli dua wanogoe ero umai punusi a, ero naga, Yoane tea 
Bapetiso e po dip̃aki lua gami umai punusi ko, e naga, Nigo ku pei tea waina ega 
wo umai, kite auga leogoro tea p̃ota sikai? 

21Aura wanogoe e mari pauri tea laapa m̃elu dua ki nasasanaana maga go ki tea 
ni navaratiana maga go ki naatana sa maga; go e dodomi tea kesa laapa ki 
naleosaiana. 

22Go e pasa dara po noa ki da, e naga, Koroga vano, po dogorogo paki Yoane ki 
tea maga waina ku po punusi ra po dogo ra; tea kesa maga eu moro leosai, tea 
vei pito maga eu surata, tea vei lepero maga eu pei tea mariana eu dautau, go 
tea p̃aro maga eu dorogo, tea mate maga eu pei tea sikeana eu duleana, tea tika 
maga narogorogoana wia e pei tea rogorogokiana paki da. 

23Go naata waina e pe wo da dapilagona nalo kakagu mau, e maro pa. 

24Go ragi waina tea tautauana maga ki Yoane ero pano sua, e pae asa noa ki taua 
maga ni naatam̃oli maga nalo ni Yoane, e naga, Ku dave paki masop̃alo pano 
naga kuga leopunusi nasava? Napati nau sikai waina e pei tea tuleakiana ki 
nalagi kite? 

25Ma ku dave pano naga kuga vunusi nasava? Naatam̃oli sikai waina e suni 
sugoro m̃om̃oa maga kite? Kuga leo, tea maga waina eu suni sugoro ni 
nasamasamaana, po gani navinaga wia liu, eu doko nasum̃a maga ki nawota 
maga. 

26Ma ku dave pano naga kuga vunusi nasava? Profeta sikai kite? Ioro, a noa ki 
mu asa, go tea waina e p̃arua liu profeta sikai. 

27Nae e pei tea waina e pei tea midiriana nalo kakana, P̃a leo, kinau a dip̃aki lua 
tea tautauana aginau e pea ki naraem̃a, Waina ega wo mari m̃ata ki napua anigo 
ega vea ki‐go. 

28A noa ki mu, naga Tea maga waina eu pei tea visolakiana ki nagoroi maga, 
sikai kakada e da p̃arua liu Yoane mau: ma tea waina e kiki namarakiana ki Sup̃e 
e p̃arua liu sa. 

29Go narei mamau ragi waina eu dogo, nara ma tea tape nasautoga maga, eu 
pasa leana ki Sup̃e, eu pei tea bapetisoana ki nabapetisoana ki Yoane. 

30Ma Farisi maga go tea ni nawotaeana maga eu dip̃adoa namidoakip̃otaeana ki 
Sup̃e nalo kakada, eu da pei tea bapetisoana pae asa mau. 

31Nalakena tea wanogoe aga wo noa naga naatam̃oli maga ni tagona waia eu 
dakiusi nasava? 

32Go eu dakiusi sei? Eu dakiusi piakirikiri maga waina eu do natano malo ni 
navakokotoana, po dum̃ada pioso paki da; waina eu naga, Au manimu sui 
lokore, go ku da sale mau; au lalagaarova, go ku da dagi mau. 

33Nalakena Yoane tea Bapetiso e umai e da gani bred mau go e da munu waine 
mau; go ku naga, E peani dimon sikai. 

34Naatam̃oli Natuna e umai e do ganikani po munu; go ku naga, Kuga leo, 
naatam̃oli tuatua liu, po munu waine, tea tape nasautoga maga go tea mari 
naleo sa maga tada ri. 

35Go namanumatuaana e pei tea marileanakiana pae natuna maga mamau puti. 

36Go Farisi maga sikai kakada e pavarani a naga ega kanikani sikoti a. Go e paki 
ekopu ni nasum̃a ki Farisi wanogoe, po kere one ganikani. 

37Go kuga leo, nagoroi sikai waina e doko natokoana wanogoe, tea mari naleo 
sa sikai; go ragi waina e atae naga e kere one ganikani ekopu ni nasum̃a ki Farisi 
wanogoe, e dape noai ni naroro sikai ni naroro lolo umai, 

38go e lawodu natakuna pisari nam̃elena maga, po dagi, po pae asa pue 
nam̃elena maga ki naririmatana maga, go e kasi ra ki nalolu ni nap̃auna, go e 
dum̃idum̃ili nam̃elena maga, po puvurai ki da ki naroro lolo wanogoe. 

39Go ragi waina Farisi waina e sosoe, e punusi a, e dum̃ana pasa nap̃alauna, po 
naga, Naatam̃oli waia, e pe vei profeta sikai, e pe atae sua nagoroi waia waina e 
kisidogo e naga e pei sei go e dapale: nalakena e pei tea mari naleo sa. 

40Go Yesu e pasa dara po noa ki nia, e naga. Simon, a peani te navatuna waina 
aga noa ki‐go asa. Go e naga, Tea Vasapiseiki, p̃a noa e. 

41Tea vitua ki tea seakiana sikai e doko waina naleo aneana maga eu one 
naatam̃oli dua: denario p̃onotia lima eu one sikai, go rualima lima eu one kerua. 

42Go ragi waina ero dika tea waina eroga lagati dua e asa, e madeada sokota ki 
da midoakikorokoro e. Nalakena tea wanogoe seve tea kakada ega wo dodomi 
p̃arua ki nia? 

43Simon e pasa dara po naga, A midoaki nia naga, tea waina e maneana 
midoakikorokoro p̃arua. Go e noa ki nia, e naga, Ku po pasap̃otae gara. 

44Go e dum̃ana doa e paki nagoroi wanogoe, po noa ki Simon, e naga, Ku punusi 
nagoroi waia? A umai paki ekopu ni nasum̃a anigo, ku da dua au noai agi 
nam̃elegu maga mau: ma nae e po pue nam̃elegu maga ki naririmatana maga, 
po kasi ra ki naloluna. 

45Ku da dua au natum̃iliana sikai mau: ma nae pae ragi waina a umai paki ekopu 
e do dum̃idum̃ili nam̃elegu maga, e da makoto ki nia mau. 

46Ku da puvurai ki nap̃augu ki naroro mau: ma nae e po puvurai ki nam̃elegu 
maga ki naroro lolo. 

47Nalakena tea wanogoe a noa ki‐go, naga Namarinaleosaana aneana maga 
waina eu laapa eu pei tea midoakikorokoroana; nalakena e dodomi p̃arua: ma 
naata waina tea kiki e maneana pei tea midoakikorokoroana, e dodomi kiki. 

48Go e noa ki nia, e naga, Namarinaleosaana anigo maga eu pei tea 
midoakikorokoroana. 

49Go tea maga waina eu kere one ganikani sikoti a eu pae asa noa nap̃alauda, eu 
naga, Naata waia e pei sei waina e midoakikorokoro namarinaleosaana maga? 

50Go e noa ki nagoroi wanogoe, e naga, Nasaralomauana anigo e po mauti pauri 
ko; p̃a vaki natam̃ateana pano. 

Luka 8 

1Go e pakilina ragi edaku kiki ki nia, naga e surata duaduru natokoana warua 
maga go natokoana kiki maga, e do dogorogo po do dogorogo ki narogorogoana 
wia ni namarakiana ki Sup̃e, go tea rualima sikai tamate dua eu sikoti a, 

2go nagoroi seara waina eu pei tea maripauriana sua m̃elu dua ki naatana sa 
maga go nasasanaana maga eu mamau, Maria waina e pei tea sosoana ki 
Macdalene, waina dimon larua eu dave m̃elu dua ki nia pano, 

3go Yoanna nagoroi ki Kusa tasiga ki Herod, go Susanna, go tea p̃ota laapa, 
waina eu madeada suasua ki naloriki adeada maga. 

4Go tea vasapiseikiana aneana maga eu pusuusu paki nia, eu naga, ni sara 
natokoana eu rumai punusi a, e pasa pae naluluakia sikai: 

5Tea sapuraki e dave pano naga ega sapuraki napati ni nawa ni nakau aneana: 
go ragi waina e do sapuraki, te seara e dowo pisari napua; go e pei tea vasiana, 
go manu ni nakoroatelagi eu dadinomi a. 

6Go tea p̃ota seara e dowo paki vatu laketoko; go e ulua po kokolo, nalakena e 
dika namelumeluana. 

7Go tea p̃ota seara e dowo m̃aleoputo ni tea makalikali maga; go tea makalikali 
maga eu ulua sari a, po mari a e dodo. 

8Go tea p̃ota seara e dowo sili natano wia, po ulua, po mari nawana paka 
p̃onotia sikai. E noa tea maga wanogoe, po pioso, e naga, Tea waina e pilake 
nadaliga maga naga ega rogo, ega rogo. 

9Go tea vasapiseikiana aneana maga eu pusuusu paki nia, eu naga, Naluluakia 
wanogoe e pei nasava? 

10Go e naga, E pei tea vituakiana paki mu naga kuga atae p̃aia maga ni 
namarakiana ki Sup̃e: ma e pei tea vituakiana paki tea p̃ota maga pae naluluakia 
maga; naga tea waina eu leosai euga ta leosai mau, go naga tea waina eu dogo 
euga ta midoaki atae mau. 

11Ma naluluakia wanogoe e pei tea waia: Napati ni nawa ni nakau e pei 
navasaana ki Sup̃e. 

12Go tea visari napua eu pei tea maga waina eu dogo; go diabolo e edaku umai, 
po dapelua navasaana m̃elu dua ki nap̃op̃oda, naga euga ta saralomau po da pei 
tea mautipauriana mau. 

13Go tea one vatu laketoko eu pei tea maga waina, ragi waina eu dogo, eu dape 
navasaana po laelaea; go nara eu dika nakoada, waina eu saralomau ragi kiki, 
go ragi ni namaridogoana eu m̃elu pano. 

14Go tea waina e dowo m̃aleoputo ni tea makalikali maga, nara eu pei tea maga 
waina eu dogo, go eu pano po dodo ki namidoakiparatikiana maga go ki 
nasogolapaana maga go ki namaroana maga ni namauriana waia, po da dau ki 
nawada matua seara mau. 

15Go tea ni natano wia, nara eu pei tea maga waina eu dogo navasaana ki p̃op̃o 
lomau go wia, go eu dape soki a, po dau ki nawada pilake nasokiana. 

16Go te naata sikai, ragi waina e dokoni nasulu sikai, e da dap̃augoro e ki lasa 
sikai mau, go e da lawo ki nia etano ni nawewele sikai mau; ma e lawo ki nia 
naliana, naga tea maga waina eu paki ekopu euga vunusi namarama. 

17Nalakena te navatuna sikai e da pei tea surukiana mau, waina ega wo da pei 
tea mariana ega toko lina mau; go te navatuna sikai e da sili mau, waina ega wo 
da pei tea ataeana mau po umai paki lina. 

18Nalakena tea wanogoe kuga leo paratiki dapala waina kuga rogo: nalakena 
naata waina e peani, ega wo pei tea vituakiana paki nia; go naata waina e da 
peani mau, tea waina e midoaki nia naga e peani a ega wo pei tea tapeluaana 
kiana. 

19Go p̃ilana go taina maga eu rumai punusi a, go eu mari sa duasai ki nia 
nalakena taua ni naatam̃oli maga. 

20Go e pei tea rogorogokiana paki nia, P̃ilam̃a go taim̃a maga eu lawodu katama, 
eu masauna naga euga vunusi ko. 

21Ma e pasa dara po noa ki da, e naga, P̃ilagu go taigu maga eu pei tea maga waia 
waina eu dogo navasaana ki Sup̃e, po mari a. 

22Go e pakilina naaleatia maga wanogoe sikai kakada, naga nae e pagi rarua 
sikai, go tea vasapiseikiana aneana maga eu mamau; go e noa ki da, e naga, Tuga 
tuagoto paki taleva kerua ni namarourou: go eu sai ki rarua pano. 

23Ma ragi waina eu do porau e maturu: go nalagi atu sikai e siwo umai paki 
namarourou; go teu do m̃oru, po naga teuga mate. 

24Go eu rumai punusi a, po pulevule a, po naga, Nawota, nawota, tauga mate. Go 
e darapa, po pasa kasua ki nalagi go ki napeao maga ni noai: go eu matadorogo, 
go e dam̃ate. 

25Go e noa ki da, e naga, Nasaralomauana animu wai? Go eu mataku po maga, 
po dum̃ada noa paki da, eu naga, Naata waia e pei sei, waina e dip̃a ki nalagi 
maga go noai, go eu dogo parati ki nia? 

26Go eu porau paki navanua ki naka ni Cerasa, waina e doko kivea ki Calilea. 

27Go ragi waina e umai paki euta sua, naatam̃oli sikai ni natokoana wanogoe e 
sua e, waina e peani dimon maga; go ragi varau e da suni te sugoro seara mau, 
go e da doko ekopu ni te nasum̃a mau, ma e doko ekopu ni matigo maga. 

28Go ragi waina e punusi Yesu, e pioso, po dowo pakitano naraena, po noa ki 
nadaleo kasua sikai, e naga, Aga kasa ki‐go Yesu, Natu ni Sup̃e Vakilagi Mau? A 
pavarani ko, p̃a ta mari au aga vitinu mau. 

29Nalakena e dip̃aki naatana loa wanogoe naga ega tave umai m̃elu dua ki 
naatam̃oli wanogoe pano. Nalakena e pua soki a ragi laapa: go e pei tea 
vavaigoroana, go tea soliana ki namori ni vatu maga go ki tea moti nam̃elena 
maga; go e mari kotovi natali maga, po pei tea tigoana pae dimon wanogoe paki 
maso maladi maga. 

30Go Yesu e pusuusu paki nia, e naga, Nagisam̃a sei? Go e naga, Leceon; nalakena 
dimon laapa eu paki nap̃alauna. 

31Go eu pavarani a naga ega ta dip̃aki da naga euga vaki nam̃orua pano mau. 

32Go navata sikai ni wago laapa eu doko tokora wanogoe eu do ganikani tava: 
go eu pavarani a naga ega suasua ki da naga euga vaki nap̃alauda pano. Go e 
suasua ki da. 

33Go dimon maga eu dave m̃elu dua ki naatam̃oli wanogoe umai, po paki 
nap̃alau ni wago maga pano: go navata eu sava siwo napatira paki namarourou, 
po suapunu. 

34Go ragi waina tea maga waina eu do pagani ra eu punusi tea waina e pakilina, 
eu sava pano, po dogorogo ki nia natokoana go navanua. 

35Go eu dave pano naga euga vunusi tea waina e pakilina; go eu rumai punusi 
Yesu, po pap̃ai naatam̃oli, waina dimon maga eu dave m̃elu dua ki nia pano, e 
do natano pisari nam̃ele ni Yesu, e pei tea sugoroana po midodoa p̃ia: go eu 
mataku. 

36Go tea maga waina eu punusi a eu dogorogo paki da ki dapala waina tea waina 
e pei dimon e pei tea maripauriana. 

37Go naatam̃oli maga mamau puti ni navanua ki naka ni Cerasa daliviri eu 
pavarani a naga ega m̃elu dua ki da pano; nalakena eu pei tea vuatiana ki 
namatakuana warua: go nae e pagi rarua sikai, po liliu umai. 

38Ma naatam̃oli waina dimon maga eu dave m̃elu dua ki nia pano e pavarani a 
naga ega sikoti a doko: ma e dip̃aki lua e, po naga, P̃a liliu paki nasum̃a anigo, 

39po dogorogo ki tea warua maga waina Sup̃e e po manigo mari ra. Go e pano, 
po dogorogo usuraki natokoana wanogoe mamau ki tea warua maga waina 
Yesu e maneana mari ra. 

40Go ragi waina Yesu e liliu umai, taua ni naatam̃oli maga eu piragi parati ki nia; 
nalakena eu mamau puti do leogoro asa. 

41Go kuga leo, naatam̃oli sikai e umai, nagisana Yairo, go e pei tea maraki sikai 
ni nasum̃a ni nasaisaiana: go e dowo pakitano pisari nam̃ele ni Yesu, po 
pavarani a naga ega umai paki ekopu ni nasum̃a aneana; 

42nalakena e peani natuna nagoroi sikedau, e alagoro pei tea ni natau rualima 
sikai tamate dua, go nae e m̃aladigi mate. Ma ragi waina e do pano taua maga ni 
naatam̃oli maga eu sogosogoni a. 

43Go nagoroi sikai waina e dape nada varau natau rualima sikai tamate dua, 
waina e sori puti naleo ni namauriana aneana raki naatam̃oli maga ni medisine, 
po mari sa pei tea maripauriana pae te naata, e umai paki natakuna, 

44po kisidogo narepu ni sugoro aneana: go nada varau aneana e makoto 
m̃araverave. 

45Go Yesu e naga, Sei waina e kisidogo au? Go ragi waina tea maga mamau puti 
eu pasagoro, Petero, go tea maga waina eu sikoti a doko, eu naga, Nawota, taua 
maga ni naatam̃oli maga eu sogosogoni ko po diesoki ko. 

46Ma Yesu e naga, Te naata sikai e kisidogo au: nalakena kinau a atae naga 
nakasuaana e dave m̃elu dua ki nau pano. 

47Go ragi waina nagoroi wanogoe e punusi naga e da doko loku mau, e duruuru 
umai, po dowo pakitano naraena, po dogorogo narae ni narei mamau ki tea 
waina e pei nalakena e kisidogo e, go ki dapala waina e pei tea maripauriana 
m̃araverave. 

48Go e noa ki nia, e naga, Lei, nasaralomauana anigo e po maripauri ko; p̃a vaki 
natam̃ateana pano. 

49Ragi waina e ko do pasa, naata sikai e pae nasum̃a ki tea maraki wanogoe 
umai, e naga, Natum̃a nagoroi e mate; p̃a ta mari navitinuana paki Tea 
Vasapiseiki mau. 

50Ma Yesu e dogo e, po pasa dara e, e naga, P̃a ta mataku mau: p̃a saralomau 
sikai maau, go ega wo pei tea maripauriana. 

51Go ragi waina e umai paki nasum̃a e da suasua ki te naata mau naga ega sikoti 
a paki ekopu, ma e suasua ki Petero, go Yoane, go Yakobo, go koroi kiki tamana 
go p̃ilana eu sikida. 

52Go tea maga mamau puti eu do dagi, po do lalagaarova asa: ma e naga, Kuga 
ta dagi mau; nalakena e da mate mau, ma e maturu. 

53Go eu muru ki nia, eu atae naga e mate. 

54Ma nae e puati nam̃elearuna, po pioso, po naga, Koroi kiki, p̃a tuleana. 

55Go naatana e liliu, go e duleana m̃araverave: go e pitip̃aki naga euga tua e ega 
kanikani. 

56Go tamana go p̃ilana ero saram̃akoto: ma e pasa parati ki da naga eroga ta noa 
ki te naata mau tea waina e pei tea mariana. 

Luka 9 

1Go e soso saisai ki tea rualima sikai tamate dua, po dua ra nakasuaana go 
naveinawotaana dap̃au dimon maga mamau puti, go naga euga mari lua 
nasasanaana maga. 

2Go e dip̃aki lua ra naga euga rogorogo ki namarakiana ki Sup̃e, go naga euga 
mari pauri tea sasana maga. 

3Go e noa ki da, e naga, Kuga ta dape te navatuna raki napua mau, tiko, kite nala 
ni navinaga, kite navinaga, kite m̃ane mau; go kuga ta dape sugoro dua mau. 

4Go nasum̃a waina kuga wo paki ekopu asa, kuga toko asa doko, po m̃elu asa 
pano. 

5Go tea maga waina euga wo da piragi mu mau, ragi waina kuga wo m̃elu dua 
ki natokoana wanogoe, kuga meseura ki nam̃otam̃ota m̃elu dua ki nam̃elemu 
maga naga ega vei nanoasokisokiana sikai dip̃a ra. 

6Go eu pano, po surata duaduru natokoana kiki maga, eu do dogorogo ki 
narogorogoana wia, po do mari pauri sara tokora. 

7Go Herod tetrarke e dogo tea maga mamau puti waina eu pei tea mariana: go 
e dodoputuaki p̃arua, nalakena e pei tea noaana pae te seara naga Yoane e 
duleana m̃elu dua ki tea mate maga; 

8go pae te seara, naga Eliyah e pakilina, go pae tea p̃ota seara, naga profeta tuai 
maga sikai kakada e moro duleana. 

9Go Herod e naga, Kinau a daekotovi nap̃au ni Yoane: ma tea waia e pei sei 
waina a dogo tea tapala nogoe maga nalo kakana? Go e masauna naga ega 
vunusi a. 

10Go apostolo maga, ragi waina eu liliu, eu dogorogo paki nia ki tea maga waina 
eu mari ra. Go e piragi lua ra, po pano panako pano, eu pei nara mau, paki 
natokoana sikai waina e pei tea sosoana ki Bethsaida. 

11Ma taua maga ni naatam̃oli maga eu atae a po dausi a: go e piragi parati ki da, 
po pasa ki da nalo ni namarakiana ki Sup̃e, go tea maga waina eu sasana e mari 
pauri ra. 

12Go naaleatia e m̃aladigi nopu; go tea rualima sikai tamate dua eu rumai, po 
noa ki nia, eu naga, P̃a tapera ki taua ni naatam̃oli maga, naga euga vaki 
natokoana kiki maga go navanua maga daliviri, po m̃enaki, po dape navinaga: 
nalakena tu doko nea e pei maso maladi sikai. 

13Ma e noa ki da, e Naga, Nimu kuga tua ra euga kanikani. Go eu naga, Au da 
peani tea waina e p̃arua liu bred lima go naika dua; waina au pe ta pano po magi 
narei mamau waia pakotovi navinaga. 

14Nalakena eu alagoro pei naanoai manu lima. Go e noa ki tea vasapiseikiana 
aneana maga, e naga, Kuga mari ra euga kere one euga vei tagona maga, rualima 
lima go rualima lima. 

15Go eu mari dapala nogoe, po mari ra eu mamau puti kere one. 

16Go e dape bred lima go naika dua wanogoe, go e leo sake paki nakoroatelagi, 
po pasa p̃ia ki da, po dova p̃oraworae, po do dua tea vasapiseikiana maga naga 
euga toropusi narae ni taua ni naatam̃oli maga. 

17Go eu ganikani, po puka puti: go tea waina e madeada du pele ni matele maga 
waina e pei tea vilaeana, e pei nala rualima sikai tamate dua. 

18Go e pakilina, ragi waina e sikina doko do dapasavasa, tea vasapiseikiana 
maga eu sikoti a doko: go e pusuusu paki da, po naga, Taua maga ni naatam̃oli 
maga eu noa naga kinau a pei sei? 

19Go eu pasa dara po naga, Yoane tea Bapetiso; ma tea p̃ota seara eu naga, 
Eliyah; go tea p̃ota seara, naga profeta tuai maga sikai kakada e moro duleana. 

20Go e noa ki da, e naga, Ma nimu ku noa naga kinau a pei sei? Go Petero e pasa 
dara po naga, Kristo ki Sup̃e. 

21Ma e pasa parati ki da, po dip̃agoro ra naga euga ta noa ki te naata sikai tea 
wanogoe mau; 

22e naga, E one naatam̃oli Natuna one naga ega sua narogo‐kite‐saana laapa, po 
pei tea tip̃adoaana pae tea matua maga go tea viri maga go tea midiri maga, po 
pei tea maripunueana, po pei tea sikeana duleana naaleatia ketolu. 

23Go e noa ki tea maga mamau puti, e naga, Te naata e pe masauna naga ega 
edakugoro au umai, ega tum̃ana pasagoro e, po dape dakati tea valadagoto 
aneana sara naaleatia, po dausi au. 

24Nalakena naata waina e pe masauna naga ega mauti pauri namauriana 
aneana ega wo dape puoli ki nia; ma naata waina e pe wo dape puoli ki 
namauriana aneana nalakena kinau, nae ega wo mauti pauri a. 

25Nalakena naatam̃oli sikai e pe talua maramana mamau, ma e pe tum̃ana dape 
puoli ki nia, kite e pe tum̃ana dape pele asa, e pe wo p̃ia asa dapale sava? 

26Nalakena naata waina e pe wo maliere ki nau go ki navasaana aginau maga, 
naatam̃oli Natuna e pe wo maliere ki naata wanogoe, ragi waina ega wo umai 
nasamasamaana aneana, go nasamasamaana ki Tamana, go ki agelo tautau 
maga. 

27Ma a noa ki mu tea waina e pei lomau, naga Tea maga waina eu lawodu nea 
seara kakada eu doko, waina euga wo da katidogo namateana mau, pa pa euga 
wo punusi namarakiana ki Sup̃e. 

28Go e pakilina ragi edaku ki navasaana maga wanogoe, e alagoro pei m̃ogi 
latolu ki nia, e piragi lua Petero go Yoane go Yakobo, po sake paki tava pano 
naga ega tapasavasa. 

29Go ragi waina e do dapasavasa, navunusiana ni naraena e pano p̃ota, go 
sugoro aneana maga eu dare po pilavila. 

30Go kuga leo, naatam̃oli dua ero pasa sikoti a, waina ero pei Moses go Eliyah; 

31waina ero pakilina nasamasamaana, po noa nam̃eluana aneana waina e pei 
m̃aladigi naga ega vakavuro e Yerusalem. 

32Ma Petero go tea waina ero sikoti a doko eu madaga ki namaturuana: ma eu 
do leleo doko, po punusi nasamasamaana aneana, go naatam̃oli dua wanogoe 
waina ero lawodu sikoti a. 

33Go e pakilina, ragi waina nara ero do pa dua ki nia pano, Petero e noa ki Yesu, 
e naga, Nawota, e p̃ia naga nigida tuga toko nea: go auga mari tap̃aup̃au ega 
tolu; anigo sikai, go agi Moses sikai, go agi Eliyah sikai: e da atae tea waina e noa 
e mau. 

34Go ragi waina e ko do noa tea maga wanogoe, napopouru sikai e umai, po 
melugoro ra: go eu mataku ragi waina eu do sili napopouru wanogoe. 

35Go nadaleo sikai e dave pae napopouru wanogoe umai, po naga, Tea waia e 
pei Natugu, tea matadoaana aginau: kuga to dogo e. 

36Go ragi waina nadaleo wanogoe e umai, Yesu e pei tea vap̃aiana e sikina doko. 
Go eu punuta doko, po da dogorogo paki te naata sikai naaleatia maga wanogoe 
ki te navatuna sikai ni tea maga waina eu punusi ra. 

37Go e pakilina matamai ki nia, ragi waina eu siwo sua pae tava umai, taua 
warua sikai ni naatam̃oli maga eu sua e. 

38Go kuga leo, naatam̃oli sikai waina e pae taua ni naatam̃oli maga umai e pioso, 
po naga, Tea Vasapiseiki, a pavarani ko naga p̃a leo punusi natugu naanoai; 

39nalakena e pei natugu sikedau go p̃a leo, naatana sikai e do puati a, go e do 
pioso m̃araverave; go e do puap̃orae a dapala e do lotalota, go e m̃aladigi marisa 
m̃elu dua ki nia pano, e mari a e pei wola p̃arua. 

40Go a pavarani tea vasapiseikiana anigo maga naga euga mari a ega tave pano; 
go eu mari sap̃ona. 

41Go Yesu e pasa dara po naga, Ko tagona waina ku da saralomau mau go waina 
ku do mari lolo p̃ota, aga wo sikoti mu doko, po do soki mu pa pa paki nagasa? 
Pa viragi natum̃a umai. 

42Go ragi waina e ko do umai, dimon wanogoe e nadi ki nia pakitano, po pua 
p̃orae p̃arua ki nia. Ma Yesu e pasa kasua ki naatana loa wanogoe, po mari pauri 
piakiki naanoai wanogoe, po dua tamana asa liliu. 

43Go eu mamau puti saram̃akoto nalakena natatap̃auana ki Sup̃e. Ma ragi waina 
tea maga mamau puti eu do maga nalakena naleo maga mamau puti waina e 
mari ra, e noa ki tea vasapiseikiana aneana maga, 

44e naga, Navasaana maga waia euga sili paki nadaligamu maga: nalakena 
naatam̃oli Natuna ega wo pei tea vituakiana paki nam̃elearu ni naatam̃oli maga. 

45Ma eu midoaki sap̃o navasaana wanogoe, go e pei tea surukiana paki da, naga 
euga ta midoaki atae a mau: go eu mataku pusuusu paki nia nalo ni navasaana 
wanogoe. 

46Go navululuana sikai e pakilina m̃aleoputo kakada, nara sei kakada ega wo 
p̃arua liu. 

47Ma ragi waina Yesu e punusi navululuana ni nap̃op̃oda, e puati piakiki kiki 
sikai, po lawo ki nia pisari a, po noa ki da, 

48e naga, Naata waina e pe wo piragi piakiki kiki waia pae nagisagu e pe viragi 
au: go naata waina e pe wo piragi au e pe viragi tea waina e dip̃aki lua au umai: 
nalakena tea waina e pei tea kiki sa m̃aleoputo kakamu mamau puti, nae e pei 
tea warua. 

49Go Yoane e pasa dara po naga, Nawota, au punusi naata sikai e mari dimon 
maga eu dave pano pae nagisam̃a; go au dip̃agoro e, nalakena e da dausi sikoti 
gida mau. 

50Ma Yesu e noa ki nia, e naga, Kuga ta dip̃agoro e mau: nalakena naata waina e 
da dip̃a gida, e sikoti gida. 

51Go e pakilina, ragi waina naaleatia maga eu pei m̃aladigi waina ega vei tea 
tapeana sake asa, nae e lawo ki naraena naga ega vaki Yerusalem pano; 

52go e dip̃aki lua tea tautauana seara eu pea ki naraena: go eu pano, po sili paki 
natokoana kiki sikai ki naka ni Samaria, naga euga maneana mari m̃ataki. 

53Go eu da piragi a mau, nalakena naraena e dapala e naga ega vaki Yerusalem 
pano. 

54Go ragi waina tea vasapiseikiana aneana Yakobo go Yoane ero punusi a, ero 
naga, Nawota, ku suasua naga auga noa naga nakapu ega vae nakoroatelagi 
siwo umai, po mari puoli ki da kite? 

55Ma e dum̃ana doa e, po pasa kasua ki da. 

56Go eu paki natokoana kiki p̃ota sikai pano. 

57Go ragi waina eu do pae napua pano, naata sikai e noa ki nia, e naga, Aga wo 
dausi ko paki tokora waina ku pe wo paki asa pano. 

58Go Yesu e noa ki nia, e naga, Foks maga eu peani m̃oru maga, go manu maga 
ni nakoroatelagi eu peani vete maga; ma naatam̃oli Natuna e da peani te tokora 
mau waina ega lesi nap̃auna asa. 

59Go e noa ki tea p̃ota sikai, e naga, P̃a rausi au. Ma e naga, Nawota, p̃a suasua 
ki nau naga aga vano po ova ki tamagu ega vea. 

60Ma e noa ki nia, e naga, P̃a toropusi tea mate maga naga euga ova ki tea mate 
adeada maga; ma nigo p̃a vano po dogorogo ki namarakiana ki Sup̃e. 

61Go tea p̃ota sikai ma e naga, Aga wo dausi ko, Nawota; ma p̃a suasua ki nau 
naga aga vea pasa dule ki tea maga waina eu doko nasum̃a aginau. 

62Ma Yesu e noa ki nia, e naga, Naata waina e doropusi nam̃elearuna tea sisi 
natano, go waina e leo kitaku, e da p̃ia ki namarakiana ki Sup̃e mau. 

Luka 10 

1Go edaku ki tea maga wanogoe, Nawota e pasadawona ki rualima larua p̃ota, 
po dip̃aki lua ra eu duarua eu pea ki naraena paki sara natokoana go sara 
tokora, waina nae e pei m̃aladigi naga ega umai paki ara. 

2Go e noa ki da, e naga, Nalolovaeana e p̃arua, ma tea wosiwosi maga eu pisa 
mau: nalakena tea wanogoe kuga vavarani Nawota ni nalolovaeana, naga ega 
tip̃aki lua tea wosiwosi maga paki nalolovaeana aneana. 

3Kuga vano: kuga leo, kinau a dip̃aki lua mu ku dapala shiip natuda maga 
m̃aleoputo ni wulf maga. 

4Kuga ta dape nala ni m̃ane mau, kite nala ni navinaga mau, kite nam̃elevasiana 
maga mau: go kuga ta pasadodomi te naata napua mau. 

5Go nasum̃a waina ku pe wo paki ekopu asa, kuga vea naga, Natam̃ateana ega 
vei agi nasum̃a waia. 

6Go natam̃ateana natuna sikai e pe toko nasum̃a wanogoe, natam̃ateana animu 
e pe wo doko asa doko: ma e pe tika, natam̃ateana animu e pe wo liliu paki mu. 

7Go kuga toko nasum̃a wanogoe doko, po do gani po do munu tea maga waina 
eu pitua ki da: nalakena tea wosiwosi e p̃ia ki namoriana aneana. Kuga ta pae 
nasum̃a paki nasum̃a mau. 

8Go natokoana waina ku pe wo sili asa, go waina eu pe wo piragi mu asa, kuga 
kani tea maga waina eu pei tea toropusiana naraemu: 

9go kuga mari pauri tea sasana maga waina eu doko asa, go kuga noa ki da, 
Namarakiana ki Sup̃e e po umai paki m̃aladigi ki mu. 

10Ma natokoana waina ku pe wo sili asa, go waina eu pe wo da piragi mu asa 
mau, kuga tave paki napua lapa maga kakana po naga, 

11Nam̃otam̃ota ni natokoana animu, waina e puluti nam̃elegami maga, au kasi 
lua e dip̃a mu: ma kuga atae tea waia, naga namarakiana ki Sup̃e e po umai paki 
m̃aladigi. 

12A noa ki mu, naga Navaratiana ni Sodom naaleatia wanogoe ega wo p̃arua, ma 
navaratiana ni natokoana wanogoe ega wo p̃arua liu sa. 

13Ai kigo, Korasin! Ai kigo, Bethsaida! Nalakena namariana kasua maga waina 
eu pei tea mariana mu, eu pe vei tea mariana Tair go Sidon, eu pe midoaki doa 
tuai, po do natano po suni nakulukulu ni sak go natanoapu. 

14Ma navaratiana ni Tair go Sidon navasap̃otaeana ega wo p̃arua, ma 
navaratiana animu ega wo p̃arua liu sa. 

15Go nigo, Kapernaum, p̃a wo pei tea tapeana sake paki nakoroatelagi kite? P̃a 
wo pei tea tapeana siwo paki Hades. 

16Tea waina e dogo mu e dogo au; go tea waina e dip̃adoa mu e dip̃adoa au; go 
tea waina e dip̃adoa au e dip̃adoa tea waina e dip̃aki lua au umai. 

17Go tea rualima larua wanogoe eu liliu laelaea, po naga, Nawota, dimon maga 
ma eu doko etano paki gami nalakena nagisam̃a. 

18Go e noa ki da, e naga, A leo punusi Satan e dowo pae nakoroatelagi dapala 
navila. 

19Kuga leo, a dua mu naveinawotaana naga kuga vasi m̃aata maga go mataloa 
maga, go waina e dap̃au nakasuaana mamau ki tea kokona: go te navatuna sikai 
ega wo da mari sa ki mu mau. 

20Ma kuga ta laelaea tea waia mau, nalakena naatana maga eu doko etano paki 
mu; ma kuga laelaea nalakena nagisamu maga eu pei tea midiriana 
nakoroatelagi. 

21Aura wanogoe e laelaea p̃arua ki Naatana Tapu, po naga, A pasadodom̃ata ki‐
go, Mama O, Talakea ni nakoroatelagi go maramana, nalakena ku dasuru ki tea 
manumatua maga go ki tea midoakiatae maga tea maga waia, po magi pipia 
maga mari pakasa ki da: ioro, Mama; nalakena ku midoaki m̃ata ki nia naga ega 
tapala nogoe naraem̃a. 

22Naleo maga mamau puti eu pei tea vituakiana paki nau pae Tamagu: go te 
naata sikai e da atae naga Natuna e pei sei, ma Tamagu e sikina atae a; go naga 
Tamagu e pei sei, ma Natuna e sikina atae a, go naata waina Natuna e pe suasua 
naga ega maneana mari pakasa ki nia. 

23Go e dum̃ana doa e punusi tea vasapiseikiana maga, eu pei nara mau, po noa, 
Namata maga waina eu punusi tea maga waina nimu ku punusi ra eu maro pa: 

24nalakena a noa ki mu, naga profeta laapa go nawota laapa eu masauna naga 
euga vunusi tea maga waina nimu ku punusi ra, go eu da punusi ra mau; go naga 
euga rogo tea maga waina ku dogo ra, go eu da dogo ra mau. 

25Go kuga leo, naatam̃oli sikai ni nawotaeana e duleana po maridogo e, po naga, 
Tea Vasapiseiki, aga mari nasava naga aga veani namauriana waina e du mau 
du? 

26Go e noa ki nia, e naga, Nasava e pei tea midiriana nawotaeana? Ku peve 
dapale sava? 

27Go e pasadara po naga, P̃a dodomi Yehovah Sup̃e anigo ki nap̃op̃om̃a mamau, 
go ki naatam̃a mamau, go ki nakasuaana anigo mamau, go ki namidodoana 
anigo mamau; go tea ni m̃aladigi ki‐go p̃a dodomi a ega tapala waina ku 
dum̃am̃a dodomi ko. 

28Go e noa ki nia, e naga, Ku po pasa dara gara: p̃a mari tea wanogoe, go p̃a wo 
mauri. 

29Ma e masauna naga ega tum̃ana mari leana ki nia, go e noa ki Yesu, e naga, Go 
tea ni m̃aladigi ki nau e pei sei? 

30Yesu e pasa dara po naga, Naatam̃oli sikai e pae Yerusalem siwo paki Yeriko 
pano; go e dua p̃alausi tea tapepavakoto maga, waina eu duatilua puti sugoro 
kiana po p̃okawokati a, po pano, eu doropusi a e one e m̃aladigi mate. 

31Go tea viri sikai e siwo napua wanogoe pano: go ragi waina e punusi a, e liu 
sa pano nadigi kerua ni napua. 

32Go dapala nogoe nawora ni Levi sikai, ragi waina e umai paki tokora wanogoe, 
po punusi a, e liu sa pano nadigi kerua ni napua. 

33Ma naatam̃oli ni Samaria sikai, ragi waina e surata, e umai pakilina ki nia: go 
ragi waina e punusi a, e maritadodomi a, 

34go e umai punusi a, po kalutigoro wotu aneana maga, e daki naroro go waine 
ara; go e pusake a nam̃adu ni nalo tuavati aneana, po musagi a paki nasum̃a ni 
nam̃enakiana sikai, po leo parati ki nia. 

35Go matamai ki nia e dape lua denario dua, po dua talakea ni nasum̃a ni 
nam̃enakiana asa, po noa ki nia, e naga, P̃a leo parati ki nia; go ku pe sori dua e 
tea waina e p̃arua liu m̃ane waia kinau, ragi waina aga wo moro liliu umai, aga 
wo lagati dua ko asa. 

36Ku midoaki nia naga nara dolu sei kakada e pei tea ni m̃aladigi ki tea waina e 
dua p̃alausi tea tape pavakoto maga? 

37Go e naga, Tea waina e mari nadodomiana paki nia. Go Yesu e noa ki nia, e 
naga, P̃a vano, go nigo p̃a mari ega tapala nogoe. 

38Go ragi waina eu do pano, e sili natokoana kiki sikai: go nagoroi sikai nagisana 
Martha e piragi a paki ekopu ni nasum̃a aneana; 

39Go e peani taina sikai waina e pei tea sosoana ki Maria, go waina e do natano 
pisari nam̃ele ni Nawota, po dogo navasaana aneana. 

40Ma Martha nap̃op̃ona e pa putuaki nalo ni nasuasuana warua; go e umai 
lawodu pisari a, po naga, Nawota, ku dodop̃arop̃aro naga taigu e doropusi au 
naga aga sikigu suasua kite? Nalakena tea wanogoe p̃a noa ki nia naga ega silae 
au. 

41Ma Nawota e pasa dara po noa ki nia, e naga, Martha, Martha, ku midoaki 
paratiki po pei tea ruruakiana nalo ni naleo laapa: 

42ma natikaana ni tea sikai e doko: go Maria e matadoa matele wia, waina ega 
wo da pei tea tapeluaana kiana mau. 

Luka 11 

1Go e pakilina, ragi waina e do dapasavasa tokora sikai, naga ragi waina e 
makoto ki nia, tea vasapiseikiana aneana maga sikai kakada e noa ki nia, e naga, 

Nawota, p̃a vasa piseiki gami naga auga tapasavasa atae, ega takiusi waina 
Yoane ma e pasa piseiki tea vasapiseikiana aneana maga asa. 

2Go e noa ki da, e naga, Ragi waina ku dapasavasa kuga naga, Mama aginami, 
Nagisam̃a ega tapu. Namarakiana anigo ega umai. 

3P̃a tua gami sara naaleatia navinaga waina e p̃ia ki gami. 

4Go p̃a maginami midoakikorokoro namarinaleosaana aginami maga; nalakena 
kinami ma au do magi sara naata waina naleo aginami e one ara one au 
madeada midoakikorokoro e. Go p̃a ta piragi gami paki namaridogoana mau. 

5Go e noa ki da, e naga, Nimu sei kakamu ega wo peani tana ri sikai, go ega wo 
pa punusi a p̃ogi matua, po noa ki nia, Tagu ri, p̃a tua au tea seakiana ni bred 
ega tolu; 

6nalakena tagu ri sikai waina e surata, e po umai punusi au, go a da peani te 
navatuna mau waina aga toropusi a naraena; 

7go nae ega wo pasa dara ekopu, po naga, P̃a ta mari navitinuana paki nau mau: 
namata e pei tea kokoroana sua, go piakiki aginau maga eu sikoti au nawewele 
doko; a mari sa duleana po dua do? 

8A noa ki mu, E pe ta duleana mau po dua e nalakena e pei tana ri, ma e pe wo 
duleana po dua e tea maga waina e masauna nalakena natatagoana aneana. 

9Go kinau a noa ki mu, Kuga tatago, go ega wo pei tea vituakiana paki mu; kuga 
laaga, go kuga wo pap̃ai; kuga p̃okawoka, go ega wo manimu pei tea 
wolagatiana. 

10Nalakena sara naata waina eu datago eu dua ra eu dape; go tea waina e laaga 
e pap̃ai; go tea waina e p̃okawoka ega wo maneana pei tea wolagatiana. 

11Go nimu sikai sei kakamu waina e pei piakiki tamana, natuna ega wo datagovi 
a ki bred sikai, go ega wo dua e vatu sikai? Kite ki naika sikai, go ega wo dua e 
oli naika sikai m̃aata sikai? 

12Kite e pe wo datago atolu sikai, e pe wo dua e mataloa sikai kite? 

13Go nimu, waina ku sa, ku pe atae naga kuga tua natumu maga navituaana wia 
maga, Tamamu ni nakoroatelagi e pe wo pitua e pe warua liu sa paki Naatana 
Tapu paki tea maga waina eu datagovi a asa. 

14Go e do mari dimon pusa sikai e dave pano. Go e pakilina, ragi waina dimon 
wanogoe e dave sua pano, tea vei pusa e pasa; go taua maga ni naatam̃oli maga 
eu maga. 

15Ma te seara kakada eu naga, E mari dimon maga eu dave pano pae Beelsebub, 
nawota ki dimon maga. 

16Go tea p̃ota seara eu maridogo e, po datagovi a ki navaivaiana sikai waina ega 
vae nakoroatelagi umai. 

17Ma nae e atae namidodoana adeada maga, po noa ki da, e naga, Sara 
namarakiana waina eu pei tea tap̃otaeana dum̃ada dip̃a ra eu pei tea mariana 
eu pei maso maladi; go nasum̃a waina e pei tea tap̃otaeana dip̃a nasum̃a e dowo. 

18Go Satan e pe vei tea tap̃otaeana dum̃ana dip̃a e, namarakiana aneana e pe wo 
du dapale sava? Nalakena ku noa naga kinau a mari dimon maga eu dave pano 
pae Beelsebub. 

19Go kinau a pe mari dimon maga eu pe tave pano pae Beelsebub natumu 
naanoai maga eu pe mari ra eu pe tave pano pae sei? Nalakena tea wanogoe 
nara euga wo pei tea vasap̃otae mu. 

20Ma kinau a pe mari dimon maga eu pe tave pano pae nakini ni Sup̃e, 
namarakiana ki Sup̃e e pe umai sua paki mu. 

21Ragi waina tea kasua waina e dape puti nalikau e pavaigoro namasopa ni 
nasum̃a aneana, naloriki aneana maga eu doko natam̃ateana doko: 

22ma ragi waina tea waina e kasua liu sa e umai paki nia, po mari matua ki nia, 
e dape lua nalikau aneana maga mamau puti waina e pavatu asa, po duripitua 
ki tea tapepavakotoana aneana maga. 

23Tea waina e da sikoti au mau e mari dip̃a au; go tea waina e da daua ki sikoti 
au mau e mari e pei taperavera. 

24Ragi waina naatana loa e dave m̃elu dua ki naatam̃oli pano, e surata duaduru 
malo garagara maga, po laaga namaromaroana; go nalakena e da pap̃ai a mau, 
e naga, Aga wo liliu paki nasum̃a aginau, waina a dave asa umai. 

25Go ragi waina e umai, e pap̃ai a e pei tea sasaraana go tea rekeikiana. 

26Ragi wanogoe e pano, po piragi lua naatana p̃ota larua umai waina eu sa liu 
sa; go eu sili paki asa po doko asa doko: go tea edaku maga ki naatam̃oli 
wanogoe eu pei tea mariana eu sa liu tea vea aneana maga. 

27Go e pakilina, ragi waina e noa tea maga wanogoe, nagoroi sikai ni taua ni 
naatam̃oli maga e sike nadaleona, po noa ki nia, e naga, Nap̃ele waina e pilake 
ko, go susu maga waina ku susu ara eu maropa. 

28Ma nae e naga, Ioro, ma tea maga waina eu dogo navasaana ki Sup̃e, po 
pavaigoro e, eu maropa liu ra. 

29Go ragi waina taua maga ni naatam̃oli maga eu do saisai punusi a, e pae asa 
noa, naga Tagona waia eu pei tagona sa: eu laaga navaivaiana sikai; go te 
navaivaiana sikai ega wo da pei tea vituakiana paki da mau, ma navaivaiana ni 
Yonah ega sikina. 

30Nalakena dakiusi waina Yonah e magi naka ni Ninevah pei navaivaiana, 
dapala nogoe naatam̃oli Natuna ma ega wo magi tagona waia pei navaivaiana. 

31Nawota nagoroi ni sauth ega wo duleana navasap̃otaeana sikoti naatam̃oli 
maga ni tagona waia, go ega wo dip̃akotovi ra: nalakena e pae namatap̃ago ni 
maramana umai naga ega rogo namanumatuaana ki Solomon; go kuga leo, tea 
waina e p̃arua liu Solomon e doko nea. 

32Naatam̃oli maga ni Nineveh euga wo duleana navasap̃otaeana sikoti tagona 
waia, go euga wo dip̃akotovi ra: nalakena eu midoakidoa ragi waina eu dogo 
narogorogoana ki Yonah; go kuga leo, tea waina e p̃arua liu Yonah e doko nea. 

33Ragi waina te naata e dokoni nasulu sikai, e da lawo ki nia em̃ago ni etano 
mau, kite nawoka ni lasa totowo waina e dap̃olosiwo doko mau, ma e lawo ki 
nia naliana, naga tea maga waina eu paki ekopu euga vunusi namarama. 

34Namatam̃a e pei nasulu ni nap̃atokom̃a: ragi waina namatam̃a e p̃ia, 
nap̃atokom̃a mamau ma e marama; ma ragi waina e sa, nap̃atokom̃a ma e 
maligo. 

35Nalakena tea wanogoe p̃a vunusi naga namarama waina e doko ako ega ta pei 
namaligo mau. 

36Nalakena tea wanogoe nap̃atokom̃a mamau e pe marama, go te tokora sikai 
kakana e pe ta maligo mau, e pe wo marama puti, dakiusi ragi waina nasulu e 
sorolaga po maramalagati ko. 

37Go ragi waina e do pasa, Farisi sikai e pavarani a naga ega kanikani sikoti a: 
go e paki ekopu, po kere one naga ega kanikani. 

38Go ragi waina Farisi wanogoe e punusi a, e maga nalakena e da pea pavano 
mau pea ki nakaniana. 

39Go Nawota e noa ki nia, e naga, Ragi waia nimu Farisi maga ku mari nataku ni 
lasa munu go plete e dautau; ma nap̃alaumu e pura ki natapepavakotoana go 
nasigisigileoana. 

40Tea manumatavusa maga, tea waina e mari natakumu e da mari nap̃alaumu 
kite? 

41Ma kuga vitua ki tea ni nap̃alaumu maga euga vei nadodomiana; go kuga leo, 
naleo maga mamau puti eu manimu dautau. 

42Ma ai ki mu Farisi maga! Nalakena ku pitua ki kekerualima ni mint go reu go 
sara nakau lawoana, po pakalau navasap̃otaeana go nadodomi‐Sup̃e‐ana: ma 
tea maga waia e one mu one naga kuga mari ra, go tea maga waina naga kuga 
ta doropusi ra euga doko mau. 

43Ai ki mu Farisi maga! Nalakena ku dodomi malo tasake vea maga ni nasum̃a 
ni nasaisaiana maga, go navasadodomiana maga malo ni navakokotoana maga. 

44Ai ki mu! Nalakena ku dakiusi matigo maga, waina eu da doko lina mau, go 
naatam̃oli maga waina eu surata pae elagi ki da eu da atae a mau. 

45Go tea ni nawotaeana maga sikai kakada e pasa dara po noa ki nia, e naga, Tea 
Vasapiseiki, ku noa tea maga wanogoe ku pasa pinoa ki gami ma. 

46Go e naga, Ai ki mu tea ni nawotaeana maga! Nalakena ku duatua naatam̃oli 
maga natapetapeana maga waina eu pei tea tapetapeana kite sa, go nimu ku da 
kisidogo natapetapeana maga wanogoe ki nakinimu maga sikai kakada mau. 

47Ai ki mu! Nalakena ku davagi matigo maga ki profeta maga, go tamamu maga 
eu maripunue ra. 

48Nalakena tea wanogoe ku pei tea noasokisoki po suasua ki namariana ki 
tamamu maga: nalakena nara eu mari punue ra, go nimu ku davagi matigo 
adeada maga. 

49Nalakena tea wanogoe namanumatuaana ki Sup̃e e naga, Aga wo dip̃aki lua 
profeta maga go apostolo maga euga vano punusi ra; go nara seara kakada euga 
wo mari punue ra po kopalele ara; 

50naga nada ni profeta maga mamau puti, waina e pei tea takiana pae 
naatulakeana ni maramana pa pa, ega vei tea sikoana paki tagona waia; 

51pae nada ni Abel pa pa paki nada ni Sakariah, waina e pei tea maripunueana 
namawota ni wede ni naviriana go ni nasum̃a tapu: ioro, a noa ki mu, naga ega 
wo pei tea sikoana paki tagona waia. 

52Ai ki mu tea ni nawotaeana maga! Nalakena ku dape lua tea viloki ni 
naataeana: nimu ku da sili mau, go tea maga waina eu naga euga sili ku dugoro 
ra asa. 

53Go ragi waina e dave sua nasum̃a wanogoe, tea midiri maga go Farisi maga eu 
pae asa diesoki p̃arua ki nia, po pusuusu ki tea laapa paki nia; 

54eu kusugoro e, naga euga valako dape te navatuna m̃elu dua ki nawokana. 

Luka 12 

1Ragi wanogoe, waina taua ni naatam̃oli maga tivilia maga kakada eu saisai 
dapala eu dum̃ada pasi ra, e pae asa noa ki tea vasapiseikiana aneana maga pea, 
e naga, Kuga matamatua ki leven ki Farisi maga, waina e pei nakalep̃oana. 

2Ma te navatuna e da pei tea tap̃augoroana, waina ega wo da pei tea 
maripakasakiana mau: go tea surukiana, waina ega wo da pei tea ataeana mau. 

3Nalakena tea wanogoe tea maga waina ku noa ra namaligo euga wo pei tea 
rogoana namarama; go tea waina ku pasa asa paki nadaliga em̃ago tukituki 
maga ega wo pei tea rogorogokiana nap̃au ni nasum̃a maga. 

4Go a noa ki mu tagu ri maga, Kuga ta matauki tea maga waina eu mari punue 
nap̃atokomu, go edaku ki tea wanogoe eu da peani te navatuna p̃ota mau waina 
euga mari a. 

5Ma aga noa ki sai mu tea waina kuga matauki nia: Kuga matauki tea waina ragi 
waina e mari punue sua e peani naveinawotaana naga ega nadi paki p̃okasi; 
ioro, a noa ki mu, a naga, Kuga matauki tea wanogoe. 

6Eu da sori sparro lima raki farthig dua kite? Go sikai kakada e da pei tea 
maliokiana namata ni Sup̃e mau. 

7Ma napati maga ni nalolu ni nap̃aumu eu pei tea veveana puti. Kuga ta mataku 
mau: ku p̃ia liu sparro laapa. 

8Go a noa ki mu, naga Sara naata waina eu pe wo noasai au narae ni naatam̃oli 
maga, naatam̃oli Natuna ma ega wo noasai naata maga wanogoe narae ni agelo 
maga ki Sup̃e: 

9ma tea waina e pasagoro au narae ni naatam̃oli maga, ega wo pei tea 
vasagoroana narae ni agelo maga ki Sup̃e. 

10Go sara naata waina euga wo noa navasaana sikai dip̃a naatam̃oli Natuna, ega 
wo madeada pei tea midoakikorokoroana: ma tea waina e pasa sa ki dip̃a 
Naatana Tapu ega wo da maneana pei tea midoakikorokoroana mau. 

11Go ragi waina euga wo piragi mu paki narae ni nasaisaiana maga, go ni tea 
maraki maga, go ni nawota maga, kuga ta midoaki paratiki dapala waina kuga 
wo dum̃amu pasakorokoro mu, kite tea waina kuga wo pasakorokoro asa, kite 
tea waina kuga wo noa e: 

12nalakena Naatana Tapu ega wo pasa piseiki mu aura wanogoe tea maga waina 
e one mu one naga kuga noa ra. 

13Go naata sikai ni taua ni naatam̃oli maga e noa ki nia, e naga, Tea Vasapiseiki, 
p̃a noa ki taigu naga ega tap̃otae p̃aumaso ki tamagami dua au. 

14Ma e noa ki nia, e naga, Kanao, sei e mari au a pei tea vasap̃otae kite tea 
tap̃otae dap̃au mu? 

15Go e noa ki da, e naga, Kuga vunusi, po dum̃amu pavaigoro mu pa dua ki sara 
namatam̃aguraana: nalakena naloriki laapa waina naatam̃oli sikai e peani ra eu 
da pei namauriana aneana mau. 

16Go e noa ki da naluluakia sikai, e naga, Natano ki naatam̃oli sogolapa sikai e 
dau p̃arua ki nawana: 

17go e dum̃ana midoa ki nia nap̃alauna, po naga, Aga wo mari nasava, nalakena 
a dika tokora waina aga wo daua ki nawa ni nakau aginau maga asa? 

18Go e naga, Aga wo mari tea waia: aga wo dakai nasum̃a ni korn aginau maga, 
po davagi oli ra euga warua liu ra; go tokora wanogoe aga wo dauaki puti korn 
aginau go naloriki wia aginau maga asa. 

19Go aga wo noa ki naatagu, Naatagu, ku peani naloriki wia laapa, waina eu pei 
tea toropusiana raki natau laapa; p̃a maromaro, p̃a kanikani, p̃a munu, p̃a mari 
katakata. 

20Ma Sup̃e e noa ki nia, e naga, Tea manumatavusa, p̃ogi waia eu datagovi ko ki 
naatam̃a; go naleo maga waina ku po mari m̃ata ki da, euga wo pei tea ki sei? 

21Tea waina e dum̃ana maneana dauaki naloriki maga, po da pei sogolapa paki 
Sup̃e mau, e dapala nogoe. 

22Go e noa ki tea vasapiseikiana aneana maga, e naga, Nalakena tea wanogoe a 
noa ki mu, a naga, Kuga ta magi namauriana animu midoaki paratiki mau, tea 
waina kuga wo gani a; go magi nap̃atokomu mau, tea waina kuga wo suni a. 

23Nalakena namauriana e p̃arua liu navinaga, go nap̃atokomu e p̃arua liu 
sugoro. 

24Kuga midoaki usiusi reven maga, naga eu da lalawo mau, go eu da kilikili mau; 
waina eu da peani em̃ago ni store mau kite nasum̃a ni korn mau; go Sup̃e e 
pagani ra: nimu ku da p̃ia liu p̃arua ki manu maga kite? 

25Go nimu sei kakamu e pe midoaki paratiki e pe mari atae sokari navarauana 
aneana kubit sikai? 

26Nalakena tea wanogoe ku pe mari sa mari tea waina e kiki sa, ekasana ku 
midoaki paratiki nalo ni tea p̃ota maga? 

27Kuga midoaki usiusi lili maga, dapala waina eu ulua: eu da p̃osiwosi mau, go 
eu da loasi mau; ma a noa ki mu, naga Solomon doko nasamasamaana mamau 
aneana, e da pei tea sugoroana dapala nara sikai mau. 

28Ma Sup̃e e pe sugoro nam̃enau ni vanua e pe dapala nogoe, waina e doko 
masoso, go matamai e pei tea nadikiana paki upu; e pe wo da sugoro mu e pe 
liu p̃arua ki nia kite, tea saralomau kiki maga? 

29Go nimu kuga ta laaga tea waina kuga wo gani a, go tea waina kuga wo munugi 
a, go kuga ta midoaki putuaki mau. 

30Nalakena nalauna maga ni maramana eu laaga tea maga mamau puti 
wanogoe: ma Tamamu e atae naga tea maga wanogoe eu p̃ia ki mu. 

31Ma kuga laaga namarakiana aneana, go ega wo dua mu tea maga wanogoe 
euga wo sokari a. 

32Kuga ta mataku mau, navata kiki; nalakena Tamamu e masauna naga ega tua 
mu namarakiana. 

33Kuga sori tea maga waina ku peani ra, po pitua ki nadodomiana; kuga 
tum̃amu manimu mari nala ni m̃ane maga waina euga wo da duai mau, naloriki 
tauakiana sikai nakoroatelagi maga waina ega wo da nopu mau, tokora waina 
tea vanako e da paki m̃aladigi ki nia mau, go waina tuluki e da mari sa ki asa 
mau. 

34Nalakena tokora waina naloriki tauakiana animu e doko asa, tokora wanogoe 
nap̃op̃omu ma ega wo doko asa. 

35Namalomu ega vei tea tasokiana doko, go nasulu animu maga euga to soro; 

36go nimu kuga takiusi naatam̃oli maga waina eu do leogoro nawota adeada, 
ragi waina ega wo liliu pae navitawiriana; naga ragi waina ega wo umai po 
p̃okawoka, euga maneana p̃olagati m̃araverave. 

37Tea suasua maga wanogoe eu maro pa, waina nawota ega wo umai po pap̃ai 
ra eu do leleogoro: lomau a noa ki mu, naga ega wo dum̃ana dasoki a, po mari 
ra euga kere one naga euga kanikani, go ega wo umai po madeada suasua. 

38Go e pe umai navavaigoroana kerua, go e pe umai navavaigoroana ketolu, po 
pap̃ai ra eu pe tapala nogoe, tea suasua maga wanogoe eu pe maro pa. 

39Ma kuga atae tea waia, naga talakea ni nasum̃a e pe atae aura waina tea 
vanako e naga ega umai asa, e pe leleogoro, po da doropusi nasum̃a aneana 
naga ega vei tea kilidaraveana mau. 

40Nimu ma kuga marim̃ata sua: nalakena aura waina ku da midoaki nia mau 
naatam̃oli Natuna ega wo umai asa. 

41Go Petero e naga, Nawota, ku noa ki gami naluluakia wanogoe, kite ku noa ki 
tea maga mamau puti asa? 

42Go Nawota e naga, Go sei e pei tasiga leoparatiki lomau go manumatua, waina 
nawota aneana ega wo lawo ki nia dap̃au tea ni nasum̃a aneana maga, naga ega 
tua ra navinaga adeada ragi kakana? 

43Tea suasua wanogoe e maro pa, waina nawota aneana ragi waina ega wo umai 
asa ega wo pap̃ai a e do mari dapala nogoe. 

44Lomau a noa ki mu, naga ega wo lawo ki nia dap̃au naleo aneana maga mamau 
puti. 

45Ma tea suasua wanogoe e pe noa nap̃op̃ona, Nawota aginau e mari daliali 
umai; go e pe vae asa p̃okati tea suasua naanoai maga go tea suasua nagoroi 
maga, po ganikani po munu, po matamaloku; 

46nawota ki tea suasua wanogoe e pe wo umai naaleatia sikai waina e da 
leogoro asa mau, go aura sikai waina e da atae a mau, go e pe wo parati p̃arua 
ki nia, po pasadawona ki matele veaniana aneana ega sikoti tea maga waina eu 
da pei lomau mau. 

47Go tea suasua wanogoe, waina e atae namasauana ki nawota aneana, po da 
marim̃ata mau, po da mari pae namasauana aneana mau, ega wo pei tea 
varatiana ki navaratiana laapa; 

48ma tea waina e da atae mau, po mari tea maga waina e p̃ia ki navaratiana, ega 
wo pei tea varatiana ki navaratiana pisa maau. Go sara naata waina tea warua 
e pei tea vituakiana paki da, euga wo pei tea tatagoviana ki tea warua: go naata 
waina eu pavatu asa ki tea warua, euga wo datagovi a ki tea warua liu sa. 

49A umai naga aga nadi ki nakapu vavaga paki maramana; go a masau nasava, 
e pe vei tea tokoniana sua? 

50Ma a peani nabapetisoana sikai naga aga vei tea bapetisoana asa; go a pei tea 
riesokiana warua pa pa pa ega wo pei tea mariana sua! 

51Ku midoaki nia naga a umai naga aga vitua ki natam̃ateana maramana? A noa 
ki mu, a naga, Ee; ma ega wo pei natap̃otaeana; 

52nalakena tea lima ni nasum̃a sikai euga wo pei tea tap̃otaeana pae ragi waia 
pa pa, dolu dip̃a dua, go dua dip̃a dolu. 

53Euga wo pei tea tap̃otaeana tamatamada dum̃ada dip̃a ra; go tamap̃ilada 
dum̃ada dip̃a ra; go tamatuada dum̃ada dip̃a ra. 

54Go e moro noa ki taua maga ni naatam̃oli maga, e naga, Ragi waina ku punusi 
napopouru sikai e sake west, ku m̃araverave noa, naga Usa sikai e umai; go e 
pakilina dapala nogoe. 

55Go ragi waina nalagi ni sauth e sau, ku naga, Sui ega wo p̃arua; go e pakilina. 

56Nakalep̃o maga, ku midoaki p̃otae atae narae ni maramana go ni 
nakoroatelagi; ma ekasana ku da midoaki p̃otae atae ragi waia mau? 

57Go ekasana ku da dum̃amu midoaki p̃otae tea waina e leana mau? 

58Nalakena ragi waina ku sikoti tea vasadip̃a ko pano punusi tea maraki, p̃a 
mari kasua ragi waina koro surata napua naga p̃a vei tea toropusiana kiana; 
mase e pe rosagi ko pa punusi tea vasap̃otae, go tea vasap̃otae e pe vitua ki‐go 
paki tasiga, go tasiga e pe nadi ki‐go paki ekopu ni nasum̃a ni navavaiana. 

59A noa ki‐go, naga P̃a wo da dave tokora wanogoe umai mau, pa pa p̃a wo lagati 
pitua ki maite edaku. 

Luka 13 

1Go te seara eu mamau doko ragi wanogoe waina eu dogorogo paki nia ki nalo 
ni naka ni Calilea, waina Pilato e mari nadada e sari naviriana adeada maga. 

2Go e pasa dara po noa ki da, e naga, Ku midoa ki nia naga naka ni Calilea 
wanogoe eu pei tea mari naleo sa p̃arua liu naka ni Calilea mamau puti, 
nalakena eu sua tea maga wanogoe kite? 

3A noa ki mu, a naga, Ee: ma ku pe ta midoakidoa mau, ku pe wo mate sa puti e 
pe tapala nogoe. 

4Kite tea rualima sikai tamate latolu waina, waina nasum̃a varau pakilagi ni 
Siloam e dowo ara, po mari punue ra, ku midoa ki nia naga nara eu pei tea mari 
naleo sa p̃arua liu naatam̃oli maga mamau puti waina eu doko Yerusalem doko 
kite? 

5A noa ki mu, a naga, Ee: ma ku pe ta midoakidoa mau, ku pe wo mate sa puti e 
pe tapala nogoe. 

6Go e noa naluluakia waia; Naatam̃oli sikai e peani napuliva sikai waina e pei 
tea lawoana roara ni vaine aneana; go e umai laaga nawana asa, po da pap̃ai 
seara mau. 

7Go e noa ki tea waina e p̃osiwosi ki vaine maga, e naga. P̃a leo, natau dolu waia 
a do umai laaga nawa ni napuliva waia, po da pap̃ai seara mau: p̃a tae a ega 
rowo; ekasana e mari sa ki natano? 

8Go e pasadara po noa ki nia, e naga, Nawota, ega ko moro doko natau waia, pa 
pa aga ko kili daliviri ki nia, po nadi ki natae asa: 

9go e pe edaku mari nawana, e pe wia; ma e pe tika, p̃a wo dae a ega rowo. 

10Go e do pasapiseiki ekopu ni nasum̃a ni nasaisaiana maga sikai kakada 
naaleatia ni sabbath. 

11Go kuga leo, nagoroi sikai waina e peani naatana ni namanainaiana sikai 
natau rualima sikai tamate latolu; go e kolokolo doko, po mari sa marasike e 
dika sa. 

12Go ragi waina Yesu e punusi a, e soso e, po noa ki nia, e naga, Koroi, ku pei tea 
veresiana m̃elu dua ki namanainaiana anigo. 

13Go e pusake nam̃elearuna maga asa: go e pei tea mariana e leana m̃araverave, 
go e samasamani Sup̃e. 

14Go tea maraki ni nasum̃a ni nasaisaiana e maeto nalakena Yesu e mari pauri 
sabbath go e pasa dara po noa ki taua ni naatam̃oli maga, e naga, Naaleatia 
latesa eu doko waina e p̃ia naga naatam̃oli maga euga wosiwosi ara: nalakena 
tea wanogoe kuga umai naaleatia maga wanogoe po pei tea maripauriana, ko 
kuga ta umai po pei tea maripauriana naaleatia ni sabbath mau. 

15Ma Nawota e pasa dara e, po naga, Nakalep̃o maga, sara naata kakamu eu da 
sikasikai peresi ass kite oks adeada m̃elu dua ki kelu sabbath, po piragi a pano 
naga ega munu kite? 

16Go nagoroi waia, waina e pei Abraham natuna sikai, waina Satan e soli a, kuga 
leo, natau rualima sikai tamate latolu, e da p̃ia naga nae ega vei tea veresiana 
m̃elu dua ki natali waia naaleatia ni sabbath kite? 

17Go ragi waina e noa tea maga wanogoe, tea maga mamau puti waina eu 
kokona ki nia eu maliere: go taua mamau ni naatam̃oli maga eu laelaea puti 
nalakena tea ni nasamasamaana maga mamau puti waina eu pei tea mariana 
pae asa. 

18Nalakena tea wanogoe e naga, Namarakiana ki Sup̃e e dakiusi nasava? Go aga 
noa naga e dakiusi nasava? 

19E dakiusi napati ni sinapi sikai, waina naatam̃oli sikai e dape a, po nadi ki nia 
roara aneana; go e ulua, po pei nakau sikai; go manu maga ni nakoroatelagi eu 
doko arana maga. 

20Go e moro naga, Aga noa naga namarakiana ki Sup̃e e dakiusi nasava? 

21E dakiusi leven, waina nagoroi sikai e dape a po suru ki nia totowo ni flaur 
dolu, pa pa tea mamau e pei tea levenakiana. 

22Go e surata duaduru natokoana warua maga go natokoana kiki maga, e do 
pasapiseiki, po do surata paki Yerusalem pano. 

23Go naata sikai e noa ki nia, e naga, Nawota, tea maga waina eu pei tea 
mautipauriana eu pisa maau kite? 

24Go e noa ki da, e naga, Kuga mari matua kasua naga kuga sili pae namata kiki: 
nalakena tea laapa, a noa ki mu asa, euga wo laaga naga euga sili, go euga wo 
mari sa sili. 

25Ragi waina talakea ni nasum̃a e duleana, po kokoro namata, go ku pae asa 
lawodu katama, po p̃okawoka namata, po naga, Nawota, p̃a maginami p̃olagati; 
go ega wo pasa dara po noa ki mu, A da atae mu mau, ku pae esava umai? 

26Ragi wanogoe kuga wo pae asa naga, Au ganikani po munu naraem̃a, go ku 
pasapiseiki napua welewelea maga ni natokoana aginami; 

27go ega wo naga, A noa ki mu, A da atae tokora waina ku pae asa umai mau; 
kuga m̃elu dua ki nau pano, tea maga mamau puti waina ku pei tea mari 
namarinaleotageleana. 

28Tokora wanogoe kuga wo dagi po kati napatimu asa, ragi waina kuga wo 
punusi Abraham, go Isaak, go Yakob, go profeta maga mamau puti, doko 
namarakiana ki Sup̃e, go nimu tea nadikiana paki etaku. 

29Go euga wo pae ist go west, go euga wo pae north go sauth umai, po kere one 
namarakiana ki Sup̃e. 

30Go kuga leo, tea edaku seara eu doko waina euga wo pea, go tea vea seara eu 
doko waina euga wo edaku. 

31Aura wanogoe Farisi seara eu rumai, po noa ki nia, eu naga, P̃a m̃elu pano, po 
paki tokora p̃ota sikai: nalakena Herod e masauna naga ega mari punue ko. 

32Go e noa ki da, e naga, Kuga vano po noa ki foks wanogoe, P̃a leo, a do mari 
dimon maga eu dave pano po do mari namaripauriana maga masoso go 
matamai, go naaleatia ketolu a pei tea marisuaana asa. 

33Ma e one au one naga aga surata pano masoso go matamai go naaleatia waina 
e dausi a: nalakena e mari sap̃o pei tea mariana naga profeta sikai ega vei tea 
maripunueana ega vuoli ki Yerusalem. 

34Yerusalem, Yerusalem O, waina e mari punue profeta maga, po nadi ki vatu 
tea maga waina eu pei tea tautauana umai punusi a! A paki visa masauna naga 
aga viragi saisai ki natum̃a maga, dakiusi waina toa sikai E piragi saisai ki 
natuna maga etano ki nalivaruna maga, go ku karai! 

35Kuga leo, nasum̃a animu e manimu pei tea toropusiana e maladi: go a noa ki 
mu, naga Kuga wo da punusi au mau, pa pa kuga wo naga, Tea waina e umai pae 
nagisa ni Yehovah e pei tea vasap̃iakiana. 

Luka 14 

1Go e pakilina, ragi waina e paki ekopu ni nasum̃a ki tea maraki maga sikai 
kakada ni Farisi maga sabbath sikai naga ega kani navinaga, naga eu do leo 
parati ki nia. 

2Go kuga leo, naatam̃oli sikai e doko naraena waina e doputopu. 

3Go Yesu e pasa dara po noa ki tea ni nawotaeana maga go Farisi maga, e naga, 
E pae nawotaeana naga tuga mari pauri sabbath, kite e dika? 

4Ma eu punuta. Go e puati a, po mari pauri a, po dip̃aki lua e. 

5Go e noa ki da, e naga, Nimu sei kakamu waina ass kite oks aneana ega wo 
dowo paki m̃oru noai sikai, go waina ega wo da puati a sake m̃araverave 
naaleatia ni sabbath mau? 

6Go eu mari sa moro pasa dara nalo ni tea maga wanogoe. 

7Go e noa naluluakia sikai paki tea vitautauana maga, ragi waina e punusi 
dapala waina eu matadoa malo kere one vea maga; e noa ki da, 

8Ragi waina ku pei tea vitautauana pae te naata paki navitawiriana sikai, p̃a ta 
kere one malo kere one vea mau; mase tea waina e pei tea dodomadaganiana 
warua liu ko e pe vei tea vitautauana pae asa, 

9go tea waina e pitautau mu ma nae e pe umai po noa ki‐go; P̃a tua naatam̃oli 
waia tokora; go ragi wanogoe p̃a wo pae asa dape tokora edaku mau po maliere. 

10Ma ragi waina ku pei tea vitautauana, p̃a vano po kere one tokora edaku mau, 
naga ragi waina tea waina e pitautau ako ega umai, ega noa ki‐go, Tagu ri, p̃a 
vaki elagi: ragi wanogoe p̃a wo peani nasamasamaana narae ni tea maga 
mamau puti waina eu kere one ganikani sikoti ko. 

11Nalakena sara naata waina eu dum̃ada dape ra pakilagi euga wo pei tea 
tapeana pakitano; go tea waina e dum̃ana dape a pakitano ega wo pei tea 
tapeana pakilagi. 

12Go e moro noa ki tea waina e pitautau sa, e naga, Ragi waina ku mari 
nakaniana sikai ni aleati kite ni ragi melu, p̃a ta soso tam̃a ri maga mau, go 
namatarau anigo maga mau, go tea ni m̃aladigi ki‐go maga waina eu pei 
sogolapa mau; mase nara eu pe moro pitautau ako, go navituadip̃aana sikai e 
pe manigo pei tea mariana. 

13Ma ragi waina ku mari nakaniana sikai, p̃a vitautau tea tika maga, tea vei gole 
maga, tea vei pito maga, tea kesa maga: go p̃a wo maro pa; nalakena eu da peani 
tea waina euga vitua dip̃a ko asa mau: 

14nalakena ega wo pei tea vituadip̃aana paki‐go ragi ni namoroduleanaana ni 
tea leana maga. 

15Go ragi waina sikai ni tea maga waina eu kere one ganikani sikoti a e dogo tea 
maga wanogoe, e noa ki nia, e naga, Tea waina ega wo gani navinaga 
namarakiana ki Sup̃e e maro pa. 

16Ma e noa ki nia, e naga, Naatam̃oli sikai e mari nakaniana warua sikai; go e 
pitautau tea laapa: 

17go e dip̃aki lua tea suasua aneana ragi ni nakaniana naga ega noa ki tea maga 
waina eu pei tea vitautauana, ega naga, Kuga umai; nalakena sara naleo eu po 
pei tea marim̃atakiana sua. 

18Go eu mamau puti pae asa pasa paarua, nap̃op̃oda sikai maau asa. Tea vea e 
noa ki nia, e naga, A po pakotovi vanua sikai, go e one au one naga aga tave pano 
punusi a: a pavarani ko p̃a rogo navasapaaruaana aginau. 

19Go tea p̃ota sikai e naga, A po pakotovi oks rualima sikai, go a surata pano 
naga aga maridogo ra: a pavarani ko p̃a rogo navasapaaruaana aginau. 

20Go tea p̃ota sikai e naga, A po dawiri nagoroi sikai, go nalakena tea wanogoe 
a mari sa paloti. 

21Go tea suasua e umai po dogorogo paki nawota aneana ki tea maga wanogoe. 
Ragi wanogoe talakea ni nasum̃a e maeto po noa ki tea suasua aneana, e naga, 
P̃a tave pano m̃araverave paki napua welewelea maga go napua kiki maga ni 
natokoana, po piragi tea tika maga go tea vei gole maga go tea kesa maga go tea 
vei pito maga euga umai paki ekopu. 

22Go tea suasua e naga, Nawota, tea waina ku pitip̃aki asa e pei tea mariana sua, 
go tokora seara e ko doko. 

23Go nawota e noa ki tea suasua, e naga, P̃a tave pano paki napua maga ni etaku 
go nakoro ulua maga, po mari kasua ki da naga euga umai paki ekopu, naga 
nasum̃a aginau ega vura. 

24Nalakena a noa ki mu, naga naatam̃oli maga waina eu pei tea vitautauana sikai 
kakada ega wo da katidogo nakaniana aginau mau. 

25Go taua warua maga ni naatam̃oli maga eu surata sikoti a pano: go e dum̃ana 
doa e, po noa ki da, e naga, 

26Te naata e pe umai punusi au po da pilosi tamana, go p̃ilana, go anagoroi, go 
natuna maga, go taina maga, go gorena maga mau, ioro, go namauriana aneana 
mau, e pe mari sa pei tea vasapiseikiana aginau. 

27Naata waina e da dapetape tea valadagoto aneana, po da edakugoro au umai 
mau, e mari sa pei tea vasapiseikiana aginau. 

28Nalakena nimu sei kakamu, waina e masauna naga ega tavagi nasum̃a varau 
pakilagi sikai, e da pea do natano po peve naulu kakana, e peani tea waina e 
pataka ni namarisuaana kakana kite? 

29Mase e pe nadi ki laketano sikai, po mari sa mari sua, tea maga mamau puti 
waina eu leo punusi a eu pe vae asa mari saudoa ki nia, 

30po naga, Naatam̃oli waia e atulake natavagiana, po mari sa mari sua. 

31Kite nawota sei, ragi waina e pano naga ega sua nawota p̃ota sikai navakalo, 
ega wo da pea do natano po pusum̃aki, e mari atae ki tivilia sikai naga ega sua 
tea waina e umai dip̃a e po maraki tivilia dua kite? 

32Kite ragi waina tea p̃ota e ko madu uvea, e dip̃aki lua tea tautauana seara, po 
datago tea ni natam̃ateana maga. 

33Go dapala nogoe nimu sara naata kakamu waina eu da doropusi tea maga 
mamau puti waina eu peani ra, eu mari sa pei tea vasapiseikiana aginau. 

34Nalakena tea wanogoe natasimena e p̃ia: ma natasimena e pe m̃edam̃eda, e 
pe wo pei tea mariana ega gagadi dapale sava? 

35E da p̃ia ki natano mau go e da p̃ia ki taua ni natae mau: eu nadi ki nia paki 
katama. Tea waina e pilake nadaliga maga naga ega rogo, ega rogo. 

Luka 15 

1Go tea tape nasautoga maga go tea mari naleo sa maga eu rumai puti paki 
m̃aladigi ki nia naga euga rogo e. 

2Go Farisi maga go tea midiri maga eu dauruuru, po naga, Naatam̃oli waia e 
piragi tea mari naleo sa maga, po ganikani sikoti ra. 

3Go e noa ki da naluluakia waia, e naga, 

4Nimu naatam̃oli sei kakamu, waina e peani shiip p̃onotia sikai, go waina e dape 
puoli ki sikai kakada, e da doropusi tea rualima loveti tamate loveti eu madoko 
maso p̃alo, po pano raki tea waina e puoli, pa pa e pap̃ai a? 

5Go ragi waina e pap̃ai a, e lesi a e one pauna maga one, po laelaea. 

6Go ragi waina e umai paki nasum̃a, e soso saisai ki tana ri maga go tea ni 
m̃aladigi ki nia maga, po noa ki da, e naga, Kuga laelaea sikoti au, nalakena a po 
pap̃ai shiip aginau waina e puoli. 

7A noa ki mu, naga dapala nogoe nalaelaeaana ega wo p̃arua nakoroatelagi nalo 
ni tea mari naleo sa sikai waina e midoakidoa, ma ega wo kiki nalo ni tea leana 
rualima loveti tamate loveti, waina eu dika tea waina euga midoaki doa asa. 

8Kite nagoroi sei waina e peani m̃ane ni silver rualima sikai, e pe tape puoli ki 
sikai, e pe ta dokoni nasulu sikai, po sasara nasum̃a, po laaga paratiki pa pa e 
pap̃ai a? 

9Go ragi waina e pap̃ai a, e soso saisai ki tana ri maga go tea ni m̃aladigi ki nia 
maga, po naga, Kuga laelaea sikoti au, nalakena a po pap̃ai m̃ane waina a dape 
puoli ki nia. 

10Dapala nogoe, a noa ki mu asa, nalaelaeaana e doko narae ni agelo maga ki 
Sup̃e nalo ni tea mari naleo sa sikai waina e midoa ki doa. 

11Go e naga, Naatam̃oli sikai e peani natuna naanoai dua: 

12go nara tea takariki kakada e noa ki tamana, e naga, Mama, p̃a tua au 
namagovai ni naloriki maga waina e maginau dowo. Go e madeada dap̃otae tea 
ni namauriana aneana maga. 

13Go edaku ki naaleatia seara eu da laapa mau natuna takariki e saisai ki naleo 
maga mamau puti, po surata pano paki navanua ni uvea; go tokora wanogoe e 
sori p̃aragoto naloriki aneana maga, e do mari daratara. 

14Go ragi waina e sori puti sua ra, ragi ni navitoloana warua sikai e pakilina 
navanua wanogoe; go nae e pae asa dika ki sara naleo. 

15Go e pano po puluti naatatoko maga sikai kakada ni navanua wanogoe; go e 
dip̃aki lua e paki vanua aneana maga naga ega leo paratiki wago maga. 

16Go e masauna naga ega vuka ki nawa ni karob waina wago maga eu gani a: go 
te naata e da dua e mau. 

17Ma ragi waina nap̃op̃ona e liliu, e naga, Tea suasua vasadapuiana maga ki 
tamagu eu pisa waina eu peani navinaga waina e patakada go te seara e du pele, 
go kinau a mate nea ki navitoloana? 

18Aga wo duleana po pano punusi tamagu, go aga wo noa ki nia, Mama, a mari 
naleo sa paki nakoroatelagi, go namatam̃a: 

19a da moro p̃ia mau naga aga vei tea sosoana ki natum̃a: p̃a mari au aga takiusi 
tea suasua vasadapuiana anigo maga. 

20Go e duleana, po umai punusi tamana. Ma ragi waina e ko madu uvea, tamana 
e punusi a, go e maritadodomi a, go e sava, po doti nanoana, po dum̃ili a. 

21Go natuna e noa ki nia, e naga, Mama, a mari naleo sa paki nakoroatelagi, go 
namatam̃a: a da moro p̃ia mau naga aga vei tea sosoana ki natum̃a. 

22Ma tamana e noa ki tea suasua aneana maga, e naga, Kuga m̃araverave dape 
lua sugoro waina e sikina p̃ia liu umai, po sugoro e asa; go kuga sara ki rig sikai 
nakinina, po sawa ki nam̃elevasiana maga nam̃elena maga: 

23go kuga viragi kau natuna waina e m̃anopunopu umai, po mari punue a, go 
tuga kanikani, po mari katakata: 

24nalakena natugu waia e mate, po moro mauri; e puoli, po pei tea vap̃aiana. 

25Go eu pae asa mari katakata. Go natuna takalapa e doko vanua: go ragi waina 
e umai po paki m̃aladigi ki nasum̃a, e dogo nalegaana go nasaleana. 

26Go e soso tea suasua maga sikai kakada, po pusuusu ki tea maga wanogoe eu 
alagoro pei nasava? 

27Go e noa ki nia, e naga, Taim̃a e po umai; go tamam̃a e po mari punue kau 
natuna waina e m̃anopunopu, nalakena e po moro piragi a e p̃ia doko. 

28Ma e maeto, po karai paki ekopu: go tamana e dave umai, po pavarani a. 

29Ma e pasa dara po noa ki tamana, e naga, P̃a leo, natau laapa waia a do manigo 
suasua, go a da dapiri natip̃akiana anigo sikai te naaleatia mau; go ku da dua au 
naninani natuna sikai te naaleatia mau, naga aga mari katakata sikoti tagu ri 
maga: 

30ma ragi waina natum̃a waia e umai, waina e gani dinomi tea ni namauriana 
anigo sikoti nagoroi masausara maga, ku maneana mari punue kau natuna 
waina e m̃anopunopu. 

31Go e noa ki nia, e naga, Natugu, nigo ku sikoti au doko sara naaleatia, go naleo 
maga mamau puti aginau eu pei anigo. 

32Ma e p̃ia naga tuga mari katakata po laelaea: nalakena taim̃a waia e mate, po 
moro mauri; go e puoli, po pei tea vap̃aiana. 

Luka 16 

1Go e moro noa ki tea vasapiseikiana maga, e naga, Naatam̃oli sogolapa sikai e 
doko, waina e peani tasiga leo parati ki sikai; go nae e pei tea vasadip̃aana paki 
nia naga e do sori p̃aragoto naloriki aneana maga. 

2Go e soso e, po noa ki nia, e naga, Nasava waia waina a dogo e nalo kakam̃a? 
P̃a vitua ki napuku ni naveitasiga‐leo‐paratiki‐ana anigo; nalakena ku mari sa 
pei tasiga leoparatiki doko. 

3Go tasiga leoparatiki wanogoe e noa nap̃alauna, e naga, Aga wo mari nasava, 
nalakena nawota aginau e dape lua naveitasiga‐leoparatiki‐ana kiagu? A dika 
nakasuaana naga aga kilikili; a maliere datago. 

4A po midoaki tea waina aga wo mari a, naga, ragi waina aga wo pei tea mariana 
aga m̃elu dua ki naveitasiga‐leo‐paratiki‐ana pano, euga viragi au paki ekopu ni 
nasum̃a adeada maga. 

5Go e soso puti tea maga waina naleo ki nawota aneana e one ara one, po noa 
ki tea vea, e naga, Tea ki nawota aginau waina e one ako one e pisa? 

6Go e naga, Totowo ni naroro p̃onotia sikai. Go e noa ki nia, e naga, P̃a tape tusi 
midiriana anigo, po do natano m̃araverave po midiri rualima lima. 

7E moro noa ki tea p̃ota sikai, e naga, Go tea waina e one ako one e pisa? Go e 
naga, Totowo ni whiit p̃onotia sikai. E noa ki nia, e naga, P̃a tape tusi midiriana 
anigo, po midiri rualima latolu. 

8Go nawota aneana e pasa samani tasiga leo‐paratiki tagele wanogoe, nalakena 
e mari manumatua: nalakena maramana waia natuna maga eu magi tagona 
adeada manumatua liu namarama natuna maga. 

9Go kinau a noa ki mu, a naga, Kuga manimu mari tamu ri maga m̃elu mammon 
ni namarinaleotageleana; naga, ragi waina ega wo puoli, euga viragi mu paki 
ekopu ni tap̃aup̃au maga waina eu du mau du. 

10Naata waina e pei lomau nalo ni tea kiki sa e moro pei lomau nalo ni tea 
warua: go naata waina e dagele nalo ni tea kiki sa e moro dagele nalo ni tea 
warua. 

11Nalakena tea wanogoe ku pe ta pei lomau sua nalo ni mammon tagele mau, 
sei ega wo pavatu mu ki tea lomau? 

12Go ku pe ta pei lomau sua nalo ni tea ki naata p̃ota mau, sei ega wo dua mu 
tea animu? 

13Tea suasua sikai e mari sa magi nawota dua suasua: nalakena ega wo pilosi 
sikai, po dodomi kerua; kite ega wo puluti sikai, po midoaki p̃alo ki kerua. Ku 
mari sa magi Sup̃e go mammon suasua. 

14Go Farisi maga, waina eu pei tea dodomi m̃ane, eu dogo tea maga mamau puti 
wanogoe; go eu pasa piragisu paki nia. 

15Go e noa ki da, e naga, Nimu ku pei tea waina ku dum̃amu pasa leana ki mu 
namata ni naatam̃oli maga; ma Sup̃e e atae nap̃op̃omu: nalakena tea waina e 
pakilagi m̃aleoputo ni naatam̃oli maga e pei tea mamaragokiana namata ni 
Sup̃e. 

16Nawotaeana go profeta maga eu doko pa pa paki Yoane: pae ragi wanogoe pa 
pa narogorogoana wia ni namarakiana ki Sup̃e e pei tea rogorogokiana, go sara 
naatam̃oli eu mari kasua naga euga sili asa. 

17Ma e kasua kiki ki nakoroatelagi go maramana naga eroga vuoli, ma e kasua 
p̃arua ki namatap̃ago ni letter sikai ni nawotaeana naga ega rowo. 

18Sara naata waina eu dip̃aki lua nagoroi adeada, po dawiri tea p̃ota eu mari 
pele: go tea waina e dawiri tea waina e pei tea tip̃akiluaana m̃elu dua ki anawota 
e mari pele. 

19Ma naatam̃oli sogolapa sikai e doko, go e pei tea sugoroana ki tea miala 
kesakesa go linen wia, po do gani navinaga wia sara naaleatia po do mari 
katakata: 

20go tea tatago sikai nagisana Lasaro e pei tea toropusiana e one pisari namata‐
pua ni nasum̃a aneana, waina e pei namanuka mau, 

21go waina e masauna naga ega vuka ki matele maga ni navinaga waina eu dowo 
pae wede ni nakaniana ki naatam̃oli sogolapa wanogoe; go koria maga eu rumai 
po menae namanuka aneana maga. 

22Go e pakilina, naga tea tatago wanogoe e mate, go naga e pei tea tapeana pae 
agelo maga paki narum̃a ni Abraham pano: go tea sogolapa wanogoe ma e mate, 
po pei tea ovakiana. 

23Go e sike namatana Hades, e pitinu p̃arua, go e punusi Abraham uvea, go 
Lasaro e doko narum̃ana. 

24Go e pioso po naga, Mama Abraham, p̃a dodomi au, po dip̃aki lua Lasaro umai, 
naga ega pupugi namatap̃ago ni nakinina noai, po mari namenagu ega maladi; 
nalakena a pitinu p̃arua mena ni nakapu waia. 

25Ma Abraham e naga, Koto, p̃a midoa ki nia naga ragi waina ku mauri doko ku 
dape sua tea wia anigo maga, go dapala nogoe Lasaro e dape sua tea sa maga: 
ma ragi waia nae e pei tea vakavakaleana nea, go nigo ku pitinu p̃arua. 

26Go tea waia e sokari tea maga wanogoe, malo ni natiroana warua sikai e pei 
tea lawosokiana namawota kakagida, naga tea maga waina eu masauna naga 
euga vae nea paloti punusi mu euga mari sa paloti, go naga te seara euga ta 
duagoto pae wanana umai punusi gami mau. 

27Go e naga, Nalakena tea wanogoe a pavarani ko, mama, naga p̃a tip̃aki lua e 
ega vaki nasum̃a ki tamagu; 

28nalakena a peani taigu lima; naga ega noasokisoki kasua paki da, naga nara 
euga ta umai paki malo ni navitinuana waia mau. 

29Ma Abraham e naga, Eu peani Moses go profeta maga; euga rogo parati ki da. 

30Go e naga, Ee, Mama Abraham: ma te naata sikai e pe m̃elu dua ki tea mate 
maga po pa punusi ra, eu pe wo midoaki doa. 

31Go e noa ki nia, e naga, Eu pe ta dogo paratiki Moses go profeta maga mau, go 
te naata sikai e pe tuleana m̃elu dua ki tea mate maga, eu pe wo da saralomau 
mau. 

Luka 17 

1Go e noa ki tea vasapiseikiana aneana maga, e naga, E pei tea mari‐sap̃o‐ana 
naga tea tapilagonaana maga euga ta umai mau: ma ai ki naata waina eu rumai 
pae asa! 

2Vatumaa sikai e pe vei tea sarakiana nanoana, go nae e pe vei tea nadikiana 
paki natasi, e pe wia ki nia, liu waina naga e pe mari tea kirikiri maga waia sikai 
kakada ega tapilagona. 

3Kuga tum̃amu leoparatiki mu: taim̃a e pe mari naleo sa, p̃a vasa kasua ki nia; 
go e pe midoaki doa, p̃a maneana midoakikorokoro e. 

4Go e pe mari naleo sa dip̃a ko paka larua naaleatia sikai, go e pe vaka larua 
maradoa umai punusi ko, po naga, A midoaki doa; p̃a maneana 
midoakikorokoro e. 

5Go apostolo maga eu noa ki Nawota, eu naga, P̃a sokari nasaralomauana 
aginami. 

6Go Nawota e naga, Ku pe veani nasaralomauana e pe takiusi napati ni sinapi 
sikai, ku pe noa ki naita waia, P̃a vei tea vaku‐dakati‐ana, go p̃a vei tea lawoana 
natasi; go e pe rogo paratiki mu asa. 

7Ma nimu sei kakamu, waina e peani tea suasua sikai waina e sisi natano kite e 
leo‐parati ki shiip, waina ega wo noa ki nia, ragi waina e po pae vanua umai, P̃a 
umai m̃araverave po kere one ganikani; 

8go waina ega wo da noa ki nia, P̃a mari m̃ataki tea waina aga kani a, go p̃a 
tum̃am̃a dasoki ko, po maginau suasua, pa pa aga kanikani po munu sua; go 
nigo p̃a wo edaku ganikani po munu? 

9E pasa dodom̃ata ki tea suasua wanogoe nalakena e mari tea maga waina e pei 
tea tip̃akiana ara kite? 

10Dapala nogoe nimu ma, ragi waina kuga wo mari sua tea maga mamau puti 
waina ku pei tea tip̃akiana ara, kuga naga, Au pei tea suasua m̃oli; au po mari 
tea waina e one gami one naga auga mari a. 

11Go e pakilina, ragi waina eu surata paki Yerusalem pano, naga nae e surata 
duaduru m̃aleoputo ni Samaria go Calilea. 

12Go ragi waina e sili natokoana kiki sikai, naatam̃oli rualima sikai waina eu pei 
lepero eu sua e, waina eu lawodu uvea: 

13go eu sike nadaleoda, po naga, Yesu, Nawota, p̃a dodomi gami. 

14Go ragi waina e punusi ra, e noa ki da, e naga, Kuga vano po dum̃amu pisei ki 
tea viri maga mu. Go e pakilina, ragi waina eu do pano, eu pei tea mariana eu 
dautau. 

15Go sikai kakada, ragi waina e punusi naga e pei tea maripauriana, e liliu umai, 
po samasamani Sup̃e ki nadaleo kasua; 

16go e dowo dap̃olosiwo pisari nam̃elena maga, po pasadodom̃ata ki nia: go nae 
e pei naatam̃oli ni Samaria sikai. 

17Go Yesu e pasa dara po naga, Tea rualima sikai eu da pei tea mariana eu 
dautau kite? 

18Ma tea loveti wai? Seara eu da pei tea vap̃aiana waina eu liliu umai naga euga 
tua Sup̃e nasamasamaana, ma tea ni nalauna p̃ota waia sikina kite? 

19Go e noa ki nia, e naga, P̃a tuleana, go p̃a vano: nasaralomauana anigo e po 
mari pauri ko. 

20Go Farisi maga eu pusuusu paki nia ki ragi waina namarakiana ki Sup̃e ega 
wo umai asa, go e pasadara ra po naga, Namarakiana ki Sup̃e e da pilake 
naleoparatikiana umai mau. 

21Go euga wo da naga, Kuga leo, tokora waia! Kite, Tokora wanana! Nalakena 
Kuga leo, namarakiana ki Sup̃e e doko nap̃alaumu. 

22Go e noa ki tea vasapiseikiana maga, e naga, Naaleatia maga euga wo umai, 
waina kuga wo masauna naga kuga vunusi naaleatia maga ki naatam̃oli Natuna 
sikai kakada, go kuga wo da punusi a mau. 

23Go euga wo noa ki mu, Kuga leo, tokora wanana! Kuga leo, tokora waia! Kuga 
ta pano mau, go kuga ta dausi ra mau: 

24nalakena dakiusi waina navila, ragi waina e pila m̃elu tokora sikai etano ni 
nakoroatelagi, e maramalaga paki tokora kerua etano ni nakoroatelagi; 
naatam̃oli Natuna ega wo dapala nogoe naaleatia aneana. 

25Ma e one asa one naga ega vea sua narogokitesaana laapa po pei tea 
tip̃adoaana pae tagona waia. 

26Go dakiusi waina e pakilina naaleatia maga ki Noah, ega wo dapala nogoe 
naaleatia maga ki naatam̃oli Natuna. 

27Eu ganikani, eu munu, eu pitawiri, eu pei tea vituakiana eu laki, pa pa paki 
naaleatia waina Noah e paki ekopu ni areka, go natave e umai, po mari punue 
puti ra. 

28Dapala nogoe dakiusi waina e pakilina naaleatia maga ki Lot; eu ganikani, eu 
munu, eu pakokoto, eu sorisori, eu lalawo, eu davagi nasum̃a maga; 

29ma naaleatia waina Lot e m̃elu dua ki Sodom pano nakapu vavaga go 
brimstone ero p̃owo pae nakoroatelagi, po mari punue puti ra: 

30ega wo dapala tea sikai maau wanogoe naaleatia waina naatam̃oli Natuna ega 
wo pei tea mari‐pakasa‐kiana asa. 

31Naaleatia wanogoe, naata waina ega wo doko nap̃au ni nasum̃a, go naloriki 
aneana maga eu doko ekopu, ega ta siwo mau naga ega tapelua ra: go tea waina 
e doko vanua ega tapala nogoe ega ta liliu mau. 

32Kuga midoaki Lot anagoroi. 

33Naata waina e pe wo laaga naga ega talua namauriana aneana ega wo dape 
puoli ki nia: ma naata waina e pe wo dape puoli ki namauriana aneana ega wo 
mauti pauri a. 

34A noa ki mu, naga Nap̃ogiana wanogoe naanoai dua eroga wo one nawewele 
sikai; sikai ega wo pei tea viragiluaana, go kerua ega wo pei tea toropusiana ega 
wo madoko. 

35Nagoroi dua eroga wo saisai mani, sikai ega wo pei tea viragiluaana, go kerua 
ega wo pei tea toropusiana ega wo madoko. 

36Nanoai dua ero doko roara,sikai ega wo pei viragiluaana, go kerua ega wo pei 
tea toropusiana ega madoko. 

37Go eu pasa dara po noa ki nia, eu naga, Seve tokora, Nawota? Go e noa ki da, 
e naga, Tokora waina nap̃atoko ni tea mate e one asa tokora wanogoe ikila maga 
euga wo pei tea saisaikiana paki asa. 

Luka 18 

1Go e noa ki da naluluakia sikai nalo ni waina e one ara one naga euga to 
dapasavasa sara ragi, go naga nap̃op̃oda ega ta doro asa mau; e naga, 

2Tea vasap̃otae sikai e doko natokoana sikai, waina e da matauki Sup̃e mau, po 
da dodomadagani naatam̃oli mau: 

3go nagoroi malepu sikai e doko natokoana wanogoe; go e do umai punusi a, po 
naga, P̃a kokonagoro au m̃elu dua ki tea kokona ki nau. 

4Go e da suasua mau ragi sikai: ma ragi edaku e dum̃ana noa nap̃alauna, e naga, 
A da matauki Sup̃e mau, go a da dodomadagani naatam̃oli mau; 

5koni nalakena nagoroi malepu waia e mari navitinuana paki nau, aga wo 
kokonagoro e, e pe to umai pitip̃atip̃a po mari au a pe rogo kite sa. 

6Go Nawota e naga, Kuga rogo tea waina tea vasap̃otae tagele e noe e. 

7Go Sup̃e ega wo da kokonagoro tea matadoaana aneana maga, waina eu do 
pioso paki nia aleati go p̃ogi, go e pei maritasoki nalo kakada kite? 

8A noa ki mu, naga ega wo kokonagoro ra m̃araverave. Ma ragi waina naatam̃oli 
Natuna ega wo umai, ega wo pap̃ai nasaralomauana maramana kite? 

9Go e moro noa naluluakia waia paki naatam̃oli seara waina eu dum̃ada pavatu 
ara naga eu leana, po midoaki p̃alo ki tea p̃ota maga: 

10Naatam̃oli dua ero sake paki nasum̃a tapu naga eroga tapasavasa; sikai e pei 
Farisi, go kerua e pei tea tape nasautoga. 

11Farisi e lawodu po dapasavasa nap̃alauna dapala waia, Sup̃e, a pasa dodom̃ata 
ki‐go, nalakena a da dakiusi naatam̃oli p̃ota maga mau, tea tapepavakoto maga, 
tea tagele maga, tea maripele maga, kite dapala tea tape nasautoga waia. 

12A paka rua pali sara wiik; a do pitua ki kekerualima ni naleo maga mamau 
puti waina a dalua ra. 

13Ma tea tape nasautoga e lawodu uvea, po da piviari mau naga ega sike 
namatana paki nakoroatelagi, ma e dum̃ana dapagi narum̃ana, po naga, Sup̃e, 
p̃a dodomi au tea mari naleo sa. 

14A noa ki mu, naga Nae e siwo paki nasum̃a aneana e pei tea marileanakiana, 
ma tea vea waina e da pei tea mari leanakiana mau: nalakena sara naata waina 
eu dum̃ada dape ra pakilagi euga wo pei tea toroana pakitano; ma tea waina e 
dum̃ana doro e pakitano ega wo pei tea tapeana pakilagi. 

15Go eu dape pipia adeada maga umai punusi a, naga ega kisidogo ra: ma ragi 
waina tea vasapiseikiana maga eu punusi a, eu pasa kasua ki da. 

16Ma Yesu e soso ra umai punusi a, po naga, Kuga suasua ki piakirikiri kiki maga 
naga euga umai punusi au, go kuga ta dip̃agoro ra mau: nalakena namarakiana 
ki Sup̃e e pei tea ni tea tapalada. 

17Lomau a noa ki mu, naga Naata waina e pe wo da dape namarakiana ki Sup̃e 
dapala piakiki kiki mau, e pe wo da sili paki asa mau. 

18Go tea maraki sikai e pusuusu paki nia, e naga, Tea Vasapiseiki Wia, aga mari 
nasava naga aga veani namauriana waina e du mau du? 

19Go Yesu e noa ki nia, e naga, Ekasana ku soso au ki tea wia? Te naata e da p̃ia 
mau, ma sikai e p̃ia, Sup̃e; 

20Ku atae natip̃akiana go natip̃agoroana maga, P̃a ta maripele mau, P̃a ta mari 
punue mau, P̃a ta panako mau, P̃a ta noasokisoki sorosoro mau, P̃a 
dodomadagani tamam̃a go p̃ilam̃a. 

21Go e naga, Tea maga mamau puti wanogoe a do pavaigoro ra pae ragi ni 
naveipiakikiana aginau pa pa. 

22Go ragi waina Yesu e dogo e, e noa ki nia, e naga, Tea sikai ku ko dika asa: p̃a 
sori naleo maga mamau puti waina ku peani ra, po duri dua tea tika maga, go 
p̃a wo peani naloriki tauakiana nakoroatelagi: go p̃a umai, p̃a rausi au. 

23Ma ragi waina e dogo tea wanogoe e pei tea mariana, e susue p̃arua; nalakena 
e pei sogolapa warua. 

24Go Yesu e punusi a po naga, E kasua p̃arua pa ki tea maga waina eu peani 
nasogolapaana naga euga sili paki namarakiana ki Sup̃e! 

25Nalakena e kasua kiki ki kamel sikai naga ega sili darave malo masai ni tea 
tuturi sikai, ma e kasua p̃arua ki tea sogolapa sikai naga ega sili paki 
namarakiana ki Sup̃e. 

26Go tea maga waina eu dogo e eu naga, Go sei e mari atae pei tea 
mautipauriana? 

27Ma e naga, Naleo maga waina naatam̃oli maga eu mari sa mari ra Sup̃e e mari 
atae mari ra. 

28Go Petero e naga, P̃a leo, kinami au doropusi tea aginami maga eu madoko, po 
dausi ko. 

29Go e noa ki da, e naga, Lomau a noa ki mu, naga Te naata e da doko mau waina 
e doropusi nasum̃a aneana, kite anagoroi, kite taina maga, kite tamana go 
p̃ilana, kite natuna maga eu madoko, nalakena namarakiana ki Sup̃e, 

30waina ega wo da dape tagona laapa liu ra ragi waia, go namauriana waina e 
du mau du maramana waina ega wo umai. 

31Go e piragi lua tea rualima sikai tamate dua, po noa ki da, e naga, Kuga leo, tu 
sake paki Yerusalem pano, go naleo maga mamau puti waina eu pei tea 
midiriana pae profeta maga euga wo pei tea marisuaana paki naatam̃oli 
Natuna. 

32Nalakena ega wo pei tea vituakiana paki tea ni nalauna p̃ota maga, go ega wo 
pei tea marisaudoakiana, po pei tea marisakiana, po pei tea taniuana: 

33go euga wo parati a po mari punue a: go ega wo moro duleana naaleatia 
ketolu. 

34Go eu da midoaki atae tea sikai ni tea maga wanogoe mau; go navasaana 
wanogoe e pei tea surukiana kiada, go eu da atae tea maga waina eu pei tea 
noaana mau. 

35Go e pakilina, ragi waina e paki m̃aladigi ki Yeriko, naatam̃oli kesa sikai e do 
natano pisari napua waina e do datago: 

36go ragi waina e dogo taua sikai ni naatam̃oli maga eu surata liu sa pano, e 
pusuusu ki nia, Tea waia e pei nasava? 

37Go eu noakisai a, naga Yesu ni Nasareth e do liu pano. 

38Go e pioso, po naga, Yesu, natu ni David, p̃a dodomi au. 

39Go tea maga waina eu pea eu pasa kasua ki nia, naga ega vunuta: ma nae e 
moro pioso p̃arua liu, Natu ni David, p̃a dodomi au. 

40Go Yesu e du dorogo, po dip̃aki nia naga ega vei tea viragiana umai punusi a: 
go ragi waina e umai paki m̃aladigi e pusuusu paki nia, e naga, Ku masauna naga 
aga manigo mari nasava? 

41Go e naga, Nawota, naga aga moro leosai. 

42Go Yesu e noa ki nia, e naga, P̃a moro leosai: nasaralomauana anigo e po mari 
pauri ko. 

43Go e moro leosai m̃araverave, po dausi a, po do samasamani Sup̃e: go narei 
mamau, ragi waina eu punusi a eu dua Sup̃e navasasamasamaniana. 

Luka 19 

1Go e sili Yeriko po surata duaduru asa. 

2Go kuga leo, naatam̃oli sikai waina nagisana e pei tea sosoana ki Sakaio; go nae 
e pei tea tape nasautoga warua liu sikai, go e pei sogolapa. 

3Go e laaga naga ega vunusi Yesu e pei sei? Go e mari sa punusi a nalakena taua 
ni naatam̃oli maga, nalakena e pei naatam̃oli vuru. 

4Go e sava pea, po pagi naita sikai naga ega vunusi a: nalakena e pei m̃aladigi 
naga ega surata pae napua wanogoe. 

5Go ragi waina Yesu e umai paki tokora wanogoe, e leo sake, po noa ki nia, e 
naga, Sakaio, p̃a m̃araverave siwo umai; nalakena e one au one naga aga toko 
nasum̃a anigo masoso. 

6Go e m̃araverave siwo umai, po piragi soki a po laelaea. 

7Go ragi waina eu punusi a, eu dauruuru puti, po naga, E po paki ekopu naga 
ega m̃enaki sikoti naatam̃oli sikai waina e pei tea mari naleo sa. 

8Ma Sakaio e lawodu, po noa ki Nawota, e naga, P̃a leo, Nawota, namagovai ni 
naleo maga waina a peani ra a dua tea tika maga asa; go a pe tapepavakoto te 
navatuna ki te naata, a pe tua e tagona pati liliu. 

9Go Yesu e noa ki nia, e naga, Masoso namautipauriana e po umai paki nasum̃a 
waia, nalakena nae ma e pei Abraham natuna sikai. 

10Nalakena naatam̃oli Natuna e umai naga ega laaga po mautipauri tea waina e 
sasap̃o puoli. 

11Go ragi waina eu do dogo tea maga wanogoe, e sokari a po noa naluluakia 
sikai, nalakena e pei m̃aladigi ki Yerusalem, go nalakena eu midoaki nia naga 
namarakiana ki Sup̃e e pei m̃aladigi naga ega vakilina m̃araverave. 

12Nalakena tea wanogoe e naga, Naatam̃oli sikai waina e pei nawota natuna e 
paki navanua ni uvea pano, naga ega tape namarakiana sikai ega vei tea aneana, 
go naga ega moro liliu. 

13Go e soso tea suasua aneana maga rualima sikai kakada, po dua ra mina 
rualima sikai, po noa ki da, e naga, Kuga to p̃osiwosi asa pa pa aga moro liliu. 

14Ma naatam̃oli maga ni natokoana aneana eu pilosi a, po dip̃aki lua tea 
tautauana seara eu edakugoro e pano, po naga, Au karai naga naatam̃oli waia 
ega maramara dap̃au gami. 

15Go e pakilina, ragi waina e dape sua namarakiana, po moro liliu umai, naga e 
pitip̃aki naga tea suasua maga wanogoe, waina e dua ra m̃ane, euga vei tea 
sosoana umai punusi a, naga ega atae tea waina eu dalua e ki navakokotoana. 

16Go tea vea e umai punusi a, po naga, Nawota, mina anigo e mari mina rualima 
sikai eu sokari a. 

17Go e noa ki nia, e naga, E p̃ia, tea suasua wia: nalakena ku pei lomau tea kiki 
sa, p̃a veani naveinawotaana dap̃au natokoana rualima sikai. 

18Go kerua e umai, po naga, Mina anigo, Nawota, e mari mina lima. 

19Go e moro noa ki nia, e naga, Nigo ma p̃a tap̃au natokoana lima. 

20Go tea p̃ota sikai e umai, po naga, Nawota, p̃a leo, mina anigo nea, waina a 
dape a po doropusi a e one tea kasitoro sikai: nalakena a matau ki‐go, 

21nalakena ku pei naatam̃oli kasua: ku dape dakati tea waina ku da doropusi a 
mau, po dagaukotovi tea waina ku da sapuraki nia mau. 

22E noa ki nia, e naga, Tea waina e po dave nawokam̃a aga wo pasap̃otae ko asa, 
tea suasua sigisigileo. Ku atae naga kinau a pei naatam̃oli kasua, waina a dape 
dakati tea waina a da doropusi a mau, po dagaukotovi tea waina a da sapuraki 
nia mau; 

23go ekasana ku da pitua ki m̃ane aginau paki wede ni nasum̃a ni m̃ane, go kinau 
ragi waina a pe umai a pe tape a go narogoviana kakana? 

24Go e noa ki tea maga waina eu lawodu pisari a, e naga, Kuga tape lua mina 
kiana, po pitua ki nia paki tea waina e peani mina rualima sikai. 

25Go eu noa ki nia, eu naga, Nawota, e peani mina rualima sikai. 

26A noa ki mu, naga sara naata waina eu peani ega wo pei tea vituakiana paki 
da; ma naata waina e da peani mau, tea waina e peani a ma ega wo pei tea 
tapeluaana kiana. 

27Ma tea kokona ki nau maga waia, waina eu karai naga aga maramara dap̃au 
ra, kuga viragi ra umai, po mari punue ra naraegu. 

28Go ragi waina e noa sua tea maga wanogoe, e surata pea pano, po do sake paki 
Yerusalem. 

29Go e pakilina, ragi waina e do paki m̃aladigi ki Bethface go Bethania, paki tava 
waina e pei tea sosoana ki tava ni Oliva maga, e dip̃akilua tea vasapiseikiana 
maga e dua kakada, 

30po naga, Koroga vaki natokoana kiki waina e doko kivea ki mu; go ragi waina 
koroga wo sili asa koroga wo pap̃ai ass tureai sikai waina e pei tea likotiana, 
waina te naata e ko da sakesaake asa mau: koroga veresi a, po piragi a umai. 

31Go te naata e pe vusuusu paki mu, e pe naga, Ekasana koro peresi a? Koroga 
noa dapala waia, naga Nawota e masauna. 

32Go tea waina ero pei tea tip̃akiluaana ero pano, po pap̃ai dapala waina e noa 
ki da asa. 

33Go ragi waina ero do peresi ass tureai wanogoe, talakeana maga eu noa ki da, 
eu naga, Ekasana koro peresi ass tureai? 

34Go ero naga, Nawota e masauna. 

35Go ero piragi a umai punusi Yesu: go ero sawa ki sugoro adeada maga ass 
tureai wanogoe, po pusake Yesu asa. 

36Go ragi waina e do pano eu p̃elesa ki sugoro adeada maga napua. 

37Go ragi waina e po do umai paki m̃aladigi, paki tokora ni nasiwoana ni tava ni 
Oliva, taua mamau ni tea vasapiseikiana maga eu pae asa laelaea po 
samasamani Sup̃e ki nadaleo kasua nalakena nawosiana kasua maga mamau 
puti waina eu punusi sua ra; 

38eu naga, Tea vasap̃iakiana Nawota waina e umai pae nagisa ni Yehovah: 
natam̃ateana nakoroatelagi, go nasamasamaana tokora magi ni elagi mau. 

39Go Farisi maga seara kakada waina eu m̃elu taua ni naatam̃oli maga eu noa ki 
nia, eu naga, Tea Vasapiseiki, p̃a vasa kasua ki tea vasapiseikiana anigo maga. 

40Go e pasa dara po naga, A noa ki mu naga, nara eu pe vunuta, vatu maga eu pe 
vioso. 

41Go ragi waina e do paki m̃aladigi, e punusi natokoana po dagisi a, po naga, 

42Ku pe atae, nigo ma, ku pe atae tea maga ni natam̃ateana naaleatia ni masoso! 
Ma ragi waia eu pei tea surukiana paki namatam̃a maga. 

43Nalakena naaleatia maga euga wo umai paki‐go, go tea kokona ki‐go maga 
euga wo nadi ki p̃aaka sikai sake daliviri ki‐go, po dalivirigoro ko, 

44po p̃onoti ko sara tokora, go euga wo lep̃esi ko pakitano, go natum̃a maga 
nap̃alaum̃a; go euga wo da doropusi vatu sikai ega toko elagi ni vatu sikai 
nap̃alaum̃a mau; nalakena ku da atae ragi ni naumaipunusi‐ko‐ana mau. 

45Go e paki roara ni nasum̃a tapu, po pae asa kopasi tea maga waina eu sorisori 
paki etaku, po noa ki da, 

46e naga, E pei tea midiriana, Go nasum̃a aginau ega wo pei nasum̃a ni 
natapasavasaana: ma nimu ku mari a e pei valea ki tea tape pavakoto maga. 

47Go e do pasapiseiki sara naaleatia nasum̃a tapu. Ma tea viri warua maga go 
tea midiri maga go tea warua maga ni narei eu laaga naga euga mari punue a: 

48go eu da p̃ap̃ai tea waina euga mari a mau; nalakena narei eu mamau puti dau 
asa dau, dakidorogo. 

Luka 20 

1Go e pakilina, naaleatia maga sikai kakada, ragi waina e do pasapisei ki narei 
roara ni nasum̃a tapu, po do dogorogo ki narogorogoana wia, tea viri warua 
maga eu rumai punusi a nara ma tea midiri maga go tea matua maga; 

2go eu pasa, po noa ki nia, eu naga, P̃a noa ki gami: Ku mari tea maga waia pae 
seve naveinawotaana? Kite naata waina e dua ko naveinawotaana wanogoe e 
pei sei? 

3Go e pasa dara po noa ki da, e naga, Kinau ma aga vusuusu paki mu ki 
navasaana sikai; go kuga noa ki nua asa: 

4Nabapetisoana ki Yoane, e pei tea ni nakoroatelagi, kite tea ni naatam̃oli? 

5Go eu dum̃ada pusum̃aki paki da, po naga, Tu pe naga, E pei tea ni 
nakoroatelagi; e pe wo naga, Ekasana ku da saralomau navasaana aneana mau? 

6Ma tu pe naga, E pei tea ni naatam̃oli; narei mamau eu pe wo nadi gida ki vatu: 
nalakena eu saralomau kasua naga Yoane e pei profeta sikai. 

7Go eu pasa dara, naga eu da atae a mau. 

8Go Yesu e noa ki da, e naga, Go kinau aga ta noa ki mu mau naveinawotaana 
waina a mari tea maga waia asa. 

9Go e pae asa noa ki narei naluluakia waia: Naatam̃oli sikai e lawo roara ni vaine 
sikai, po suasua ki nia paki tea wosiwosi natano maga, po paki navanua p̃ota 
pano ragi varau. 

10Go ragi ni p̃aunarago e dip̃aki lua tea suasua sikai e pa punusi tea wosiwosi 
natano maga, naga euga tua e nawa ni nakau ni roara ni vaine seara kakada: ma 
tea wosiwosi natano maga eu parati a, po dip̃aki lua p̃alo ki nia. 

11Go e moro dip̃aki lua tea suasua p̃ota sikai: go nae ma eu parati a, po maridao 
asa, po dip̃aki lua p̃alo ki nia. 

12Go e moro dip̃aki lua tea ketolu: go nae ma eu mari a e pei wotu, po nadi ki 
nia paki etaku. 

13Go nawota ni roara ni vaine e naga, Aga wo mari nasava? Aga wo dip̃aki lua 
natugu tea dodomiana aginau: mase nae euga wo dodomadagani a. 

14Ma ragi waina tea wosiwosi natano maga eu punusi a, eu dum̃ada pusum̃aki 
paki da, po naga, Tea waia e pei talakea ni p̃aumaso ki tamana: tuga mari punue 
a, naga p̃aumaso ega vei tea anigida. 

15Go eu nadi ki nia paki etaku m̃elu dua ki roara ni vaine, po mari punue a. 
Nalakena tea wanogoe talakea ni roara ni vaine ega wo mari nasava paki da? 

16Ega wo umai po mari punue tea wosiwosi natano maga wanogoe, po pitua ki 
roara ni vaine paki tea p̃ota maga. Go ragi waina eu dogo e, eu naga, Ega ta 
dapala nogoe mau. 

17Ma e leo punusi ra, po naga, Go tea waia waina e pei tea midiriana e pei 
nasava? Vatu waina tea tavagi maga eu leodoa e. Nae e pei tea mariana e pei 
nap̃au ni naweluki. 

18Sara naata waina eu dowo paki vatu wanogoe euga wo maworawora; ma nae 
e pe rowo paki te naata sikai, e pe wo marip̃oroworosi a e pe vei nam̃otam̃ota. 

19Go tea midiri maga go tea viri warua maga eu laaga naga euga nadi ki 
nam̃elearuda asa aura wanogoe; go eu matauki narei: nalakena eu atae naga e 
noa naluluakia wanogoe dip̃a ra. 

20Go eu leo paratiki nia, po dip̃aki lua tea leo pavaraka maga, waina eu kokoroki 
naga eu pei tea leana, naga euga vuati navasaana aneana, dapala waina euga 
vitua ki nia paki namarakiana go naveinawotaana ki tea maramara. 

21Go eu pusuusu paki nia, eu naga, Tea Vasapiseiki, au atae naga ku noa po 
pasapiseiki leana, po da piragi narae ni te naata mau, ma ku pasapiseiki lomau 
ki napua ki Sup̃e: 

22E pae nawotaeana naga auga tua Kaisar nasautoga, kite ega tika? 

23Ma e punusi namarimanumatuaana adeada, po noa ki da, 

24e naga, Kuga viseiki nau denario sikai. E pilake nunu ni sei go namidiriana ki 
sei. Go eu naga, Tea ki Kaisar. 

25Go e noa ki da, e naga, Nalakena tea wanogoe kuga tua Kaisar tea ki Kaisar, go 
kuga tua Sup̃e tea ki Sup̃e. 

26Go eu mari sa puati navasaana wanogoe narae ni narei: go eu maga 
navasadaraana aneana, po punuta. 

27Go Sadduki maga seara kakada eu rumai punusi a, nara waina eu noa naga 
namoroduleanaana e dika; go eu pusuusu paki nia, 

28eu naga, Tea Vasapiseiki, Moses e midiri paki gami, naga te naata taina e pe 
mate, waina e peani nagoroi sikai, go e pei tika natuna, taina ega viragi nagoroi 
wanogoe, po magi taina mari naworana euga vakilina. 

29Go tamataida larua eu doko: go tea vea e piragi nagoroi sikai, po mate natuna 
e dika; 

30go tea kerua; go tea ketolu e piragi a; 

31go dapala nogoe tea larua ma eu da doropusi te natuda eu doko mau, go eu 
mate. 

32Sala edaku nagoroi wanogoe ma e mate. 

33Nalakena tea wanogoe ragi ni namoroduleanaana nae ega wo pei nagoroi ki 
sei kakada? Nalakena tea larua eu peani a e pei nagoroi adeada. 

34Go Yesu e noa ki da, e naga, Maramana waia natuna maga eu pitawiri, po pei 
tea vituakiana eu laki: 

35ma tea maga waina eu pei tea midoakiana naga eu p̃ia naga euga sua 
maramana wanogoe, go namoroduleanaana m̃elu dua ki tea mate maga, eu da 
pitawiri mau, go eu da pei tea vituakiana eu laki mau: 

36nalakena eu mari sa moro mate: nalakena eu pataka sikai ma agelo maga; go 
eu pei Sup̃e natuna maga, nalakena eu pei namoroduleanaana natuna maga. 

37Ma waina tea mate maga eu pei tea sikeana eu duleana, Moses e noa sai a 
tokora ni nakau makalikali, ragi waina e soso Yehovah ki Sup̃e ki Abraham, go 
Sup̃e ki Isaak, go Sup̃e ki Yakob. 

38Ma e da pei Sup̃e ki tea mate maga mau, ma e pei Sup̃e ki tea mauri maga: 
nalakena tea maga mamau puti eu mauri paki nia. 

39Go tea midiri maga seara kakada eu pasadara po naga, Tea Vasapiseiki, ku po 
noa p̃ia. 

40Nalakena eu da moro piviari pusuusu paki nia ki te navatuna mau. 

41Go e noa ki da, Ekasana eu noa naga Kristo e pei natu ni David? 

42Nalakena David e dum̃ana noa tusi ni Salamo maga, e naga. Yehovah e noa ki 
Nawota aginau, P̃a toko pisari nam̃elearugu ni matua, 

43Pa pa aga ko mari tea kokona ki‐go maga euga vei malo vasiana ni nam̃elem̃a 
maga. 

44Nalakena tea wanogoe David e soso e ki Nawota aneana, go e pei natuna 
dapale sava? 

45Go e noa ki tea vasapiseikiana aneana maga, narei mamau eu dogo e, 

46e naga, Kuga matamatua ki tea midiri maga, waina eu masauna naga euga suni 
sugoro varau maga surata, po dodomi navasadodomiana maga malo ni 
navakokotoana maga, go malo tasake vea maga ni nasum̃a ni nasaisaiana maga, 
go malo kere one vea maga ni nakaniana maga; 

47waina eu gani dinomi nasum̃a ki nagoroi malepu maga, po dapasavasa parau 
sorosoro: nara euga wo dape natip̃akotoviana warua liu. 

Luka 21 

1Go e sike namatana maga, po punusi tea sogolapa maga waina eu do nadi ki 
navituaana adeada maga paki nalia ni m̃ane. 

2Go e punusi nagoroi malepu sikai waina e pei tea tika e nadi ki maite dua paki 
asa. 

3Go e naga, Lomau a noa ki mu, Nagoroi malepu waia waina e pei tea tika e nadi 
ki tea waina e p̃arua liu agi tea maga mamau puti: 

4nalakena tea maga mamau puti waia tea adeada e p̃arua go eu nadi ki tea waina 
e du pele seara kakana paki navituaana maga: ma nae tea aneana e kiki go e 
nadi ki puti tea ni namauriana aneana waina e peani a. 

5Go ragi waina te seara eu noa nalo ni nasum̃a tapu, naga e pei tea rekeikiana 
ki vatu wia maga go ki navituaana maga, 

6e naga, Tea maga waia waina ku punusi ra, naaleatia maga euga wo umai, 
waina vatu sikai ega wo da pei tea toropusiana doko elagi ni vatu sikai nea mau, 
waina ega wo da pei tea rakaiana mau. 

7Go eu pusuusu paki nia po naga, Tea Vasapiseiki, nalakena tea wanogoe tea 
maga wanogoe euga wo pakilina seve ragi? Go nasava ega wo pei navaivaiana 
ragi waina tea maga wanogoe euga wo pei m̃aladigi naga euga vakilina? 

8Go e naga, Kuga vunusi naga kuga ta pei tea viragi‐sasap̃o‐kiana mau: nalakena 
tea laapa euga wo umai pae nagisagu, po naga, Kinau a pei nae; go, Ragi e pei 
m̃aladigi: kuga ta dausi ra pano mau. 

9Go ragi waina kuga wo dogo navakalo maga go navariana maga, kuga ta 
mataku mau: nalakena tea maga wanogoe e one ara one naga euga vakilina pea; 
ma namatap̃agona edaku e ko da m̃araverave mau. 

10Ragi wanogoe e noa ki da, e naga, Nalauna ega wo duleana po mari nalauna, 
go namarakiana ega wo duleana po mari namarakiana: 

11go naruru warua maga euga wo doko, go navitoloana maga go nasasanaana 
ni namateana maga tokora sikasikai; go tea mataukiana go navaivaiana warua 
maga euga wo doko waina euga wo pae nakoroatelagi umai. 

12Ma ragi vea ki tea maga wanogoe, euga wo nadi ki nam̃elearuda maga paki 
mu, po kopalele mu, po pitua ki mu paki nasum̃a ni nasaisaiana maga go 
nasum̃a ni navavaiana maga, po piragi mu paki narae ni nawota maga go tea 
maramara maga nalakena nagisagu. 

13Ega wo manimu pei nanoasokisokiana sikai. 

14Nalakena tea wanogoe kuga lawo ki nia nap̃op̃omu naga kuga ta pea midoaki 
parati ki naga kuga vasakorokoro mau: 

15nalakena kinau aga wo dua mu nawoka sikai go namanumatuaana, waina tea 
maga mamau puti waina eu kokona ki mu euga wo da mari atae lawo dugoro e 
kite pasa dugoro e mau. 

16Ma kuga wo pei tea vituakiana pae tea matua animu maga, go pae taimu maga, 
go pae namatarau animu maga, go pae tamu ri maga; go euga wo mari seara 
kakamu euga vei tea maripunueana. 

17Go kuga wo pei tea vilosiana pae tea maga mamau puti nalakena nagisagu. 

18Go napati ni nalolu ni nap̃aumu sikai ega wo da puoli mau. 

19Nasokiana animu kuga wo dalua namauriana animu maga asa. 

20Ma ragi waina kuga wo punusi Yerusalem e pei tea talivirigoroana ki taua 
maga ni naatam̃oli maga ni navakalo, ragi wanogoe kuga atae naga navei‐maso‐
maladi‐ana aneana e pei m̃aladigi. 

21Ragi wanogoe tea maga waina eu doko Yudea euga sava paki tava maga; go 
tea maga waina eu doko m̃aleoputo kakana euga m̃elu dua ki nia pano; go tea 
maga waina eu doko vanua maga euga ta sili paki asa mau. 

22Nalakena naaleatia maga wanogoe eu pei naaleatia maga ni nasikoana, naga 
naleo maga mamau puti waina eu pei tea midiriana euga vei tea vakavuroana. 

23Ai ki tea maga waina eu diena go ki tea maga waina eu pitua ki susu naaleatia 
maga wanogoe! Nalakena nariesokiana warua ega wo doko navanua, go 
namaetoana paki narei waia. 

24Go euga wo dowo ki nawoka ni lova, go euga wo pei tea viragilua‐pavakoto‐
ana paki nalauna maga mamau puti: go Yerusalem ega wo pei tea vasiana pae 
tea ni nalauna p̃ota maga pa pa pa ragi maga ki tea ni nalauna p̃ota maga euga 
wo pei tea vakavuroana. 

25Go navaivaiana maga euga wo doko elo go atelagi go m̃asoe maga; go 
narogokitesaana ni nalauna maga ega wo doko maramana, 
namidoakiputuakiana nalakena nasaruruana ni natasi go ni napeao maga; 

26naatam̃oli maga euga wo matekimala nalakena namatakuana, go nalakena 
naleogoroana ni tea maga waina euga wo umai paki maramana: nalakena tea 
kasua maga ni nakoroatelagi maga euga wo pei tea varivariakiana. 

27Go ragi wanogoe euga wo punusi naatam̃oli Natuna ega wo do umai doko 
napopouru sikai ega wo pilake nakasuaana go nasamasamaana warua. 

28Ma ragi waina tea maga wanogoe euga wo atulake navakilinaana, kuga 
marasike, po sike nap̃aumu; nalakena nataulua‐mu‐ana e pei m̃aladigi. 

29Go e noa ki da naluluakia sikai: Kuga vunusi napuliva, go nakau maga mamau 
puti: 

30ragi waina eu po siria, ku punusi a po dum̃amu atae naga ragi ni navivitinuana 
e po pei m̃aladigi. 

31Dapala nogoe nimu ma, ragi waina kuga wo punusi tea maga wanogoe eu do 
pakilina, kuga atae naga namarakiana ki Sup̃e e pei m̃aladigi. 

32Lomau a noa ki mu, naga Tagona waia euga wo da pano puoli mau, pa pa naleo 
maga mamau puti euga wo pakilina sua. 

33Nakoroatelagi go maramana eroga wo pano puoli: ma navasaana aginau 
maga euga wo da pano puoli mau. 

34Ma kuga tum̃amu leo paratiki mu, naga nap̃op̃omu euga ta madaga ki 
natuatualiuana, go ki namatamalokuana, go ki namidoakiparatikiana maga ni 
tea ni namauriana waia, go naga naaleatia wanogoe ega ta pa paratiki mu 
m̃araverave dapala vaivai sikai mau: 

35nalakena ega wo umai dapala nogoe paki tea maga mamau puti waina eu doko 
narae ni maramana mamau. 

36Ma kuga to leleogoro sara ragi, po do dapasavasa pavara, naga kuga mari 
matua naga kuga sava dua ki tea maga mamau puti wanogoe waina euga wo 
pakilina, go naga kuga lawodu narae ni naatam̃oli Natuna. 

37Go sara naaleatia e do pasapiseiki roara ni nasum̃a tapu: go sara nap̃ogiana e 
dave pano, po m̃enaki tava waina e pei tea sosoana ki tava ni Oliva. 

38Go narei mamau eu rumai punusi a roara ni nasum̃a tapu malip̃ogi sa, naga 
euga rogo e. 

Luka 22 

1Go nasaisaiana ni bred waina leven e dika asa e pei m̃aladigi, waina e pei tea 
sosoana ki Navakalauana. 

2Go tea viri warua maga go tea midiri maga eu laaga dapala waina euga mari 
punue a nalakena eu matauki narei. 

3Go Satan e sili Yuda waina e pei tea sosoana ki Iskariote, e pei sikai ni tea 
rualima sikai tamate dua. 

4Go e pano, po pusum̃aki sikoti tea viri warua maga go nawota maga ni tea vavai 
maga, dapala waina ega vitua ki nia paki da. 

5Go eu laelaea, po saisai ki navasaana naga euga tua e m̃ane. 

6Go e suasua, po laaga ragi wia naga ega vitua ki nia paki da asa, taua ni 
naatam̃oli maga euga vuoli. 

7Go naaleatia ni bred waina leven e dika asa e umai sua, waina e one asa one 
naga navakalauana ega vei tea maripunueana asa. 

8Go e dip̃aki lua Petero go Yoane, po naga, Koroga vano po manigida 
marim̃ataki navakalauana, naga tuga kanikani. 

9Go ero noa ki nia, ero naga, Ku masauna naga aroga marim̃ataki esava? 

10Go e noa ki da, e naga, Koroga leo, ragi waina koroga wo sili sua natokoana, 
naatam̃oli sikai waina e dapetape noai ni naruku sikai ni noai ega wo sua mu: 
koroga rausi a paki ekopu ni nasum̃a waina ega wo sili asa. 

11Go koroga noa ki talakea ni nasum̃a, naga Tea Vasapiseiki e noa ki‐go, e naga, 
Em̃ago ni nam̃enakiana wai, waina aga kani navakalauana asa, kinami ma tea 
vasapiseikiana aginau maga auga mamau? 

12Go nae ega wo piseiki mu em̃ago warua ni elagi sikai waina sara naleo eu doko 
asa: tokora wanogoe koroga marim̃ataki asa. 

13Go ero pano, po pap̃ai dapala waina e noa ki da asa: go ero marim̃ataki 
navakalauana. 

14Go ragi waina e pei aura kakana, e kere one, nara ma apostolo maga eu 
mamau. 

15Go e noa ki da, A po masau ki namasauana naga aga kani sikoti mu 
navakalauana waia ega vea ki aga sua navitinumateana: nalakena a noa ki mu, 

16naga Aga wo da moro gani a mau pa pa ega wo pei tea vakavuroana 
namarakiana ki Sup̃e. 

17Go eu duae e dape lasa munu sikai, go ragi waina e pasadodom̃ataki sua, e 
naga, Kuga tape tea waia, po dum̃amu p̃otae dua mu asa: 

18nalakena a noa ki mu, naga Aga wo da edaku ki ragi waia munu nawa ni vaine 
seara kakana mau, pa pa namarakiana ki Sup̃e ega wo umai. 

19Go e dape bred sikai, go ragi waina e pasadodom̃ataki sua, e dova p̃orae a, po 
dua ra, po naga, Tea waia e pei nap̃atokogu waina e manimu pei tea vituakiana: 
kuga mari tea waia naga kuga midoaki nau asa. 

20Go dapala nogoe lasa munu edaku ki nakaniana, po naga, Lasa munu waia e 
pei navasasokiana vau ni nadagu, waina e manimu pei tea takiana. 

21Ma kuga leo, nam̃elearu ni tea waina e pitua ki nau e sikoti au doko wede. 

22Nalakena naatam̃oli Natuna e pano lomau dapala waina e pei tea 
tawonakiana asa: ma ai ki naatam̃oli waina e pei tea vituakiana pae asa! 

23Go eu pae asa dum̃ada pusuusu paki da ki sei kakada e pei tea waina e naga 
ega mari tea wanogoe. 

24Go navululuana ma e pakilina m̃aleoputo kakada, ki sei kakada e alagoro pei 
tea warua liu. 

25Go e noa ki da, e naga, Nawota ni nalauna p̃ota maga eu maramara dap̃au ra; 
go tea maga waina eu peani naveinawotaana dap̃au ra eu pei tea sosoana ki Tea 
Marim̃ataki maga. 

26Ma nimu kuga ta dapala nogoe mau: ma tea waina e p̃arua m̃aleoputo 
kakamu, ega vei tea mariana ega tapala tea takariki; go tea waina e maraki, ega 
tapala tea waina e suasua. 

27Nalakena sei e p̃arua, tea waina e kere one ganikani, kite tea waina e suasua? 
E da pei tea waina e kere one ganikani kite? 

28Ma kinau a doko m̃aleoputo kakamu a dakiusi tea waina e suasua. Ma nimu 
ku pei tea waina ku sikoti au doko namaridogo‐au‐ana maga; 

29go kinau a manimu dawona ki namarakiana sikai, dakiusi waina Tamagu e 
maginau dawona ki nia, 

30naga kuga kanikani po munu tea ni wede aginau namarakiana aginau; go kuga 
wo dasake malo tasake maga po do pasap̃otae naworawora ni Israel rualima 
sikai tamate dua. 

31Simon, Simon, p̃a leo, Satan e datago mu, naga ega nuanua ki mu dapala whiit: 

32ma kinau a manigo pavara naga nasaralomauana anigo ega ta makoto mau: 
go nigo, ragi waina p̃a wo moro maradoa, p̃a mari taim̃a maga euga kasua. 

33Go e noa ki nia, Nawota, a marim̃ata sua naga aga sikoti ko paki nasum̃a ni 
navavaiana go paki namateana pano. 

34Go e naga, A noa ki‐go, Petero, toa ega ko da dare masoso mau, ma p̃a wo paka 
tolu pasagoro naga ku atae au. 

35Go e noa ki da, e naga, Ragi waina a dip̃aki lua mu, go ku p̃alo ki nala ni m̃ane, 
go nala ni nakaniana, go nam̃elevasiana maga, ku dika ki te navatuna kite? Go 
eu naga, Au da dika ki te navatuna mau. 

36Go e noa ki da, e naga, Ma ragi waia, tea waina e peani nala ni m̃ane sikai, ega 
tape a, go ega tape nala ni nakaniana sikai: go tea waina e da peani mau, ega 
sori sugoro aneana po pakotovi lova sikai. 

37Nalakena a noa ki mu, naga tea waia waina e pei tea midiriana e one asa one 
naga ega vei tea marisuaana au, Go e pei tea veveana sikoti tea tapiri maga: 
nalakena tea waina e pei tea midiriana nalo kakagu e peani namarisuaana. 

38Go eu naga, Nawota, p̃a leo, lova dua nea. Go e noa ki da, e naga, E pei te lapa. 

39Go e dave umai, po paki tava ni Oliva pano, pae natomariana aneana; go tea 
vasapiseikiana aneana maga ma eu dausi a. 

40Go ragi waina e pakilina tokora wanogoe, e noa ki da, e naga, Kuga tapasavasa 
naga kuga ta paki namaridogoana mau. 

41Go e pa dua ki da namalopa dapala waina eu nadi ki vatu; go e ditip̃atua po 
dapasavasa, po naga, 

42Mama, ku pe suasua, p̃a tape lua lasa munu waia kiagu: ma tea waina ega vei 
tea mariana ega ta pei namasauana aginau mau, ma ega vei tea anigo. 

43Go agelo sikai, waina e pae nakoroatelagi umai, e pakilina ki nia, po mari a e 
kasua. 

44Go e dogo kite sa p̃arua liu, po dapasavasa kasukasua: go toro kakana e po 
dakiusi natuturu warua maga ni nada waina eu do dowo paki natano. 

45Go ragi waina e duleana pa dua ki natapasavasaana, e umai punusi tea 
vasapiseikiana maga, po pap̃ai ra eu maturu nalakena nasusueana, go e noa ki 
da, Ekasana ku maturu? 

46Kuga tuleana po dapasavasa, naga kuga ta paki namaridogoana mau. 

47Go ragi waina e ko do pasa, kuga leo, taua sikai ni naatam̃oli maga, go tea 
waina e pei tea sosoana ki Yuda, tea sikai ni tea rualima sikai tamate dua, e pea 
ki da; go e umai paki m̃aladigi ki Yesu naga ega tum̃ili a. 

48Ma Yesu e noa ki nia, e naga, Yuda, ku pitua ki naatam̃oli Natuna ki 
natum̃iliana sikai kite? 

49Go ragi waina tea maga waina eu dalivirigoro e eu punusi tea waina ega 
vakilina, eu naga, Nawota, auga atugi ki lova kite? 

50Go sikai kakada e atugi tea suasua ki tea viri warua liu, po dae lua nadaligana 
ni matua. 

51Ma Yesu e pasa dara po naga, Kuga ko du. Go e kisidogo nadaligana, po mari 
pauri a. 

52Go Yesu e noa ki tea viri warua maga, go ki nawota maga ni tea vavai maga ni 
nasum̃a tapu, go ki tea matua maga, waina eu rumai dip̃a e, e naga, Ku po dave 
umai dapala ku dip̃a tea tape pavakoto sikai, ku pua lova maga go naap̃e maga 
kite? 

53Ragi waina a sikoti mu doko sara naaleatia roara ni nasum̃a tapu, ku da sai ki 
nam̃elearumu dip̃a au mau: ma ragi waia e pei aura animu, go nakasuaana ni 
namaligo. 

54Go eu puasoki a, po piragi lua e, po piragi a paki ekopu ni nasum̃a ki tea viri 
warua liu. Ma Petero e dausi uvea. 

55Go ragi waina eu sui nakapu m̃aleoputo ni namasopa ni nasum̃a, po mamau 
do natano, Petero e do natano m̃aleoputo kakada. 

56Go nagoroi atara sikai e punusi a e do natano namarama ni nakapu, go e 
leosoki a, po naga, Tea waia ma e sikoti a doko. 

57Ma e pasagoro, po naga, Koroi, a da atae a mau. 

58Go edaku ki ragi kiki tea p̃ota sikai e punusi a, po naga, Nigo ma ku pei tea 
sikai kakada. Ma Petero e naga, Kanao, a da pei tea sikai kakada mau. 

59Go edaku ki namalopa e alagoro pei tea ni aura sikai, tea p̃ota sikai e 
pasasokisoki kasua, po naga, Lomau tea waia ma e sikoti a doko, nalakena e pei 
tea ni Calilea. 

60Ma Petero e naga, Kanao, a da atae tea waina ku noa e mau. Go m̃araverave, 
ragi waina e ko do pasa, toa e dare. 

61Go Nawota e dum̃ana doa e, po leopunusi Petero. Go Petero e midoaki 
navasaana ki Nawota, naga e noa ki nia, e naga, Ragi waina toa ega ko da dare 
masoso mau, p̃a wo paka tolu pasagoro au. 

62Go e paki katama po dagi p̃arua. 

63Go naatam̃oli maga waina eu puati Yesu eu mari saudoa ki nia, po parati a. 

64Go eu p̃augoro namatana, po pusuusu paki nia, po naga, P̃a vasapua, tea waina 
e p̃okati ko e pei sei? 

65Go eu pasa dip̃a e tea p̃ota laapa, po do pasa sa ki nia. 

66Go ragi waina e pei aleati, nasaisaiana ni tea matua maga ni narei eu pei tea 
viragisaisaikiana, tea viri warua maga go tea midiri maga; go eu piragi lua e paki 
nasaisaiana ni navasap̃otaeana adeada, 

67po naga, Nigo ku pe vei Kristo, p̃a noa ki gami asa. Ma e noa ki da, A pe noa ki 
mu asa, ku pe ta saralomau mau: 

68go a pe vusuusu paki mu, ku pe ta pasa dara mau. 

69Ma pae ragi waia pa pa naatam̃oli Natuna ega wo dasake doko pisari 
nam̃elearu ni matua ni nakasuaana ki Sup̃e. 

70Go eu mamau puti naga, Go nigo ku pei Sup̃e Natuna kite? 

71Go e noa paki da, e naga, Nimu ku noa e, nalakena kinau a pei nae. Go eu naga, 
Tuga moro kasa ki nanoasokisokiana? Nalakena tu po dum̃agida dogo pae 
nawokana. 

Luka 23 

1Go taua mamau kakada eu duleana, po piragi a pano punusi Pilato. 

2Go eu pae asa pasadip̃a e, po naga, Au pap̃ai tea waia e do puadoa sa ki nalauna 
anigida, po dip̃agoro naga auga ta dua Kaisar nasautoga mau, po noa naga nae 
e pei Kristo, nawota sikai. 

3Go Pilato e pusuusu paki nia, po naga, Nigo ku pei Nawota ki naka ni Yudea 
kite? Go e pasa dara e po naga, Nigo ku noa e. 

4Go Pilato e noa ki tea viri warua maga, go ki taua ni naatam̃oli maga e naga, A 
da pap̃ai te namariana sa naatam̃oli waia mau. 

5Ma eu pasa kasukasua, po naga, E pasa paria ki narei, e pasapiseiki usuraki 
Yudea mamau, go e pae Calilea pa pa pa paki tokora waia. 

6Ma ragi waina Pilato e dogoe e pusuusu, E pei naatam̃oli ni Calilea kite? 

7Go ragi waina e atae naga e pei tea ni namarakiana ki Herod, e dip̃aki lua e 
pano punusi Herod, waina nae ma e doko Yerusalem naaleatia maga wanogoe. 

8Go ragi waina Herod e punusi Yesu, e laelaea p̃arua: nalakena ragi varau e 
masauna naga ega vunusi a, nalakena e dogo e; go e leogoro naga ega vunusi te 
navaivaiana sikai ega vei tea mariana pae asa. 

9Go e pusuusu paki nia ki navasaana laapa; ma nae e da pasa dara e te navatuna 
mau. 

10Go tea viri warua maga go tea midiri maga eu lawodu po pasadip̃a kasua ki 
nia. 

11Go Herod nara ma naatam̃oli ni navakalo aneana maga eu midoakip̃alo ki nia, 
po mari saudoa ki nia, go eu sawa ki sugoro tare sikai asa po dip̃aki lua e liliu 
pa punusi Pilato. 

12Go Herod go Pilato ero dum̃ada po pei tada ri naaleatia wanogoe: nalakena 
sala vea ero dum̃ada kokona ki da. 

13Go Pilato e soso saisai ki tea viri warua maga go tea maraki maga go narei, 

14po noa ki da, e naga, Ku piragi naatam̃oli waia umai punusi au, dapala e pei 
tea waina e puadoa sa ki narei: go kuga leo, kinau a puausi a narae mu, po da 
pap̃ai te namariana sa naatam̃oli waia mau, tea maga waina ku pasadip̃a e ara: 

15go Herod e da pap̃ai a mau: nalakena e dip̃aki lua e liliu umai punusi gida; go 
kuga leo, e da mari te navatuna waina e p̃ia ki namateana mau. 

16Nalakena tea wanogoe aga varati a po peresi a. 

17(E one asa one naga ega madeada peresi tea sikai nasaisaiana wanogoe.) 

18Ma taua mamau eu saisai pioso puti, eu naga, P̃a tape lua tea waia, po 
maginami peresi Barabba: 

19tea sikai waina e pei tea nadikiana paki ekopu ni nasum̃a ni navavaiana, 
nalakena natuleanaana sikai waina e pakilina natokoana, go nalakena 
namaripunueana. 

20Go Pilato e moro pasa ki da, e masauna naga ega veresi Yesu; ma eu pioso, 

21eu naga, P̃a turi a, p̃a turi a nakau valadagoto. 

22Go e noa ki da sala ketolu, e naga, Ekasana, nae e mari tea sa nasava? A da 
pap̃ai te navatuna asa mau waina e pei nalakena ega mate asa: nalakena tea 
wanogoe aga varati a po peresi a. 

23Ma eu one asa one ki nadaleo kasua maga, eu do datago naga ega vei tea 
turiana nakau valadagoto. Go nadaleoda maga eu marimatua. 

24Go Pilato e pasap̃otae naga tea waina eu datago asa ega vei tea mariana. 

25Go e peresi tea waina e pei tea nadikiana paki ekopu ni nasum̃a ni navavaiana 
nalakena natuleanaana go namaripunueana, waina eu datago asa; ma e pitua ki 
Yesu paki namasauana adeada. 

26Go ragi waina eu piragi lua e, eu pua soki tea sikai, Simon ni Kurene, waina e 
pae navanua umai, go eu doropusi nakau valadagoto asa, naga ega tapetape a 
edakugoro Yesu. 

27Go taua warua sikai ni narei eu dausi a, nara ma nagoroi maga waina eu 
lalagaarova po dagisi a. 

28Ma Yesu e dum̃ana doa e punusi ra po naga, Yerusalem natuna nagoroi maga, 
kuga ta dagisi au mau, ma kuga tum̃amu dagisi mu, go natumu maga. 

29Nalakena kuga leo, naaleatia maga euga wo umai, waina euga wo noa ara, 
naga Tea tim̃o maga eu maro pa, go nap̃ele maga waina eu da pisola mau, go 
nasusu maga waina eu da pitua ki nasusuana mau. 

30Ragi wanogoe euga wo pae asa noa ki tava warua maga, Kuga rowo gami; go 
ki tava kiki maga, Kuga toni gami. 

31Nalakena eu pe mari tea maga waia nakau mata, nasava ega wo pei tea 
mariana tea kokolo? 

32Go tea p̃ota dua, tea mari naleo sa, ero pei tea viragiluaana sikoti a naga eroga 
vei tea maripunueana. 

33Go ragi waina eu rumai paki tokora waina e pei tea sosoana ki Nagarai, eu 
duri a tokora wanogoe nakau valadagoto, nara ma tea mari naleo sa dua 
wanogoe eu mamau, sikai e du taleva ni matua go kerua e du taleva ni mawiri. 

34Go Yesu e naga, Mama, p̃a madeada midoakikoro e; nalakena eu da atae tea 
waina eu mari a mau. Go eu dum̃ada madeada p̃otae sugoro aneana maga 
sarasara ra, po nadi ki gole maga. 

35Go narei eu lawodu leopunusi. Go tea maraki maga eu pasa piragisu paki nia, 
po naga, E mauti pauri tea p̃ota maga; tea waia e pe vei Kristo ki Sup̃e, tea 
matadoaana aneana, ega tum̃ana mauti pauri a. 

36Go naatam̃oli ni navakalo maga ma eu mari saudoa ki nia, eu rumai punusi a, 
po sai ki waine kokona paki nia, po naga, 

37Nigo ku pe vei Nawota ki naka ni Yudea, p̃a tum̃am̃a mauti pauri ko. 

38Go namidiriana sikai e doko elagi ki nia, TEA WAIA E PEI NAWOTA KI NAKA 
NI YUDEA. 

39Go tea mari naleo sa maga waina ero pei tea sarakiana sikai kakada e pasa sa 
ki nia, po naga, Nigo ku da pei Kristo kite? P̃a tum̃am̃a mauti pauri ko, go p̃a 
mauti pauri gami. 

40Ma kerua e pasa dara, po pasa kasua ki nia, po naga, Nigo ku da matau ki Sup̃e, 
nalakena ku doko natip̃akotoviana sikai maau kite? 

41Go e leana nalo kakagida lomau; nalakena toro dape liliua ki tea waina e p̃ia 
ki namariana anigida maga: ma tea waia e da mari te navatuna sa mau. 

42Go e naga, Yesu, p̃a midoaki nau ragi waina p̃a wo umai namarakiana anigo. 

43Go e noa ki nia, e naga, Lomau a noa ki‐go, Masoso p̃a wo sikoti au doko 
Paradeiso. 

44Go e alagoro pei aura kelatesa, go namaligo e pakilina pa usuraki maramana 
mamau pa pa paki aura keloveti namarama ni elo e makoto: 

45go nakulukulu taugoro p̃otae ni nasum̃a tapu e pei tea p̃oraeana m̃aleoputo 
kakana. 

46Go ragi waina Yesu e pioso sua ki nadaleo kasua, e naga, Mama, a pitua ki 
naatagu paki nam̃elearum̃a maga: go ragi waina e noa sua tea wanogoe, e maro 
dua ki namerona. 

47Go ragi waina senturio e punusi tea waina e pei tea mariana, e samasamani 
Sup̃e, po naga, Lomau tea waia e pei naatam̃oli leana. 

48Go taua maga mamau puti ni naatam̃oli maga waina eu saisai umai paki 
naleopunusiana wanogoe, ragi waina eu leopunusi sua tea maga waina eu pei 
tea mariana, eu do duki narum̃ada liliu. 

49Go tea maga mamau puti waina eu atae a, go nagoroi maga waina eu dausi a 
pae Calilea umai, eu lawo du uvea, eu do leo punusi tea maga wanogoe. 

50Go kuga leo, naatam̃oli sikai nagisana Yosef, waina e pei tea vusum̃aki sikai, 

51naatam̃oli wia go e leana (nae e da mamau suasua ki namidoakip̃otaeana go 
namariana adeada mau), tea ni Arimathea, natokoana sikai ki naka ni Yudea, 
waina e do leogoro namarakiana ki Sup̃e: 

52nae e pa punusi Pilato, po datago nap̃atoko ni Yesu. 

53Go e dape a siwo, po lulugoro e ki nakulukulu ni linen sikai, po doropusi a 
matigo sikai waina e pei tea taeana vatu, waina te naata e ko da one asa mau. 

54Go e pei naaleatia ni Namarim̃atakiana, go sabbath e pei m̃aladigi. 

55Go nagoroi maga, waina eu sikoti a pae Calilea umai, eu dausi puluti ra, po leo 
punusi matigo, go dapala waina nap̃atokona e pei tea toropusiana one. 

56Go eu liliu, po marim̃ataki tea ni nap̃o wia maga go naroro lolo maga. Go eu 
maromaro sabbath, pae natip̃akiana kakana. 

Luka 24 

1Ma naaleatia vea ni wiik, ragi ni namakotokotoana kiki kakana, eu rumai paki 
matigo, eu dape tea ni nap̃o wia maga wanogoe umai waina eu marim̃ataki sua 
e. 

2Go eu pap̃ai vatu e pei tea maluluakiana m̃elu dua ki matigo pano. 

3Go eu paki ekopu, po da pap̃ai nap̃atoko ni Nawota Yesu mau. 

4Go e pakilina, ragi waina eu dodoputuaki asa, kuga leo, naatam̃oli dua ero 
lawodu pisari ra, ero suni sugoro waina e pilavila: 

5go ragi waina eu mataku, po kolo ki naraeda paki natano, ero noa ki da, 
Ekasana ku laaga tea mauri m̃aleoputo ni tea mate maga? 

6E da doko nea mau, ma e po duleana: kuga midoaki dapala waina e pasa ki mu 
ragi waina e ko doko Calilea doko, 

7po noa naga e one naatam̃oli Natuna one naga ega vei tea vituakiana paki 
nam̃elearu ni naatam̃oli sigisigileo maga, po pei tea turiana nakau valadagoto, 
po moro duleana naaleatia ketolu. 

8Go eu midoaki navasaana aneana maga, 

9po liliu pae matigo umai, po dogorogo ki tea maga mamau puti wanogoe paki 
tea rualima sikai tamate sikai, go paki tea p̃ota maga mamau puti. 

10Go eu pei Maria ni Macdala, go Yoanna, go Maria Yakobo p̃ilana: nara ma 
nagoroi p̃ota maga waina eu sikoti ra eu noa ki apostolo maga tea maga 
wanogoe. 

11Go navasaana maga wanogoe eu dapala navasaana p̃alo namatada, go eu da 
saralomau ara mau. 

12Ma Petero e duleana, po sava paki matigo pano; go e kolo po leo paki ekopu, 
po punusi nakulukulu ni linen maga eu masikida one; go e paki nasum̃a aneana 
pano, e do maga tea waina e po pakilina. 

13Go kuga leo, tea rua kakada ero surata naaleatia sikai maau wanogoe paki 
natokoana kiki sikai nagisana Emmaus, waina e pei maile larua go namagovai 
sikai uvea ki Yerusalem. 

14Go ero dum̃ada pusum̃aki paki da nalo ni tea maga mamau puti wanogoe 
waina eu pakilina. 

15Go e pakilina, ragi waina ero do pusum̃aki po pusuusu dum̃ada paki da, naga 
Yesu nae e umai paki m̃aladigi, po surata sikoti ra. 

16Ma namatada eu pei tea marigoroana naga eroga ta leo atae a mau. 

17Go e noa ki da, e naga, Navasaana maga waia, waina koro dum̃amu noa ki mu 
ara po surata, eu pei nasava? Go ero lawodu dorogo, namatada susue. 

18Go sikai kakada, nagisana Kleopa, e pasa dara po noa ki nia, e naga, Nigo ku 
sikim̃a m̃enaki Yerusalem po da atae tea maga waina eu po pakilina asa 
naaleatia maga waia kite? 

19Go e noa ki da, e naga, Tea maga nasava? Go ero noa ki nia, ero naga, Tea maga 
nalo ni Yesu ni Nasareth, waina e pei profeta sikai, e kasua ki nawosiana go ki 
navasaana narae ni Sup̃e go ni narei mamau: 

20go dapala waina tea viri warua maga go tea maraki anigida maga eu pitua ki 
nia naga ega vei tea tip̃akotoviana paki namateana, po duri a nakau valadagoto. 

21Ma kinami au leogoro naga nae e pei tea waina ega taulua Israel. Ioro tea maga 
mamau puti wanogoe, go e po pei naaleatia ketolu edaku ki ragi waina tea maga 
wanogoe eu pakilina sua asa. 

22Go nagoroi seara kakagami eu mari gami au saram̃akoto, eu paki matigo 
malip̃ogi sa; 

23go ragi waina eu da pap̃ai nap̃atokona mau, eu rumai po noa naga eu punusi 
navunusiana sikai ni agelo maga, waina eu noa naga e mauri. 

24Go seara ni tea maga waina eu sikoti gami eu paki matigo, po pap̃ai a e dapala 
waina nagoroi maga eu noa e: ma nae eu da punusi a mau. 

25Go e noa ki da, e naga, Ko tea manumatavusa maga, go tea mari daliali 
nap̃op̃omu naga kuga saralomau tea maga mamau puti waina profeta maga eu 
noa ra! 

26E da one Kristo one naga ega sua navitinuana maga wanogoe, po paki 
nasamasamaana aneana pano kite? 

27Go e atulake pae Moses, go pae profeta maga mamau puti, po pasadoapisei ki 
da m̃elu navasaana midiriana maga mamau puti naleo maga nalo kakana. 

28Go eu paki m̃aladigi ki natokoana kiki, waina ero surata paki asa pano: go e 
mari dapala ega surata liu sa pano. 

29Go ero pasadie a, po naga, P̃a toko sikoti gami doko: nalakena e m̃aladigi pei 
ragi m̃elu, go naleatia tega nopu. Go e paki ekopu naga ega toko sikoti ra doko. 

30Go e pakilina, ragi waina e kere one sikoti ra naga euga kanikani, e dape bred 
po pasa p̃ia ki nia, po dova p̃orae, po dua ra. 

31Go namatada eu pei tea wolagatiana, go ero leo atae a; go e puoli m̃elu dua ki 
navunusiana adeada pano. 

32Go ero dum̃ada noa ki da, ero naga, Nap̃op̃ogida e da do soro nap̃alaugida, ragi 
waina e do pasa ki gida napua, ragi waina e do manigida p̃olagati navasaana 
midiriana maga kite. 

33Go ero duleana aura sikai maau wanogoe, po liliu umai paki Yerusalem, po 
pap̃ai tea rualima sikai tamate sikai eu saisai, nara ma tea maga waina eu sikoti 
ra doko, 

34eu naga, Nawota e po duleana lomau, go e po pakilina ki Simon. 

35Go nara ero dogorogo ki tea maga waina eu pakilina napua, go dapala waina 
e pei tea ataeana paki da, natova‐p̃orae‐bred‐ana. 

36Go ragi waina ero do noa tea maga wanogoe, nae e lawodu m̃aleoputo kakada, 
po noa ki da, Kuga veani natam̃ateana. 

37Ma eu p̃ilake po mataku, po midoaki nia naga eu leo punusi naatana sikai. 

38Go e noa ki da, Ekasana ku m̃anaunau? Go nadodopusuusuana maga eu 
pakilina nap̃op̃omu nalakena nasava? 

39Kuga vunusi nam̃elearugu maga go nam̃elegu maga, naga e pei kinau: kuga 
tovidogo au, po punusi; nalakena naatana sikai e da peani nap̃okasi go navatu 
maga mau, dakiusi waina ku leo punusi au a peani ra. 

40Go ragi waina e noa sua tea wanogoe, e piseiki da nam̃elearuna maga go 
nam̃elena maga. 

41Go ragi waina eu ko da saralomau mau nalakena nalaelaeaana, po do maga, e 
noa ki da, e naga, Ku peani te navatuna kaniana nea kite? 

42Go eu dua e matele sikai ni naika veniana sikai. 

43Go e dape a, po ganikani naraeda. 

44Go e noa ki da, e naga, Tea maga waia eu pei navasaana aginau maga waina a 
noa ki mu ara, ragi waina a ko sikoti mu doko, naga tea maga mamau puti waina 
eu pei tea midiriana nawotaeana ki Moses, go profeta maga, go Salamo maga, 
nalo kakagu, e one ara one naga euga lolomana. 

45Ragi wanogoe e polagati nap̃op̃oda naga euga midoaki atae navasaana 
midiriana maga; 

46go e noa ki da, e naga, E dapala waia pei tea midiriana, naga Kristo ega sua 
navitinuana ni namateana, po moro duleana m̃elu dua ki tea mate maga 
naaleatia ketolu; 

47go naga namidoakidoaana go namidoakikorokoroana ni namarinaleosaana 
maga eroga vei tea rogorogokiana pae nagisana paki nalauna maga mamau 
puti, po atulake pae Yerusalem pa pa pa. 

48Nimu ku pei tea noasokisoki ni tea maga wanogoe. 

49Go kuga leo, kinau a dip̃aki lua paloti nasaiana ki Tamagu ega toko mu doko: 
ma nimu kuga toko natokoana pa pa kuga wo pei tea sugoroana ki nakasuaana 
waina e pae elagi umai. 

50Go e piragi lua ra pano pa pa eu doko kivea ki Bethania: go e sike nam̃elearuna 
maga po pasa p̃ia ki da. 

51Go ragi waina e do pasa p̃ia ki da, e pa dua ki da pano, po pei tea tapeana sake 
paki nakoroatelagi pano. 

52Go nara eu lotu ki nia, po liliu umai paki Yerusalem pilake nalaelaeaana 
warua: 

53go eu doko roara ni nasum̃a tapu sara ragi, eu do pasa p̃ia ki Sup̃e. 

Yoane 

Yoane 1 

1Ragi ni naatulakeana Navasaana e doko, go Navasaana e sikoti Sup̃e doko, go 
Navasaana e pei Sup̃e. 

2Nae e doko ragi ni naatulakeana sikoti Sup̃e doko. 

3Naleo maga mamau puti eu pei tea mariana pae asa; go masale ki nia te 
navatuna sikai e da pei tea mariana mau waina e pei tea mariana. 

4Namauriana e doko asa; go namauriana wanogoe e pei namarama ki naatam̃oli 
maga. 

5Go namarama wanogoe e maramalaga namaligo, go namaligo e da midoaki 
atae a mau. 

6Naatam̃oli sikai e pakilina, e pei tea tip̃akiluaana m̃elu Sup̃e umai, nagisana 
Yoane. 

7Nae e umai raki nanoasokisokiana, naga ega noasokisoki nalo ni namarama 
wanogoe, naga tea maga mamau puti euga saralomau pae asa. 

8Nae e da pei namarama wanogoe mau, ma e umai naga ega noa sokisoki nalo 
ni namarama wanogoe. 

9Namarama lomau, waina e maramalagati sara naatam̃oli, e umai paki 
maramana. 

10E doko maramana, go maramana e pei tea mariana pae asa, go maramana e 
da atae a mau. 

11E umai paki kiana, go tea aneana maga eu da piragi a mau. 

12Ma tea maga waina eu piragi a e dua ra nakasuaana naga euga vei Sup̃e natuna 
maga, e dua tea maga asa waina eu saralomau nagisana; 

13waina eu da pakilina m̃elu nada mau, go eu da pakilina m̃elu namasauana ni 
nap̃okasi mau, go eu da pakilina m̃elu namasauana ki naatam̃oli mau, ma eu 
pakilina m̃elu Sup̃e. 

14Go Navasaana e pei tea mariana e pei nap̃okasi, go e doko m̃aleoputo 
kakagami (go au leo punusi nasamasamaana aneana, nasamasamaana dapala 
tea ni Natuna sikedau waina e m̃elu Tamana umai), e pura ki nasaup̃iaana go 
nalomauana. 

15Yoane e do noa sokisoki nalo kakana, po do pioso, e naga, Tea waia e pei tea 
waina a noa e, a naga, Tea waina e edaku goro au umai e pei tea mariana e pea 
ki nau: nalakena e doko pea ki nau. 

16Nalakena navuraana aneana kinami mamau puti au dape te seara kakana, go 
nasaup̃iaana oli nasaup̃iaana. 

17Nalakena nawotaeana e pei tea vituakiana pae Moses; nasaup̃iaana go 
nalomauana ero umai pae Yesu Kristo. 

18Te naata sikai e ko da punusi Sup̃e te ragi mau; Natuna sikedau, waina e doko 
narum̃a ni Tamana, nae e noa pakasa ki nia. 

19Go tea waia e pei nanoasokisokiana ki Yoane, ragi waina navarapule maga ni 
Yudea eu dip̃aki lua tea viri seara go tea ni nawora ni Levi seara eu pae 
Yerusalem umai punusi a naga euga vusuusu paki nia, po naga, Nigo ku pei sei? 

20Go e noa sai, po da pasa goro mau; go e noa sai, naga Kinau a da pei Kristo 
mau. 

21Go eu pusuusu paki nia, eu naga; Go ku pei nasava? Ku pei Eliyah kite? Go e 
naga, A da pei Eliyah mau. Nigo ku pei profeta waina kite? Go e pasa dara, e 
naga, Ee. 

22Nalakena tea wanogoe eu noa ki nia, eu naga, Ku pei sei? Naga auga vitua ki 
navasadaraana paki tea maga waina eu dip̃aki lua gami umai. Ku noa nasava 
nalo kakam̃a? 

23E naga, Kinau a pei nadaleo ni tea waina e do pioso masop̃alo, po naga, Kuga 
mari napua ki Yehovah ega leana, dakiusi waina profeta Isaiah e noa e. 

24Go eu pei tea tip̃akiluaana m̃elu Farisi maga umai. 

25Go eu pusuusu paki nia, po noa ki nia, eu naga, Ku pe ta pei Kristo mau, go ku 
pe ta pei Eliyah mau, go ku pe ta pei profeta waina mau, ma ekasana ku do 
bapetiso? 

26Yoane e pasa dara ra, po naga, Kinau a do bapetiso ki noai: sikai e lawodu 
m̃aleoputo kakamu waina nimu ku da atae a mau, 

27tea waina e edaku goro au umai, waina kinau a da p̃ia mau naga aga veresi 
natali ni nam̃elevasiana aneana. 

28Tea maga wanogoe eu pei tea mariana Bethania, taleva kerua ni Yordan 
tokora waina Yoane e do bapetiso asa. 

29Matamai ki nia e punusi Yesu e umai punusi a, go e naga, Kuga leo, Shiip 
Natuna ki Sup̃e, waina e dape lua namarinaleosaana ni maramana! 

30Tea waia e pei tea waina kinau a noa nalo kakana, a naga, Naatam̃oli sikai e 
edaku goro au umai waina e pei tea mariana e pea ki nau: nalakena e doko pea 
ki nau. 

31Go kinau a da atae a mau; ma naga ega vei tea mariana ega toko lina ki Israel, 
nalakena tea wanogoe kinau a umai a do bapetiso ki noai. 

32Go Yoane e noa sokisoki, po naga, A po leo punusi Naatana e siwo dapala 
tokopea sikai pae nakoroatelagi umai; go e doko asa doko. 

33Go kinau a da atae a mau: ma tea waina e dip̃aki lua au naga aga bapetiso ki 
noai, nae e noa ki nau, e naga, Naata waina p̃a wo punusi Naatana e siwo umai 
paki asa, po doko asa doko, nae e pei tea waina e do bapetiso ki Naatana Tapu. 

34Go kinau a po punusi, go a po noa sokisoki naga nae e pei Sup̃e Natuna. 

35Matamai ki nia Yoane e moro lawodu, go tea vasasapiseikiana aneana maga 
tea rua kakada; 

36go e leo soki Yesu waina e surata, go e naga, Koroga leo, Shiip Natuna ki Sup̃e. 

37Go tea vasapiseikiana dua wanogoe ero dogoe e pasa, go ero dausi Yesu. 

38Go Yesu e dum̃ana doa e po punusi ra ero dausi a, go e noa ki da, e naga, Koro 
laaga nasava? Go ero noa ki nia, ero naga Rabbi (waina e pei tea noaana, ragi 
waina e pei tea vasadoaana, e pei Tea Vasapiseiki). Ku doko esava? 

39E noa ki da, e naga, Koroga umai, go koroga wo punusi. Nalakena tea wanogoe 
ero umai po punusi tokora waina e doko asa; go ero doko sikoti a naaleatia 
wanogoe: e alagoro pei aura kerualima. 

40Tea rua wanogoe waina ero dogo Yoane e pasa, po dausi Yesu, sikai kakada e 
pei Anderea, Simon Petero taina. 

41Nae e pea pap̃ai aneana taina Simon, po noa ki nia, e naga, Au po pap̃ai 
Messiah (waina e pei tea vasadoaana e pei Kristo). 

42E piragi a umai punusi Yesu. Yesu e leo soki a, po naga, Nigo ku pei Simon natu 
ni Yoane: nigo p̃a wo pei tea sosoana ki Kefa (waina e pei tea vasadoaana e pei 
Petero.) 

43Matamai ki nia e midoaki nia naga ega vaki Calilea pano, go e pap̃ai Filipo: go 
Yesu e noa ki nia, e naga, P̃a rausi au. 

44Go Filipo e pei tea ni Bethsaida, natokoana ki Anderea go Petero. 

45Filipo e pap̃ai Nathanael, po noa ki nia, e naga, Au po pap̃ai tea waina Moses 
e midiri a nawotaeana, go waina profeta maga eu midiri a, Yesu ni Nasareth, 
natu ni Yosef. 

46Go Nathanael e noa ki nia, e naga, Te navatuna wia e mari atae pei tea ni 
Nasareth kite? Filipo e noa ki nia, e naga, P̃a umai, po punusi. 

47Yesu e punusi Nathanael e umai punusi a, go e noa nalo kakana, e naga, Kuga 
leo, nawora ni Israel lomau, waina te nasorosoroana e da doko asa mau! 

48Nathanael e noa ki nia, e naga, Ku atae au pae esava? Yesu e pasa dara po noa 
ki nia, e naga, Ragi waina Filipo e ko da soso ko mau, go ku doko etano ki 
napuliva, a punusi ko. 

49Nathanael e pasa dara e, e naga, Rabbi, Nigo ku pei Sup̃e Natuna; nigo ku pei 
Nawota ki Israel. 

50Yesu e pasa dara po noa ki nia, e naga, Nalakena a noa ki‐go, naga A punusi ko 
etano ki napuliva, ku saralomau kite? P̃a wo punusi tea maga waina eu p̃arua 
liu tea maga wanogoe. 

51Go e noa ki nia, e naga, Lomau, lomau, a noa ki mu, naga Kuga wo punusi 
nakoroatelagi ega wo pamawota, go agelo maga ki Sup̃e euga wo do sake go 
euga wo do siwo pae naatam̃oli Natuna. 

Yoane 2 

1Go naaleatia ketolu navitawiriana sikai e pei tea mariana Kana ni Calilea; go 
Yesu p̃ilana e doko tokora wanogoe; 

2go Yesu ma e pei tea vitautauana, go tea vasapiseikiana aneana maga, paki 
navitawiriana wanogoe. 

3Go ragi waina waine e nopu, Yesu p̃ilana e noa ki nia, e naga, Eu da peani waine 
mau. 

4Go Yesu e noa ki nia, e naga, Aga kasa ki‐go, koroi? Aura aginau e ko da umai 
mau. 

5P̃ilana e noa ki tea suasua maga, e naga, Tea waina e pe noa ki mu asa kuga 
mari a. 

6Go noai ni vatu latesa eu pei tea lawokiana tokora wanogoe pae 
namaridautauana ki naka ni Yudea, eu dape noai ni bakita latelatesa kite 
loveloveti sarasara ra. 

7Yesu e noa ki da, e naga, Kuga vakavuro noai ni vatu maga ki noai. Go eu 
pakavuro ra eu pura matoto. 

8Go e noa ki da, e naga, Kuga vautu ragi waia, po dape a pano dua tea maraki 
nakaniana asa. Go eu dape e pano. 

9Go ragi waina tea maraki nakaniana e munu dogo noai waina e pei tea mariana 
e pei waine, go e da atae a naga e pae esava (ma tea suasua maga waina eu 
pautui noai eu atae a), tea maraki nakaniana e soso tea vitawiri, po noa ki nia, 

10e naga, Sara naatam̃oli eu pea doropusi waine wia; go ragi waina naatam̃oli 
maga eu munu sua p̃arua, eu edaku doropusi tea sa marara: nigo ku mauti 
waine wia pa pa paki ragi waia. 

11Naatulakeana wanogoe ni navaivaiana maga Yesu e mari a Kana ni Calilea, po 
mari nasamasamaana aneana e doko lina asa; go tea vasapiseikiana aneana 
maga eu saralomau asa. 

12Edaku ki tea wanogoe e siwo paki Kapernaum pano, nae, go p̃ilana, go taina 
maga, go tea vasapiseikiana aneana maga, eu mamau: go eu doko tokora 
wanogoe doko naaleatia maga eu da laapa mau. 

13Go navakalauana ki naka ni Yudea e pei m̃aladigi, go Yesu e sake paki 
Yerusalem pano. 

14Go e pap̃ai nasum̃a tapu tea maga waina eu do sori oks maga go shiip maga 
go tokopea maga, go tea surupioli ki m̃ane maga eu dasake: 

15go e mari tea varati sikai ni namea kiki maga, po kopasi puti ra paki etaku ni 
roara ni nasum̃a tapu, shiip maga go oks maga; go e da ki m̃ane ki tea surupioli 
ki m̃ane maga, po dapera ki wede adeada maga; 

16go e noa ki tea maga waina eu sori tokopea maga, e naga, Kuga tape lua tea 
maga waia euga m̃elu dua ki tokora waia pano; kuga ta mari nasum̃a ki Tamagu 
ega vei nasum̃a ni navakokotoana mau. 

17Tea vasapiseikiana aneana maga eu midoa ki nia naga e pei tea midiriana, 
Nasuisuiana ega wo magi nasum̃a anigo gani dinomi au. 

18Nalakena tea wanogoe navarapule maga ni Yudea eu pasa dara po noa ki nia, 
eu naga, Seve navaivaiana ku piseiki gami asa, waina ku mari tea maga waia? 

19Yesu e pasa dara po noa ki da, e naga, Kuga rakai nasum̃a tapu waia, go aga 
wo sike a ega tuleana naaleatia dolu. 

20Nalakena tea wanogoe navarapule ni Yudea eu naga, Natau rualima pati 
tamate latesa nasum̃a tapu waia e do pei tea tavagiana ara, go nigo p̃a wo sike 
a ega tuleana naaleatia dolu kite? 

21Ma nae e noa e nalo ni nasum̃a tapu ni nap̃atokona. 

22Nalakena tea wanogoe ragi waina e pei tea sikeana duleana m̃elu dua ki tea 
mate maga, tea vasapiseikiana maga eu midoa ki nia naga e noa tea wanogoe; 
go eu saralomau navasaana midiriana wanogoe, go navasaana waina Yesu e noa 
e. 

23Go ragi waina e doko Yerusalem ragi ni navakalauana, ragi ni nasaisaiana 
kakana, tea laapa eu saralomau nagisana, eu do leo punusi navaivaiana aneana 
maga waina e mari ra. 

24Ma Yesu e da dum̃ana pavatu ara asa mau, nalakena nae e atae tea maga 
mamau puti, 

25go nalakena e da pei sap̃o mau naga te naata sikai ega noasokisoki nalo ni 
naatam̃oli: nalakena nae e dum̃ana atae tea waina e doko nap̃alau ni naatam̃oli. 

Yoane 3 

1Ma naatam̃oli sikai ni Farisi maga e doko, nagisana Nikodemo, tea maraki sikai 
ki naka ni Yudea: 

2nae e umai punusi Yesu p̃ogi, po noa ki nia, e naga, Rabbi, au atae naga ku pei 
tea vasapiseiki sikai waina ku m̃elu Sup̃e umai: nalakena te naata sikai, Sup̃e e 
pe ta sikoti a doko mau, e pe ta mari atae mari navaivaiana maga mau waina 
nigo ku do mari ra. 

3Yesu e pasa dara po noa ki nia, e naga, Lomau, lomau, a noa ki‐go, Te naata 
sikai e pe ta pakilina pau mau, e pe ta mari atae punusi namarakiana ki Sup̃e 
mau. 

4Nikodemo e noa ki nia, e naga, Naatam̃oli sikai e mari atae pakilina ragi waina 
e pei tea matua dapale sava? E mari atae sili paki nap̃ele ni p̃ilana sala kerua, 
po pakilina kite? 

5Yesu e pasa dara, e naga, Lomau, lomau, a noa ki‐go, Te naata sikai e pe ta 
pakilina m̃elu noai go Naatana mau, e pe ta mari atae sili paki namarakiana ki 
Sup̃e mau. 

6Tea waina e pakilina m̃elu nap̃okasi e pei nap̃okasi; go tea waina e pakilina 
m̃elu Naatana e pei naatana. 

7P̃a ta maga mau nalakena a noa ki‐go, naga E one mu one naga kuga vakilina 
pau. 

8Nalagi e sau tokora waina e masauna, go ku dogo nadaleona, ma tokora waina 
e pae asa umai, go tokora waina e paki asa pano ku da atae a mau: Sara naata 
waina e pakilina m̃elu Naatana e dapala nogoe. 

9Nikodemo e pasa dara po noa ki nia, e naga, Tea maga wanogoe eu mari atae 
pei tea mariana dapale sava? 

10Yesu e pasa dara po noa ki nia, e naga, Nigo ku pei tea vasapiseiki ki Israel, go 
ku da midoaki atae tea maga wanogoe kite? 

11Lomau, lomau, a noa ki‐go, naga Kinami au do pasa tea waina au atae a, po do 
noasokisoki tea waina au punusi a; go nimu ku da dape nanoasokisokiana 
aginami mau. 

12A pe noa ki sua mu tea maga ni maramana, go ku da saralomau mau, a pe noa 
ki mu tea maga ni nakoroatelagi, kuga wo saralomau dapale save? 

13Go te naata sikai e da sake paki nakoroatelagi mau, ma tea waina e pae 
nakoroatelagi siwo umai e sikina sake paki asa, naatam̃oli Natuna waina e doko 
nakoroatelagi. 

14Go dapala waina Moses e sike m̃aata pakilagi masop̃alo, dapala nogoe e one 
naatam̃oli Natuna one naga ega vei tea sikeana pakilagi: 

15naga sara naata waina eu saralomau asa euga veani namauriana waina e du 
mau du. 

16Nalakena Sup̃e e dodomi maramana dapala waina e pitua ki Natuna sikedau, 
naga sara naata waina e saralomau asa ega ta mate puoli mau, ma ega veani 
namauriana waina e du mau du. 

17Nalakena Sup̃e e da dip̃aki lua Natuna umai paki maramana naga ega vasa 
p̃otae maramana mau, ma e dip̃aki lua e umai naga maramana ega vei tea 
mautipauriana pae asa. 

18Tea waina e saralomau asa e da pei tea vasap̃otaeana mau: tea waina e da 
saralomau mau e po pei tea vasap̃otaeana sua, nalakena e da saralomau nagisa 
ni Sup̃e Natuna sikedau mau. 

19Go tea waia e pei navasap̃otaeana, naga namarama e po umai paki maramana, 
go naatam̃oli maga eu dodomi p̃arua ki namaligo, po dodomi kiki ki namarama; 
nalakena nawosiana adeada maga e sa. 

20Nalakena sara naata waina e do mari naleo sa e pilosi namarama, go e da umai 
paki namarama mau, naga nawosiana aneana maga ega ta pei tea 
maramap̃aiana mau. 

21Ma tea waina e do mari nalomauana e umai paki namarama, naga nawosiana 
aneana maga ega vei tea mariana ega toko lina, naga eu pei tea wosiwosikiana 
doko Sup̃e. 

22Edaku ki tea maga wanogoe Yesu go tea vasapiseikiana aneana maga eu 
rumai paki navanua ni Yudea, go e doko tokora wanogoe sikoti ra doko, po do 
bapetiso. 

23Go Yoane ma e do bapetiso Ainon, m̃aladigi ki Salim, nalakena noai laapa eu 
doko tokora wanogoe: go eu rumai po pei tea bapetisoana. 

24Nalakena Yoane e ko da pei tea nadikiana paki ekopu ni nasum̃a ni 
navavaigoroana mau. 

25Nalakena tea wanogoe navusuusuana sikai e pakilina m̃elu tea vasapiseikiana 
maga ki Yoane paki tea ni Yudea sikai nalo ni namaridautauana. 

26Go eu rumai punusi Yoane, po noa ki nia, eu naga, Rabbi, tea waina e sikoti ko 
doko taleva kerua ni Yordan, waina ku maneana noasokisoki, p̃a leo nae e do 
bapetiso, go tea maga mamau puti eu rumai punusi a. 

27Yoane e pasa dara po naga, Naatam̃oli sikai, te navatuna e pe ta pei tea 
vituakiana paki nia m̃elu nakoroatelagi mau, e da mari atae dape a mau. 

28Nimu ku dum̃amu maginau noa sokisoki naga a noa, naga Kinau a da pei 
Kristo mau, ma naga A pei tea tip̃akiluaana pea ki nia umai. 

29Tea waina e peani nagoroi laki e pei tea vitawiri: ma tea vitawiri tana ri, waina 
e lawodu po dogo e, e laelaea p̃arua nalakena nadaleo ni tea vitawiri: nalakena 
tea wanogoe nalaelaeaana aginau waia e pei tea vakavuroana. 

30E one asa one naga nae ega risu po p̃arua, ma e one au one naga aga risu po 
kiki. 

31Tea waina e pae elagi umai e dap̃au tea maga mamau puti: tea waina e pei tea 
ni maramana e pei tea ni maramana, po do pasa tea ni maramana: tea waina e 
pae nakoroatelagi umai e dap̃au tea maga mamau puti. 

32Tea waina e punusi a po dogo e, tea wanogoe e do noa sokisoki a; go te naata 
sikai e da dape nanoasokisokiana aneana mau. 

33Tea waina e dape sua nanoasokisokiana aneana, e pulusoki naga Sup̃e e pei 
lomau. 

34Nalakena tea waina Sup̃e e dip̃aki lua e umai e do pasa navasaana maga ki 
Sup̃e: nalakena Sup̃e e da pitua ki Naatana pae totowo paki nia mau. 

35Tamana e dodomi Natuna, go e pitua ki naleo maga mamau puti paki 
nam̃elearuna. 

36Tea waina e saralomau Natuna e peani namauriana waina e du mau du; ma 
tea waina e da saralomau Natuna mau ega wo da punusi namauriana mau, ma 
namaetoana ki Sup̃e e doko asa doko. 

Yoane 4 

1Nalakena tea wanogoe ragi waina Nawota e atae naga Farisi maga eu dogo 
naga Yesu e do mari po do bapetiso tea vasapiseikiana maga eu laapa liu tea 
maga ki Yoane 

2(ma Yesu nae e da bapetiso mau, ma tea vasapiseikiana aneana maga eu 
bapetiso), 

3e doropusi Yudea, po moro paki Calilea pano. 

4Go e one asa one naga ega surata duaduru Samaria. 

5Go e umai paki natokoana ni Samaria sikai waina e pei tea sosoana ki Saikar, e 
pei m̃aladigi ki matele ni natano waina Yakob e dua natuna Yosef asa: 

6go namata noai ki Yakob e doko tokora wanogoe. Go Yesu waina e mawosa ki 
nasurataana e dasake dapala nogoe pisari namata noai wanogoe. 

7E alagoro pei aura kelatesa. Nagoroi ni Samaria sikai e umai naga ega vautui 
noai: Yesu e noa ki nia, e naga, P̃a tua au aga munu. 

8Nalakena tea vasapiseikiana aneana maga eu paki natokoana pano naga euga 
vakotovi navinaga. 

9Nalakena tea wanogoe nagoroi ni Samaria wanogoe e noa ki nia, e naga, 
Ekasana nigo, waina ku pei naatam̃oli sikai ni Yudea, ku datagovi au naga p̃a 
munu, waina a pei nagoroi sikai ni Samaria? (Nalakena naka ni Yudea go naka 
ni Samaria eu da dum̃ada puati ra mau.) 

10Yesu e pasa dara po noa ki nia, e naga, Ku pe atae navituam̃olikiana ki Sup̃e, 
go sei e doko waina e noa ki‐go, P̃a tua au aga munu; nigo ku pe datagovi a, go 
e pe tua ko noai mauri. 

11Nagoroi wanogoe e noa ki nia, e naga, Nawota ku da peani lo vautu mau, go 
m̃oru noai waia e paki pua: go ku peani noai mauri wanogoe esava? 

12Nigo ku p̃arua liu tamagida Yakob, waina e dua gami m̃oru noai waia, po 
dum̃ana munu asa, go natuna maga, go katel aneana maga kite? 

13Yesu e pasa dara po noa ki nia, e naga, Sara naata waina e munu noai waia 
seara ega wo moro madou: 

14ma naata waina e munu noai seara waina kinau aga wo dua e asa, ega wo da 
madou mau pa pa ega tu mau du; ma noai waina kinau aga wo dua e asa ega wo 
pei namata noai sikai nap̃alauna, waina ega wo do putaputa paki namauriana 
waina e du mau du. 

15Nagoroi wanogoe e noa ki nia, e naga, Nawota p̃a tua au noai wanogoe, naga 
aga ta madou mau, go naga aga ta surata umai paki nea naga aga vautu. 

16Yesu e noa ki nia, e naga, P̃a vano, p̃a soso naanoai anigo, go p̃a umai. 

17Nagoroi wanogoe e pasadara po noa ki nia, e naga, A da peani te naanoai mau. 
Yesu e noa ki nia, e naga, Ku noa p̃ia, ku naga, A da peani te naanoai mau: 

18nalakena ku peani sua naanoai lima; go tea waina ku peani a ragi waia e da 
pei naanoai anigo mau: ku noa lomau tea wanogoe. 

19Nagoroi wanogoe e noa ki nia, e naga, Nawota, a punusi naga nigo ku pei 
profeta sikai. 

20Tamagami maga eu lotu tava waia; go nimu ku noa, naga tokora waina e one 
naatam̃oli one naga euga lotu asa e doko Yerusalem. 

21Yesu e noa ki nia, e naga, Koroi, p̃a saralomau navasaana aginau, aura ega wo 
umai, waina kuga wo da lotu ki Tamana asa tava waia sikina mau, kite 
Yerusalem sikina mau. 

22Nimu ku lotu ki tea waina ku da atae a mau: kinami au lotu ki tea waina au 
atae a: nalakena namautipauriana e pei tea ni naka ni Yudea. 

23Ma aura ega wo umai, go e pei ragi waia, waina tea lotu lomau maga euga wo 
lotu ki Tamana asa pae naatana go nalomauana: nalakena Tamana e laaga naga 
tea maga waina eu lotu ki nia euga tapala nogoe. 

24Sup̃e e pei Naatana: go tea maga waina eu lotu ki nia e one ara one naga euga 
lotu pae naatana go nalomauana. 

25Nagoroi wanogoe e noa ki nia, e naga, A atae naga Messiah ega wo umai 
(waina e pei tea sosoana ki Kristo): ragi waina nae ega umai, ega wo noa ki sai 
gida naleo maga mamau puti. 

26Yesu e noa ki nia, e naga, Kinau waina a pasa ki‐go a pei nae. 

27E noa sua tea wanogoe go tea vasapiseikiana aneana maga eu rumai; go eu 
maga nalakena nae go nagoroi sikai ero dum̃ada pasa ki da; ma te naata sikai e 
da noa, Ku laaga nasava? Kite, Ekasana koro dum̃amu pasa ki mu? 

28Nalakena tea wanogoe nagoroi wanogoe e doropusi napura ni noai aneana e 
doko, go e paki natokoana pano; po noa ki naatam̃oli maga, e naga, Kuga umai, 

29punusi naatam̃oli sikai, waina e noa ki nau naleo maga mamau puti waina a 
mari a: nae e pei Kristo kite? 

30Eu dave natokoana pano po do umai punusi a. 

31Ragi ni namalopa kakana tea vasapiseikiana aneana maga eu pavarani a, eu 
naga, Rabbi, p̃a kanikani. 

32Ma e noa ki da, e naga, Kinau a peani navinaga naga aga kani a waina nimu ku 
da atae a mau. 

33Nalakena tea wanogoe tea vasapiseikiana maga eu dum̃ada noa ki da, eu naga, 
Te naata e maneana dapetape umai naga ega kanikani kite? 

34Yesu e noa ki da, e naga, Navinaga aginau e pei naga aga mari namasauana ki 
tea waina e dip̃aki lua au umai, go naga aga mari sua nawosiana aneana. 

35Nimu ku da noa naga, Atelagi pati eu ko doko, go nalolovaeana ega wo umai 
kite? Kuga leo, a noa ki mu, naga Kuga sike namatamu, po leo punusi vanua 
maga, naga eu dare sua ragi waia raki nalolovaeana. 

36Tea waina e lolovae e dape namoriana, po piladaua ki nawana paki 
namauriana waina e du mau du; naga tea waina e sapuraki go tea waina e 
lolovae eroga rua laelaea. 

37Nalakena nalo ni tea wanogoe navasaana e pei lomau waina e naga, Sikai e 
sapuraki, go tea p̃ota e lolovae. 

38Kinau a dip̃aki lua mu naga kuga lolovae ki tea waina nimu ku da p̃osiwosi ki 
nia mau: tea p̃ota maga eu p̃osiwosi, go nimu ku po umai sili paki nawosiana 
adeada. 

39Go naka ni Samaria tea laapa kakada ni natokoana wanogoe eu saralomau asa 
nalakena navasaana ki nogoroi wanogoe, waina e noa sokisoki, naga E noa ki 
nau naleo maga mamau puti waina a mari a. 

40Nalakena tea wanogoe ragi waina naka ni Samaria eu rumai punusi a, eu 
pavarani a naga ega toko sikoti ra doko: go e doko tokora wanogoe doko 
naaleatia dua. 

41Go tea p̃ota laapa eu saralomau nalakena navasaana aneana; 

42go eu noa ki nagoroi wanogoe, eu naga, Au da moro saralomau nalakena 
navasaana anigo mau: nalakena au po dum̃agami dogo e, po atae naga lomau 
nae e pei Tea Maumau pauri ni maramana. 

43Go edaku ki naaleatia dua wanogoe e dave m̃elu dua ki tokora wanogoe paki 
Calilea pano. 

44Nalakena Yesu e dum̃ana noa sokisoki, naga profeta sikai e da peani te 
nadodomadaganiana navanua aneana mau. 

45Go ragi waina e umai paki Calilea, naka ni Calilea eu piragi a, eu punusi naleo 
maga mamau puti waina e mari a Yerusalem ragi ni nasaisaiana: nalakena nara 
ma eu paki nasaisaiana pano. 

46Nalakena tea wanogoe e moro umai paki Kana ni Calilea, tokora waina e mari 
noai e pei waine asa. Go naatam̃oli warua sikai ki nawota e doko, waina natuna 
naanoai e sasana one Kapernaum. 

47Ragi waina e dogo naga Yesu e po pae Yudea umai paki Calilea, e pano punusi 
a, po pavarani a naga ega siwo umai, po mari pauri natuna naanoai: nalakena e 
pei m̃aladigi naga ega mate. 

48Nalakena tea wanogoe Yesu e noa ki nia, e naga, Ku pe ta punusi navaivaiana 
maga go tea ni namagaana maga ku pe wo da saralomau mau. 

49Naatam̃oli warua ki nawota wanogoe e noa ki nia, e naga, Nawota, p̃a siwo 
umai ragi waina piakiki aginau e ko da mate mau. 

50Yesu e noa ki nia, e naga, P̃a vano; natum̃a naanoai e mauri. Naatam̃oli 
wanogoe e saralomau navasaana waina Yesu e noa ki nia asa, go e pano. 

51Go ragi waina nae e do siwo pano, tea suasua aneana maga eu sua e, po noa, 
naga natuna naanoai e mauri. 

52Go e pusuusu paki da ki aura waina e pae asa dogokitep̃ia. Go eu noa ki nia, 
eu naga, Nanova aura kelarua namasakiana e marua ki nia. 

53Go tamana e atae naga e pei aura waina Yesu e noa ki nia, e naga, Natum̃a 
naanoai e mauri: go nae e saralomau, go nasum̃a aneana mamau. 

54Tea wanogoe e moro pei navaivaiana kerua waina Yesu e mari a, ragi waina e 
pae sua Yudea umai paki Calilea. 

Yoane 5 

1Edaku ki tea maga wanogoe nasaisaiana sikai ki naka ni Yudea e doko; go Yesu 
e paki Yerusalem pano. 

2Go luku‐noai‐ava sikai e doko Yerusalem pisari namata‐pua ni shiip, waina e 
pei tea sosoana pae Heberu ki Bethesda, waina e peani natara‐taup̃a lima. 

3Taua sikai ni naatam̃oli maga eu one natara‐taup̃a maga wanogoe, waina eu 
sasana, waina eu kesa, waina eu pei pito, waina eu lologara, eu do leogoro 
naparivariana ni noai: 

4nalakena te ragi seara agelo sikai ki Yehovah e siwo paki lukunoai‐ava 
wanogoe, po mari noai e duletule: go naata waina e pea paki asa edaku ki 
naduletuleakiana ni noai e pei tea mariana e p̃ia pa dua ki nasasanaana waina 
e pei tea vuatiana asa. 

5Go naatam̃oli sikai ni doko tokora wanogoe, waina e peani natau rualima dolu 
tamate latolu nasasanaana aneana. 

6Ragi waina Yesu e punusi a e one, po atae naga e dapala nogoe doko ragi varau, 

7e noa ki nia, e naga, Ku masauna naga p̃a vei tea mariana p̃a wia kite? Tea 
sasana wanogoe e pasa dara e, e naga, Nawota, a da peani te naatam̃oli sikai 
mau, ragi waina noai e pei tea duletuleakiana, waina ega nadi ki nau paki luku‐
noai‐ava: ma ragi waina kinau a do umai, tea p̃ota sikai e pea ki nau siwo pano. 

8Yesu e noa ki nia, e naga, P̃a tuleana, p̃a tape dakati nawewele anigo, po surata. 

9Go m̃araverave naatam̃oli wanogoe e pei tea mariana e p̃ia, go e dape dakati 
nawewele aneana po surata. 

10Go e pei sabbath naaleatia wanogoe. Nalakena tea wanogoe navarapule maga 
ni Yudea eu noa ki tea waina e pei tea maripauriana, eu naga, E pei sabbath, go 
e da pae nawotaeana mau naga p̃a tape dakati nawewele anigo. 

11Ma nae e pasa dara ra, e naga, Tea waina e mari au a p̃ia, nae e noa ki nau, e 
naga, P̃a tape dakati nawewele anigo, po surata. 

12Eu pusuusu paki nia, eu naga, Naatam̃oli waina e noa ki‐go, naga P̃a tape 
dakati, po surata, e pei sei? 

13Ma tea waina e pei tea maripauriana e da atae a mau: nalakena Yesu e moro 
pano, go taua sikai ni naatam̃oli maga eu doko tokora wanogoe. 

14Edaku ki tea maga wanogoe Yesu e pap̃ai e roara ni nasum̃a tapu, po noa ki 
nia, e naga, P̃a leo, ku pei tea mariana ku p̃ia, p̃a ta moro mari naleo sa mau, 
naga tea waina e sa p̃arua liu ega ta pakilina ki‐go mau. 

15Naatam̃oli wanogoe e pano, po noakisai navarapule maga ni Yudea naga tea 
waina e mari a e p̃ia e pei Yesu. 

16Go nalakena tea wanogoe navarapule maga ni Yudea eu kopalele Yesu, 
nalakena e mari tea maga wanogoe sabbath. 

17Ma Yesu e pasa dara ra, e naga, Tamagu e do p̃osiwosi pa pa paki ragi waia, 
go kinau a do p̃osiwosi. 

18Nalakena tea wanogoe navarapule maga ni Yudea eu laaga p̃arua naga euga 
mari punue a, nalakena e dapiri sabbath, tea wanogoe e da sikina mau, ma e 
soso Sup̃e ki Tamana aneana, e dum̃ana mari a e pitotowo ma Sup̃e. 

19Nalakena tea wanogoe Yesu e pasa dara po noa ki da, e naga. Lomau, lomau, 
a noa ki mu, a naga, Natuna e da mari atae dum̃ana mari te navatuna mau, ma e 
mari tea waina e punusi Tamana e do mari a. Nalakena naleo maga waina nae 
e pe mari ra, naleo maga wanogoe Natuna ma e do mari ra dakiusi a. 

20Nalakena Tamana e dodomi Natuna, po piseiki nia naleo maga mamau puti 
waina nae e do mari ra; go ega wo piseiki nia nawosiana maga waina eu p̃arua 
liu tea maga waia, naga nimu kuga maga. 

21Nalakena dakiusi waina Tamana e do sike tea mate maga eu duleana po 
pakamauri ki da, dapala nogoe Natuna ma e do pakamauri ki tea maga waina e 
masauna. 

22Nalakena Tamana e da pasap̃otae te naata mau, ma e dua Natuna 
navasap̃otaeana mamau; naga tea maga mamau puti euga dodomadagani 
Natuna, ega tapala waina eu dodomadagani Tamana. 

23Tea waina e da dodomadagani Natuna mau, e da dodomadagani Tamana mau 
waina e dip̃aki lua e umai. 

24Lomau, lomau, a noa ki mu, naga Tea waina e dogo navasaana aginau, po 
saralomau navasaana ki tea waina e dip̃aki lua au umai, e peani namauriana 

waina e du mau du, go ega wo da umai paki navasap̃otaeana mau, ma e po m̃elu 
dua ki namateana po paki namauriana. 

25Lomau, lomau, a noa ki mu, naga Aura ega wo umai, go e pei ragi waia, waina 
tea mate maga euga wo dogo nadaleo ni Sup̃e Natuna asa; go tea maga waina 
eu dogo euga wo mauri. 

26Nalakena dakiusi waina Tamana e peani namauriana e doko asa, dapala 
nogoe e dua Natuna naga nae ma ega veani namauriana ega toko asa: 

27go e dua e naveinawotaana naga ega mari navasap̃otaeana, nalakena e pei 
naatam̃oli Natuna. 

28Kuga ta maga tea wanogoe mau: nalakena aura ega wo umai waina tea maga 
mamau puti waina eu one matigo maga one euga wo dogo nadaleona, 

29po dave umai; tea maga waina eu mari naleo p̃ia maga, euga wo dave umai 
paki namoroduleanaana ni namauriana; go tea maga waina eu mari naleo sa 
maga, euga wo dave umai paki namoroduleanaana ni navasap̃otaeana. 

30Kinau a da mari atae dum̃agu mari te navatuna sikai mau: a pasap̃otae dapala 
waina a dogo: go navasap̃otaeana aginau e leana; nalakena a da laaga 
namasauana aginau mau, ma a laaga namasauana ki tea waina e dip̃aki lua au 
umai. 

31Kinau a pe noa sokisoki nalo kakagu, nanoasokisokiana aginau e pe ta pei 
lomau mau. 

32Tea waina e do noa sokisoki nalo kakagu e pei tea p̃ota sikai; go a atae naga 
nanoasokisokiana waina e do noa sokisoki a nalo kakagu e pei lomau. 

33Nimu ku dip̃aki lua pa punusi Yoane, go e magi nalomauana noa sokisoki. 

34Ma nanoasokisokiana waina kinau a dape a e da m̃elu naatam̃oli mau: ma a 
noa tea maga wanogoe naga nimu kuga vei tea mautipauriana. 

35Nae e pei nasulu waina e soro po maramalaga: go nimu ku masauna naga kuga 
laelaea namarama aneana ragi seara. 

36Ma nanoasokisokiana waina kinau a peani a e p̃arua liu tea ki Yoane: nalakena 
nawosiana maga waina Tamagu e dua au ara naga aga mari sua ra, nawosiana 
maga wanogoe waina a do mari ra, eu do noa sokisoki nalo kakagu, naga 
Tamagu e dip̃aki lua au umai. 

37Go Tamagu waina e dip̃aki lua au umai, nae e noa sokisoki nalo kakagu. Ku da 
dogo nadaleona te ragi mau, go ku da punusi navunusiana kakana mau. 

38Go ku da peani navasaana aneana doko nap̃alaumu doko mau: nalakena tea 
waina nae e dip̃aki lua e umai, nimu ku da saralomau navasaana aneana mau. 

39Kuga veve usiusi navasaana midiriana maga nalakena ku midoaki nia naga ku 
peani namauriana waina e du mau du ara; 

40go nara eu pei tea waina eu do noa sokisoki nalo kakagu; go ku karai umai 
punusi au, naga kuga veani namauriana. 

41A da dape nasamasamaana m̃elu naatam̃oli maga mau. 

42Ma a atae mu, naga ku da peani nadodomiana paki Sup̃e doko nap̃alaumu 
mau. 

43Kinau a umai pae nagisa ni Tamagu, go ku da piragi au mau: tea p̃ota sikai e 
pe umai pae nagisana aneana, nae wanogoe ku pe viragi a. 

44Nimu ku mari atae saralomau dapale sava, waina ku do dum̃amu dape 
nasamasamaana kiamu, go nasamasamaana waina e m̃elu Sup̃e sikai maau 
umai ku da laaga asa mau? 

45Kuga ta midoa ki nia mau naga kinau aga wo pasa dip̃a mu paki Tamagu: sikai 
e doko waina e do pasa dip̃a mu, Moses, waina nimu ku do leogoro pavatu asa. 

46Nalakena ku pe saralomau navasaana ki Moses, ku pe saralomau navasaana 
aginau; nalakena nae e midiri nalo kakagu. 

47Ma ku pe ta saralomau navasaana midiriana aneana maga mau, ku pe wo 
saralomau navasaana aginau maga dapale sava? 

Yoane 6 

1Edaku ki naleo maga wanogoe Yesu e duagoto pano paki taleva kerua ni natasi 
ni Calilea, waina e pei natasi ni Tiberia. 

2Go taua warua sikai ni naatam̃oli maga eu dausi a, nalakena eu punusi 
navaivaiana maga waina e mari ra nalo ni tea sasana maga. 

3Go Yesu e sake paki tava pano, go e do natano tokora wanogoe sikoti tea 
vasapiseikiana aneana maga. 

4Go navakalauana, nasaisaiana ki naka ni Yudea, e pei m̃aladigi. 

5Nalakena tea wanogoe, ragi waina Yesu e sike namatana, po punusi naga taua 
warua sikai ni naatam̃oli maga eu rumai punusi a, e noa ki Filipo, e naga, Tuga 
vakotovi bred esava, naga tea maga wanana euga kanikani? 

6Ma e noa tea wanogoe naga ega mari dogo e: nalakena nae e dum̃ana atae tea 
waina e naga ega mari a. 

7Filipo e pasa dara e, e naga, Bred ni denario p̃onotia dua e da patakada mau, 
naga sara naata euga tape tea kiki. 

8Tea vasapiseikiana aneana maga sikai kakada, Anderea, Simon Petero taina, e 
noa ki nia, 

9e naga, Natureai kiki sikai e doko nea, waina e peani bred ni barle elima, go 
naika dua: ma tea wanogoe eu magi tea laapa waina eu doko pei nasava? 

10Yesu e naga, Kuga mari naatam̃oli maga euga to natano. Go nam̃enau laapa e 
doko tokora wanogoe. Go naanoai maga eu do natano, naveveana kakada e 
alagoro pei manu lima. 

11Go Yesu e dape bred maga wanogoe; go ragi waina e dapasavasa dodom̃ataki 
sua, e duri dua tea maga waina eu do natano; go dapala nogoe e duri dua ra 
naika maga pa pa eu karai. 

12Go ragi waina eu puka e noa ki tea vasapiseikiana aneana maga, e naga, Kuga 
vila daua ki matele maga waina eu dupele, naga te seara ega ta pei tea tape 
puolikiana mau. 

13Nalakena tea wanogoe eu pila daua ki da, po pakavuro nala rualima sikai 
tamate dua ki matele maga ni bred ni barle elima wanogoe, waina eu magi tea 
maga waina eu ganikani dupele. 

14Nalakena tea wanogoe ragi waina naatam̃oli maga wanogoe eu punusi 
navaivaiana waina e mari a, eu naga, Tea waia e pei profeta lomau waina ega 
wo umai paki maramana. 

15Nalakena tea wanogoe ragi waina Yesu e atae naga eu naga euga umai, po 
puati pavakoto asa, naga euga mari a ega vei nawota, e moro m̃elu paki tava 
pano nae e sikina. 

16Go ragi waina e pei ragi melu, tea vasapiseikiana aneana maga eu siwo paki 
natasi pano; 

17go eu pagi rarua sikai, po do porau duagoto natasi paki Kapernaum pano. Go 
e maligo sua, go Yesu e ko da umai punusi ra mau. 

18Go natasi e do p̃arua nalakena nalagi warua waina e sau. 

19Go ragi waina eu paluse sua e alagoro pei maile dolu kite pati, eu leopunusi 
Yesu e surata natasi, po do umai paki m̃aladigi ki rarua: go eu mataku. 

20Ma e noa ki da, e naga, E pei kinau; kuga ta mataku mau. 

21Nalakena tea wanogoe eu masauna naga euga viragi a paki rarua; go 
m̃araverave rarua e paki navanua waina eu naga euga vaki asa. 

22Matamai ki nia taua ni naatam̃oli maga waina eu lawodu taleva kerua ni natasi 
eu punusi naga rarua p̃ota sikai e da doko tokora wanogoe mau, ma tea sikai 
maau, go naga Yesu e da sikoti tea vasapiseikiana aneana maga paki rarua mau, 
ma naga tea vasapiseikiana aneana maga eu sikida pano 

23(ma rarua seara eu pae Tiberia umai paki m̃aladigi ki tokora waina eu gani 
bred asa ragi waina e dapasavasa dodom̃ataki sua): 

24nalakena tea wanogoe ragi waina taua ni naatam̃oli maga eu punusi naga 
Yesu e da doko tokoro wanogoe mau, go naga tea vasapiseikiana aneana maga 
eu da doko asa mau, nara ma eu pagi rarua maga, po umai paki Kapernaum, eu 
do laaga Yesu. 

25Go ragi waina eu pap̃ai a taleva kerua ni natasi, eu noa ki nia, eu naga, Rabbi, 
ku umai paki nea seve ragi? 

26Yesu e pasa dara ra po naga, Lomau, lomau, a noa ki mu, naga Ku da laaga au 
mau nalakena ku punusi navaivaiana maga, ma ku laaga au nalakena ku gani 
bred seara po puka asa. 

27Kuga ta p̃osiwosi mau raki navinaga waina e do sa puoli, ma kuga wosiwosi 
raki navinaga waina e doko pa pa paki namauriana waina e du mau du, waina 
naatam̃oli Natuna ega wo dua mu asa, nalakena nae wanogoe Tamana, Sup̃e, e 
pulusoki a. 

28Nalakena tea wanogoe eu noa ki nia, eu naga, Auga mari nasava, naga auga 
wosiwosi ki nawosiana maga ki Sup̃e? 

29Yesu e pasa dara po noa ki da, e naga, Tea waia e pei nawosiana ki Sup̃e, naga 
kuga saralomau tea waina nae e dip̃aki lua e umai. 

30Nalakena tea wanogoe eu noa ki nia, eu naga, Nigo ku mari nasava ega vei 
navaivaiana, naga auga vunusi a po saralomau navasaana anigo? Ku do 
p̃osiwosi ki nasava? 

31Tamagami maga eu gani manna masop̃alo; dapala waina e pei tea midiriana, 
naga E dua ra navinaga waina e pae nakoroatelagi umai naga euga kani a. 

32Nalakena tea wanogoe Yesu e noa ki da, e naga Lomau, lomau, a noa ki mu, 
naga E da pei Moses mau waina e dua mu navinaga waina e pae nakoroatelagi 
umai; ma Tamagu e dua mu navinaga lomau waina e pae nakoroatelagi umai. 

33Nalakena navinaga ki Sup̃e e pei tea waina e pae nakoroatelagi siwo umai, po 
dua maramana namauriana. 

34Nalakena tea wanogoe eu noa ki nia, en naga, Nawota, p̃a tua gami navinaga 
wanogoe sara ragi. 

35Yesu e noa ki da, e naga, Kinau a pei navinaga ni namauriana: tea waina e umai 
punusi au ega wo da pitolo mau, go tea waina e saralomau au ega wo da madou 
mau te ragi. 

36Ma a noa ki sua mu, naga ku po punusi au, go ku da saralomau au mau. 

37Tea mamau waina Tamagu e dua au asa ega wo umai punusi au, go tea waina 
e umai punusi au aga wo da nadi ki nia paki etaku mau. 

38Nalakena a pae nakoroatelagi siwo umai naga aga ta mari namasauana aginau 
mau, ma naga aga mari namasauana ki tea waina e dip̃aki lua au umai. 

39Go tea waia e pei namasauana ki tea waina e dip̃aki lua au umai, naga tea 
mamau waina e dua au asa aga wo da dape puoli ki te navatuna kakana mau, 
ma aga wo sike a ega wo duleana naaleatia edaku mau. 

40Nalakena tea waia e pei namasauana ki Tamagu, naga sara naata waina eu 
leopunusi Natuna, po saralomau asa, euga veani namauriana waina e du mau 
du; go kinau aga wo sike ra euga wo duleana naaleatia edaku mau. 

41Nalakena tea wanogoe navarapule maga ni Yudea eu dauruuru nalo kakana, 
nalakena e naga, Kinau a pei navinaga waina e pae nakoroatelagi siwo umai. 

42Go eu naga, Tea waia e da pei Yesu natu ni Yosef, waina nigida tu atae tamana 
go p̃ilana kite? Ekasana e noa ragi waia, A po pae nakoroatelagi siwo umai? 

43Yesu e pasa dara po noa ki da, e naga, Kuga ta dauruuru dum̃amu paki mu 
mau. 

44Te naata, Tamagu waina e dip̃aki lua au umai e pe ta puati a mau, e pe ta mari 
atae umai punusi au mau: go kinau aga wo sike a ega tuleana naaleatia edaku 
mau. 

45E pei tea midiriana profeta maga, e naga, Go euga wo mamau puti pei tea 
vasapiseikiana ki Sup̃e. Sara naata waina eu dogo ki Tamagu, po ataedogo, eu 
do umai punusi au. 

46E da pei naga te naata e punusi sua Tamagu mau, ma tea waina e m̃elu Sup̃e 
umai, nae e punusi sua Tamagu. 

47Lomau, lomau, a noa ki mu, naga Tea waina e saralomau e peani namauriana 
waina e du mau du. 

48Kinau a pei navinaga ni namauriana. 

49Tamamu maga eu gani manna masop̃alo, go teu mate. 

50Tea waia e pei navinaga waina e pae nakoroatelagi siwo umai, naga naatam̃oli 
euga kani seara kakana, po da mate mau. 

51Kinau a pei navinaga mauri waina e pae nakoroatelagi siwo umai: te naata e 
pe kani navinaga waia seara kakana, e pe wo mauri pa pa e pe tu mau du: ioro 
go navinaga waina aga wo magi namauriana ni maramana pitua ki nia e pei 
nap̃okasigu. 

52Nalakena tea wanogoe navarapule maga ni Yudea eu dum̃ada pululu ki da, eu 
naga, Naatam̃oli waia e mari atae dua gida nap̃okasina tuga kani a dapale sava? 

53Nalakena tea wanogoe Yesu e noa ki da, e naga, Lomau, lomau, a noa ki mu, 
naga Ku pe ta gani nap̃okasi ni naatam̃oli Natuna po da munu nadana mau, ku 
pe ta peani namauriana doko nap̃alaumu mau. 

54Tea waina e gani nap̃okasigu po munu nadagu e peani namauriana waina e 
du mau du; go kinau aga wo sike a ega tuleana naaleatia edaku mau. 

55Nalakena nap̃okasigu e pei navinaga kaniana lomau, go nadagu e pei noai 
munuana lomau. 

56Tea waina e gani nap̃okasigu po munu nadagu e doko au doko, go kinau a 
doko asa doko. 

57Dapala waina Tamagu waina e mauri e dip̃aki lua au umai, go kinau a mauri 
nalakena Tamagu, dapala nogoe tea waina e gani au, nae ma ega wo mauri 
nalakena kinau. 

58Tea waia e pei navinaga waina e pae nakoroatelagi siwo umai: e da dapala 
waina tamamu maga eu ganikani, po mate: tea waina e gani navinaga waia ega 
wo mauri pa pa ega tu mau du. 

59E noa tea maga wanogoe ekopu ni nasum̃a ni nasaisaiana ragi waina e do pasa 
piseiki Kapernaum. 

60Nalakena tea wanogoe tea vasapiseikiana aneana maga tea laapa kakada ragi 
waina eu dogo e, eu naga, Navasaana wanogoe e kasua; sei e mari atae dogo e? 

61Ma Yesu, waina e dum̃ana atae naga tea vasapiseikiana aneana maga eu 
dauruuru nalo ni tea wanogoe, e noa ki da, e naga, Tea wanogoe e mari mu ku 
dapilagona kite? 

62Mase ku pe leopunusi naatam̃oli Natuna e pe to sake paki tokora waina e doko 
asa sala vea? 

63Naatana e pei tea waina e pakamauri; nap̃okasi e da silae kiki ki nia mau: 
navasaana maga waina kinau a po noa ki mu ara eu pei naatana, go eu pei 
namauriana. 

64Ma te seara kakamu eu doko waina eu da saralomau mau. Nalakena Yesu e 
atae pae naatulakeana pa pa sei maga eu doko waina eu da saralomau mau, go 
sei e doko waina ega wo pitua ki nia. 

65Go e naga, Nalakena tea wanogoe a noa ki sua mu, naga te naata sikai, e pe ta 
pei tea vituakiana paki nia pae Tamagu mau, e pe ta mari atae umai punusi au 
mau. 

66Pae ragi wanogoe tea vasapiseikiana aneana maga tea laapa kakada eu liliu 
pano, po da moro surata sikoti a mau. 

67Nalakena tea wanogoe Yesu e noa ki tea rualima sikai tamate dua, e naga, 
Nimu ma ku masauna naga kuga vano kite? 

68Simon Petero e pasa dara e, e naga, Nawota, auga va punusi sei? Nigo ku peani 
navasaana maga ni namauriana waina e du mau du. 

69Go kinami au saralomau sua, go au atae sua naga nigo ku pei Tea Tapu ki Sup̃e. 

70Yesu e pasa dara ra, e naga, Kinau a da matadoa mu tea rualima sikai tamate 
dua, go sikai kakamu e pei diabolo sikai kite? 

71Ma e noa Yuda natu ni Simon Iskariote, nalakena nae e pei tea waina ega wo 
pitua ki nia, e pei sikai ni tea rualima sikai tamate dua. 

Yoane 7 

1Go edaku ki tea maga wanogoe, Yesu e surata Calilea: nalakena e da masauna 
mau naga ega surata Yudea, nalakena navarapule maga ni Yudea eu do laaga 
naga euga mari punue a. 

2Go nasaisaiana ki naka ni Yudea, nasaisaiana ni na‐mari‐tap̃aup̃au‐ana e pei 
m̃aladigi. 

3Nalakena tea wanogoe taina maga eu noa ki nia, eu naga, P̃a m̃elu dua ki tokora 
waia, go p̃a vaki Yudea pano, naga tea vasapiseikiana anigo maga ma euga 
vunusi nawosiana anigo maga waina ku do mari a. 

4Nalakena te naata sikai e da mari panako ki te navatuna mau, go nae e dum̃ana 
laaga naga ega toko lina. Ku pe to mari naleo maga waina, p̃a tum̃ama piseiki 
maramana ako. 

5Nalakena taina maga ma eu da saralomau asa mau. 

6Nalakena tea wanogoe Yesu e noa ki da e naga, Ragi aginau e ko da umai mau; 
ma ragi animu e doko p̃ia doko sara ragi. 

7Maramana e da mari atae pilosi mu mau; ma e do pilosi au, nalakena kinau a 
do noasokisoki nalo kakana naga nawosiana aneana maga eu sa. 

8Nimu kuga sake paki nasaisaiana pano: kinau aga ko da sake paki nasaisaiana 
waia pano mau; nalakena ragi aginau e ko da umai sua mau. 

9Go ragi waina e noa ki sua ra tea maga wanogoe, e ko doko Calilea doko. 

10Ma ragi waina taina maga eu sake sua paki nasaisaiana pano, ragi wanogoe 
nae ma e sake pano, e da pae lina mau, ma e dapala waina e pano panako pano. 

11Nalakena tea wanogoe navarapule maga ni Yudea eu laaga asa nasaisaiana, 
po naga, Nae e doko esava? 

12Go natauruuruana warua e doko m̃aleoputo ni taua maga ni naatam̃oli nalo 
kakana: te seara eu do naga, E pei naatam̃oli wia; ma tea p̃ota seara eu do naga, 
Ee, ma e do piragi sasap̃o ki taua ni naatam̃oli maga. 

13Ma te naata sikai e da pasa lina nalo kakana mau nalakena namatakuana paki 
navarapule maga ni Yudea. 

14Ma ragi waina e po pei m̃aleoputo ni nasaisaiana Yesu e sake paki nasum̃a 
tapu pano, po pasa piseiki. 

15Nalakena tea wanogoe navarapule maga ni Yudea eu maga, po naga, 
Naatam̃oli waia e atae namidiriana dapale sava, waina e da pei tea 
vasapiseikiana mau? 

16Nalakena tea wanogoe Yesu e pasa dara ra, po naga, Navasapiseikiana aginau 
e da pei tea aginau mau, ma e pei tea ki tea waina e dip̃aki lua au umai. 

17Te naata e pe masauna naga ega mari namasauana aneana, e pe wo atae nalo 
ni navasapiseikiana, e pe vei tea ki Sup̃e, kite kinau a pe tum̃agu pasa. 

18Tea waina e dum̃ana pasa e laaga nasamasamaana aneana: ma tea waina e 
laaga nasamasamaana ki tea waina e dip̃aki lua e umai, nae e pei lomau, go te 
namarinaleotageleana e da doko asa mau. 

19Moses e da dua mu nawotaeana kite, go sikai kakamu e da do mari 
nawotaeana mau? Ekasana ku laaga naga kuga mari punue au? 

20Taua ni naatam̃oli maga eu pasa dara, eu naga, Ku peani dimon sikai: sei e 
laaga naga ega mari punue ko? 

21Yesu e pasa dara po noa ki da, e naga, A mari nawosiana sikai, go ku maga 
puti. 

22Nalakena tea waia Moses e dua mu natovadaviviana (e da pei nalakena e pei 
tea ni Moses mau, ma e pei tea ni tamamu maga); go ku dovadavivi naatam̃oli 
sikai sabbath. 

23Naatam̃oli sikai e pe tape natovadaviviana sabbath, naga nawotaeana ki 
Moses ega ta pei tea tapiriana mau; ku kokona ki nau nalakena a mari naatam̃oli 
sikai e p̃ia sabbath kite? 

24Kuga ta pasa p̃otae pae tea vunusiana mau, ma kuga vasa p̃otae 
navasap̃otaeana leana. 

25Nalakena tea wanogoe tea ni Yerusalem maga seara kakada eu naga, Tea waia 
e da pei tea waina eu laaga naga euga mari punue a kite? 

26Go kuga leo, e pasa lina, go eu da noa ki nia te navatuna mau. Tea maraki maga 
eu atae lomau naga nae e pei Kristo kite? 

27Ma tu atae naatam̃oli waia tokora waina e pae asa umai: ma ragi waina Kristo 
ega wo umai, te naata sikai ega wo da atae tokora waina e pae asa umai. 

28Nalakena tea wanogoe Yesu e pioso roara ni nasum̃a tapu, ragi waina e do 
pasa piseiki, po naga, Ku atae au, go ku atae tokora waina a pae asa umai: go a 
da dum̃agu umai mau, ma tea waina e dip̃aki lua au umai e pei lomau, waina 
nimu ku da atae a mau. 

29Ma kinau a atae a, nalakena a m̃elu asa umai, go nae e dip̃aki lua au umai. 

30Nalakena tea wanogoe eu laaga naga euga vua soki a: go te naata sikai e da 
nadi ki nam̃elearuna asa mau, nalakena aura aneana e ko da umai mau. 

31Ma taua ni naatam̃oli maga tea laapa kakada eu saralomau asa; go eu naga, 
Ragi waina Kristo ega wo umai, ega wo mari navaivaiana laapa liu tea maga 
waina naatam̃oli waia e mari a kite? 

32Farisi maga eu dogo taua ni naatam̃oli maga eu do dauruuru tea maga 
wanogoe nalo kakana; go tea viri warua maga go Farisi maga eu dip̃aki lua 
tasiga maga naga euga vua soki a. 

33Nalakena tea wanogoe Yesu e naga, Ragi kiki aga ko sikoti mu doko, go aga 
wo pano punusi tea waina e dip̃aki lua au umai. 

34Kuga wo laaga au, go kuga wo da pap̃ai au mau: go tokora waina kinau aga 
toko asa, nimu ku da mari atae umai paki asa mau. 

35Nalakena tea wanogoe navarapule maga ni Yudea eu dum̃ada noa ki da, eu 
naga, Naatam̃oli waia e naga ega vaki esava, naga nigida tuga wo da pap̃ai a 
mau? E naga ega va punusi tea maga waina eu pei taperavera sari naka ni 
Hellas, po pasapiseiki naka ni Hellas kite? 

36Navasaana wanogoe waina e noae epei nasava, e naga, Kuga wo laaga au, go 
kuga wo da pap̃ai au mau: go tokora waina kinau aga toko asa, nimu ku da mari 
atae umai paki asa mau? 

37Go naaleatia edaku, tea warua ni nasaisaiana wanogoe, Yesu e lawodu po 
pioso, e naga, Te naata sikai e pe madou, ega umai punusi au po munu. 

38Tea waina e saralomau au, noai sara maga ni noai mauri euga wo sara dave 
nap̃alauna pano, ega tapala waina navasaana midiriana e noa e. 

39Ma e noa tea wanogoe nalo ni Naatana, waina tea maga waina eu saralomau 
asa euga wo dape a: nalakena Naatana e ko da doko mau; nalakena Yesu e ko 
da pei tea samasamaniana mau. 

40Nalakena tea wanogoe taua ni naatam̃oli maga seara kakada, ragi waina eu 
dogo navasaana maga wanogoe, eu naga, Tea waia e pei profeta waina lomau. 

41Tea p̃ota seara eu naga, Tea waia e pei Kristo. Ma te seara eu naga, Ee, Kristo 
e pae Calilea umai kite? 

42Navasaana midiriana e da noa naga Kristo e pei tea ni nawora ni David, po 
pae Bethlehem umai, natokoana kiki waina David e doko asa kite? 

43Nalakena tea wanogoe natap̃otaeana sikai e pakilina m̃aleoputo ni taua ni 
naatam̃oli maga nalakena nae. 

44Go te seara kakada eu masauna naga euga vua soki a; ma te naata sikai e da 
nadi ki nam̃elearuna maga asa mau. 

45Nalakena tea wanogoe tasiga maga wanogoe eu rumai punusi tea viri warua 
maga go Farisi maga; go nara eu noa ki da, eu naga, Ekasana ku da piragi a umai 
mau? 

46Tasiga maga wanogoe eu pasa dara, eu naga, Te naatam̃oli e da pasa dapalana 
te ragi mau. 

47Nalakena tea wanogoe Farisi maga eu pasa dara, eu naga, Nimu ma ku pei tea 
viragisasap̃okiana kite? 

48Tea maraki maga sikai kakada e saralomau asa kite? Kite Farisi maga sikai 
kakada? 

49Ma taua waia ni naatam̃oli maga waina eu da atae nawotaeana mau eu pei tea 
vasasakiana. 

50Nikodemo e noa ki da (nae waina e umai punusi a sala vea, e pei sikai kakada), 

51e naga, Nawotaeana anigida, e pe ta pea dogo ki naatam̃oli sikai, go e pe ta 
atae tea waina e do mari a mau, e pe vasa p̃otae a kite? 

52Eu pasa dara po noa ki nia, eu naga, Nigo ma ku pei tea ni Calilea kite? P̃a 
midoaki usiusi po punusi naga te profeta sikai e da pakilina m̃elu Calilea mau. 

53Go sara naatam̃oli eu sikasikai paki nasum̃a adeada pano: ma Yesu e paki tava 
ni Oliva pano. 

Yoane 8 

1Go e moro umai ragi ni namakotokotoana paki roara ni nasum̃a tapu, go narei 
mamau eu rumai punusi a; 

2go e dasake, po pasa pisei ki da. 

3Go tea midiri maga go Farisi maga eu piragi nagoroi sikai umai waina e pei tea 
vuasokiana nalakena namaripeleana; go eu lawo ki nia m̃aleoputo, po noa ki 
nia, eu naga, 

4Tea vasapiseiki, nagoroi waia e pei tea vuasokiana ragi waina e maripele, ragi 
kakana. 

5Go Moses e dip̃aki gami nawotaeana naga auga nadi tea tapala nogoe maga ki 
vatu: ma nigo ku noa nasava nalo kakana? 

6Go eu noa tea wanogoe, eu mari dogo e, naga euga veani tea waina euga vasa 
dip̃a e asa. Ma Yesu e kolo pakitano, po midiri natano ki nakinina. 

7Ma ragi waina eu do pusuusu paki nia, e dara sake po noa ki da, e naga, Tea 
waina e dika namarinaleosaana m̃aleoputo kakamu ega vea nadi a ki vatu sikai. 

8Go e moro kolo pakitano, po midiri natano ki nakinina. 

9Go ragi waina eu dogo e, eu sikasikai dave pano, eu atulake pae tea matua maga 
pa pa paki tea edaku maga: go Yesu e pei tea toropusiana e sikina doko, go 
nagoroi wanogoe e do lawodu m̃aleoputo. 

10Go Yesu e dara sake, po noa ki nia, e naga, Koroi, nara wai? Te naata e da 
dip̃akotovi ko mau kite? Go e naga, Ee, Nawota. 

11Go Yesu e noa ki nia, e naga, Go kinau ma a da dip̃akotovi ko mau: p̃a vano, go 
p̃a ta moro mari naleo sa mau pae ragi waia pa pa. 

12Nalakena tea wanogoe Yesu e moro pasa ki da, e naga, Kinau a pei namarama 
ni maramana: tea waina e do dausi au ega wo da surata namaligo mau, ma ega 
wo peani namarama ni namauriana. 

13Nalakena tea wanogoe Farisi maga eu noa ki nia, eu naga, Nigo ku dum̃am̃a 
noasokisoki nalo kakam̃a; nanoasokisokiana anigo e da pei lomau mau. 

14Yesu e pasa dara po noa ki da, e naga, Kinau a pe tum̃agu noasokisoki nalo 
kakagu, ma nanoasokisokiana aginau e pe vei lomau; nalakena a atae tokora 
waina a pae asa umai, go tokora waina aga vaki asa pano; ma nimu ku da atae 
tokora waina a pae asa umai mau, kite tokora waina aga vaki asa pano. 

15Nimu ku do pasa potae pae nap̃okasi; kinau a da pasa p̃otae te naata sikai 
mau. 

16Go kinau a pe vasap̃otae, navasap̃otaeana aginau e pe vei lomau; nalakena a 
da sikigu doko mau, ma kinau go Tamagu waina e dip̃aki lua au umai. 

17Go e pei tea midiriana nawotaeana animu, naga nanoasokisokiana ki 
naatam̃oli dua e pei lomau. 

18Kinau a pei tea waina a do dum̃agu noasokisoki nalo kakagu, go Tamagu 
waina e dip̃aki lua au umai e do noasokisoki nalo kakagu. 

19Nalakena tea wanogoe eu noa ki nia, eu naga, Tamam̃a e doko esava? Yesu e 
pasa dara, e naga, Ku da atae au mau, go ku da atae Tamagu mau: ku pe atae au, 
ku pe moro atae Tamagu. 

20E pasa navasaana maga wanogoe em̃ago ni m̃ane tauakiana, ragi waina e do 
pasa piseiki roara ni nasum̃a tapu: go te naata sikai e da pua soki a mau; 
nalakena aura aneana e ko da umai mau. 

21Nalakena tea wanogoe e moro noa ki da, e naga, Kinau aga vano, go kuga wo 
laaga au, go kuga wo mate namarinaleosaana animu: tokora waina kinau aga 
vaki asa pano, nimu ku da mari atae umai paki asa mau. 

22Nalakena tea wanogoe navarapule maga ni Yudea eu naga, Ega wo dum̃ana 
mari punue a kite, nalakena e naga, Tokora waina kinau aga vaki asa pano, nimu 
ku da mari atae umai paki asa mau? 

23Go e noa ki da, e naga, Nimu ku pei tea ni etano; kinau a pei tea ni elagi: nimu 
ku pei tea ni maramana waia; kinau a da pei tea ni maramana waia mau. 

24Nalakena tea wanogoe a noa ki mu, naga kuga wo mate namarinaleosaana 
animu maga: nalakena ku pe ta saralomau mau naga kinau a pei nae, kuga wo 
mate namarinaleosaana animu maga. 

25Nalakena tea wanogoe eu noa ki nia, eu naga, Nigo ku pei sei? Yesu e noa ki 
da, e naga, Tea sikai maau waina a do noa ki mu asa. 

26A peani naleo laapa waina aga vasa ara po pasa p̃otae ara nalo kakamu: ma 
tea waina e dip̃aki lua au umai e pei lomau: go naleo maga waina kinau a dogo 
ra kiana, naleo maga wanogoe a do pasa ara paki maramana. 

27Eu da midoaki atae mau naga e do noa ki da Tamana. 

28Nalakena tea wanogoe Yesu e noa ki da, e naga, Ragi waina kuga wo sike sua 
naatam̃oli Natuna ega vakilagi, ragi wanogoe kuga wo atae naga kinau a pei nae, 
go naga a da dum̃agu mari te navatuna mau, ma dapala waina Tamagu e 
pasapiseiki nau, a do pasa naleo maga wanogoe. 

29Go tea waina e dip̃aki lua au umai e sikoti au doko; e da doropusi au a sikigu 
doko mau; nalakena kinau a do mari sara ragi tea maga waina nae e do midoaki 
m̃ata ki da. 

30Ragi waina e do pasa tea maga wanogoe tea laapa eu saralomau asa. 

31Nalakena tea wanogoe Yesu e noa ki navarapule maga ni Yudea waina eu 
saralomau navasaana aneana, e naga, Nimu ku pe toko navasaana aginau doko, 
ku pe vei tea vasapiseikiana aginau maga lomau; 

32go kuga wo atae nalomauana, go nalomauana ega wo peresi mu kuga tum̃amu 
doko. 

33Eu pasa dara paki nia, eu naga, Au pei nawora ni Abraham, go au ko da pei 
naviti maga ki te naata sikai te ragi sikai mau: ekasana nigo ku naga, Kuga wo 
pei tea mariana kuga vei tea veresiana kuga tum̃amu doko? 

34Yesu e pasadara ra, e naga, Lomau, lomau, a noa ki mu, naga Sara naata waina 
eu do mari naleo sa eu pei naviti ni namarinaleosaana. 

35Go naviti e da doko nasum̃a doko pa pa e du mau du mau: natuna e doko asa 
doko pa pa e du mau du. 

36Nalakena tea wanogoe Natuna e pe veresi mu ku pe tum̃amu doko, ku pe vei 
tea veresiana ku pe tum̃amu doko lomau. 

37A atae naga ku pei nawora ni Abraham; ma ku do laaga naga kuga mari punue 
au, nalakena navasaana aginau e da disu nap̃alau mu mau. 

38Kinau a do pasa tea maga waina a punusi a sikoti Tamagu: go nimu ku do mari 
tea maga waina ku dogo e ki tamamu. 

39Eu pasa dara po noa ki nia, eu naga, Tamagami e pei Abraham. Yesu e noa ki 
da, e naga, Ku pe vei Abraham natuna maga, ku pe mari nawosiana maga ki 
Abraham. 

40Ma ragi waia ku laaga naga kuga mari punue au, naatam̃oli sikai waina a po 
pasa ki mu nalomauana, waina a dogo e ki Sup̃e: Abraham e da mari tea 
wanogoe mau. 

41Nimu ku do mari nawosiana maga ki tamamu. Eu noa ki nia, eu naga, Kinami 
au da pakilina m̃elu namaripeleana mau; au peani tamagami sikai maau, Sup̃e. 

42Yesu e noa ki da, e naga, Sup̃e e pe vei tamamu, ku pe dodomi au: nalakena 
kinau a m̃elu Sup̃e po umai; nalakena a da dum̃agu umai mau, ma nae e dip̃aki 
lua au umai. 

43Ekasana ku da midoaki atae navasaana aginau mau? Nalakena ku da mari atae 
dogo navasaana aginau mau. 

44Nimu ku pei tea ni tamamu diabolo, go namasauana sa maga ki tamamu ku 
masauna naga kuga mari a. Nae e pei tea mari punue pae naatulakeana pa pa, 
go e da lawodu nalomauana mau, nalakena nalomauana e da doko asa mau. 
Ragi waina e pasa nasorosoroana, e pasa tea ni tea aneana maga: nalakena e pei 
tea sorosoro, go tamada. 

45Ma nalakena kinau a do noa nalomauana ku da saralomau navasaana aginau 
mau. 

46Sei kakamu e pasap̃ai au nalo ni namarinaleosaana? A pe noa nalomauana 
ekasana nimu ku da saralomau navasaana aginau mau? 

47Tea waina e pei tea ni Sup̃e e do dogo navasaana maga ki Sup̃e: nalakena tea 
wanogoe nimu ku da dogo e mau, nalakena ku da pei tea ni Sup̃e mau. 

48Navarapule maga ni Yudea eu pasa dara po noa ki nia, eu naga, Kinami au da 
noa p̃ia naga nigo ku pei naatam̃oli ni Samaria sikai, po peani dimon sikai kite? 

49Yesu e pasa dara, e naga, Kinau a da peani dimon sikai mau; ma a do 
dodomadagani Tamagu, go nimu ku do dododao au. 

50Ma kinau a da laaga nasamasamaana aginau mau: sikai e doko waina e do 
laaga po do pasa p̃otae. 

51Lomau, lomau, a noa ki mu, naga Te naata sikai e pe rogo paratiki navasaana 
aginau, ega wo da punusi namateana mau pa pa ega tu mau du. 

52Navarapule maga ni Yudea eu noa ki nia, eu naga, Ragi waia au po atae naga 
ku peani dimon sikai. Abraham e mate, go profeta maga; go nigo ku naga, Te 
naata sikai e pe rogo paratiki navasaana aginau, e pe wo da kati dogo 
namateana mau pa pa e pe tu mau du. 

53Nigo ku p̃arua liu tamagami Abraham, waina e mate kite? Go profeta maga eu 
mate: ku dum̃am̃a mari ko ku pei sei? 

54Yesu e pasa dara, e naga, Kinau a pe tum̃agu samasamani au, nasamasamaana 
aginau e pe ta pei te navatuna mau: Tamagu e pei tea waina e do samasamani 
au; waina nimu ku noa naga e pei Sup̃e animu; 

55go ku da atae a mau: ma kinau a atae a; go a pe noa naga a da atae a mau, a pe 
wo pei tea sorosoro sikai dakiusi mu: ma a atae a, go a do dogo parati ki 
navasaana aneana. 

56Tamamu Abraham e sokamidi naga ega vunusi naaleatia aginau; go e punusi 
a po laelaea. 

57Nalakena tea wanogoe navarapule maga ni Yudea eu noa ki nia, eu naga, Ku 
ko da peani natau rualima lima mau, go ku punusi Abraham kite? 

58Yesu e noa ki da, e naga, Lomau, lomau, a noa ki mu, naga Ragi waina Abraham 
e ko da pakilina mau, kinau a doko. 

59Nalakena tea wanogoe eu dape dakati vatu maga naga euga nadi a asa: ma 
Yesu e dum̃ana dasuru ki nia, po dave m̃elu dua ki nasum̃a tapu pano. 

Yoane 9 

1Go ragi waina e do liu pano, e punusi naatam̃oli kesa sikai waina e kesa 
pakilina. 

2Go tea vasapiseikiana aneana maga eu pusuusu paki nia, eu naga, Rabbi, sei e 
mari naleo sa, naatam̃oli waia, kite tamana go p̃ilana, naga e kesa pakilina? 

3Yesu e pasa dara, e naga, Naatam̃oli waia e da mari naleo sa mau, go tamana 
go p̃ilana ero da mari naleo sa mau: ma e dapalana naga nawosiana maga ki 
Sup̃e euga vei tea mariana euga toko lina asa. 

4E one gida one naga tuga wosiwosi ki nawosiana maga ki tea waina e dip̃aki 
lua au umai, ragi waina e ko pei aleati: p̃ogi e do umai, waina te naata sikai e da 
mari atae p̃osiwosi asa mau. 

5Ragi waina a doko maramana, a pei namarama ni maramana. 

6Ragi waina e noa sua tea wanogoe, e daniu natano, po mari nalepa ki 
nataniuana, po puluti namatana maga ki nalepa, 

7po noa ki nia, e naga, P̃a vano, p̃a sarue namatam̃a lukunoai‐ava ni Siloam 
(waina e pei tea vasadoaana e pei, Tea Tip̃akiluaana). Nalakena tea wanogoe e 
pano, po sarue namatana po leosai umai. 

8Nalakena tea wanogoe tea ni m̃aladigi maga, go tea maga waina eu punusi a 
sala vea, naga e pei tea tatago sikai, eu naga, Naatam̃oli waia e da pei tea waina 
e do natano po datago kite? 

9Tea p̃ota seara eu naga, E pei nae: tea p̃ota seara eu naga, Ee, ma e dakiusi a. 

10Nae e naga, Kinau a pei nae. Nalakena tea wanogoe eu noa ki nia, eu naga, 
Namatam̃a maga ero pei tea wolagatiana dapale sava? 

11Nae e pasa dara, e naga, Naatam̃oli waina e pei tea sosoana ki Yesu a mari 
nalepa, po puluti namatagu maga, po noa ki nau, e naga, P̃a vaki Siloam pano, 
po sarue namatam̃a: nalakena tea wanogoe a pano po sarue namatagu, go a 
leosai. 

12Go eu noa ki nia, eu naga, Nae e doko esava.? E naga, A da atae a mau. 

13Eu piragi tea waina e kesa sala vea umai punusi Farisi maga. 

14Go e pei sabbath naaleatia waina Yesu e mari nalepa asa, po p̃olagati 
namatana maga. 

15Nalakena tea wanogoe Farisi maga ma eu moro pusuusu paki nia ki e leosai 
dapale sava? Go e noa ki da, e naga, E doropusi nalepa doko namatagu maga, go 
a sarue namatagu, go a leosai. 

16Nalakena tea wanogoe Farisi maga seara kakada eu naga, Naatam̃oli waia e 
da m̃elu Sup̃e umai mau, nalakena e da dapugoro sabbath mau. Ma tea p̃ota 
seara eu naga, Naatam̃oli waina e pei tea mari naleo sa e mari atae mari 
navaivaiana maga dapalana dapale sava? Go natap̃otaeana sikai e doko 
m̃aleoputo kakada. 

17Nalakena tea wanogoe eu noa ki tea kesa eu naga, Nigo ku noa nasava nalo 
kakana, waina e p̃olagati namatam̃a maga? Go e naga, E pei profeta sikai. 

18Nalakena tea wanogoe navarapule maga ni Yudea eu da saralomau nalo 
kakana mau, naga e pei tea kesa, po leo sai, pa pa eu soso tama ni go p̃ila ni tea 
waina e po leo sai, po pusuusu paki da, 

19po naga, Tea waia e pei natumu, waina nimu koro noa naga e kesa pakilina 
kite? Go e leo sai ragi waia dapale sava? 

20Tamana go p̃ilana ero pasa dara po naga, Aro atae naga tea waia e pei 
natugami, go naga e kesa pakilina: 

21ma dapale sava e leo sai ragi waia, aro da atae a mau: kite sei e p̃olagati 
namatana maga, kinami aro da atae a mau: kuga vusuusu paki nia; e pei tea 
matua; nae ega wo dum̃ana pasa nalo kakana. 

22Tamana go p̃ilana ero noa dapala nogoe, nalakena ero matau ki navarapule 
maga ni Yudea: nalakena navarapule maga ni Yudea eu saisai ki sua navasaana, 
naga te naata sikai e pe noa sai naga nae e pei Kristo, ega vei tea mariana ega 
toko etaku ni nasum̃a ni nasaisaiana. 

23Nalakena tea wanogoe tamana go p̃ilana ero naga, E pei tea matua; kuga 
vusuusu paki nia. 

24Nalakena tea wanogoe, eu soso sala kerua naatam̃oli waina e pei tea kesa, po 
noa ki nia, eu naga, P̃a tua Sup̃e nasamasamaana: kinami au atae naga naatam̃oli 
waia e pei tea mari naleo sa. 

25Nalakena tea wanogoe nae e pasa dara, e naga, E pe vei tea mari naleo sa, a da 
atae a mau: a atae tea sikai maau, naga a pei tea kesa, po leosai ragi waia. 

26Nalakena tea wanogoe eu noa ki nia, eu naga, E manigo mari nasava? E 
p̃olagati namatam̃a maga dapale sava? 

27E pasa dara ra, e naga, A noa ki sua mu asa, go ku da dogo mau: ekasana ku 
masauna naga kuga moro dogo e? Nimu ma ku masauna naga kuga vei tea 
vasapiseikiana aneana maga kite? 

28Go eu suori a, po naga, Nigo ku pei tea vasapiseikiana aneana: ma kinami au 
pei tea vasapiseikiana maga ki Moses. 

29Kinami au atae naga Sup̃e e pasa ki Moses: ma naatam̃oli waia au da atae 
tokora waina e pae asa umai mau. 

30Naatam̃oli wanogoe e pasa dara po noa ki da, e naga, Tea waia e pei tea ni 
namagaana, naga nimu ku da atae tokora waina e pae asa umai mau, go e 
p̃olagati namatagu maga. 

31Tu atae naga Sup̃e e da dogo tea mari naleo sa maga mau: ma te naata sikai e 
pe vei tea lotu ki Sup̃e, po do mari namasauana aneana, e pe rogo naata 
wanogoe. 

32Pae ragi vea ni maramana pa pa e da pei tea rogoana mau naga te naata sikai 
e p̃olagati namata maga ni tea waina e kesa pakilina. 

33Naatam̃oli waia e pe ta m̃elu Sup̃e umai mau, e pe ta mari atae mari te 
navatuna mau. 

34Eu pasa dara po noa ki nia, eu naga, Nigo ku pei tea mari naleo sa usuraki 
pakilina, go nigo ku pasa piseiki gami kite? Go eu nadi ki nia paki etaku. 

35Yesu e dogo naga eu nadi ki nia paki etaku; go e pap̃ai a, po noa ki nia, e naga, 
Nigo ku saralomau Sup̃e Natuna kite? 

36Nae e pasa dara po naga, Go e pei sei, Nawota, naga aga saralomau asa? 

37Yesu e noa ki nia, e naga, Ku po punusi a, go tea waina e do pasa sikoti ko e 
pei nae. 

38Go e naga, A saralomau, Nawota. 

39Go e lotu ki nia. Go Yesu e naga, Kinau a umai paki maramana waia raki 
navasap̃otaeana, naga tea maga waina eu da leo sai mau euga leo sai; go naga 
tea maga waina eu leo sai euga vei tea mariana euga kesa. 

40Farisi maga seara kakada waina eu sikoti a doko, eu dogo tea maga wanogoe, 
go eu noa ki nia, eu naga, Kinami ma au kesa kite? 

41Yesu e noa ki da, e naga, Ku pe kesa, ku pe ta peani namarinaleosaana mau: 
ma ragi waia ku naga, Au leo sai: namarinaleosaana animu e doko. 

Yoane 10 

1Lomau, lomau, a noa ki mu, naga Tea waina e da sili pae namata paki loga ni 
shiip mau, ma e pagi pae tokora p̃ota sikai, nae e pei tea vanako go tea tape 
pavakoto. 

2Ma tea waina e sili paki asa pae namata, e pei tea leo paratiki shiip. 

3Go tea waina e doko raki namata e maneana p̃olagati; go shiip eu dogo 
nadaleona: go e soso shiip aneana pae nagisada, po piragi ra paki etaku pano. 

4Ragi waina e dip̃aki sua puti tea aneana maga paki etaku, e surata pea ki da, go 
shiip eu dausi a: nalakena eu atae nadaleona. 

5Go euga wo da dausi tea p̃ota sikai mau, ma euga wo sava dua ki nia pano: 
nalakena eu da atae nadaleo ni tea p̃ota maga mau. 

6Naluluakia wanogoe Yesu e noa ki da asa: ma nara eu da midoaki atae tea maga 
waina e pasa ki da ara mau. 

7Nalakena tea wanogoe Yesu e moro noa ki da, e naga, Lomau, lomau, a noa ki 
mu, naga Kinau a pei namata ki shiip. 

8Tea maga mamau puti waina eu rumai pea ki nau eu pei tea vanako maga go 
tea tape pavakoto maga: ma shiip eu da dogo ra mau. 

9Kinau a pei namata: te naata e pe vae au paki loga, e pe wo pei tea 
mautipauriana go e pe wo paki loga go e pe wo paki etaku, go e pe wo pap̃ai 
nakaniana. 

10Tea vanako e umai naga ega vanako, go naga ega mari punue, go naga ega 
mari puoli: kinau a umai naga euga veani namauriana, go naga euga veani p̃arua 
ki nia. 

11Kinau a pei tea leo paratiki wia ni shiip: tea leo paratiki wia ni shiip e magi 
shiip doropusi namauriana aneana. 

12Tea waina e pei tea vasadapuiana, go e da pei tea leo paratiki shiip mau, waina 
shiip eu da pei tea aneana mau, e leopunusi wulf e umai, go e doropusi shiip eu 
doko, po sava pano, go wulf e katilua ra po daperavera ki da: 

13e sava pano nalakena e pei tea vasadapuiana sikai, po da midoa ki parati ki 
shiip mau. 

14Kinau a pei tea leo paratiki wia ni shiip; go a atae tea aginau maga, go tea 
aginau maga eu atae au, dapala waina Tamagu e atae au, 

15go kinau a atae Tamagu; go a magi shiip doropusi namauriana aginau. 

16Go a peani shiip p̃ota, waina eu da pei tea ni loga waia mau: nara ma e one au 
one naga aga viragi ra, go euga wo dogo nadaleogu, go euga wo pei tea mariana 
euga vei navata sikai maau, tea leo paratiki sikai maau ni shiip. 

17Nalakena tea wanogoe Tamagu e dodomi au, nalakena e doropusi 
namauriana aginau, naga ega moro dape a. 

18Te naata sikai e da dape lua e kiagu mau, ma a dum̃agu doropusi a. A peani 
naveinawotaana naga aga toropusi a, go a peani naveinawotaana naga aga 
moro dape a. Natip̃akiana wanogoe a dape a ki Tamagu. 

19Natap̃otaeana sikai e moro pakilina m̃aleoputo ni navarapule maga ni Yudea 
nalakena navasaana maga wanogoe. 

20Go tea laapa kakada eu naga, E peani dimon sikai, po daratara; ekasana ku 
dogo e? 

21Tea p̃ota seara eu naga, Tea maga wanogoe eu da pei navasaana maga ki tea 
waina dimon sikai e doko asa mau. Dimon sikai e mari atae p̃olagati namata ni 
tea kesa maga kite? 

22Go nasaisaiana ni naveakotokotomauana e doko Yerusalem: e pei ragi ni 
namaladiana; 

23go Yesu e do surata roara ni nasum̃a tapu, ekopu ni natara‐taup̃a ki Solomon. 

24Nalakena tea wanogoe navarapule maga ni Yudea eu rumai dalivirigoro e, po 
noa ki nia, eu naga, Ku mari gami au midoaki putuaki pa pa paki seve ragi? Nigo 
ku pe vei Kristo, p̃a noa ki gami asa lina. 

25Yesu e pasa dara ra, e naga, A noa ki sua mu asa, go ku da saralomau mau: 
nawosiana maga waina kinau a do mari a pae nagisa ni Tamagu, nara eu do noa 
sokisoki nalo kakagu. 

26Ma nimu ku da saralomau mau, nalakena ku da pei shiip aginau seara kakada 
mau. 

27Shiip aginau eu dogo nadaleogu, go kinau a atae ra, go eu dausi au: 

28go kinau a dua ra namauriana waina e du mau du; go euga wo da mate puoli 
mau pa pa ega tu mau du, go te naata sikai ega wo da pua lua ra m̃elu dua ki 
nam̃elearugu mau. 

29Tamagu, waina e dua au ara, e p̃arua liu tea maga mamau puti; go te naata 
sikai e da mari atae pua lua ra m̃elu dua ki nam̃elearu ni Tamagu mau. 

30Kinau go Tamagu aro pei tea sikai maau. 

31Navarapule maga ni Yudea eu moro dape dakati vatu maga naga euga nadi a. 

32Yesu e pasa dara ra, e naga, A piseiki mu nawosiana wia laapa waina eu m̃elu 
Tamagu umai; ku nadi au ki vatu nalakena nawosiana maga wanogoe seve tea 
kakada? 

33Navarapule maga ni Yudea eu pasa dara e, eu naga, Au da nadi ko ki vatu 
nalakena nawosiana wia sikai mau, ma au nadi ko nalakena navasasakiana; go 
nalakena nigo, waina ku pei naatam̃oli sikai, ku dum̃am̃a mari ko ku pei Sup̃e. 

34Yesu e pasa dara ra, e naga, E da pei tea midiriana nawotaeana animu, naga 
Kinau a naga, Ku pei sup̃e maga, kite? 

35E pe noa naga nara waina navasaana ki Sup̃e e umai paki da eu pei sup̃e maga 
(go navasaana midiriana e da mari atae pei tea veresiana mau), 

36nimu ku noa nalo ni tea waina Tamana e dapugoro e po dip̃aki lua e umai paki 
maramana, Ku pasasaki; nalakena a naga, A pei Sup̃e Natuna, kite? 

37A pe ta mari nawosiana maga ki Tamagu mau, kuga ta saralomau navasaana 
aginau mau. 

38Ma a pe mari ra, go ku pe ta saralomau navasaana aginau mau, kuga 
saralomau nawosiana maga naga kuga atae po midoaki atae naga Tamagu e 
doko au, go kinau a doko Tamagu. 

39Eu moro laaga naga euga vua soki a: go e dave pa dua ki nam̃elearuda pano. 

40Go e moro paki taleva kerua ni Yordan pano paki tokora waina Yoane e pea 
do bapetiso asa; go e doko tokora wanogoe doko. 

41Go tea laapa eu rumai punusi a; go eu naga, Yoane e da mari te navaivaiana 
sikai mau: ma naleo maga mamau puti waina Yoane e noa ra nalo ni naatam̃oli 
waia eu pei lomau. 

42Go tea laapa eu saralomau asa tokora wanogoe. 

Yoane 11 

1Go naatam̃oli sikai e sasana, Lasaro ni Bethania, ni natokoana kiki ki Maria go 
ki taina Martha. 

2Go e pei Maria waina e puvurai ki Nawota ki naroro lolo, po kasi nam̃elena 
maga ki naloluna, waina gorena Lasaro e sasana. 

3Nalakena tea wanogoe gorena maga ero dip̃aki lua pa punusi a, po naga, 
Nawota, p̃a leo, tea waina ku dodomi a e sasana. 

4Ma ragi waina Yesu e dogo e, e naga, Nasasanaana waia e da paki namateana 
mau, ma e pakilina nalakena nasamasamaana ki Sup̃e, naga Sup̃e natuna ega vei 
tea samasamaniana asa. 

5Go Yesu e dodomi Martha, go taina, go Lasaro. 

6Nalakena tea wanogoe ragi waina e dogo naga e sasana ragi wanogoe e doko 
tokora waina e doko asa naaleatia dua. 

7Ma edaku ki tea wanogoe e noa ki tea vasapiseikiana maga, e naga, Tuga moro 
paki Yudea pano. 

8Tea vasapiseikiana maga eu noa ki nia, eu naga, Rabbi, ragi waia navarapule 
maga ni Yudea eu do laaga naga euga nadi ko ki vatu; go ku naga p̃a moro paki 
tokora wanogoe kite? 

9Yesu e pasa dara, e naga, Aura maga ni naaleatia sikai eu da pei rualima sikai 
tamate dua kite? Te naata sikai e pe surata aleati, e pe ta dapilagona mau, 
nalakena e punusi namarama ni maramana waia. 

10Ma te naata sikai e pe surata p̃ogi, e pe tapilagona, nalakena namarama e da 
doko asa mau. 

11E noa tea maga wanogoe: go edaku ki tea wanogoe e noa ki da, e naga, Tagida 
ri Lasaro e maturu; ma aga vano naga aga pulevule a. 

12Nalakena tea wanogoe tea vasapiseikiana maga eu noa ki nia, eu naga, 
Nawota, e pe maturu, ega wo mauri. 

13Ma Yesu e noa e nalo ni namateana aneana: ma nara eu midoaki nia naga e 
noa e nalo ni namaromaroana ni namaturuana. 

14Nalakena tea wanogoe ragi wanogoe Yesu e noa ki da lina, e naga, Lasaro e 
mate. 

15Go a laelaea nalakena nimu naga a da doko tokora wanogoe mau, naga kuga 
saralomau; ma tuga va punusi a. 

16Nalakena tea wanogoe Toma, waina e pei tea sosoana ki Didimo, e noa ki tea 
maga waina eu mamau pei tea vasapiseikiana maga, e naga, Nigida ma tuga 
vano, naga tuga mate sikoti a. 

17Nalakena tea wanogoe ragi waina Yesu e umai e pap̃ai naga e one sua matigo 
naaleatia pati. 

18Go Bethania e pei m̃aladigi ki Yerusalem, namalopa kakada e m̃aladigi pei 
maile dua; 

19go navarapule maga ni Yudea tea laapa kakada eu rumai punusi Martha go 
Maria, naga euga vasapakavakale ra nalo ni goreda. 

20Nalakena tea wanogoe Martha, ragi waina e dogo naga Yesu e do umai, e pa 
sua e; ma Maria e doko dorogo ekopu ni nasum̃a. 

21Nalakena tea wanogoe Martha e noa ki Yesu, e naga, Nawota, ku pe toko nea, 
goregu te pe ta mate mau. 

22Go ragi waia a atae naga tea waina p̃a wo datagovi Sup̃e asa, Sup̃e ega wo dua 
ko asa. 

23Yesu e noa ki nia, e naga, Gorem̃a ega wo moro duleana. 

24Martha e noa ki nia, e naga, A atae naga ega wo moro duleana ragi ni 
namoroduleanaana naaleatia edaku mau. 

25Yesu e noa ki nia, e naga, Kinau a pei namoroduleanaana, go namauriana: tea 
waina e saralomau au, e pe mate, ma ega wo mauri: 

26go sara naata waina eu mauri doko po saralomau au euga wo da mate mau pa 
pa ega tu mau du. Ku saralomau tea wanogoe kite? 

27E noa ki nia, e naga, Ioro, Nawota: kinau a saralomau sua naga nigo ku pei 
Kristo, Sup̃e Natuna, waina ega umai paki maramana. 

28Go ragi waina e noa sua tea wanogoe, e pano, po soso panako ki taina Maria, 
e naga, Tea Vasapiseiki e po umai, go e soso ko. 

29Go nae, ragi waina e dogo e, e duleana m̃araverave, po pano punusi a. 

30(Go Yesu e ko da umai paki natokoana kiki wanogoe mau, ma e ko doko tokora 
waina Martha e sua e asa.) 

31Nalakena tea wanogoe navarapule maga ni Yudea waina eu sikoti a doko 
ekopu ni nasum̃a, po do pasapakavakale a, ragi waina eu punusi Maria, naga e 
duleana m̃araverave po dave pano, eu dausi a, eu midoa ki nia naga e naga ega 
vaki matigo pano, naga ega tagi tokora wanogoe. 

32Nalakena tea wanogoe Maria, ragi waina e umai paki tokora waina Yesu e 
doko asa, po punusi a, e dowo pisari nam̃elena maga, po noa ki nia, e naga, 
Nawota, ku pe toko nea, goregu te pe ta mate mau. 

33Nalakena tea wanogoe ragi waina Yesu e punusi a e dagi, go navarapule maga 
ni Yudea waina eu sikoti a umai eu dagi, e uru ki namidoakisakiana pae naatana, 
po dum̃ana durua ki nia, 

34po naga, Ku doropusi a e one esava? Eu noa ki nia, eu naga, Nawota, p̃a umai 
po punusi. 

35Yesu e kai. 

36Nalakena tea wanogoe navarapule maga ni Yudea eu naga, Kuga leo, e dodomi 
p̃arua ki nia pa! 

37Ma te seara kakada eu naga, Naatam̃oli waia, waina e p̃olagati namata ni tea 
waina e kesa, e da mariatae mari naga naatam̃oli waia ma ega ta mate mau kite? 

38Nalakena tea wanogoe Yesu e moro uru ki namidoakisakiana nap̃alauna po 
umai paki matigo. Go e pei valea sikai, go vatu sikai e ovi asa. 

39Yesu e naga, Kuga tape lua vatu. Martha, gore ni tea waina e mate, e noa ki nia, 
e naga, Nawota, ragi waia te p̃oa: nalakena e doko naaleatia pati. 

40Yesu e noa ki nia, e naga, A da noa ki‐go, naga, ku pe saralomau, ku pe vunusi 
nasamasamaana ki Sup̃e kite? 

41Nalakena tea wanogoe eu dape lua vatu. Go Yesu e leo sake, po naga, Mama, a 
pasadodom̃ata ki‐go nalakena ku dogo au. 

42Go kinau a atae naga ku dogo au sara ragi: ma a noa e nalakena taua ni 
naatam̃oli maga waina eu lawodu daliviri, naga euga saralomau naga nigo ku 
dip̃aki lua au umai. 

43Go ragi waina e noa sua tea wanogoe, e pioso ki nadaleo kasua sikai, e naga, 
Lasaro, p̃a tave umai. 

44Go tea waina e mate e dave umai, e pei tea vivisiana nam̃elena go 
nam̃elearuna maga ki namasia maga ni nakulukulu; go naraena e pei tea 
kalutigoroana ki tea kasitoro sikai. Yesu e noa ki da, e naga, Kuga veresi a, po 
doro e naga ega vano. 

45Nalakena tea wanogoe navarapule maga ni Yudea tea laapa kakada, waina eu 
rumai punusi Maria po punusi tea waina e mari a, eu saralomau asa. 

46Ma seara kakada eu pano punusi Farisi maga, po noa ki da tea maga waina 
Yesu e mari a. 

47Nalakena tea wanogoe tea viri warua maga go Farisi maga eu piragi saisai ki 
nasaisaiana ni navasap̃otaeana sikai, po naga, Tu mari nasava? Nalakena 
naatam̃oli waia e do mari navaivaiana laapa. 

48Tu pe toroe epe tapalana doko, naatam̃oli maga mamau puti euga wo 
saralomau asa: go naka ni Roma eu pe wo umai po dape lua tokora anigida go 
nalauna anigida. 

49Ma tea sikai kakada, Kaiafas, waina e pei tea viri warua liu natau wanogoe, e 
noa ki da, e naga, Nimu ku da atae te navatuna mau, 

50go ku da midoaki nia mau, naga e p̃ia ki mu naga naatam̃oli sikai ega magi 
narei mate, go naga nalauna mamau ega ta matepuoli mau. 

51Ma e da dum̃ana noa tea wanogoe mau: ma e pei tea viri warua liu natau 
wanogoe, po peanoasai naga ega magi nalauna wanogoe mate; 

52go naga ega ta magi nalauna wanogoe sikina mate mau, ma naga ega viragi 
saisai ki Sup̃e natuna maga waina eu pei taperavera euga vei tea sikai maau. 

53Nalakena tea wanogoe eu pae naaleatia wanogoe pa pa seke naga euga mari 
punue a. 

54Nalakena tea wanogoe Yesu e da moro surata lina m̃aleoputo ni navarapule 
maga ni Yudea mau, ma e m̃elu dua ki tokora wanogoe pano paki navanua 
waina e pei m̃aladigi ki m̃asop̃alo, paki natokoana sikai waina e pei tea sosoana 
ki Efraim; go e doko tokora wanogoe doko sikoti tea vasapiseikiana maga. 

55Go navakalauana ki naka ni Yudea e pei m̃aladigi: go tea laapa eu pae navanua 
sake paki Yerusalem pano pea ki navakalauana, naga euga tum̃ada mari ra euga 
tautau. 

56Nalakena tea wanogoe eu laaga Yesu, po dum̃ada noa ki da, ragi waina eu do 
lawodu roara ni nasum̃a tapu, eu naga, Nimu ku midoaki nasava? Naga ega wo 
da umai paki nasaisaiana mau kite? 

57Go tea viri warua maga go Farisi maga eu pitua ki sua natip̃akiana, naga te 
naata sikai e pe atae tokora waina e doko asa, ega noasai a, naga euga vuasoki 
a. 

Yoane 12 

1Nalakena tea wanogoe naaleatia latesa pea ki navakalauana Yesu e umai paki 
Bethania, tokora waina Lasaro e doko asa, waina Yesu e sike a e duleana m̃elu 
dua ki tea mate maga. 

2Nalakena tea wanogoe eu maneana mari nakaniana ni ragi melu tokora 
wanogoe: go Martha e suasua; ma Lasaro e pei sikai ni tea maga waina eu kere 
one ganikani sikoti a. 

3Nalakena tea wanogoe Maria e dape paund sikai ni naroro lolo ni nardo lomau 
ni naulu laapa, po puvurai ki nam̃ele ni Yesu asa, po kasi nam̃elena maga ki 
naloluna: go nasum̃a e pura ki nap̃o ni naroro lolo wanogoe. 

4Ma Yuda Iskariote, tea vasapiseikiana aneana maga sikai, waina e naga ega 
vitua ki nia, 

5e naga, Ekasana naroro lolo waia e da pei tea soriana raki denario p̃onotia dolu, 
po pei tea vituakiana paki tea tika maga? 

6E noa tea wanogoe, ma e da noa e nalakena e midoa ki parati ki tea tika maga 
mau, ma nalakena e pei tea vanako sikai, po dape nala ni m̃ane, po dape lua tea 
maga waina e pei tea nadikiana paki asa. 

7Nalakena tea wanogoe Yesu e naga, P̃a toro e, naga ega mauti a raki naaleatia 
ni naova‐kinauana. 

8Nalakena ku peani tea tika maga eu sikoti mu sara ragi; ma ku da peani au sara 
ragi mau. 

9Nalakena tea wanogoe taua warua ni navarapule maga ni Yudea eu atae naga 
e doko tokora wanogoe: go eu rumai, eu da umai nalakena Yesu sikina mau, ma 
eu rumai naga euga vunusi ra ma Lasaro, waina e sike a e duleana m̃elu dua ki 
tea mate maga. 

10Ma tea viri warua maga eu midoaki nia naga euga mari punue ra ma Lasaro; 

11nalakena navarapule maga ni Yudea tea laapa kakada eu pano nalakena nae, 
po saralomau Yesu. 

12Matamai ki nia taua warua sikai ni naatam̃oli maga waina eu rumai paki 
nasaisaiana, ragi waina eu dogo naga Yesu e do umai paki Yerusalem, 

13eu puati naulu ni paama maga po dave pano naga euga sua e, go eu pioso, eu 
naga, Hosanna: tea waina e umai pae nagisa ni Yehovah e pei tea vasap̃iakiana, 
Nawota ki Israel. 

14Go Yesu, ragi waina e pap̃ai ass tureai sikai, e sakesaake asa; 

15dapala waina e pei tea midiriana, e naga, P̃a ta mataku mau, Sion natuna 
nagoroi: p̃a leo, Nawota anigo e do umai, e sakesaake ass natuna sikai. 

16Tea vasapiseikiana aneana maga eu da midoakiatae tea maga wanogoe ragi 
vea mau: ma ragi waina Yesu e pei tea samasamaniana sua, ragi wanogoe eu 
midoaki nia naga tea maga wanogoe eu pei tea midiriana nalo kakana, go naga 
eu mari tea maga wanogoe paki nia. 

17Nalakena tea wanogoe taua ni naatam̃oli maga waina eu sikoti a doko ragi 
waina e soso Lasaro e dave m̃elu dua ki matigo, po sike a e duleana m̃elu dua ki 
tea mate, eu noa sokisoki. 

18Go nalakena tea wanogoe taua ni naatam̃oli maga eu pa sua e, nalakena eu 
dogo naga e mari navaivaiana wanogoe. 

19Nalakena tea wanogoe Farisi maga eu dum̃ada noa ki da, eu naga, Kuga 
leopunusi naga ku da mari matua te navatuna mau: kuga leo, maramana e dausi 
a pano. 

20Go tea maga waina eu sake pano naga euga lotu nasaisaiana wanogoe seara 
kakada eu pei tea ni Hellas: 

21nalakena tea wanogoe nara eu rumai punusi Filipo, waina e pei tea ni 
Bethsaida ni Calilea, po pavarani a, eu naga, Nawota, au masauna naga auga 
vunusi Yesu. 

22Filipo e umai po noa ki Anderea asa: Anderea e umai, go Filipo, go ero noa ki 
Yesu asa. 

23Go Yesu e pasa dara ra, e naga, Aura e po umai waina Naatam̃oli Natuna ega 
vei tea samasamaniana asa. 

24Lomau, lomau, a noa ki mu, naga Napati ni whiit sikai e pe ta dowo paki 
natano po da mate mau, e pe sikina doko; ma e pe mate, e pe tau p̃arua ki 
nawana. 

25Tea waina e dodomi namauriana aneana e dape puoli ki nia; go tea waina e 
pilosi namauriana aneana maramana waia, ega wo pavaigoro e pa pa paki 
namauriana waina e du mau du. 

26Te naata sikai e pe maginau suasua, ega rausi au; go tokora waina kinau a 
doko asa, tokora wanogoe tea suasua aginau ma ega wo doko asa: te naata sikai 
e pe maginau suasua, Tamagu e pe wo dodomadagani a. 

27Ragi waia naatagu e dogo kite sa; go aga noa nasava? Mama, p̃a mauti au ki 
aura waia. Ma nalakena tea waia a umai paki aura waia. 

28Mama, p̃a samasamani nagisam̃a. Nalakena tea wanogoe nadaleo sikai e pae 
nakoroatelagi umai, e naga, A samasamani sua e, go aga wo moro samasamani 
a. 

29Nalakena tea wanogoe taua ni naatam̃oli maga, waina eu lawodu, po dogo e, 
eu noa naga tovae e kati: tea p̃ota seara eu naga, Agelo sikai e po pasa ki nia. 

30Yesu e pasa dara po naga, Nadaleo waia e da umai nalakena kinau mau, ma e 
umai nalakena nimu. 

31Ragi waia e pei ragi ni navasap̃otaeana ni maramana waia: ragi waia tea 
maraki ni maramana waia ega wo pei tea nadikiana paki etaku. 

32Go kinau a pe vei tea sikeana pakilagi m̃elu dua ki natano, a pe wo puati 
naatam̃oli maga mamau puti eu pe umai punusi au. 

33Ma e noa tea wanogoe, e paivai ki namateana waina ega wo mate asa. 

34Nalakena tea wanogoe taua ni naatam̃oli maga eu pasa dara e, eu naga, 
Kinami au dogo m̃elu nawotaeana naga Kristo e doko pa pa ega tu mau du: go 
ekasana nigo ku noa, naga E one naatam̃oli Natuna one naga ega vei tea sikeana 
pakilagi. Naatam̃oli Natuna wanogoe e pei sei? 

35Nalakena tea wanogoe Yesu e noa ki da, e naga, Ragi kiki namarama e ko doko 
m̃aleoputo kakamu. Kuga surata ragi waina ku peani namarama, naga namaligo 
ega ta pa paratiki mu mau: go tea waina e surata namaligo e da atae tokora 
waina e paki asa pano mau. 

36Ragi waina ku peani namarama, kuga saralomau namarama, naga kuga vei 
namarama natuna maga. Yesu e pasa tea maga wanogoe, go e pano po dum̃ana 
dasuru ki nia paki da. 

37E mari sua navaivaiana laapa sa naraeda, ma eu da saralomau asa mau: 

38naga navasaana ki profeta Isaiah ega lolomana, waina e noa e, e naga, Nawota, 
sei e saralomau narogorogoana aginami? Go naru ni Yehovah e pei tea mariana 
e doko lina paki sei? 

39Nalakena tea wanogoe eu da mari atae saralomau mau, nalakena Isaiah e 
moro noa, naga 

40E mari namatada eu kesa, go e mari nap̃op̃oda e kasua; Naga euga ta leosai ki 
namatada mau, po da midoaki atae ki nap̃op̃oda mau, Po da maradoa mau, Go 
naga aga ta mari pauri ra mau. 

41Isaiah e noa tea maga wanogoe, nalakena e punusi nasamasamaana aneana; 
go e pasa nalo kakana. 

42Ma tea maraki maga ma tea laapa kakada eu saralomau asa; ma nalakena 
Farisi maga eu da noasai a mau, naga euga ta pei tea mariana euga toko etaku 
ni nasum̃a ni nasaisaiana mau: 

43nalakena eu dodomi nasamasamaana ki naatam̃oli maga p̃arua liu 
nasamasamaana ki Sup̃e. 

44Go Yesu e pioso po naga, Tea waina e saralomau au, e da saralomau au mau, 
ma e saralomau tea waina e dip̃aki lua au umai. 

45Go tea waina e leopunusi au, e leopunusi tea waina e dip̃aki lua au umai. 

46Kinau namarama sikai a umai paki maramana, naga sara naata waina eu 
saralomau au euga ta doko namaligo mau. 

47Go te naata sikai e pe rogo nanoaana aginau maga, po da pavaigoro ra mau, 
kinau a pe ta pasa p̃otae a mau: nalakena a da umai naga aga vasa p̃otae 
maramana mau, ma a umai naga aga mauti pauri maramana. 

48Tea waina e dip̃adoa au po da dape nanoaana aginau maga mau, e peani tea 
waina e do pasa p̃otae a: navasaana waina a pasa sua e, tea wanogoe ega wo 
pasa p̃otae a naaleatia edaku mau. 

49Nalakena kinau a da dum̃agu pasa mau; ma Tamagu waina e dip̃aki lua au, 
nae e dua au natip̃akiana sikai, tea waina aga noa e, go tea waina aga vasa asa. 

50Go a atae naga natip̃akiana aneana e pei namauriana waina e du mau du. 
Nalakena tea wanogoe tea maga waina kinau a do pasa asa, a do pasa asa dapala 
waina Tamagu e noa ki nau asa. 

Yoane 13 

1Go pea ki nasaisaiana ni navakalauana, Yesu e atae naga aura aneana e po umai 
waina ega m̃elu dua ki maramana waia asa, po pa punusi Tamana, e dodomi tea 
aneana maga waina eu doko maramana, e dodomi ra pa pa paki ragi edaku mau. 

2Go ragi waina eu do ganikani nakaniana ni ragi melu, diabolo e nadi ki sua paki 
nap̃op̃o ni Yuda Iskariote, natu ni Simon, 

3naga ega vitua ki nia, Yesu, waina e atae naga Tamana e dua sua e naleo maga 
mamau puti paki nam̃elearuna maga, go naga e m̃elu Sup̃e dave umai, go naga 
ega vano punusi Sup̃e, 

4e duleana pa dua ki nakaniana, po doropusi sugoro aneana maga eu doko; go 
e dape tauel sikai, po dum̃ana dasoki a asa. 

5E edaku da ki noai paki tea vavano, po atulake naga ega sarue nam̃ele ni tea 
vasapiseikiana maga, go naga ega kasi ra ki tauel waina e pei tea tasokiana asa. 

6Nalakena tea wanogoe e umai punusi Simon Petero. Nae e noa ki nia, e naga, 
Nawota, nigo ku naga p̃a sarue nam̃elegu maga kite? 

7Yesu e pasa dara po noa ki nia, e naga, Tea waina kinau a mari a, nigo ku da 
atae a mau ragi waia; ma p̃a wo midoaki atae a edaku ki tea waia. 

8Petero e noa ki nia, e naga, P̃a wo da sarue nam̃elegu maga mau pa pa ega tu 
mau du. Yesu e pasa dara e, e naga, A pe ta sarue ko mau, ku pe ta peani te 
matele sikai sikoti au mau. 

9Simon Petero e noa ki nia, e naga, Nawota, nam̃elegu maga eroga ta sikida mau, 
ma nam̃elearugu maga go nap̃augu euga mamau. 

10Yesu e noa ki nia, e naga, Tea waina e loloso sua e pe sarue nam̃elena maga 
sikida, e pe tautau usuraki: go nimu ku dautau, ma ku da mamau puti dautau 
mau. 

11Nalakena e atae tea waina e naga ega vitua ki nia; nalakena tea wanogoe e 
naga, Ku da mamau puti dautau mau. 

12Go ragi waina e sarue sua nam̃eleda maga, po dape sugoro aneana maga, po 
moro kere one, e noa ki da, e naga, Ku atae tea waina a po manimu mari a kite? 

13Nimu ku soso au ki Tea Vasapiseiki, go ki Nawota: go ku noa p̃ia; nalakena a 
pei tea wanogoe. 

14Ma kinau, Nawota go Tea Vasapiseiki, a pe sarue nam̃elemu maga, e pe one 
mu one naga nimu ma kuga tum̃amu manimu sarue nam̃elemu maga. 

15Nalakena a po dua mu naviseikiana sikai, naga nimu ma kuga mari ega tapala 
waina kinau a po manimu mari a. 

16Lomau, lomau, a noa ki mu, naga, Tea suasua sikai e da dap̃au nawota aneana 
mau: go tea tip̃akiluaana sikai e da dap̃au tea waina e dip̃aki lua e mau. 

17Ku pe atae tea maga wanogoe, go ku pe mari ra, ku pe maropa. 

18A da noa e nalo ni nimu mamau puti mau: kinau a atae tea maga waina a 
matadoa ra: ma naga navasaana midiriana ega lolomana, waina e naga, Tea 
waina e gani navinaga aginau e sike nam̃ago ni nam̃elena kup̃e au. 

19Pae ragi waia pa pa a noa ki mu asa pea ki ega vakilina, naga, ragi waina ega 
wo pakilina, kuga saralomau naga kinau a pei nae. 

20Lomau, lomau, a noa ki mu, naga Tea waina e piragi naata waina a pe wo 
dip̃aki luae epiragi au; go tea waina e piragi au e piragi tea waina e dip̃aki lua 
au umai. 

21Ragi waina Yesu e noa sua tea wanogoe e dogo kite sa pae naatana, po noa 
sokisoki, po naga, Lomau, lomau, a noa ki mu, naga sikai kakamu ega wo pitua 
ki nau. 

22Tea vasapiseikiana maga eu dum̃ada leopunusi ra, eu midoaki putuaki nalo ni 
naata waina e noa e. 

23Tea vasapiseikiana aneana maga sikai kakada, waina Yesu e dodomi a, e ovi 
narum̃a ni Yesu. 

24Nalakena tea wanogoe Simon Petero e ligivasu paki nia, po noa ki nia, e naga, 
P̃a noa naata waina e noa e nalo kakana e pei sei? 

25Nae waina e ovi one dapala nogoe narum̃a ni Yesu, e noa ki nia, e naga, 
Nawota, e pe sei? 

26Nalakena tea wanogoe Yesu e pasadara, e naga, Tea waina kinau aga wo 
maneana pupugi matele po dua e asa, e pei nae. Go ragi waina e pupugi sua 
matele, e dape a po dua Yuda asa, natu ni Simon Iskariote. 

27Go edaku ki matele, ragi wanogoe Satan e sili paki asa. Nalakena tea wanogoe 
Yesu e noa ki nia, e naga, Tea waina ku naga p̃a mari a, p̃a mari a m̃araverave. 

28Ma tea maga waina eu kere one ganikani sikai kakada e da atae tea waina e 
pei nalakena e noa ki nia tea wanogoe mau. 

29Nalakena te seara eu midoaki nia, nalakena Yuda e dape nala ni m̃ane, naga 
Yesu e noa ki nia, naga P̃a vakotovi naleo maga waina tu dika ara go waina e p̃ia 
naga tuga veani ra ragi ni nasaisaiana; kite naga ega tua tea tika maga te 
navatuna. 

30Nalakena tea wanogoe ragi waina nae e dape sua matele e dave pano 
m̃araverave: go e pei p̃ogi. 

31Nalakena tea wanogoe ragi waina e dave sua pano, Yesu e naga, Ragi waia 
naatam̃oli Natuna e pei tea samasamaniana, go Sup̃e e pei tea samasamaniana 
asa; 

32go Sup̃e ega wo samasamani a ega sikoti a, go ega wo samasamani a 
m̃araverave. 

33Piakirikiri ragi kiki aga ko sikoti mu doko. Kuga wo laaga au: go dapala waina 
a noa ki navarapule maga ni Yudea, naga, Tokora waina kinau aga vaki asa, 
nimu ku da mari atae umai paki asa mau; a moro noa ki mu asa ragi waia. 

34Natip̃akiana vau a dua mu asa, naga kuga tum̃amu dodomi mu; dapala waina 
a dodomi mu, naga nimu ma kuga tum̃amu dodomi mu. 

35Ku pe veani nadodomiana dum̃amu paki mu, naatam̃oli maga mamau puti eu 
pe wo atae pae tea wanogoe naga ku pei tea vasapiseikiana aginau maga. 

36Simon Petero e noa ki nia, e naga, Nawota, ku naga p̃a vaki esava? Yesu e pasa 
dara, e naga, Tokora waina aga vaki asa pano, ku da mari atae dausi au paki asa 
ragi waia mau, ma p̃a wo dausi au ragi edaku. 

37Petero e noa ki nia, e naga, Nawota, ekasana a da mari atae dausi ko ragi waia 
mau? Aga wo manigo doropusi namauriana aginau ega madoko. 

38Yesu e pasa dara, e naga, P̃a wo maginau doropusi namauriana anigo ega 
madoko kite? Lomau, lomau, a noa ki‐go, naga Toa ega wo da dare mau pa pa 
p̃a wo paka tolu pasa goro au. 

Yoane 14 

1Nap̃op̃omu ega ta dogo kite sa mau: kuga saralomau Sup̃e, go kuga saralomau 
au. 

2Nasum̃a ki Tamagu nasum̃atokoana laapa eu doko asa; e pe tika, a pe noa ki 
mu asa; nalakena a naga aga vano naga aga manimu mari m̃ata ki tokora sikai. 

3Go a pe vano po manimu mari m̃ata ki tokora sikai, a pe moro umai, go aga wo 
piragi lua mu umai punusi au; naga tokora waina kinau a doko asa, nimu ma 
kuga toko asa. 

4Go tokora waina kinau a naga aga vaki asa pano, ku atae napua. 

5Toma e noa ki nia, e naga, Nawota, au da atae tokora waina ku naga p̃a vaki asa 
pano mau, go au atae napua dapale sava? 

6Yesu e noa ki nia, e naga, Kinau a pei napua, go nalomauana, go namauriana: 
te naata e pe ta pae au mau, e pe ta umai punusi Tamagu mau. 

7Ku pe atae au, ku pe atae gami ma Tamagu: go pae ragi waia pa pa ku atae a, 
go ku po punusi a. 

8Filipo e noa ki nia, e naga, Nawota, p̃a visei ki gami Tamam̃a, go ega vei tea 
lapa. 

9Yesu e noa ki nia, e naga, A sikoti mu doko ragi varau pa, go ku da atae au mau, 
Filipo, kite? Tea waina e punusi au e punusi Tamagu; ekasana ku naga, P̃a 
viseiki gami Tamam̃a? 

10Ku da saralomau mau naga kinau a doko Tamagu, go Tamagu e doko au? 
Navasaana maga waina kinau a noa ki mu ara a da dum̃agu pasa ara mau: ma 
Tamagu waina e doko au doko e do mari nawosiana aneana maga. 

11Kuga saralomau navasaana aginau naga a doko Tamagu, go Tamagu e doko 
au: ma ku pe ta saralomau navasaana aginau mau, kuga saralomau asa nalakena 
nawosiana maga. 

12Lomau, lomau, a noa ki mu, naga Tea waina e saralomau au, nawosiana maga 
waina kinau a do mari a nae ma ega wo mari a; go ega wo mari nawosiana maga 
waina eu p̃arua liu tea maga waia; nalakena kinau aga vano punusi Tamagu. 

13Go tea waina ku pe wo datago asa pae nagisagu, tea wanogoe aga wo mari a, 
naga Tamagu ega vei tea samasamaniana Natuna. 

14Ku pe tatago te navatuna pae nagisagu, kinau a pe wo mari a. 

15Ku pe dodomi au, ku pe wo dogo parati ki natip̃akiana aginau maga. 

16Go kinau aga wo pavarani Tamagu, go ega wo dua mu Tea Vasapakavakale 
p̃ota sikai, naga ega sikoti mu doko pa pa ega tu mau du, 

17Naatana ni nalomauana: waina maramana e da mari atae dape a mau; 
nalakena e da leo punusi a mau, go e da atae a mau: nimu ku atae a; nalakena e 
doko sikoti mu doko, go ega wo doko nap̃alau mu. 

18Aga wo da doropusi mu naga kuga vei namatapesu maga mau: aga wo umai 
punusi mu. 

19Ragi kiki e ko doko, go maramana ega wo da moro leopunusi au mau; ma nimu 
kuga wo leopunusi au: nalakena kinau a mauri doko, nimu ma kuga wo mauri 
doko. 

20Naaleatia wanogoe nimu kuga wo atae naga kinau a doko Tamagu, go nimu 
ku doko au, go kinau a doko mu. 

21Tea waina e peani natip̃akiana aginau maga, po do dogo paratiki da, nae e pei 
tea waina e dodomi au: go tea waina e dodomi au ega wo pei tea dodomiana 
pae Tamagu, go kinau aga wo dodomi a, po dum̃agu pisei ki nia au. 

22Yuda (e da pei Iskariote mau) e noa ki nia, e naga, Nawota, e dapale sava p̃a 
wo dum̃am̃a pisei ki gami ako, go p̃a wo da dum̃am̃a pisei ki maramana ako 
mau? 

23Yesu e pasa dara po noa ki nia, e naga, Te naata sikai e pe dodomi au, e pe wo 
dogo paratiki navasaana aginau: go Tamagu e pe wo dodomi a, go aro pe wo 
umai punusi a, po mari nasum̃atokoana aginami e pe wo sikoti a. 

24Tea waina e da dodomi au mau e da dogo parati ki navasaana aginau maga 
mau: go navasaana waina ku dogoe eda pei tea aginau mau, ma e pei tea ki 
Tamagu waina e dip̃aki lua au umai. 

25A pasa ki mu tea maga wanogoe ragi waina a doko sikoti mu doko. 

26Ma Tea Vasapakavakale, Naatana Tapu, waina Tamagu ega wo dip̃aki lua e 
umai pae nagisagu, nae ega wo pasa piseiki mu naleo maga mamau puti, po 
mari mu kuga wo moro midoaki naleo maga mamau puti waina a noa ki sua mu 
ara. 

27Natam̃ateana a manimu ligiraki nia; natam̃ateana aginau a dua mu asa: kinau 
a da dua mu dapala waina maramana e pitua mau. Nap̃op̃omu ega ta dogo kite 
sa mau, go ega ta mataku mau. 

28Ku dogo naga kinau a noa ki mu, naga, Aga vano, go aga moro umai punusi 
mu. Ku pe dodomi au, ku pe laelaea, nalakena aga vano punusi Tamagu: 
nalakena Tamagu e p̃arua liu au. 

29Go ragi waia a po noa ki mu asa pea ki ega vakilina, naga, ragi waina ega wo 
pakilina, kuga saralomau. 

30Aga wo da moro pasa p̃arua sikoti mu mau, nalakena tea maraki ni maramana 
e umai: go e da peani te navatuna sikai nap̃alaugu mau; 

31ma naga maramana ega atae naga a dodomi Tamagu, go dapala waina 
Tamagu e dip̃a ki nau, a do mari dapala nogoe. Kuga tuleana, tuga vano m̃elu 
dua ki tokora waia. 

Yoane 15 

1Kinau a pei vaine lomau, go Tamagu e pei tea wosiwosi natano. 2Sara ara waina 
eu doko au waina eu da dau ki nawada mau, e dape lua ra: go sara ara waina eu 
dau ki nawada, e mari pakasa ki da, naga euga dau p̃arua ki nawada. 3Ragi waia 
nimu ku dautau sua nalakena navasaana waina a pasa ki mu asa. 4Kuga toko au 
doko, go kinau aga toko mu doko. Dapala waina ara e pe ta doko vaine doko 
mau, e pe ta mari atae dum̃ana dau ki nawana mau; dapala nogoe nimu, ku pe 
ta doko au doko mau, ku pe ta mari atae dau mau. 5Kinau a pei vaine, nimu ku 
pei arana maga: tea waina e doko au doko, go kinau a doko asa doko, nae e dau 
p̃arua ki nawana: nalakena ku pe masale ki nau ku pe ta mari atae mari te 
navatuna sikai mau. 6Te naata sikai e pe ta doko au doko mau, e pe vei tea 
nadikiana paki etaku dapala ara sikai, go e kokolo; go eu pila daua ki da, po nadi 
ki da paki nakapu, go eu pei tea tap̃arakiana. 7Ku pe toko au doko, go navasaana 
aginau maga eu pe toko mu doko, kuga tatago tea waina ku pe masauna, go ega 
wo manimu pei tea mariana. 8Tea waia Tamagu e pei tea samasamaniana asa, 
naga kuga tau p̃arua ki nawamu; go kuga wo pei tea vasapiseikiana aginau 
maga asa. 9Dapala waina Tamagu e dodomi au, kinau ma a dodomi mu: kuga 
toko nadodomiana aginau doko. 10Ku pe rogo paratiki natip̃akiana aginau 
maga, ku pe wo doko nadodomiana aginau doko; dapala waina kinau a dogo 
paratiki natip̃akiana maga ki Tamagu, po doko nadodomiana aneana doko. 11A 
po pasa ki mu tea maga wanogoe, naga nalaelaeaana aginau ega toko mu, go 
naga nalaelaeaana animu ega vei tea vakavuroana. 12Natip̃akiana aginau e pei 
tea waia, naga kuga tum̃amu dodomi mu, ega tapala waina kinau a dodomi 
mu. 13Nadodomiana waina e p̃arua liu tea waia te naata sikai e da peani a mau, 
naga naata sikai ega magi tana ri maga doropusi namauriana aneana ega 
madoko. 14Nimu ku pe mari tea maga waina kinau a dip̃aki mu ara, ku pe vei 

tagu ri maga. 15A da moro soso mu ki tea suasua maga mau; nalakena tea suasua 
e da atae tea waina nawota aneana e mari a mau: ma a soso mu ki tagu ri maga, 
nalakena tea maga mamau puti waina a dogo ra ki Tamagu a mari mu ku atae 
ra. 16Nimu ku da matadoa au mau, ma kinau a matadoa mu, po dawona ki mu, 
naga nimu kuga vano po dau ki nawa, go naga nawamu ega tu: naga tea waina 
ku pe wo datagovi Tamagu asa pae nagisagu, ega tua mu asa. 17A dip̃a ki mu tea 
maga wanogoe, naga kuga tum̃amu dodomi mu. 18Maramana e pe vilosi mu, 
kuga atae naga e pilsoi au pea ki e pilosi mu. 19Ku pe vei tea ni maramana, 
maramana e pe dodomi tea aneana: ma nalakena ku da pei tea ni maramana 
mau, ma kinau a matadoa mu m̃elu dua ki maramana, nalakena tea wanogoe 
maramana e pilosi mu. 20Kuga midoaki navasaana waina kinau a noa ki mu asa, 
a naga, Tea suasua e da p̃arua liu nawota aneana mau. Eu pe kopalele au, eu pe 
wo moro kopalele mu: eu pe rogo paratiki navasaana aginau, eu pe wo moro 
dogo paratiki animu. 21Ma euga wo mari tea maga mamau puti wanogoe paki 
mu nalakena nagisagu, nalakena eu da atae tea waina e dip̃aki lua au umai 
mau. 22A pe ta umai po pasa ki da mau, eu pe ta peani namarinaleosaana mau: 
ma ragi waia eu da peani nakokorokiana nalo ni namarinaleosaana adeada 
mau. 23Tea waina e pilosi au, e pilosi gami ma Tamagu. 24A pe ta mari 
nawosiana maga m̃aleoputo kakada waina te naata p̃ota sikai e da mari ra mau, 
eu pe ta peani namarinaleosaana mau: ma ragi waia eu punusi po pilosi gami 
ma Tamagu. 25Ma e dapala nogoe, naga navasaana waina e pei tea midiriana 
nawotaeana adeada ega lolomana, waina e naga, Eu pilosi au nalakena e 
dika. 26Ma ragi waina Tea Vasapakavakale ega wo umai, waina kinau aga wo 
dipaki lua e m̃elu Tamagu umai punusi mu, Naatana ni nalomauana waina e do 
m̃elu Tamagu pano, nae ega wo noa sokisoki nalo kakagu: 27go nimu ma kuga 
wo noa sokisoki, nalakena ku sikoti au doko pae naatulakeana pa pa. 

Yoane 16 

1A pasa ki mu tea maga wanogoe, naga kuga ta pei tea mariana kuga tapilagona 
mau. 

2Euga wo mari mu kuga toko etaku ni nasum̃a ni nasaisaiana maga: go aura ega 
wo umai, waina sara naatam̃oli waina eu mari punue mu euga wo midoaki nia 
naga eu magi Sup̃e suasua asa. 

3Go euga wo mari tea maga wanogoe, nalakena eu da atae Tamagu mau, go eu 
da atae au mau. 

4Ma a noa ki mu tea maga wanogoe, naga, ragi waina aura kakada ega umai, 
kuga midoaki da, naga kinau a noa ki sua mu ara. Go a da noa ki mu tea maga 
wanogoe pae naatulakeana pa pa mau, nalakena a sikoti mu doko. 

5Ma ragi waia a naga aga vano punusi tea waina e dip̃aki lua au umai; go nimu 
sikai kakamu e da pusuusu paki nau mau, po naga, Ku naga p̃a vaki esava? 

6Ma nalakena a po pasa ki mu tea maga wanogoe, nasusueana e pakavuro 
nap̃op̃omu. 

7Ma kinau a noa ki mu nalomauana; E p̃ia ki mu naga kinau aga vano: nalakena 
a pe ta pano mau, Tea Vasapakavakale e pe wo da umai punusi mu mau; ma a 
pe vano, a pe wo dip̃aki lua e umai punusi mu. 

8Go nae, ragi waina ega wo umai, ega wo pasap̃ai maramana nalo ni 
namarinaleosaana, go nalo ni namarinaleoleanaana, go nalo ni 
navasap̃otaeana: 

9nalo ni namarinaleosaana. Nalakena eu da saralomau au mau; nalo ni 
namarinaleoleanaana, 

10Nalakena a pano punusi Tamagu, go ku da moro punusi au mau; 

11nalo ni navasap̃otaeana, nalakena tea maraki ni maramana waia e pei tea 
vasap̃otaeana. 

12A ko peani tea laapa waina a naga aga noa ki mu ara, ma ku da mari atae dape 
ra ragi waia mau. 

13Ma ragi waina nae, Naatana ni nalomauana, ega wo umai, ega wo maraki mu 
pae napua paki nalomauana mamau: nalakena ega wo da dum̃ana pasa mau; 
ma ega wo pasa tea maga waina ega wo dogo ra: go ega wo noakisai mu tea 
maga waina euga wo umai. 

14Nae ega wo samasamani au: nalakena ega wo dape tea aginau, go ega wo 
noakisai mu asa. 

15Naleo maga mamau puti waina Tamagu e peani ra eu pei tea aginau: nalakena 
tea wanogoe a noa, naga e do dape tea aginau, go ega wo noakisai mu asa. 

16Ragi kiki, go ku da moro punusi au mau; go ragi moro kiki, go kuga wo punusi 
au. 

17Nalakena tea wanogoe tea vasapiseikiana aneana maga seara eu dum̃ada noa 
ki da, eu naga, Tea wanogoe waina e noa ki gida asa e pei nasava, Ragi kiki, go 
ku da punusi au mau; go ragi moro kiki, go kuga wo punusi au: go, Nalakena a 
pano punusi Tamagu? 

18Nalakena tea wanogoe eu naga, Tea wanogoe waina e noa e, Ragi kiki e pei 
nasava? Tu da atae tea waina e noa e mau. 

19Yesu e atae naga eu masauna naga euga vusuusu paki nia, go e noa ki da, e 
naga, Ku pusuusu ki nalo ni tea wanogoe dum̃amu paki mu, nalakena a naga, 
Ragi kiki, go ku da punusi au mau; go ragi moro kiki, go kuga wo punusi au? 

20Lomau, lomau, a noa ki mu, naga nimu kuga wo dagi po lalagaarova, ma 
maramana ega wo laelaea: nimu kuga wo susue, ma nasusueana animu ega wo 
pei tea mariana ega vei nalaelaeaana. 

21Nagoroi sikai ragi waina e pisola e peani nasusueana, nalakena aura aneana 
e po umai: ma ragi waina e piragi sua pipia, e da moro midoaki navitinuana 
mau, nalakena nalaelaeaana nalakena naatam̃oli sikai e po pakilina maramana. 

22Go nalakena tea wanogoe nimu ku peani nasusueana ragi waia: ma aga wo 
moro punusi mu, go nap̃op̃omu ega wo laelaea, go nalaelaeaana animu te naata 
sikai e da dape lua e kiamu mau. 

23Go naaleatia wanogoe kuga wo da pusuusu paki nau ki te navatuna mau. 
Lomau, lomau, a noa ki mu, naga, Ku pe tatagovi Tamagu ki te navatuna, e pe 
wo dua mu asa pae nagisagu. 

24Pa pa paki ragi waia ku da datago te navatuna pae nagisagu mau: kuga tatago, 
go kuga wo dape, naga nalaelaeaana animu ega vei tea vakavuroana. 

25A pasa ki mu tea maga wanogoe pae naluluakia maga: aura ega wo umai 
waina aga wo da moro pasa ki mu pae naluluakia maga mau, ma aga wo 
noakisai mu lina nalo ni Tamagu. 

26Naaleatia wanogoe kuga wo datago pae nagisagu: go a da noa ki mu mau, naga 
kinau aga wo pavarani Tamagu nalo kakamu; 

27nalakena Tamagu e dum̃ana dodomi mu, nalakena nimu ku dodomi au, po 
saralomau naga kinau a m̃elu Tamagu dave umai. 

28A m̃elu Tamagu umai, po umai paki maramana: aga moro doropusi maramana 
ega toko, po pano punusi Tamagu. 

29Tea vasapiseikiana aneana maga eu naga, P̃a leo, ragi waia ku pasa lina, po da 
noa te naluluakia mau. 

30Ragi waia au atae naga ku atae naleo maga mamau puti, po da pei sap̃o mau 
naga te naata sikai ega vusuusu paki‐go: nalakena tea wanogoe au saralomau 
naga ku m̃elu Sup̃e dave umai. 

31Yesu e pasa dara ra, e naga, Ku saralomau ragi waia kite? 

32Kuga leo, aura ega wo umai, go e umai sua, naga kuga vei tea taperaverakiana, 
sara naata sikasikai paki kiamu, po doropusi au aga sikigu doko: go a da sikigu 
doko mau, nalakena Tamagu e sikoti au doko. 

33A pasa ki mu tea maga wanogoe, naga kuga veani natam̃ateana au. Ku peani 
nariesokiana maramana: ma kuga marasike, kinau a marimatua ki maramana. 

Yoane 17 

1Yesu e pasa tea maga wanogoe; go e leo sake paki nakoroatelagi, po naga, 
Mama, aura te umai; p̃a samasamani Natum̃a, naga Natum̃a ega samasamani 
ko; 2dapala waina ku dua e naveinawotaana dap̃au sara nap̃okasi, naga ega tua 
tea maga waina ku dua e ara, namauriana waina e du mau du. 3Go namauriana 
waina e du mau du e pei tea waia, naga euga atae ko Sup̃e lomau sikai maau, go 
tea waina ku dip̃aki lua e umai, Yesu Kristo. 4Kinau a samasamani ko 
maramana, a mari sua nawosiana waina ku dua au asa naga aga mari a. 5Go ragi 
waia, nigo, Mama O, p̃a samasamani au aga sikoti ko ki nasamasamaana waina 
a peani a sikoti ko pea ki maramana e doko. 6A mari nagisam̃a e doko lina ki 
naatam̃oli maga waina ku dua au ara m̃elu dua ki maramana: eu pei tea anigo, 
go ku dua au ara; go eu dogo parati ki navasaana anigo. 7Ragi waia eu atae naga 
naleo maga mamau puti waina ku dua au ara eu m̃elu ako umai: 8nalakena 
navasaana maga waina ku dua au ara a dua ra ara; go eu dape ra, po atae lomau 
naga a m̃elu ako dave umai, go eu saralomau naga nigo ku dip̃aki lua au 
umai. 9Kinau a madeada pavara: a da magi maramana pavara mau, ma a magi 
tea maga waina ku dua au ara pavara; nalakena eu pei tea anigo: 10go naleo 
maga mamau puti waina eu pei tea aginau eu pei tea anigo, go tea anigo maga 
eu pei tea aginau: go a pei tea samasamaniana ara. 11Go a da moro doko 
maramana mau, go nara waia eu doko maramana, go kinau a paloti punusi ko. 
Mama Tapu, p̃a leo paratiki da euga toko nagisam̃a waina ku dua au asa, naga 
euga vei tea sikai maau, ega tapala waina nigida toro pei tea sikai maau. 12Ragi 
waina a sikoti ra doko, kinau a leo paratiki da eu doko nagisam̃a waina ku dua 
au asa: go a pavaigoro ra, go sikai kakada e da mate puoli mau, ma natu ni 
namatepuoliana e sikina; naga navasaana midiriana ega lolomana. 13Ma ragi 
waia a paloti punusi ko; go a pasa tea maga wanogoe maramana, naga euga 
veani nalaelaeaana aginau ega vei tea vakavuroana ara. 14Kinau a dua ra 
navasaana anigo; go maramana e pilosi ra, nalakena eu da pei tea ni maramana 
mau, dapala waina kinau a da pei tea ni maramana mau. 15A da pavara mau 
naga p̃a tape lua ra m̃elu dua ki maramana, ma naga p̃a to pavaigoro ra m̃elu 
dua ki tea sa. 16Eu da pei tea ni maramana mau, dapala waina kinau a da pei tea 
ni maramana mau. 17P̃a tapugoro ra doko nalomauana: navasaana anigo e pei 
nalomauana. 18Dapala waina ku dip̃aki lua au paki maramana, kinau ma a 
dip̃aki lua ra paki maramana. 19Go kinau a madeada dum̃agu dapugoro au, naga 
nara ma euga vei tea tapugoroana doko nalomauana. 20Go a da magi nara waia 
sikida pavara mau, ma a magi tea maga waina euga wo saralomau au pae 
navasaana adeada; 21naga euga mamau puti pei tea sikai maau; dapala waina 
nigo, Mama, ku doko au go kinau a doko ako, naga nara ma euga toko gida doko: 
naga maramana ega saralomau naga nigo ku dip̃aki lua au umai. 22Go 
nasamasamaana waina ku dua au asa kinau a dua ra asa; naga euga vei tea sikai 
maau, dapala waina nigida toro pei tea sikai maau; 23kinau a doko ara, go nigo 
ku doko au, naga euga vei tea mariana euga wia lua po pei tea sikai maau; naga 
maramana ega atae naga nigo ku dip̃aki lua au umai, po dodomi ra dapala waina 
ku dodomi au. 24Mama, tea waina ku dua au asa, a masauna naga, tokora waina 

kinau a doko asa, nara ma euga toko asa sikoti au; naga euga leopunusi 
nasamasamaana aginau waina ku dua au asa: nalakena ku dodomi au pea ki 
nanadikilaketanoana ni maramana. 25Mama leana O, maramana e da atae ko 
mau, ma kinau a atae ko; go nara waia eu atae naga nigo ku dip̃aki lua au 
umai: 26go a mari ra eu atae nagisam̃a, go aga wo mari ra euga atae a; naga 
nadodomiana waina ku dodomi au asa ega toko ara doko, go kinau aga toko ara 
doko. 

Yoane 18 

1Ragi waina Yesu e noa sua navasaana maga wanogoe, e dave pano sikoti tea 
vasapiseikiana aneana maga paki taleva kerua ni noaisara ni Kidron, paki 
tokora waina roara sikai e doko asa, go e sili paki asa, nae go tea vasapiseikiana 
maga eu mamau. 

2Go Yuda ma, waina e pitua ki nia, e atae tokora wanogoe: nalakena Yesu go tea 
vasapiseikiana aneana maga eu paka laapa saisai tokora wanogoe. 

3Nalakena tea wanogoe Yuda, waina e piragi sua tagona sikai ni naatam̃oli maga 
ni navakalo, go tasiga maga waina eu m̃elu tea viri warua maga go Farisi maga, 
e umai paki tokora wanogoe, eu puati lantern maga go nasulu maga go nalikau 
maga. 

4Nalakena tea wanogoe, Yesu, waina e atae naleo maga mamau puti waina euga 
vakilina ki nia, e dua sai, po noa ki da, e naga, Ku laaga sei? 

5Eu pasa dara e, eu naga, Yesu ni Nasareth. Yesu e noa ki da, e naga, Kinau e pei 
nae. Go Yuda ma, waina e pitua ki nia, e lawodu sikoti ra. 

6Go ragi waina e noa ki da, Kinau a pei nae, eu sukasuka pano, po dowo paki 
natano. 

7Nalakena tea wanogoe e moro pusuusu paki da, e naga, Ku laaga sei? Go eu 
naga, Yesu ni Nasareth. 

8Yesu e pasa dara, e naga, A noa ki sua mu, naga Kinau a pei nae: go ku pe laaga 
au, kuga suasua ki tea maga waia naga euga vano: 

9naga navasaana waina e noa e ega lolomana, e naga, Tea maga waina ku dua 
au ara, a da dape puoli ki sikai kakada mau. 

10Ragi wanogoe Simon Petero waina e peani lova sikai e sai lua e, po dae tea 
suasua ki tea viri warua liu, po dae lua nadaligana ni matua. Go nagisa ni tea 
suasua wanogoe e pei Malko. 

11Nalakena tea wanogoe Yesu e noa ki Petero, e naga, P̃a sai ki lova liliu paki 
nala: lasa munu waina Tamagu e dua au asa, aga ta munugi a kite? 

12Nalakena tea wanogoe tagona go tea waina e maraki ra, go tasiga maga ki 
navarapule maga ni Yudea eu puasoki Yesu po soli a, po piragi a pano punusi 
Annas pea; 

13nalakena e pei Kaiafas m̃ona, waina e pei tea viri warua liu natau wanogoe. 

14Go Kaiafas e pei tea waina e pusum̃aki paki navarapule maga ni Yudea, naga 
e p̃ia naga naatam̃oli sikai ega magi narei mate. 

15Go Simon Petero e dausi Yesu, go tea vasapiseikiana p̃ota sikai. Go tea 
vasapiseikiana wanogoe e pei tea ataeana paki tea viri warua liu, go e sikoti 
Yesu paki ekopu, paki namasopa ni nasum̃a ki tea viri warua liu; 

16ma Petero e lawodu pisari namata katama. Nalakena tea wanogoe tea 
vasapiseikiana p̃ota wanogoe, waina e pei tea ataeana paki tea viri warua liu, e 
dave pano po pasa ki nagoroi waina e doko raki namata, po piragi Petero umai 
paki namasopa. 

17Nalakena tea wanogoe nagoroi atara wanogoe waina e doko raki namata e 
noa ki Petero, e naga, Nigo ma ku pei sikai ni tea vasapiseikiana maga ki 
naatam̃oli waia kite? Nae e naga, A da pei sikai mau. 

18Go tea suasua maga go tasiga maga eu lawodu tokora wanogoe, eu mari 
nakapu sikai ni nam̃elevara; nalakena e maladi; go eu do datalai: go Petero ma 
e sikoti ra doko, e lawodu po datalai. 

19Nalakena tea wanogoe tea viri warua liu e pusuusu paki Yesu nalo ni tea 
vasapiseikiana aneana maga, go nalo ni navasapiseikiana aneana. 

20Yesu e pasa dara e, e naga, Kinau a pasa ki maramana lina; kinau a pasa piseiki 
sara ragi ekopu ni nasum̃a ni nasaisaiana maga, go ni nasum̃a tapu, waina 
navarapule maga ni Yudea eu saisai puti ara; go a da pasa panako te navatuna 
mau. 

21Ekasana ku pusuusu paki nau? P̃a vusuusu paki tea maga waina eu dogo au ki 
tea waina a pasa ki da asa: p̃a leo, tea maga waia eu atae tea waina kinau a noa 
e. 

22Go ragi waina e noa sua tea wanogoe, tasiga maga sikai kakada waina e 
lawodu pisari a, e dapagi Yesu po naga, Ku pasa dara tea viri warua liu dapala 
nogoe kite? 

23Yesu e pasa dara e, e naga, A pe vasa sa, p̃a noa sokisoki nalo ni tea sa 
wanogoe: ma a pe vasa p̃ia, ekasana ku p̃okati au? 

24Nalakena tea wanogoe Annas e dip̃aki luae epei tea soliana pa punusi Kaiafas 
tea viri warua liu. 

25Go Simon Petero e lawodu po do datalai. Nalakena tea wanogoe eu noa ki nia, 
eu naga, Nigo ma ku pei sikai ni tea vasapiseikiana aneana maga kite? Nae e 
pasagoro, po naga, A da pei sikai kakada mau. 

26Tea sikai ni tea suasua maga ki tea viri warua liu, waina Petero e dae lua 
nadaligana, e naga, Kinau a da punusi ko ku sikoti a roara kite? 

27Nalakena tea wanogoe Petero e moro pasagoro: go m̃araverave toa e dare. 

28Ragi wanogoe eu piragi lua Yesu m̃elu dua ki Kaiafas paki Pretorio: go e pei 
malip̃ogi; go nara eu da dum̃ada paki ekopu ni Pretorio mau, naga euga ta pei 
tea mariana euga loa mau, ma naga euga kani navakalauana. 

29Nalakena tea wanogoe Pilato e paki katama punusi ra, po naga, Seve 
navasadip̃aana ku dape a umai dip̃a naatam̃oli waia? 

30Eu pasa dara po noa ki nia, eu naga, Nae e pe ta pei tea mari naleo sa mau, au 
pe ta pitua ki nia paki‐go mau. 

31Nalakena tea wanogoe Pilato e noa ki da, e naga, Nimu kuga vuati a, po pasa 
p̃otae a pataka ni nawotaeana animu. Navarapule maga ni Yudea eu noa ki nia, 
eu naga, E da pae nawotaeana mau naga kinami auga mari punue te naata: 

32naga navasaana ki Yesu ega lolomana, waina e noa e, e paivai ki namateana 
waina ega wo mate asa. 

33Nalakena tea wanogoe Pilato e moro paki ekopu ni Pretorio, po soso Yesu, po 
noa ki nia, e naga, Nigo ku pei Nawota ki naka ni Yudea kite? 

34Yesu e pasa dara, e naga, Nigo ku dum̃am̃a noa tea wanogoe kite? Kite tea p̃ota 
maga eu noa ki‐go asa nalo kakagu? 

35Pilato e pasa dara, e naga, Kinau e pei naatam̃oli ni Yudea sikai kite? Nalauna 
anigo go tea viri warua maga eu pitua ki‐go paki nau: ku mari nasava? 

36Yesu e pasa dara, e naga, Namarakiana aginau e da pei tea ni maramana waia 
mau: namarakiana aginau e pe vei tea ni maramana waia, tea suasua aginau 
maga eu pe marimari, naga aga ta pei tea vituakiana paki navarapule maga ni 
Yudea mau: ma ragi waia namarakiana aginau e da pae tokora wanogoe umai 
mau. 

37Nalakena tea wanogoe Pilato e noa ki nia, e naga, Go nigo ku pei nawota sikai 
kite? Yesu e pasa dara, e naga, Nigo ku noa naga kinau a pei nawota sikai. Kinau 
a pakilina nalakena tea wanogoe, go a umai paki maramana nalakena tea 
wanogoe, naga aga magi nalomauana noasokisoki. Sara naatam̃oli waina eu pei 
tea ni nalomauana eu dogo nadaleogu. 

38Pilato e noa ki nia, e naga, Nasava e pei nalomauana? Go ragi waina e noa sua 
tea wanogoe, e moro paki katama punusi navarapule maga ni Yudea, po noa ki 
da, e naga, Kinau a da pap̃ai te namariana sa asa mau. 

39Ma nimu ku peani natomariana sikai, naga aga manimu peresi tea sikai ragi 
ni navakalauana: nalakena tea wanogoe ku masauna naga aga manimu peresi 
Nawota ki naka ni Yudea kite? 

40Nalakena tea wanogoe eu moro pioso, po naga, P̃a ta peresi naatam̃oli waia 
mau, ma p̃a veresi Barabba. Go Barabba e pei tea tape pavakoto sikai. 

Yoane 19 

1Ragi wanogoe nalakena tea wanogoe Pilato e puati Yesu, po parati a. 

2Go naatam̃oli maga ni navakalo eu piri vauvau sikai ni tea makalikali maga, po 
sawa ki nia nap̃auna, go eu sugoro e ki sugoro kovagoro miala‐kesakesa sikai; 

3go eu do umai punusi a, po do naga, P̃a laelaea, nawota ki naka ni Yudea! Go eu 
do dapagi a. 

4Go Pilato e moro paki katama, po noa ki da, e naga, Kuga leo, a piragi a paki 
katama punusi mu, naga kuga atae naga a da pap̃ai te namariana sa asa mau. 

5Nalakena tea wanogoe, Yesu e umai paki katama, e suni vauvau ni tea 
makalikali maga go sugoro kovagoro miala‐kesakesa wanogoe. Go Pilato e noa 
ki da, e naga, Kuga leo, naatam̃oli! 

6Ma ragi waina tea viri warua maga go tasiga maga eu punusi a, eu pioso, po 
naga, P̃a turi a nakau valadagoto, pa turi a nakau valadagoto. Pilato e noa ki da, 
e naga, Nimu kuga vuati a, po duri a nakau valadagoto: nalakena kinau a da 
pap̃ai te namariana sa asa mau. 

7Navarapule maga ni Yudea eu pasadara e, eu naga, Kinami au peani 
nawotaeana sikai, go pae nawotaeana wanogoe e one asa one naga ega mate, 
nalakena e dum̃ana mari a e pei Sup̃e Natuna. 

8Nalakena tea wanogoe ragi waina Pilato e dogo navasaana wanogoe e mataku 
p̃arua; 

9go e moro paki ekopu ni Pretorio, po noa ki Yesu, e naga, Nigo ku pei tea ni 
esava? Ma Yesu e da dua e te navasadaraana mau. 

10Nalakena tea wanogoe Pilato e noa ki nia, e naga, Ku da pasa ki nau mau kite? 
Ku da atae mau naga a peani naveinawotaana naga aga veresi ko, go a peani 
naveinawotaana naga aga turi ko nakau valadagoto kite? 

11Yesu e pasa dara e, e naga, E pe ta pei tea vituakiana paki‐go pae elagi mau, 
ku pe ta peani te naveinawotaana dip̃a au mau: nalakena tea wanogoe tea waina 
e pitua ki nau paki‐go e peani namarinaleosaana waina e p̃arua liu tea anigo, 

12Pae ragi wanogoe pa pa Pilato e laaga naga ega veresi a: ma navarapule maga 
ni Yudea eu pioso, eu naga, Ku pe veresi naatam̃oli waia, ku pe ta pei Kaisar 
tana ri mau: sara naatam̃oli waina eu dum̃ada mari ra eu pei nawota eu 
pasadugoro Kaisar. 

13Nalakena tea wanogoe ragi waina Pilato e dogo navasaana maga wanogoe, e 
piragi Yesu paki katama, po dasake malo tasake ni navasap̃otaeana tokora sikai 
waina e pei tea sosoana ki Napara ni vatu, ma pae Heberu, ki Cabbatha. 

14Go e pei naaleatia ni namarim̃atakiana ni navakalauana: e alagoro pei aura 
kelatesa. Go e noa ki navarapule maga ni Yudea, e naga, Kuga leo, Nawota 
animu! 

15Nalakena tea wanogoe nara eu pioso, eu naga, P̃a tape lua e, p̃a tape lua e, p̃a 
turi a nakau valadagoto. Pilato e noa ki da, e naga, Aga turi Nawota animu nakau 
valadagoto kite? Tea viri warua maga eu pasa dara, eu naga, Au da peani te 
nawota mau, ma Kaisar e sikina. 

16Ragi wanogoe nalakena tea wanogoe e pitua ki nia paki da naga ega vei tea 
turiana nakau valadagoto. 

17Nalakena tea wanogoe eu piragilua Yesu: go e dapetape nakau valadagoto 
aneana po dave pano paki tokora waina e pei tea sosoana ki Tokora ni nagarai, 
waina e pei tea sosoana pae Heberu ki Colcotha: 

18tokora wanogoe eu duri a asa nakau valadagoto, go eu duri tea p̃ota dua ero 
sikoti a, nadigina go nadigina, go Yesu namawota kakada. 

19Go Pilato e midiri nanoasaiana sikai, po doropusi a e doko nakau valadagoto. 
Go tea waina e pei tea midiriana, e pei YESU NI NASARETH, NAWOTA KI NAKA 
NI YUDEA. 

20Nalakena tea wanogoe nanoasaiana wanogoe naka ni Yudea tea laapa kakada 
eu peve a: nalakena tokora waina Yesu e pei tea turiana asa e pei m̃aladigi ki 
natokoana: go e pei tea midiriana pae Heberu, go pae Roma, go pae Hellas. 

21Nalakena tea wanogoe tea viri warua maga ni navarapule maga ni Yudea eu 
noa ki Pilato, eu naga, P̃a ta midiri, Nawota ki naka ni Yudea mau; ma p̃a midiri 
naga nae e naga, A pei Nawota ki naka ni Yudea. 

22Pilato e pasa dara, e naga, Tea waina a midiri a, ta midiri a. 

23Nalakena tea wanogoe naatam̃oli maga ni navakalo ragi waina eu duri sua 
Yesu nakau valadagoto, eu dape sugoro aneana maga, po mari namalomalo pati 
ara, agi sara naatam̃oli ni navakalo namalo sikai sarasara ra; go eu dape sugoro 

tokop̃ai nawilina: go sugoro tokop̃ai nawilina natuturiana e dika asa, e pei tea 
vausiana pae elagi usuraki. 

24Nalakena tea wanogoe eu dum̃ada noa ki da, eu naga, Tuga ta puap̃orae a mau, 
ma tuga visaara asa, ega vei agi sei: naga navasaana midiriana ega lolomana, 
waina e naga, Eu madeada p̃otae sugoro aginau maga eu sarasara ra, Go tea 
suniana aginau eu nadi ki gole asa. 

25Nalakena tea wanogoe naatam̃oli maga ni navakalo eu mari tea maga 
wanogoe. Ma Yesu p̃ilana, go p̃ilana taina, Maria, nagoroi ki Kelopa, go Maria ni 
Macdala eu lawodu pisari nakau valadagoto ki Yesu. 

26Nalakena tea wanogoe ragi waina Yesu e punusi p̃ilana, go tea vasapiseikiana 
waina e dodomi a e lawodu pisari a, e noa ki p̃ilana, e naga, Koroi, p̃a leo, 
natum̃a! 

27E edaku noa ki tea vasapiseikiana wanogoe, e naga, P̃a leo, p̃ilam̃a! Go pae 
aura wanogoe pa pa tea vasapiseikiana wanogoe e piragi a paki sum̃a ni kiana. 

28Edaku ki tea wanogoe Yesu, waina e atae naga naleo maga mamau puti eu po 
pei tea marisuaana, naga navasaana midiriana ega vei tea vakavuroana, e naga, 
A madou. 

29Lasa sikai e doko waina e pura ki waine kokona: go nalumulumu sikai waina 
e pura ki waine kokona wanogoe eu dakani a ki napati hussop sikai, po sai ki 
nia paki nawokana. 

30Nalakena tea wanogoe ragi waina Yesu e menadogo sua waine kokona 
wanogoe, e naga, E nopu: go e kusu, po pitua ki naatana. 

31Nalakena tea wanogoe navarapule maga ni Yudea, nalakena e pei naaleatia ni 
namarim̃atakiana, naga nap̃atokoda euga ta doko nakau valadagoto doko 
sabbath mau (nalakena naaleatia ni sabbath wanogoe e pei naaleatia warua), 
eu pavarani Pilato naga natuada maga euga vei tea marip̃oriana, naga euga vei 
tea tapeluaana. 

32Nalakena tea wanogoe naatam̃oli maga ni navakalo eu rumai, po mari p̃ori 
natua ni tea vea, go ni tea p̃ota waina e pei tea turiana nakau valadagoto sikoti 
a: 

33ma ragi waina eu rumai paki Yesu, po punusi naga e mate sua, eu da mari p̃ori 
natuana maga mau: 

34ma naatam̃oli maga ni navakalo sikai kakada e puri navidina ki naio sikai, go 
nada go noai ero dave umai m̃araverave. 

35Go tea waina e punusi e po noasokisoki, go nanoasokisokiana aneana e pei 
lomau: go nae e atae naga e noa tea lomau maga, naga nimu ma kuga saralomau. 

36Nalakena tea maga wanogoe eu pakilina, naga navasaana midiriana ega 
lolomana, waina e naga, Te navatuna sikai ega wo da pei tea marip̃oriana mau. 

37Go navasaana midiriana p̃ota sikai e moro naga, Euga wo leopunusi tea waina 
eu puri a. 

38Go edaku ki tea maga wanogoe Yosef ni Arimathea, waina e pei tea 
vasapiseikiana sikai ki Yesu, ma e doko loku nalakena e matauki navarapule 
maga ni Yudea, e pavarani Pilato naga ega tape lua nap̃atoko ni Yesu: go Pilato 
e suasua ki nia. Nalakena tea wanogoe e umai po dape lua nap̃atokona. 

39Go Nikodemo ma e umai, waina e umai punusi a p̃ogi ragi vea, e dape murra 
go aloe sarisari umai, e alagoro pei paund p̃onotia sikai. 

40Go ero dape nap̃atoko ni Yesu, po pivisi a ki namasia maga ni nakulukulu ni 
linen go tea ni nap̃o wia wanogoe e pilake a, dapala waina naka ni Yudea eu do 
mari naovakiana. 

41Go tokora waina e pei tea turiana asa nakau valadagoto roara sikai e doko 
asa; go roara wanogoe matigo vau sikai e doko asa, waina te naata sikai e ko da 
pei tea toropusiana asa mau. 

42Nalakena tea wanogoe eu doropusi Yesu tokora wanogoe, nalakena naaleatia 
ni namarim̃atakiana ki naka ni Yudea, nalakena matigo wanogoe e pei m̃aladigi. 

Yoane 20 

1Go naaleatia vea ni wiik malip̃ogi sa kakana, ragi waina e ko maligo doko, 
Maria ni Macdala e umai paki matigo, po punusi vatu e pei tea tapeluaana m̃elu 
dua ki matigo. 

2Nalakena tea wanogoe e sava, po umai punusi Simon Petero, go tea 
vasapiseikiana p̃ota waina Yesu e dodomi a, po noa ki da, e naga, Eu dape lua 
Nawota m̃elu dua ki matigo, go au da atae tokora waina eu doropusi a asa mau. 

3Nalakena tea wanogoe Petero e dave pano, go tea vasapiseikiana p̃ota 
wanogoe, go ero do pano paki matigo. 

4Go ero dua sava dum̃ada sikoti ra: go tea vasapiseikiana p̃ota wanogoe e sava 
kasua liu Petero, po pea umai paki matigo; 

5go e kolo po leo paki ekopu, po punusi namasia maga ni nakulukulu ni linen eu 
one; ma e da paki ekopu mau. 

6Ragi wanogoe Simon Petero ma e umai dausi a, po paki ekopu ni matigo; go e 
leopunusi namasia maga ni nakulukulu ni linen eu one, 

7go tea kasitoro, waina e doko nap̃auna, e da one sikoti namasia maga ni 
nakulukulu ni linen mau, ma e pei tea lugiana e masale one tokora sikai. 

8Ragi wanogoe nalakena tea wanogoe tea vasapiseikiana p̃ota wanogoe waina 
e pea umai paki matigo nae ma e paki ekopu, go e punusi, po saralomau. 

9Nalakena ero ko da atae navasaana midiriana mau, naga e one asa one naga 
ega moro duleana m̃elu dua ki tea mate maga. 

10Go tea vasapiseikiana dua wanogoe ero moro paki nasum̃a adeada pano. 

11Ma Maria e lawodu katama pisari matigo po do dagi: go ragi waina e do dagi, 
e kolo po leo paki matigo; 

12go e punusi agelo dua ero suni sugoro tare ero do natano, sikai e doko ep̃au, 
go sikai e doko etua, tokora waina nap̃atoko ni Yesu e one sua asa. 

13Go ero noa ki nia, ero naga, Koroi ekasana ku dagi? E noa ki da, e naga, 
Nalakena eu dape lua Nawota aginau, go a da atae tokora waina eu doropusi a 
asa mau. 

14Ragi waina e noa sua tea wanogoe, e dum̃ana doa e paki natakuna, po 
leopunusi Yesu e lawodu, go e da atae mau naga e pei Yesu. 

15Yesu e noa ki nia, e naga, Koroi, ekasana ku dagi? Ku laaga sei? Nae e midoaki 
nia naga e pei tea waina e leo paratiki roara, go e noa ki nia, e naga, Nawota, 
nigo ku pe tapetape a pano, p̃a noa ki nau tokora waina ku doropusi a asa, go 
kinau aga wo dape lua e. 

16Yesu e noa ki nia, e naga, Maria. Nae e dum̃ana doa e, po noa ki nia pae Heberu, 
e naga, Rabboni, waina e pei tea noaana e pei, Tea Vasapiseiki. 

17Yesu e noa ki nia, e naga, P̃a ta kisidogo au mau; nalakena a ko da sake pano 
punusi Tamagu mau: ma p̃a va punusi taigu maga, po noa ki da, naga A naga aga 
sake pano punusi Tamagu go Tamamu, go Sup̃e aginau go Sup̃e animu. 

18Maria ni Macdala e umai po dogorogo paki tea vasapiseikiana maga, e naga, A 
po punusi Nawota, go naga e noa ki nia tea maga wanogoe. 

19Go ragi waina e pei ragi melu ni naaleatia wanogoe, tea vea ni wiik, go ragi 
waina namata maga eu pei tea kokoroana tokora waina tea vasapiseikiana 
maga eu doko asa, nalakena namataukiana ni navarapule maga ni Yudea, Yesu 
e umai po lawodu m̃aleoputo kakada, po noa ki da, e naga, Kuga veani 
natam̃ateana. 

20Go ragi waina e noa sua tea wanogoe e pisei ki da nam̃elearuna maga go 
navidina. Nalakena tea wanogoe tea vasapiseikiana maga eu laelaea, ragi waina 
eu punusi Nawota. 

21Nalakena tea wanogoe Yesu e moro noa ki da, e naga, Kuga veani 
natam̃ateana: dapala waina Tamagu e dip̃aki lua au, kinau ma a dip̃aki lua mu. 

22Go ragi waina e noa sua tea wanogoe, e marodua ra, po noa ki da, e naga, Kuga 
tape Naatana Tapu. 

23Tea maga waina ku pe madeada midoakikorokoro namarinaleosaana adeada 
maga, eu pe wo madeada pei tea midoakikorokoroana; go tea maga waina ku 
pe wo mari soki namarinaleosaana adeada maga, eu pe wo pei tea marisokiana. 

24Ma Toma, tea rualima sikai tamate dua sikai kakada, waina e pei tea sosoana 
ki Didimo, e da sikoti ra doko mau ragi waina Yesu e umai. 

25Nalakena tea wanogoe tea vasapiseikiana p̃ota maga eu noa ki nia, eu naga, 
Au po punusi Nawota. Ma e noa ki da, e naga, A pe ta punusi malo masai ni tuturi 
maga nam̃elearuna maga mau, go a pe ta doropusi nakinigu paki malo masai ni 
tuturi maga mau, go a pe ta doropusi nam̃elearugu paki navidina mau, a pe wo 
da saralomau mau. 

26Go edaku ki naaleatia latolu tea vasapiseikiana aneana maga eu moro doko 
ekopu, go Toma e sikoti ra doko. Yesu e umai, namata maga eu pei tea 
kokoroana, go e lawodu m̃aleoputo kakada, po naga, Kuga veani natam̃ateana. 

27E edaku noa ki Toma, e naga, P̃a sai ki nakinim̃a paki nea, go p̃a vunusi 
nam̃elearugu maga, go p̃a sai ki nam̃elearum̃a, po doropusi a paki navidigu: go 
p̃a ta pei tea ta saralomau mau, ma p̃a saralomau. 

28Toma e pasa dara po noa ki nia, e naga, Nawota aginau go Sup̃e aginau. 

29Yesu e noa ki nia, e naga, Ku po saralomau nalakena ku po punusi au: tea maga 
waina eu da punusi mau, go eu saralomau eu maropa. 

30Go Yesu e mari navaivaiana p̃ota laapa narae ni tea vasapiseikiana maga, 
waina eu da pei tea midiriana tusi waia mau: 

31ma tea maga wanogoe eu pei tea midiriana, naga kuga saralomau naga Yesu 
e pei Kristo, Sup̃e Natuna; go naga ragi waina kuga saralomau kuga veani 
namauriana pae nagisana. 

Yoane 21 

1Edaku ki tea maga wanogoe Yesu e moro dum̃ana mari a e doko lina ki tea 
vasapiseikiana maga pisari natasi ni Tiberia; 

2go e dum̃ana mari a e doko lina dapala waia. Simon Petero, go Toma waina e 
pei tea sosoana ki Didimo, go Nathanael ni Kana ni Calilea, go Sebedaio natuna 
dua, go tea p̃ota dua ni tea vasapiseikiana aneana maga, eu mamau doko. 

3Simon Petero e noa ki da, e naga, Aga va araika. Eu noa ki nia, eu naga, Nigida 
ma tuga mamau. Eu dave pano, po pagi rarua; go nap̃ogiana wanogoe eu da 
puati te navatuna mau. 

4Ma ragi waina e po pei ragi ni namakotokotoana, Yesu e lawodu elau garagara: 
ma tea vasapiseikiana maga eu da atae mau naga e pei Yesu. 

5Ragi wanogoe Yesu e noa ki da, e naga, Piakirikiri, ku peani te navatuna waina 
kuga kani a kite? Eu pasa dara e, eu naga, Ee. 

6Go e noa ki da, e naga, Kuga siva ki kup̃ena paki taleva ni matua ni rarua, go 
kuga wo pap̃ai. Nalakena tea wanogoe eu siva ki nia, go eu da moro mari atae 
puati a umai mau, nalakena navata ni naika maga wanogoe. 

7Nalakena tea wanogoe tea vasapiseikiana wanogoe waina Yesu e dodomi a, e 
noa ki Petero, e naga, E pei Nawota. Go ragi waina Simon Petero e dogo naga e 
pei Nawota, e otisoki namalona ki sugoro aneana (nalakena e m̃alam̃ala), po 
dum̃ana nadi ki nia paki natasi. 

8Ma tea vasapiseikiana p̃ota maga eu rumai rarua kiki (nalakena eu da uvea ki 
euta mau, ma namalopa kakana e alagoro pei navasiana p̃onotia sikai), eu do 
dosagi kup̃ena waina e pura ki naika maga. 

9Go ragi waina eu paki euta, eu punusi nakapu sikai ni nam̃elevara e one, go 
naika e pei tea toropusiana e one asa, go bred. 

10Yesu e noa ki da, e naga, Kuga tape te naika seara umai ni tea maga waina ku 
po puati ra ragi waia. 

11Nalakena tea wanogoe Simon Petero e pagi rarua, po puati kup̃ena paki euta, 
e pura ki naika warua maga, p̃onotia sikai rualima takuna lima tamate dolu: eu 
laapa, ma kup̃ena e da mawora mau. Yesu e noa ki da, e naga, Kuga umai 
ganikani. 

12Go tea vasapiseikiana maga sikai kakada e da piviari pusuusu paki nia mau, 
po naga, Nigo ku pei sei? 

13Eu atae naga e pei Nawota. Yesu e umai, po dape bred wanogoe, po dua ra asa, 
go dapala nogoe e dua ra naika. 

14Tea wanogoe e pei sala ketolu waina Yesu e pakilina ki tea vasapiseikiana 
maga asa, edaku ki e duleana m̃elu dua ki tea mate maga. 

15Go ragi waina eu ganikani sua, Yesu e noa ki Simon Petero, e naga, Simon natu 
ni Yoane, ku dodomi au p̃arua liu tea maga waia kite? E noa ki nia, e naga, Ioro, 
Nawota; nigo ku atae naga a dodomi ko. E noa ki nia, e naga, P̃a vagani shiip 
vusavusa aginau maga. 

16E moro noa ki nia sala kerua, e naga, Simon, natu ni Yoane, ku dodomi au kite? 
E noa ki nia, e naga, Ioro, Nawota; nigo ku atae naga a dodomi ko. E noa ki nia, 
e naga, P̃a leo paratiki shiip aginau. 

17E noa ki nia sala ketolu e naga, Simon, natu ni Yoane, ku dodomi au kite? 
Petero e susue nalakena e noa ki nia sala ketolu, e naga, Ku dodomi au kite? Go 

e noa ki nia, e naga, Nawota, nigo ku atae naleo maga mamau puti; nigo ku atae 
naga a dodomi ko. Yesu e noa ki nia, e naga, P̃a vagani shiip aginau. 

18Lomau, lomau, a noa ki‐go, naga Ragi waina ku pei natureai ku dum̃am̃a 
dasoki ko, po surata paki tokora waina ku masauna naga p̃a vaki asa: ma ragi 
waina p̃a wo pei tea matua, p̃a wo sai ki nam̃elearum̃a maga, go tea p̃ota sikai 
ega wo dasoki ko, po piragi ko paki tokora waina p̃a wo karai paki asa. 

19Ma e noa tea wanogoe, e paivai ki namateana waina ega wo samasamani Sup̃e 
asa. Go ragi waina e noa sua tea wanogoe, e noa ki nia, e naga, P̃a rausi au. 

20Petero e dum̃ana doa e, po punusi tea vasapiseikiana waina Yesu e dodomi a 
e dausi; go waina e pei tea waina e ovi narum̃ana ragi ni nakaniana ni ragi melu, 
po naga, Nawota, tea waina e naga ega vitua ki‐go e pei sei? 

21Go ragi waina Petero e punusi a e noa ki Yesu, e naga, Nawota, go naatam̃oli 
waia, nasava? 

22Yesu e noa ki nia, e naga, A pe masauna naga nae ega toko pa pa aga umai, 
nigo p̃a kasa ki nia? 

23Nigo p̃a rausi au. Nalakena tea wanogoe navasaana wanogoe e sokapule 
m̃aleoputo ni taigida maga, naga tea vasapiseikiana wanogoe ega ta mate mau: 
ma Yesu e da noa ki nia mau, naga ega ta mate mau; ma, A pe masauna naga ega 
toko pa pa aga umai, nigo p̃a kasa ki nia? 

24Nae e pei tea vasapiseikiana waina e noasokisoki nalo ni tea maga wanogoe, 
po midiri tea maga wanogoe: go au atae naga nanoasokiana aneana e pei lomau. 

25Go naleo p̃ota laapa ma eu doko waina Yesu e mari ra, waina eu pe mamau 
puti pei tea midiriana sikasikai, a midoaki nia naga maramana ma e pe ta dape 
tusi maga waina eu pe vei tea midiriana. 

Apostolo Maga 

Apostolo Maga 1 

1A mari tusi vea waina, Theofilo, nalo ni tea maga mamau puti waina Yesu e 
atulake mari ra po pasapisei ki ara, 

2pa pa paki naaleatia waina e pei tea tapeana sake asa, ragi waina e dip̃aki sua 
pae Naatana Tapu apostolo maga waina e matadoa ra: 

3e moro lawodu naraeda e mauri edaku ki e sua navitinumateana aneana, 
navaivaiana kakana eu laapa, e do pakilina ki da naaleatia rualima pati, po do 
noa ki da naleo maga nalo ni namarakiana ki Sup̃e: 

4go ragi waina nae ma nara eu mamau saisai, e pasa parati ki da naga euga ta 
m̃elu dua ki Yerusalem pano mau, ma naga euga toko raki nasaiana ki Tamana, 
waina, e noa e, ku dogo e kiagu: 

5nalakena Yoane e bapetiso lomau ki noai; ma naaleatia eu da laapa mau eu ko 
puoli go nimu kuga wo pei tea bapetisoana ki Naatana Tapu. 

6Nalakena tea wanogoe ragi waina eu saisai doko, eu pusuusu paki nia, eu naga, 
Nawota, p̃a wo magi Israel dape namarakiana liliu ragi waia kite? 

7Go e noa ki da, E da pei tea animu mau naga kuga atae ragi maga kite sala maga 
waina Tamagu e lawo ki da eu doko naveinawotaana aneana. 

8Ma kuga wo dape nakasuaana ragi waina Naatana Tapu ega wo umai doko mu: 
go kuga wo pei tea noasokisoki aginau maga Yerusalem, go Yudea mamau, go 
Samaria, go pa pa paki namatap̃ago ni maramana. 

9Go ragi waina e noa sua tea maga wanogoe, go nara eu do leo punusi, e pei tea 
tapeana sake; go napopouru sikai e dape lua e ki namatada. 

10Go ragi waina eu do leo sokisoki paki nakoroatelagi, go nae e do pano, kuga 
leo, naatam̃oli dua ero lawodu pisari ra waina ero suni sugoro tare maga; 

11go waina ero naga, Naatam̃oli ni Calilea maga, ekasana ku lawodu po do leo 
paki nakoroatelagi? Yesu waia, waina e pei tea tapeana sake m̃elu dua ki mu 
paki nakoroatelagi pano, ega wo umai dapala waina ku punusi a e paki 
nakoroatelagi pano. 

12Ragi wanogoe eu liliu paki Yerusalem pae tava waina e pei tea sosoana ki 
Oliva, waina e pei m̃aladigi ki Yerusalem, nasurataana ni sabbath sikai. 

13Go ragi waina eu rumai sili asa, eu sake paki ekopu ni em̃ago ni tagona ni elagi, 
waina eu doko asa doko; Petero go Yoane go Yakobo go Anderea, Filipo go 
Toma, Bartolomaio go Mataio, Yakobo natu ni Alefaio, go Simon Selote, go Yuda 
natu ni Yakobo. 

14Tea maga mamau puti wanogoe eu do dapasavasa pitip̃atip̃a, nap̃op̃oda sikai 
maau asa, nara ma nagoroi seara, go Maria Yesu p̃ilana, go taina maga. 

15Go Petero e duleana naaleatia maga wanogoe m̃aleop̃uto ni taigida maga, (go 
taua sikai ni naatam̃oli maga eu saisai doko, eu alagoro pei p̃onotia sikai 
rualima takuna dua), 

16e naga, Taigu maga, e one navasaana midiriana one naga ega lolomana, waina 
Naatana Tapu e pea noa e pae nawoka ni David nalo ni Yuda, waina e maraki 
pae napua tea maga waina eu pua soki Yesu. 

17Nalakena e pei tea veveana e pei sikai kakagida, po dape namagovai ni 
nasuasuaana waia. 

18(Go nae e pakotovi vanua sikai ki namoriana ni namarinaleotageleana; po 
dowo dap̃olosiwo, go nap̃alauna e lotu po mapua, go namaritana eu pevera puti. 

19Go tea wanogoe e pei tea ataeana paki tea maga mamau puti waina eu doko 
Yerusalem doko; dapala waina vanua wanogoe e pei tea sosoana pae navasaana 
adeada ki Akeldama, waina e pei, Vanua ni nada.) 

20Nalakena e pei tea midiriana tusi ni Salamo maga, Nasum̃a aneana ega vei tea 
mariana ega vei maso maladi, Go te naata ega ta doko asa mau: go, Navei‐tea‐
leo‐parati‐kiana aneana tea p̃ota sikai ega tape a. 

21Nalakena tea wanogoe naatam̃oli maga waina eu sikoti gida doko ragi mamau 
waina Nawota Yesu e paki ekopu po paki katama m̃aleoputo kakagida, 

22e atulake pae nabapetisoana ki Yoane, pa pa paki naaleatia waina e pei tea 
tapeana sake m̃elu dua ki gida asa, tea maga wanogoe sikai kakada e one asa 
one naga ega vei tea noasokisoki sikoti gida ni namoroduleanaana aneana. 

23Go eu mari edua ero lawodu, Yosef tea sosoana ki Barsabba, waina e pei tea 
salagisana ki Yusto, go Mattia. 

24Go eu dapasavasa, po naga, Nigo, Nawota, waina ku atae nap̃op̃o ni naatam̃oli 
maga mamau puti, p̃a visei ki gami naatam̃oli dua waia ku po matadoa, 

25seve tea kakada, naga ega tape tokora ni nasuasuaana waia go ni navei‐
apostolo‐ana, waina Yuda e dawasi pa dua ki nia pano, naga ega vaki tokora 
aneana pano. 

26Go eu madeada pitua ki gole maga; go gole e dowo Mattia; go e pei tea veveana 
sikoti apostolo rualima sikai tamate sikai. 

Apostolo Maga 2 

1Go ragi waina naaleatia ni Pentekoste e do pei tea vakavuroana, eu mamau 
puti doko tokora sikai maau. 

2Go m̃araverave nasaruruana sikai e pae nakoroatelagi umai, e dakiusi 
nasurataana ni nalagi atu sikai, go e pakavuro usuraki nasum̃a waina eu doko 
asa. 

3Go namena maga waina eu darana, dakiusi mena ni nakapu, eu pakilina ki da; 
go e sake puti ara. 

4Go eu pura puti ki Naatana Tapu, po pae asa pasa ki namena p̃ota maga, dakiusi 
waina Naatana e dua ra naga euga vasa lagi. 

5Go tea ni Yudea seara eu doko Yerusalem, waina eu pei naatam̃oli tape p̃ia, 
waina eu pae sara nalauna etano ni nakoroatelagi umai. 

6Go ragi waina nasaruruana wanogoe e pei tea rogoana, taua ni naatam̃oli maga 
eu saisai, go nap̃op̃oda e pinovinoi, nalakena sara naatam̃oli eu dogo ra eu pasa 
pae navasaana visarasara adeada. 

7Go eu mamau puti saram̃akoto po maga, po naga, Kuga leo, tea maga mamau 
puti waia waina eu pasa eu da pei naatam̃oli maga ni Calilea kite? 

8Go ekasana nigida, sara naata kakagida, tu dogo pae navasaana waina tu 
pakilina asa? 

9Tea ni Parthia go ni Media go ni Elam, go tea maga waina eu doko 
Mesopotamia, Yudea go Kapadokia, 

10Ponto go Asia, Ferucia go Pamfilia, Ityipt go tokora maga ni Linue m̃aladigi ki 
Kurene, go nam̃enakiatatoko maga waina eu pae Roma umai, tea ni Yudea maga 
go proseluto maga, 

11tea ni Krete go ni Arabia, tu dogo ra eu pasa pae namenagida maga nawosiana 
warua maga ki Sup̃e. 

12Go eu saram̃akoto puti, po midoaki putuaki, po dum̃ada noa ki da, eu naga, 
Tea waia e pei nasava? 

13Ma tea p̃ota seara eu mari saudoa ki nia, po naga, Eu munu p̃arua ki waine 
vau. 

14Ma Petero e duleana, nara ma tea rualima sikai tamate sikai eu mamau, go e 
sike nadaleona po pasalagi paki da, e naga, Naatam̃oli ni Yudea maga, go tea 
maga mamau puti waina ku doko Yerusalem, kuga atae tea waia, go kuga 
takidorogo navasaana aginau maga. 

15Nalakena nara waia eu da matamaloku mau, dakiusi waina nimu ku midoaki 
nia; nalakena e ko pei aura ketolu ni naaleatia; 

16ma tea waia e pei tea waina e pei tea noaana pae profeta Yoel; 

17Go ega wo doko naaleatia edaku maga, Sup̃e e noa e, Aga wo daki kovai 
Naatagu paki sara nap̃okasi: Go natumu naanoai maga go natumu nagoroi maga 

euga wo pea noa sai, Go natureai animu maga euga wo punusi navunusiana 
maga, Go tea matua animu maga euga wo p̃erea ki nap̃erea maga: 

18Ioro go tea suasua naanoai aginau maga go tea suasua nagoroi aginau maga 
naaleatia maga wanogoe Aga wo daki kovai Naatagu paki da; go euga wo pea 
noa sai. 

19Go aga wo pitua ki tea ni namagaana maga nakoroatelagi ni elagi, Go 
navaivaiana maga maramana ni etano; Nada, go nakapu, go namavu ni naasua: 

20Elo ega wo panop̃ota po pei namaligo, Go atelagi ega wo pei nada, Ega wo pea 
ki naumaiana ni naaleatia ki Yehovah, Naaleatia warua go ni namatakuana: 

21Go ega wo doko naga sara naata waina euga wo pioso paki nagisa ni Yehovah 
euga wo pei tea mautipauriana. 

22Naatam̃oli ni Israel maga, kuga rogo navasaana maga waia: Yesu ni Nasareth, 
naatam̃oli sikai waina e pei tea viseikisokisokiana paki mu pae Sup̃e ki 
nawosiana kasua maga go ki tea ni namagaana maga go ki navaivaiana maga, 
waina Sup̃e e mari ra pae asa m̃aleoputo kakamu, dapala waina ku dum̃amu 
atae a; 

23nae, waina e pei tea vituakiana ki namidoakip̃otaeana tawonakiana go 
naveaataeana ki Sup̃e, nimu ku duri a nakau valadagoto po mari punue a pae 
nam̃elearu ni naatam̃oli sigisigileo maga: 

24waina Sup̃e e sike a e duleana, e peresi navitinuana ni namateana maga: 
nalakena e da pei tea mariataeana mau naga nae ega vei tea tapesokiana asa. 

25Nalakena David e noa nalo kakana, A leopunusi Yehovah kivea ki naraegu 
sara ragi: Nalakena e doko pisari nam̃elearugu ni matua, naga aga ta parivari 
mau: 

26Nalakena tea wanogoe nap̃op̃ogu e laelaea go namenagu e sokamidi; Go 
nap̃okasigu ega wo doko naleogoroana: 

27Nalakena p̃a wo da doropusi naatagu paki Hades mau, Go p̃a wo da p̃itua ki 
tea dodomidodomiana anigo naga ega vunusi namesoana mau. 

28Ku mari au a atae napua maga ni namauriana; P̃a wo pakavuro au ki 
nalaelaeaana doko naraem̃a. 

29Taigu maga, e p̃ia naga aga viviari noa ki mu nalo ni patriarke David, naga e 
mate po pei tea ovakiana, go matigo aneana e sikoti gida doko pa pa paki 
masoso. 

30Ma nae e pei profeta sikai po atae naga Sup̃e e pivisa paki nia ki navivisaana 
sikai, naga ega wo lawo ki nawa ni nawarer. 

31Sikai malo tasake aneana; e pea punusi tea wanogoe, po noa 
namoroduleanaana ki Kristo, naga e da pei tea toropusiana paki Hades mau, go 
naga nap̃okasina e da punusi namesoana mau. 

32Yesu wanogoe Sup̃e e sike a e duleana, go kinami au mamau puti pei tea 
noasokisoki kakana. 

33Nalakena tea wanogoe nae waina e pei tea tapeana pakilagi ki nam̃elearu ni 
matua ni Sup̃e, go waina e dape ki Tamana nasaiana ni Naatana Tapu, e po daki 
tea waia, waina nimu ku punusi a po dogo e. 

34Nalakena David e da sake paki nakoroatelagi mau: ma nae e naga, Yehovah e 
noa ki Nawota aginau, P̃a toko pisari nam̃elearugu ni matua, 

35Pa pa aga wo mari tea kokona ki‐go maga euga vei malo vasiana ni nam̃elem̃a 
maga. 

36Nalakena tea wanogoe nasum̃a mamau ni Israel euga atae m̃ata ki nia, naga 
Sup̃e e mari a e pei Nawota go Kristo, Yesu waina nimu ku duri a nakau 
valadagoto. 

37Go ragi waina eu dogo tea wanogoe, eu pei tea vuriana nap̃op̃oda, po noa ki 
Petero go apostolo p̃ota maga, Taigami maga, auga mari nasava? 

38Go Petero e noa ki da, e naga, Kuga midoakidoa, po pei tea bapetisoana sara 
naata kakamu pae nagisa ni Yesu Kristo paki namidoakikorokoroana ni 
namarinaleosaana animu maga; go kuga wo dape navituam̃olikiana ni Naatana 
Tapu. 

39Nalakena nasaiana e pei tea animu, go agi natumu maga, go agi tea maga 
mamau puti waina eu madu uvea, agi tea maga waina Yehovah Sup̃e anigida 
ega wo soso ra. 

40Go e noa sokisoki kasua ki navasaana p̃ota laapa, po pasa parati ki da, po naga, 
Kuga vei tea mautipauriana m̃elu dua ki tagona dagele waia. 

41Go tea maga waina eu dape navasaana aneana eu pei tea bapetisoana: go 
naaleatia wanogoe naatam̃oli eu alagoro pei manu dolu eu sokari ra. 

42Go eu doko mau doko navasapiseikiana ki apostolo maga go 
nasaisaipeaniana, natova‐p̃oraebred‐ana go natapasavasaana maga. 

43Go namatakuana e pakilina ki sara naatam̃oli: go tea ni namagaana laapa go 
navaivaiana laapa eu pei tea mariana pae apostolo maga. 

44Go tea maga mamau puti waina eu saralomau eu doko mamau tokora sikai 
maau, po mari naleo maga mamau puti eu p̃olosi ra; 

45go eu sori natano veaniana adeada maga go naloriki adeada maga, po p̃otae 
dua tea maga mamau puti asa, e pataka ni waina te naata e pe vei tea tika. 

46Go sara naaleatia eu doko mau doko nasum̃a tapu nap̃op̃oda sikai maau asa, 
go eu dova p̃orae bred nasum̃a adeada, po gani navinaga adeada nap̃op̃oda 
laelaea po pei lomau, 

47eu do samasamani Sup̃e, go narei mamau eu saup̃ia ki da. Go Nawota e sokari 
ra sara naaleatia tea maga waina eu do pei tea mautipauriana. 

Apostolo Maga 3 

1Go Petero go Yoane ero sake paki nasum̃a tapu aura ni natapasavasaana, aura 
keloveti. 

2Go naatam̃oli sikai waina e pei pito pae nap̃ele ni p̃ilana e pei tea tapetapeana, 
waina eu doropusi a sara naaleatia e one pisari namata ni nasum̃a tapu, waina 
e pei tea sosoana ki Tea leom̃atakiana, naga ega tatagovi tea maga waina eu 
paki roara ni nasum̃a tapu ki nadodomiana; 

3go ragi waina e punusi Petero go Yoane ero naga eroga vaki roara ni nasum̃a 
tapu, e datago naga ega tape nadodomiana sikai. 

4Go Petero e leosoki a, nara ma Yoane, po naga, P̃a leo paki gami. 

5Go nae e midoakisoki ra, e midoaki nia naga ega tape te navatuna kiada. 

6Ma Petero e naga, Silver go kold a dika ara; ma tea waina a peania adua ko asa. 
Pae nagisa ni Yesu Kristo ni Nasareth, p̃a surata. 

7Go e puati nam̃elearuna ni matua, po sike a: go nam̃elena maga go navatu ni 
nakurukuna maga eu kasua m̃araverave. 

8Go e sokamidi duleana, po lawodu, po pae asa surata; go e sikoti ra paki ekopu 
ni nasum̃a tapu, e surata, po sokamidi, po pasa samasamani Sup̃e. 

9Go narei mamau eu punusi a e surata po pasa samasamani Sup̃e: 

10go eu loatae a naga nae e pei tea waina e do natano raki nadodomiana pisari 
Namata‐pua Leom̃atakiana ni nasum̃a tapu; go eu pei tea vuatiana ki 
namagaana go ki nasaram̃akotoana nalakena tea waina e pakilina ki nia. 

11Go ragi waina nae e do pua soki Petero go Yoane, narei mamau eu sava saisai 
punusi ra, natara‐taup̃a waina e pei tea sosoana ki tea ki Solomon, eu maga 
p̃arua. 

12Go ragi waina Petero e punusi a, e pasa dara paki narei, e naga, Naatam̃oli ni 
Israel maga, ekasana ku maga nalo ni naatam̃oli waia? Kite ekasana ku siko 
gami, dapala waina au pe mari a e surata ki nakasuaana aginami kite ki 
nawiaana aginami? 

13Sup̃e ki Abraham, go ki Isaak, go ki Yakob, Sup̃e ki tamagida, e paka 
samasamani Tea Suasua aneana Yesu; waina nimu ku pitua ki nia, po pasa goro 
e narae ni Pilato, ragi waina nae e midoaki p̃otae naga ega veresi a. 

14Ma nimu ku pasa goro Tea Tapu go Tea Leana, po datago naga naatam̃oli mari 
punue sikai ega vei tea vituakiana paki mu, go ku mari punue Nawota ni 
namauriana; 

15waina Sup̃e e sike a e duleana m̃elu dua ki tea mate; waina kinami au pei tea 
noasokisoki kakana. 

16Go nagisana nalakena nasaralomauana ni nagisana, e mari naatam̃oli waia e 
kasua, waina ku leo punusi a po atae a: io, nasaralomauana waina e pae asa e 
dua e nawialuaana waia naraemu mamau puti. 

17Go ragi waia, tai maga, a atae naga ku mari a nalakena naveisap̃oana, dakiusi 
waina tea maraki animu maga ma eu mari a. 

18Ma tea maga waina Sup̃e e pea noa sai a pae nawoka ni profeta maga mamau 
puti, naga Kristo aneana ega sua navitinumateana, e mari a e lolomana dapala 
nogoe. 

19Nalakena tea wanogoe kuga midoaki doa, po moro maradoa, naga 
namarinaleosaana animu maga euga vei tea kasiluaana, naga ragi ni 
namaromaroana maga euga tapala nogoe pae narae ni Yehovah umai; 

20go naga ega tip̃aki lua Kristo umai, waina e manimu pei tea tawonakiana, 

21Yesu, waina e one nakoroatelagi one naga ega viragi a pa pa paki ragi maga ni 
natapeliliuakiana ni naleo maga mamau puti, waina Sup̃e e pasa ara pae 
nawoka ni profeta tautau aneana maga pae ragi vea ni maramana pa pa. 

22Moses e noa lomau, e naga, Yehovah Sup̃e ega wo manimu mari profeta sikai 
m̃elu taimu maga ega vakilina, dakiusi au; kuga wo dogo paratiki nia nalo ni 
naleo maga mamau puti waina ega wo pasa paki mu ara. 

23Go ega wo doko naga sara naatam̃oli waina euga wo da dogo paratiki profeta 
wanogoe mau, euga wo pei tea maripuolikiana m̃elu dua ki narei. 

24Io, go profeta maga mamau puti pae Samuel go tea maga waina eu edakugoro 
pa pa, tea maga waina eu pasa, nara ma eu dogorogo ki naaleatia maga waia. 

25Nimu ku pei natu ni profeta maga, go ni navasasokiana waina Sup̃e e pasa soki 
tamamu maga asa, e noa ki Abraham, e naga, Go naworam̃a nalauna maga 
mamau puti ni maramana euga wo pei tea vasap̃iakiana asa. 

26Sup̃e e mari Tea Suasua aneana e pakilina, e dip̃aki lua e umai pea punusi mu, 
naga ega vasa p̃ia ki mu, ega vua doa sara naata kakamu m̃elu dua ki 
namarinaleotageleana animu maga. 

Apostolo Maga 4 

1Go ragi waina ero do pasa ki narei, tea viri maga go nawota ki tea vavai maga 
ni nasum̃a tapu go Sadduki maga eu rumai pa paratiki da, 

2nap̃op̃oda e dogokitesa p̃arua nalakena ero do pasa pisei ki narei, po do 
dogorogo pae Yesu ki namoroduleanaana m̃elu dua ki tea mate. 

3Go eu nadi ki nam̃elearuda ara, po doropusi ra ero doko ekopu ni nasum̃a ni 
navavaiana pa pa paki matamai ki nia: nalakena e po pei ragi melu sua. 

4Ma tea maga waina eu dogo navasaana tea laapa kakada eu saralomau; go 
naveveana ni naanoai maga e alagoro pei manu lima. 

5Go e pakilina matamai ki nia, naga tea maraki adeada maga go tea matua maga 
go tea midiri maga eu pei tea saisaikiana Yerusalem; go Annas tea viri warua 
liu, 

6go Kaiafas, go Yoane, go Alexander, go tea maga waina eu pei namatarau ni tea 
viri warua liu eu mamau. 

7Go eu lawo ki da m̃aleoputo kakada, po pusuusu, eu naga, Nimu ku po mari tea 
waia ki seve nakasuaana, kite pae seve nagisa? 

8Ragi wanogoe Petero, waina e pura ki Naatana Tapu, e noa ki da, e naga, Tea 
maraki maga ki narei, go tea matua maga, 

9kinami aro pe vei tea vuausiana masoso nalo ni nawosiana wia waina e pei tea 
mariana paki naatam̃oli manainai waia, dapale sava e pei tea maripauriana; 

10ega vei tea ataeana paki mu maga mamau puti, go paki narei mamau ni Israel, 
naga pae nagisa ni Yesu Kristo ni Nasareth, waina nimu ku duri a nakau 
valadagoto, waina Sup̃e e sike a e duleana m̃elu dua ki tea mate maga, pae 
naatam̃oli wanogoe naatam̃oli waia e lawodu naraemu e po p̃ia. 

11Nae e pei vatu waina e pei tea midoakip̃alokiana pae mu tea tavagi maga, 
waina e pei tea mariana e pei nap̃au ni naweluki. 

12Go namautipauriana e da doko pae tea p̃ota sikai mau: nalakena nagisa p̃ota 
sikai e da doko etano ni nakoroatelagi mau, waina e pei tea vituakiana 
m̃aleoputo ni naatam̃oli maga, waina e one gida one naga tuga vei tea 
mautipauriana pae asa. 

13Go ragi waina eu leo punusi naviviariana ki Petero go ki Yoane, po midoaki 
atae naga ero da pei tea viseikiana mau, ma naga ero pei naatam̃oli m̃oli, eu 
maga; go eu leo atae ra naga ero sikoti Yesu. 

14Go ragi waina eu punusi naatam̃oli waina e pei tea maripauriana e lawodu 
sikoti ra, eu da peani tea waina euga vasadip̃a e asa mau. 

15Ma ragi waina eu dip̃aki sua ra naga eroga tave m̃elu dua ki nasaisaiana pano 
eu dum̃ada pusuusu paki da, 

16po naga, Tuga mari nasava paki naatam̃oli maga waia? Nalakena naga 
navaivaiana ataeana sikai e pei tea mariana pae ara lomau, e dokolina ki tea 
maga mamau puti waina eu doko Yerusalem doko, go tu mari sa pasa goro e. 

17Ma naga ega ta sokari sokapule m̃aleoputo ni narei mau, tuga vasa dip̃agoro 
ra naga eroga ta moro pasa ki te naata pae nagisa waia mau. 

18Go eu soso ra, po pasa parati ki da naga eroga ta pasa mau go naga eroga ta 
pasa piseiki pae nagisa ni Yesu mau. 

19Ma Petero go Yoane ero pasa dara po noa ki da, ero naga, E pe vei tea leana 
namata ni Sup̃e naga aroga rogo paratiki p̃arua ki mu po dogo paratiki kiki ki 
Sup̃e kuga midoaki p̃otae a: 

20nalakena kinami aro mari sa punuta tea maga waina aro punusi ra po dogo 
ra. 

21Go nara, ragi waina eu sokari pasa dip̃agoro sua ra, eu suasua ki da naga eroga 
vano, eu da pap̃ai tea tapala waina euga varati ra mau, nalakena narei: nalakena 
tea maga mamau puti eu pasa samasamani Sup̃e nalakena tea waina e pei tea 
mariana. 

22Nalakena naatam̃oli waina navaivaiana ni namaripauriana wanogoe e pei tea 
mariana asa, e pei tea ni natau maga liu rualima pati. 

23Go ragi waina ero pei tea suasuakiana naga eroga vano, ero umai punusi tea 
adeada maga, po dogorogo paki da ki tea maga waina tea viri warua maga go 
tea matua maga eu noa ki da ara. 

24Go nara, ragi waina eu dogo e, eu sike nadaleoda paki Sup̃e, nap̃op̃oda sikai 
maau asa, po naga, Talakeagami, nigo ku pei tea waina ku mari nakoroatelagi 
go maramana go natasi, go tea maga mamau puti waina eu doko ara, 

25waina ku noa pae Naatana Tapu, nawoka ni tamagami David tea suasua anigo, 
ku naga, Ekasana nalauna maga eu midi, Go narei maga eu midoaki tea p̃alo 
maga? 

26Nawota maga ni maramana eu dum̃ada lawo ki da, Go tea maraki maga eu pei 
tea saisaikiana, Dip̃a Yehovah, go dip̃a Tea Vuvuraikiana aneana: Nalakena 
Herod go Pontio Pilato, 

27nara ma nalauna maga go narei maga ni Israel, eu pei tea saisaikiana lomau 
natokoana waia dip̃a Tea Suasua tapu anigo Yesu, waina ku puvurai ki nia, 

28naga euga mari tea maga waina nam̃elearum̃a go namidoakip̃otaeana anigo 
ero pea dawona ki da naga euga vakilina. 

29Go ragi waia, Yehovah, p̃a leo punusi navasadip̃akotoviana adeada maga, go 
p̃a tua tea suasua anigo maga naga euga vasa piviari p̃arua ki navasaana anigo, 

30ragi waina p̃a wo sai ki nam̃elearum̃a naga p̃a mari pauri; go naga navaivaiana 
maga go tea ni namagaana maga euga vei tea mariana pae nagisa ni Tea Suasua 
tapu anigo Yesu. 

31Go ragi waina eu dapasavasa sua, tokora waina eu saisai asa e pei tea 
parivariakiana; go eu pei tea vakavuroana puti ki Naatana Tapu, go eu pasa 
piviari ki navasaana ki Sup̃e. 

32Go taua ni tea maga waina eu saralomau nap̃op̃oda go naatada ero pei tea 
sikai maau: go sikai kakada e da noa naga te navatuna sikai ni tea maga waina 
e peani ra e pei tea aneana mau: ma eu mari sara naleo eu p̃olosi ra. 

33Go apostolo maga eu pitua ki nanoasokisokiana adeada ni namoroduleanaana 
ki Nawota Yesu ki nakasuaana warua: go nasaup̃iaana warua e doko puti ara. 

34Nalakena te naata sikai waina e pei tea tika e da doko m̃aleoputo kakada mau: 
nalakena tea maga waina eu peani natano seara kite nasum̃a seara eu sori ra, 
po dape naulu maga ni tea maga waina eu pei tea soriana umai, po doropusi ra 
pisari nam̃ele ni apostolo maga: 

35go e pei tea duripituakiana paki sara naata sikasikai e pataka ni waina te naata 
e pe vei tea tika. 

36Go Yosef, waina apostolo maga eu salagisana ki Barnaba (waina e pei tea 
vasadoaana e pei Natu ni navasapakavakaleana,) tea ni naworawora ni Levi, go 
ni navanua ni Kupero, 

37e peani natano sikai, go e sori a, po dape m̃ane kakana umai po doropusi a 
pisari nam̃ele ni apostolo maga. 

Apostolo Maga 5 

1Ma naatam̃oli sikai nagisana Anania, nara ma anagoroi Sapfeira, e sori tea 
veaniana sikai, 

2po lawogoro naulu kakana seara, anagoroi ma e atae a, go e dape namagovai 
sikai kakana umai, po doropusi a pisari nam̃ele ni apostolo maga. 

3Ma Petero e naga, Anania, ekasana Satan e pakavuro nap̃op̃om̃a naga p̃a soro 
Naatana Tapu, go naga p̃a lawogoro naulu ni natano seara kakana? 

4Ragi waina e doko, e da pei tea anigo kite? Go ragi waina e pei tea soriana sua, 
e da doko naveinawotaana anigo kite? Ekasana ku doropusi naleo waia 
nap̃op̃om̃a? Ku da soro naatam̃oli maga mau, ma ku soro Sup̃e. 

5Go Anania ragi waina e dogo navasaana maga wanogoe e dowo po marodua ki 
namerona: go namatakuana warua e pakilina ki tea maga mamau puti waina eu 
dogo e. 

6Go natureai maga eu duleana po lulugoro e, go eu dapetape a paki katama po 
ova ki nia. 

7Go edaku ki namalopa sikai e alagoro pei aura dolu, anagoroi, waina e da atae 
tea waina e pei tea mariana mau, e umai paki ekopu. 

8Go Petero e pasa dara paki nia, e naga, P̃a noa ki nau, ku sori natano raki tea 
waina kite? Go e naga, Ioro, raki tea waina. 

9Ma Petero e noa ki nia, e naga, Ekasana koro saisai ki nap̃op̃omu naga koroga 
maridogo Naata ni Yehovah? P̃a leo, nam̃ele ni tea maga waina eu po ova ki 
am̃awota eu doko pisari namata, go euga wo dapetape ko paki katama. 

10Go e dowo m̃araverave pisari nam̃elena maga po marodua ki namerona: go 
natureai maga eu rumai paki ekopu po pap̃ai a e mate, go eu dapetape a paki 
katama, po ova ki nia pisari anawota. 

11Go namatakuana warua e pakilina ki ekalesia mamau, go tea maga mamau 
puti waina eu dogo tea maga wanogoe. 

12Go navaivaiana laapa go tea ni namagaana laapa eu pei tea mariana pae 
nam̃elearu ni apostolo maga m̃aleoputo ni narei; go eu mamau puti doko 
natara‐taup̃a ki Solomon nap̃op̃oda sikai maau asa. 

13Ma tea p̃ota maga sikai kakada e da piviari puluti ra mau: ma narei eu 
dodomadagani ra; 

14go tea saralomau laapa eu moro sokari Nawota, taua maga ni naanoai maga 
go ni nagoroi maga; 

15dapala waina eu dapetape tea sasana maga paki katama paki napua 
welewelea maga, po doropusi ra eu one nawewele maga go nap̃anu maga, naga, 
ragi waina Petero ega umai pano, meluna ega melugoro seara kakada. 

16Go taua ni naatam̃oli maga ni natokoana maga dalivirigoro Yerusalem, nara 
ma eu do umai saisai, eu do dapetape tea sasana maga, go tea maga waina 
naatana loa maga eu mari sa ki da: go eu do pei tea maripauriana puti. 

17Ma tea viri warua liu e duleana, nara ma tea maga mamau puti waina eu sikoti 
a doko eu mamau (waina eu pei tagona ni Sadduki maga), 

18go eu pura ki naroitoiana, po nadi ki nam̃elearuda apostolo maga, po doropusi 
ra eu doko ekopu ni nasum̃a ni navavaiana ki tea laapa. 

19Ma agelo ki Yehovah sikai e p̃olagati namata maga ni nasum̃a ni navavaiana 
p̃ogi, po piragi lua ra paki katama, 

20po naga, Kuga vano, po lawodu nasum̃a tapu po pasa ki narei navasaana maga 
mamau puti ni Namauriana waia. 

21Go ragi waina eu dogo tea wanogoe, eu paki nasum̃a tapu ragi ni 
namakotokotoana, po pasapiseiki. Ma tea viri warua liu e umai, nara ma tea 
maga waina eu sikoti a doko eu mamau, po soso saisai ki nasaisaiana ni 
navasap̃otaeana, go tea matua maga mamau puti ni Israel natuna maga, po 
dip̃aki lua paki nasum̃a ni nasolisoliana naga euga viragi ra umai. 

22Ma tasiga maga waina eu rumai eu da pap̃ai ra ekopu ni nasum̃a ni navavaiana 
mau; go eu liliu, po dogorogo, po naga, 

23Au pap̃ai nasum̃a ni nasolisoliana e p̃ono kasua, go tea vavai maga eu lawodu 
pisari namata maga: ma ragi waina au p̃olagati, au da pap̃ai te naata ekopu mau. 

24Go ragi waina nawota ki tea vavai maga ni nasum̃a tapu go tea viri warua 
maga eu dogo navasaana maga wanogoe, eu midoakiputuaki p̃arua nalo 
kakada, tea wanogoe ega vei nasava? 

25Go sikai e umai po dogorogo paki da, e naga, Kuga leo, naatam̃oli maga waina 
ku doropusi ra ekopu ni nasum̃a ni navavaiana eu doko nasum̃a tapu, eu 
lawodu po do pasapiseiki narei. 

26Ragi wanogoe nawota ki tea vavai maga e pano, nara ma tasiga maga eu 
mamau, po piragi ra umai, ma eu da mari kasua ki da mau; nalakena eu matauki 
narei, eu pe vei tea nadiana ki vatu. 

27Go ragi waina eu piragi sua ra umai, eu lawo ki da narae ni nasaisaiana ni 
navasap̃otaeana. 

28Go tea viri warua liu e pusuusu paki da, e naga, Au pasa paratiki kasua ki mu 
naga kuga ta pasapiseiki pae nagisa waina mau: go kuga leo, ku pakavuro 
Yerusalem ki navasapiseikiana animu, po midoa ki nia naga kuga mari nada ni 
naatam̃oli waina ega liko gami. 

29Ma Petero go apostolo maga eu pasa dara po naga, E one gami one naga auga 
rogo paratiki p̃arua ki Sup̃e go naga auga rogo paratiki kiki ki naatam̃oli maga. 

30Sup̃e ki tamagida maga e sike Yesu e duleana, waina nimu ku mari punue a, 
ku sara ki nia nakau sikai. 

31Nae Sup̃e e dape a pakilagi ki nam̃elearuna ni matua naga ega vei Nawota go 
Tea Maumau pauri, naga ega tua Israel namidoakidoaana go 
namidoakikorokoroana ni namarinaleosaana maga. 

32Go kinami au pei tea noa sokisoki maga ni tea maga wanogoe; go Naatana 
Tapu, waina Sup̃e e dua tea maga asa waina eu dogo paratiki nia. 

33Ma ragi waina eu dogo tea wanogoe, eu maeto p̃arua, po mdioaki nia naga 
euga mari punue ra. 

34Ma sikai e duleana nasaisaiana ni navasap̃otaeana, Farisi sikai, nagisana 
Camaliel, tea vasapiseiki sikai ni nawotaeana, waina narei mamau eu 
dodomadagani a, go e pitip̃aki naga euga mari naatam̃oli maga waia euga tave 
pano ragi kiki. 

35Go e noa ki da, e naga, Naatam̃oli ni Israel maga, kuga tum̃amu leo parati ki 
mu nalo ni naatam̃oli maga waia, tea waina ku naga kuga mari a. 

36Nalakena pea ki naaleatia maga waia Teuda e duleana, po dum̃ana noa e naga 
e pei te naata; waina taua ni naatam̃oli maga, eu alagoro pei p̃onotia pati, eu 
puluti a: waina e pei tea maripunueana, go tea maga mamau puti waina eu dogo 
parati ki nia eu pei taperavera, po pei tea m̃oli. 

37Edaku ki naatam̃oli wanogoe Yuda ni Calilea e duleana naaleatia maga ni 
namidiri‐nagisada‐ana, po piragi lua narei seara kakada eu dausi a: nae ma e 
mate; go tea maga mamau puti waina eu dogoparatiki nia eu pei taperavera. 

38Go ragi waia a noa ki mu, Kuga m̃elu dua ki naatam̃oli maga waia, po doropusi 
ra euga madoko: nalakena namidoakip̃otaeana waia kite nawosiana waia e pe 
vei tea ni naatam̃oli maga, e pe wo pei tea rakaiana: 

39ma e pe vei tea ni Sup̃e, ku mari sa dakai ra; mase ku pe vei tea vap̃aiana ku 
marimari Sup̃e. 

40Go eu dogo paratiki nia: go ragi waina eu soso sua apostolo maga umai punusi 
ra, eu parati ra, po pasa dip̃agoro ra naga euga ta pasa pae nagisa ni Yesu mau, 
go eu suasua ki da naga euga vano. 

41Nalakena tea wanogoe eu m̃elu dua ki narae ni nasaisaiana ni navasap̃otaeana 
pano, po laelaea nalakena eu pei tea midoakiana naga eu pei tea wia naga euga 
sua namaridaoana nalakena Nagisana. 

42Go sara naaleatia, nasum̃a tapu go nasum̃a adeada maga, eu da makoto ki nia 
mau, ma eu do pasapiseiki po do dogorogo ki Yesu naga e pei Kristo. 

Apostolo Maga 6 

1Ma naaleatia maga wanogoe, ragi waina tea vasapiseikiana maga eu do disu po 
laapa, natauruuruana sikai e pakilina m̃aleoputo kakada, tea ni Yudea maga 
waina eu pasa pae Hellas eu dauruuru dip̃a tea maga waina eu pasa pae Heberu, 
nalakena nagoroi malepu adeada maga eu pei tea leo kalauana nasuasuaana ni 
sara naaleatia. 

2Go tea rualima sikai tamate dua eu soso taua ni tea vasapiseikiana maga umai 
punusi ra, po naga, E da p̃ia mau naga kinami auga toropusi navasaana ki Sup̃e 
ega madoko, po magi wede maga suasua. 

3Nalakena tea wanogoe, tai maga, kuga tum̃amu leo matadoa m̃elu dua ki mu 
naatam̃oli larua, waina eu pei tea noasokisokiana, waina eu pura ki Naatana go 
ki namanumatuaana, waina auga lawo ki da dap̃au nawosiana waia. 

4Ma kinami auga wo doko mau doko natapasavasaana go nasuasuaana ni 
navasaana. 

5Go taua mamau eu dogo m̃ata ki navasaana wanogoe: go eu matadoa Stefano, 
naatam̃oli sikai waina e pura ki nasaralomauana go ki Naatana Tapu, go Filipo, 
go Prokoro, go Nikanor, go Timon, go Parmena, go Nikolao proseluto sikai ni 
Antiokia: 

6waina eu lawo ki da narae ni apostolo maga: go ragi waina eu dapasavasa sua, 
eu pusake nam̃elearuda maga ara. 

7Go navasaana ki Sup̃e e disu po p̃arua; go naveveana ni tea vasapiseikiana 
maga e disu p̃arua po laapa sa Yerusalem, go taua warua ni tea viri maga eu 
dogo paratiki nasarolomauana. 

8Go Stefano, waina e pura ki nasaup̃iaana go nakasuaana, e mari tea ni 
namagaana warua maga go navaivaiana maga m̃aleoputo ni narei. 

9Ma tea ni nasum̃a ni nasaisaiana waina e pei tea sosoana ki nasum̃a ni 
nasaisaiana ki tea Libertini maga seara kakada eu duleana, nara ma tea ni 
Kurene seara kakada, go tea ni Alexandria seara kakada, go tea ni Kilikia go Asia 
seara kakada, po pululu ki Stefano. 

10Go eu mari sa lawodugoro namanumatuaana go Naatana waina e pasa asa. 

11Ragi wanogoe eu dautau naatam̃oli seara waina eu naga, Au dogoe epasa 
navasaana sa dip̃a Moses go Sup̃e. 

12Go eu pasadie narei, go tea matua maga, go tea midiri maga, po umai pa 
paratiki nia, po pua soki a, po piragi a paki nasaisaiana ni navasap̃otaeana, 

13po mari tea noasokisoki sorosoro seara eu lawodu, waina eu naga, Naatam̃oli 
waia e da makoto ki nia mau, ma e do pasa navasaana maga dip̃a tokora tapu 
waia, go nawotaeana: 

14nalakena au po dogoe enoa, naga Yesu ni Nasareth waia ega wo dakai tokora 
waia, po doa natomariana maga waina Moses e dua gida ara. 

15Go tea maga mamau puti waina eu doko nasaisaiana ni navasap̃otaeana, eu 
leosoki a, po punusi naraena e dakiusi narae ni agelo sikai. 

Apostolo Maga 7 

1Go tea viri warua liu e naga, Tea maga wanogoe e dapala nogoe kite? 

2Go e naga, Maariki maga, tai maga, go mama maga, kuga takidorogo. Sup̃e ni 
nasamasamaana e pakilina ki tamagida Abraham, ragi waina e doko 
Mesopotamia doko, ragi waina e ko da doko Haran mau, 

3po noa ki nia, e naga, P̃a m̃elu dua ki navanua anigo, go ki namatarau anigo 
maga pano, po umai paki navanua waina aga wo pisei ki‐go asa. 

4Ragi wanogoe e m̃elu dua ki navanua ki naka ni Kaldea, po umai doko Haran: 
go ragi waina tamana e mate, Sup̃e e piragi lua e pae tokora wanogoe umai paki 
navanua waia, waina nimu ku doko asa doko ragi waia: 

5go e da dua e te matele veaniana asa mau, e da dua e te malo vasiana ni 
nam̃elena mau: go e sai naga ega wo dua e asa naga ega vei tea veaniana, go 
naga ega tua naworaworana asa, waina euga wo edakugoro e, go ragi wanogoe 
e ko dika natuna. 

6Go Sup̃e e pasa dapala waia, naga naworaworana euga wo m̃enaki‐atatoko 
navanua p̃ota, go naga euga wo mari ra euga vei naviti maga, po mari sa ki da, 
natau p̃onotia pati. 

7Go nalauna waina euga wo madeada pei naviti maga aga wo pasap̃otae ra, Sup̃e 
e noa e: go edaku ki tea maga wanogoe euga wo m̃elu dua ki nia umai, po 
maginau suasua tokora waia. 

8Go e dua e navasasokiana ni natovadaviviana: go dapala nogoe Abraham e pesi 
Isaak, po dovadavivi a naaleatia kelatolu; go Isaak e pesi Yakob, go Yakob e pesi 
patriarke rualima sikai tamate dua. 

9Go patriarke maga eu doitoi Yosef po sori a paki Ityipt pano: 

10go Sup̃e e sikoti a doko, po pua lua e m̃elu dua ki nariesokiana aneana maga 
mamau puti, po dua e nasaup̃iaana narae ni Faraoh nawota ni Ityipt; go nae e 
mari a e pei tea maramara dap̃au Ityipt go nasum̃a mamau aneana. 

11Go navitoloana sikai e umai usuraki Ityipt mamau go Kanaan, go nariesokiana 
warua: go tamagida maga eu da pap̃ai te navinaga mau. 

12Ma ragi waina Yakob e dogo naga korn e doko Ityipt, e dip̃aki lua tamagida 
maga pea. 

13Go sala kerua Yosef e dum̃ana mari a e pei tea ataeana paki taina maga, go 
namatarau ki Yosef eu doko lina ki Faraoh. 

14Go Yosef e dip̃aki lua, po soso tamana Yakob naga ega umai punusi a, nara ma 
namatarau aneana maga mamau puti, naatam̃oli rualima larua tamate lima. 

15Go Yakob e siwo paki Ityipt pano; go e mate, nara ma tamagida maga; 

16go eu pei tea tapetapeluaana paki Shekem, po pei tea toropusiana eu one 
matigo waina Abraham e pakotovi a paki Hamor natuna maga ki naulu ni silver 
Shekem. 

17Ma dakiusi waina ragi ni nasaiana, waina Sup̃e e sai paki Abraham asa, e pei 
m̃aladigi, dapala nogoe narei eu disu po p̃arua po laapa Ityipt, 

18pa pa nawota p̃ota sikai e pakilina dap̃au Ityipt, waina e da atae Yosef mau. 

19Nae e mari manumatua paki namatarau anigida maga, po mari sa ki tamagida 
maga, naga euga toropusi pipia adeada maga etaku naga euga ta mauri mau. 

20Ragi wanogoe Moses e pakilina, po pei rae wia p̃arua liu; go e pei tea 
vakaleana atelagi dolu nasum̃a ki tamana: 

21go ragi waina eu doropusi a etaku, Faraoh natuna nagoroi e dape a, po pakale 
a naga ega vei natuna aneana. 

22Go Moses e pei tea viseikiana sara namanumatuaana ki naka ni Ityipt; go e 
mari matua ki navasaana aneana maga go ki nawosiana aneana maga. 

23Ma ragi waina natau aneana eu m̃aladigi pei rualima pati, nap̃op̃ona e midoaki 
nia naga ega va punusi taina maga Israel natuna maga. 

24Go ragi waina e punusi tea sikai kakada e pei tea maridagelekiana, e p̃alugoro 
e, po magi tea waina e pei tea marisakiana mari nasikoana, po atugi tea ni Ityipt: 

25go e midoaki nia naga taina maga euga midoaki atae naga Sup̃e e dua ra 
namautipauriana pae nam̃elearuna; ma eu da midoaki atae mau. 

26Go matamai ki nia e pakilina ki da ragi waina eu dum̃ada mari ra, po naga ega 
vua doa ra paki natam̃ateana, e naga, Maariki maga, ku pei tamataimu maga, 
ekasana ku dum̃amu mari dagele ki mu? 

27Ma tea waina e mari dagele ki tea ni m̃aladigi ki nia, e dip̃atip̃a e, po naga, Sei 
e mari ko ku pei tea maraki sikai go tea vasap̃otae sikai dap̃au gami? 

28Ku masauna naga p̃a mari punue au, dakiusi waina ku mari punue tea ni Ityipt 
nanova kite? 

29Go Moses e sava pano nalakena navasaana wanogoe, po pei nam̃enakiatatoko 
sikai navanua ni Midian, waina e pesi natuna naanoai dua asa. 

30Go ragi waina natau rualima pati eu nopu, agelo sikai e pakilina ki nia 
masop̃alo ni tava Sinai, doko mena ni nakapu ni nakau makalikali sikai. 

31Go ragi waina Moses e punusi a, e maga navunusiana wanogoe: go ragi waina 
e umai paki m̃aladigi naga ega leopunusi, nadaleo ni Yehovah e umai, 

32e naga, Kinau a pei Sup̃e ki tamam̃a maga, Sup̃e ki Abraham, go ki Isaak, go ki 
Yakob. Go Moses e duruuru po da piviari leopunusi mau. 

33Go Yehovah e noa ki nia, e naga, P̃a veresi lua nam̃elevasiana maga ni 
nam̃elem̃a maga: nalakena tokora waina ku lawodu asa e pei natano tapu. 

34A punusi lomau narogokitesaana ki narei aginau waina eu doko Ityipt doko, 
po dogo nagiana adeada, go a po siwo umai naga aga vua lua ra: go ragi waia p̃a 
umai, aga wo dip̃aki lua ko paki Ityipt pano. 

35Moses wanogoe waina eu pasa goro e, po naga, Sei e mari ko ku pei tea maraki 
sikai go tea vasap̃otae sikai? Nae wanogoe Sup̃e e dip̃aki lua e naga ega vei tea 
maraki sikai go tea taulua sikai pae nam̃elearu ni agelo waina e pakilina ki nia 
nakau makalikali. 

36Nae wanogoe e piragi lua ra, e mari tea ni namagaana maga go navaivaiana 
maga Ityipt, go Natasi Miala, go masop̃alo natau rualima pati. 

37Nae wanogoe e pei Moses waina e noa ki Israel natuna maga, e naga, Sup̃e ega 
wo manimu mari profeta sikai ni taimu maga ega vakilina, dakiusi au. 

38Nae wanogoe e pei tea waina e doko ekalesia masop̃alo sikoti agelo waina e 
pasa ki nia tava Sinai, go sikoti tamagida maga: waina e dape natip̃akiana mauri 
maga naga ega tua gida ara. 

39Waina tamagida maga eu karai naga euga rogo parati ki nia, ma eu dip̃adoa e, 
go nap̃op̃oda liliu paki Ityipt pano, eu noa ki Aaron, 

40eu naga, P̃a maginami mari sup̃e seara waina euga vea ki gami pano: nalakena 
Moses waia waina e piragi lua gami m̃elu dua ki navanua ni Ityipt umai, au da 
atae tea waina e pakilina ki nia mau. 

41Go eu mari kau natuna anoai sikai naaleatia maga wanogoe, po puati 
naviriana sikai umai dua nasup̃e wanogoe asa, po laelaea nawosiana ni 
nam̃elearuda maga. 

42Ma Sup̃e e maradoa, po pitua ki da naga euga magi taua ni nakoroatelagi 
suasua; dakiusi waina e pei tea midiriana tusi ni profeta maga, Ku pitua ki tea 
maripunueana maga go naviriana maga paki nau Natau rualima pati masop̃alo, 
nasum̃a ni Israel, kite? 

43Go ku dape dakati tap̃aup̃au ki Molok, Go m̃asoe ni nasup̃e Refan, Nunuda 
maga waina ku mari ra naga kuga lotu ki da; Go aga wo piragi lua mu paki taleva 
kerua ni Babelon. 

44Tamagida maga eu peani tap̃aup̃au ni nanoasokisokiana masop̃alo, dakiusi 
waina tea waina e pasa ki Moses e pitip̃aki, naga ega mari a ega vae 
naatulakeana waina e punusi a. 

45Waina tamagida maga ma eu peani pioli ki nia, po dapetape a umai sikoti 
Yoshua paki tea veaniana ni nalauna maga, waina Sup̃e e kopasi lua ra pa dua 
ki narae ni tamagida maga, pa pa paki naaleatia maga ki David; 

46waina e pap̃ai nasaup̃iaana narae ni Sup̃e, po pavara naga ega magi Sup̃e ki 
Yakob pap̃ai nasum̃atokoana sikai. 

47Ma Solomon e maneana davagi nasum̃a sikai. 

48Ma Tea Vakilagi Mau e da doko nasum̃a maga waina eu pei tea mariana ki 
nam̃elearu maga mau; dakiusi waina profeta e noa e, 

49Nakoroatelagi e pei malo tasake aginau, Go maramana e pei malo vasiana ni 
nam̃elegu maga: Nasum̃a waina kuga wo maginau davagi a ega wo dapale sava? 
Yehovah e noa e: Kite seve tokora e pei tokora ni namaromaroana aginau? 

50Nam̃elearugu e da mari tea maga mamau puti wanogoe kite? 

51Tea noakasua maga go tea ta pei tea tovadaviviana nap̃op̃omu go nadaligamu 
maga mau, nimu ku do dugoro dip̃a Naatana Tapu sara ragi: dakiusi waina 
tamamu maga eu mari a nimu ma ku do mari a. 

52Profeta maga sei kakada tamamu maga eu da kopalele asa mau? Go eu mari 
punue tea maga waina eu pea noasai nalo ni naumaiana ki Tea Leana; waina 
nimu ku po pitua ki nia po mari punue a ragi waia; 

53nimu waina ku dape nawotaeana pae natawonakiana ki agelo maga, go ku da 
pavaigoro e mau. 

54Go ragi waina eu dogo tea maga wanogoe, eu maeto p̃arua, go eu kati napatida 
paki nia. 

55Ma nae, waina e pura ki Naatana Tapu, e leosoki paki nakoroatelagi, po punusi 
nasamasamaana ki Sup̃e, go Yesu e lawodu pisari nam̃elearu ni matua ni Sup̃e, 

56go e naga, Kuga leo, a punusi nakoroatelagi maga eu pamawota, go naatam̃oli 
Natuna e lawodu pisari nam̃elearu ni matua ni Sup̃e. 

57Ma eu pioso ki nadaleo kasua sikai, po kisi p̃onoti nadaligada maga, po sava 
paraki nia nap̃op̃oda sikai maau asa; 

58go eu nadi ki nia paki etaku ni natokoana, po nadi a ki vatu; go tea noasokisoki 
maga eu doropusi sugoro adeada maga eu one pisari nam̃ele ni natureai sikai 
nagisana Saul. 

59Go eu nadi Stefano ki vatu, e pioso paki Nawota, po naga, Nawota Yesu, p̃a 
tape naatagu. 

60Go e ditip̃atua, po pioso ki nadaleo kasua sikai, e naga, Nawota, p̃a ta mari 
namarinaleosaana waia ega liko ara mau. Go ragi waina e noa sua tea wanogoe, 
e maturu. Go Saul e suasua naga euga mari punue a. 

Apostolo Maga 8 

1Go naaleatia wanogoe nakopaleleana warua sikai e pakilina dip̃a ekalesia 
waina eu doko Yerusalem; go eu pei tea taperaverakiana puti paki sara tokora 
ni Yudea go Samaria, apostolo maga eu sikida doko. 

2Go naatam̃oli tapep̃ia maga eu ova ki Stefano, po mari natagisiana warua asa. 

3Ma Saul e mari sa sa ki ekalesia, e do paki ekopu ni sara nasum̃a po do dosagi 
naanoai maga go nagoroi maga po pitua ki da paki nasum̃a ni navavaiana. 

4Go tea maga waina eu pei tea taperaverakiana eu surata usuraki po do 
dogorogo ki navasaana wia. 

5Go Filipo e siwo paki natokoana ni Samaria pano, po dogorogo ki Kristo paki 
da. 

6Go taua maga ni naatam̃oli maga eu dogo parati ki tea maga waina Filipo e noa 
ra nap̃op̃oda sikai maau asa, ragi waina eu dogo, po punusi navaivaiana maga 
waina e mari ra. 

7Nalakena naatana loa maga eu dave m̃elu dua ki tea laapa waina eu peani ra, 
eu pioso ki nadaleo kasua sikai: go tea sarumate laapa, go tea laapa waina eu 
pei pito, eu pei tea maripauriana. 

8Go nalaelaeaana warua e doko natokoana wanogoe. 

9Ma naatam̃oli sikai e doko, nagisana Simon, waina e mari nakikita natokoana 
wanogoe sala vea, po mari naka ni Samaria eu saram̃akoto, e dum̃ana noa e 
naga nae e pei te naata warua sikai: 

10waina eu mamau puti dogo parati ki nia, pae tea kiki pa pa paki tea warua 
kakada, eu naga, Naatam̃oli waia e pei nakasuaana ki Sup̃e waina e pei tea 
sosoana ki Tea Warua. 

11Go eu dogo paratiki nia, nalakena ragi varau e mari ra eu saram̃akoto ki 
nakikita aneana maga. 

12Ma ragi waina eu saralomau narogorogoana wia waina Filipo e dogorogo ki 
nia nalo ni namarakiana ki Sup̃e go nagisa ni Yesu Kristo, eu pei tea 
bapetisoana, naanoai maga go nagoroi maga. 

13Go Simon nae ma e saralomau: go ragi waina e pei tea bapetisoana sua e do 
sikoti Filipo pitip̃atip̃a: go ragi waina e do leopunusi navaivaiana maga go 
namariana kasua warua maga waina eu do pei tea mariana, e saram̃akoto. 

14Go ragi waina apostolo maga waina eu doko Yerusalem eu dogo naga Samaria 
e dape navasaana ki Sup̃e, eu dip̃aki lua Petero go Yoane ero pa punusi ra: 

15go nara, ragi waina ero siwo umai sua, ero madeada dapasavasa, naga euga 
veani Naatana Tapu: 

16nalakena e ko da lawo tea sikai kakada mau: eu pei tea bapetisoana sikai 
maau paki nagisa ni Nawota Yesu. 

17Ragi wanogoe ero pusake nam̃elearuda ara, go eu peani Naatana Tapu. 

18Go ragi waina Simon e punusi naga Naatana Tapu e pei tea vituakiana pae 
navusakeana ni nam̃elearu ni apostolo maga, e sai ki m̃ane dua ra, 

19po naga, Koroga tua au naveinawotaana waia, naga naata waina aga vusake 
nam̃elearugu maga asa, ega veani Naatana Tapu. 

20Ma Petero e noa ki nia, e naga, Silver anigo ega sikoti ko paki namatepuoliana 
pano, nalakena ku midoaki nia naga p̃a talua navituam̃olikiana ki Sup̃e pae 
m̃ane. 

21Ku da peani te matele kite te gole ni naleo waia mau: nalakena nap̃op̃om̃a e 
da leana narae ni Sup̃e mau. 

22Nalakena tea wanogoe p̃a midoaki doa m̃elu dua ki nasigisigileoana anigo 
waia, po dapasavasa pavarani Yehovah, mase namidodoana ni nap̃op̃om̃a e pe 
wo manigo pei tea midoakikorokoroana. 

23Nalakena a punusi naga ku doko nakokonae ni nakokonaana go napu ni 
namarinaleotageleana. 

24Go Simon e pasa dara po naga, Nimu koroga maginau dapasavasa pavara paki 
Yehovah, naga tea maga waina ku po noa ra sikai kakada ega ta pakilina ki nau 
mau. 

25Nalakena tea wanogoe nara, ragi waina ero noa sokisoki kasua sua po pasa 
sua navasaana ki Yehovah, ero liliu paki Yerusalem, po dogorogo ki 
narogorogoana wia paki natokoana kiki laapa ki naka ni Samaria. 

26Ma agelo ki Yehovah sikai e pasa ki Filipo, po naga, P̃a tuleana, po surata paki 
sauth pano paki napua waina e pae Yerusalem siwo paki Casa: napua wanogoe 
e pei masop̃alo. 

27Go e duleana po surata pano: go kuga leo, naatam̃oli ni Ethiopia sikai, atavau 
ni naveinawotaana warua sikai ki Kandake, nawota nagoroi ki naka ni Ethiopia, 
waina e leo paratiki naloriki tauakiana aneana maga mamau puti, waina e umai 
paki Yerusalem naga ega lotu; 

28go e moro do liliu po dasake kariot aneana, go e do peve profeta Isaiah. 

29Go Naatana e noa ki Filipo, e naga, P̃a vaki m̃aladigi, po liko kariot waia. 

30Go Filipo e sava pano punusi a, po dogoe epeve profeta Isaiah, go e naga, Ku 
midoaki atae tea waina ku peve a kite? 

31Go e naga, Te naata sikai e pe ta piseiki nau mau, a pe mari atae midoaki atae 
dapale sava? Go e pavarani Filipo naga ega vagi sake po dasake sikoti a. 

32Go matele ni navasaana midiriana waina e peve a e pei tea waia, E pei tea 
viragiluaana dakiusi shiip sikai paki namaripunueana; Go dakiusi waina shiip 
natuna sikai e pusa narae ni tea waina e alati a, Dapala nogoe nae e punuta 
doko: 

33E pei tea tapeluaana pae nariesokiana go navasap̃otaeana. Tagona aneana sei 
ega wo dogorogo ki nia? Nalakena namauriana aneana e pei tea tapeluaana 
m̃elu dua ki maramana. 

34Go atavau e pasa dara Filipo, po naga, A pavarani ko, profeta e noa tea waia 
nalo ni sei? E dum̃ana noa e, kite e noa te naata p̃ota sikai? 

35Go Filipo e p̃olagati nawokana, po atulake pae navasaana midiriana wanogoe, 
po dogorogo ki Yesu paki nia. 

36Go ragi waina eu do surata pae napua eu rumai paki noai sikai; go atavau e 
naga, P̃a leo, noai nea; nasava e dugoro au naga aga ta pei tea bapetisoana mau? 

37Go Filipo enoakinia enaga ku mariatae pei tea bapetisoana waina kupe 
saralomau ki napopoma mamau.Go enaga "Kinau a saralomau naga Yesu Kristo 
pei naatuni supe." 

38Go e dip̃a ki kariot naga ega tu dorogo: go ero dua siwo paki noai, Filipo go 
atavau: go e bapetiso kinia. 

39Go ragi waina ero m̃elu dua ki noai sake umai, Naata ni Yehovah e pua lua 
Filipo; go atavau e da moro punusi a mau, nalakena e surata pae napua aneana 
po laelaea pano. 

40Ma Filipo e pei tea vap̃aiana Asoto: go e surata duaduru po dogorogo ki 
narogorogoana wia paki natokoana maga mamau puti, pa pa e umai paki 
Kaisarea. 

Apostolo Maga 9 

1Ma Saul, waina e do maromaro ki navasadip̃akotoviana go ki namaripunueana 
dip̃a tea vasapiseikiana maga ki Nawota, 

2e pa punusi tea viri warua liu, po datagovi a ki tusi maga paki Damaseko paki 
nasum̃a ni nasaisaiana maga, naga e pe vap̃ai te naata seara waina eu pei tea ni 

Napua, te naanoai kite te nagoroi, ega viragi ra euga vei tea soliana umai paki 
Yerusalem. 

3Go ragi waina e do surata, e pakilina naga e umai paki m̃aladigi ki Damaseko: 
go namarama sikai waina e pae nakoroatelagi umai e m̃araverave maramalaga 
dalivirigoro e: 

4go e dowo paki natano, po dogo nadaleo sikai waina e noa ki nia, e naga, Saul, 
Saul, ekasana ku kopalele au? 

5Go e naga, Ku pei sei, Nawota? Go nae e naga, Kinau a pei Yesu waina nigo ku 
kopalele asa: 

6ma p̃a tuleana, po paki natokoana, go ega wo pei tea noaana paki‐go tea waina 
e one ako one naga p̃a mari a. 

7Go naatam̃oli maga waina eu surata sikoti a eu lawodu punuta du, eu dogo 
nadaleo wanogoe, ma eu da punusi te naata mau. 

8Go Saul e duleana pae natano, go ragi waina e leleo, e da punusi te navatuna 
mau: go eu puati nam̃elearuna surata, po piragi a umai paki Damaseko. 

9Go e kesa doko naaleatia dolu, po da ganikani po da munu mau. 

10Go tea vasapiseikiana sikai e doko Damaseko, nagisana Anania; go Nawota e 
noa ki nia pae navunusiana sikai, e naga, Anania. Go nae e naga, P̃a leo, kinau 
nea, Nawota. 

11Go Nawota e noa ki nia, e naga, P̃a tuleana, po surata paki napua waina e pei 
tea sosoana ki Leana, po pusuusu nasum̃a ki Yuda ki naatam̃oli sikai nagisana 
Saul, tea ni Tarso: nalakena p̃a leo, e dapasavasa; 

12go e po punusi naatam̃oli sikai nagisana Anania e umai paki ekopu, po pusake 
nam̃elearuna maga asa, naga ega moro leo sai. 

13Ma Anania e pasa dara, e naga, Nawota, a dogo pae tea laapa nalo ni naatam̃oli 
wanogoe, dapala waina e mari sa ki p̃arua ki tea tautau anigo maga waina eu 
doko Yerusalem: 

14go tokora waia e peani naveinawotaana m̃elu tea viri warua maga naga ega 
soli tea maga mamau puti waina eu pioso paki nagisam̃a. 

15Ma Nawota e noa ki nia, e naga, Pa surata pano: nalakena e maginau pei lasa 
matadoaana sikai, naga ega tapetape nagisagu paki narae ni tea ni nalauna p̃ota 
maga go ni nawota maga, go ni Israel natuna maga: 

16nalakena kinau aga wo piseiki nia naleo laapa waina e one asa one naga ega 
sua ra nalakena nagisagu. 

17Go Anania e pano, po paki ekopu ni nasum̃a wanogoe; go e pusake 
nam̃elearuna maga asa, po naga, Taigu Saul, Nawota, Yesu waina e pakilina ki‐

go napua waina ku pae asa umai, e po dip̃aki lua au umai naga p̃a moro leo sai, 
go naga p̃a vei tea vakavuroana ki Naatana Tapu. 

18Go tea tapala namuna maga eu m̃araverave dowo m̃elu namatana maga, go e 
moro leo sai; go e duleana po pei tea bapetisoana; go e ganikani po kasua. 

19Go e doko sikoti tea vasapiseikiana maga waina eu doko Damaseko naaleatia 
seara. 

20Go e m̃araverave dogorogo ki Yesu ekopu ni nasum̃a ni nasaisaiana maga, 
naga e pei Sup̃e Natuna. 

21Go tea maga mamau puti waina eu dogo e eu saram̃akoto, po naga, Tea waia 
e da pei tea waina e marisa sa sa ki tea maga waina eu pioso paki nagisa waia 
Yerusalem kite? Go e umai paki nea nalakena tea waia, naga ega viragi lua ra 
euga vei tea soliana euga vaki narae ni tea viri warua maga. 

22Ma Saul e do disu p̃arua ki nakasuaana, po mari nap̃op̃o ni tea ni Yudea maga 
waina eu doko Damaseko doko e pinovinoi, e do noa saisai ki naga nae e pei 
Kristo. 

23Go ragi waina naaleatia laapa eu nopu, tea ni Yudea eu seke naga euga mari 
punue a: 

24ma nasekeana adeada e pei tea ataeana paki Saul. Go eu pavaigoro namata‐
pua maga aleati go p̃ogi naga euga mari punue a: 

25ma tea vasapiseikiana aneana maga eu puati a p̃ogi, po doro e pakitano darave 
nakoro, eu doro e pakitano doko nalasai sikai. 

26Go ragi waina e umai paki Yerusalem, e mari dogo naga ega vuluti tea 
vasapiseikiana maga: go eu mamau puti matau ki nia, eu da saralomau mau 
naga e pei tea vasapiseikiana sikai. 

27Ma Barnaba e puati a, po piragi a umai punusi apostolo maga, po dogorogo 
paki da dapala waina e punusi Nawota napua, go naga e pasa ki nia, go dapala 
waina e piviari pasa pae nagisa ni Yesu Damaseko. 

28Go e sikoti ra doko e do paki ekopu po do paki katama Yerusalem, 

29e do piviari pasa pae nagisa ni Nawota: go e pasa po pululu dip̃a tea ni Yudea 
waina eu pasa pae Hellas; ma eu mari dogo naga euga mari punue a. 

30Go ragi waina taigida maga eu atae a, eu piragi a siwo paki Kaisarea, po dip̃aki 
lua e paki Tarso. 

31Raga wanogoe ekalesia usuraki Yudea mamau go Calilea go Samaria eu peani 
natam̃ateana, po pei tea tavagiana; go eu surata namatau‐ki Yehovah‐ana go 
navakavakaleana ki Naatana Tapu, po disu po laapa. 

32Go e pakilina, ragi waina Petero e do surata usuraki sara tokora, e siwo umai 
punusi tea tautau maga waina eu doko Lidda doko. 

33Go e pap̃ai naatam̃oli sikai tokora wanogoe nagisana Ainea, waina e one 
nawewele one natau latolu; nalakena e sarumate. 

34Go Petero e noa ki nia, e naga, Ainea, Yesu Kristo e mari pauri ko: p̃a tuleana, 
po p̃elesa ki nawewelem̃a. 

35Go e duleana m̃araverave. Go tea maga mamau puti waina eu doko Lidda go 
Saron doko eu punusi a, go eu maradoa paki Nawota. 

36Go tea vasapiseikiana nagoroi sikai e doko Yoppa, nagisana Tabitha, waina e 
pei tea vasadoaana sosoana ki Dorka: nagoroi wanogoe e pura ki nawosiana 
wia maga go ki navituam̃olikiana maga waina e mari ra. 

37Go e pakilina naaleatia maga wanogoe, naga e sasana, po mate: go ragi waina 
eu sarue sua e, eu doropusi a e one em̃ago sikai ni tagona ni elagi. 

38Go nalakena Lidda e pei m̃aladigi ki Yoppa, go tea vasapiseikiana maga eu 
dogo naga Petero e doko asa, eu dip̃aki lua naatam̃oli dua ero pa punusi a, po 
pavarani a, eu naga, P̃a ta mari daliali surata umai punusi gami mau. 

39Go Petero e duleana po surata sikoti ra pano. Go ragi waina e umai, eu piragi 
a sake paki ekopu ni em̃ago ni tagona ni elagi: go nagoroi malepu maga eu 
mamau puti lawodu pisari a eu dagi, po piseiki sugoro maga go sugoro 
kovagoro maga waina Dorka e mari ra ragi waina e sikoti ra doko. 

40Ma Petero e mari ra eu paki katama puti, po ditip̃atua, po dapasavasa; go e 
dum̃ana doa e paki nap̃atokona, po naga, Tabitha, p̃a tuleana. Go nae e leleo; go 
ragi waina e punusi Petero e doko leana. 

41Go e dua e nam̃elearuna, po sike a; go e soso tea tautau maga, go nagoroi 
malepu maga, po mari a e lawodu naraeda e mauri. 

42Go tea wanogoe e pei tea ataeana usuraki Yoppa mamau: go tea laapa eu 
saralomau Nawota. 

43Go e pakilina, naga e doko Yoppa doko naaleatia laapa sikoti tea sikai Simon 
tea wosiwosi nawili maga. 

Apostolo Maga 10 

1Go naatam̃oli sikai e doko Kaisarea, nagisana Kornelio, senturio sikai ni taua 
ni naatam̃oli maga ni navakalo, waina e pei tea sosoana ki taua ni Italia, 

2tea lotu p̃ia sikai, tea matauki Sup̃e nara ma nasum̃a mamau aneana eu mamau, 
waina e magi narei mari navituam̃olikiana laapa, po dapasavasa paki Sup̃e sara 
ragi. 

3E punusi pae navunusiana marama sikai, e alagoro pei aura keloveti ni 
naaleatia, agelo ki Sup̃e sikai waina e umai paki ekopu punusi a, po noa ki nia, 
Kornelio. 

4Go nae e leo soki a, go e mataku, po naga, E pe nasava, nawota? Go e noa ki nia, 
Natapasavasaana anigo maga go navituam̃olikiana anigo maga eu sake paki 
narae ni Sup̃e naga p̃a vei tea midoakiana ara. 

5Go ragi waia p̃a tip̃aki lua naatam̃oli seara euga vaki Yoppa, po pitautau tea 
sikai Simon waina e pei tea sosoana ki Petero: 

6nae e m̃enaki sikoti tea sikai Simon tea wosiwosi ki nawili maga, waina 
nasum̃a aneana e doko pisari natasi. 

7Go ragi waina agelo waina e pasa ki nia e pano, e soso tea suasua maga ni 
nasum̃a aneana edua kakada, go naatam̃oli ni navakalo lotu p̃ia sikai ni tea 
maga waina eu do doko raki nia pitip̃atip̃a; 

8go e dogorogo paki da ki naleo maga mamau puti, po dip̃aki lua ra paki Yoppa 
pano. 

9Go matamai ki nia, ragi waina eu surata napua, po umai paki m̃aladigi ki 
natokoana, Petero e sake paki nap̃au ni nasum̃a naga ega tapasavasa, e alagoro 
pei aura kelatesa: 

10go e pitolo, po masauna naga ega kanikani: ma ragi waina eu do marim̃ata ki 
navinaga, nasaram̃akotoana sikai e pakilina ki nia; 

11go e leopunusi nakoroatelagi e pamawota, go lasa sikai e siwo, e dapala 
nakulukulu p̃elewelea warua sikai, waina e pei tea toroana ki namatap̃agona 
pati paki maramana: 

12waina sara naleo visarasara eu doko asa, tea tuavati maga go tea kakaravi 
maga ni maramana go manu maga ni nakoroatelagi. 

13Go nadaleo sikai e umai paki nia, e naga, P̃a tuleana, Petero; p̃a mari punue po 
ganikani. 

14Ma Petero e naga, Ee, Nawota; nalakena a ko da gani te navatuna waina e pei 
tea m̃oli go tea loa te naaleatia mau. 

15Go nadaleo sikai e moro umai paki nia sala kerua, e naga, Tea waina Sup̃e e 
mari a e dautau, nigo p̃a ta mari a e pei tea m̃oli mau. 

16Go tea wanogoe e pei tea mariana paka tolu: go lasa wanogoe e m̃araverave 
pei tea tapeana sake paki nakoroatelagi pano. 

17Go ragi waina Petero e midoaki putuaki p̃arua nap̃alauna, navunusiana waina 
e punusi a ega vei nasava? Kuga leo, naatam̃oli maga waina eu pei tea 

tip̃akiluana pae Kornelio, eu pusuusu ki sua nasum̃a ki Simon, go eu lawodu 
narae ni namata‐pua, 

18po pioso po pusuusu ki Simon waina e pei tea sosoana ki Petero, e m̃enaki 
tokora waia kite? 

19Go ragi waina Petero e do midoaki navunusiana wanogoe, Naatana e noa ki 
nia, e naga, P̃a leo, naatam̃oli dolu eu laaga ako. 

20Ma p̃a tuleana, po siwo, po surata sikoti ra pano, po da midoaki sara mau: 
nalakena kinau a po dip̃aki lua ra umai. 

21Go Petero e siwo punusi naatam̃oli maga wanogoe, po naga, Kuga leo, kinau a 
pei tea waina ku laaga asa: nasava e pei nalakena ku po umai asa? 

22Go nara eu naga, Kornelio senturio sikai, naatam̃oli leana go waina e matauki 
Sup̃e, go waina e pei tea noasokisokiana pae nalauna mamau ki naka ni Yudea, 
Sup̃e e noa ki nia pae agelo tapu sikai naga ega vitautau ako paki nasum̃a 
aneana, go naga ega rogo navasaana maga kiam̃a. 

23Nalakena tea wanogoe e soso ra paki ekopu po dua ra nam̃enakiana. Go 
matamai ki nia e duleana po dave sikoti ra pano, go taigida maga ni Yoppa seara 
kakada eu mamau pano. 

24Go matamai ki nia eu sili Kaisarea. Go Kornelio e do leogoro ra, e soso saisai 
ki sua namatarau aneana maga go tana ri wia maga. 

25Go ragi waina Petero e paki ekopu, Kornelio e sua e, po dowo paki nam̃elena 
maga po lotu ki nia. 

26Ma Petero e sike a, po naga, P̃a tuleana; kinau ma a pei naatam̃oli sikai. 

27Go ragi waina ero dum̃ada pasa ki da, e paki ekopu, po pap̃ai tea laapa waina 
eu saisia doko: go e noa ki da, 

28Nimu ku dum̃amu atae naga naatam̃oli ni Yudea sikai e pe ta sikoti, kite umai 
punusi tea ni nalauna p̃ota mau; go Sup̃e e pisei ki nau naga aga ta soso te 
naatam̃oli sikai ki tea m̃oli kite tea loa mau: 

29nalakena tea wanogoe a suasua umai ragi waina a pei tea vitautauana. 
Nalakena tea wanogoe a pusuusu ki tea waina e pei nalakena ku pitautau au 
umai. 

30Go Kornelio e naga, Nam̃ogi pati, pa pa paki aura waia, a do dapasavasa aura 
keloveti nasum̃a aginau; go p̃a leo, naatam̃oli sikai e lawodu naraegu waina e 
suni sugoro maramalaga, 

31po naga, Kornelio, natapasavasaana anigo e pei tea rogoana, go 
navituam̃olikiana anigo maga eu pei tea midoakiana namata ni Sup̃e. 

32Nalakena tea wanogoe p̃a tip̃aki lua paki Yoppa, po soso Simon, waina e pei 
tea sosoana ki Petero, ega umai punusi ko; nae e m̃enaki nasum̃a ki Simon tea 
wosiwosi ki nawili maga, pisari natasi. 

33Nalakena tea wanogoe a m̃araverave dip̃aki lua punusi ko, go nigo ku mari 
p̃ia naga ku umai. Nalakena tea wanogoe ragi waia au mamau puti doko nea 
namata ni Sup̃e, naga auga rogo naleo maga mamau puti waina eu pei tea 
tip̃akiana paki‐go pae Yehovah. 

34Go Petero e p̃olagati nawokana, po naga. A midoaki atae lomau naga Sup̃e e 
da pei tea viragi narae mau: 

35ma sara nalauna naata waina e matau ki nia, po mari namarinaleoleanaana, e 
pei tea viragiana aneana. 

36Navasaana waina e dip̃aki lua e dua Israel natuna maga asa, po dogorogo ki 
narogorogoana wia ni natam̃ateana pae Yesu Kristo (nae e pei Nawota ki tea 
maga mamau puti) 

37nanoaana wanogoe nimu ku dum̃amu atae a, waina e pei tea rogorogokiana 
usuraki Yudea mamau, e atulake pae Calilea, edaku ki nabapetisoana waina 
Yoane e dogorogo ki nia; 

38Yesu ni Nasareth, dapala waina Sup̃e e puvurai ki nia ki Naatana Tapu go ki 
nakasuaana: waina e surata usuraki po do mari m̃ataki, po do mari pauri tea 
maga mamau puti waina eu pei tea marimatuakiana pae diabolo; nalakena Sup̃e 
e sikoti a doko. 

39Go kinami au pei tea noa sokisoki maga ni tea maga mamau puti waina e mari 
ra navanua ki naka ni Yudea, go Yerusalem; go waina eu mari punue a, eu sara 
ki nia nakau. 

40Nae wanogoe Sup̃e e sike a e duleana naaleatia ketolu, po pitua ki nia naga 
ega vakilina, 

41e da pakilina ki narei mamau mau, ma e pakilina ki tea noa sokisoki seara 
waina eu pei tea vea matadoaana pae Sup̃e, kinami, waina au ganikani po munu 
sikoti a edaku ki e duleana m̃elu dua ki tea mate maga. 

42Go e dip̃aki gami naga auga dogorogo paki narei, po noa sokisoki kasua naga 
nae e pei tea waina e pei tea tawonakiana pae Sup̃e naga ega vei Tea Vasap̃otae 
ni tea mauri go tea mate maga. 

43Nae wanogoe profeta maga mamau puti eu maneana noasokisoki, naga sara 
naata waina eu saralomau asa euga wo dape namidoakikorokoroana ni 
namarinaleosaana maga pae nagisana. 

44Ragi waina Petero e ko do pasa navasaana maga wanogoe, Naatana Tapu e 
lawo tea maga mamau puti waina eu dogo navasaana. 

45Go tea ni natovadaviviana maga waina eu saralomau eu saram̃akoto, tea maga 
waina eu sikoti Petero umai, nalakena navituam̃olikiana ni Naatana Tapu e pei 
tea takiana paki tea ni nalauna p̃ota maga. 

46Nalakena eu dogo ra eu pasa ki namena maga, po pasa samasamani Sup̃e. 

47Ragi wanogoe Petero e pasa dara, e naga, Te naata sikai e mari atae dip̃agoro 
noai naga nara euga ta pei tea bapetisoana mau, waina eu po dape Naatana 
Tapu, dakiusi waina kinami ma au dape a kite? Go e dip̃aki da naga euga vei tea 
bapetisoana pae nagisa ni Yesu Kristo. 

48Ragi wanogoe eu pavarani a naga ega toko naaleatia seara. 

Apostolo Maga 11 

1Go apostolo maga go taigida maga waina eu doko Yudea doko eu dogo naga 
tea ni nalauna p̃ota maga eu dape navasaana ki Sup̃e. 

2Go ragi waina Petero e sake umai paki Yerusalem, tea ni natovadaviviana maga 
eu pululu ki nia, 

3po naga, Ku paki ekopu punusi naatam̃oli maga waina eu da pei tea 
tovadaviviana mau, go ku ganikani sikoti ra. 

4Ma Petero e atulake, po pasa lawolawo ki nia paki da. 

5Po naga, Kinau a doko natokoana ni Yoppa po dapasavasa: go a saram̃akoto po 
punusi navunusiana sikai, lasa sikai e siwo, e dakiusi nakulukulu p̃elewelea 
warua sikai waina e pei tea toroana ki namatap̃agona pati pae nakoroatelagi 
pakitano; 

6go e umai paki nau; go ragi waina a leo soki a, a leo usiusi, po punusi tea tuavati 
maga ni maramana go tea mila maga go tea kakaravi maga go manu maga ni 
nakoroatelagi. 

7Go a dogo nadaleo sikai waina e noa ki nau, P̃a tuleana, Petero; p̃a mari punue 
po ganikani. 

8Ma kinau a naga, Ee, Nawota: nalakena te navatuna waina e pei tea m̃oli kite 
tea loa e ko da sili paki nawokagu te naaleatia mau. 

9Ma nadaleo sikai e pasa dara sala kerua pae nakoroatelagi, e naga, Tea waina 
Sup̃e e mari a e dautau, nigo p̃a ta mari a e pei tea m̃oli mau. 

10Go tea wanogoe e pei tea mariana paka tolu: go tea maga mamau puti eu moro 
pei tea vuatiana sake paki nakoroatelagi pano. 

11Go kuga leo, naatam̃oli dolu eu m̃araverave lawodu narae ni nasum̃a waina 
au doko asa, eu pei tea tip̃akiluaana pae Kaisarea umai punusi au. 

12Go Naatana e noa ki nau naga aga sikoti ra pano, po da mari p̃otawotae mau. 

13Go taigida latesa waia eu sikoti au pano; go au paki ekopu ni nasum̃a ki 
naatam̃oli wanogoe: go e dogorogo paki gami ki dapala waina e punusi agelo e 
lawodu ekopu ni nasum̃a aneana, po naga, P̃a tip̃aki lua paki Yoppa, po pitautau 
Simon waina e pei tea sosoana ki Petero; 

14waina ega wo pasa paki‐go navasaana maga waina p̃a wo pei tea 
mautipauriana asa, nimu ma nasum̃a mamau anigo. 

15Go ragi waina kinau a atulake navasaana, Naatana Tapu e lawo ara, dakiusi 
waina e lawo gida ragi ni naatulakeana. 

16Go a midoaki navasaana ki Nawota, dapala waina e naga, Yoane e bapetiso 
lomau ki noai; ma nimu kuga wo pei tea bapetisoana ki Naatana Tapu. 

17Go Sup̃e e pe tua ra navituam̃olikiana pataka ni tea waina e dua gida asa, ragi 
waina tu saralomau Nawota Yesu Kristo, kinau a pei sei naga aga mari atae 
dugoro Sup̃e? 

18Go ragi waina eu dogo tea maga wanogoe, eu punuta, po pasasamasamani 
Sup̃e, po naga, Go Sup̃e e dua tea ni nalauna p̃ota maga namidoakidoaana paki 
namauriana. 

19Go tea maga waina eu pei tea taperaverakiana nalakena nariesokiana waina 
e pakilina nalo ni Stefano eu surata usuraki pa pa paki Foinike, go Kupero, go 
Antiokia, eu do pasa navasaana paki tea ni Yudea eu sikida. 

20Ma seara kakada eu pei naatam̃oli ni Kupero go ni Kurene, go ragi waina eu 
rumai paki Antiokia, eu pasa paki naka ni Hellas, po dogorogo ki Nawota Yesu. 

21Go nam̃elearu ni Nawota e sikoti ra doko: go taua warua sikai waina eu 
saralomau eu maradoa paki Nawota. 

22Go navasaana nalo kakada e pei tea rogoana pa pa paki nadaliga ni ekalesia 
waina eu doko Yerusalem: go eu dip̃aki lua Barnaba naga ega surata pano pa pa 
paki Antiokia: go nae, 

23ragi waina e umai, po punusi nasaup̃iaana ki Sup̃e, e laelaea; go e pasa paratiki 
puti ra, naga euga vuluti Nawota ki namidoakisokiana ni nap̃op̃oda: 

24nalakena e pei naatam̃oli wia sikai, go e pura ki Naatana Tapu go 
nasaralomauana: go taua warua sikai ni naatam̃oli maga eu sokari Nawota. 

25Go e surata paki Tarso pano naga ega laaga Saul: go ragi waina e pap̃ai a, e 
piragi a umai paki Antiokia. 

26Go e pakilina, naga ero do saisai sikoti ekalesia natau mamau sikai po pasa 
piseiki taua warua sikai ni naatam̃oli maga: go tea vasapiseikiana maga eu pea 
pei tea sosoana ki Kristian maga Antiokia. 

27Go naaleatia maga wanogoe profeta seara eu pae Yerusalem siwo umai paki 
Antiokia. 

28Go sikai kakada e duleana, nagisana Acabo, po paivai pae Naatana naga 
navitoloana warua sikai e one asa one naga ega wo doko usuraki maramana 
mamau; waina e pakilina naaleatia maga ki Klaudio. 

29Go tea vasapiseikiana maga eu midoaki dawonaki naga euga mamau puti, ega 
takiusi waina sara naata kakada eu peani a, dip̃aki lua nasilaeana dua taida 
maga asa waina eu doko Yudea doko: 

30go eu mari a, eu dip̃aki lua e paki tea matua maga pae nam̃elearu ni Barnaba 
go Saul. 

Apostolo Maga 12 

1Go ragi wanogoe Herod nawota e sai ki nam̃elearuna maga naga ega mari sa ki 
seara ni ekalesia maga. 

2Go e mari punue Yakobo tai ni Yoane ki lova. 

3Go ragi waina e punusi naga e p̃ia namata ni tea ni Yudea, e sokari a po pua 
soki Petero. Go e pei naaleatia maga ni bred waina leven e dika asa. 

4Go ragi waina e pua soki a, e doropusi a e doko nasum̃a ni navavaiana, po pitua 
ki nia paki tea ni navakalo eu pati paka vati naga euga vavaigoro e; e midoaki 
nia naga ragi waina navakalauana ega nopu ega wo piragi a sake punusi narei. 

5Nalakena tea wanogoe Petero e pei tea vavaigoroana ekopu ni nasum̃a ni 
navavaiana: ma ekalesia eu do maneana dapasavasa kasua paki Sup̃e. 

6Go ragi waina Herod e naga ega viragi a dave, nap̃ogiana wanogoe Petero e do 
maturu namawota ni tea ni navakalo edua, e pei tea soliana ki namori ni vatu 
edua: go tea vavai maga narae ni namata ero do pavaigoro nasum̃a ni 
navavaiana. 

7Go kuga leo, agelo sikai ki Yehovah e lawodu pisari a, go namarama sikai e 
maramalaga em̃ago: go e p̃oka navidi ni Petero, po pulevule a, po naga, P̃a 
tuleana m̃araverave. Go namori ni vatu kakana maga ero dowo marua ki 
nam̃elearuna maga. 

8Go agelo wanogoe e noa ki nia, P̃a tum̃am̃a dasoki ko, po oti soki 
nam̃elevasiana anigo maga. Go e mari dapala nogoe. Go e noa ki nia, P̃a sawa ki 
sugoro anigo ega talivirigoro ko, go p̃a rausi au. 

9Go e dave, po dausi a; go e da atae naga tea waina e pei tea mariana pae agelo 
wanogoe e pei lomau mau, ma e midoa ki nia naga e punusi navunusiana sikai. 

10Go ragi waina ero surata duaduru sua tea vavai vea go kerua, ero umai paki 
namata‐pua ni vatu waina e piragi paki natokoana; waina e madeada dum̃ana 
p̃olagati a: go ero dave pano, po surata pae napua sikai; go agelo wanogoe e 
m̃elu dua ki nia pano m̃araverave. 

11Go ragi waina Petero e midodoa p̃ia, e naga, Ragi waia a po atae lomau, naga 
Nawota e dip̃aki lua agelo aneana umai po pua lua au m̃elu dua ki nam̃elearu ni 
Herod, go ki naleogoroana mamau ki narei ni naka ni Yudea. 

12Go ragi waina e midoaki sua e, e umai paki nasum̃a ki Maria p̃ila ni Yoane 
waina e pei tea sosoana ki Marko; tokora waina tea laapa eu pei tea saisaikiana 
asa po do dapasavasa. 

13Go ragi waina e p̃okawoka namata ni namata‐pua, nagoroi atara sikai e umai 
naga ega takidorogo, nagisana Roda. 

14Go ragi waina e dogo atae nadaleo ni Petero, e da p̃olagati namata‐pua mau 
nalakena nalaelaeana, ma e sava paki ekopu, po dogorogo naga Petero e lawodu 
narae ni namata‐pua. 

15Go eu noa ki nia, Ku daratara. Ma e noa sokisoki kasua naga e dapala nogoe. 
Go eu naga, E pei agelo aneana. 

16Ma Petero e do p̃okawoka: go ragi waina eu p̃olagati sua, eu punusi a, po 
saram̃akoto. 

17Ma e alosoki paki da ki nam̃elearuna naga euga vunuta, go e dogorogo paki da 
ki dapala waina Nawota e piragi a dave m̃elu dua ki nasum̃a ni navavaiana. Go 
e naga, Kuga rogorogo ki tea maga wanogoe paki Yakobo, go paki taigida maga. 
Go e dave pano po paki tokora p̃ota pano. 

18Go ragi waina e pei aleati, nam̃anaunauana e da kiki mau e doko m̃aleoputo 
ni tea ni navakalo maga, eu naga Petero wai? 

19Go ragi waina Herod e pusuusu ki nia, po da pap̃ai a mau, e puausi tea vavai 
maga, po pitip̃aki naga euga vei tea viragiluaana paki namateana pano. Go e pae 
Yudea siwo paki Kaisarea pano, po doko asa doko. 

20Go e maeto p̃arua ki naka ni Tair go Sidon: go eu rumai punusi a nap̃op̃oda e 
sikai maau asa, go eu pituadua Blasto, tea suasua ni em̃ago ni namaturuana ki 
nawota, po datago natam̃ateana, nalakena navanua adeada e pei tea vaganiana 
pae navanua ki nawota. 

21Go naaleatia tatutakiana sikai Herod e suni sugoro ki nawota, po dasake malo 
tasake ni elagi, po pasa paki da. 

22Go narei eu pioso, po naga, Nadaleo ni sup̃e sikai, e da pei nadaleo ni 
naatam̃oli sikai mau. 



2092 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

23Go agelo sikai ki Yehovah e atugi a m̃araverave, nalakena e da dua Sup̃e 
nasamasamaana mau: go e pei tea kaniana ki ula maga, po maro dua ki 
namerona. 

24Ma navasaana ki Sup̃e e do disu po p̃arua po laapa. 

25Go Barnaba go Saul ero liliu pae Yerusalem, ragi waina ero mari sua 
nasuasuaana adeada, po piragi Yoane sikoti ra waina e pei tea sosoana ki 
Marko. 

Apostolo Maga 13 

1Go profeta seara go tea vasapiseiki seara eu doko Antiokia, tea ni ekalesia 
kakana, Barnaba, go Simeon waina e pei tea sosoana ki Nicer, go Lukio ni 
Kurene, go Manaen waina e pei tea vakaleana sikoti Herod tetrarke, go Saul. 

2Go ragi waina eu magi Yehovah suasua, po pali, Naatana Tapu e naga, Kuga 
maginau mari masale ki Barnaba go Saul raki nawosiana waina a soso ra paki 
asa. 

3Ragi wanogoe, ragi waina eu pali po dapasavasa sua po pusake sua 
nam̃elearuda ara, eu dip̃aki lua ra. 

4Dapala nogoe nara, waina ero pei tea tip̃akiluaana pae Naatana Tapu, ero siwo 
paki Seleukia pano; go ero porau pae tokora wanogoe paki Kupero pano. 

5Go ragi waina ero doko Salami, ero dogorogo ki navasaana ki Sup̃e ekopu ni 
nasum̃a ni nasaisaiana maga ki tea ni Yudea: go ero peani Yoane e pei tasiga 
adeada. 

6Go ragi waina ero surata duaduru sua naure mamau paki Pafo pano, ero pap̃ai 
naatam̃oli sikai waina e pei munuai, profeta sorosoro sikai, tea ni Yudea, 
nagisana Bar‐Yesu; 

7waina e sikoti tea maramara doko, Sercio Paulo, naatam̃oli midoaki atae sikai. 
Nae e soso Barnaba go Saul ero umai punusi a, po masauna naga ega rogo 
navasaana ki Sup̃e. 

8Ma Elima munuai wanogoe (nalakena nagisana e pei tea vasadoaana dapala 
nogoe) e lawo dugoro ra, e laaga naga ega vua doa tea maramara pa dua ki 
nasaralomauana. 

9Ma Saul, waina ma e pei Paulo, e pei tea vakavuroana ki Naatana Tapu, po leo 
soki a, 

10po naga, Tea vura ki sara nasorosoroana go sara nasigisigileoana, natu ni 
diabolo, tea kokona ki sara namarinaleoleanaana, p̃a wo da makoto ki 
navuadoaana ni napua leana maga ki Yehovah kite? 

11Go p̃a leo, ragi waia nam̃elearu ni Yehovah e doko ako, go p̃a wo kesa, p̃a wo 
da punusi elo mau pa pa paki te ragi. Go namavu sikai go namaligo sikai ero 
dowo asa m̃araverave; go e surata daliepu, e laaga te seara waina euga vuati 
nam̃elearuna pano. 

12Ragi wanogoe tea maramara, ragi waina e punusi tea waina e pei tea mariana, 
e saralomau, go e saram̃akoto navasapiseikiana ki Yehovah. 

13Go Paulo go tea maga waina eu sikoti a doko eu porau pae Pafo po umai paki 
Perca ni Pamfilia: go Yoane e m̃elu dua ki da pano, po liliu umai paki Yerusalem. 

14Ma nara, eu surata duaduru pae Perca, po umai paki Antiokia ni Pisidia; go 
ero paki ekopu ni nasum̃a ni nasaisaiana naaleatia ni sabbath, po do natano. 

15Go edaku ki naveveana ni nawotaeana go profeta maga tea maraki maga ni 
nasum̃a ni nasaisaiana eu dip̃aki lua pa punusi ra, po naga, Taigami maga, koro 
pe veani te navasaana ni navasaparatikiana paki narei, koroga noa e. 

16Go Paulo e duleana, po alosoki ki nam̃elearuna po naga. Naatam̃oli ni Israel 
maga, go tea maga waina ku matauki Sup̃e, kuga takidorogo. 

17Sup̃e ki narei ni Israel waia, e matadoa tamagida maga, po sike narei eu 
pakilagi ragi waina eu m̃enaki‐atatoko navanua ni Ityipt, go e piragi lua ra ki 
aru sikeana sikai m̃elu dua ki nia pano. 

18Go e dapetape pakale ra ragi ni natau eu alagoro pei rualima pati masop̃alo. 

19Go ragi waina e mari matua ki sua nalauna larua navanua ni Kanaan, e dua ra 
navanua adeada naga euga veani a, e alagoro pei natau p̃onotia pati rualima 
takuna lima: 

20go edaku ki tea maga wanogoe e dua ra tea vasap̃otae maga pa pa paki Samuel 
profeta. 

21Go eu edaku datago nawota sikai, go Sup̃e e dua ra Saul natu ni Kish, 
naatam̃oli sikai ni naworawora ni Benyamin, natau rualima pati. 

22Go ragi waina e dape lua sua e, e mari David e pakilina naga ega vei nawota 
adeada; waina e maneana noa sokisoki, po naga, A pap̃ai David natu ni Yesse, 
naatam̃oli sikai waina e pataka nap̃op̃ogu, waina ega wo mari namasauana 
aginau mamau puti. 

23Naatam̃oli wanogoe naworaworana Sup̃e e piragi sikai kakada pae nasaiana 
e magi Israel pei Tea Maumau pauri, Yesu; 

24ragi waina e ko da umai mau Yoane e pea dogorogo ki nabapetisoana ni 
namidoakidoaana paki narei ni Israel mamau. 

25Go ragi waina Yoane e do pakavuro nasavaana ni namalopa aneana, e naga, 
Ku midoa ki nia naga kinau a pei sei? Kinau a da pei nae mau. Ma kuga leo, tea 

sikai e umai edaku ki nau, waina a da p̃ia mau naga aga veresi nam̃elevasiana 
ni nam̃elena maga. 

26Taigu maga, naworawora ni Abraham natuda maga, go tea maga waina eu sari 
mu waina eu matauki Sup̃e, navasaana ni namautipauriana waia e manigida pei 
tea tip̃akiluaana umai. 

27Nalakena tea maga waina eu doko Yerusalem doko, go tea maraki adeada 
maga, nalakena eu da atae a mau, eu dip̃akotovi a, po mari nadaleo ni profeta 
maga waina eu pei tea veveana sara sabbath eu lolomana. 

28Go eu da pap̃ai te nalakena ni namateana asa mau, ma eu datagovi Pilato naga 
ega vei tea maripunueana. 

29Go ragi waina eu mari sua tea maga mamau puti waina eu pei tea midiriana 
nalo kakana, eu dape a e siwo m̃elu dua ki nakau, po doropusi a e one matigo 
sikai. 

30Ma Sup̃e e sike a e duleana m̃elu dua ki tea mate maga: 

31go e pakilina naaleatia laapa ki tea maga waina eu sake sikoti a pae Calilea 
umai paki Yerusalem, waina eu pei tea noa sokisoki aneana maga paki narei 
ragi waia. 

32Go kinami aro dogorogo paki mu ki narogorogoana wia ni nasaiana waina e 
pei tea mariana paki tamagida maga, 

33naga Sup̃e e magi natugida maga mari a e lolomana, e sike Yesu e duleana; 
dakiusi waina e pei tea midiriana Salamo kerua, Nigo ku pei Natugu, kinau a 
pesi ko masoso. 

34Go nalo ni waina e sike a e duleana m̃elu dua ki tea mate, naga ega wo da moro 
liliu paki namesoana mau, e noa dapala waia, e naga, Aga wo dua mu tea tautau 
maga go tea lomau maga ki David. 

35Nalakena e moro noa doko Salamo p̃ota sikai, P̃a wo da pitua ki Tea Tautau 
anigo naga ega vunusi namesoana mau. 

36Nalakena David, ragi waina e magi tagona aneana suasua sua pae 
namidoakip̃otaeana ki Sup̃e, e maturu, po pei tea toropusiana sikoti tamana 
maga, po punusi namesoana: 

37ma tea waina Sup̃e e sike a e duleana e da punusi namesoana mau. 

38Nalakena tea wanogoe, taigu maga ega vei tea ataeana paki mu, naga 
namidoakikorokoroana ni namarinaleosaana maga pae naatam̃oli wanogoe e 
pei tea rogorogokiana paki mu: 

39go sara naata waina eu saralomau eu pei tea marileanakiana pae asa m̃elu 
dua ki naleo maga mamau puti, waina ku mari sa pei tea marileanakiana m̃elu 
dua ki da pae nawotaeana ki Moses. 

40Nalakena tea wanogoe kuga vunusi, naga tea waina e pei tea noaana tusi ki 
profeta maga, ega ta pakilina ki mu mau; 

41Kuga leo, tea midoakip̃alo maga, go kuga maga, po puoli; Nalakena kinau a 
p̃osiwosi ki nawosiana sikai naaleatia animu maga, Nawosiana sikai waina te 
naata e pe rogorogo ki nia paki mu, ku pe ta saralomau asa mau. 

42Go ragi waina ero do dave pano, eu pavara naga navasaana maga wanogoe 
ega vei tea vasaana paki da sabbath m̃ogi larua. 

43Go ragi waina nasaisaiana e peravera, tea ni Yudea maga go proseluto lotu p̃ia 
maga tea laapa kakada eu dausi Paulo go Barnaba: waina ero do pasa ki da, po 
pasa die ra naga euga toko nasaup̃iaana ki Sup̃e doko. 

44Go sabbath waina e dausi a m̃aladigi natokoana wanogoe mamau eu pei tea 
saisaikiana naga euga rogo navasaana ki Sup̃e. 

45Ma ragi waina tea ni Yudea eu punusi taua maga ni naatam̃oli, eu pei tea 
vakavuroana ki naroitoiana, po pasa dugoro tea maga waina eu pei tea vasaana 
pae Paulo, po pasa sa ki. 

46Go Paulo go Barnaba ero pasa piviari, po naga, E one asa one naga navasaana 
ki Sup̃e ega vei tea vasaana pea paki mu. Ma nalakena ku dip̃a doa e, po dum̃amu 
pasa p̃otae mu naga ku da p̃ia ki namauriana waina e du mau du mau, kuga leo, 
au maradoa paki tea ni nalauna p̃ota maga. 

47Nalakena Yehovah e dip̃a ki gami dapala nogoe, e naga, A lawo ki‐go naga p̃a 
vei namarama agi tea ni nalauna p̃ota maga, Naga p̃a vei namautipauriana pa 
pa paki namatap̃ago ni maramana. 

48Go ragi waina tea ni nalauna p̃ota maga eu dogo tea wanogoe, eu laelaea, po 
pasa samasamani navasaana ki Sup̃e: go tea maga waina eu pei tea 
tawonakiana paki namauriana waina e du mau du eu saralomau. 

49Go navasaana ki Nawota e sokapule usuraki navanua wanogoe mamau. 

50Ma tea ni Yudea eu pasa die nagoroi lotu p̃ia tea dodomadaganiana maga, go 
naanoai vea maga ni natokoana po sike nakopaleleana sikai dip̃a Paulo go 
Barnaba, po nadi ki da ero m̃elu dua ki navanua adeada pano. 

51Ma ero meseura ki nam̃otam̃ota ni nam̃eleda dip̃a ra po umai paki Ikonio. 

52Go tea vasapiseikiana maga eu pei tea vakavuroana ki nalaelaeaana go ki 
Naatana Tapu. 

Apostolo Maga 14 

1Go e pakilina ragi waina ero doko Ikonio naga ero dua paki ekopu ni nasum̃a 
ni nasaisaiana ki tea ni Yudea, po pasa dapala waina taua warua sikai ni tea ni 
Yudea go ni Hellas eu saralomau. 

2Ma tea ni Yudea waina eu da saralomau mau eu sike naata maga ni tea ni 
nalauna p̃ota maga, po mari ra eu kokona ki taigida maga. 

3Nalakena tea wanogoe ero doko parau doko tokora wanogoe po pasa piviari 
doko Nawota, waina e magi navasaana ni nasaup̃iaana aneana noa sokisoki, e 
pitua ki navaivaiana maga go tea ni namagaana maga naga euga vei tea mariana 
pae nam̃elearuda maga. 

4Ma taua ni naatam̃oli maga ni natokoana wanogoe eu pei tea wotaeana; go te 
seara eu sikoti tea ni Yudea, go te seara eu sikoti apostolo maga. 

5Ma ragi waina nasava‐umai‐ana sikai ki tea ni nalauna p̃ota maga go ki tea ni 
Yudea maga nara ma tea maraki adeada maga e pakilina, naga euga mari sa ki 
da po nadi ra ki vatu maga, 

6ero atae a, po sava paki natokoana maga ni Likaonia, Listra go Derbe, go 
navanua waina e one daliviri: 

7go tokora wanogoe ero dogorogo ki narogorogoana wia asa. 

8Go naatam̃oli sikai e do natano Listra, waina nam̃elena ero manainai, e pei pito 
pae nap̃ele ni p̃ilana, waina e da surata te naaleatia mau. 

9Nae e dogo Paulo e do pasa: waina e leo soki a, po punusi naga e peani 
nasaralomauana naga ega vei tea maripauriana, 

10go e noa ki nadaleo kasua sikai, e naga, P̃a tuleana du nam̃elem̃a maga. Go e 
sokamidi duleana po surata. 

11Go ragi waina taua ni naatam̃oli maga eu punusi tea waina Paulo e mari a, eu 
sike nadaleoda, po noa pae navasaana ni Likaonia, eu naga, Sup̃e maga eu po 
suruoli naatam̃oli maga po siwo umai punusi gida. 

12Go eu soso Barnaba, ki Yupiter; go Paulo, ki Merkurio, nalakena nae e pei tea 
maraki ni navasaana. 

13Go tea viri ki Yupiter waina nasum̃a tapu aneana e doko kivea ki natokoana, 
e puati oks seara go vauvau seara umai paki namata‐pua maga, po masauna 
naga nara ma taua maga ni naatam̃oli maga euga mari naviriana. 

14Ma ragi waina apostolo maga, Barnaba go Paulo, ero dogo e, ero pua p̃orae 
sugoro adeada maga, po sokamidi dave paki m̃aleoputo ni taua ni naatam̃oli 
maga, ero pioso po naga, 

15Maariki maga, ekasana ku mari tea waia? Kinami ma aro pei naatam̃oli waina 
aro sua narogoana maga dakiusi mu, go aro dogorogo paki mu narogorogoana 
wia, naga kuga maradoa m̃elu dua ki tea p̃alo maga waia paki Sup̃e mauri, waina 
e mari nakoroatelagi go maramana go natasi, go tea maga mamau puti waina 
eu doko ara: 

16waina ragi ni tagona maga waina eu pano e suasua ki nalauna maga mamau 
puti naga euga surata napua adeada maga. 

17Ma e da dum̃ana doropusi a naga ega tika nanoasokisokiana mau, e do mari 
m̃ataki, po do dua mu usa maga pae nakoroatelagi umai go ragi maga ni namasu 
warua, po pakavuro nap̃op̃omu ki navinaga go ki nalaelaeana. 

18Go ero noa tea maga wanogoe po m̃aladigi mari sa atugoro taua maga ni 
naatam̃oli naga euga ta mari naviriana paki da mau. 

19Ma tea ni Yudea seara eu pae Antiokia go Ikonio umai: go eu pasa die taua 
maga ni naatam̃oli po nadi Paulo ki vatu maga, po dosagi a paki etaku ni 
natokoana, eu midoaki nia naga e mate. 

20Ma ragi waina tea vasapiseikiana maga eu lawodu dalivirigoro e, e duleana 
po sili paki natokoana pano: go matamai ki nia nara ma Barnaba ero paki Derbe 
pano. 

21Go ragi waina ero dogorogo ki sua narogorogoana wia paki natokoana 
wanogoe, po mari sua tea vasapiseikiana laapa, ero liliu paki Listra, go paki 
Ikonio, 

22go paki Antiokia, ero do lawo soki naata ni tea vasapiseikiana maga, ero do 
pasa parati ki da naga euga toko nasaralomauana doko, go naga waina e one 
gida one naga tuga vae nariesokiana laapa po sili paki namarakiana ki Sup̃e. 

23Go ragi waina ero madeada pasa dawonaki sua tea matua seara sara ekalesia, 
po dapasavasa po pali sua, ero pitua ki da paki Nawota, waina eu saralomau sua 
asa. 

24Go ero surata duaduru Pisidia, po umai paki Pamfilia. 

25Go ragi waina ero pasa sua navasaana Perca, ero siwo paki Attalia pano; 

26go ero porau pae tokora wanogoe paki Antiokia pano, waina ero pea pei tea 
vituakiana asa paki nasaup̃iaana ki Sup̃e raki nawosiana waina ero pakavuro 
sua e. 

27Go ragi waina ero umai sua, po saisai ki sua ekalesia, ero dogorogo ki naleo 
maga mamau puti waina Sup̃e e mari ra sikoti ra, go naga e magi tea ni nalauna 
p̃ota maga p̃olagati namata sikai ni nasaralomauana. 

28Go ero doko sikoti tea vasapiseikiana maga ragi e da puru mau. 

Apostolo Maga 15 

1Go te naatam̃oli seara eu pae Yudea siwo umai po pasa piseiki taigida maga, 
po naga, Ku pe ta pei tea tovadaviviana mau dapala natomariana ki Moses, ku 
pe mari sa pei tea mautipauriana. 

2Go ragi waina Paulo go Barnaba ero peani sua navululuana go navusuusuana 
paki da e da kiki mau, taigida maga eu dawonaki naga Paulo go Barnaba, go tea 
p̃ota seara kakada, euga sake paki Yerusalem pano punusi apostolo maga go tea 
matua maga nalo ni navusuusuana wanogoe. 

3Nalakena tea wanogoe nara, waina eu pei tea vusivusiana pae ekalesia pano, 
eu surata duaduru Foinike go Samaria, eu do dogorogo ki namaradoaana ki tea 
ni nalauna p̃ota maga: go eu mari taigida maga mamau puti eu laelaea p̃arua. 

4Go ragi waina eu rumai paki Yerusalem, eu pei tea viragiana pae ekalesia go 
apostolo maga go tea matua maga, go eu dogorogo ki naleo maga waina Sup̃e e 
mari ra sikoti ra. 

5Ma te seara ni tagona ni Farisi maga waina eu saralomau eu duleana, po naga, 
E one ara one naga euga tovadavivi ara, po dip̃aki da naga euga rogo paratiki 
nawotaeana ki Moses. 

6Go apostolo maga go tea matua maga eu pei tea saisaikiana naga euga midoaki 
usiusi nalo ni naleo wanogoe. 

7Go ragi waina navusuusuana warua e doko sua, Petero e duleana, po noa ki da, 
e naga. Taigu maga, nimu ku atae naga tuai Sup̃e e matadoa m̃aleoputo kakamu, 
naga tea ni nalauna p̃ota maga euga rogo navasaana ni narogorogoana wia pae 
nawokagu, po saralomau. 

8Go Sup̃e, waina e atae nap̃op̃o ni naatam̃oli, e madeada noasokisoki, e dua ra 
Naatana Tapu, dakiusi waina e dua gida asa; 

9go e da mari p̃otae gida go nara mau, e mari nap̃op̃oda maga eu dautau ki 
nasaralomauana. 

10Nalakena tea wanogoe ekasana ku mari dogo Sup̃e ragi waia, naga kuga 
toropusi nakau ni nanoa sikai ega one nanoa ni tea vasapiseikiana maga, waina 
tamagida maga go nigida tu mari sa ova e? 

11Ma tu saralomau naga tuga wo pei tea mautipauriana pae nasaup̃iaana ki 
Nawota Yesu, dakiusi waina nara eu pei tea mautipauriana. 

12Go taua mamau ni naatam̃oli maga eu punuta; go eu dakidorogo Barnaba go 
Paulo ero dogorogo ki navaivaiana maga go ki tea ni namagaana maga waina 
Sup̃e e mari ra pae ara m̃aleoputo ni tea ni nalauna p̃ota maga. 

13Go edaku ki nara ero punuta, Yakobo e pasa dara, po naga. 

14Taigu maga, kuga takidorogo au: Simeon e po dogorogo ki dapala waina Sup̃e 
e pea umai punusi tea ni nalauna p̃ota maga, naga ega viragi te seara kakada 
euga magi nagisana pei narei sikai. 

15Go navasaana ki profeta maga e dapala tea wanogoe; dakiusi waina e pei tea 
midiriana, e naga, 

16Edaku ki tea maga wanogoe aga wo liliu umai, Go aga wo moro davagi 
tap̃aup̃au ki David, waina e dowo; Go aga wo moro davagi tea sapuraki one 
kakana maga, Go aga wo sike a: 

17Naga tea toropusiana ni naatam̃oli maga waina eu madoko euga laaga 
Yehovah, Go tea ni nalauna p̃ota maga mamau puti, waina eu pei tea sosoana ki 
nagisagu, 

18Yehovah e noa e, waina e mari tea maga wanogoe eu pei tea ataeana pae ragi 
vea ni maramana pa pa pa. 

19Nalakena tea wanogoe kinau a midoaki p̃otae, naga tuga ta mari navitinuana 
paki tea ni nalauna p̃ota maga waina eu do maradoa paki Sup̃e; 

20ma naga tuga midiri paki da, naga euga atutaku ki tea loa ni idolo maga, go ki 
namaripeleana, go ki tea solipunueana, go ki nada. 

21Nalakena Moses e peani te seara sara natokoana waina eu dogorogo ki nia 
pae tagona tuai maga pa pa, e pei tea veveana ekopu ni nasum̃a ni nasaisaiana 
maga sara sabbath. 

22Ragi wanogoe apostolo maga go tea matua maga, nara ma ekalesia mamau, 
eu midoaki nia naga e p̃ia naga euga matadoa naatam̃oli dua kakada, po dip̃aki 
lua ra paki Antiokia eroga sikoti Paulo go Barnaba pano; ero pei Yuda waina e 
pei tea sosoana ki Barsaba, go Sila, naatam̃oli maraki maga m̃aleoputo ni taigida 
maga: 

23go eu midiri pae nam̃elearuda dapala waia, Apostolo maga go tea matua 
taimu maga au noa ki taigami ni nalauna p̃ota maga waina ku doko Antiokia go 
Siria go Kilikia, au naga, Kuga laelaea: 

24Nalakena au dogo naga te seara waina eu m̃elu gami pano eu mari mu ku dogo 
kite sa ki navasaana maga, po mari sa ki naatamu; waina au da dip̃a ki da asa 
mau; 

25kinami au midoaki nia naga e p̃ia, go nap̃op̃ogami e sikai maau asa, naga auga 
matadoa naatam̃oli dua po dip̃aki lua ra paloti punusi mu eroga sikoti tea 
dodomiana aginami Barnaba go Paulo, 

26naatam̃oli waina ero pitua ki namauriana adeada nalakena nagisa ni Nawota 
anigida Yesu Kristo. 

27Nalakena tea wanogoe au po dip̃aki lua Yuda go Sila paloti, go nara eroga wo 
dogorogo paki mu pae nawokada ki tea sikai maau maga waia. 

28Nalakena Naatana Tapu, go kinami, au midoa ki nia naga e p̃ia, naga auga ta 
doropusi ega ta one mu mau tea waina e madaga liu tea wia maga waia: 

29naga kuga atutaku ki tea maga waina eu pei naviriana paki idolo maga, go ki 
nada, go ki tea solipunueana maga, go ki namaripeleana; ku pe tum̃amu mauti 
mu ki tea maga wanogoe ku pe mari p̃ia. Kuga rogo kite p̃ia. 

30Nalakena tea wanogoe, ragi waina eu pei tea tip̃akiluaana, eu siwo umai paki 
Antiokia; go ragi waina eu saisai ki sua taua ni naatam̃oli maga, eu pitua ki tusi 
wanogoe. 

31Go ragi waina eu peve sua e, eu laelaea nalakena navasapakavakaleana 
wanogoe. 

32Go Yuda go Sila, waina nara ma ero pei profeta, ero pasa parati ki taigida maga 
ki navasaana laapa, po lawo soki ra. 

33Go ragi waina ero doko sua pa pa te ragi, ero pei tea tip̃akiluana pilake 
natam̃ateana m̃elu dua ki taigida maga naga eroga va punusi tea maga waina 
eu dautau ra pano. 

34Ma Paulo go Barnaba ero doko Antiokia doko, ero do pasa piseiki po do 
dogorogo ki navasaana wia ki Nawota, nara ma tea p̃ota laapa. 

35Go edaku ki naaleatia seara Paulo e noa ki Barnaba, e naga, Toroga liliu ragi 
waia po pa punusi taigida maga waina eu doko sara natokoana waina toro 
dogorogo ki navasaana ki Nawota ara, eu dapale sava? 

36Go Barnaba e midoa ki nia naga eroga moro piragi Yoane, waina e pei tea 
sosoana ki Marko ega sikoti ra pano. 

37Ma Paulo e midoa ki nia naga e da p̃ia mau naga eroga viragi a ega sikoti ra 
pano waina e m̃elu dua ki da pae Pamfilia pano, po da sikoti ra paki nawosiana 
mau. 

38Go navululuana makali sikai e pakilina, dapala ero pamawota, go Barnaba e 
piragi lua Marko, po porau paki Kupero pano; 

39Go navuluana makali sikai e pakilina, dapala ero pamawota go Barnaba e 
piragi lua Marko,po porau paki Kupero pano 

40Ma Paulo e matadoa Sila, e melu navasaana pae tea saralomau naga 
naloparatikiana ni nadodomiana ki Yehovah 

41Go e surata duaduru Siria go Kilikia, e do lawo soki ekalesia maga. 

Apostolo Maga 16 

1Go e moro umai paki Derbe go Listra; go kuga leo, tea vasapiseikiana sikai e 
doko asa, nagisana Timotheo, natu ni nagoroi ni Yudea sikai waina e saralomau; 
ma tamana e pei tea ni Hellas. 

2Go nae e pei tea noasokisokiana pae taigida maga waina eu doko Listra go 
Ikonio. 

3Go Paulo e masauna naga nae ega sikoti a pano; go e puati a po dovadavivi asa 
nalakena naka ni Yudea maga waina eu doko tokora maga wanogoe: nalakena 
eu mamau puti atae naga tamana e pei tea ni Hellas. 

4Go ragi waina eu do surata duaduru natokoana maga, eu pitua ki 
natawonakiana maga paki da naga euga vavaigoro ra, waina eu pei tea 
vasadawonakiana pae apostolo maga go tea matua maga waina eu doko 
Yerusalem. 

5Nalakena tea wanogoe ekalesia maga eu pei tea mariana eu kasua ki 
nasaralomauana, go eu disu ki nalaapaana sara naaleatia. 

6Go eu surata duaduru navanua ni Ferucia go ni Calatia, eu pei tea tip̃agoroana 
pae Naatana Tapu naga euga ta pasa navasaana Asia mau; 

7go ragi waina eu rumai paki nadigi ni Misia eu maridogo naga euga vaki 
Bithinia; go Naata ni Yesu e da suasua ki da asa mau; 

8go eu surata liu Misia, po siwo umai paki Troas. 

9Go navunusiana sikai e pakilina ki Paulo p̃ogi; Naatam̃oli ni Masedonia sikai e 
lawodu, po pavarani a, po naga, P̃a tuagoto umai paki Masedonia, po silae gami. 

10Go ragi waina e punusi sua navunusiana wanogoe, au m̃araverave laaga naga 
auga vaki Masedonia pano, au midoaki saisai ki nia naga Sup̃e e soso gami naga 
auga rogorogo ki narogorogoana wia paki da. 

11Nalakena tea wanogoe au porau pae Troas, po sava leana paki Samothrake, 
go matamai ki nia au paki Neapolis; 

12go au pae tokora wanogoe po paki Filippi, waina e pei natokoana sikai ni 
Masedonia, tea vea ni navanua wanogoe, go kolonia ni Roma sikai: go au doko 
natokoana wanogoe naaleatia seara. 

13Go naaleatia ni sabbath au paki etaku ni namata‐pua paki nadigi ni nap̃ap̃a ni 
noai sara sikai, waina au midoaki nia naga tokora ni natapasavasaana sikai e 
doko asa; go au do natano, po pasa ki nagoroi maga waina eu saisai asa. 

14Go nagoroi sikai nagisana Lidia, tea sori tea miala kesakesa, ni natokoana ni 
Tuateira, tea lotu ki Sup̃e, e dogo gami: waina Nawota e p̃olagati nap̃op̃ona, 
naga ega rogo parati ki tea maga waina e pei tea vasaana pae Paulo. 

15Go ragi waina e pei tea bapetisoana, nara ma tea ni nasum̃a aneana maga, e 
pavarani gami, po naga, Ku pe midoaki p̃otae au naga a saralomau Nawota, kuga 
umai paki ekopu ni nasum̃a aginau, po doko asa doko. Go e pasa die gami asa. 

16Go e pakilina, ragi waina au do surata paki tokora ni natapasavasaana, naga 
nagoroi atara sikai, waina e peani naatana ni navasapuaana sikai, e sua gami, 
waina e do pasapua po magi talakeana maga piragi nataluaana warua asa. 

17Nae e dausi gami ma Paulo po pioso, po naga. Naatam̃oli maga waia eu pei tea 
suasua maga ki Sup̃e Vakilagi Mau, waina eu dogorogo ki napua ni 
namautipauriana paki mu. 

18Go e mari tea wanogoe naaleatia laapa. Ma Paulo, waina nap̃op̃ona e dogo kite 
sa asa, e dum̃ana doa e po noa ki naatana wanogoe, e naga, A dip̃a ki‐go pae 
nagisa ni Yesu Kristo naga p̃a tave umai m̃elu dua ki nia pano. Go e dave umai 
aura sikai maau wanogoe. 

19Ma ragi waina talakeana maga eu punusi naga naleogoroana ni nataluaana 
adeada e dave pano, eu pua soki Paulo go Sila, po dosagi ra paki malo ni 
navakokotoana paki narae ni tea maraki maga, 

20go ragi waina eu piragi sua ra pano punusi tea vasa p̃otae maga, eu naga, 
Naatam̃oli maga waia, waina ero pei tea ni Yudea, ero mari natokoana anigida 
e pari p̃arua, 

21po dogorogo ki natomariana maga waina e da p̃ia naga nigida waina tu pei tea 
ni Roma tuga tape ra, po mari ra mau. 

22Go taua ni naatam̃oli maga eu mamau duleana dip̃a ra: go tea maraki maga eu 
pua p̃orae lua sugoro adeada maga, po pitip̃aki naga euga varati ra ki nakau 
varati maga. 

23Go ragi waina eu dua sua ra nawokatiana laapa, eu nadi ki da paki ekopu ni 
nasum̃a ni navavaiana, po dip̃a ki tea vavai ni nasum̃a ni nasolisoliana naga ega 
vavaigoro kasua ki da: 

24go nae, waina e dape natip̃akiana dapala nogoe, e nadi ki da paki ekopu ni 
nasum̃a ni navavaiana em̃ago tukituki, po mari soki nam̃eleda nakau. 

25Ma p̃ogi matua Paulo go Sila ero do dapasavasa po do lega ki Sup̃e nalegaana 
maga, go tea soliana maga eu do daki dorogo ra; 

26go naruru warua sikai e pakilina m̃araverave, dapala laketano maga ni 
nasum̃a ni nasolisoliana eu pei tea varivariakiana: go namata maga mamau puti 
eu pei tea wolagatiana m̃araverave; go natali solisoli maga ni sara naata eu 
maruarua. 

27Go tea vavai ni nasum̃a ni nasolisoliana e darapa m̃elu dua ki namaturuana, 
po punusi namata maga ni nasum̃a ni navavaiana eu dap̃olaga doko, go e sai lua 

lova aneana, po naga ega tum̃ana mari punue a, e midoaki nia naga tea soliana 
maga eu sava pano. 

28Ma Paulo e pioso ki nadaleo kasua sikai, po naga, P̃a ta dum̃am̃a mari sa ki‐go 
mau: nalakena au mamau puti doko nea. 

29Go e pioso datago nasulu maga, po sokamidi paki ekopu, go e duruuru ki 
namatakuana, po dowo paki natano narae ni Paulo go Sila, 

30po piragi ra dave, po naga, Nawota maga, nasava e one au one naga aga mari 
a naga aga vei tea mautipauriana? 

31Go ero naga, P̃a saralomau Nawota Yesu, go p̃a wo pei tea mautipauriana, 
nimu ma nasum̃a anigo. 

32Go ero pasa ki nia navasaana ki Nawota, ero pasa ki tea maga mamau puti asa 
waina eu doko nasum̃a aneana. 

33Go e piragi lua ra aura sikai maau wanogoe ni nap̃ogiana, po sarue wotu ni 
nawokatiana kakada maga; po pei tea bapetisoana, nara ma tea maga mamau 
puti aneana, m̃araverave. 

34Go e piragi ra sake paki ekopu ni nasum̃a aneana, po doropusi navinaga 
naraeda, po laelaea p̃arua, nara ma tea maga mamau puti ni nasum̃a aneana, eu 
saralomau Sup̃e. 

35Go ragi waina e pei aleati, tea maraki maga eu dip̃aki lua tea varati maga, po 
naga, P̃a suasua ki naatam̃oli maga waina naga eroga vano. 

36Go tea vavai ni nasum̃a ni nasolisoliana e dogorogo ki navasaana wanogoe 
paki Paulo, e naga, Tea maraki maga eu po dip̃aki lua umai naga aga suasua ki 
mu naga koroga vano: nalakena tea wanogoe koroga tave umai ragi waia, po 
surata pano doko natam̃ateana. 

37Ma Paulo e noa ki da, e naga, Eu parati gami lina, waina aro da pei tea 
tip̃akotoviana mau, go waina aro pei naatam̃oli maga waina aro pei tea ni Roma, 
go eu nadi ki gami paki ekopu ni nasum̃a ni navavaiana; go ragi waia euga nadi 
ki panako gami paki katama kite? Ega ta dapala nogoe mau; ma euga tum̃ada 
umai po piragi gami paki katama. 

38Go tea varati maga eu dogorogo ki navasaana maga wanogoe paki tea maraki 
maga: go eu mataku, ragi waina eu dogo naga ero pei tea ni Roma; 

39go eu rumai po pavarani ra; go ragi waina eu piragi sua ra paki katama, eu 
pasa parati ki da naga eroga m̃elu dua ki natokoana pano. 

40Go ero dave nasum̃a ni navavaiana po paki ekopu ni nasum̃a ki Lidia: go ragi 
waina ero punusi taigida maga, ero pasa pakavakale ra, po surata pano. 

Apostolo Maga 17 

1Go ragi waina ero surata duaduru sua Amfipolis go Apollonia, ero umai paki 
Thessalonika, waina nasum̃a ni nasaisaiana sikai ki tea ni Yudea e doko asa: 

2go Paulo e paki ekopu punusi ra, pae natomariana aneana, go e do pululu ki da 
sabbath dolu pae navasaana midiriana maga, 

3e do p̃olagati po do pasa nadi ki nia paki da, naga e one Kristo one naga ega sua 
navitinumateana, po moro duleana m̃elu dua ki tea mate maga; go naga Yesu 
waia, waina kinau a dogorogo ki nia paki mu, e pei Kristo. 

4Go seara kakada eu saralomau, po puluti Paulo go Sila; nara ma tea ni Hellas 
waina eu pei tea lotu p̃ia taua warua kakada sikai, go nagoroi vea maga tea ta 
pisa mau kakada mau. 

5Ma tea ni Yudea maga eu dogo naroitoiana, go eu piragi naatam̃oli sigisigileo 
seara ni tea toko m̃oli maga, po saisai ki taua sikai po mari natokoana e p̃arai: 
go eu rumai paki nasum̃a ki Yason, po laaga naga euga viragi ra dave punusi 
narei. 

6Go ragi waina eu da pap̃ai ra mau, eu dosagi Yason go taigida seara pano paki 
narae ni tea maraki maga ni natokoana, eu pioso, naga Nara waina eu mari 
maramana e dap̃olosiwo eu po umai paki nea; 

7waina Yason e po piragi ra: go nara mamau puti eu do mari panop̃ota ki 
natawonakiana maga ki Kaisar, eu noa naga nawota p̃ota sikai e doko, Yesu. 

8Go eu mari taua ni naatam̃oli maga go tea maraki maga ni natokoana eu 
m̃anaunau, ragi waina eu dogo tea maga wanogoe. 

9Go ragi waina eu dape navituakorokoroana ki Yason go ki tea p̃ota maga, eu 
suasua ki da naga euga vano. 

10Go taigida maga eu m̃araverave dip̃aki lua Paulo go Sila p̃ogi paki Beria pano: 
go ragi waina ero umai paki asa ero paki ekopu ni nasum̃a ni nasaisaiana ki tea 
ni Yudea. 

11Go nara eu p̃ia liu tea maga waina eu doko Thessalonika, nalakena eu dape 
navasaana pilake sara nap̃op̃osuasuaana, eu do peve usiusi navasaana 
midiriana maga sara naaleatia, tea maga wanogoe eu pe tapala nogoe kite? 

12Nalakena tea wanogoe tea laapa kakada eu saralomau; nara ma nagoroi 
dodomadaganiana maga ni Hellas, go naanoai maga, tea ta pisa mau kakada 
mau. 

13Ma ragi waina tea ni Yudea ni Thessalonika eu atae naga navasaana ki Sup̃e e 
moro pei tea rogorogokiana pae Paulo Beria, eu moro umai paki asa, po mari 
taua maga ni naatam̃oli maga eu pari po m̃anaunau. 

14Go ragi wanogoe taigida maga eu dip̃aki lua Paulo m̃araverave naga ega 
surata pano pa pa paki elau: go Sila go Timotheo ero ko doko Beria doko. 

15Ma tea maga waina eu pitana ki Paulo eu piragi a pano pa pa paki Athens: go 
ragi waina eu dape sua natip̃akiana sikai paki Sila go Timotheo naga eroga umai 
punusi a m̃araverave sa, eu pano. 

16Go ragi waina Paulo e do leogoro ra Athens, naatana e pei tea vakaliana 
nap̃alauna, nalakena e punusi natokoana e pura ki idolo maga. 

17Go e pululu ki tea ni Yudea go ki tea lotu p̃ia maga ekopu ni nasum̃a ni 
nasaisaiana, go ki tea maga waina eu sua e malo ni navakokotoana sara 
naaleatia. 

18Go tea dodomi namanumatuaana seara ni tea maga waina eu sarausi Epikuro 
go ni Stoiko maga eu pululu ki nia. Go te seara eu naga, Tea vasa p̃alo waia e 
masauna naga ega noa nasava? Go te seara eu naga, E alagoro pei tea rogorogo 
ki sup̃e p̃ota maga: nalakena e do dogorogo ki Yesu go namoroduleanaana. 

19Go eu puati a, po piragi a paki Areopaco, po naga, Au mariatae atae 
navasapiseikiana vau waia, waina ku pasa asa kite? 

20Nalakena ku dape tea vanop̃ota seara umai paki nadaligagami: go au masauna 
naga auga atae tea maga wanogoe eu pei nasava? 

21(Go naka ni Athens mamau puti go tea ni navanua p̃ota maga waina eu 
m̃enaki‐atatoko asa eu do noa kite eu do dogo te navatuna vau sikai ragi ni 
natokom̃oliana adeada, eu da mari tea p̃ota asa mau.) 

22Ma Paulo e lawodu m̃aleoputo ni Areopaco, po naga. Naatam̃oli maga ni 
Athens a punusi naga ku matauki p̃arua ki sup̃e maga nalo ni naleo maga 
mamau puti. 

23Nalakena ragi waina a surata duaduru, po punusi tea lotukiana animu maga, 
a pap̃ai tagura ni naviriana sikai waina namidiriana waia e doko asa, AGI SUP̃E 
SALUP̃EANA. Tea waina ku salup̃e a po lotu ki nia, tea wanogoe kinau a 
dogorogo ki nia paki mu. 

24Sup̃e waina e mari maramana go tea maga mamau puti waina eu doko asa, 
nae, waina e pei Nawota ni nakoroatelagi go maramana, e da doko nasum̃a tapu 
maga waina eu pei tea mariana ki nam̃elearu maga mau; 

25go e da pei tea suasuakiana pae nam̃elearu ni naatam̃oli maga mau, dapala e 
pe tika ki te navatuna, nae e do dua tea maga mamau puti namauriana, go 
nameroda, go naleo maga mamau puti; 

26go e mari sara nalauna ni naatam̃oli maga ni nada sikai maau eu doko narae 
ni maramana mamau, e dawona ki sua ragi tawonakiana adeada maga, go kokoi 
maga ni natokoana adeada maga; 

27naga euga laaga Sup̃e, mase eu pe totodogo asa, po pap̃ai a, go e da madu uvea 
ki te naata sikai kakagida mau: nalakena tu mauri asa, 

28po parivari asa, po pei natea asa; dakiusi waina aurea animu maga seara 
kakada eu noa e, eu naga, Nalakena tu pei naworaworana. 

29Go nalakena tu pei naworawora ni Sup̃e, e one gida one naga tuga ta midoaki 
nia naga Sup̃e e dakiusi kold, kite silver, kite vatu, waina e pei tea taeana ki 
namataisauana go ki namidoakip̃aiana ki naatam̃oli. 

30Go ragi maga ni nasalup̃eana Sup̃e e leo kalau ra; ma ragi waia e dip̃a ki 
naatam̃oli maga ni sara tokora naga euga mamau puti midoaki doa: 

31nalakena e lawo ki naaleatia sikai, waina ega wo pasa p̃otae maramana asa 
pae namarinaleoleanaana pae naatam̃oli waina e dawona ki nia; go e magi tea 
maga mamau puti pitua ki nasaralomauana kakana, e sike a e duleana m̃elu dua 
ki tea mate maga. 

32Go ragi waina eu dogo namoroduleanaana ni tea mate maga, te seara eu mari 
saudoa; ma tea p̃ota seara eu naga, Auga wo moro dogo ko nalo ni tea wanogoe 
te ragi. 

33Dapala nogoe Paulo e pa dua ki m̃aleoputo kakada pano. 

34Ma naatam̃oli seara eu puluti a, po saralomau: sikai kakada e pei Dionisio tea 
ni Areopaco, go nagoroi sikai nagisana Damari, nara ma tea p̃ota seara eu 
mamau. 

Apostolo Maga 18 

1Ragi edaku ki tea maga wanogoe e m̃elu dua ki Athens pano, po umai paki 
Korintho. 

2Go e pap̃ai naatam̃oli ni Yudea sikai nagisana Akula, tea ni Ponto pae 
namatarau aneana, waina e pae Italia umai m̃aladigi ki ragi wanogoe, nara ma 
anagoroi Priskilla, nalakena Klaudio e dip̃a ki tea ni Yudea maga mamau puti 
naga euga m̃elu dua ki Roma pano: go e umai punusi ra; 

3go nalakena nae go nara eu pei mataisau sikai maau, e doko sikoti ra doko, go 
eu do posiwosi nalakena eu pei tea mari tap̃aup̃au ki naveimataisauana. 

4Go e pasa piseiki pululu ekopu ni nasum̃a ni nasaisaiana sara sabbath, po pasa 
die tea ni Yudea go tea ni Hellas naga euga saralomau. 

5Ma ragi waina Sila go Timotheo ero pae Masedonia siwo umai, Paulo e pei tea 
vuasokiana ki navasaana, e do noa sokisoki kasua paki tea ni Yudea naga Yesu 
e pei Kristo. 

6Go ragi waina eu dugoro, po pasa sa ki, e meseura ki sugoro aneana maga po 
noa paki da, Nadamu ega toko nap̃aumu; kinau a dautau: aga wo pa punusi tea 
ni nalauna p̃ota maga pae ragi waia pa pa pa. 

7Go e m̃elu dua ki tokora wanogoe pano, po paki ekopu ni nasum̃a ki naatam̃oli 
sikai nagisana Tito Yusto, tea lotu ki Sup̃e, waina nasum̃a aneana e dip̃a sokari 
nasum̃a ni nasaisaiana. 

8Go Krispo, tea maraki ni nasum̃a ni nasaisaiana, e saralomau Nawota nara ma 
nasum̃a mamau aneana; go naka ni Korintho tea laapa kakada eu dogo po 
saralomau, po pei tea bapetisoana. 

9Go Nawota e noa ki Paulo pae navunusiana sikai p̃ogi, e naga, P̃a ta mataku 
mau, ma p̃a to pasa, po da punuta mau: nalakena kinau a sikoti ko doko, 

10go te naata sikai ega wo da lawodu dip̃a ko naga ega mari sa ki‐go mau: 
nalakena a peani narei warua natokoana waia. 

11Go e doko asa natau sikai go atelagi latesa, e do pasa piseiki navasaana ki Sup̃e 
m̃aleoputo kakada. 

12Ma ragi waina Callio e pei tea maramara ni Akaia, tea ni Yudea eu duleana 
sava paraki Paulo nap̃op̃oda sikai maau asa, po piragi a umai paki malo tasake 
ni navasap̃otaeana, po naga, 

13Naatam̃oli waia e pasa die naatam̃oli maga naga euga lotu ki Sup̃e ega va pele 
nawotaeana. 

14Ma ragi waina Paulo e naga ega vasa, Callio e noa ki tea ni Yudea maga, e naga, 
E pe vei te namarisakiana kite te nasigisigileoana, tea ni Yudea maga, e pe wia 
naga aga soki mu: 

15ma e pe vei navusuusuana maga nalo ni navasaana go ni nagisa maga go ni 
nawotaeana animu, kuga tum̃amu punusi a; kinau a da masauna mau naga aga 
vei tea vasap̃otae sikai ni tea maga wanogoe. 

16Go e kopasi ra eu m̃elu dua ki malo tasake ni navasap̃otaeana pano. 

17Go eu mamau puti pua soki Sosthene, tea maraki ni nasum̃a ni nasaisaiana, 
po p̃okawokati a narae ni malo tasake ni navasap̃otaeana. Go Callio e 
dodop̃arop̃aro ki tea maga wanogoe. 

18Go Paulo, ragi waina e moro doko sua naaleatia laapa, e pasa dule ki taigida 
maga, po porau paki Siria pano go Priskilla go Akula ero sikoti a pano; e alati 
naloluna Kegekerea: nalakena e peani nasaiana sikai. 

19Go eu rumai paki Efeso, go e doropusi ra ero doko tokora wanogoe; ma nae e 
paki ekopu ni nasum̃a ni nasaisaiana, po pasa piseiki pululu ki tea ni Yudea. 

20Go ragi waina eu pavarani a naga ega toko ragi varau sikai, e da suasua asa 
mau; 

21ma ragi waina e pasa dule ki sua ra, po naga, Sup̃e e pe suasua, a pe wo moro 
liliu umai punusi mu, e porau pae Efeso pano. 

22Go ragi waina e paki euta Kaisarea, e sake po pasa dodomi ekalesia, po siwo 
paki Antiokia pano. 

23Go ragi waina e doko sua ragi sikai asa, e m̃elu pano, po surata duaduru 
lawolawo ki navanua ni Calatia go Ferucia, e do mari tea vasapiseikiana maga 
eu kasua puti. 

24Go naatam̃oli ni Yudea sikai nagisana Apollo, tea ni Alexandria pae namatarau 
aneana, naatam̃oli vasa p̃ia sikai, e umai paki Efeso; go e atae p̃arua ki 
navasaana midiriana maga. 

25Naatam̃oli wanogoe e pei tea vasapiseikiana napua ki Nawota; go nalakena e 
pei tea suisui ki naatana, e pasa po pasa piseiki paratiki tea maga nalo ni Yesu, 
e atae nabapetisoana ki Yoane sikina: 

26go e atulake navasa‐piviari‐ana ekopu ni nasum̃a ni nasaisaiana. Ma ragi 
waina Priskilla go Akula ero dogo e ero piragi a punusi ra, po pasa lawolawo ki 
paratiki napua ki Sup̃e paki nia. 

27Go ragi waina e masauna naga ega tuagoto paki Akaia pano, taigida maga eu 
silae a asa, po midiri paki tea vasapiseikiana maga naga euga viragi soki a: go 
ragi waina e umai, e silae p̃arua ki tea maga waina eu saralomau sua pae 
nasaup̃iaana: 

28nalakena e pasa piseiki pululu ki doa kasua ki tea ni Yudea maga lina, e do 
pasa piseiki saisai ki nia pae navasaana midiriana maga naga Yesu e pei Kristo. 

Apostolo Maga 19 

1Go e pakilina, naga, ragi waina Apollo e doko Korintho doko, Paulo waina e 
surata duaduru sua tokora maga ni elagi, e umai paki Efeso, po pap̃ai tea 
vasapiseikiana seara: 

2go e noa ki da, Ku dape Naatana Tapu ragi waina ku saralomau kite? Go eu noa 
ki nia, Ee, au da dogo mau naga Naatana Tapu e doko. 

3Go e naga, Go ku pei tea bapetisoana paki nasava? Go eu naga, Paki 
nabapetisoana ki Yoane. 

4Go Paulo e naga, Yoane e bapetiso nabapetisoana ni namidoakidoaana, e do 
noa ki narei, naga euga saralomau tea waina ega wo edakugoro e umai, tea 
wanogoe e pei, naga euga saralomau Yesu. 



2109 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

5Go ragi waina eu dogo tea wanogoe, eu pei tea bapetisoana paki nagisa ni 
Nawota Yesu. 

6Go ragi waina Paulo e pusake sua nam̃elearuna maga ara, Naatana Tapu e umai 
doko ara; go eu pasa ki namena maga, po pea noa sai. 

7Go eu mamau puti eu alagoro pei naanoai rualima sikai tamate dua. 

8Go e paki ekopu ni nasum̃a ni nasaisaiana, po pasa piviari atelagi dolu, e do 
pasa piseiki pululu po do pasa die nalo ni naleo maga ni namarakiana ki Sup̃e. 

9Ma ragi waina te seara eu pei tea mariana eu kasua po da saralomau mau, po 
pasa sa ki Napua narae ni taua ni naatam̃oli maga e m̃elu dua ki da pano, po 
piragi masale ki tea vasapiseikiana maga, e do pasa piseiki pululu sara naaleatia 
ekopu ni sukulu ki Tiranno. 

10Go tea wanogoe e doko natau dua; dapala waina tea maga mamau puti waina 
eu doko Asia doko eu dogo navasaana ki Nawota, tea ni Yudea maga go tea ni 
Hellas maga. 

11Go Sup̃e e mari nawosiana kasua maga waina eu da pei tea m̃oli mau pae 
nam̃elearu ni Paulo: 

12dapala waina eu dape tea kasitoro maga go nakovakova maga m̃elu 
nap̃atokona paki tea sasana maga, go nasasanaana maga eu marua ki da, go 
naatana sa maga eu dave pano. 

13Ma tea ni Yudea waina eu surata pasara seara kakada, waina eu pei tea mari 
pivisa ki, eu mari dogo naga euga noa nagisa ni Nawota Yesu elagi ki tea maga 
waina eu peani naatana sa maga, eu naga, A mari pivisa ki mu pae Yesu waina 
Paulo e dogorogo ki nia. 

14Go tea ni Yudea sikai e doko nagisana Sekeva, tea viri warua sikai, waina 
natuna naanoai larua eu mari tea wanogoe. 

15Go naatana sa e pasa dara po noa ki da, e naga, A atae Yesu, go a atae Paulo; 
ma nimu ku pei sei? 

16Go naatam̃oli waina naatana sa e doko asa e soka darup̃a ra, po mari kasua ki 
liu sokata ki da, po mari matua ki da, dapala waina ero sava dave nasum̃a 
wanogoe ero m̃alam̃ala po pei wotu. 

17Go tea wanogoe e pei tea ataeana paki tea maga mamau puti waina eu doko 
Efeso doko, tea ni Yudea maga go tea ni Hellas maga; go namatakuana e dowo 
puti ara, go nagisa ni Nawota Yesu e pei tea dodomadaganiana. 

18Go tea laapa ni tea maga waina eu saralomau sua eu rumai, po noa sai, po 
dogorogo ki nawosiana adeada maga. 

19Go tea ta pisa mau ni tea maga waina eu mari nawosiana sa sili ki munuai eu 
dape saisai ki tusi adeada maga, po dap̃ara ki da narae ni tea maga mamau puti: 
go eu peve naulu ni navakokotoana kakada, po pap̃ai a e pei matele ni silver 
tivilia lima. 

20Dapala nogoe navasaana ki Nawota e disu kasua po p̃arua po mari matua. 

21Go edaku ki tea maga wanogoe eu nopu, Paulo e midoaki nia naatana, naga 
ragi waina ega ko surata duaduru sua Masedonia go Akaia, ega vaki Yerusalem 
pano, e naga, Aga vea paki asa, go e one au one naga aga edaku punusi Roma. 

22Go ragi waina e dipaki lua sua tea rua ni tea maga waina eu maneana suasua, 
Timotheo go Erasto, naga eroga vaki Masedonia pano, nae e ko doko Asia doko 
pa pa te ragi. 

23Go ragi wanogoe naparivariana waina e da kiki mau e pakilina nalo ni Napua. 

24Nalakena naatam̃oli sikai nagisana Demetrio, tea vei mataisau ni silver, waina 
e mari nasum̃a tapu maga ni silver ki Diana, e magi tea maga waina eu pei 
mataisau kakana piragi nawosiana waina e da kiki mau; 

25go e saisai ki da, nara ma tea wosiwosi maga nalo ni tea tapala nogoe maga eu 
mamau, go e naga, Maariki maga, ku atae naga tu peani nasogolapaana anigida 
pae nawosiana waia. 

26Go ku punusi po dogo, naga Paulo waia e pasa die po pua doa taua warua ni 
naatam̃oli maga, e da mari a Efeso sikina mau, ma e mari a m̃aladigi usuraki 
Asia mamau, e noa naga tea maga waina eu pei tea mariana pae nam̃elearu 
maga, eu da pei sup̃e maga mau: 

27go e pe tapala nogoe nawosiana anigida tega vei tea dododaoana; go tea 
wanogoe e pe ta sikina mau, ma nasum̃a tapu ki sup̃e nagoroi warua Diana tega 
vei tea sarateap̃aloana, go nae e pe vei tea rakaiana m̃elu dua ki natatap̃auana 
aneana, waina Asia mamau go maramana eu lotu ki nia. 

28Go ragi waina eu dogo tea wanogoe, eu pura ki namaritausuana, po pioso, po 
naga, Diana ki naka ni Efeso e p̃arua. 

29Go natokoana e pei tea vakavuroana ki navinovinoiana: go eu sava paki ekopu 
ni nasum̃a ni naleopunusiana nap̃op̃oda sikai maau asa, eu pua soki sua Caio go 
Aristarko, naatam̃oli dua ni Masedonia, waina ero do surata sikoti Paulo. 

30Go ragi waina Paulo e masauna naga ega vaki ekopu punusi narei, tea 
vasapiseikiana maga eu da suasua ki nia mau. 

31Go naatam̃oli warua seara ni Asia, waina eu pei tana ri, eu dip̃aki lua pa punusi 
a, po pavarani a naga ega ta paki ekopu ni nasum̃a ni naleopunusiana mau. 

32Go te seara eu pioso tea sikai, go te seara eu pioso tea p̃ota; nalakena 
nasaisaiana e pinovinoi; go tea laapa kakada eu da atae tea waina e pei nalakena 
eu saisai mau. 

33Go eu piragi Alexander m̃elu dua ki taua ni naatam̃oli maga, tea ni Yudea eu 
do digotigo e. Go Alexander e alosoki ki nam̃elearuna, po masauna naga ega 
tum̃ana maneana pasa korokoro e paki narei. 

34Ma ragi waina eu atae naga e pei tea ni Yudea, eu mamau puti pioso ki nadaleo 
sikai maau e alagoro pei aura dua, eu naga, Diana ki naka ni Efeso e p̃arua. 

35Go ragi waina tea midiri ni natokoana e mari taua ni naatam̃oli maga eu 
matadorogo, e naga, Naatam̃oli ni Efeso maga, sei ni naatam̃oli maga e doko 
waina e da atae naga natokoana ki naka ni Efeso e pei tea leo paratiki nasum̃a 
tapu ki Diana warua, go ki nasup̃e waina e dowo m̃elu Yupiter umai? 

36Go nalakena tea maga wanogoe eu mari sa pei tea vasapaaruakiana, e one mu 
one naga kuga matadorogo, po da mari p̃aragoto te navatuna mau. 

37Nalakena ku po piragi naatam̃oli maga waia umai, waina eu da pei tea 
tapepavakoto nasum̃a tapu maga mau, go waina eu da pasa sa ki sup̃e nagoroi 
anigida mau. 

38Nalakena tea wanogoe Demetrio, go tea vei mataisau maga waina eu sikoti a 
doko, eu pe veani te navatuna dip̃a te naata sikai, naaleatia ni navasap̃otaeana 
maga eu doko, go nawota vasa p̃otae maga eu doko: euga tum̃ada pasa dip̃a ra. 

39Ma ku pe laaga te navatuna nalo ni tea p̃ota maga, ega vei tea vasap̃otaeana 
nasaisaiana leana. 

40Nalakena tu pei tea waina tu pe vei tea vasadip̃aana nalo ni natuleanaana ni 
masoso, nalakena kakana e dika: 

41go tuga wo mari sa atusi nalo ni nasaisaiana waia. Go ragi waina e pasa sua 
dapala nogoe e dapera ki nasaisaiana. 

Apostolo Maga 20 

1Go edaku ki navasap̃araiana e nopu, Paulo e dip̃aki lua paraki tea 
vasapiseikiana maga euga umai, go e pasa paratiki da, po pasa dule ki da, po 
m̃elu pano naga ega vaki Masedonia pano. 

2Go ragi waina e surata duaduru sua tokora maga wanogoe, po pasa paratiki 
p̃arua ki sua ra, e umai paki Hellas. 

3Go ragi waina e doko sua asa atelagi dolu, go tea ni Yudea eu seke ki nia, ragi 
waina e naga ega vorau paki Siria pano, e midoaki p̃otae naga ega liliu duaduru 
Masedonia pano. 

4Go Sopater ni Beria, natu ni Pirro, e sikoti a pano pa pa paki Asia; nara ma 
Aristarko go Sekundo ni naka ni Thessalonika; go Caio ni Derbe, go Timotheo; 
go tea ni Asia, Tikiko go Trofimo. 

5Ma nara eu pea pano, po doko raki gami Troas. 

6Go kinami au porau pae Filippi edaku ki naaleatia maga ni bred waina leven e 
dika asa, go au rumai paki Troas punusi ra naaleatia kelima; go au doko tokora 
wanogoe naaleatia larua. 

7Go naaleatia vea ni wiik, ragi waina au pei tea saisaikiana naga auga tova p̃orae 
bred, Paulo e pasa piseiki pululu ki da, e midoaki nia naga ega vano matamai ki 
nia; go e pasa parau pa pa p̃ogi matua. 

8Go nasulu laapa eu doko em̃ago ni tagona ni elagi, waina au pei tea saisaikiana 
asa. 

9Go natureai sikai nagisana Eutiko e dasake namata leo sikai, waina e pei tea 
vuatiana ki namaturuana daratara; go ragi waina Paulo e ko do pasa piseiki 
paraurau, e pei tea vuatiana pakitano ki namaturuana aneana po dowo pae 
tagona ketolu siwo pakitano, po pei tea tapedakatiana e mate. 

10Go Paulo e siwo, po dowo asa, po doti a po naga, kuga ta p̃arai mau; nalakena 
naatana e doko asa. 

11Go ragi waina e m̃oro sake, po dova p̃orae bred, po ganikani, po pasa ki da 
ragi varau, pa pa paki ragi ni namakotokotoana, e dapala nogoe pano. 

12Go eu piragi natureai wanogoe e mauri, go eu pei tea vakavakaleana e da kiki 
mau. 

13Ma kinami au pea paki shipe pano, po porau naga auga vaki Asso, waina au 
midoaki nia naga auga musagi Paulo asa: nalakena e dawonaki dapala nogoe, 
nae e midoaki nia naga ega vae euta. 

14Go ragi waina e sua gami Asso, au musagi a, po umai paki Mitilene. 

15Go au porau pae tokora wanogoe, go matamai ki nia au rumai doko kivea ki 
Kio; go matamai ki nia au paki euta Samo ragi kiki; go matamai ki nia au rumai 
paki Mileto. 

16Nalakena Paulo e midoaki p̃otae naga ega vorau liu Efeso, naga ega ta pakilina 
ki nia mau naga ega toko parau doko Asia; nalakena e do mari m̃araverave, naga 
e pe mari atae, ega toko Yerusalem naaleatia ni Pentekoste. 

17Go e dip̃aki lua pae Mileto paki Efeso, po soso tea matua maga ni ekalesia naga 
euga umai punusi a. 

18Go ragi waina eu rumai punusi a, e noa ki da, e naga. Nimu ku dum̃amu atae, 
dapala waina a doko sikoti mu doko ragi mamau, pae naaleatia waina a pea 
umai pasi Asia asa, 

19naga a do magi Nawota suasua ki sara naveip̃op̃ovakitanoana, go ki 
naririmata maga, go ki namaridogoana maga waina eu pakilina ki nau nalakena 
nasekeana maga ki tea ni Yudea: 

20naga a da suka ki noa ki sai mu mau tea maga waina eu p̃ia ki mu, po pasa 
piseiki mu lina, go pae nasum̃a animu maga, 

21po do noasokisoki kasua paki tea ni Yudea go tea ni Hellas namidoakidoaana 
paki Sup̃e, go nasaralomauana paki Nawota anigida Yesu Kristo. 

22Go ragi waia, kuga leo, kinau a pei tea soliana naatagu paki Yerusalem pano, 
a da atae tea maga waina euga wo pakilina ki nau asa mau: 

23ma a atae tea waia sikai maau, naga Naatana Tapu e do noa sokisoki kasua 
paki nau sara natokoana, e noa naga natali solisoli maga go nariesokiana maga 
eu doko raki nau doko. 

24Ma a mari namauriana aginau e pei tea m̃oli, e da maginau pei tea lomau mau, 
naga aga mari sua nasavaana ni namalopa aginau, go nasuasuaana waina a dape 
a ki Nawota Yesu, naga aga noa sokisoki kasua ki narogorogoana wia ni 
nasaup̃iaana ki Sup̃e. 

25Go ragi waia, kuga leo, kinau a atae naga nimu maga tea mamau puti, waina a 
surata m̃aleoputo kakamu po dogorogo ki namarakiana, kuga wo da moro 
punusi naraegu mau. 

26Nalakena tea wanogoe a noa sokisoki kasua paki mu naaleatia waia, naga a 
dautau pa dua ki nada ni tea maga mamau puti. 

27Nalakena a da suka ki noa ki sai mu namidoakip̃otaeana mamau ki Sup̃e mau. 

28Kuga tum̃amu leo paratiki mu, go ki navata mamau, waina Naatana Tapu e 
mari mu ku pei tea leo paratiki kakana, naga kuga leo paratiki pakale ekalesia 
ki Sup̃e, waina e dalua e ki nadana aneana. 

29Kinau a atae naga edaku ki navanoana aginau wulf mari pavakoto maga euga 
wo umai paki m̃aleoputo kakamu waina euga wo da p̃op̃osoki navata mau; 

30go nimu naatam̃oli seara kakamu euga wo pakilina, po pasa tea sa maga, naga 
euga viragi lua tea vasapiseikiana maga euga rausi ra. 

31Nalakena tea wanogoe kuga to leleogoro, po midoaki nia naga natau dolu a 
do dapavanau sara naatam̃oli sikasikai p̃ogi go aleati pilake naririmata maga a 
da makoto ki nia mau. 

32Go ragi waia a pitua ki mu paki Sup̃e, go paki navasaana ni nasaup̃iaana 
aneana, waina e mari atae davagi mu, po dua mu tea veaniana m̃aleoputo ni tea 
maga mamau puti waina eu pei tea maridautaukiana. 

33A da matam̃agura ki silver, kite kold, kite sugoro maga ki te naata sikai mau. 

34Ku dum̃amu atae naga nam̃elearugu maga waia ero magi natikaana aginau 
maga suasua, go ero magi tea maga waina eu sikoti au suasua. 

35A piseiki mu pae naleo maga mamau puti naga e one mu one naga kuga 
wosiwosi‐mawosa ega tapala nogoe, po silae tea manainai maga, po midoaki 
navasaana ki Nawota Yesu, naga nae e noa, naga Namaropaana ni navituaana e 
p̃arua liu tea ni natapeana. 

36Go ragi waina e noa sua tea maga wanogoe, e ditip̃atua, po dapasavasa nae 
ma nara mamau puti eu mamau. 

37Go eu mamau puti dagi p̃arua, po dowo nanoa ni Paulo, po dum̃ili a, 

38eu dogo kite sa p̃arua liu nalakena navasaana waina e noa e, naga euga ta 
moro leopunusi naraena mau. Go eu pitana ki nia paki shipe pano. 

Apostolo Maga 21 

1Go ragi waina e pakilina naga au pa dua ki da po porau, au sava leana umai 
paki Ko, go matamai ki nia paki Rodo, go au pae tokora wanogoe po paki Patara: 

2go ragi waina au pap̃ai shipe sikai waina ega tuagoto paki Foinike, au pagi asa, 
po porau. 

3Go ragi waina au pakilina ki Kupero, au doropusi a e doko nam̃elearugami ni 
mawiri, po porau paki Siria, po paki euta Tair: nalakena shipe e naga ega lip̃a ki 
naloriki musagiana kakana maga tokora wanogoe. 

4Go nalakena au pap̃ai tea vasapiseikiana maga, au doko asa doko naaleatia 
larua: go nara eu noa ki Paulo pae Naatana, naga ega ta pasi Yerusalem mau. 

5Go ragi waina e pakilina naga au pakavuro naaleatia maga wanogoe, au m̃elu 
po surata pano; go eu mamau puti pitana ki gami, nara ma adagoroi maga go 
natuda maga, pa pa au paki etaku ni natokoana: go au ditip̃atua elau garagara, 
po dapasavasa, po dum̃agami pasa dule ki gami; 

6go au pagi shipe, ma nara eu liliu paki kiada. 

7Go ragi waina au mari sua navorauana pae Tair, au rumai paki Ptolemai; go au 
pasa dodomi taigida maga, po doko sikoti ra naaleatia sikai. 

8Go matamai ki nia au m̃elu pano, po umai paki Kaisarea: go au paki ekopu ni 
nasum̃a ki Filipo tea rogorogo ki narogorogoana wia, waina e pei tea larua sikai 
kakada, go au doko sikoti a doko. 

9Go naatam̃oli wanogoe e peani natuna nagoroi pati, naatara maga, waina eu 
pea noa sai. 

10Go ragi waina au doko tokora wanogoe naaleatia laapa, tea vea noa sai sikai e 
pae Yudea siwo umai, nagisana Acabo. 

11Go e umai punusi gami, po dape tasoki ki Paulo, po dum̃ana soli nam̃elena go 
nam̃elearuna maga asa, po naga, Naatana Tapu e noa dapala waia, e naga, Naka 
ni Yudea waina eu doko Yerusalem euga wo soli dapala waia naatam̃oli waina 
e peani tasoki waia, go euga wo pitua ki nia paki nam̃elearu maga ni tea ni 
nalauna p̃ota maga. 

12Go ragi waina au dogo tea maga wanogoe, kinami ma tea maga ni tokora 
wanogoe au mamau puti pavarani a naga ega ta sake paki Yerusalem pano mau. 

13Ragi wanogoe Paulo e pasa dara, e naga, Ku mari nasava, ku do dagi po do 
mari p̃oroworosi nap̃op̃ogu? Nalakena kinau a mari m̃ata sua naga aga ta pei 
tea soliana sikina mau, ma naga aga mate Yerusalem nalakena nagisa ni Nawota 
Yesu. 

14Go ragi waina e karai pei tea vasadieana, au punuta, po naga, Namasauana ki 
Yehovah ega vei tea mariana. 

15Go edaku ki naaleatia maga wanogoe au mari sokisoki naloriki aginami maga, 
po sake paki Yerusalem pano. 

16Go tea vasapiseikiana ni Kaisarea maga seara kakada eu sikoti gami pano, eu 
piragi Mnason ni Kupero, tea vasapiseikiana tuai sikai e sikoti ra pano, waina 
auga m̃enaki sikoti a. 

17Go ragi waina au rumai paki Yerusalem, taigida maga eu laelaea piragi soki 
gami. 

18Go matamai ki nia Paulo e sikoti gami paki ekopu punusi Yakobo; go tea 
matua maga mamau puti eu mamau doko asa. 

19Go ragi waina e pasa dodomi sua ra, e dogorogo ki sara naleo sikai go sikai 
waina Sup̃e e mari a m̃aleoputo ni tea ni nalauna p̃ota maga pae nasuasuaana 
aneana. 

20Go nara, ragi waina eu dogo e, eu samasamani Sup̃e; go eu noa ki nia, eu naga, 
Ku punusi, tai, naga naka ni Yudea tivilia laapa kakada eu saralomau; go eu 
mamau puti magi nawotaeana pei tea suisui: 

21go e pei tea rogorogokiana paki da nalo kakam̃a, naga ku pasa piseiki tea ni 
Yudea maga mamau puti waina eu sari tea ni nalauna p̃ota maga naga euga 
toropusi Moses ega madoko, ku noa naga euga ta dovadavivi natuda maga mau, 
go naga euga ta surata pae natomariana maga mau. 

22Nalakena tea wanogoe e pei nasava? Euga wo dogo lomau naga ku po umai. 

23Nalakena tea wanogoe p̃a mari tea waia waina au noa ki‐go asa: naatam̃oli 
pati kakagami eu doko waina eu peani nasaiana sikai e one ara one; 

24p̃a viragi lua naatam̃oli maga wanogoe, po dum̃am̃a mari ko p̃a tautau sikoti 
ra, po madeada pitua ki naulu, naga euga masi nap̃auda: go tea maga mamau 
puti euga wo atae naga naleo maga waina eu dogo e nalo kakam̃a e da pei te 
navatuna mau; ma naga nigo ma ku surata leana, po pavaigoro nawotaeana. 

25Ma nalo ni tea ni nalauna p̃ota maga waina eu saralomau, kinami au midiri 
paki da, po pasa p̃otae naga euga tum̃ada pavaigoro ra ki tea maga waina eu pei 
naviriana paki idolo maga, go ki nada, go ki tea solipunueana, go ki 
namaripeleana. 

26Ragi wanogoe Paulo e piragi lua naatam̃oli maga wanogoe, go matamai ki nia 
e dum̃ana mari a e dautau sikoti ra po paki roara ni nasum̃a tapu, eu noasai 
naga eu naga euga vakavuro naaleatia maga ni namaridautauana, pa pa 
naviriana sikasikai sarasara ra ega madeada pei tea vituakiana. 

27Go ragi waina naaleatia larua eu m̃aladigi nopu, tea ni Yudea waina eu pae 
Asia umai, ragi waina eu punusi a roara ni nasum̃a tapu, eu mari taua ni 
naatam̃oli maga eu pari puti, go eu nadi ki nam̃elearuda asa, 

28po pioso, eu naga, Naatam̃oli ni Israel maga, kuga silae gami: tea waia e pei 
naatam̃oli, waina e pasa piseiki tea maga mamau puti ni sara tokora dip̃a narei, 
go nawotaeana go tokora waia: go e piragi naatam̃oli ni Hellas seara eu rumai 
paki ekopu ni nasum̃a tapu, po mari tokora waia e pei tea m̃oli. 

29Nalakena eu pea punusi Trofimo tea ni Efeso e sikoti a natokoana, go eu 
midoaki nia naga Paulo e piragi a umai paki ekopu ni nasum̃a tapu. 

30Go natokoana mamau e pari, go narei eu sava saisai: go eu pua soki Paulo, po 
dosagi a paki etaku ni nasum̃a tapu: go namata maga eu pei tea kokoroana 
m̃araverave. 

31Go ragi waina eu laaga naga euga mari punue a, narogorogoana e sake umai 
paki kiliareko ni taua ni naatam̃oli maga ni navakalo, naga Yerusalem mamau e 
pinovinoi. 

32Go e m̃araverave piragi lua naatam̃oli ni navakalo seara go senturio seara, po 
sava siwo punusi ra: go nara, ragi waina eu punusi kiliareko go naatam̃oli maga 
ni navakalo, eu makoto ki nawokatiana ki Paulo. 

33Ragi wanogoe kiliareko e umai paki m̃aladigi, po pua soki a, po dip̃aki nia naga 
ega vei tea soliana ki namori dua; po pusuusu ki e pei sei, go e mari nasava? 

34Go te seara ni taua ni naatam̃oli maga eu pioso tea sikai, go te seara eu pioso 
tea p̃ota sikai: go ragi waina e mari sa atae tea waina e pei lomau nalakena 

navasap̃araiana, e dip̃aki nia naga ega vei tea viragiana paki ekopu ni nasum̃a 
ni p̃aaka. 

35Go ragi waina e umai paki napua vavadu, e pei tea tapetapeana pae naatam̃oli 
ni navakalo maga, nalakena namarikasuaana ki taua ni naatam̃oli maga; 

36nalakena taua ni narei eu dausi ra po pioso, eu naga, P̃a tape lua e. 

37Go ragi waina eu naga euga viragi Paulo paki ekopu ni nasum̃a ni p̃aaka, e noa 
ki kiliareko, e naga, E p̃ia naga aga noa ki‐go te navatuna kite? Go e naga, Ku 
atae navasaana ni Hellas kite? 

38Go nigo ku da pei tea ni Ityipt waina, waina pea ki naaleatia maga waia e mari 
naatam̃oli manu pati ni tea mari punue maga eu duleana po piragi lua ra paki 
masop̃alo? 

39Ma Paulo e naga Kinau a pei naatam̃oli sikai ni Yudea, tea ni Tarso ni Kilikia, 
tea ni natokoana waina e da pei tea m̃oli mau: go a pavarani ko, p̃a suasua ki 
nau naga aga vasa paki narei. 

40Go ragi waina e suasua ki nia asa, Paulo, waina e lawodu napua vavadu, e 
alosoki ki nam̃elearuna paki narei; go ragi waina eu punuta p̃arua, e pasa ki da 
pae navasaana ni Heberu, po naga. 

Apostolo Maga 22 

1Taigu maga go mama maga, kuga rogo navasakorokoroana waina a maginau 
pasa paki mu asa ragi waia. 

2Go ragi waina eu dogo naga e pasa paki da pae navasaana ni Heberu, eu 
datam̃ate p̃arua: go e naga. 

3Kinau a pei naatam̃oli sikai ni Yudea, a pakilina Tarso ni Kilikia, ma a pei tea 
vakaleana natokoana waia, pisari nam̃ele ni Camaliel, a pei tea viseikiana pae 
namarigaraana ni nawotaeana ki tamagida maga, po magi Sup̃e pei tea suisui, 
dakiusi waina nimu ku mamau puti doko masoso: 

4go a kopalele Napua waia pa pa paki namateana, a do soli po pitua ki naanoai 
maga go nagoroi maga paki ekopu ni nasum̃a ni navavaiana maga. 

5Dapala waina tea viri warua liu ma e maginau noa sokisoki, go nasaisaiana 
mamau ni tea matua maga: waina a dape tusi maga kiada paki taigida maga, po 
surata paki Damaseko pano, naga aga viragi tea maga waina eu doko asa euga 
vei tea soliana umai paki Yerusalem, naga euga vei tea varatiana. 

6Go e pakilina, naga, ragi waina a do surata, po do paki m̃aladigi ki Damaseko, 
e alagoro pei aleati matua, namarama warua sikai e m̃araverave maramalaga 
pae nakoroatelagi umai dalivirigoro au. 

7Go a dowo paki natano, po dogo nadaleo sikai e noa ki nau, e naga, Saul, Saul, 
ekasana ku kopalele au? 

8Go kinau a pasa dara, a naga, Ku pei sei, Nawota? Go e noa ki nau, e naga, Kinau 
e pei Yesu ni Nasareth, waina nigo ku kopalele asa. 

9Go tea maga waina eu sikoti au eu punusi namarama lomau, ma eu da dogo 
nadaleo ni tea waina e pasa ki nau mau. 

10Go a naga, Aga mari nasava, Nawota? Go Nawota e noa ki nau, e naga, P̃a 
tuleana, po paki Damaseko pano; go tokora wanogoe ega wo pei tea vasa ki‐
goana asa nalo ni tea maga waina eu pei tea tawonakiana naga p̃a mari ra. 

11Go ragi waina a da leosai mau nalakena nawarawaraana ni namarama 
wanogoe, a pei tea vuatiana ki nam̃elearugu surata pae tea maga waina eu 
sikoti au, po umai paki Damaseko. 

12Go tea sikai, Anania, naatam̃oli tape p̃ia pae nawotaeana, tea noasokisokiana 
pae tea ni Yudea mamau puti waina eu doko tokora wanogoe, 

13e umai punusi au, po lawodu pisari au po noa ki nau, e naga, Taigu Saul, p̃a 
moro leosai. Go kinau a leosai punusi a aura wanogoe. 

14Go e naga, Sup̃e ki tamagida maga e dawona ki‐go naga p̃a atae namasauana 
aneana, go naga p̃a vunusi Tea Leana, go naga p̃a rogo nadaleo sikai pae 
nawokana. 

15Nalakena p̃a wo maneana pei tea noasokisoki sikai paki naatam̃oli maga 
mamau puti ni tea maga waina ku po punusi ra po dogo ra. 

16Go ragi waia ekasana ku mari daliali? Pa tuleana, po pei tea bapetisoana, po 
sarue lua namarinaleosaana anigo maga, po pioso paki nagisana. 

17Go e pakilina, naga, ragi waina a liliu sua paki Yerusalem, go ragi waina a do 
dapasavasa ekopu ni nasum̃a tapu, nasaram̃akotoana sikai e pakilina ki nau, 

18go a punusi a e noa ki nau, e naga, P̃a mari m̃araverave, go p̃a m̃elu dua ki 
Yerusalem pano m̃araverave: nalakena euga wo da dape nanoasokisokiana 
anigo nalo kakagu mau. 

19Go kinau a naga, Nawota, nara eu dum̃ada atae naga kinau a do kokoro tea 
maga waina eu saralomau ako ekopu ni nasum̃a ni navavaiana, po parati ra 
ekopu ni sara nasum̃a ni nasaisaiana: 

20go ragi waina nada ni Stefano tea noa sokisoki anigo e pei tea takiana, kinau 
ma a lawodu pisari a, po suasua, po pavaigoro sugoro maga ki tea maga waina 
eu mari punue a. 

21Go e noa ki nau, e naga, P̃a vano: nalakena kinau aga wo dip̃aki lua ko paki 
uvea punusi tea ni nalauna p̃ota maga. 

22Go eu daki dorogo paki nia pa pa paki navasaana wanogoe; go eu sike 
nadaleoda, po naga, P̃a tape lua tea tapalana m̃elu dua ki maramana: nalakena 
e da p̃ia mau naga nae ega mauri doko. 

23Go ragi waina eu do pioso, po do sawo lua sugoro adeada maga, po do nadi ki 
nam̃otam̃ota paki namalopa, 

24kiliareko e dip̃a ki nia naga ega vei tea viragiana paki ekopu ni nasum̃a ni 
p̃aaka, po noa naga ega vei tea vuausiana ki navaratiana, naga ega atae tea 
waina e pei nalakena eu pioso dip̃a e dapalana. 

25Go ragi waina eu soli sua e ki natali maga, Paulo e noa ki senturio waina e 
lawodu, e naga, E pae nawotaeana naga kuga varati naatam̃oli sikai waina e pei 
tea ni Roma, go waina e da pei tea tip̃akotoviana mau kite? 

26Go ragi waina senturio e dogo e, e pa punusi kiliareko, po noa ki sai a, e naga, 
Ku naga p̃a mari nasava? Nalakena naatam̃oli waia e pei tea ni Roma. 

27Go kiliareko e umai, po noa ki nia, e naga, P̃a noa ki nau, nigo ku pei tea ni 
Roma kite? Go e naga, Ioro. 

28Go kiliareko e pasa dara, e naga, Kinau a pakotovi navei‐naata‐tokoana 
wanogoe ki taua warua sikai ni m̃ane. Go Paulo e naga. Ma kinau a pakilina pei 
tea ni Roma. 

29Nalakena tea wanogoe tea maga waina eu naga euga vuausi a eu m̃elu dua ki 
nia pano m̃araverave: go kiliareko ma e mataku, ragi waina e atae naga e pei 
tea ni Roma, go nalakena e soli a. 

30Ma matamai ki nia, nalakena e masauna naga ega atae tea waina e pei 
nalakena lomau, waina naka ni Yudea eu pasa dip̃a e asa, e peresi a, po dip̃a ki 
tea viri warua maga go nasaisaiana ni navasap̃otaeana mamau naga euga saisai 
umai, go e piragi Paulo e siwo, po lawo ki nia naraeda. 

Apostolo Maga 23 

1Go Paulo e leo soki nasaisaiana, po naga, Tai maga, kinau a magi Sup̃e mari 
dapala waina nap̃op̃ogu e midoaki p̃otae naga e pei tea wia pa pa paki naaleatia 
waia. 

2Go Anania tea viri warua liu e dip̃a ki tea maga waina eu lawodu pisari a naga 
euga wokati nawokana. 

3Ragi wanogoe Paulo e noa ki nia, e naga, Sup̃e ega wo p̃okati ko, namalo 
pakasakiana tare: go nigo ku dasake naga p̃a vasa p̃otae au pae nawotaeana, go 
ku dip̃a ki nau naga aga vei tea wokatiana papele nawotaeana kite? 

4Go tea maga waina eu lawodu pisari a eu naga, Ku suori tea viri warua liu ki 
Sup̃e kite? 

5Go Paulo e naga, A da atae, tai maga, naga e pei tea viri warua liu: nalakena e 
pei tea midiriana, e naga, P̃a ta pasa sa ki tea maraki sikai ki narei anigo mau. 

6Ma ragi waina Paulo e atae naga namagovai kakada eu pei Sadduki maga, go 
naga namagovai eu pei Farisi maga, e pioso nasaisaiana ni navasap̃otaeana, e 
naga, Tai maga, kinau a pei Farisi sikai, natu ni Farisi maga: nalo ni 
naleogoroana go namoroduleanaana ni tea mate maga kinau a pei tea 
vasap̃otaeana asa. 

7Go ragi waina e noa sua tea wanogoe, navululuana sikai e pakilina namawota 
ni Farisi maga go ni Sadduki maga: go nasaisaiana e pamawota. 

8Nalakena Sadduki maga eu noa naga namoroduleanaana e dika, go naga agelo 
e dika, go naatana: ma Farisi maga eu noasai sokata ki da. 

9Go naviosoana warua e pakilina: go tea midiri maga seara kakada ni 
namagovai ni Farisi maga eu duleana, po pululu, po naga, Au da pap̃ai te 
navatuna sa naatam̃oli waia mau: ma naatana sikai e pe vasa ki nia, kite agelo 
sikai ega kasava? 

10Go ragi waina navululuana warua sikai e pakilina, kiliareko, waina e mataku 
Paulo e pe vei tea vuap̃oraworaeana pae ara, e dip̃a ki tea ni navakalo maga 
naga euga siwo po pua lua pavakoto asa m̃elu dua ki m̃aleoputo kakada, po 
piragi a umai paki ekopu ni nasum̃a ni p̃aaka. 

11Go p̃ogi ki nia Nawota e lawodu pisari a, po naga, P̃a marasike: nalakena 
dapala waina ku noa sokisoki kasua ki tea maga nalo kakagu Yerusalem, e one 
ako one naga p̃a moro noa sokisoki ega tapala nogoe Roma. 

12Go ragi waina e pei aleati, naka ni Yudea eu mari navilasaikiana sikai, po 
dum̃ada pasa sa ki da, eu noa naga euga ta ganikani go naga euga ta munu mau 
pa pa euga mari punue sua Paulo. 

13Go tea maga waina eu mari navivisaana wanogoe eu laapa liu rualima pati. 

14Go eu rumai punusi tea viri warua maga go tea matua maga, po naga, Au po 
dum̃agami pasa sa ki p̃arua ki gami, naga auga ta kati dogo te navatuna mau pa 
pa auga mari punue sua Paulo. 

15Nalakena tea wanogoe nimu ma nasaisaiana ni navasap̃otaeana kuga mamau 
noa ki kiliareko ragi waia naga ega viragi a siwo umai punusi mu, dapala ku pe 
naga kuga vuausi paratiki atae tea kakana maga: go kinami au po mari m̃ata sua 
naga auga mari punue a, ragi waina ega ko da umai paki m̃aladigi mau. 

16Ma p̃elemata ni Paulo e dogo nakusugoroana adeada, go e umai po paki ekopu 
ni nasum̃a ni p̃aaka, po noa ki sai Paulo asa. 

17Go Paulo e soso senturio maga sikai kakada umai punusi a, go e noa ki nia, e 
naga, P̃a viragi natureai waia pa punusi kiliareko: nalakena e peani te navatuna 
naga ega noa ki sai a asa. 

18Nalakena tea wanogoe e piragi lua e, po piragi a pa punusi kiliareko, po naga, 
Paulo tea soliana e soso au umai punusi a, po pavarani au naga aga viragi 
natureai waia umai punusi ko, waina e peani te navatuna naga ega noa ki‐go 
asa. 

19Go kiliareko e puati nam̃elearuna, po paki malo daki po pusuusu paki nia, ero 
dua maau, e naga, Tea waina ku peani a naga p̃a noa ki sai au asa e pei nasava? 

20Go e naga, Navarapule maga ni Yudea eu po saisai ki sua navasaana naga euga 
vavarani ko naga p̃a viragi Paulo siwo paki nasaisaiana ni navasap̃otaeana 
matamai, dapala ku pe masauna naga p̃a vusuusu ki paratiki te navatuna nalo 
kakana. 

21Ma nigo p̃a ta dogo paratiki da mau: nalakena nara naatam̃oli rualima pati 
tamate seara kakada eu kusugoro e, waina eu po dum̃ada pasa sa ki da, naga 
euga ta ganikani go naga euga ta munu mau pa pa euga mari punue sua e: go 
ragi waia eu mari m̃ata sua, po do leogoro nasaiana kiam̃a. 

22Go kiliareko e dip̃aki lua natureai wanogoe po pasa soki a, e naga, P̃a ta noa ki 
te naata mau naga ku po noa ki sai au tea maga wanogoe. 

23Go e soso senturio maga e dua kakada umai punusi a, po naga, Koroga 
marim̃ata ki naatam̃oli ni navakalo p̃onotia dua naga euga vano pa pa paki 
Kaisarea, go tea maga waina eu sakesaake horse euga vei rualima larua, go tea 
maga waina eu pua naio euga vei p̃onotia dua, aura ketolu ni nap̃ogiana: 

24go e noa ki da naga eroga vuati nalo tuavati seara, naga euga mari Paulo ega 
sakesaake ara, po piragi a ega mauri pa punusi Felix tea maramara. 

25Go e midiri tusi sikai waina e dapala tea waia. 

26Klaudio Lisia e noa ki Felix tea maramara wia liu, e naga, P̃a laelaea. 

27Naatam̃oli waia e pei tea vuasokiana pae naka ni Yudea, po naga ega vei tea 
maripunueana pae ara, ma kinau go naatam̃oli ni navakalo maga au rumai pa 
paratiki da po pua lua e, a pei tea noakisaiana naga e pei tea ni Roma. 

28Go nalakena a masauna naga aga atae tea waina e pei nalakena eu pasa dip̃a 
e asa, a piragi a siwo paki nasaisaiana ni navasap̃otaeana adeada: 

29go a pap̃ai naga e pei tea vasadip̃aana nalo ni navusuusuana maga ni 
nawotaeana adeada, ma naga e dika ki navasadip̃aana waina e p̃ia ki namateana 
kite nasoliana. 

30Go ragi waina e pei tea noasaiana paki nau naga nasekeana sikai ega wo doko 
dip̃a naatam̃oli wanogoe, a dip̃aki lua e paloti punusi ko m̃araverave, po dip̃aki 
tea vasadip̃a e maga naga euga noa naraem̃a tea waina eu peani a dip̃a e. 

31Nalakena tea wanogoe tea ni navakalo maga, pae tea waina e pei tea tip̃akiana 
paki da, eu puati Paulo e pagi, po piragi a p̃ogi paki Antipatri. 

32Ma matamai ki nia eu doropusi tea maga waina eu sakesaake horse maga naga 
euga sikoti a pano, go eu liliu paki nasum̃a ni p̃aaka: 

33go nara, ragi waina eu rumai paki Kaisarea, po pitua ki tusi wanogoe paki tea 
maramara, eu lawo ki Paulo ma naraena. 

34Go ragi waina e peve sua e, e pusuusu ki naga E pei tea ni seve navanua? Go 
ragi waina e atae naga e pei tea ni Kilikia, 

35e naga, Aga wo dogo ko ragi waina tea vasa dip̃a ko maga ma euga wo umai: 
go e dip̃a ki nia naga ega vei tea vavaigoroana ekopu ni pretorio ki Herod. 

Apostolo Maga 24 

1Go edaku ki naaleatia lima tea viri warua liu Anania e siwo nara ma tea matua 
seara, go tea vasap̃ia sikai, nagisana Tertullo; go eu dapusukao ki Paulo paki tea 
maramara. 

2Go ragi waina e pei tea sosoana umai, Tertullo e pae asa pasa dip̃a e, po naga. 

3Nalakena au do sua natam̃ateana warua pae ako, go tea sa maga eu do magi 
nalauna waia pei tea marileanakiana pae naveamidoakiana anigo, au dape a 
sara ragi go sara tokora, Felix wia liu, pilake sara nadodom̃atakiana. 

4Ma naga aga ta dugoro ko ragi varau mau, a pavarani ko naga p̃a rogo gami ega 
vuru pae namarimatemateana anigo. 

5Nalakena au pap̃ai naatam̃oli waia e pei nasasanaana sa, go tea sike 
natuleanaana maga m̃aleoputo ni tea ni Yudea mamau puti usuraki maramana 
mamau, go tea maraki sikai ni tagona ni tea ni Nasareth maga: 

6go waina e maridogo naga ega mari nasum̃a tapu ega vei tea m̃oli: go waina au 
pua soki a, po masauna naga auga vasa p̃otae a pae nawotaeana aginami. 

7Ma Lisia Kiliareko e umai, po piragi lua e m̃elu dua ki nam̃elearugami maga ki 
namarikasuaana warua, po dip̃a ki tea vasa dip̃a e maga naga euga umai punusi 
ko: 

8waina ragi waina p̃a wo dum̃am̃a puausi a, p̃a wo mariatae atae m̃ataki nalo ni 
tea maga mamau puti waina kinami au pasa dip̃a e ara. 

9Go tea ni Yudea ma eu mamau pasa dip̃a e, po noa sokisoki naga tea maga 
wanogoe eu dapala nogoe. 

10Go ragi waina tea maramara e ligivasu ki nia naga ega vasa, Paulo e pasa dara, 
e naga. Nalakena a atae naga nigo ku magi nalauna waia pei tea vasap̃otae natau 
laapa, a marasike dum̃agu maginau pasa korokoro: 

11nalakena ku mari atae, naga naaleatia waina a sake asa pano naga aga lotu 
Yerusalem, e ko da liu nam̃ogi rualima sikai tamate dua mau: 

12go eu da pap̃ai au a pululu ki te naata nasum̃a tapu kite a mari taua ni 
naatam̃oli maga eu duleana mau, go eu da pap̃ai au a mari a ekopu ni nasum̃a 
ni nasaisaiana maga mau, go te tokora ni natokoana mau. 

13Go eu mari sa noa sokisoki paki‐go naleo maga waina eu pasa dip̃a au ara ragi 
waia. 

14Ma a noa sai tea waia paki‐go, naga pae Napua waina eu soso e ki tagona p̃ota, 
a dapala nogoe magi Sup̃e ki tamagami maga suasua, po saralomau tea maga 
mamau puti waina eu pae nawotaeana, go waina eu pei tea midiriana profeta 
maga: 

15go a peani naleogoroana paki Sup̃e, waina nara maga waia ma eu do leogoro 
e, naga namoroduleanaana ni tea leana maga go ni tea tagele maga ega wo doko. 

16Go a do mari dogo tea waia naga waina aga veani natum̃aguataeana ega 
tautau narae ni Sup̃e go naatam̃oli maga sara ragi. 

17Go ragi waina natau laapa eu nopu a umai naga aga mari navituam̃olikiana 
maga paki nalauna aginau, go naviriana maga: 

18go ragi waina a do mari tea maga wanogoe eu pap̃ai au a pei tea 
maridautaukiana ekopu ni nasum̃a tapu, taua ni naatam̃oli maga e dika, go 
navasap̃araiana e dika: ma tea ni Yudea seara waina eu pae Asia umai eu doko 

19waina eu pe veani te navatuna dip̃a au, e one ara one naga euga toko nea 
naraem̃a, po pasa dip̃a au. 

20Kite nara maga waia euga tum̃ada noa seve namarisakiana eu pap̃ai a, ragi 
waina a lawodu narae ni nasaisaiana ni navasap̃otaeana, 

21e pe ta pei nalo ni nadaleo sikai maau waia, waina a pioso asa ragi waina a 
lawodu m̃aleoputo kakada, po naga, Nalo ni namoroduleanaana ni tea mate 
maga kinau a pei tea vasap̃otaeana asa naraemu masoso. 

22Ma Felix, waina e atae paratiki naleo maga nalo ni Napua, e pasa paarua ki da, 
po naga, Ragi waina Lisia kiliareko ega siwo umai, aga wo puausi paratiki atae 
naleo animu maga. 

23Go e dip̃aki senturio naga ega vei tea vavaigoroana, go naga ega vei tea 
veresiana; go naga ega ta dip̃agoro tea aneana seara kakada naga euga ta 
maneana suasua mau. 

24Ma edaku ki naaleatia seara, Felix e umai nara ma nagoroi aneana Drusilla, 
waina e pei nagoroi ni Yudea, go e dip̃aki lua paraki Paulo umai punusi a, po 
dogo e nalo ni nasaralomauana paki Kristo Yesu, 

25Go ragi waina nae e do pasa piseiki nalo ni namarinaleoleanaana, go 
natum̃anasokiana, go navasap̃otaeana waina ega wo umai, Felix e mataku, po 
pasa dara, e naga, P̃a vano ragi waia; go ragi waina aga veani ragi wia, aga wo 
soso ko umai. 

26Go e leogoro naga m̃ane ega vei tea vituakiana paki nia pae Paulo: nalakena 
tea wanogoe e dip̃aki lua paraki nia paka laapa umai, po pusum̃aki paki nia. 

27Ma ragi waina natau dua ero nopu, Porkio Festo e umai du oli Felix; go 
nalakena e masauna naga ega talua nasaup̃iaana ki naka ni Yudea, Felix e 
doropusi Paulo e pei tea soliana doko. 

Apostolo Maga 25 

1Nalakena tea wanogoe Festo, waina e umai paki navanua, edaku ki naaleatia 
dolu e pae Kaisarea sake paki Yerusalem pano. 

2Go tea viri warua maga go naatam̃oli vea maga ni naka ni Yudea eu dapusukao 
ki Paulo paki nia; 

3go eu pavarani a, po datago nasaup̃iaana dip̃a e, naga ega tip̃aki lua paraki nia 
umai paki Yerusalem; eu naga euga kusugoro e napua naga euga mari punue a. 

4Ma Festo e pasa dara, naga Paulo e pei tea vavaigoroana Kaisarea, go naga nae 
e naga ega tum̃ana pano paki asa m̃araverave. 

5E naga, Nalakena tea wanogoe navarapule maga kakamu, euga siwo sikoti au 
pano, go te navatuna sa e pe toko naatam̃oli wanogoe, euga vasa dip̃a e asa. 

6Go ragi waina e doko sua m̃aleoputo kakada naaleatia eu da liu latolu kite 
rualima sikai mau, e siwo paki Kaisarea pano; go matamai ki nia e dasake malo 
tasake ni navasap̃otaeana, po dip̃aki Paulo naga ega vei tea viragiana umai. 

7Go ragi waina e umai sua, tea ni Yudea waina eu pae Yerusalem siwo umai eu 
lawodu dalivirigoro e, po pasa dip̃a e navasadip̃aana laapa go madaga, waina 
eu mari sa noa sokisoki a; 

8ma Paulo e dum̃ana pasa korokoro e po naga, A da mari te naleo sa paki 
nawotaeana ki naka ni Yudea mau, go paki nasum̃a tapu mau, go paki Kaisar 
mau. 

9Ma Festo, waina e masauna naga ega talua nasaup̃iaana ki naka ni Yudea, e 
pasa dara Paulo, po naga, Ku suasua naga p̃a sake paki Yerusalem pano, po pei 
tea vasap̃otaeana asa nalo ni tea maga wanogoe naraegu kite? 

10Ma Paulo e naga, A lawodu narae ni malo tasake ni navasap̃otaeana ki Kaisar, 
tokora waina e p̃ia naga aga vei tea vasap̃otaeana asa: a da mari dagele paki 
naka ni Yudea mau, go nigo ma ku atae m̃ata ki nia. 

11Ma a pe vei tea mari dagele, po mari te navatuna waina e p̃ia ki namateana, a 
pe ta pavara naga aga ta mate mau: ma te navatuna ni tea maga wanogoe, waina 
nara waia eu pasadip̃a au ara, e pe ta doko mau, te naata e pe ta mari atae pitua 
ki nau paki da mau. A pavarani Kaisar. 

12Ragi wanogoe Festo, ragi waina e pusum̃aki sua paki tea vasap̃otae maga; e 
pasa dara, e naga, Ku pavarani Kaisar: p̃a wo pa punusi Kaisar. 

13Go ragi waina naaleatia seara eu nopu, Acrippa nawota go Bernike ero umai 
paki Kaisarea, po pasa dodomi Festo. 

14Go ragi waina ero doko asa naaleatia laapa, Festo e noa ki sai nawota naleo 
nalo ni Paulo, e naga, Naatam̃oli sikai e doko waina Felix e doropusi a e pei tea 
soliana doko: 

15waina, ragi waina a doko Yerusalem, tea viri warua maga go tea matua maga 
ni naka ni Yudea eu dapusukao ki nia paki nau, po datago naga ega vei tea 
tip̃akotoviana. 

16Go e pasa dara paki da, naga e da pei natomariana ki naka ni Roma mau naga 
euga vitua ki te naata, pa pa pa tea vasadip̃aana ega veani tea vasadip̃a maga 
euga lawodu naraena, go ega veani ragi naga ega tum̃ana pasa korokoro e nalo 
ni navasadip̃aana. 

17Go ragi waina eu saisai umai paki nea, a da mari daliali mau, ma matamai ki 
nia a dasake malo tasake ni navasap̃otaeana, po dip̃aki naatam̃oli wanogoe 
naga ega vei tea viragiana umai. 

18Go ragi waina tea vasa dip̃a maga eu duleana, eu da noa te navasadip̃aana ni 
tea sa maga nalo kakana mau dapala waina kinau a midoa ki nia; 

19ma eu peani navusuusuana seara dip̃a e nalo ni nalotuana adeada, go nalo ni 
tea sikai Yesu, waina e mate, waina Paulo e noa sokisoki naga e mauri. 

20Go kinau, nalakena a midoaki putuaki navusuusuana nalo ni tea maga 
wanogoe, a noa naga e pe suasua naga ega vaki Yerusalem, po pei tea 
vasap̃otaeana asa nalo ni tea maga wanogoe. 

21Ma ragi waina Paulo e pavara naga ega vei tea vavaigoroana raki 
navasap̃otaeana ki Aucusto, a dip̃a ki nia naga ega vei tea vavaigoroana pa pa 
paki ragi waina aga tip̃aki lua e pa punusi Kaisar. 

22Go Acrippa e noa ki Festo, e naga, Kinau ma a masauna naga aga rogo 
naatam̃oli wanogoe. E naga, Matamai p̃a wo dogo e. 

23Go matamai ki nia, ragi waina Acrippa e umai sua, nara ma Bernike ero dua 
umai, pilake navakavakaeana warua, go ragi waina ero paki ekopu sua em̃ago 
ni narogoana, nara ma kiliareko maga, go naatam̃oli warua maga ni natokoana 
eu mamau, Festo e pitip̃aki go Paulo e pei tea viragiana umai paki ekopu. 

24Go Festo e naga, Acrippa nawota, go naatam̃oli maga mamau puti waina tu 
mamau doko nea, ku leopunusi naatam̃oli waia, waina taua mamau ni naka ni 
Yudea eu rumai punusi au asa, Yerusalem go tokora waia, eu do pioso naga e 
da p̃ia mau naga ega mauri doko. 

25Ma kinau a pap̃ai naga e da mari te navatuna waina e p̃ia ki namateana mau: 
go nalakena nae e dum̃ana pavarani Aucusto a midoaki p̃otae naga aga tip̃aki 
lua e. 

26Ma a da peani te navatuna nalo kakana mau waina e pei lomau waina aga 
midiri paki nawota aginau asa. Nalakena tea wanogoe a po piragi a dave umai 
e doko naraemu, go p̃arua liu ki nia doko naraem̃a, nawota Acrippa, naga, ragi 
waina navuausiana ega nopu, aga veani te navatuna waina aga midiri a. 

27Nalakena a midoaki nia naga a pe tip̃aki lua tea soliana sikai, po da noa sai 
navasadip̃aana kakana maga mau, e pe vei lake tika. 

Apostolo Maga 26 

1Go Acrippa e noa ki Paulo, e naga, Ku pei tea suasuakiana naga p̃a tum̃am̃a 
manigo pasa. Ragi wanogoe Paulo e sai ki nam̃elearuna, po dum̃ana pasa 
korokoro e, e naga. 

2A midoa ki nia naga a maro pa, nawota Acrippa, nalakena aga tum̃agu pasa 
korokoro au naraem̃a masoso nalo ni tea maga mamau puti waina a pei tea 
vasadip̃aana ara pae tea ni Yudea maga: 

3p̃arua liu ki nia nalakena nigo ku atae m̃ata ki natomariana maga go 
navusuusuana maga waina eu doko m̃aleoputo ni naka ni Yudea: nalakena tea 
wanogoe a pavarani ko naga p̃a rogo au ki naveimaritasokiana. 

4Namariana ni namauriana aginau pae ragi ni naveipiakikiana aginau pa pa pa, 
waina a mari a nalauna aginau go Yerusalem, pae naatulakeana pa pa pa, 

5naka ni Yudea eu mamau puti atae a; waina eu pea atae au pae ragi vea mau, 
eu pe suasua naga euga noa sokisoki, naga a mauri pae tagona ni nalotuana 
anigida waina e leana parati ki liu po pei Farisi sikai. 

6Go ragi waia a lawodu naga aga vei tea vasap̃otaeana nalakena naleogoroana 
ni nasaiana waina e pei tea saiana pae Sup̃e paki tamagida maga; 

7nasaiana wanogoe naworawora rualima sikai tamate dua anigida, waina eu do 
magi Sup̃e suasua kasua p̃ogi go aleati, eu do leogoro asa naga euga va parati ki 

nia. Go nalo ni naleogoroana wanogoe a pei tea vasadip̃aana asa pae naka ni 
Yudea, nawota O! 

8Ekasana ku midoaki nia naga e mari sa pei tea saralomauana, naga Sup̃e e sike 
tea mate? 

9Kinau a dum̃agu midoa ki nia lomau naga e one au one naga aga mari tea laapa 
waina e dip̃a nagisa ni Yesu ni Nasareth. 

10Go a mari tea wanogoe Yerusalem: go tea tautau maga tea laapa kakada kinau 
a kokoro ra ekopu ni nasum̃a ni navavaiana maga, a pea dape naveinawotaana 
kakana ki tea viri warua maga, go ragi waina eu pei tea maripunueana, a pitua 
ki gole dip̃a ra. 

11Go a paka laapa parati ra ekopu ni nasum̃a ni nasaisaiana maga mamau puti, 
po do mari dogo naga aga mari ra euga vasa sa ki; go a maritausu ki p̃arua ki da, 
po kopalele ara pa pa paki natokoana ni navanua p̃ota maga. 

12Ragi waina a do mari tea maga wanogoe, po surata paki Damaseko pano po 
pilake naveinawotaana go nasuakiana ki tea viri warua maga, 

13aleati matua, nawota O, a pae napua po punusi namarama sikai waina e pae 
nakoroatelagi umai, e p̃arua liu nalagaana ni elo, e maramalaga dalivirigoro 
gami ma tea maga waina eu surata sikoti au. 

14Go ragi waina au mamau puti dowo paki natano, a dogo nadaleo sikai waina 
e noa ki nau pae navasaana ni Heberu, e naga, Saul, Saul, ekasana ku kopalele 
au? E kasua ki‐go naga p̃a kup̃e dip̃a tea vivitip̃a maga. 

15Go kinau a naga, Ku pei sei, Nawota? Go Nawota e naga, Kinau a pei Yesu 
waina nigo ku kopalele asa. 

16Ma p̃a tuleana, po lawodu ki nam̃elem̃a maga: nalakena a po pakilina ki‐go 
nalakena tea waia, naga aga tawona ki‐go p̃a vei tea suasua go tea noasokisoki 
ni tea maga waina ku po punusi au ara, go ni tea maga waina aga wo pakilina 
ki‐go ara; 

17aga wo do pua lua ko ki narei, go ki tea ni nalauna p̃ota maga, waina kinau a 
dip̃aki lua ko pa punusi ra, 

18naga p̃a wolagati namatada, naga euga maradoa m̃elu dua ki namaligo paki 
namarama, go ki nakasuaana ki Satan umai paki Sup̃e, naga euga tape 
namidoakikorokoroana ni namarinaleosaana maga, go naveaniana sikai 
m̃aleoputo ni tea maga waina eu pei tea maridautaukiana ki nasaralomau‐au‐
ana. 

19Nalakena tea wanogoe, nawota Acrippa O, a da dogopiri navunusiana ni 
nakoroatelagi mau: 

20ma a pea dogorogo paki tea ni Damaseko eu pea, go Yerusalem, go navanua 
ni Yudea mamau, go paki tea ni nalauna p̃ota maga, naga euga midoakidoa po 
maradoa umai paki Sup̃e, doko do mari nawosiana maga waina eu p̃ia ki 
namidoakidoaana. 

21Nalakena tea maga wanogoe tea ni Yudea eu pua soki au roara ni nasum̃a 
tapu, po mari dogo naga euga mari punue au. 

22Nalakena tea wanogoe go nalakena a dape nasilaeana waina e pae Sup̃e umai, 
a lawodu pa pa paki naaleatia waia a do noa sokisoki paki tea kiki go tea warua, 
po do noa tea sikai maau maga waina profeta maga go Moses eu noa naga euga 
wo umai; 

23naga e one Kristo one naga ega sua navitinumateana, po pei tea vea ni 
namoroduleanaana ni tea mate maga po dogorogo ki namarama paki narei go 
paki tea ni nalauna p̃ota maga. 

24Go ragi waina e do dum̃ana pasakorokoro e tea maga wanogoe, Festo e noa ki 
nadaleo kasua sikai, e naga, Ku daratara, Paulo; namidiriana laapa e pua doa ko 
paki nadarataraana. 

25Ma Paulo e naga, A da daratara mau, Festo wia liu; ma e pasa lagi navasaana 
ni nalomauana go ni namidodoap̃iaana. 

26Nalakena nawota, waina a pasa piviari paki nia, e atae nalo ni tea maga 
wanogoe: nalakena a saralomau kasua naga tea maga wanogoe sikai kakada e 
da doko loku ki nia mau; nalakena tea wanogoe e da pei tea mariana naweluki 
mau. 

27Nawota Acrippa, ku saralomau profeta maga kite? 

28A atae naga ku saralomau. Go Acrippa e noa ki Paulo, e naga, Ku masauna naga 
p̃a mari au aga vei Kristiano ki navasadie‐kiki‐kiana. 

29Go Paulo e naga, A masau paki Sup̃e, naga e pe vei ki tea kiki kite e pe vei ki 
tea warua, nigo p̃a ta sikim̃a asa mau, ma naga tea maga mamau puti waina eu 
dogo au masoso, kuga mamau pei tea mariana kuga tapala waina kinau a doko, 
masale ki natali solisoli maga waia. 

30Go nawota e duleana, nara ma tea maramara, go Bernike, go tea maga waina 
eu dasake sikoti ra, eu mamau duleana: 

31go ragi waina eu paki malo daki eu dum̃ada pasa paki da, po naga, Naatam̃oli 
waia e da mari te navatuna waina e p̃ia ki namateana kite ki natali solisoli mau. 

32Go Acrippa e noa ki Festo, e naga, Naatam̃oli waia e pe ta pavarani Kaisar mau, 
e pe mari atae pei tea veresiana. 

Apostolo Maga 27 

1Go ragi waina e pei tea midoakip̃otaeana naga auga vorau paki Italia pano, eu 
pitua ki Paulo go tea soliana p̃ota seara paki senturio sikai nagisana Iulio, tea ni 
tagona ki Aucusto. 

2Go au pagi shipe ni Adramittio sikai, waina e naga ega sava paki tokora maga 
ni elau ni Asia, po porau pano, Aristarko, tea ni Thessalonika ni Masedonia sikai 
e sikoti gami pano. 

3Go matamai ki nia au paki euta Sidon: go Iulio e saup̃ia ki Paulo, po suasua ki 
nia naga ega va punusi tana ri maga naga ega sua nadodomiana. 

4Go au m̃elu dua ki tokora wanogoe, po porau etano ki Kupero, nalakena nalagi 
maga waina eu sau pae kivea. 

5Go ragi waina au porau duagoto sua natasi waina e doko p̃ai Kilikia go Pamfilia, 
au rumai paki Mira ni Likia. 

6Go tokora wanogoe senturio e pap̃ai shipe sikai ni Alexanderia waina e sava 
paki Italia; go e mari gami au pagi asa. 

7Go ragi waina au sava daliali naaleatia laapa, po umai ki namarisaraana doko 
p̃ai Knido, go nalakena nalagi e da moro suasua ki gami mau, au sava sili Krete, 
doko p̃ai Salmone; 

8go au sava orovi a ki namarisaraana po umai paki tokora sikai waina e pei tea 
sosoana ki Nawora Wia; waina natokoana Lasea e pei m̃aladigi ki nia. 

9Go ragi waina ragi varau e nopu, go navorauana e sa, nalakena naaleatia ni 
Navaliana e po pano sua, Paulo e pasa paratiki da, 

10po noa ki da, e naga, Maariki maga, a punusi naga navorauana waia ega wo 
pilake namarisakiana go natapepuolikiana warua, naloriki musagiana go rarua 
eroga wo da sikida sua e mau, ma namauriana anigida ma ega wo sua e. 

11Ma senturio e dogo paratiki p̃arua ki nawota ni shipe go ni talakeana, ma e 
dogo paratiki kiki ki tea maga waina eu pei tea noaana pae Paulo. 

12Go nalakena nawora wanogoe e da p̃ia naga euga toko asa ragi ni namaladiana 
mau, tea laapa kakada eu pitua ki namidodoana adeada naga euga vorau m̃elu 
dua ki nia pano, eu pe alagoro mari atae umai paki Foinix, po doko asa ragi ni 
namaladiana; e pei nawora sikai ni Krete waina e leo paki nalagi tokolau wia go 
ruatu. 

13Go ragi waina nalagi ni sauth e sau matemate, eu midoaki nia naga eu pap̃ai 
tea waina eu masauna, go eu pua dakati agker po sava orovi Krete, m̃aladigi ki 
euta. 

14Ma edaku ki ragi e da parau mau, nalagi atu sikai e atu siwo pae asa umai, 
waina e pei tea sosoana ki Eurokiedon: 

15go ragi waina shipe e pei tea vuatiana, po mari sa punusi namata ni nalagi, au 
dakare po pei tea tapeana pano. 

16Go au sava sili naure kiki sikai waina e pei tea sosoana ki Kauda, po mari atae 
ki nawosiana warua mari soki boti: 

17go ragi waina eu puati sua e pakilagi, eu dape tea silae maga, po soli soki rarua 
ara; go, nalakena eu mataku eu pe vei tea nadikiana paki Sirti, eu doro nalae 
pakitano, po sale pano dapala nogoe. 

18Go nalakena nalagi atu e mari gami au datasoki p̃arua, matamai ki nia eu 
atulake nadi ki naloriki musagiana paki natasi; 

19go wasa ki nia eu nadi ki naleo maga ni rarua ki nam̃elearuda. 

20Go ragi waina elo go m̃asoe maga eu da maramalaga mau naaleatia laapa, go 
nalagi atu e da kiki mau e one gami one, naleogoroana naga auga vei tea 
mautipauriana e pei tea tapeluaana puti. 

21Go ragi waina eu da ganikani ragi varau, Paulo e lawodu m̃aleoputo kakada, 
po naga, Maariki maga, ku pe rogo parati ki nau, po da porau pae Krete mau, po 
da pap̃ai namarisakiana go natapepuolikiana waia mau, e pe wia. 

22Go ragi waia a pasa paratiki mu naga kuga marasike: nalakena namauriana ki 
te naata kakamu ega wo da puoli mau, ma shipe ega wo sikina puoli. 

23Nalakena agelo sikai ki Sup̃e waina e peani au, go waina a maneana suasua, e 
lawodu pisari au p̃ogi waia, 

24po naga, P̃a ta mataku mau, Paulo; e one ako one naga p̃a lawodu narae ni 
Kaisar: go p̃a leo, Sup̃e e po dua ko tea maga mamau puti waina eu porau sikoti 
ko. 

25Nalakena tea wanogoe kuga marasike, maariki maga: nalakena a saralomau 
navasaana ki Sup̃e, naga ega wo pakilina dapala waina e po pei tea noa ki nau‐
ana. 

26Ma e one gida one naga tuga vei tea nadikiana paki euta naure sikai. 

27Ma ragi waina nap̃ogiana kerualima sikai tamate kevati e umai, go au pei tea 
tape dagiagikiana natasi ni Adria, p̃ogi matua naatam̃oli ni rarua eu midoaki nia 
naga eu rumai paki m̃aladigi ki navanua sikai; 

28go eu nadidorogo, po pap̃ai tau rualima dua: go edaku ki ragi kiki, eu moro 
nadidorogo, po pap̃ai tau rualima sikai tamate lima. 

29Go nalakena eu mataku mase eu pe vei tea nadikiana paki euta malo ni vatu, 
eu diroa ki agker pati pae kiedaku, po masau p̃arua ki aleati. 

30Go ragi waina naatam̃oli ni shipe eu laaga naga euga sava m̃elu dua ki shipe 
pano, po doro sua boti paki natasi, ki nakokorokiana, dapala eu pe naga euga 
tiroa ki agker seara pae kivea, 

31Paulo e noa ki senturio go tea ni navakalo maga, e naga, Nara eu pe ta doko 
shipe mau, ku mari sa pei tea mautipauriana. 

32Ragi wanogoe tea ni navakalo maga eu masi kotovi namea maga ni boti, po 
doroe esale pano. 

33Go ragi waina aleati e pei m̃aladigi, Paulo e pavarani puti ra naga euga kani 
navinaga seara, e naga, Masoso e pei naaleatia kerualima sikai tamate kevati 
waina ku do leogoro po pali doko, po da gani te navatuna mau. 

34Nalakena tea wanogoe a pavarani mu naga kuga kani navinaga seara: 
nalakena tea wanogoe e p̃ia ki namautipaurimu‐ana: nalakena napati ni nalolu 
sikai ega wo da puoli ki nap̃au ni te naata sikai kakamu mau. 

35Go ragi waina e noa sua tea wanogoe, po dape sua bred, e pasa dodom̃ata ki 
Sup̃e narae ni tea maga mamau puti: go e dovap̃orae a, po atulake ganikani. 

36Ragi wanogoe eu mamau puti marasike, go nara ma eu gani navinaga seara. 

37Go au mamau puti waina au doko shipe au pei naatam̃oli p̃onotia dua rualima 
takuna larua tamate latesa. 

38Go ragi waina eu ganikani sua, eu mari shipe e masalesale, eu nadi ki korn 
paki natasi. 

39Go ragi waina e pei aleati, eu da atae navanua mau: ma eu punusi naweluki 
sikai waina e pei nawora, go eu pusum̃aki eu pe mari atae mari shipe ega vaki 
euta asa. 

40Go eu peresi lua agker maga, po doropusi ra eu madoko natasi, go ragi sikai 
maau wanogoe eu peresi namea maga ni nawose p̃owolau dua: go eu pua sike 
nalae ni kivea paki nalagi, po p̃owolau paki euta. 

41Ma eu duap̃alausi tokora sikai waina natasi dua ero saisai asa, go eu mari 
shipe e paki euta; go kivea e gona po kasua doko, ma kiedaku e atulake 
maworawora ki nakasuaana ni napeao maga. 

42Go namidoakip̃otaeana ki tea ni navakalo maga e pei naga euga mari punue 
tea soliana maga naga te naata sikai kakada ega ta ava paki euta, po sava pano 
mau. 

43Ma senturio, nalakena e masauna naga ega mauti pauri Paulo, e dip̃agoro ra 
namidoakimasauana adeada; po pitip̃aki naga tea maga waina eu ava atae euga 
vea dum̃ada nadi ki da paki natasi, po pea paki euta: 

44go naga tea p̃ota maga, seara euga one napapa maga, go seara euga one naleo 
p̃ota maga ni rarua. Go dapala nogoe e pakilina naga eu mamau puti pei tea 
mautipauriana paki euta. 

Apostolo Maga 28 

1Go ragi waina au pei tea mautipauriana sua, au atae ragi wanogoe naga naure 
wanogoe e pei tea sosoana ki Melita. 

2Go naatatoko maga eu piseiki gami nadodomi‐naatam̃oliana waina e da pei tea 
m̃oli mau: nalakena eu sui nakapu sikai, po piragi soki puti gami, nalakena usa 
waina e doko, go nalakena namaladiana. 

3Ma ragi waina Paulo e pila daua ki taua sikai ni nakau kokolo, po doropusi a 
nakapu, m̃aata sa sikai e dave umai nalakena navivitinuana, po liko 
nam̃elearuna. 

4Go ragi waina naatatoko maga eu punusi nalo mauri wanogoe e dau pae 
nam̃elearuna, eu dum̃ada noa ki da, eu naga, Naatam̃oli waia e pei tea mari 
punue lomau, waina e po pei tea mautipauriana pa dua ki natasi, ma Nasikoana 
e da suasua ki nia naga ega mauri mau. 

5Ma e pulua ki nalo mauri wanogoe paki nakapu, po da sua te nasaana mau. 

6Ma eu leogoro naga ega topu, kite naga ega rowo pakitano po mate 
m̃araverave; ma ragi waina eu leogoro ragi varau, po da punusi te navatuna sa 
e pakilina ki nia mau, eu midoaki piri, po noa naga e pei sup̃e sikai. 

7Go m̃aladigi ki tokora wanogoe vanua seara e doko waina e pei tea ki 
naatam̃oli warua ni naure wanogoe, nagisana Poplio; waina e piragi soki gami, 
po pakale m̃ata ki gami naaleatia dolu. 

8Go e pakilina naga Poplio tamana e sasana one, e sua namasakiana go 
nasidomialaana: go Paulo e paki ekopu punusi a, po dapasavasa, go e pusake 
nam̃elearuna maga asa po mari pauri a. 

9Go ragi waina tea wanogoe e pei tea marisuaana, tea p̃ota maga ni naure 
wanogoe waina eu sua nasasanaana maga nara ma eu rumai, po pei tea 
maripauriana: go eu dodomadagani gami ki nadodomadaganiana laapa; 

10go ragi waina au porau pano, eu maginami duatua shipe naleo maga waina au 
dika ara. 

11Go edaku ki atelagi dolu au porau shipe ni Alexanderia sikai, waina e doko 
naure wanogoe ragi ni namaladiana, waina navaivaiana kakana e pei Nedue 
Naanoai. 

12Go au paki euta Sirakuse, po doko asa doko naaleatia dolu. 

13Go au m̃elu dua ki tokora wanogoe, po daliviri umai paki Recio: go edaku ki 
naaleatia sikai nalagi ni sauth sikai e sau, go wasa ki nia au rumai paki Puteoli: 

14waina au pap̃ai taigida seara asa, po pei tea vavaraniana naga auga toko sikoti 
ra naaleatia larua: go au dapala nogoe umai paki Roma. 

15Go taigida maga, ragi waina eu dogo gami, eu pae asa umai naga euga sua gami 
pa pa pa paki Malo ni Navakokotoana ki Appio, go Nasum̃a ni Nam̃enakiana 
Dolu: go ragi waina Paulo e punusi ra, e pasadodom̃ata ki Sup̃e, po marasike. 

16Go ragi waina au rumai paki Roma, Paulo e pei tea suasuakiana naga ega toko 
mamau sikoti naatam̃oli ni navakalo sikai waina e do pavaigoro e. 

17Go e pakilina, naga edaku ki naaleatia dolu e soso saisai ki tea maga waina eu 
pei tea warua ni tea ni Yudea: go ragi waina eu saisai umai, e noa ki da, e naga, 
Taigu maga, kinau, waina a da mari te navatuna dip̃a narei, kite natomariana 
maga ki tamagida maga, a pei tea vituakiana soliana m̃elu dua ki Yerusalem paki 
nam̃elearu ni tea ni Roma: 

18waina, ragi waina eu puausi sua au, eu masauna naga euga veresi au, nalakena 
te nalakena ni namateana e da doko au mau. 

19Ma ragi waina tea ni Yudea eu pasa dugoro e, a pei tea mariana a pavarani 
Kaisar; ma a da peani te navatuna mau waina aga vasa dip̃a nalauna aginau asa. 

20Go tea wanogoe e pei nalakena a pitautau mu naga aga vunusi mu po 
pusum̃aki paki mu: nalakena naleogoroana ki Israel e pei nalakena a pei tea 
soliana ki namori ni vatu waia. 

21Go eu noa ki nia, eu naga, Kinami au da dape te tusi pae Yudea nalo kakam̃a 
mau, go te naata sikai ni taigida maga e da umai po dogorogo kite pasa te 
navatuna sa nalo kakam̃a mau. 

22Ma au masauna naga auga rogo kiam̃a tea waina ku midoaki nia: nalakena 
nalo ni tagona waia e pei tea ataeana paki gami naga e pei tea vasadugoroana 
sara tokora. 

23Go ragi waina eu maneana datuta ki naaleatia sikai, eu rumai punusi a paki 
tokora waina e m̃enaki asa, eu laapa; go e pasa lawolawo ki nia paki da, po noa 
sokisoki kasua ki namasakiana ki Sup̃e, po pasadie ra nalo ni Yesu, pae 
nawotaeana ki Moses go pae profeta maga, e pae malip̃ogi pa pa paki ragi melu. 

24Go te seara eu saralomau tea maga waina eu pei tea noaana, go te seara eu da 
saralomau mau. 

25Go ragi waina eu pasa panop̃ota dum̃ada paki da, eu pano, edaku ki Paulo e 
noa sua navasaana sikai, e naga, Naatana Tapu e pasa p̃ia pae profeta Isaiah 
paki tamamu maga, e naga, 

26P̃a va punusi narei waia, po naga, Kuga wo dogo ki narogoana, po da midoaki 
atae mau. Go kuga wo leosai po do leosai, po da leo atae mau: 

27Nalakena nap̃op̃o ni narei waia e m̃anopunopu, Go eu dogo madagadaga ki 
nadaligada maga, Go eu puluti namatada; Naga euga ta punusi ki namatada 
mau, Po da dogo ki nadaligada mau, Po da midoaki atae ki nop̃op̃oda mau, Po 
da liliu umai mau. Go naga aga ta mari pauri ra mau. 

28Nalakena tea wanogoe ega vei tea ataeana paki mu, naga namautipauriana 
waia ki Sup̃e e pei tea tip̃akiluaana paki tea ni nalauna p̃ota maga: go nara euga 
wo dogo e. 

29(Go ragi waina e noa sua tea maga wanogoe, tea ni Yudea eu pano, po peani 
navusuusuana warua dum̃ada paki da.) 

30Go e doko natau mamau dua nasum̃a vasadapuiana aneana, po piragi soki tea 
maga mamau puti waina eu paki ekopu punusi a, 

31e do dogorogo ki namarakiana ki Sup̃e, po do pasa piseiki da tea maga nalo ni 
Nawota Yesu Kristo ki sara naviviariana, te naata e da dip̃agoro e asa mau. 

Paki Tea ni Roma 

Paki Tea ni Roma 1 

1Paulo, tea suasua sikai ki Yesu Kristo, tea sosoana naga ega vei apostolo sikai, 
tea p̃otaeana paki narogorogoana wia ki Sup̃e. 

2Waina e pea sai a pae profeta aneana maga doko navasaana midiriana tapu 
maga, 

3nalo ni Natuna, waina e pakilina e pei nawora ni David pae nap̃okasina, 

4waina e pei tea viseikiana ki nakasuaana naga e pei Sup̃e Natuna pae naatana 
ni natapuana ki namoroduleanaana ni tea mate maga; Yesu Kristo Nawota 
anigida, 

5waina au dape nasaup̃iaana go naveiapostoloana pae asa paki 
narogoparatikiana ni nasaralomauana m̃aleoputo ni nalauna maga mamau 
puti, nalakena nagisana. 

6Go nimu ma ku pei tea sosoana m̃aleoputo kakada naga kuga vei tea ki Yesu 
Kristo. 

7Amidiri paki tea maga mamau puti waina ku doko Roma, tea dodomiana ki 
Sup̃e, tea sosoana naga kuga vei tea tautau maga: Nasaup̃iaana ega vei animu 
go natam̃ateana pae Sup̃e Tamagida go Nawota Yesu Kristo. 

8Tea vea, a pasadodom̃ata ki Sup̃e aginau pae Yesu Kristo nalo kakamu mamau 
puti, nalakena nasaralomauana animu e pei tea rogorogokiana usuraki 
maramana mamau. 

9Nalakena Sup̃e e pei tea noa sokisoki aginau, waina a do maneana suasua ki 
naatagu narogorogoana wia ki Natuna, naga a do mari pitip̃atip̃a ki 
namidoakinoa‐mu‐ana, sara ragi doko natapasavasaana aginau maga, a do 
pavara, 

10mase a pe wo pei tea suasuakiana ragi waia kite te ragi pae namasauana ki 
Sup̃e naga aga valoti punusi mu. 

11Nalakena a masau p̃arua ki naga aga vunusi mu, naga aga tua mu te 
navituaana sikai ni naatana, naga kuga vei tea lawosokiana; 

12tea wanogoe e pei, naga aga vei tea vakavakaleana sikoti mu m̃aleoputo 
kakamu, pae nasaralomauana waina e doko gida doko, kinau pae tea animu, go 
nimu pae tea aginau. 

13Go a da masauna mau naga nimu kuga vei sap̃o, tai maga, naga a paka laapa 
midoaki nia naga aga valoti punusi mu (po pei tea tugoroana asa pa pa paki ragi 

waia), naga aga veani nawa seara doko mu, ega tapala waina e doko tea ni 
nalauna p̃ota maga. 

14Naleo ki tea ni Hellas maga go ki tea maga waina eu da pei tea ni Hellas mau, 
naleo ki tea manumatua maga go ki tea manumatavusa maga e one au one. 

15Dapala nogoe, dapala waina a mari atae, a rakaraka naga aga rogorogo ki 
narogorogoana wia paki mu waina ku doko Roma. 

16Nalakena a da maliere ki narogorogoana wia mau: nalakena e magi sara naata 
waina eu saralomau pei nakasuaana ki Sup̃e paki namautipauriana; e magi tea 
ni Yudea pea, go e magi tea ni Hellas. 

17Nalakena namarinaleoleanaana ki Sup̃e e pei tea noapakasakiana asa pae 
nasaralomauana paki nasaralomauana: dapala waina e pei tea midiriana, e 
naga, Ma tea leana ega wo mauri pae nasaralomauana. 

18Nalakena namaetoana ki Sup̃e e pei tea noapakasakiana pae nakoroatelagi 
umai dip̃a sara nasigisigileoana go sara namarinaleotageleana ki naatam̃oli 
maga, waina eu puasoki nalomauana pakitano ki namarinaleotageleana; 

19nalakena tea ataeana ni Sup̃e e doko lina ara; nalakena Sup̃e e mari a e doko 
lina paki da. 

20Nalakena tea maga kakana waina eu da pei tea vunusiana mau pae ragi ni 
natawonakiana ni maramana pa pa, eu pei tea leop̃aiana, eu pei tea 
midoakiataeana pae tea maga waina eu pei tea mariana, nakasuaana aneana 
waina e du mau du go navei‐Sup̃e‐ana kakana; naga euga tika 
navasakorokoroana: 

21nalakena ragi waina eu atae Sup̃e eu da samasamani a mau dapala e pei Sup̃e, 
go eu da pasadodom̃ataki mau; ma eu pei tea p̃alo nalo ni namidodoana adeada 
maga, go nap̃op̃oda waina e midoaki sap̃o e po maligo. 

22Ragi waina eu do noa naga eu manumatua, eu po pei tea manumatavusa, 

23po surupioli ki nasamasamaana ni Sup̃e waina e mate sap̃o, raki natakiusiana 
ni nunu ni naatam̃oli waina e mate, go ni manu maga, go ni tea tuavati maga, go 
ni tea kakaravi maga. 

24Nalakena tea wanogoe Sup̃e e pitua ki da nalo ni namasauana sa maga ni 
nap̃op̃oda paki naloaana, naga nap̃atokoda euga vei tea maridaoana m̃aleoputo 
kakada: 

25nalakena eu surupioli ki nalomauana ki Sup̃e raki nasorosoroana, po lotu ki 
tea tawonakiana po maneana suasua po da lotu ki Tea Tawonaki po da 
maneana suasua mau, waina e pei tea vasap̃iakiana pa pa ega tu mau du. Amen. 

26Nalakena tea wanogoe Sup̃e e pitua ki da paki narogoana maga ni 
nadododaoana: nalakena nagoroi adeada maga eu surupioli ki namariana 
waina e pae navakilinaana raki tea waina e panop̃ota ki navakilinaana: 

27go dapala nogoe naanoai maga ma, eu doropusi namariana ni nagoroi waina 
e pae navakilinaana, po pavaga ki namasausauana adeada dum̃ada paki da, 
naanoai maga sikoti naanoai maga po do mari tea leosakiana, po do dum̃ada 
dape doko ara namoriana ni namaripeleana adeada waina e one asa one. 

28Go dakiusi waina eu da midoakim̃ata ki nia mau naga euga veani Sup̃e doko 
naataeana adeada, Sup̃e e pitua ki‐da paki namidodoana tip̃adoaana, naga euga 
mari tea maga waina eu da p̃ia mau; 

29eu pei tea vakavuroana ki sara namarinaleotageleana, nasigisigileoana, 
namatam̃aguraana, navilosiana; eu pura ki naroitoiana, namaripunueana, 
navileana, nasorosoroana, nakokonaana; tea vasa dalakolako maga, 

30tea vasa pinoa maga, tea vilosi Sup̃e maga, tea mari sa ki maga, tea leo madaga 
maga, tea vasa pakavakae maga, tea midoaki p̃ai tea sa maga, tea rogo piri 
nadaleo ni tea matua adeada maga, 

31tea midoaki sap̃o maga, tea tapiri navasasokiana maga, tea tika nadodomiana 
paki tea adeada maga, tea dodo tika maga: 

32nara, waina eu atae natawonakiana ki Sup̃e, naga tea maga waina eu do mari 
tea tapala nogoe maga eu p̃ia ki namateana, eu do mari tea maga wanogoe e da 
sikina mau, ma eu midoaki m̃ata ki tea maga waina eu do mari ra. 

Paki Tea ni Roma 2 

1Nalakena tea wanogoe ku pei tea tika navasakorokoroana, naatam̃oli O, sara 
naata waina ku do pasa p̃otae; nalakena tea waina ku pasa p̃otae tea p̃ota asa, 
ku dum̃am̃a dip̃akotovi ko asa; nalakena ragi waina ku do pasa p̃otae ku do mari 
tea sikai maau maga wanogoe. 

2Go tu atae naga navasap̃otaeana ki Sup̃e e doko pae nalomauana dip̃a tea maga 
waina eu do mari tea tapala nogoe maga. 

3Go ku midoa ki tea waia, naatam̃oli O, waina ku do pasa p̃otae tea maga waina 
eu do mari tea tapala nogoe maga, go waina ku do mari tea sikai maau maga 
wanogoe, naga nigo p̃a wo sava dua ki navasap̃otaeana ki Sup̃e kite? 

4Kite ku midoaki p̃alo ki nasogolapaana ni navakaleana go ni nasokiana go ni 
naveimaritasokiana aneana, po da atae mau naga navakaleana ki Sup̃e e do 
piragi ko paki namidoakidoaana? 

5Ma pae nakasuaana anigo go p̃op̃o ta midoaki doa mau ku do dum̃am̃a manigo 
daua ki namaetoana raki naaleatia ni namaetoana go ni namaripakasakiana ni 
navasap̃otaeana leana ki Sup̃e. 

6Waina Supe ega wo lagati dua sara naatam̃oli euga sikasikai ega vae nawosiana 
adeada maga: 

7paki tea maga waina eu do laaga pae nasokiana ni nawosiana wia 
nasamasamaana go nadodomadaganiana go namatesap̃oana, namauriana 
waina e du mau du: 

8ma paki tea maga waina eu pei tea mari putuaki, po do dogo piri nalomauana, 
ma eu dogo paratiki namarinaleotageleana namaetoana go namaritausuana, 
nariesokiana go narogokitesaana, 

9paki sara naata ni naatam̃oli waina eu do mari tea sa, ni tea ni Yudea pea, go ni 
tea ni Hellas; 

10ma nasamasamaana go nadodomadaganiana go natam̃ateana agi sara naata 
waina eu do mari tea wia, agi tea ni Yudea pea, go agi tea ni Hellas: 

11nalakena naviragi‐narae‐ana e da sikoti Sup̃e mau. 

12Nalakena tea maga waina eu dika nawotaeana po mari naleo sa, euga wo dika 
nawotaeana mate puoli; go tea maga waina eu mari naleo sa doko nawotaeana, 
euga wo pei tea vasap̃otaeana pae nawotaeana: 

13nalakena tea rogo nawotaeana eu da leana narae ni Sup̃e mau, ma tea mari 
nawotaeana euga wo pei tea marileanakiana: 

14nalakena ragi waina tea ni nalauna p̃ota maga waina eu dika nawotaeana eu 
mari pae navakilinaana tea maga ni nawotaeana, nara, waina eu dika 
nawotaeana, eu dum̃ada madeada pei nawotaeana; 

15waina eu pisei ki nawosiana ni nawotaeana waina e pei tea midiriana 
nap̃op̃oda, natum̃adaataeana e do noa sokisoki sikoti a, go namidodoana 
adeada maga dum̃ada paki da eu do pasa dip̃a kite eu do pasa korokoro; 

16naaleatia waina Sup̃e ega wo pasa p̃otae tea surukiana maga ki naatam̃oli 
maga pae narogorogoana wia aginau pae Yesu Kristo. 

17Ma nigo ku pe vei tea salagisaana ki tea ni Yudea, po pavatu nawotaeana, 

18po pakavakae Sup̃e, po atae namasauna aneana, po mari dogo tea maga waina 
eu panop̃ota, po pei tea vasapiseikiana pae nawotaeana, 

19po dum̃am̃a saralomau ako naga ku pei tea maraki tea kesa maga pae napua, 
namarama sikai agi tea maga waina eu doko namaligo, 

20tea vasa piseiki tea vei sap̃o maga, tea vasa piseiki pipia maga, waina ku peani 
namaridawonakiana ni naataeana go ni nalomauana doko nawotaeana; 

21nalakena tea wanogoe nigo waina ku do pasa piseiki tea p̃ota, ku da dum̃am̃a 
pasa piseiki‐go kite? Ku do dogorogo naga euga ta panako mau, nigo ku panako 
kite? 

22Ku do noa naga euga ta maripele mau, nigo ku maripele kite? Ku do 
mamarago ki nasup̃e maga, ku dapepavakoto tea ni nasum̃a tapu adeada maga 
kite? 

23Waina ku pakavakae nawotaeana, ku dododao Sup̃e pae natapiriana ni 
nawotaeana kite? 

24Nalakena nagisa ni Sup̃e e pei tea vasasakiana nalakena nimu m̃aleoputo ni 
tea ni nalauna p̃ota maga, dapala waina e pei tea midiriana. 

25Nalakena ku pe to mari nawotaena, natovadaviviana e pe vei tea silae lomau: 
ma ku pe vei tea tapiri nawotaeana, natovadaviviana anigo e pe vei tea mariana 
e pe ta pei natovadaviviana mau. 

26Nalakena tea wanogoe naata waina e da pei tea tovadaviviana mau e pe 
vavaigoro natawonakiana maga ni nawotaeana, natikaana aneana ni 
natovadaviviana e pe wo da pei tea midoakiana naga ega vei natovadaviviana 
kite? 

27Go natikaana ni natovadaviviana waina e pei tea ni navakilinaana, e pe 
vakavuro nawotaeana, e pe wo da pasa p̃otae ko, waina ku pei tea tapiri 
nawotaeana pae navasaana midiriana go natovadaviviana kite? 

28Nalakena tea waina e pei tea ni Yudea pae lina e da pei tea ni Yudea mau; go 
tea waina e pei natovadaviviana pae lina doko nap̃okasi, e da pei 
natovadaviviana mau: 

29ma tea waina e pei tea ni Yudea pae tea sili e pei tea ni Yudea; go 
natovadaviviana e pei tea ni nap̃op̃o, doko naatana, e da doko navasaana 
midiriana mau; waina nasamasamani‐a‐ana e da pei tea ni naatam̃oli maga 
mau, ma e pei tea ni Sup̃e. 

Paki Tea ni Roma 3 

1Nalakena tea wanogoe navakilagiliu‐ana ki tea ni Yudea e pei nasava? Kite 
nasilaeana ni natovadaviviana e pei nasava? 

2E p̃arua pae sara vatuna: tea vea, nalakena eu pei tea vavatuana ki nanoaana 
maga ki Sup̃e. 

3Nalakena te seara eu pe ta saralomau mau e pe tapale sava? Natikaana ni 
nasaralomauana adeada ega wo mari naveilomauana ki Sup̃e ega vei tea m̃oli 
kite? 

4Ega ta dapala nogoe mau: ma Sup̃e ega vei tea noa lomau, go sara naatam̃oli 
euga vei tea sorosoro; ega tapala waina e pei tea midiriana, e naga, Naga p̃a vei 
tea marileanakiana nalo ni navasaana anigo maga, Po marimatua ragi waina p̃a 
wo pei tea vasap̃otaeana. 

5Ma namarinaleotageleana anigida e pe mari namarinaleoleanaana ki Sup̃e e pe 
toko lina, tuga noa nasava? Sup̃e e pei tea tagele waina e do pilake namaetoana 
umai kite? (A pasa pae naatam̃oli.) 

6Ega ta dapala nogoe mau: nalakena e pe tapala nogoe Sup̃e e pe wo pasap̃otae 
maramana dapale sava? 

7Ma nalomauana ki Sup̃e e pe warua liu nalakena nasorosoroana aginau paki 
nasamasamaana aneana, ekasana kinau ma a ko pei tea vasap̃otaeana dapala 
tea mari naleo sa sikai? 

8Go ekasana tuga ta noa (ega tapala waina au pei tea vasasakiana asa, go dapala 
waina seara eu noa naga au noa e), Tuga mari tea sa maga, naga tea wia maga 
euga umai; waina natip̃akotovi‐ra‐ana e leana. 

9Nalakena tea wanogoe nasava? Tu p̃ia liu ra kite? Ee, e dika: nalakena au pea 
pasa dip̃a tea ni Yudea maga go tea ni Hellas maga, naga eu mamau puti doko 
etano ki namarinaleosaana; 

10dapala waina e pei tea midiriana, e naga, Tea leana sikai e da doko mau, tea 
sikai maau e dika; 

11Tea waina e midoaki atae e da doko mau, Tea waina e do laaga Sup̃e e da doko 
mau; 

12Eu mamau puti dawasi, eu pei taua malasi; Tea mari naleo p̃ia e da doko mau, 
tea sikai maau sa e dika: 

13Namanuda e pei matigo wolagatiana sikai; Eu sorosoro ki namenada: Noai ni 
namateana ni adder maga e doko etano ni nagoleda maga; 

14Waina nawokada e pura ki navasasakiana go ki nakokonaana: 

15Nam̃eleda eu sava kasua naga euga ta ki nada; 

16Namarisakiana go narogokitesaana ero doko napua adeada maga; 

17Go napua ni natam̃ateana eu da atae a mau: 

18Namatau ki Sup̃eana e da doko kivea ki namatada maga mau. 

19Ma tu atae naga tea maga waina nawotaeana e noa ra, e pasa ki tea maga 
waina eu doko nawotaeana; naga sara nawoka euga vunuta, go maramana 
mamau euga tapala euga vei tea vasap̃otaeana ki Sup̃e: 

20nalakena te nap̃okasi seara euga wo da pei tea marileanakiana ki nawosiana 
maga ni nawotaeana naraena mau: nalakena naataeana ni namarinaleosaana e 
pae nawotaeana umai. 

21Ma ragi waia namarinaleoleanaana sikai ki Sup̃e e pei tea mariana e doko lina 
masale ki nawotaeana, e pei tea noasokisokiana pae nawotaeana go profeta 
maga; 

22namarinaleoleanaana ki Sup̃e pae nasaralomau‐Yesu‐Kristoana paki tea 
maga mamau puti waina eu saralomau; nalakena navanop̃otaana e dika; 

23nalakena tea maga mamau puti eu mari naleo sa, po da pa paratiki 
nasamasamaana ki Sup̃e; 

24eu pei tea marileanakim̃olikiana ki nasaup̃iaana aneana pae natauluaana 
waina e doko Kristo Yesu: 

25waina Sup̃e e mari a e doko lina, naga ega vei naviriana sikai ki nadana, pae 
nasaralomauana, naga ega viseiki namarinaleoleanaana aneana, nalakena 
namidoakikalauana ni namarinaleosaana maga waina eu pei tea mariana sala 
vea, doko nasokiana ki Sup̃e; 

26naga ega viseiki namarinaleoleanaana aneana ragi waia: naga nae ega vei tea 
leana: po pei tea mari leana ki tea waina e saralomau Yesu. 

27Nalakena tea wanogoe tea vakavakaeana wai? E pei tea kokoroana pano. Pae 
nawotaeana dapale sava? Ni nawosiana maga kite? Ee; ma pae nawotaeana ni 
nasaralomauana. 

28Nalakena tea wanogoe, tu midoaki nia naga naatam̃oli sikai e pei tea 
marileanakiana ki nasaralomauana masale ki nawosiana maga ni nawotaeana. 

29Kite Sup̃e e pei Sup̃e ki tea ni Yudea maga eu sikida? E da pei Sup̃e ki tea ni 
nalauna p̃ota maga kite? Ioro, e pei Sup̃e ki tea ni nalauna p̃ota maga: 

30Sup̃e e pe vei tea sikai maau, waina ega wo marileana ki tea tovadaviviana 
maga ki nasaralomauana, go ki tea maga waina eu da pei tea tovadaviviana mau 
pae nasaralomauana adeada. 

31Nalakena tea wanogoe tu mari nawotaeana e pei tea m̃oli pae 
nasaralomauana kite? Ega ta dapala nogoe mau: ma tu lawokilaketoko 
nawotaeana. 

Paki Tea ni Roma 4 

1Nalakena tea wanogoe tuga noa nasava nalo ni Abraham, tamagida vea pae 
nap̃okasi? 

2Nalakena Abraham e pe vei tea marileanakiana ki nawosiana maga, e pe veani 
tea vakavakaeana; ma e da peani a narae ni Sup̃e mau. 

3Nalakena navasaana midiriana e noa nasava? Go Abraham e saralomau 
navasaana ki Sup̃e, go e maneana pei tea midoakiana naga ega vei 
namarinaleoleanaana. 

4Ma tea waina e p̃osiwosi, namoriana e da maneana pei tea midoakiana naga e 
pae nasaup̃iaana mau, ma e pae nateaoneana. 

5Ma tea waina e da p̃osiwosi mau, ma e saralomau tea waina e mari leana ki tea 
sigisigileo, nasaralomauana aneana e maneana pei tea midoakiana naga ega vei 
namarinaleoleanaana. 

6Dakiusi waina David ma e noa namaropaana ki naatam̃oli waina Sup̃e e 
maneana midoaki namarinaleoleanaana masale ki nawosiana maga, e naga. 

7Ae namaropaana ki tea maga waina natapiriana adeada maga eu pei tea 
tapeluaana, Go waina namarinaleosaana adeada maga eu pei tea tap̃augoroana! 

8Ae namaropaana ki naatam̃oli waina Yehovah ega wo da midoaki dip̃a e 
namarinaleosaana mau! 

9Ma namaropaana wanogoe e pei tea noaana naga e umai paki tea 
tovadaviviana maga, kite e paki tea maga waina eu da pei tea tovadaviviana 
mau? Nalakena tu naga, Nasaralomauana ki Abraham e maneana pei tea 
midoakiana naga ega vei namarinaleoleanaana. 

10Ma e pei tea midoakiana asa ragi waina e dapale sava? Ragi waina e pei tea 
tovadaviviana sua, kite ragi waina e ko da pei tea tovadaviviana mau? E da pei 
ragi waina e pei tea tovadaviviana sua mau, ma e pei ragi waina e ko da pei tea 
tovadaviviana mau: 

11go e dape navaivaiana ni natovadaviviana, wotu sikai ni 
namarinaleoleanaana ni nasaralomauana aneana ragi waina e ko da pei tea 
tovadaviviana mau: naga ega vei tama ni tea maga mamau puti waina eu 
saralomau, ragi waina eu da pei tea tovadaviviana mau, naga 
namarinaleoleanaana ega vei tea midoakiana naga ega vei adeada; 

12go tama ni tea tovadaviviana maga, tea maga waina eu da pei tea ni 
natovadaviviana sikina mau, ma waina eu surata pae naatum̃eleana maga ni 
nasaralomauana ki tamagida Abraham waina e pei aneana ragi waina e ko da 
pei tea tovadaviviana mau. 

13Nalakena nasaiana paki Abraham kite paki naworaworana, naga nae ega vei 
tea veani pioli ki maramana, e da pae nawotaeana mau, ma e pae 
namarinaleoleanaana ni nasaralomauana umai. 

14Nalakena tea maga waina eu pei tea ni nawotaeana eu pe vei tea veani pioli 
maga, nasaralomauana e pe vei tea mariana e pe vei tea p̃alo, go nasaiana e pe 
vei tea mariana e pe vei tea m̃oli: 

15nalakena nawotaeana e mari namaetoana; ma tokora waina nawotaeana e da 
doko asa mau, natapiriana ma e da doko asa mau. 

16Nalakena tea waia e pei tea ni nasaralomauana, naga ega vae nasaup̃iaana; 
naga nasaiana ega magi naworaworana mamau puti pei tea lawosokiana; ega 
ta magi tea maga waina eu pei tea ni nawotaeana eu sikida mau, ma ega magi 
tea maga waina ma eu pei tea ni nasaralomauana ki Abraham, waina e pei 
tamagida mamau puti (dapala waina e pei tea midiriana, 

17e naga, A po mari ko ku pei tama ni nalauna laapa) narae ni tea waina e 
saralomau asa, Sup̃e, waina e do pakamauri ki tea mate maga, po do soso naleo 
maga waina eu da doko mau, dapala waina eu pe toko. 

18Waina ragi waina ero pano p̃ota ki naleogoroana e saralomau naleogoroana, 
naga ega vei tama ni nalauna laapa, ega tapala tea waina e pei tea noa‐sua‐ana, 
e naga, Naworaworam̃a euga tapalana. 

19Go e da pei tea mariana e manainai nasaralomauana mau ragi waina e 
midoaki nap̃atokona naga e mate sua (e pei tea ni natau p̃onotia sikai), go ki 
namateana ni nasum̃a ni kanao ni Sarah: 

20go nalo ni nasaiana ki Sup̃e e da midoakisara ki natikaana ni nasaralomauana 
mau, ma e pei tea mariana e kasua ki nasaralomauana, po do dua Sup̃e 
nasamasamaana; 

21go e saralomau pakavuro naga e mari atae mari tea waina e sai a. 

22Go nalakena tea wanogoe e maneana pei tea midoakiana naga ega vei 
namarinaleoleanaana. 

23Ma e da pei tea midiriana nalakena nae e masikina mau, naga e maneana pei 
tea midoakiana; 

24ma e pei tea midiriana nalakena nigida, waina ega wo manigida pei tea 
midoakiana, waina tu saralomau tea waina e sike Yesu Nawota anigida e 
duleana m̃elu dua ki tea mate maga, 

25waina e pei tea vituakiana nalakena natapiriana anigida maga, go waina e pei 
teasikeana e duleana nalakena namarileana‐ki‐gida‐ana. 

Paki Tea ni Roma 5 

1Nalakena tea wanogoe waina tu pei tea marileanakiana ki nasaralomauana 
tuga veani natam̃ateana paki Sup̃e pae Nawota anigida Yesu Kristo; 

2waina tu peani pae asa naviragiana ki nasaralomauana paki nasaup̃iaana 
wanogoe waina tu lawodu asa, go tu do pakavakae nalakena naleogoroana ni 
nasamasamaana ki Sup̃e. 

3Go tea wanogoe e da sikina mau, ma tu pakavakae nalakena nariesokiana 
maga: tu atae naga nariesokiana e mari nasokiana; 

4go nasokiana e mari namaridogoana; go namaridogoana e mari naleogoroana: 

5go naleogoroana e da mari gida tu maliere mau; nalakena nadodomiana ki 
Sup̃e e pei tea takiana np̃op̃ogida pae Naatana Tapu waina e pei tea vituakiana 
paki gida. 

6Nalakena ragi waina nigida tu ko manainai doko, Kristo e magi tea sigisigileo 
maga mate ragi kakana. 

7Nalakena e m̃aladigi mari sa pei tea mariana naga te naata sikai ega magi tea 
leana sikai mate: nalakena mase te naata sikai e pe viviari magi tea wia mate. 

8Ma Sup̃e e mari nadodomiana aneana paki gida e doko lina, nalo ni, ragi waina 
nigida tu ko pei tea mari naleo sa maga, Kristo e manigida mate. 

9Nalakena tea wanogoe, waina tu pei tea marileanakiana ragi waia ki nadana, 
tuga wo pei tea mautip̃auriana pae asa m̃elu dua ki namaetoana ki Sup̃e ega 
warua liu. 

10Nalakena ragi waina tu pei tea kokona maga, tu pe vei tea mariana tu pe vei 
p̃op̃o wia paki Sup̃e pae namateana ki Natuna, ragi waina tu pei tea mariana tu 
pei p̃op̃o wia sua, tu pe wo pei tea mautipauriana pae namauriana aneana e pe 
warua liu, 

11go tea wanogoe e da sikina mau, ma tu do pakavakae Sup̃e pae Nawota 
anigida Yesu Kristo, waina tu dape navei‐p̃op̃o‐wia‐ana pae asa ragi waia. 

12Nalakena tea wanogoe, dapala waina namarinaleosaana e umai paki 
maramana pae naatam̃oli sikai, go namateana e umai pae namarinaleosaana; 
go dapala nogoe namateana e umai pa paratiki naatam̃oli maga mamau puti, 
nalakena tea maga mamau puti eu mari naleo sa. 

13Nalakena namarinaleosaana e doko maramana pa pa paki nawotaeana: ma 
namarinaleosaana e da pei tea midoakidip̃aana mau ragi waina nawotaeana e 
da doko mau. 

14Ma namateana e maramara pae Adam pa pa paki Moses, dap̃au tea maga 
waina eu da mari naleo sa pae natakiusiana ni natapiriana ki Adam mau, waina 
e pei naatulakeana ni tea waina e naga ega umai. 

15Ma e do dapala natapiriana, navituam̃olikiana ma e da dakiusi a mau. 
Nalakena tea laapa eu pe mate ki natapiriana ki tea sikai, nasaup̃iaana ki Sup̃e, 
go navituaana pae nasaup̃iaana ki naatam̃oli sikai, Yesu Kristo, ero pe vei tea 
warua liu paki tea laapa e pe warua liu. 

16Go e da dapala pae tea sikai waina e mari naleo sa, navituaana e da dakiusi a 
mau: nalakena navasap̃otaeana e pae tea sikai umai paki natip̃akotoviana, ma 
navituam̃olikiana e pae natapiriana laapa umai paki namarileanakiana. 

17Nalakena namateana e pe maramara ki natapiriana ki tea sikai pae tea sikai; 
tea maga waina eu dape nawarualiuana ni nasaup̃iaana go ni navituaana ni 
namarinaleoleanaana eu pe wo maramara namauriana pae tea sikai, Yesu 
Kristo, e pe warua liu. 

18Nalakena tea wanogoe dapala waina navasap̃otaeana pae natapiriana sikai e 
umai paki naatam̃oli maga mamau puti paki natip̃akotoviana; dapala nogoe 
navituam̃olikiana ma pae namariana leana sikai e umai paki naatam̃oli maga 
mamau puti paki namarileanakiana ni namauriana. 

19Nalakena dakiusi waina tea laapa eu pei tea mariana eu pei tea mari naleo sa 
pae narogopiriana ki naatam̃oli sikai, dapala nogoe tea laapa euga wo pei tea 
mariana euga wo leana pae narogoparatikiana ki tea sikai. 

20Go nawotaeana e umai paki asa, naga natapiriana ega laapa; ma tokora waina 
namarinaleosaana e laapa asa, nasaup̃iaana e p̃arua asa p̃aruwarua liu: 

21naga, dakiusi waina namarinaleosaana e maramara doko namateana, dapala 
nogoe nasaup̃iaana ma ega maramara pae namarinaleoleanaana paki 
namauriana waina e du mau du pae Yesu Kristo Nawota anigida. 

Paki Tea ni Roma 6 

1Nalakena tea wanogoe tuga wo noa nasava? Tuga toko namarinaleosaana 
doko naga nasaup̃iana ega laapa kite? 

2Ega ta dapala nogoe mau. Nigida waina tu mate paki namarinaleosaana tuga 
to mauri doko asa dapale sava? 

3Kite ku pei sap̃o naga tea maga waina tu pei tea bapetisoana paki Kristo Yesu 
tu pei tea bapetisoana paki namateana aneana? 

4Nalakena tea wanogoe tu pei tea ovakiana sikoti a pae nabapetisoana paki 
namateana: naga dakiusi waina Kristo e pei tea sikeana duleana m̃elu dua ki tea 
mate maga pae nasamasamaana ki Tamana, dapala nogoe nigida ma tuga surata 
pae naveiteavauana ni namauriana. 

5Nalakena tu pe saisai ki nia natakiusiana ni namateana aneana, tu pe wo moro 
saisai ki nia natakiusiana ni namoroduleanaana aneana; 

6doko atae tea waia, naga naatam̃oli tuai kakagida e pei tea turiana sikoti a 
nakau valadagoto, naga nap̃atoko ni namarinaleosaana ega vei tea 
maripuolikiana, naga nigida tuga ta moro pei naviti ni namarinaleosaana mau; 

7nalakena tea waina e mate e pei tea marileanakiana m̃elu dua ki 
namarinaleosaana. 

8Ma tu pe mate sikoti Kristo, tu pe saralomau naga tuga wo moro mauri sikoti 
a; 

9doko atae naga Kristo waina e pei tea sikeana duleana m̃elu dua ki tea mate 
maga ega wo da moro mate mau; namateana e da moro maramara dap̃au sa 
mau. 

10Nalakena namateana waina e mate asa, e paka sikai maau mate paki 
namarinaleosaana: ma namauriana waina e mauri asa e mauri paki Sup̃e. 

11Dapala nogoe nimu ma kuga tum̃amu midoaki mu naga ku pei tea mate paki 
namarinaleosaana, ma tea mauri paki Sup̃e doko Kristo Yesu. 

12Nalakena tea wanogoe namarinaleosaana ega ta maramara nap̃atokomu mau 
waina ega wo mate, naga kuga rogo paratiki namasauana sa kakana maga: 

13go kuga ta pitua ki naleo kakamu maga paki namarinaleosaana mau, dapala 
naleo ni nawosiwosiana maga ni namarinaleotageleana; ma kuga tum̃amu 
pitua ki mu paki Sup̃e, dapala tea mauri maga m̃elu dua ki tea mate maga, go 
naleo kakamu maga euga tapala naleo ni nawosiwosiana maga ni 
namarinaleoleanaana paki Sup̃e. 

14Nalakena namarinaleosaana ega wo da maramara dap̃au mu mau: nalakena 
ku da doko etano ki nawotaeana mau, ma ku doko etano ki nasaup̃iaana. 

15Nalakena tea wanogoe nasava? Tuga mari naleo sa, nalakena tu da doko etano 
ki nawotaeana mau, ma tu doko etano ki nasaup̃iaana kite? Ega ta dapala nogoe 
mau. 

16Ku da atae naga tea waina ku dum̃amu pitua ki mu paki asa dapala tea suasua 
maga paki narogoparatikiana, ku pei tea suasua maga ki tea waina ku dogo 
parati ki nia; tea suasua maga ki namarinaleosaana paki namateana, kite ki 
narogoparatikiana paki namarinaleoleanaana? 

17Ma Sup̃e ega vei tea vasadodom̃atakiana, nalakena ku pea pei tea suasua 
maga ki namarinaleosaana, ma ku dogo parati ki pae nap̃op̃omu naatulakeana 
ni navasapiseikiana waina ku pei tea vituakiana paki asa; 

18go ragi waina ku pei tea veresiana m̃elu dua ki namarinaleosaana, ku pei tea 
suasua maga ki namarinaleoleanaana. 

19A pasa pae naatam̃oli maga nalakena namanainaiana ni nap̃okasimu: 
nalakena dakiusi waina ku pitua ki naleo kakamu maga naga euga vei tea 

suasua maga ki naloaana go ki namarinaleotageleana paki marinaleotageleana, 
kuga vitua ki ega tapala nogoe ragi waia naleo kakamu maga, naga euga vei tea 
suasua maga ki namarinaleoleanaana paki namaridautaukiana. 

20Nalakena ragi waina ku pei tea suasua maga ki namarinaleosaana, ku pei tea 
veresiana nalo ni namarinaleoleanaana. 

21Nalakena tea wanogoe ku peani nawa nasava ragi wanogoe nalo ni tea maga 
waina ku maliere ara ragi waia? Nalakena ragi edaku ni tea maga wanogoe e 
pei namateana. 

22Ma ragi waia waina ku pei tea veresiana asa m̃elu dua ki namarinaleosaana, 
po pei tea suasua maga ki Sup̃e, ku peani nawamu paki namaridautaukiana, go 
namatap̃ago edaku kakana namauriana waina e du mau du. 

23Nalakena namoriana ni namarinaleosaana e pei namateana; ma 
navituam̃olikiana ki Sup̃e e pei namauriana waina e du mau du doko Kristo 
Yesu Nawota anigida. 

Paki Tea ni Roma 7 

1Kite ku pei sap̃o, tai maga (nalakena a pasa ki tea maga waina eu atae 
nawotaeana), naga nawotaeana e maramara dap̃au natam̃oli sikai ragi waina e 
mauri doko? 

2Nalakena nagoroi waina e peani anawota e pei tea soliana ki nawotaeana paki 
anawota ragi waina e mauri doko; ma anawota e pe mate e pei tea veresiana 
m̃elu dua ki nawotaeana ki anawota. 

3Nalakena tea wanogoe e pe laki naanoai p̃ota sikai ragi waina anawota e ko 
mauri doko, e pei tea sosoana ki tea maripele sikai: ma anawota e pe mate, e 
pei tea veresiana m̃elu dua ki nawotaeana, go e pe laki naanoai p̃ota sikai e da 
pei tea maripele mau. 

4Nalakena tea wanogoe, taigu maga, nimu ma ku pei tea mariana ku mate paki 
nawotaeana pae nap̃atoko ni Kristo; naga nimu kuga laki tea p̃ota, nae waina e 
pei tea sikeana duleana m̃elu dua ki tea mate maga, naga tuga magi Sup̃e dau ki 
nawa. 

5Nalakena ragi waina tu doko nap̃okasi, narogoana maga ni namarinaleosaana 
maga, waina eu doko pae nawotaeana, eu do p̃osiwosi naleo kakagida maga 
naga euga magi namateana dau ki nawa. 

6Ma ragi waia tu pei tea veresiana sua m̃elu dua ki nawoteana, tu mate sua paki 
tea waina tu pei tea tapesokiana doko asa; dapala waina nigida tu suasua pae 
navei‐tea‐vau‐ana ni naatana, go e da pae navei‐tea‐tuaiana ni namidiriana mau. 

7Nalakena tea wanogoe tuga wo noa nasava? Nawotaeana e pei 
namarinaleosaana kite? Ega ta dapala nogoe mau. Ma nawotaeana e pe ta doko 

mau, e pe ta atae namarinaleosaana mau: nalakena nawotaeana e pe ta naga, 
P̃a ta matam̃agura mau, a pe ta atae namatam̃aguraana mau: 

8ma namarinaleosaana e puati a, po p̃osiwosi au pae natip̃agoroana ki sara 
namatam̃aguraana: nalakena namarinaleosaana masale ki nawotaeana e mate. 

9Go kinau a mauri masale ki nawotaeana sala vea: ma ragi waina natip̃agoroana 
e umai namarinaleosaana e darapa, go kinau a mate; 

10go natip̃agoroana waina e paki namauriana, a pap̃ai a naga e paki namateana: 

11nalakena namarinaleosaana e puati a, po pila surue au pae natip̃agoroana po 
mari punue au pae asa. 

12Nalakena tea wanogoe nawotaeana e dautau, go natip̃agoroana e dautau, go 
e leana, go e p̃ia. 

13Nalakena tea wanogoe tea waina e p̃ia e pei tea mariana e pei namateana paki 
nau kite? Ega ta dapala nogoe mau. Ma namarinaleosaana, naga ega toko lina 
naga e pei namarinaleosaana, e do p̃osiwosi ki namateana paki nau pae tea 
waina e p̃ia, naga namarinaleosaana ega vei tea mariana ega sa p̃arua liu pae 
natip̃agoroana. 

14Nalakena tu atae naga nawotaeana e pei tea ni naatana, ma kinau a pei tea ni 
nap̃okasi, tea soriana paki etano ni namarinaleosaana. 

15Nalakena tea waina a maria ada atae a mau: nalakena tea waina a masauna 
naga aga mari a, tea wanogoe a da mari a mau; ma tea waina a pilosi a, tea 
wanogoe a mari a. 

16Ma a pe mari tea waina a da masauna naga aga mari a mau, a pe noa sikoti 
nawotaeana naga e p̃ia. 

17Nalakena e dapala nogoe e da moro pei kinau mau waina a mari a, ma e pei 
namarinaleosaana waina e doko au doko. 

18Nalakena a atae naga te navatuna wia e da doko au mau, tea wanogoe e pei, e 
da doko nap̃okasigu mau: nalakena namasauana e sikoti au doko, ma namari‐
tea‐wia‐ana e da doko mau. 

19Nalakena tea wia waina a masauna naga aga mari a, a da mari a mau: ma tea 
sa waina a da masauna naga aga mari a mau, tea wanogoe a mari a. 

20Ma a pe mari tea waina a da masauna naga aga mari a mau, e da moro pei 
kinau mau waina a mari a, ma e pei namarinaleosaana waina e doko au doko. 

21Nalakena tea wanogoe a pap̃ai nawotaeana waia, naga ragi waina a masauna 
naga aga mari tea wia, tea sa e sikoti au doko. 

22Nalakena a maro nawotaeana ki Sup̃e pae naatam̃oli ni nap̃alaugu; 

23ma a punusi nawotaeana p̃ota sikai e doko naleo kakagu maga, waina e do 
mari navakalo paki nawotaeana ni namidodoana aginau, po do piragi lua 
pavakoto au paki etano ni nawotaeana ni namarinaleosaana waina e doko 
naleo kakagu maga. 

24Kinau naatam̃oli rogo kite sa O! Sei ega wo pua lua au m̃elu dua ki nap̃atoko 
ni namateana waia? 

25A pasadodom̃ata ki Sup̃e pae Yesu Kristo Nawota anigida. Nalakena tea 
wanogoe kinau a magi nawotaeana ki Sup̃e suasua ki namidodoana aginau; ma 
a magi nawotaeana ni namarinaleosaana suasua ki nap̃okasigu. 

Paki Tea ni Roma 8 

1Nalakena tea wanogoe te natip̃akotoviana paki tea maga waina eu doko Kristo 
Yesu e da doko mau. 

2Nalakena nawotaeana ki Naatana ni namauriana doko Kristo Yesu e peresi au 
m̃elu dua ki nawotaeana ni namarinaleosaana go ni namateana. 

3Nalakena tea waina nawotaeana e mari sa mari a, nalakena e manainai pae 
nap̃okasi, Sup̃e, waina e dip̃aki lua Natuna umai doko natakiusiana ni nap̃okasi 
ni namarinaleosaana, go nalakena namarinaleosaana, e dip̃akotovi 
namarinaleosaana doko nap̃okasi: 

4naga natawonakiana ni nawotaeana ega vei tea vakavuroana nalo kakagida 
waina tu da surata pae nap̃okasi mau, ma tu surata pae naatana. 

5Nalakena tea maga waina eu pei tea vae nap̃okasi eu midoa ki tea maga ni 
nap̃okasi; ma tea maga waina eu pei tea vae naatana eu midoa ki tea maga ni 
naatana. 

6Nalakena namidodoana ni nap̃okasi e pei namateana, ma namidodoana ni 
naatana e pei namauriana go natam̃ateana: 

7nalakena namidodoana ni nap̃okasi e pei nakokonaana paki Sup̃e; nalakena e 
da doko etano paki nawotaeana ki Sup̃e mau, go e mari sa doko etano paki nia. 

8Ma tea maga waina eu doko nap̃okasi eu mari sa pei tea midoakim̃atakiana ki 
Sup̃e. 

9Ma nimu Naata ni Sup̃e e pe toko mu doko, ku da doko nap̃okasi mau, ma ku 
doko naatana. 

10Ma te naata e pe tika ki Naata ni Kristo, nae e da pei tea aneana mau. Ma Kristo 
e pe toko mu, nap̃atokomu e pe mate lomau nalakena namarinaleosaana; ma 
naatamu e pe vei namauriana nalakena namarinaleoleanaana. 

11Ma Naata ni tea waina e sike Yesu e duleana m̃elu dua ki tea mate maga e pe 
toko mu doko, tea waina e sike Kristo Yesu e duleana m̃elu dua ki tea mate maga 
e pe wo pakamauri ki nap̃atokomu maga waina euga wo mate pae Naatana 
aneana waina e doko mu doko. 

12Nalakena tea wanogoe, tai maga, naleo e one gida one, e da pei tea ni nap̃okasi 
mau, naga tuga mauri pae nap̃okasi: 

13nalakena ku pe mauri pae nap̃okasi, e pe one mu one naga kuga mate; ma ku 
pe mari punue nawosiana maga ni nap̃atokomu ki naatana, ku pe wo mauri. 

14Nalakena tea maga waina eu pei tea marakiana ki Naata ni Sup̃e, nara eu pei 
Sup̃e natuna maga. 

15Nalakena ku da moro dape naatana ni naveinaviti‐ana paki namatakuana 
mau; ma ku dape naatana ni navakasereana, waina tu do pioso, Abba, Mama 
asa. 

16Naatana nogo e do noasokisoki sikoti naatagida, naga tu pei Sup̃e natuna 
maga: 

17ma tu pe vei natuna maga, tu pe vei tea veanipioli maga, tea veanipioli maga 
ki Sup̃e, go tea veanipioli maga sikoti Kristo; tu pe sua tea sa maga sikoti a, naga 
tuga vei tea samasamaniana sikoti a. 

18Nalakena a midoaki nia naga narogokitesaana maga ni ragi waia eu pei tea 
m̃oli ragi waina tu midoaki nasamasamaana waina ega wo pei tea mari‐pakasa‐
kiana nalo kakagida. 

19Nalakena naleogoroparatikiana ni tea tawonakiana e do leogoro namari‐
pakasa‐kiana ni Sup̃e natuna maga. 

20Nalakena tea tawonakiana e pei tea mariana e doko etano paki nap̃aloana, e 
da suasua mau, ma nalakena tea waina e mari a e doko etano paki nia, doko 
naleogoroana; 

21nalakena tea tawonakiana nae ma ega wo pei tea veresiana m̃elu dua ki navei‐
naviti‐ana ni namadadaana paki naveresiana ni nasamasamaana ki Sup̃e 
natuna maga. 

22Nalakena tu atae naga tea tawonakiana mamau e do saisai gi po pitinu dakiusi 
tea visola pa pa paki ragi waia. 

23Go tea wanogoe e da sikina mau, ma nigida ma, waina tu peani takavea ni 
Naatana, nigida ma tu do gi nap̃alaugida, tu do leogoro navakasereana, 
natauluaana ni nap̃atokogida. 

24Nalakena tu pei tea mautipauriana ki naleogoroana: ma naleogoroana waina 
e pei tea vunusiana e da pei naleogoroana mau: nalakena sei e leogoro tea 
waina e punusi a? 

25Ma tu pe leogoro tea waina tu da punusi a mau, tu leogoro e pae nasokiana. 

26Go dapala nogoe Naatana ma e silae namanainaiana anigida: nalakena tu da 
dapasavasa atae mau dapala waina e one gida one: ma Naatana nogo e manigida 
do pavara ki nagiana maga waina eu mari sa pei tea vasaana; 

27go tea waina e do leo usiusi nap̃op̃o maga e atae tea waina e pei namidodoana 
ni Naatana, nalakena e magi tea tautau maga do pavara pae namasauana ki 
Sup̃e. 

28Go tu atae naga naleo maga mamau puti eu magi tea maga waina eu dodomi 
Sup̃e do saisai p̃osiwosi paki tea wia, magi tea maga waina eu pei tea sosoana 
pae namidoakisokiana aneana. 

29Nalakena tea maga waina e pea atae ra, e pea dawona ki da naga euga vei tea 
maridawonakiana euga tapala nunu ni Natuna, naga nae ega vei takalapa 
m̃aleoputo ni taina laapa: 

30ma tea maga waina e pea dawona ki da, tea maga wanogoe e soso ra; go tea 
maga waina e soso ra, tea maga wanogoe e mari leana ki da: go tea maga waina 
e mari leana ki da, tea maga wanogoe e samasamani ra. 

31Nalakena tea wanogoe tuga noa nasava nalo ni tea maga wanogoe? Sup̃e e pe 
vei tea anigida, sei e pe vei tea tip̃a gida? 

32Nae waina e da mauti Natuna aneana mau, ma e manigida mamau puti pitua 
ki nia, ega wo da dua m̃oli ki gida naleo maga mamau puti euga sikoti a kite 
ekasava? 

33Sei ega wo pasadip̃a tea matadoaana maga ki Sup̃e? Tea waina e mari leana ki 
da e pei Sup̃e. 

34Tea waina ega wo dip̃akotovi ra e pei sei? Tea waina e mate e pei Kristo Yesu, 
ioro, go waina e pei tea sikeana duleana m̃elu dua ki tea mate maga, waina e 
doko pisari nam̃elearu ni matua ni Sup̃e, go waina e do manigida pavara. 

35Sei ega wo mari gida tuga vamawota m̃elu dua ki nadodomiana ki Kristo? 
Nariesokiana kite? Kite narogokitesaana? Kite nakopaleleana? Kite 
navitoloana? Kite nam̃alam̃alaana? Kite namatakuana? 

36Kite lova? Dakiusi waina e pei tea midiriana, naga Au pei tea maripunueana 
naaleatia mamau nalakena nigo; Au pei tea midoakiana naga au dapala shiip 
waina euga vei tea maripunueana. 

37Ma nalo ni tea maga mamau puti wanogoe tu pei tea mari matua p̃arua ara 
pae tea waina e dodomi gida. 

38Nalakena a saralomau kasua naga namauriana, kite namateana, kite agelo 
maga, kite tea vei nawota maga, kite tea kasua maga, kite tea maga waina eu 
doko ragi waia, kite tea maga waina euga wo umai, 

39kite elagi, kite epua, kite tea tawonakiana p̃ota sikai, ega wo da mari atae mari 
gida tuga vamawota m̃elu dua ki nadodomiana ki Sup̃e mau, waina e doko 
Kristo Yesu Nawota anigida. 

Paki Tea ni Roma 9 

1A noa nalomauana doko Kristo, a da sorosoro mau, natum̃agu‐atae‐auana e do 
maginau noa sokisoki doko Naatana Tapu, 

2naga a peani nasusueana warua go navitinuana pitip̃atip̃a nap̃op̃ogu. 

3Nalakena a mari atae masauna naga kinau aga magi taigu maga pei anathema 
m̃elu dua ki Kristo, namatarau aginau maga pae nap̃okasi: 

4waina eu pei naworawora ni Israel; waina navakasereana e pei adeada, go 
nasamasamaana, go navasasokiana maga, go navituakiana ni nawotaeana, go 
nalotuana, go nasaiana maga; 

5waina tamagida maga eu pei adeada, go waina Kristo e m̃elu ara nalo ni 
nap̃okasina, waina e dap̃au tea maga mamau puti, Sup̃e tea vasap̃iakiana pa pa 
ega tu mau du. Amen. 

6Ma e da dapala navasaana ki Sup̃e e pe rowo puoli mau. Nalakena tea maga 
waina eu pei tea ni Israel eu da mamau puti pei Israel mau: 

7go nalakena eu pei naworawora ni Abraham eu da mamau puti pei natuna 
maga mau: ma, Naworaworam̃a euga vei tea sosoana pae Isaak. 

8Tea wanogoe e pei, nap̃okasi natuna maga nara eu da pei Sup̃e natuna maga 
mau; ma nasaiana natuna maga eu pei tea midoakiana naga eu pei naworana 
sikai. 

9Nalakena tea waia e pei navasaana sikai ni nasaiana, Ragi wanogoe aga wo 
umai asa, go Sarah ega wo dape natuna naanoai sikai. 

10Go tea wanogoe e da sikina mau; ma Rebekah ma waina e diena pae sikai, 
tamagida 

11Isaak nalakena ragi waina pipia maga ero ko da pakilina mau, go ero ko da 
mari te navatuna wia kite sa mau, naga namidoakisokiana ki Sup̃e pae 
namatadoaana ega lawodu, e da pei tea ni nawosiana maga mau, ma e pei tea 
ni tea waina e soso, e pei tea noaana paki nia, 

12e naga, Takalapa ega wo magi takariki suasua. 

13Dapala waina e pei tea midiriana, e naga, A dodomi Yakob, ma a pilosi Esau. 

14Nalakena tea wanogoe tuga noa nasava? Namarinaleotageleana e sikoti Sup̃e 
kite? 

15Ega ta dapala nogoe mau. Nalakena e noa ki Moses, e naga, Aga wo saup̃ia ki 
tea waina aga saup̃ia ki nia, go aga wo maritadodomi tea waina aga 
maritadodomi a. 

16Nalakena tea wanogoe e da pei tea ki tea waina e masauna mau, go e da pei 
tea ki tea waina e sava mau, ma e pei tea ki Sup̃e waina e saup̃ia. 

17Nalakena navasaana midiriana e noa ki Faraoh, e naga, A mari ko ku lawodu 
nalakena tea waia, naga aga viseiki nakasuaana aginau ako, go naga nagisagu 
ega vei tea rogorogokiana usuraki maramana mamau. 

18Nalakena tea wanogoe e saup̃ia ki tea waina e masauna, go tea waina e 
masauna e mari a e kasua. 

19Nalakena tea wanogoe p̃a wo noa ki nau, Ma ekasana e pasa dip̃a? Nalakena 
sei e lawodugoro namasauana aneana? 

20Ioro, naatam̃oli O, ma nigo ku pei sei waina ku pasa dara dip̃a Sup̃e? Tea 
maridawonakiana ega wo noa ki tea maridawonaki, Ekasana ku mari au dapala 
waia, kite? 

21Kite tea mari lasa ni natano e da peani naveinawotaana dap̃au naruku, naga 
ega mari tea ni taua sikai maau seara kakana ega vei lasa sikai paki 
nadodomadaganiana, go tea p̃ota sikai paki nadododaoana, kite? 

22Ma Sup̃e e pe masauna naga ega viseiki namaetoana aneana, po mari 
nakasuaana aneana ega vei tea ataeana, go e pe tapetape pilake 
naveimaritasokiana warua lasa maga ni namaetoana waina eu pei tea 
maridawonakiana paki namarisakiana: 

23go naga ega mari ega vei tea ataeana nasogolapaana ni nasamasamaana 
aneana nalo ni lasa maga ni nasaup̃iaana, waina e pea mari m̃ata ki da paki 
nasamasamaana, 

24nigida, waina e soso gida, tu da pei tea ni Yudea maga sikida mau, ma tu pei 
tea ni nalauna p̃ota maga. 

25Dapala waina e noa e Hosea, e naga, Aga wo soso tea maga waina eu da pei 
narei aginau mau, ki narei aginau: Go tea waina e da pei tea dodomiana mau, ki 
tea dodomiana. 

26Go ega wo doko, naga tokora waina e pei tea noaana paki da asa, Nimu ku da 
pei narei aginau mau, Tokora wanogoe euga wo pei tea sosoana asa ki Sup̃e 
mauri natuna maga. 

27Go Isaiah e pioso nalo ni Israel, e naga, Naveveana ni Israel natuna maga e pe 
tapala naworaone ni natasi, ma e pei namagovai kakada waina euga wo pei tea 
mautipauriana: 

28nalakena Yehovah ega wo mari navasaana aneana maramana, ega wo mari 
sua e po mari a ega vuru. 

29Go, dapala waina Isaiah e pea noa e, e naga, Yehovah ni Taua maga e pe ta 
manigida doropusi namagovai kiki sikai mau, Tu pe tapala Sodom, go tu pe vei 
tea mariana tu pe tapala Comorrah. 

30Nalakena tea wanogoe tuga noa nasava? Naga tea ni nalauna p̃ota maga, 
waina eu da sava dausi namarinaleoleanaana mau, eu puasoki 
namarinaeloleanaana, namarinaleoleanaana waina e pei tea ni 
nasaralomauana: 

31ma Israel waina eu do sava dausi nawotaeana ni namarinaleoleanaana, eu do 
pa parati ki nawotaeana wanogoe mau. Nalakena nasava? 

32Nalakena eu da laaga asa pae nasaralomauana mau, ma dapala e pe vei tea ni 
nawosiana maga. Eu dapilagona vatu ni natapilagonaana; 

33dapala waina e pei tea midiriana, e naga, Kuga leo, a doropusi doko Sion vatu 
sikai ni natapilagonaana, go vatu laketoko sikai ni natapilagonadowoana: Go 
tea waina e saralomau asa ega wo da pei tea mariana ega maliere mau. 

Paki Tea ni Roma 10 

1Tai maga, namasauana ni nap̃op̃ogu go navavaraniana aginau paki Sup̃e e 
madeada pei naga euga vei tea mautipauriana. 

2Nalakena a madeada noasokisoki naga eu magi Sup̃e peani nasuisuiana sikai, 
ma e da pae naataeana mau. 

3Nalakena eu pei sap̃o namarinaleoleanaana ki Sup̃e, po do laaga naga euga 
lawokilaketoko tea adeada, go eu da doko etano paki namarinaleoleanaana ki 
Sup̃e mau. 

4Nalakena Kristo e magi sara naata waina eu saralomau pei namarisuana ni 
nawotaeana paki namarinaleoleanaana. 

5Nalakena Moses e midiri naga naatam̃oli waina e do mari 
namarinaleoleanaana waina e pei tea ni nawotaeana ega wo mauri asa. 



2155 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

6Ma namarinaleoleanaana waina e pei tea ni nasaralomauana e noa dapala 
waia, e naga, P̃a ta noa nap̃alau ni nap̃op̃om̃a mau, Sei ega wo sake paki 
nakoroatelagi pano? (Tea wanogoe e pei, naga ega viragi Kristo ega siwo umai:) 
kite, 

7Sei ega wo siwo paki epua pano? (Tea wanogoe e pei, naga ega viragi Kristo 
ega sake m̃elu dua ki tea mate maga umai.) 

8Ma e noa nasava? Navasaana e pei m̃aladigi ki‐go, e doko nawokam̃a, go e doko 
nap̃op̃om̃a: tea wanogoe e pei, navasaana ni nasaralomauana, waina au do 
dogorogo ki nia: 

9nalakena ku pe noa sai ki nawokam̃a Nawota Yesu, po saralomau ki nap̃op̃om̃a 
naga Sup̃e e sike a e duleana m̃elu dua ki tea mate maga, ku pe wo pei tea 
mautipauriana: 

10nalakena naatam̃oli e saralomau ki nap̃op̃ona paki namarinaleoleanaana; go 
e noa sai ki nawokana paki namautipauriana. 

11Nalakena navasaana midiriana e naga, Sara naata waina eu saralomau asa 
euga wo da pei tea mariana euga maliere mau. 

12Nalakena tea ni Yudea go tea ni Hellas eu da dum̃ada panop̃ota ki‐da mau: 
nalakena Nawota sikai maau e pei Nawota ki tea maga mamau puti, go e pei 
sogolapa paki tea maga mamau puti waina eu pioso paki nia: 

13nalakena, Sara naata waina eu pe wo pioso paki nagisa ni Yehovah euga wo 
pei tea mautipauriana. 

14Ma euga wo pioso paki tea waina eu da saralomau asa mau dapale sava? Go 
euga wo saralomau tea waina eu da dogo e mau dapale sava? Go tea rogorogo 
e pe tika euga wo dogo dapale sava? 

15Go eu pe ta pei tea tip̃akiluaana mau, eu pe wo dogorogo dapale sava? Dapala 
waina e pei tea midiriana, e naga, Nam̃ele maga ni tea maga waina eu do 
dogorogo ki narogorogoana wia ni tea wia maga eu pei tea leom̃atakiana pa! 

16Ma eu da mamau puti dogo parati ki narogorogoana wia mau. Nalakena Isaiah 
e naga, Nawota, sei e saralomau narogorogoana aginami? 

17Nalakena tea wanogoe nasaralomauana e pei tea ni narogoana, go narogoana 
e pae navasaana ki Kristo. 

18Ma a naga, Eu da dogo kite? Ioro, eu dogo, Nadaleoda e pano usuraki navanua 
mamau, Go navasaana adeada maga eu paki namatap̃ago maga ni maramana. 

19Ma a naga, Israel e da atae kite? Moses e pea naga, Kinau aga wo mari mu kuga 
dotowo kasua nalakena tea waina eu da pei nalauna sikai mau, Aga wo mari mu 
kuga maeto nalakena nalauna sikai waina eu midoaki sap̃o. 

20Go Isaiah e piviari p̃arua po naga, A pei tea vap̃aiana ki tea maga waina eu da 
laaga au mau; A pei tea mariana a doko lina ki tea maga waina eu da pusuusu 
ki nau mau. 

21Ma nalo ni Israel e naga, Naaleatia mamau a darasai ki nam̃elearugu maga asa 
paki narei sikai waina eu do dogo piri go waina eu do pasa dugoro. 

Paki Tea ni Roma 11 

1Nalakena tea wanogoe a naga, Sup̃e e dip̃adoa narei aneana kite? Ega ta dapala 
nogoe mau. Nalakena kinau ma a pei nawora ni Israel, ni nawora ni Abraham, 
ni naworawora ni Benyamin. 

2Sup̃e e da dip̃adoa narei aneana mau waina e pea atae ra. Kite ku da atae tea 
waina navasaana midiriana e noa e nalo ni Eliyah? Dapala waina e pavarani 
Sup̃e dip̃a Israel, 

3e naga, Yehovah, eu mari punue profeta anigo maga, eu kili dakai tagura ni 
naviriana anigo maga, go kinau a sikigu pei tea toropusiana doko, go eu laaga 
namauriana aginau. 

4Ma navasadaraana ki Sup̃e e noa ki nia nasava? A dum̃agu maginau doropusi 
naatam̃oli manu larua, waina eu da ditip̃atua paki Baal mau. 

5Go dapala nogoe ragi waia ma tea toropusiana sikai e doko pae namatadoaana 
ni nasaup̃iaana. 

6Ma e pe vae nasaup̃iaana, e da moro pei tea ni nawosiana maga mau: nalakena 
e pe vei tea ni nawosiana maga, nasaup̃iaana e da pei nasaup̃iaana mau. 

7Nalakena tea wanogoe nasava? Tea waina Israel e laaga asa, tea wanogoe e da 
pap̃ai a mau; ma tea matadoaana maga eu pap̃ai a, go tea p̃ota maga eu pei tea 
mariana eu kasua: 

8dapala waina e pei tea midiriana, naga Sup̃e e dua ra naatana sikai ni 
namaturu‐darataraana, namata maga waina euga ta leosai mau, go nadaliga 
maga waina euga ta dorogo mau, pa pa paki naaleatia ni masoso. 

9Go David e naga, Wede adeada ega vei kup̃ena sikai, go vaivai sikai, Go tea 
tapilagonaana sikai, go navituadip̃aana sikai paki‐da: 

10Namatada euga maligo, naga euga ta leosai mau, Go p̃a mari ra euga kolo ki 
nam̃aduda sara ragi. 

11Nalakena tea wanogoe a naga, Eu dapilagona naga euga rowo kite? Ega ta 
dapala nogoe mau: ma ki natapiriana adeada namautipauriana e magi tea ni 
nalauna p̃ota maga umai, naga ega mari ra euga totowo kasua. 

12Ma natapiriana adeada e pe vei nasogolapaana ni maramana, go 
navakitanoana adeada e pe vei nasogolapaana ni nalauna p̃ota maga; 
navakavuroana adeada e pe wo pei tea wanogoe e pe warua liu pa! 

13Ma a do pasa ki mu waina ku pei tea ni nalauna p̃ota maga. Go nalakena kinau 
a pei apostolo sikai ki tea ni nalauna p̃ota maga a samasamani nasuasuaana 
aginau: 

14mase a pe mari tea maga waina eu pei nap̃okasigu euga totowo kasua, go a pe 
mautipauri te seara kakada. 

15Nalakena nanadikilua‐ra‐ana e pe vei nalakena naveip̃op̃o‐wia‐ana ni 
maramana, naviragi‐ra‐ana e pe wo pei nasava, ma namauriana m̃elu dua ki tea 
mate maga? 

16Ma takavea e pe tapu, taua ma e pe tapu: go nakoa e pe tapu, ara maga ma eu 
pe tapu. 

17Ma ara maga seara kakada eu pe vei tea p̃oriluaana, go nigo, waina ku pei oliva 
kau sikai, ku pe vei tea lawokiana doko m̃aleoputo kakada, po mamau saisai 
peani nakoa go nasua ni oliva; 

18p̃a ta pakavakae dap̃au ara maga mau: ma ku pe vakavakae, nigo ku da silae 
nakoa mau, ma nakoa e silae ko. 

19Nalakena tea wanogoe p̃a wo naga, Ara seara eu pei tea p̃oriluaana, naga 
kinau aga vei tea lawokiana doko asa. 

20Ioro; eu pei tea p̃oriluaana ki nasarateap̃aloana adeada, go nigo ku lawodu ki 
nasaralomauana. Pa ta pei tea p̃op̃ovakilagi mau, ma p̃a mataku; 

21nalakena Sup̃e e pe ta mauti ara maga waina eu pae navisouana mau, e pe wo 
da mauti ko mau. 

22Nalakena tea wanogoe p̃a vunusi navakaleana go namakaliana ki Sup̃e: paki 
tea maga waina eu dowo, namakaliana; ma paki‐go, navakaleana ki Sup̃e, ku pe 
toko navakaleana aneana doko: ku pe ta doko asa mau, nigo ma ku pe wo pei 
tea taeluaana. 

23Go nara ma, eu pe ta doko nasarateap̃aloana adeada doko mau, eu pe wo pei 
tea lawokiana asa: nalakena Sup̃e e mari atae moro lawo ki da asa. 

24Nalakena nigo ku pe vei tea taeluaana m̃elu dua ki tea waina e pei oliva kau 
sikai pae navisouana, po pei tea lawokiana panop̃ota ki navisouana paki oliva 
wia sikai; nara, waina eu pei ara maga pae navisouana, eu pe wo pei tea 
lawokiana euga toko oliva adeada e pe warua liu pa! 

25Nalakena a da masauna mau naga kuga vei sap̃o, tai maga, p̃aia waia, naga 
kuga ta dum̃amu midoaki mu mau naga ku pei tea manumatua, naga 

nakasuaana pae namagovai e pakilina ki Israel, pa pa navakavuroana ni 
nalauna p̃ota maga ega wo sili umai; 

26go dapala nogoe Israel mamau puti euga wo pei tea mautipauriana: dapala 
waina e pei tea midiriana, e naga, Tea Vualua ega wo pae Sion umai; Ega wo pua 
doa nasigisigileoana maga euga m̃elu dua ki Yakob pano: 

27Go tea waia e pei navasasokiana aginau paki da, Ragi waina aga wo dape lua 
namarinaleosaana adeada maga. 

28Nalo ni narogorogoana wia, eu pei tea kokona lomau nalakena nimu: ma nalo 
ni namatadoaana, eu pei tea dodomiana nalakena tamada maga. 

29Nalakena navituam̃olikiana maga go nasosoana ki Sup̃e eu da pei tea waina 
euga vei tea midoakipiriana mau. 

30Nalakena dakiusi waina nimu sala vea ku dogopiri navasaana ki Sup̃e, ma ragi 
waia ku pei tea dodomiana pae narogopiriana adeada, 

31dapala nogoe nara ma eu dogopiri ragi waia, naga nara ma euga vei tea 
dodomiana ragi waia pae nadodomi‐mu‐ana. 

32Nalakena Sup̃e e kokoro tea maga mamau puti paki narogopiriana, naga ega 
dodomi tea maga mamau puti. 

33O navakipuaana ni nasogolapaana ni namanumatuaana go ni naataeana ki 
Sup̃e! Navasap̃otaeana aneana maga eu pei tea leousiusi‐sap̃o‐ana pa, go napua 
aneana maga eu mari sa pei tea va‐usiana! 

34Nalakena sei e atae namidodoana ki Yehovah? Kite sei e pei tea vusum̃aki 
aneana? 

35Kite sei e pea dua e go ega wo pei tea vituadip̃aana paki nia? 

36Nalakena naleo maga mamau puti eu m̃elu asa, go eu pae asa, go eu maneana 
doko. Waina nasamasamaana ega vei aneana pa pa ega tu mau du. Amen. 

Paki Tea ni Roma 12 

1Nalakena tea wanogoe a pavarani mu, tai maga, pae namaritadodomiana maga 
ki Sup̃e, naga kuga vitua ki nap̃atokomu maga euga vei naviriana mauri sikai, 
tea tautau, tea midoakim̃atakiana ki Sup̃e, waina e pei nasuasuaana midodoa 
animu. 

2Go kuga ta dum̃amu mari mu kuga takiusi tea ni maramana waia mau: ma kuga 
vei tea maridoaana kuga vanop̃ota ki namaripaukiana ni namidodoana animu, 
naga kuga mari dogo tea waina e pei namasauana ki Sup̃e tea waina e p̃ia go 
waina e pei tea midoakim̃atakiana go waina e p̃ia lua. 

3Nalakena a noa, pae nasaup̃iaana waina e pei tea vituakiana paki nau, ki sara 
naatam̃oli waina eu doko m̃aleoputo kakamu, naga euga ta midodoa pakilagi 
mau liu tea waina e one ara one naga euga midodoa; ma naga euga midodoa ega 
tapala waina euga midodoa p̃ia, ega tapala waina Sup̃e e magi sara naata 
sikasikai p̃otawotae totowo sikasikai ni nasaralomauana. 

4Nalakena dakiusi waina tu pilake naleo laapa doko nap̃atoko sikai maau, go 
naleo maga eu da mamau puti peani nawosiana sikai maau mau: 

5dapala nogoe nigida, waina tu laapa, tu pei nap̃atako sikai maau doko Kristo, 
go tu sikasikai dum̃agida pei naleo kakagida maga. 

6Go waina tu peani navituam̃olikiana maga pisarasara pae nasaup̃iaana waina 
e pei tea vituakiana paki gida, e pe vei naveanoasaiana tuga veanoasai ega vae 
totowo ni nasaralomauana anigida; 

7kite e pe vei nasuasuaana tuga toko raki nasuasuaana anigida; kite e pe vei tea 
waina e pasapiseiki, ega toko raki navasapiseikiana aneana; 

8kite e pe vei tea waina e pasaparatiki ega toko raki navasaparatikiana aneana: 
tea waina e pitua ega vitua pae naveilomauana; tea waina e maraki ega maraki 
pae nam̃arekarekaana; tea waina e mari nadodomiana ega mari a pae 
nalaelaeaana. 

9Nadodomiana ega ta pei nakalep̃oana mau. Kuga mamarago ki tea waina e sa; 
kuga vuluti tea waina e p̃ia. 

10Nadodomi‐taigida‐ana kuga vei maritadodomi dum̃amu paki mu asa; 
nadodomadaganiana kuga tum̃amu maraki mu asa: 

11nam̃arekarekaana kuga ta mamale asa mau; kuga vei tea vivitinu pae 
naatamu; tea magi Nawota suasua; 

12tea laelaea naleogoroana; tea soki nariesokiana; tea to dapasavasa pitip̃atip̃a; 

13tea vitua paki natikaana maga ki tea tautau maga; tea sava dausi 
nadodominam̃enaki‐ana. 

14Kuga vasap̃ia ki tea maga waina eu kopalele mu; kuga vasa p̃ia ki, go kuga ta 
pasa sa ki mau. 

15Kuga laelaea sikoti tea maga waina eu laelaea; kuga tagi sikoti tea maga waina 
eu dagi. 

16Kuga vei tea midoaki tea sikai maau dum̃amu paki mu. Kuga ta pei tea 
midoaki tea vakilagi maga mau, ma kuga vei tea viragiluaana sikoti tea vakitano 
maga. Kuga ta pei tea tum̃amu midoa ki mu naga ku manumatua mau. 

17Kuga ta lagati dua te naata tea sa dip̃a tea sa mau. Kuga vea midoaki tea 
dodomadaganiana maga namata ni naatam̃oli maga mamau puti. 

18E pe vei tea mariataeana, nalo ni tea animu, kuga tam̃ate paki naatam̃oli maga 
mamau puti. 

19Kuga ta dum̃amu manimu sikosiko mau, tea dodomiana maga, ma kuga tua 
namaetoana tokora: nalakena e pei tea midiriana, naga Nasikoana e pei aginau; 
kinau aga wo pitua dip̃a, Yehovah e noa e. 

20Ma tea kokona ki‐go e pe vitolo, p̃a tua e ega kanikani; e pe madou, p̃a tua e 
ega munu: nalakena ku pe mari tea wanogoe ku pe wo daua ki nam̃elevara ni 
nakapu nap̃auna. 

21P̃a ta pei tea marimatuakiana pae tea sa mau, ma p̃a marimatua ki tea sa ki 
tea wia. 

Paki Tea ni Roma 13 

1Sara naata euga toko etano paki naveinawotaana maga waina eu pakilagi liu 
ra: nalakena te naveinawotaana e da doko mau waina e da pae Sup̃e mau; go 
tea maga waina eu doko eu pei tea tawonakiana pae Sup̃e. 

2Nalakena tea wanogoe naata waina e dugoro naveinawotaana e lawodugoro 
natawonakiana ki Sup̃e: go tea maga waina eu lawodugoro euga wo dum̃ada 
madeada dape navasap̃otaeana. 

3Nalakena tea maraki maga eu da pei namatakuana paki nawosiana wia mau, 
ma eu pei namatakuana paki tea sa. Go ku masauna naga p̃a ta matauki 
naveinawotaana kite? P̃a mari tea waina e p̃ia, go p̃a wo peani 
nasamasamaniana m̃elu asa: 

4nalakena e manigo pei tea suasua sikai ki Sup̃e raki tea waina e p̃ia. Ma ku pe 
mari tea waina e sa, p̃a mataku; nalakena e da pilake m̃oli ki lova mau: nalakena 
e pei tea suasua sikai ki Sup̃e, tea sikosiko sikai raki namaetoana paki tea waina 
e mari tea waina e sa. 

5Nalakena tea wanogoe e one mu one naga kuga toko etano, namaetoana e da 
masikina pei nalakena mau, ma nalakena natum̃amu‐atae‐mu‐ana. 

6Nalakena tea wanogoe e moro pei nalakena ku pitua ki nasautoga, nalakena eu 
pei tea suasua maga ki Sup̃e, waina eu do doko raki tea wanogoe pitip̃atip̃a. 

7Kuga vitua paki tea maga mamau puti ki nateaoneana adeada maga: nasautoga 
paki tea waina nasautoga e maneana one: duti paki tea waina duti e maneana 
one: namatakuana paki tea waina namatakuana e maneana one: 
nadodomadaganiana paki tea waina nadodomadaganiana e maneana one. 

8Te naleo sikai ki te naata sikai ega ta one mu one mau, ma naga kuga tum̃amu 
dodomi mu sikai maau: nalakena tea waina e dodomi tea p̃ota e pakavuro 
nawotaeana. 

9Nalakena tea waia, P̃a ta mari pele mau, P̃a ta mari punue mau, P̃a ta panako 
mau, P̃a ta matam̃agura mau, go te natip̃akiana p̃ota sikai e pe toko, e pei tea 
saisaikiana doko navasaana waia, P̃a dodomi tea ni m̃aladigi ki‐go ega tapala 
waina ku dum̃am̃a dodomi ko. 

10Nadodomiana e da mari tea sa paki tea ni m̃aladigi ki nia mau; nalakena tea 
wanogoe nadodomiana e pei navakavuroana ni nawotaeana. 

11Go tea waia, ku atae ragi, naga e pei aura ragi waia waina kuga tarapa asa 
m̃elu dua ki namaturuana: nalakena ragi waia namautipauri‐gida‐ana e pei 
m̃aladigi liu dapala waina e doko ragi waina tu pea saralomau. 

12Nap̃ogiana e disu pano, go naaleatia e pei m̃aladigi: nalakena tea wanogoe 
tuga toropusi nawosiana maga ni namaligo, go tuga suni nalikau maga ni 
namarama. 

13Tuga surata pae tea waina e pei tea leom̃atakiana, dapala ragi waina e pei 
aleati tuga ta pae namaridarataraana go namatamalokuana mau, tuga ta pae 
namaripeleana maga go namasausauana maga mau, tuga ta pae navileana go 
naroitoiana mau. 

14Ma kuga suni Nawota Yesu Kristo, go kuga ta magi nap̃okasi mari 
naveamidoakiana raki namasauana sa kakana maga mau. 

Paki Tea ni Roma 14 

1Ma tea waina e manainai nasaralomauana kuga viragi soki a, masale ki 
namidoakip̃otaeana maga ni namidodoana maga. 

2Naatam̃oli sikai e saralomau naga ega kani sara naleo, ma tea waina e manainai 
e gani tea lawoana maga. 

3Tea waina e ganikani ega ta midoaki p̃alo ki tea waina e da ganikani mau; go 
tea waina e da ganikani mau, ega ta pasa p̃otae tea waina e ganikani: nalakena 
Sup̃e e piragi soki a. 

4Nigo ku pei sei waina ku pasa p̃otae tea suasua ki tea p̃ota? E magi nawota 
aneana lawodu kite e dowo. Ma ega wo pei tea silaeana ega lawodu; nalakena 
Nawota e mari atae mari a ega lawodu. 

5Naatam̃oli sikai e midoaki p̃otae naaleatia sikai naga e p̃arua liu naaleatia p̃ota 
sikai: tea p̃ota sikai e midoaki p̃otae sara naaleatia naga eu pataka sikai. Sara 
naatam̃oli euga sikasikai saralomau pakavuro doko namidodoana adeada. 

6Tea waina e midoaki naaleatia, e magi Nawota midoaki nia; go tea waina e 
ganikani, e magi Nawota ganikani, nalakena e pasadodom̃ata ki Sup̃e; go tea 
waina e da ganikani mau, e magi Nawota da ganikani mau, po pasadodom̃ata ki 
Sup̃e. 

7Nalakena te naata sikai kakagida e da dum̃ana maneana mauri mau, go te naata 
sikai e da dum̃ana maneana mate mau. 

8Nalakena tu pe mauri, tu magi Nawota mauri; kite tu pe mate tu magi Nawota 
mate: nalakena tea wanogoe tu pe mauri, kite tu pe mate, tu pei tea ki Nawota. 

9Nalakena raki tea wanogoe Kristo e mate, po moro mauri, naga ega vei Nawota 
ki tea mate maga go ki tea mauri maga. 

10Ma nigo, ekasana ku pasa p̃otae taim̃a? Kite nigo ma, ekasana ku midoaki p̃alo 
ki taim̃a? Nalakena tuga wo mamau puti lawodu narae ni malo tasake ni 
navasap̃otaeana ki Sup̃e. 

11Nalakena e pei tea midiriana, e naga, Kinau a mauri, Yehovah e noa e, sara 
nap̃atua euga wo ditip̃atua paki nau, Go sara namena euga wo pasadodom̃ata 
ki Sup̃e. 

12Nalakena tea wanogoe sara naata kakagida euga wo dum̃ada atusi ra paki 
Sup̃e. 

13Nalakena tea wanogoe tuga ta moro dum̃agida pasa p̃otae gida mau: ma kuga 
vasa p̃otae tea waia, naga te naata sikai ega ta doropusi tea tapilagonaana sikai 
narae ni taina mau, kite tea waina ega rowo asa. 

14A atae, po saralomau kasua doko Nawota Yesu, naga te navatuna sikai e da 
dum̃ana loa mau: ma te naata e pe midoaki te navatuna naga e loa, e loa paki 
naata wanogoe. 

15Nalakena taim̃a e pe susue nalakena navinaga, ku da moro surata pae 
nadodomiana mau. Tea waina Kristo e maneana mate p̃a ta mari sa ki nia ki 
navinaga anigo mau. 

16Nalakena tea wanogoe tea wia anigo ega ta pei tea vasasakiana mau: 

17nalakena namarakiana ki Sup̃e e da pei nakaniana go namunuana mau, ma e 
pei namarinaleoleanaana go natam̃ateana go nalaelaeaana doko Naatana Tapu. 

18Nalakena tea waina e magi Kristo suasua tea wanogoe e pei tea 
midoakim̃atakiana ki Sup̃e, go tea maridogopiragiana ki naatam̃oli maga. 

19Nalakena tea wanogoe tuga sava dausi naleo maga ni natam̃ateana, go naleo 
maga ni natavagiana dum̃agida paki gida. 

20P̃a ta dakai nawosiana ki Sup̃e nalakena navinaga mau. Naleo maga mamau 
puti eu dautau lomau; ma e sa ki naatam̃oli waina e ganikani pae 
natapilagonaana. 

21E p̃ia naga p̃a ta gani nap̃okasi mau, go naga p̃a ta munu waine mau, go naga 
p̃a ta mari te navatuna mau waina taim̃a e dapilagona asa. 

22Nasaralomauana waina nigo ku peani a, p̃a veani a ega sikoti ko narae ni Sup̃e. 
Naata waina e da dum̃ana pasa p̃otae a mau nalo ni tea waina e midoaki nia 
naga e p̃ia e maropa. 

23Ma tea waina e midoakisara e pe kanikani e pei tea tip̃akotoviana asa, 
nalakena e da ganikani pae nasaralomauana mau; go sara naleo waina eu da pei 
tea ni nasaralomauana mau eu pei namarinaleosaana. 

Paki Tea ni Roma 15 

1Ma nigida waina tu kasua e one gida one naga tuga tapetape namanainaiana 
maga ki tea maga waina eu da kasua mau, go naga tuga ta mari tea waina tu 
dum̃agida midoaki m̃ata ki nia mau. 

2Sara naata kakagida euga mari tea waina tea ni m̃aladigi ki da eu midoaki m̃ata 
ki nia raki tea waina e p̃ia, paki natavagiana. 

3Nalakena Kristo ma e da mari tea waina e dum̃ana midoaki m̃ata ki nia mau; 
ma dapala waina e pei tea midiriana, Navasapinoaana maga ki tea maga waina 
eu pasapinoa ki‐go eu dowo au. 

4Nalakena tea maga waina eu pei tea midiriana sala vea eu pei tea midiriana 
raki navasapiseiki‐gida‐ana, naga tuga veani naleogoroana pae nasokiana go 
pae navakavakaleana ni navasaana midiriana maga. 

5Ma Sup̃e ni nasokiana go ni navakavakaleana ega tua mu naga kuga midoaki 
tea sikai maau dum̃amu sikoti mu, ega vae Kristo Yesu: 

6naga kuga samasamani ki p̃op̃o sikai maau go ki nawoka sikai maau Sup̃e go 
Tama ni Nawota anigida Yesu Kristo. 

7Nalakena tea wanogoe kuga tum̃amu piragi soki mu, ega tapala waina Kristo 
ma e piragi soki mu, paki nasamasamani‐Sup̃e‐ana. 

8Nalakena a noa naga Kristo e pei tea mariana e pei tea suasua sikai ni 
natovadaviviana nalakena nalomauana ki Sup̃e, naga ega lawosoki nasaiana 
maga paki tamagida maga, 

9go naga nalauna p̃ota maga euga samasamani Sup̃e nalakena nadodomiana 
aneana; dapala waina e pei tea midiriana, e naga, Nalakena tea wanogoe aga wo 
pasadodom̃ata ki‐go m̃aleoputo ni nalauna maga, Go aga wo lega samasamani 
nagisam̃a. 

10Go e moro naga, Kuga kola laelaea, nalauna maga, sikoti narei aneana. 

11Go e moro naga, Kuga samasamani Yehovah, nalauna maga mamau puti; Go 
narei maga mamau puti euga vasa samasamani a. 

12Go e moro naga, Isaiah e naga, Nakoa ni Yesse ega wo doko, Go tea waina e 
pakilina naga ega maramara dap̃au nalauna maga; Nalauna maga euga wo 
leogoro pavatu asa. 

13Ma Sup̃e ni naleogoroana ega vakavuro mu ki sara nalaelaeaana go 
natam̃ateana ragi waina ku do saralomau, naga kuga veani p̃arua ki 
naleogoroana doko nakasuaana ki Naatana Tapu. 

14Go a saralomau kasua, taigu maga, kinau ma nalo kakamu, naga nimu ma ku 
pura ki nawiaana, doko pei tea vakavuroana ki sara naataeana, po mari atae 
naga kuga dum̃amu dapavanau mu. 

15Ma a piviari p̃arua midiri paki mu pae namagovai, dapala a mari mu kuga 
moro midoaki nia, nalakena nasaup̃iaana waina e pei tea vituakiana pae Sup̃e 
paki nau, 

16naga aga vei tea suasua sikai ki Kristo Yesu paki tea ni nalauna p̃ota maga, 
doko do mari nawosiana ki tea viri narogorogoana wia ki Sup̃e, naga 
navituakiana ni nalauna p̃ota maga ega vei tea tapem̃atakiana, tea 
maridautaukiana pae Naatana Tapu. 

17Nalakena tea wanogoe a peani navakavakaeana doko Kristo Yesu nalo ni 
naleo maga waina eu pei tea ki Sup̃e. 

18Nalakena aga wo da piviari pasa te navatuna sikai ni tea maga waina Kristo e 
da mari ra pae au mau, raki narogoparatikiana ki tea ni nalauna p̃ota maga, ki 
navasaana go ki nawosiana, 

19doko nakasuaana ni navaivaiana maga go ni tea ni namagaana maga, doko 
nakasuaana ki Naatana Tapu; dapala waina a dogorogo pakavuro ki 
narogorogoana wia ki Kristo pae Yerusalem, go daliviri pa pa paki Illirikon; 

20ma dapala nogoe a midoaki dutua ki naga aga rogorogo ki narogorogoana wia 
tokora maga waina nagisa ni Kristo e da pei tea noaana ara mau, naga aga ta 
davagi doko laketano ki naatam̃oli p̃ota sikai mau; 

21ma dapala waina e pei tea midiriana, e naga, Tea maga waina e da pei tea 
rogorogokiana paki da nalo kakana mau, euga wo punusi, Go tea maga waina 
eu da dogo mau, euga wo midoaki atae. 

22Nalakena tea wanogoe a pei tea tugoroana paka laapa wanogoe naga aga ta 
paloti punusi mu mau: 

23ma ragi waia, waina a da moro peani tokora navanua maga wanogoe mau, go 
waina a peani namasauana warua natau laapa naga aga valoti punusi mu, 

24ragi waina a pe surata paki Spania (nalakena a leogoro naga aga vunusi mu 
ragi waina aga surata duaduru, go naga aga vei tea vusiana pae mu paki tokora 
wanogoe, a pe vea pei tea vakavuroana pae namagovai kiamu) 

25ma ragi waia a surata paki Yerusalem pano, a magi tea tautau maga suasua. 

26Nalakena Masedonia go Akaia eu midoaki m̃ata ki nia naga euga magi tea tika 
maga ni tea tautau maga waina eu doko Yerusalem mari te navituam̃olikiana 
sikai. 

27Nalakena eu midoaki m̃ata ki nia, go naleo adeada e one ara one. Nalakena tea 
ni nalauna p̃ota maga eu pe saisai peani tea ni naatana adeada maga, e pe one 
ara one naga nara ma euga madeada suasua nalo ni tea ni nap̃okasi maga. 

28Nalakena tea wanogoe ragi waina aga mari sua tea wanogoe, po madeada 
pulusoki sua nawa wanogoe, aga wo paloti pae mu paki Spania pano. 

29Go a atae naga, ragi waina aga valoti punusi mu, aga wo paloti pilake 
navakavuroana ni navasam̃atakiana ki Kristo. 

30Ma a pavarani mu, taigu maga, pae Nawota anigida Yesu Kristo, go pae 
nadodomiana ki Naatana, naga kuga maginau mari kasua sikoti au 
natapasavasaana animu maga paki Sup̃e; 

31naga aga vei tea vualuaana m̃elu dua ki tea maga ni Yudea waina eu da 
saralomau mau, go naga nasuasuaana aginau paki Yerusalem ega vei tea 
tapem̃atakiana ki tea tautau maga; 

32naga aga valoti punusi mu pilake nalaelaeaana pae namasauana ki Sup̃e po 
maromaro sikoti mu. 

33Ma Sup̃e ni natam̃ateana ega sikoti puti mu. Amen. 

Paki Tea ni Roma 16 

1A pasa p̃ia ki noa ki mu Foebe goregida, waina e pei tea suasua sikai ki ekalesia 
waina e doko Kegkerea; 

2naga kuga viragi soki a doko Nawota ega tapala waina e p̃ia ki tea tautau maga, 
go naga kuga silae a nawosiana waina e pe wo masau mu asa: nalakena nae ma 
e pei tea leoparatiki‐silae sua tea laapa, go kinau. 

3Kuga vasa dodomi Priska go Akula tea wosiwosi sikoti au doko Kristo Yesu, 

4waina ero magi namauriana aginau doropusi nanoada; waina kinau a da sikigu 
pasadodom̃ata ki da mau, ma ekalesia maga mamau puti ni nalauna p̃ota maga 
eu pasadodom̃ata ki da: 

5go kuga vasadodomi ekalesia ni nasum̃a adeada. Kuga vasa dodomi Epaineto 
tea dodomiana aginau, waina e pei takavea ni Asia paki Kristo. 

6Kuga vasa dodomi Maria, waina e maginami p̃osiwosi p̃arua. 

7Kuga vasa dodomi Androniko go Yunia, tea vei namatarau aginau maga, go tea 
viragiluapavakotoana maga sikoti au, waina ero pei tea rogoana m̃aleoputo ni 
Apostolo maga, go waina ero doko Kristo pea ki nau. 

8Kuga vasa dodomi Ampliato tea dodomiana aginau doko Nawota. 

9Kuga vasa dodomi Urbano tea wosiwosi sikoti gami doko Kristo, go Staku tea 
dodomiana aginau. 

10Kuga vasa dodomi Apelle, tea maridogoana doko Kristo. Kuga vasa dodomi 
tea maga waina eu pei tea ni nasum̃a ki Aristobulo. 

11Kuga vasa dodomi Herodion tea vei namatarau aginau. Kuga vasa dodomi tea 
maga ni nasum̃a ki Narkisso, waina eu doko Nawota. 

12Kuga vasa dodomi Trifaina go Trifosa, waina ero do p̃osiwosi doko Nawota. 
Kuga vasa dodomi Persis tea dodomiana, waina e p̃osiwosi p̃arua doko Nawota. 

13Kuga vasa dodomi Rufo tea matadoaana doko Nawota, go p̃ilana go p̃ilagami. 

14Kuga vasa dodomi Asugkrito, Flecon, Herme, Patroba, Herma, go taigida maga 
waina eu doko sikoti ra. 

15Kuga vasa dodomi Filoloco go Yulia, Nereu go gorena, go Olimpa, go tea tautau 
maga mamau puti waina eu doko sikoti ra. 

16Kuga tum̃amu pasa dodomi mu ki natum̃iliana tautau sikai. Ekalesia maga 
mamau puti ki Kristo eu pasa dodomi mu. 

17Ma a paravani mu, tai maga, kuga leo p̃ai tea maga waina eu do mari 
natap̃otaeana maga go tea tapilagonaana maga, waina eu panop̃ota ki 
navasapiseikiana waina nimu ku ataedogo sua e: go kuga tawasi m̃elu dua ki da 
pano. 

18Nalakena tea maga waina eu dapala nogoe eu da magi Nawota anigida Kristo 
suasua mau, ma eu magi nap̃eleda suasua; go eu pilasurue pae navasapakaleana 
go navasap̃iaana nap̃op̃o ni tea maga waina eu da sa mau. 

19Nalakena narogoparatikiana animu e sokapule paki naatam̃oli maga mamau 
puti. Nalakena tea wanogoe a laelaea nalakena nimu: ma a masauna naga kuga 
vei tea manumatua nalo ni tea waina e p̃ia, go tea ta marisaki mau nalo ni tea 
waina e sa. 

20Go Sup̃e ni natam̃ateana ega wo mari p̃oraworae Satan etano ki nam̃elemu 
maga m̃araverave. Nasaup̃iaana ki Nawota anigida Yesu Kristo ega sikoti mu. 

21Timotheo, tea wosiwosi sikoti au e pasa dodomi mu; go Lukio go Yason go 
Sosipater, tea vei namatarau aginau maga. 

22Kinau Tertio, waina a midiri epistole waia, a pasa dodomi mu doko Nawota. 

23Caio waina e piragi au, go ekalesia mamau au pei nam̃enaki maga, e pasa 
dodomi mu. Erasto tasiga leoparatiki m̃ane ni natokoana e pasa dodomi mu, go 
Kuarto taigida. 

24Nasaup̃iaana ki Nawota anigida Yesu Kristo ega sikoti puti mu. Amen. 

25Ma agi tea waina e mari atae lawosoki mu pae narogorogoana wia aginau go 
narogorogo‐ki‐Yesu‐Kristoana, pae nanoapakasakiana ni p̃aia waina e pei tea 
mariana e punuta ragi maga ni tuai waina eu pano, 

26ma ragi waia e pei tea mariana e doko lina, go pae navasaana midiriana maga 
ki profeta maga, pae natip̃akiana ki Sup̃e waina e du mau du, e pei tea mariana 
e pei tea ataeana paki nalauna maga mamau puti paki narogoparatikiana ni 
nasaralomauana; 

27agi Sup̃e waina e masikina manumatua, nasamasamaana ega vei aneana pae 
Yesu Kristo pa pa ega tu mau du. Amen. 

1 Paki Tea ni Korintho 

1 Paki Tea ni Korintho 1 

1Paulo, tea sosoana naga ega vei apostolo sikai ki Yesu Kristo pae namasauana 
ki Sup̃e, go Sosthene taigida, 

2aro midiri paki ekalesia ki Sup̃e waina e doko Korintho, paki tea maga waina 
eu pei tea maridautaukiana doko Kristo Yesu, tea sosoana naga euga vei tea 
tautau maga, nara go tea maga mamau puti ni sara tokora waina eu pioso paki 
nagisa ni Nawota anigida Yesu Kristo, Nawota adeada go anigida: 

3nasaup̃iaana ega vei animu go natam̃ateana waina e pae Sup̃e Tamagida go 
Nawota Yesu Kristo. 

4A pasadodom̃ata ki Sup̃e aginau sara ragi nalo kakamu, nalakena nasaup̃iaana 
ki Sup̃e waina e pei tea vituakiana paki mu doko Kristo Yesu; 

5nalakena ku pei tea mariana ku pei sogolapa doko asa, nalo ni sara naleo, nalo 
ni sara navasaana go ni sara naataeana; 

6dapala waina nanoasokisokiana ni Kristo e pei tea lawosokiana doko mu: 

7dapala waina ku da pei tea edaku nalo ni te navituaana ni nasaup̃iaana mau; 
ku do leogoro naumaipakilinaana ki Nawota anigida Yesu Kristo; 

8waina ega wo lawo soki mu pa pa paki namatap̃agona edaku mau, naga kuga 
ta pei tea vasadip̃aana mau naaleatia ki Nawota anigida Yesu Kristo; 

9Sup̃e e pei lomau, waina ku pei tea sosoana pae asa paki nasaisaipeaniana ki 
Natuna Yesu Kristo Nawota anigida. 

10Ma a pasa paratiki mu, tai maga, pae nagisa ni Nawota anigida Yesu Kristo, 
naga kuga mamau puti noa tea sikai maau, go naga natap̃otaeana seara euga ta 
doko m̃aleoputo kakamu mau; ma naga kuga vei tea mariana kuga wia lua nalo 
ni namidodoana sikai maau go ni namidoakip̃otaeana sikai maau. 

11Nalakena e pei tea noasaiana paki nau nalo kakamu, taigu maga, pae tea maga 
ni nasum̃a ki Kloe, naga navululuana maga eu doko m̃aleoputo kakamu. 

12Ma a noa tea waia, naga sara naata kakamu eu sikasikai naga, Kinau a pei tea 
ki Paulo; go kinau a pei tea ki Apollo; go kinau a pei tea ki Kefa; go kinau a pei 
tea ki Kristo. 

13Kristo e pei tea tap̃otaeana kite? Paulo e manimu pei tea turiana nakau 
valadagoto kite? Ku pei tea bapetisoana paki nagisa ni Paulo kite? 

14A pasadodom̃ata ki Sup̃e nalakena a da bapetiso te naata sikai kakamu mau, 
ma a bapetiso Krispo go Caio ero sikida; 

15naga te naata ega ta noa naga ku pei tea bapetisoana paki nagisagu mau. 

16Go a bapetiso tea ni nasum̃a ki Stefano. Tea p̃ota, a da atae mau naga a 
bapetiso te naata p̃ota sikai. 

17Nalakena Kristo e da dip̃aki lua au naga aga bapetiso mau, ma naga aga 
rogorogo ki narogorogoana wia: aga ta mari a pae namanumatuaana ni 
navasaana mau, naga nakau valadagoto ki Kristo ega ta pei tea mariana ega vei 
tea p̃alo mau. 

18Nalakena navasaana ni nakau valadagoto e magi tea maga waina eu do mate 
puoli pei namanumatavusaana; ma e manigida waina tu do pei tea 
mautipauriana pei nakasuaana ki Sup̃e. 

19Nalakena e pei tea midiriana, Aga wo mari puoli ki namanumatuaana ki tea 
manumatua maga. Go namidoakiataeana ki tea midoaki atae maga aga wo 
dip̃adoa e. 

20Tea manumatua wai? Tea midiri wai? Tea vasapululu ni maramana waia wai? 
Sup̃e e da mari namanumatuaana ni maramana e manumatavusa kite? 

21Nalakena ragi waina e doko namanumatuaana ki Sup̃e naga maramana e da 
atae Sup̃e pae namanumatuaana kakana mau, Sup̃e e midoaki m̃ata ki nia naga 
ega mautipauri pae namanumatavusaana ni narogorogokiana tea maga waina 
eu saralomau. 

22Nalakena tea ni Yudea maga eu datago navaivaiana maga, go tea ni Hellas 
maga eu laaga namanumatuaana: 

23ma kinami au dogorogo ki Kristo tea turiana nakau valadagoto, e magi tea ni 
Yudea maga pei tea tapilagonaana, go e magi tea ni nalauna p̃ota maga pei 
namanumatavusaana; 

24ma e magi tea maga waina eu pei tea sosoana, tea ni Yudea maga go tea ni 
Hellas maga, pei Kristo nakasuaana ki Sup̃e, go namanumatuaana ki Sup̃e. 

25Nalakena namanumatavusaana ki Sup̃e e manumatua liu naatam̃oli maga; go 
namanainaiana ki Sup̃e e kasua liu naatam̃oli maga. 

26Nalakena kuga vunusi nasoso‐muana, tai maga, naga tea manumatua pae 
nap̃okasi eu da laapa mau, tea kasua eu da laapa mau, tea vakilina p̃ia eu da 
laapa mau: 

27ma Sup̃e e matadoa tea manumatavusa maga ni maramana, naga ega mari tea 
manumatua maga euga maliere; go Sup̃e e matadoa tea manainai maga ni 
maramana, naga ega mari tea kasua maga euga maliere; 

28go tea vakilina sa maga ni maramana, go tea midoakip̃alokiana maga, Sup̃e e 
matadoa ra, go tea maga waina eu da doko mau, naga ega mari tea maga waina 
eu doko euga vei tea m̃oli: 

29naga te nap̃okasi seara euga ta pakavakae narae ni Sup̃e mau. 

30Ma e m̃elu asa umai naga nimu ku doko Kristo Yesu, waina e pei tea mariana 
e manigida pei namanumatuaana waina e pae Sup̃e umai, go 
namarinaleoleanaana go namaridautaukiana, go natauluaana: 

31naga, dakiusi waina e pei tea midiriana, Tea waina e pakavakae ega 
vakavakae Yehovah. 

1 Paki Tea ni Korintho 2 

1Go kinau ragi waina a paloti punusi mu, tai maga, a da paloti pae nawialuaana 
ni navasaana mau kite ni namanumatuaana mau, doko do dogorogo paki mu ki 
p̃aia ki Sup̃e. 

2Nalakena a midoaki p̃otae naga aga ta atae te navatuna m̃aleoputo kakamu 
mau, ma Yesu Kristo sikina, go nae tea turiana nakau valadagoto. 

3Go kinau a sikoti mu doko namanainaiana go namatakuana go naruruuruana 
warua. 

4Go navasaana aginau go narogorogokiana aginau ero da doko 
navasapuadoaana ni namanumatuaana mau, ma ero doko 
navasapiseikisokisokiana ki Naatana go ni nakasuaana; 

5naga nasaralomauana animu ega ta doko namanumatuaana ki naatam̃oli maga 
mau, ma naga ega toko nakasuaana ki Sup̃e. 

6Ma au do pasa namanumatuaana m̃aleoputo ni tea matua maga; ma e pei 
namanumatuaana sikai waina e da pei tea ni maramana waia mau, go e da pei 
tea ki tea maraki maga ni maramana waia mau, waina eu do pei tea 
maripuolikiana: 

7ma au do pasa namanumatuaana ki Sup̃e doko p̃aia sikai, namanumatuaana 
waina e pei tea tasurukiana, waina Sup̃e e pea dawona ki nia pea ki maramana 
maga paki nasamasamaana anigida: 

8waina tea maraki maga ni maramana waia sikai kakada e da atae a mau: 
nalakena eu pe atae a eu pe ta duri Nawota ni nasamasamaana nakau 
valadagoto mau: 

9ma dapala waina e pei tea midiriana, Naleo maga waina namata e da punusi ra 
mau, go nadaliga e da dogo ra mau, Go waina eu da sili paki nap̃op̃o ni naatam̃oli 
mau, Naleo maga waina Sup̃e e magi tea maga waina eu dodomi a mari m̃ata ki 
da. 

10Ma Sup̃e e mari pakasa ki da paki gami pae Naatana: nalakena Naatana e do 
leo usiusi naleo maga mamau puti, go tea vakipua maga ki Sup̃e. 

11Nalakena sei ni naatam̃oli maga e atae naleo maga ki naatam̃oli sikai, ma 
naata ni naatam̃oli wanogoe, waina e doko asa, e sikina? Go dapala nogoe naleo 
maga ki Sup̃e te naata e da atae ra mau, ma Naata ni Sup̃e e sikina atae ra. 

12Ma kinami au da dape naatana ni maramana mau, ma au dape naatana waina 
e pei tea ni Sup̃e; naga auga atae naleo maga waina eu pei tea 
vituakisaup̃iakiana paki gida pae Sup̃e. 

13Go naleo maga wanogoe au do pasa ara, au da pasa ara ki navasaana maga 
waina eu pei tea vasapiseikiana ni namanumatuaana ki naatam̃oli mau, ma au 
pasa ara ki navasaana maga waina eu pei tea vasapiseikiana ki Naatana: au do 
magi tea maga ni Naatana saisaikinoap̃otawotae naleo maga ni Naatana. 

14Ma naatam̃oli waina e pei tea ni namero e da dape naleo maga ki Naata ni 
Sup̃e mau: nalakena eu maneana pei namanumatavusaana; go e da mari atae ra 
mau, nalakena eu pei tea midoakip̃otaeana pae Naatana. 

15Ma naata waina e pei tea ni Naatana e midoaki p̃otae naleo maga mamau puti, 
ma nae e da pei tea midoakip̃otaeana pae te naata mau. 

16Nalakena sei e atae namidodoana ki Yehovah, waina ega vasa piseiki nia? Ma 
kinami au peani namidodoana ki Kristo. 

1 Paki Tea ni Korintho 3 

1Go kinau, tai maga, a mari sa pasa ki mu dapala ku pei tea ni Naatana, ma a 
pasa ki mu dapala ku pei tea ni nap̃okasi, dapala ku pei pipia maga doko Kristo. 

2A dua mu milk ku munu, a da dua mu navinaga mau; nalakena ku ko da mari 
atae mau: go ragi waia ku ko da mari atae mau; 

3nalakena ku ko pei tea ni nap̃okasi; nalakena waina naroitoiana go 
navululuana ero doko m̃aleoputo kakamu, ku da pei tea ni nap̃okasi, po surata 
pae naatam̃oli maga kite? 

4Nalakena ragi waina sikai e naga, Kinau a pei tea ki Paulo; go tea p̃ota sikai e 
naga, Kinau a pei tea ki Apollo, ku da pei naatam̃oli maga kite? 

5Nalakena tea wanogoe Apollo e pei nasava? Go Paulo e pei nasava? Tea suasua 
maga waina ku saralomau pae ara; go ero sikasikai dapala waina Nawota e dua 
ra sarasara ra. 

6Kinau a lalawo, Apollo e pue; ma Sup̃e e mari a e ulua. 

7Nalakena tea wanogoe naata waina e lalawo e da pei te navatuna mau, go tea 
waina e pue e da pei te navatuna mau, ma Sup̃e sikina waina e mari a e ulua. 

8Ma tea waina e lalawo go tea waina e pue ero pei tea sikai maau: ma eroga wo 
sikasikai dape namoriana adeada sarasara ra ega vataka nawosi‐mawosa‐ana 
adeada. 

9Nalakena au pei tea wosiwosi sikoti Sup̃e: ku pei natano kiliana ki Sup̃e, 
nasum̃a tavagiana ki Sup̃e. 

10Pae nasaup̃iaana ki Sup̃e waina e pei tea vituakiana paki nau, dapala tea vei 
mataisau matua ni nasum̃a a doropusi laketano sikai; go tea p̃ota sikai e do 
davagi elagi asa. Ma sara naata euga sikasikai punusi dapala waina eu do davagi 
elagi asa. 

11Nalakena laketano p̃ota sikai te naata e da mari atae doropusi a mau, ma tea 
waina e pei tea toropusisuaana e sikina, waina e pei Yesu Kristo. 

12Ma te naata e pe tavagi elagi ni laketano kold, silver, vatu maga ni 
navakokotoana warua, nakau, nam̃enau, stro; 

13nawosiana ki sara naatam̃oli sikasikai ega wo pei tea mariana ega toko lina: 
nalakena naaleatia wanogoe ega wo mari a ega toko lina, nalakena e pei tea 
maripakasakiana ki nakapu; go nakapu ega wo mari dogo nawosiana ki sara 
naatam̃oli sikasikai e dapale sava? 

14Nawosiana ki te naata waina e davagi a asa e pe toko, ega wo dape namoriana 
sikai. 

15Nawosiana ki te naata e pe vei tea tap̃arakiana, ega wo dika namoriana, ma 
nae ega wo pei tea mautipauriana; ma ega wo dapala waina e pe vae nakapu. 

16Ku da atae naga ku pei nasum̃a tapu ki Sup̃e, go naga Naata ni Sup̃e e doko mu 
doko kite? 

17Te naata e pe mari sa ki nasum̃a tapu ki Sup̃e, Sup̃e ega wo mari sa ki naata 
wanogoe; nalakena nasum̃a tapu ki Sup̃e e dautau, go nimu ku dapala nogoe. 

18Te naata ega ta dum̃ana pilasurue a mau. Te naata e pe midoaki nia naga e pei 
tea manumatua m̃aleoputo kakamu maramana waia, ega vei tea 
manumatavusa, naga ega vei tea manumatua. 

19Nalakena namanumatuaana ni maramana waia e pei namanumatavusaana 
narae ni Sup̃e. 

20Nalakena e pei tea midiriana, e naga, Nae waina e do pua soki tea manumatua 
maga doko namarimanumatuaana adeada: go e moro naga, Yehovah atae 
namidodoana maga ki tea manumatua maga naga eu pei tea p̃alo. 

21Nalakena tea wanogoe te naata ega ta pakavakae naatam̃oli maga mau. 
Nalakena naleo maga mamau puti eu pei animu; 

22e pe vei Paulo, kite Apollo, kite Kefa, kite maramana, kite namauriana, kite 
namateana, kite naleo maga waina eu doko ragi waia, kite naleo maga waina 
euga wo umai; tea maga mamau puti eu pei animu. 

23Go nimu ku pei tea ki Kristo; go Kristo e pei tea ki Sup̃e. 

1 Paki Tea ni Korintho 4 

1Naatam̃oli sikai ega midoaki gami ega tapala waia, ega tapala au pei tea suasua 
maga ki Kristo, go tasiga leo paratiki maga ni p̃aia maga ki Sup̃e. 

2Tokora waia, tea p̃ota sikai, e pei tea laagaana nalo ni tasiga leo paratiki maga, 
naga naata sikai ega vei tea vap̃aiana e pei lomau. 

3Ma e maginau pei tea kiki sa naga aga vei tea vasap̃otaeana pae mu, kite pae 
navasap̃otaeana ki naatam̃oli: ma a da dum̃agu pasa p̃otae au mau. 

4Nalakena a da dum̃agu atae te navatuna dip̃a au mau; ma a da pei tea 
marileanakiana pae tea wanogoe mau: ma tea waina e pasa p̃otae au e pei 
Nawota. 

5Nalakena tea wanogoe kuga ta pasa p̃otae te navatuna pea ki ragi kakana mau, 
pa pa Nawota ega wo umai, waina ega wo maramalagati tea tasurukiana maga 
ni namaligo, po mari namidoakip̃otaeana maga ni nap̃op̃o maga euga toko lina; 
go ragi wanogoe sara naatam̃oli euga wo sikasikai dape nasamasamaniana 
m̃elu Sup̃e. 

6Ma tea maga wanogoe, tai maga, a pasa doa ra paki gami ma Apollo nalakena 
nimu, naga kuga ataedogo pae gami naga kuga ta liu tea maga waina eu pei tea 
midiriana mau; naga sikai ega ta magi tea sikai pei tea p̃op̃o vuka dip̃a tea p̃ota 
sikai mau. 

7Nalakena sei e mari ko ku panop̃ota? Go ku peani nasava waina ku da dape a 
mau? Ma ku pe tape a, ekasana ku pakavakae, dapala ku pe ta dape a mau? 

8Ragi waia ku puka sua, ragi waia ku pei sogolapa sua, ku maramara masale ki 
gami: go a masau lomau ki nia naga kuga maramara, naga kinami ma auga 
maramara sikoti mu. 

9Nalakena, a midoaki nia, Sup̃e e mari gami apostolo maga au edaku pei tea 
viseikiana, dapala tea tip̃akotoviana maga naga euga mate: nalakena au pei tea 
mariana au magi maramana, go agelo maga, go naatam̃oli maga, pei tea 
leopunusiana. 

10Kinami au pei tea manumatavusa nalakena Kristo, ma nimu ku pei tea 
manumatua doko Kristo; kinami au manainai, ma nimu ku kasua; nimu ku pei 
tea samasamaniana, ma kinami au pei tea dododaoana. 

11Pa pa paki aura ni ragi waia au pitolo, po madou, po m̃alam̃ala, po pei tea 
tip̃aana, po dika ki tokora waina auga toko asa; go au do p̃osiwosi mawosa, 

12au do p̃osiwosi ki nam̃elearugami maga: tea suoriana, au do pasam̃ataki; tea 
kopaleleana, au do soki a; 

13tea vasasakiana, au do pavara: au pei tea mariana dapala nasogo ni 
maramana, go nasum̃a ni naleo maga mamau puti pa pa paki ragi waia. 

14A da midiri tea maga wanogoe naga aga mari mu kuga maliere mau, ma naga 
aga tapavanau mu dapala natugu dodomiana aginau maga. 

15Nalakena ku pe veani tea vasa piseiki tivilia sikai doko Kristo, ma ku da peani 
tamamu laapa mau: nalakena kinau a pesi mu pae narogorogoana wia doko 
Kristo Yesu. 

16Nalakena tea wanogoe a pasa parati ki mu, kuga vei tea mari oli au. 

17Nalakena tea wanogoe a dip̃aki lua Timotheo paloti punusi mu, waina e pei 
natugu dodomiana go waina e pei lomau doko Nawota, waina ega wo mari mu 
kuga moro midoaki napua aginau maga waina eu doko Kristo, dapala waina a 
do pasa piseiki sara tokora doko sara ekalesia. 

18Ma seara eu pei tea p̃op̃o vuka dapala a naga aga ta paloti punusi mu mau. 

19Ma Nawota e pe suasua, aga wo paloti punusi mu m̃araverave; go aga wo da 
atae navasaana ki tea maga waina eu pei tea p̃op̃o vuka mau, ma aga wo atae 
nakasuaana adeada. 

20Nalakena namarakiana ki Sup̃e e da doko navasaana mau, ma e doko 
nakasuaana. 

21Ku masau nasava? Aga vuati nakau varati sikai paloti punusi mu kite? Kite aga 
vilake nadodomiana go Naatana ni namatemateana? 

1 Paki Tea ni Korintho 5 

1E pei tea rogorogokiana usuraki naga namaripeleana e doko m̃aleoputo 
kakamu, go namaripeleana dapala waina tea takiusi a e da doko m̃aleoputo ni 
tea ni nalauna p̃ota maga mau, naga naata sikai kakamu e peani nagoroi ki 
tamana. 

2Go nimu ku pei tea p̃op̃o vuka, go ku da susue mau, naga naata waina e mari 
nawosiana wanogoe ega vei tea tapeluaana m̃elu dua ki m̃aleoputo kakamu. 

3Nalakena kinau lomau, waina a puoli ki mu ki nap̃atokogu, ma a sikoti mu ki 
naatagu, a midoaki p̃otae sua, dapala a pe sikoti mu doko, naata waina e mari 
tea wanogoe dapala nogoe, 

4doko nagisa ni Nawota anigida Yesu, ragi waina nimu kuga saisai, go naatagu, 
pilake nakasuaana ki Nawota anigida Yesu, 

5naga kuga vitua ki tea waina e dapala nogoe paki Satan, raki namari‐sa‐ki‐
nap̃okasina‐ana, naga naatana ega vei tea mautipauriana naaleatia ki Nawota 
Yesu. 

6Navakavakaeana animu e da p̃ia mau. Ku da atae naga leven kiki e levena ki 
taua mamau kite? 

7Kuga mari puoli ki leven tuai, naga kuga vei taua vau sikai, ega tapala waina ku 
da pei tea levenakiana mau. Go nalakena navakalauana anigida e pei tea 
maripunueana sua, Kristo: 

8nalakena tea wanogoe tuga mari nasaisaiana, tuga ta mari a ki leven tuai mau 
go tuga ta mari a ki leven ni navilosiana go ni nasigisigileoana mau, ma tuga 
mari a ki bred waina e da pei tea levenakiana mau ni natautauana go ni 
nalomauana. 

9A midiri paki mu doko epistole waina, naga kuga ta sikoti‐sari tea maripele 
maga mau; 

10a da noa naga ega tapala nogoe pae tea mamau nalo ni tea maripele maga ni 
maramana waia mau, kite tea matam̃agura maga go tea tapepavakoto maga, 
kite tea lotu ki nasup̃e maga; nalakena e pe tapala nogoe e pe one mu one naga 
kuga m̃elu dua ki maramana pano: 

11ma a midiri paki mu naga kuga ta sikoti sari, te naata waina e pei tea sosoana 
ki tai sikai, e pe vei tea maripele, kite tea matam̃agura, kite tea lotu ki nasup̃e 
maga, kite tea vivisuori, kite tea matamaloku, kite tea tapepavakoto; tea tapala 
nogoe kuga ta ganikani sikoti a mau. 

12Nalakena aga kasa ki naga aga vasa p̃otae tea maga ni etaku? Nimu ku da pasa 
p̃otae tea maga ni roara kite? 

13Ma tea maga ni etaku Sup̃e e pasa p̃otae ra. Kuga mari tea sigisigileo wanogoe 
ega m̃elu dua ki mu pano. 

1 Paki Tea ni Korintho 6 

1Te naata sikai kakamu, waina e peani te naleo sikai dip̃a tea p̃ota, e piviari pei 
tea vasap̃otaeana narae ni tea tagele maga, go e da pei tea vasap̃otaeana narae 
ni tea tautau maga mau kite? 

2Kite ku da atae mau naga tea tautau maga euga wo pasa p̃otae maramana? Go 
maramana e pe vei tea vasap̃otaeana pae mu, ku da p̃ia mau naga kuga 
vasap̃otae tea kiki sa maga kite? 

3Ku da atae mau naga tuga wo pasa p̃otae agelo maga? Go tuga ta pasa p̃otae 
naleo maga ni namauriana waia kite? 

4Nalakena tea wanogoe ku pe veani navasap̃otaeana maga ni naleo maga ni 
namauriana waia, ku lawo ki tea maga waina eu pei tea midoakip̃alokiana ni 
ekalesia naga euga vasa p̃otae kite? 

5A noa tea wanogoe naga kuga maliere. E dapala tea manumatua sikai e da doko 
m̃aleoputo kakamu mau, waina e mari atae midoaki noa p̃otae namawota ni 
taina maga, 

6ma tai sikai e pei tea vasap̃otaeana sikoti taina, go tea wanogoe narae ni tea 
maga waina eu da saralomau mau kite? 

7Nalakena tea wanogoe e pei tea sa sua usuraki animu, waina ku peani tea 
vasap̃otaeana maga dum̃amu sikoti mu. Ekasana kuga ta pei tea 
maridagelekiana? Ekasana kuga ta pei tea vutiluaana? 

8Ma nimu ku mari dagele po puti lua, go tea wanogoe paki taimu maga. 

9Kite ku da atae naga tea marinaleo tagele maga euga wo da peani namarakiana 
ki Sup̃e mau? Kuga ta pei tea vilasurueana mau: tea maripele maga waina eu 
pei naputu, go tea lotu ki nasup̃e maga, go tea maripele maga waina eu pitawiri, 
go tea maga waina eu maripele oli nagoroi, go tea maga waina eu maripele paki 
tea marioli nagoroi, go tea vanako maga, 

10go tea matam̃agura maga, go tea matamaloku maga, go tea vivisuori maga, go 
tea tape‐pavakoto maga, euga wo da peani namarakiana ki Sup̃e mau. 

11Go nimu seara kakamu ku pea pei tea tapala nogoe maga: ma ku po pei tea 
sarueana, ma ku po pei tea maridautaukiana, ma ku po pei tea marileanakiana 
doko nagisa ni Nawota Yesu Kristo, go doko Naata ni Sup̃e anigida. 

12Naleo maga mamau puti eu pae nawotaeana paki nau; ma naleo maga mamau 
puti eu da mari m̃ataki mau. Naleo maga mamau puti eu pae nawotaeana paki 
nau; ma kinau aga ta pei naviti ni te navatuna mau. 

13Navinaga maga agi nap̃ele, go nap̃ele agi navinaga maga: ma Sup̃e ega wo mari 
puoli ki sokata ki da. Ma nap̃atoko e da pei agi namaripeleana mau, ma e pei agi 
Nawota, go Nawota e pei agi nap̃atoko: 

14ma Sup̃e e sike Nawota e duleana, go ega wo sike gida tuga wo duleana pae 
nakasuaana aneana. 

15Ku da atae naga nap̃atokomu maga eu pei naleo maga ni Kristo kite? Go aga 
tape lua naleo maga ni Kristo, po mari ra euga vei naleo maga ni nagoroi 
masausara sikai kite? Ega ta dapala nogoe mau. 

16Kite ku da atae naga tea waina e puluti nagoroi masausara sikai e pei 
nap̃atoko sikai maau ma nae? Nalakena e naga, Nara dua eroga wo pei nap̃okasi 
sikai maau. 

17Ma tea waina e puluti Nawota e pei naatana sikai maau ma nae. 

18Kuga sava dua ki namaripeleana. Sara namarinaleosaana waina naatam̃oli 
sikai e mari a e pei tea ni etaku ni nap̃atokona; ma tea waina e maripele e mari 
naleo sa dip̃a nap̃atokona. 

19Kite ku da atae naga nap̃atokomu e pei nasum̃a tapu ki Naatana Tapu waina 
e doko mu, waina ku peani a m̃elu Sup̃e? Go ku da dum̃amu peani mu mau; 

20nalakena ku pei tea vakotoviana ki naulu sikai: nalakena tea wanogoe kuga 
samasamani Sup̃e doko nap̃atokomu. 

1 Paki Tea ni Korintho 7 

1Ma nalo ni naleo maga waina ku midiri a: E p̃ia ki naatam̃oli sikai naga ega ta 
kisidogo nagoroi sikai mau. 

2Ma, nalakena namaripeleana maga, sara naatam̃oli euga sikasikai peani 
nagoroi adeada ega sikasikai sarasara ra, go sara nagoroi euga sikasikai peani 
naanoai adeada ega sikasikai sarasara ra. 

3Naanoai ega vitua paki anagoroi ki tea waina e one asa one: go dapala nogoe 
nagoroi ega vitua paki anawota. 

4Nagoroi e da peani naveinawotaana ni nap̃atokona mau, ma anawota e peani 
a: go dapala nogoe naanoai ma e da peani naveinawotaana ni nap̃atokona mau, 
ma anagoroi e peani a. 

5Kuga ta dum̃amu dape lua kiamu mau, ma koro pe rua suasua ki nia te ragi, 
naga koroga tum̃amu pitua ki mu paki natapasavasaana, po moro dum̃amu 
sikoti mu, e pe wia, naga Satan ega ta maridogo mu mau nalakena namarisa‐
dum̃amu‐soki‐mu‐ana. 

6Ma a noa tea wanogoe e pei nasuasuakiana, e da pei natip̃akiana mau. 

7Ma a masauna naga naatam̃oli maga mamau puti euga tapala waina kinau a 
doko. Ma sara naatam̃oli eu sikasikai peani navituaana ni nasaup̃iaana adeada 
sikasikai sarasara ra m̃elu Sup̃e, sikai e dapala nea, go sikai e dapalana. 

8Ma a noa ki naputu maga go ki nagoroi malepu maga, naga eu pe toko dapala 
waina kinau a doko e pe wia ki da. 

9Ma eu pe marisa dum̃ada soki ra, euga vitawiri go euga laki: nalakena eu pe 
vitawiri go eu pe laki e pe wia liu waina eu pe vavaga. 

10Ma a dip̃aki tea vitawiri maga go tea laki maga, ma e da pei kinau mau, ma e 
pei Nawota, Naga nagoroi ega ta m̃elu 

11dua ki anawota pano mau(ma go e pe m̃elu pano, ega vei naputu doko, kite 
ega moro pei p̃op̃o wia paki anawota); go naga naanoai ega ta doropusi 
anagoroi mau. 

12Ma kinau a noa ki tea p̃ota maga, e da pei Nawota mau: Te taigida sikai e pe 
veani nagoroi sikai waina e da saralomau mau, go nae e pe suasua naga ega toko 
sikoti a doko, ega ta doropusi a mau. 

13Go nagoroi waina e peani anawota waina e da saralomau mau, go nae e pe 
suasua naga ega toko sikoti a doko, ega ta doropusi anawota mau. 

14Nalakena naanoai waina e da saralomau mau e pei tea maridautaukiana pae 
anagoroi, go nagoroi waina e da saralomau mau e pei tea maridautaukiana pae 
anawota: e pe ta dapala nogoe mau natumu maga eu pe loa doko; ma ragi waia 
eu dautau. 

15Tea waina e da saralomau mau e pe m̃elu pano, ega m̃elu pano taigida kite 
goregida e da pei tea soliana nalo ni tea tapala nogoe maga mau: ma Sup̃e e soso 
gida doko natam̃ateana. 

16Nalakena ku atae dapale sava, nagoroi, ku pe wo mautipauri am̃awota? Kite 
ku atae dapale sava, naanoai, ku pe wo mautipauri am̃agoroi? 

17Ma dapala waina Nawota e magi sara naatam̃oli sikasikai p̃otawotae, dapala 
waina Sup̃e e soso sara naatam̃oli sikasikai, euga surata ega tapala nogoe. Go a 
do pasadawonaki dapala nogoe doko ekalesia maga mamau puti. 

18Te naatam̃oli sikai waina e pei tea tovadaviviana sua e pei tea sosoana kite? 
Ega ta mari puoli ki natovadaviviana aneana mau. Te naata waina e da pei tea 
tovadaviviana mau e pei tea sosoana kite? Ega ta pei tea tovadaviviana mau. 

19Natovadaviviana e da pei te navatuna mau, go natikaana ni natovadaviviana 
e da pei te navatuna mau; ma narogoparatikiana ni natip̃akiana maga ki Sup̃e e 
pei naleo maga mamau puti. 

20Sara naatam̃oli euga sikasikai doko nasosoana waina eu pei tea sosoana doko 
asa. 

21Ku pei naviti ragi waina ku pei tea sosoana kite? P̃a ta midoaki paratiki tea 
wanogoe mau: ma ku pe mari atae pei tea veresiana dum̃am̃a doko, e pe wia 
naga p̃a mari a. 

22Nalakena naviti waina e pei tea sosoana, doko Nawota, e pei tea veresiana 
dum̃ana doko ki Nawota: dapala nogoe tea tum̃ana doko waina e pei tea 
sosoana, e pei naviti ki Kristo. 

23Ku pei tea vakotoviana ki naulu sikai; kuga ta pei naviti maga ki naatam̃oli 
maga mau. 

24Tai maga, sara naatam̃oli euga sikasikai doko tea waina eu doko asa ragi 
waina eu pei tea sosoana, euga toko tea wanogoe doko sikoti Sup̃e. 

25Ma nalo ni nagoroi atara maga a da peani te natip̃akiana ki Nawota mau: ma 
a pitua ki namidoakip̃otaeana aginau, waina e dapala tea waina e dape 
nadodomiana ki Nawota naga ega vei lomau. 

26Nalakena tea wanogoe a midoaki nia naga tea waia e p̃ia nalakena nap̃alaasa 
waina e doko ragi waia, naga e p̃ia ki naatam̃oli naga ega toko dapala waina e 
doko. 

27Ku pei tea soliana paki nagoroi sikai kite? P̃a ta laaga naga p̃a vei tea veresiana 
mau. Ku pei tea veresiana m̃elu dua ki nagoroi sikai kite? P̃a ta laaga nagoroi 
sikai mau. 

28Ma go ku pe vitawiri, ku pe ta mari naleo sa asa mau; go nagoroi atara sikai e 
pe laki, e pe ta mari naleo sa asa mau. Ma tea tapala nogoe maga euga wo peani 
nariesokiana doko nap̃okasi: ma kinau a marimalemale mu. 

29Ma a noa tea waia, tai maga, naga ragi waina e ko doko e puru, go tea maga 
waina eu peani nagoroi euga toko dapala eu da peani ra mau; 

30go tea maga waina eu dagi, euga tapala eu da dagi mau; go tea maga waina eu 
laelaea, euga tapala eu da laelaea mau; go tea maga waina eu pakokoto, euga 
tapala eu da dapesoki mau; 

31go tea maga waina eu marimaari maramana, euga tapala eu da marimaari 
p̃arua ki nia mau: nalakena naleodawonakiana ni maramana waia e do pano 
puoli. 

32Ma a masauna naga kuga tika ki namidoakiparatikiana maga. Tea waina e da 
pitawiri mau e midoaki parati ki naleo maga ki Nawota, dapala waina Nawota 
ega midoaki m̃ata ki nia: 

33ma tea waina e pitawiri e midoaki paratiki naleo maga ni maramana, dapala 
waina anagoroi ega midoaki m̃ata ki nia. 

34Go natap̃otaeana sikai e doko namawota ni nagoroi laki go ni nagoroi atara. 
Tea waina e da laki mau e midoaki paratiki naleo maga ki Nawota, naga ega 
tautau nap̃atokona go naatana: ma tea waina e laki e midoaki paratiki naleo 
maga ni maramana, dapala waina anawota ega midoaki m̃ata ki nia. 

35Go a noa tea wanogoe naga kuga vei tea marim̃atakiana asa, a da noa e naga 
aga nadi ki vaivai sikai paki mu mau, ma naga kuga mari tea waina e pei tea 
leom̃atakiana, go naga kuga toko raki Nawota masale ki navaputuakiana. 

36Ma te naata e pe midoaki nia naga e da mari tea leom̃atakiana paki naatara 
aneana, e pe matua sua, go e pe tapala nogoe one asa one naga ega laki, ega mari 
tea waina e masauna naga ega mari a; e da mari naleo sa asa mau; eroga tum̃ada 
piragi ra. 

37Ma tea waina e lawodu kasua doko nap̃op̃ona, waina e da pei tea mari dieana 
mau, go waina e peani naveinawotaana nalo ni namasauana aneana, go waina 
e midoaki p̃otae tea wanogoe nap̃op̃ona, naga ega mauti naatara aneana, ega 
wo mari p̃ia. 

38Nalakena tea wanogoe tea waina e pitua ki naatara aneana naga ega laki e 
mari p̃ia; go tea waina e da pitua ki nia mau naga ega laki ega wo mari p̃ia liu 
sa. 

39Nagoroi sikai e pei tea soliana ragi waina anawota e mauri doko; ma anawota 
e pe mate, e pei tea veresiana dum̃ana doko naga ega laki tea waina e masauna 
naga ega laki asa; ma ega ta laki tea waina e da doko Nawota mau. 

40Ma e pe toko dapala waina e doko e pe maropa liu waina e pe laki, pae 
namidoakip̃otaeana aginau: go a midoaki nia naga kinau ma a peani Naata ni 
Sup̃e. 

1 Paki Tea ni Korintho 8 

1Ma nalo ni naleo maga waina eu pei naviriana paki nasup̃e maga: Tu atae naga 
tu mamau puti peani naataeana. Naataeana e do mari e pei tea p̃op̃o vuka, ma 

nadodomiana e do davagi. 2Te naata e pe midoaki nia naga e atae te navatuna, e ko 
da atae mau dapala waina e one asa one naga ega atae; 3ma te naata e pe dodomi 
Sup̃e, naata wanogoe e pei tea ataeana pae asa. 4Go nalo ni nakaniana ni naleo 
maga waina eu pei naviriana paki nasup̃e maga, tu atae naga nasup̃e e da pei te 
navatuna maramana mau, go naga Sup̃e p̃ota sikai e da doko mau ma tea sikai 
maau. 5Nalakena tea maga waina eu pei tea sosoana ki sup̃e maga eu pe toko, 
nakoroatelagi kite maramana; dapala waina sup̃e laapa eu doko, go nawota 
laapa; 6ma anigida Sup̃e sikai mau e doko, Tamana, waina naleo maga mamau 
puti eu m̃elu asa, go nigida tu maneana doko; go Nawota sikai maau, Yesu 
Kristo, waina naleo maga mamau puti eu pae asa, go nigida tu pae asa. 7Ma 
naataeana wanogoe e da doko tea maga mamau puti mau: ma te seara, nalakena 
natomariana ni nasup̃e pa pa paki ragi waia, eu gani a dapala e pei naleo waina 
e pei naviriana paki nasup̃e sikai; go natum̃adaatae‐ana waina e manainai e pei 
tea mariana e loa asa. 8Ma navinaga ega wo da mari gida tuga lawodu narae ni 
Sup̃e mau: go tu pe ta ganikani mau, tu pe ta sa asa mau; go tu pe kanikani, tu 
pe ta p̃ia asa mau. 9Ma kuga vunusi naga naveinawotaana animu wanogoe ega 
ta pei tea tapilagonaana sikai paki tea manainai maga mau. 10Nalakena te naata 
e pe vunusi ko waina ku peani naataeana ku pe kere one ganikani ekopu ni 
nasum̃a ni nasup̃e sikai, go e pe manainai, natum̃ana‐atae‐ana e pe wo da pei 

tea tavagiana naga ega kani naleo maga waina eu pei naviriana paki nasup̃e 
maga kite? 11Go tea waina e manainai e mate puoli nalakena naataeana anigo, 
taigida waina Kristo e mate nalakena nae. 12Go dapala nogoe, ragi waina ku 
mari naleo sa dip̃a taigida maga, po p̃okati natum̃ada‐atae‐ana ragi waina e 
manainai, ku mari naleo sa dip̃a Kristo. 13Nalakena tea wanogoe, navinaga e pe 
mari taigu e pe tapilagona, a pe wo da gani te nap̃okasi seara mau pa pa e pe tu 
mau du, naga aga ta mari taigu ega tapilagona mau. 

1 Paki Tea ni Korintho 9 

1A da pei tea veresiana dum̃agu doko kite? A da pei apostolo sikai kite? A da 
punusi Yesu Nawota anigida kite? Nimu ku da pei nawosiana aginau doko 
Nawota kite? 2A pe ta magi tea p̃ota maga pei apostolo sikai mau, ma a pe 
manimu pei sikai lomau; nalakena nimu ku pei navulusokiana ni navei‐
apostolo‐ana aginau doko Nawota. 3Navasakorokoroana aginau paki tea maga 
waina eu punusi au e pei tea wanogoe. 4Au da peani naveinawotaana naga auga 
kanikani po munu kite? 5Au da peani naveinawotaana naga auga maraki pasara 
nagoroi sikai waina e saralomau, dapala apostolo p̃ota maga, go Nawota taina 
maga, go Kefa kite? 6Kite kinau a masikigu go Barnaba aro da peani 
naveinawotaana naga aroga ta p̃osiwosi mau kite? 7Sei e pano seve ragi naga 
ega vei naatam̃oli ni navakalo po dum̃ana mori a? Sei e lawo roara ni vaine sikai, 
po da gani nawa kakana mau? Kite sei e leo paratiki pakale navata ni shiip sikai, 
po da gani tea ni milk ni navata mau? 8A pasa tea maga wanogoe pae naatam̃oli 
kite? Kite nawotaeana ma e noa tea maga wanogoe? 9Nalakena e pei tea 
midiriana doko nawotaeana ki Moses, e naga, P̃a ta p̃auasi oks mau ragi waina 
e do pasilesue korn. Sup̃e e midoaki paratiki oks maga kite, kite e noa e pae tea 
mamau nalakena kinami? 10Ioro, e pei tea midiriana nalakena kinami: nalakena 
e one tea waina e do sisi natano one naga ega sisi natano doko naleogoroana, 
go e one tea waina e do p̃okalesue naga ega wokalesue doko naleogoroana ni 
naveanip̃otaeana. 11Kinami au pe manimu sapuraki naleo maga ni Naatana, e 
pe vei tea warua naga auga tagaukotovi naleo animu maga ni nap̃okasi 
kite? 12Tea p̃ota maga eu pe veanip̃otae naveinawotaana wanogoe dap̃au mu, 
kinami au pe ta peani p̃arua ki nia kite? Ma au da marimaari naveinawotaana 
wanogoe mau; ma au do soki naleo maga mamau puti, naga auga ta dugoro 
narogorogoana wia ki Kristo mau. 13Ku da atae naga tea maga waina eu do 
p̃osiwosi ki tea tapu maga eu gani naleo maga ni nasum̃a tapu, go naga tea maga 
waina eu doko raki tagura ni naviriana eu peani p̃otae naviriana maga ma 
tagura kite? 14Dapala nogoe ma Nawota e pitip̃aki naga tea maga waina eu do 
dogorogo ki narogorogoana wia euga mauri m̃elu narogorogoana wia. 15Ma 
kinau a da marimaari tea sikai ni tea maga wanogoe mau: go a da midiri tea 
maga wanogoe naga ega vei tea mariana dapala nogoe nalo kakagu mau: 
nalakena a pe mate e pe wia ki nau, liu waina te naata e pe mari tea 
vakavakaeana aginau e pe vei tea p̃alo. 16Nalakena a pe rogorogo ki 

narogorogoana wia, a pe ta peani tea waina a pakavakae asa mau; nalakena 
namaridieana e pei tea toropusiana one au; nalakena a pe ta dogorogo ki 
narogorogoana wia mau, awi e pe vei aginau. 17Nalakena a pe tum̃agu mari tea 
wanogoe, a pe veani namoriana sikai, ma a pe ta dum̃agu mau, a pe vei tea 
vavatuana ki naveitasigaleo‐parati‐kiana sikai. 18Go namoriana aginau e pei 
nasava? Naga, ragi waina a dogorogo ki narogorogoana wia, aga mari 
narogorogoana wia ega vei naulu tika, naga aga ta marimaari p̃arua ki 
naveinawotaana aginau doko narogorogoana wia mau. 19Nalakena ragi waina 
a pei tea veresiana dum̃agu doko m̃elu dua ki tea maga mamau puti, a dum̃agu 
mari au a pei naviti ki tea maga mamau puti, naga aga talua tea laapa liu. 20Go a 
magi tea ni Yudea maga pei tea tapala tea ni Yudea sikai, naga aga talua tea ni 
Yudea maga; a magi tea maga waina eu doko etano ki nawotaeana, pei tea 
tapala tea toko etano ki nawotaeana, waina kinau a da pei tea toko etano ki 
nawotaeana mau, naga aga talua tea maga waina eu doko etano ki 
nawotaeana; 21a magi tea maga waina eu dika nawotaeana, pei tea tapala tea 
tika nawotaeana, waina a da pei tea tika nawotaeana paki Sup̃e mau, ma a pei 
tea toko etano ki nawotaeana paki Kristo, naga aga talua tea maga waina eu 
dika nawotaeana. 22A magi tea manainai maga pei tea manainai sikai, naga aga 
talua tea manainai maga: a magi naatam̃oli maga mamau puti pei naleo maga 
mamau puti, naga aga mautipauri pae sara vatuna te seara. 23Go a do mari naleo 
maga mamau puti nalakena narogorogoana wia, naga aga mamau pei tea saisai 
peani a. 24Ku da atae naga tea maga waina eu sava malo ni nasavaana eu mamau 
puti sava, ma tea sikai maau e dape praise. Kuga sava ega tapala nogoe, naga 
kuga vua soki. 25Go sara naata waina eu do pilele eu dum̃ada soki ra nalo ni 
naleo maga mamau puti. Go nara eu mari a naga euga tape vauvau sikai waina 
ega wo madada, ma nigida naga tuga tape tea waina ega wo da madada 
mau. 26Nalakena tea wanogoe kinau a do sava, dapala waina a da sava p̃arop̃aro 
mau; a do dip̃a dapala waina a da dip̃a namalopa mau: 27ma a dip̃a nap̃atokogu 
e loa, po mari a e pei naviti aginau: naga, ragi waina a dogorogo ki sua paki tea 
p̃ota maga, kinau aga ta pei tea tip̃adoaana mau. 

1 Paki Tea ni Korintho 10 

1Nalakena a da masauna naga nimu kuga vei sap̃o, tai maga, naga tamagida 
maga eu mamau puti doko etano ki napopouru, po mamau puti surata duagoto 
duaduru natasi, 

2po mamau puti pei tea bapetisoana paki Moses napopouru go natasi, 

3po mamau puti gani navinaga sikai maau ni naatana; po mamau puti munu 
noai munuana sikai maau ni naatana: 

4nalakena eu munu m̃elu vatu laketoko sikai waina e dausi ra: go vatu laketoko 
wanogoe e pei Kristo. 

5Ma Sup̃e e da midoaki m̃ata ki tea laapa kakada mau, nalakena eu pei tea 
atugiana masop̃alo. 

6Ma tea maga wanogoe eu pei tea mariana eu manigida pei naatulakeana maga, 
naga nigida tuga ta pei tea masau naleo sa maga mau, dapala waina nara ma eu 
masauna. 

7Go kuga ta pei tea lotu ki nasup̃e maga mau, dapala nara seara kakada; dakiusi 
waina e pei tea midiriana, Narei eu do natano naga euga kanikani po munu, go 
eu duleana naga euga p̃aro. 

8Go tuga ta maripele mau, dapala waina nara seara kakada eu maripele, po 
dowo naaleatia sikai tivilia dua go manu dolu. 

9Go tuga ta maridogo Nawota mau, dapala waina nara seara kakada eu 
maridogo e, po pei tea maripunueana pae m̃aata maga. 

10Go kuga ta dauruuru mau, dapala waina nara seara kakada eu dauruuru, po 
pei tea maripunueana pae tea mari‐sa‐ki. 

11Ma tea maga wanogoe eu pakilina ki da pae naviseikiana; go eu pei tea 
midiriana raki natapavanau‐gida‐ana, waina namatap̃ago edaku maga ni ragi 
varau maga eu po umai pa paratiki gida. 

12Nalakena tea wanogoe naata waina e midoa ki nia naga e lawodu ega vunusi 
naga ega ta dowo mau. 

13Te namaridogoana e da puati mu mau waina e da pataka ni naatam̃oli mau: 
ma Sup̃e e pei lomau, waina ega wo da suasua ki mu mau naga kuga vei tea 
maridogoana p̃arua liu tea waina ku mari atae; ma ega wo mari napua ni 
nam̃eluana ega vilake namaridogoana, naga kuga mari atae soki a. 

14Nalakena tea wanogoe, tea dodomiana aginau maga, kuga sava dua ki nalotu‐
ki‐nasup̃e‐ana. 

15A pasa ki mu dapala ku pei tea manumatua maga; nimu kuga midoakip̃otae 
tea waina a noa e. 

16Lasa munu ni navasap̃iakiana waina tu pasap̃ia ki nia, e da pei 
nasaisaipeaniana sikai ni nada ni Kristo kite? Bred waina tu dovap̃orae a, e da 
pei nasaisaipeaniana sikai ni nap̃atoko ni Kristo kite? 

17Nalakena nigida, waina tu laapa, tu pei bred sikai maau, nap̃atoko sikai maau: 
nalakena tu mamau puti dape p̃otae bred sikai maau. 

18Kuga vunusi Israel pae nap̃okasi: tea maga waina eu gani naviriana maga eu 
da pei tea saisaipeani ma tagura ni naviriana kite? 

19Nalakena tea wanogoe a noa nasava? Naga tea waina e pei tea mariana e pei 
naviriana paki nasup̃e maga e pei te navatuna, kite naga nasup̃e sikai e pei te 
navatuna kite? 

20Ma a noa naga naleo maga waina tea ni nalauna maga eu mari ra eu pei 
naviriana, eu mari ra eu pei naviriana paki dimon maga, go eu da mari ra paki 
Sup̃e mau: go a da masauna mau naga nimu kuga vei tea saisaipeani ma dimon 
maga. 

21Ku mari sa munu lasa munu ki Nawota, go lasa munu ki dimon maga: ku mari 
sa dape p̃otae pae wede ki Nawota, go wede ki dimon maga. 

22Kite tu mari Nawota e dotowo kasua? Tu kasua liu sa kite? 

23Naleo maga mamau puti eu pae nawotaeana; ma naleo maga mamau puti eu 
da marim̃ataki mau. Naleo maga mamau puti eu pae nawotaeana; ma naleo 
maga mamau puti eu da davagi mau. 

24Te naata ega ta laaga tea aneana mau, ma sara naata euga sikasikai laaga 
nawiaana ki tea p̃ota. 

25Sara naleo waina eu pei tea soriana malo ni navakokotoana ni nap̃okasi, kuga 
kani ra, po da pusuusup̃otae mau nalakena natum̃amu‐atae‐ana; 

26nalakena maramana e pei tea ki Yehovah, go navakavuroana kakana. 

27Te naata sikai ni tea maga waina eu da saralomau mau e pe vitautau mu, go 
ku pe masauna naga kuga vano; kuga kani sara naleo waina e pei tea 
toropusiana naraemu, doko da pusuusup̃otae mau nalakena natum̃amuatae‐
ana. 

28Ma te naata e pe noa ki mu, e pe naga, Tea waia e pei tea mariana e pei 
naviriana, kuga ta gani a mau, nalakena nae waina e noa ki sai ko asa, go 
nalakena natum̃ana‐atae‐ana: 

29a naga, Natum̃ana‐atae‐ana, a da noa tea anigo mau, ma tea ni tea p̃ota; 
nalakena ekasana naveresi‐au‐ana e pei tea midoakip̃otaeana pae natum̃ana‐
atae‐ana p̃ota sikai? 

30Kinau a pe tape p̃otae, ki nasaup̃iaana, ekasana a pei tea vasasakiana nalakena 
tea waina kinau a pasadodom̃ataki asa? 

31Nalakena tea wanogoe ku pe kanikani, kite ku pe munu, kite ku pe mari te 
navatuna, kuga mari naleo maga mamau puti paki nasamasamaana ki Sup̃e. 

32Kuga ta pei nalakena ni natap̃ilagonaana mau, paki tea ni Yudea maga, kite 
paki tea ni Hellas maga, kite paki ekalesia ki Sup̃e; 

33ega tapala waina kinau ma nalo ni naleo maga mamau puti a do mari dapala 
waina naatam̃oli maga mamau puti eu midoa ki m̃ata ki nia, doko da laaga 

namarim̃ataki‐nau‐ana mau, ma a do laaga namarim̃atakiana ni tea laapa, naga 
euga vei tea mautipauriana. 

1 Paki Tea ni Korintho 11 

1Kuga vei tea mari oli au, ega tapala waina kinau ma a mari oli Kristo. 

2Ma a pasa samasamani mu nalakena ku midoa ki nau nalo ni naleo maga 
mamau puti, po dape soki navasaana vituakiana maga, dapala waina a pitua ki 
da paki mu. 

3Ma a masauna naga kuga atae naga Kristo e pei nap̃au ni sara naatam̃oli; go 
naga naanoai e pei nap̃au ni nagoroi; go naga Sup̃e e pei nap̃au ni Kristo. 

4Sara naanoai waina eu suni kalup̃au, ragi waina eu dapasavasa kite ragi waina 
eu pea noa sai, eu dododao nap̃auda. 

5Ma sara nagoroi waina nap̃auda eu da pei tea kovagoroana mau ragi waina eu 
dapasavasa kite ragi waina eu pea noasai eu dododao nap̃auda: nalakena e pei 
tea sikai maau ma e pei tea karoana. 

6Nalakena nagoroi sikai e pe ta pei tea kovagoroana mau, ega moro pei tea 
alatiana: ma e pe vei tea malierekiana ki nagoroi sikai naga ega vei tea alatiana 
kite tea karoana, ega vei tea kovagoroana. 

7Nalakena e one naanoai sikai one lomau naga nap̃auna ega ta pei tea 
kovagoroana mau, nalakena e pei nunu go nasamasamaana ni Sup̃e, ma nagoroi 
e pei nasamasamaana ni naanoai. 

8Nalakena naanoai e da m̃elu nagoroi mau; ma nagoroi e m̃elu naanoai. 

9Go nalakena naanoai e da pei tea tawonakiana nalakena nagoroi mau; ma 
nagoroi e pei tea tawonakiana nalakena naanoai. 

10Nalakena tea wanogoe e one nagoroi one naga ega veani naveinawotaana 
doko nap̃auna, nalakena agelo maga. 

11Ma nagoroi e da doko masale ki naanoai mau, go naanoai e da doko masale ki 
nagoroi mau, doko Nawota. 

12Nalakena dakiusi waina nagoroi e m̃elu naanoai, dapala nogoe naanoai ma e 
pae nagoroi; ma naleo maga mamau puti eu m̃elu Sup̃e. 

13Kuga midoaki p̃otae nap̃alaumu: e pataka ni nagoroi sikai naga ega ta pei tea 
kovagoroana dapasavasa paki Sup̃e kite? 

14Navakilinaana e da pasa piseiki mu, naga, naanoai sikai e pe vilake naloluna 
varau, e pe maneana pei namaliereana kite? 

15Ma nagoroi sikai e pe vilake naloluna varau, e pe maneana pei 
nasamasamaana: nalakena naloluna e pei tea vituakiana paki nia naga ega vei 
tea kovagoro sikai. 

16Ma te naata e pe alagoro pei tea masau navululuana, kinami au da dape 
natomariana tapala nogoe mau, go ekalesia maga ki Sup̃e eu da dape a mau. 

17Ma ragi waina a dip̃aki mu tea wanogoe, a da pasa samasamani mu mau, 
nalakena ragi waina ku saisai ku da p̃ia asa mau, ma ku sa asa. 

18Nalakena pea mau, ragi waina ku saisai doko ekalesia, a dogo naga 
natap̃otaeana maga eu doko m̃aleoputo kakamu; go a saralomau magovai asa. 

19Nalakena e one asa one naga tagona p̃ota maga euga toko m̃aleoputo kakamu, 
naga tea maridogopiragiana maga euga vei tea mariana euga toko lina 
m̃aleoputo kakamu. 

20Nalakena tea wanogoe ragi waina ku saisai paki tokora sikai maau, e da pei 
naga kuga kani nakaniana ki Nawota mau: 

21nalakena ragi waina ku ganikani sara naatam̃oli eu sikasikai dape nakaniana 
adeada pea ki tea p̃ota, go sikai e pitolo, go tea p̃ota e matamaloku. 

22Nasava? Ku da peani nasum̃a maga waina kuga kanikani po munu ara? Kite 
ku midoaki p̃alo ki ekalesia ki Sup̃e, po mari tea maga waina eu da peani mau 
eu maliere? Aga noa ki mu nasava? Aga vasa samasamani mu tea wanogoe kite? 
A da pasa samasamani mu mau. 

23Nalakena kinau a dape ki Nawota tea waina a moro pitua ki nia paki mu, naga 
Nawota Yesu, nap̃ogiana waina e pei tea vituakiana asa, e dape bred; 

24go ragi waina e pasadodom̃ataki sua, e dova p̃orae a, po naga, Tea waia e pei 
nap̃atokogu, waina e manimu pei tea marip̃oraeana: kuga mari tea waia naga 
kuga midoaki nau asa. 

25Dapala nogoe lasa munu, edaku ki nakaniana, po naga, Lasa munu waia e pei 
navasasokiana vau ni nadagu: kuga mari tea waia, ragi maga waina ku pe 
munugi a, naga kuga midoaki nau asa. 

26Nalakena ragi maga waina ku pe kani bred waia, po munu lasa munu, ku do 
dogorogo ki namateana ki Nawota asa pa pa ega wo umai. 

27Nalakena tea wanogoe naata waina e pe kani sa ki bred wanogoe kite munu 
sa ki lasa munu ki Nawota, sogi ni nap̃atoko ni Nawota go ni nadana e pe wo 
liko asa. 

28Ma naatam̃oli ega tum̃ana midoaki usiusi a, go dapala nogoe ega kani bred 
wanogoe, po munu lasa munu wanogoe. 

29Nalakena tea waina e ganikani po munu, e pe ta midoaki p̃otae nap̃atoko ni 
Nawota mau, e pe kani po munu navasap̃otaeana dum̃ana paki nia. 

30Nalakena tea wanogoe tea laapa m̃aleoputo kakamu eu manainai go eu 
sasana, go tea laapa eu maturu. 

31Ma tu pe tum̃agida midoaki p̃otae gida, tu pe ta pei tea vasap̃otaeana mau. 

32Ma ragi waina tu pei tea vasap̃otaeana, tu pei tea varatiana pae Nawota, naga 
tuga ta pei tea tip̃akotoviana sikoti maramana mau. 

33Nalakena tea wanogoe, taigu maga, ragi waina ku saisai naga kuga kanikani 
kuga tum̃amu leogoro mu. 

34Go te naata e pe vitolo, ega kanikani sum̃a ni kiana; naga kuga ta saisai paki 
navasap̃otaeana mau. Ma naleo p̃ota maga ragi waina aga valoti aga wo pasa 
dawona ki da. 

1 Paki Tea ni Korintho 12 

1Ma nalo ni navituam̃olikiana maga ni naatana, tai maga, a da masauna naga 
nimu kuga vei sap̃o mau. 

2Ku atae naga ragi waina ku pei tea ni nalauna maligo maga ku pei tea 
viragiluaana paki nasup̃e maga waina eu pei pusa, dapala waina ku pe vei tea 
viragiana; 

3Nalakena tea wanogoe a mari mu kuga atae, naga te naata sikai waina e pasa 
pae Naata ni Sup̃e e da naga, Yesu e pei anathema; go te naata sikai e pe ta pasa 
pae Naatana Tapu mau, e pe ta mari atae naga, Yesu e pei Yehovah. 

4Ma navituam̃olikiana visarasara maga eu doko, ma Naatana sikai maau. 

5Go nasuasuaana visarasara maga eu doko, go Nawota sikai maau. 

6Go nawosiana visarasara maga eu doko, ma Sup̃e sikai maau, waina e do 
p̃osiwosi ki naleo maga mamau puti doko tea maga mamau puti. 

7Ma namaridokolinaana ki Naatana e pei tea vituakiana paki sara naata 
sikasikai, naga euga mari m̃ataki asa. 

8Nalakena navasaana ni namanumatuaana e pei tea vituakiana paki tea sikai 
pae Naatana; go navasaana ni naataeana paki tea p̃ota sikai pae Naatana sikai 
maau. 

9Nasaralomauana paki tea p̃ota sikai pae Naatana sikai maau; go 
navituam̃olikiana maga ni namaripauriana maga paki tea p̃ota sikai pae 
Naatana sikai maau wanogoe; 

10go nawosiana maga ni nakasuaana maga paki tea p̃ota sikai; go 
naveanoasaiana paki tea p̃ota sikai; go namidoakip̃otaeana ni naatana maga 
paki tea p̃ota sikai: namena p̃ota maga paki tea p̃ota sikai; go navasadoaana ni 
namena maga paki tea p̃ota sikai. 

11Ma tea maga mamau puti wanogoe Naatana sikai maau wanogoe e do 
p̃osiwosi ki da, po do magi sara naata sikasikai dap̃otawotae dapala waina e 
masauna. 

12Nalakena dakiusi waina nap̃atoko e sikai maau, po pilake naleo laapa, go 
naleo maga mamau puti ni nap̃atoko, waina eu laapa, eu pei nap̃atoko sikai 
maau: Kristo ma e dapala nogoe. 

13Nalakena nigida maga mamau puti tu pei tea bapetisoana doko Naatana sikai 
maau paki nap̃atoko sikai maau, tu pe vei tea ni Yudea maga kite tea ni Hellas 
maga, tu pe vei naviti maga kite tea veresiana maga dum̃agida doko; go tu 
mamau puti pei tea mariana tu munu Naatana sikai maau. 

14Nalakena nap̃atoko e da pei naleo sikai maau mau, ma e pei naleo laapa. 

15Natua e pe naga, Nalakena a da pei nam̃elearu mau, a da pei tea ni nap̃atoko 
mau; e da pei tea ni nap̃atoko mau nalakena tea wanogoe kite? 

16Go nadaliga e pe naga, Nalakena a da pei namata mau, a da pei tea ni nap̃atoko 
mau; e da pei tea ni nap̃atoko mau nalakena tea wanogoe kite? 

17Nap̃atoko mamau e pe vei namata sikai, narogoana e pe toko esava? Tea 
mamau e pe vei narogoana, nasidogoana e pe toko esava? 

18Ma ragi waia Sup̃e e lawo ki naleo maga eu sikasikai puti doko nap̃atoko, 
dapala waina e masauna. 

19Go eu pe mamau puti pei naleo sikai maau, nap̃atoko e pe toko esava? 

20Ma ragi waia eu pei naleo laapa, ma nap̃atoko sikai maau. 

21Go namata e mari sa noa ki nam̃elearu, Aga kasa ki‐go? Go nap̃au e mari sa 
noa ki natua maga, Aga kasa ki mu? 

22Ma e panop̃ota ki nia, naleo maga ni nap̃atoko waina eu dapala eu manainai 
sa eu pei tea lomau ni nap̃atoko: 

23go natawotu maga ni nap̃atoko, waina tu midoa ki da naga eu da pei tea 
dodomadaganiana mau, tu doropusi nadodomadaganiana warua liu e doko 
natawotu maga wanogoe; go natawotu kakagida maga waina eu da pei tea 
leom̃atakiana mau eu peani naleom̃atakiana warua liu; 

24ma natawotu leom̃atakiana kakagida maga eu da peani natikaana mau: ma 
Sup̃e e mari sarisari nap̃atoko, po pitua ki nadodomadaganiana warua liu paki 
natawotu waina e dika; 

25naga te natap̃otaeana ega ta doko nap̃atoko mau: ma naga naleo maga euga 
veani namidoakiparatikiana sikai maau dum̃ada paki da. 

26Go naleo sikai e pe rogo kite sa, naleo maga mamau puti eu pe rogo kite sa 
sikoti a; kite naleo sikai e pe vei tea dodomadaganiana; naleo maga mamau puti 
eu pe laelaea sikoti a. 

27Ma nimu ku pei nap̃atoko ni Kristo, go ku sikasikai pei naleo maga kakana. 

28Go Sup̃e e lawo ki te seara doko ekalesia, tea vea apostolo maga, kerua profeta 
maga, ketolu tea vasapiseiki maga, edaku ki tea wanogoe nawosiana kasua 
maga, edaku ki tea wanogoe navituam̃olikiana maga ni namaripauriana maga, 
tea silae maga, tea maraki maga, namena visarasara maga. 

29Eu mamau puti pei apostolo maga kite? Eu mamau puti pei profeta maga kite? 
Eu mamau puti pei tea vasa piseiki maga kite? Eu mamau puti pei tea mari 
nawosiana kasua maga kite? 

30Eu mamau puti peani navituam̃olikiana maga ni namaripauriana maga kite? 
Eu mamau puti pasa ki namena maga kite? Eu mamau puti pasa doa kite? 

31Ma kuga masau p̃arua ki navituam̃olikiana warua liu maga. Go aga moro 
piseiki mu napua sikai waina e p̃ia liu. 

1 Paki Tea ni Korintho 13 

1A pe vasa ki namena ni naatam̃oli maga go ni agelo maga, go a pe tika 
nadodomiana, a pe vei brass sikai waina e saruru, kite simbal sikai waina e 
dap̃arap̃ara.  

2Go a pe veani navituam̃olikiana ni naveanoasaiana, po atae p̃aia maga mamau 
puti go naataeana mamau; go a pe veani nasaralomauana mamau, dapala waina 
a pe risua ki tava maga, ma a pe tika nadodomiana, a pe ta pei te navatuna mau.  

3Go a pe vitua ki naleo maga mamau puti waina a peani a naga aga vagani tea 
tika maga asa, go a pe vitua ki nap̃atokogu naga ega vei tea tap̃arakiana, ma a 
pe tika nadodomiana, a pe ta pei tea silaeana te navatuna asa mau.  

4Nadodomiana e pei maritasoki parau, go e pakale; nadodomiana e da doitoi 
mau; nadodomiana e da dum̃ana pakavakae a mau,  

5e da pei tea p̃op̃o vuka mau, e da mari dapala e pei tea leosakiana mau, e da 
laaga tea aneana mau, e da pei tea mariana e maeto mau, e da midoaki dip̃a tea 
sa mau;  

6e da laelaea nalakena namarinaleotageleana mau,  

7ma e do laelaea sikoti nalomauana; e do dap̃augoro naleo maga mamau puti, e 
do saralomau naleo maga mamau puti, e do leogoro naleo maga mamau puti, e 
do soki naleo maga mamau puti.  

8Nadodomiana e da dowo te ragi mau: ma naveanoasaiana maga eu pe toko eu 
pe wo pei tea maripuolikiana; namena maga eu pe toko, eu pe wo makoto; 
naataeana e pe toko, e pe wo pei tea maripuolikiana.  

9Nalakena tu atae magovai go tu pea noa sai magovai:  

10ma ragi waina tea waina e matua ega wo umai, tea waina e pei namagovai ega 
wo pei tea maripuolikiana.  

11Ragi waina a pei piakiki, a pasa dapala piakiki, a midodoa dapala piakiki, a 
midoakip̃otae dapala piakiki: ragi waina a po pei tea matua, a mari puoli ki 
naleo maga ki piakiki.  

12Nalakena ragi waia tu punusi pae ditiro sikai, maligoligo; ma ragi wanogoe 
narae ega wo paki narae: ragi waia a atae magovai; ma ragi wanogoe aga wo 
atae m̃ataki ega tapala waina a pei tea ataem̃atakisua‐ana.  

13Ma ragi waia nasaralomauana e doko, go naleogoroana, go nadodomiana, 
nara eu dolu; ma tea warua liu ni tea maga wanogoe e pei nadodomiana. 

1 Paki Tea ni Korintho 14 

1Kuga sava dausi nadodomiana; ma kuga masau p̃arua ki navituam̃olikiana 
maga ni naatana, ma p̃arua liu naga kuga vea noa sai. 

2Nalakena tea waina e pasa ki namena sikai e da pasa ki naatam̃oli maga mau, 
ma e pasa ki Sup̃e; nalakena te naata sikai e da dogo atae mau; ma e pasa p̃aia 
maga ki naatana. 

3Ma tea waina e pea noa sai e pasa ki naatam̃oli maga natavagiana, go 
navasaparatikiana, go navasapakavakaleana. 

4Tea waina e pasa ki namena sikai e dum̃ana davagi a; ma tea waina e pea noa 
sai e davagi ekalesia. 

5Ma a masauna naga kuga mamau puti pasa ki namena maga, ma a masau p̃arua 
ki nia naga kuga vea noa sai: go tea waina e pea noa sai e p̃arua liu tea waina e 
pasa ki namena maga, e pe ta pasa doa mau, naga ekalesia ega tape natavagiana. 

6Ma ragi, waia, tai maga, a pe valoti punusi mu po pasa ki namena maga, ma a 
pe ta pasa ki mu pae nanoapakasakiana, kite pae naataeana kite pae 
naveanoasaiana, kite pae navasapiseikiana mau, a pe silae mu nasava asa? Go 
naleo maga waina eu da mauri mau, 

7waina eu pitua ki nadaleo, e pe vei lokore kite harp, eu pe ta pitua ki namawota 
ni nasaruruana maga mau, tea waina e pei tea noaana lokore kite harp ega wo 
pei tea ataeana dapale sava? 

8Nalakena paiga e pe vitua ki nadaleo waina e da noa p̃otae mau, sei ega wo 
dum̃ana mari m̃ata ki nia raki navakalo? 

9Dapala nogoe nimu ma, ku pe ta pitua pae namenamu ki navasaana rogo atae 
m̃atakiana mau, tea waina e pei tea noaana ega wo pei tea ataeana dapale sava? 
Nalakena ku pe wo pei tea vasa paki namalopa. 

10Nadaleo laapa visarasara eu alagoro doko maramana, go te navatuna e da pei 
tea daleo tika mau. 

11Nalakena tea wanogoe a pe ta atae namidoakip̃otaeana ni nadaleo mau, a pe 
vei tea ni navanua p̃ota sikai paki tea waina e do pasa, go tea waina e do pasa e 
pe vei tea ni navanua p̃ota sikai nalo kakagu. 

12Dapala nogoe nimu ma, nalakena ku pei tea masau p̃arua ki navituam̃olikiana 
maga ni naatana, kuga laaga naga kuga mari p̃arua ki nia paki natavagiana ni 
ekalesia. 

13Nalakena tea wanogoe naata waina e pasa ki namena sikai ega tapasavasa 
naga ega vasa doa. 

14Nalakena a pe tapasavasa ki namena sikai, naatagu e pe tapasavasa, ma 
namidoakiataeana aginau e pe vei tea oro: 

15Nalakena tea wanogoe e pei nasava? Aga wo dapasavasa ki naatagu, go aga 
wo dapasavasa ki namidoakiataeana aginau: aga wo lega ki naatagu, go aga wo 
lega ki namidoakiataeana aginau. 

16Nalakena ku pe vasa p̃ia ki naatam̃a, tea ni nasaisaiana waina e pei naatam̃oli 
veisap̃o ega wo noa Amen sokari navasadodom̃atakiana anigo dapale sava, ragi 
waina e da atae tea waina ku noa e mau? 

17Nalakena nigo ku pasadodom̃ataki p̃ia lomau, ma tea p̃ota e da pei tea 
tavagiana asa mau. 

18A pasadodom̃ataki Sup̃e, nalakena a pasa ki namena maga p̃arua liu puti mu: 

19ma a masauna naga aga vasa navasaana lima ki namidoakiataeana aginau 
doko nasaisaiana, naga aga vasapisei ki tea p̃ota maga, p̃arua liu naga aga vasa 
navasaana tivilia sikai pae namena sikai. 

20Tai maga, kuga ta pei piakiki maga nalo ni namidodoana mau, ma kuga vei 
pipia maga nalo ni navilosiana, ma kuga vei tea matua maga nalo ni 
namidodoana. 

21E pei tea midiriana doko nawotaeana, naga Aga wo pasa ki narei waia pae 
naatam̃oli maga ni namena p̃ota maga go pae nagole ni naatam̃oli p̃ota maga; 
ma euga wo da dogo paratiki nau dapala nogoe mau, Yehovah e noa e. 

22Nalakena tea wanogoe namena maga eu pei navaivaiana, eu da magi tea 
saralomau maga pei navaivaiana mau, ma eu magi tea ta saralomau maga pei 

navaivaiana: ma naveanoasaiana e da magi tea ta saralomau maga pei 
navaivaiana mau, ma e magi tea saralomau maga pei navaivaiana. 

23Nalakena tea wanogoe ekalesia mamau eu pe vei tea saisaikiana paki tokora 
sikai, go tea maga mamau puti eu pe vasa ki namena maga, go naatam̃oli 
veisap̃o maga kite tea waina eu da saralomau mau eu pe umai paki ekopu, eu 
pe wo da noa naga ku daratara kite? 

24Ma tea maga mamau puti eu pe vea noa sai, go tea sikai waina e da saralomau 
mau kite naatam̃oli veisap̃o sikai e pe umai paki ekopu, e pe vei tea vasap̃aiana 
pae tea maga mamau puti, e pe vei tea vasap̃otaeana pae tea maga mamau puti; 

25tea surukiana maga ni nap̃op̃ona eu pe vei tea mariana eu pe toko lina; go 
dapala nogoe e pe wo dowo dap̃olosiwo po lotu ki Sup̃e, po dogorogo naga Sup̃e 
e doko m̃aleoputo kakamu lomau. 

26Nalakena tea wanogoe e pei nasava, tai maga? Ragi waina ku saisai, sara naata 
eu sikasikai peani salamo sikai, eu peani navasapiseikiana sikai, eu peani 
nanoapakasakiana sikai, eu peani namena sikai, eu peani navasadoaana sikai. 
Naleo maga mamau puti euga vei tea mariana raki natavagiana. 

27Te naata e pe vasa ki namena sikai, tea ruarua eroga vasa, kite euga ta liu 
dolutolu mau, go euga tum̃ada dua olioli ra; go sikai ega vasa doa: 

28ma tea vasa doa e pe tika, ega vunuta doko nasaisaiana; go ega tum̃ana pasa 
ki nia, go paki Sup̃e. 

29Go profeta maga edua kite edolu euga vasa, go tea p̃ota maga euga midoaki 
p̃otae. 

30Ma te navatuna e pe vei tea noapakasakiana paki tea p̃ota sikai waina e doko, 
tea vea ega vunuta. 

31Nalakena ku mamau puti mari atae sikasikai pea noa sai, naga tea maga 
mamau puti euga ataedogo, go naga tea maga mamau puti euga vei tea 
vasapakavakaleana; 

32go naatana maga ni profeta maga eu doko etano paki profeta maga; 

33nalakena Sup̃e e da pei Sup̃e ni navariana mau, ma e pei Sup̃e ni natam̃ateana; 
dapala waina e doko ekalesia maga mamau puti ni tea tautau maga. 

34Nagoroi maga euga vunuta doko nasaisaiana maga; nalakena e da pei tea 
suasuakiana paki da mau naga euga vasa; ma euga toko etano, ega tapala waina 
nawotaeana ma e noa e. 

35Go eu pe masauna naga euga ataedogo te navatuna, euga vusuusu paki 
adawota maga sum̃a ni kiada: nalakena e pei tea malierekiana ki nagoroi naga 
ega vasa nasaisaiana. 

36Kite nasava? Navasaana ki Sup̃e e m̃elu mu pano? Kite e umai paki mu sikimu? 

37Te naata e pe tum̃ana midoaki nia naga e pei profeta, kite tea ni Naatana, ega 
atae m̃ata ki tea maga waina a midiri paki mu ara, naga eu pei natip̃akiana maga 
ki Nawota. 

38Ma te naata e pe vei sap̃o ega vei sap̃o. 

39Nalakena tea wanogoe, taigu maga, kuga masau p̃arua ki naga kuga vea noa 
sai, go kuga ta dip̃agoro mau naga euga ta pasa ki namena maga. 

40Ma naleo maga namau puti euga vei tea mariana pae naleom̃atakiana go pae 
namarimatanakiana. 

1 Paki Tea ni Korintho 15 

1Ma a mari mu kuga atae, tai maga, narogorogoana wia waina a dogorogo ki sua 
e paki mu, go waina ku dape a, go waina ku lawodu asa, 

2go waina ku do pei tea mautipauriana pae asa, ku pe midoaki soki navasaana 
waina a dogorogo ki narogorogoana wia paki mu asa, go ku pe ta saralomau 
p̃alo mau. 

3Nalakena a pea pitua paki mu ki tea waina ku dape a, naga Kristo e mate 
nalakena namarinaleosaana anigida maga pae navasaana midiriana maga; 

4go naga e pei tea ovakiana; go naga e pei tea sikeana duleana naaleatia ketolu 
pae navasaana midiriana maga; 

5go naga e pakilina ki Kefa; edaku ki nia ki tea rualima sikai tamate dua; 

6edaku ki nia e pakilina ki taigida laapa liu p̃onotia lima paka sikai, waina tea 
laapa kakada eu doko pa pa paki ragi waia, ma te seara teu maturu; 

7edaku ki nia e pakilina ki Yakob; edaku ki nia ki apostolo maga mamau puti; 

8ma sala edaku mau e pakilina ki nau, waina a dapala tea solapesiana sikai. 

9Nalakena kinau a pei tea kiki sa ni apostolo maga, waina a da p̃ia mau naga aga 
vei tea sosoana ki apostolo sikai, nalakena a kopalele ekalesia ki Sup̃e. 

10Ma ki nasaup̃iaana ki Sup̃e a doko dapala waina a doko: go nasaup̃iaana 
aneana waina e pei tea vituakiana paki nau e da pei tea p̃alo mau; ma a 
p̃osiwosi‐mawosa p̃arua liu puti ra: ma e da pei kinau mau, ma e pei 
nasaup̃iaana ki Sup̃e waina e sikoti au. 

11Nalakena tea wanogoe e pe vei kinau kite e pe vei nara, au do dogorogo dapala 
nogoe, go ku saralomau dapala nogoe. 

12Ma Kristo e pe vei tea rogorogokiana naga e pei tea sikeana duleana m̃elu dua 
ki tea mate maga, ekasana te seara ni m̃aleoputo kakamu eu noa naga 
namoroduleanaana ki tea mate maga e da doko mau? 

13Ma namoroduleanaana ki tea mate maga e pe ta doko mau, Kristo e da pei tea 
sikeana duleana mau: 

14go Kristo e pe ta pei tea sikeana duleana mau, narogorogoana aginami e pei 
tea p̃alo, go nasaralomauana animu e pei tea p̃alo. 

15Ioro, go au pe vei tea vap̃aiana au pei tea noa sokisoki sorosoro maga nalo ni 
Sup̃e; nalakena au noa sokisoki nalo ni Sup̃e naga e sike Kristo e duleana waina 
e da sike a e duleana mau, tea mate maga eu pe ta pei tea sikeana duleana lomau 
mau. 

16Nalakena tea mate maga eu pe ta pei tea sikeana duleana mau, Kristo e da pei 
tea sikeana duleana mau: 

17go Kristo e pe ta pei tea sikeana duleana mau, nasaralomauana animu e pei 
tea p̃alo; ku ko doko namarinaleosaana animu maga. 

18Go tea maga ma waina eu maturu doko Kristo eu mate puoli. 

19Tu pe leogoropavatu Kristo ragi ni namauriana waia sikai maau, tu pei tea 
rogokitesa p̃arua liu naatam̃oli maga mamau puti. 

20Ma ragi waia Kristo e pei tea sikeana duleana m̃elu dua ki tea mate maga, e 
pei takavea ni tea maturu maga. 

21Nalakena dapala waina namateana e pae naatam̃oli umai, namoroduleanaana 
ki tea mate maga e pae naatam̃oli umai. 

22Nalakena dakiusi waina tea maga mamau puti eu mate doko Adam, dapala 
nogoe tea maga mamau puti euga wo pei tea vakamaurikiana doko Kristo. 

23Ma sara naatam̃oli euga wo sikasikai doko tagona adeada: takavea Kristo: 
edaku ki nia tea maga waina eu pei tea ki Kristo, ragi ni naumaiana aneana. 

24Edaku ki nia tea edaku mau, ragi waina ega wo pitua ki namarakiana paki 
Sup̃e, Tamana; ragi waina ega wo mari puoli ki sua sara namarakiana go sara 
naveinawotaana go sara nakasuaana. 

25Nalakena e one asa one naga ega maramara pa pa ega wo doropusi sua tea 
kokona ki nia maga mamau puti euga toko etano ki nam̃elenatuana maga. 

26Tea kokona edaku mau waina ega wo pei tea maripuolikiana e pei namateana. 

27Nalakena, E doropusi naleo maga mamau puti eu doko etano ki 
nam̃elenatuana maga. Ma ragi waina e naga, Naleo maga mamau puti eu pei tea 



2195 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

toropusiana eu doko etano, e doko lina naga nae e doko waina e doropusi naleo 
maga mamau puti eu doko etano paki nia. 

28Ma ragi waina naleo maga mamau puti euga wo doko etano sua paki nia, ragi 
wanogoe nae ma, Natuna, ega wo doko etano paki tea waina e doropusi naleo 
maga mamau puti eu doko etano paki nia, naga Sup̃e ega vei naleo maga mamau 
puti doko tea maga mamau puti. 

29Nalakena e pe ta dapala nogoe mau, tea maga waina eu do pei tea bapetisoana 
oli tea mate maga euga wo mari nasava? Tea mate maga eu pe ta pei tea sikeana 
duleanadogo mau, ekasana te seara eu do pei tea bapetisoana oli ra? 

30Go ekasana kinami au sua namatakuana sara aura? 

31A pivisa pae navakavakaeana aginau nalo kakamu, tai maga, waina a peani a 
doko Kristo Yesu Nawota anigida, naga e mate sara naaleatia. 

32A pe marimari dip̃a nalo mila maga Efeso pae naatam̃oli, a pe veani nasava 
asa? Tea mate maga eu pe ta pei tea sikeana duleana mau, tuga kanikani po 
munu, nalakena matamai tuga wo mate. 

33Kuga ta pei tea vilasurueana mau: Nasikotiana sa maga eu mari sa ki 
natomariana wia maga. 

34Kuga atusake ega vae namarinaleoleanaana, go kuga ta mari naleo sa mau; 
nalakena te seara eu da peani naatae‐Sup̃e‐ana mau. A pasa tea wanogoe naga 
kuga maliere. 

35Ma te naata ega wo naga, Tea mate maga eu pei tea sikeana duleana dapale 
sava? Go euga wo pilake nap̃atoko dapale sava umai? 

36Tea manumatavusa, tea waina nigo ku lawoe epe ta mate mau e pe ta pei tea 
vakamaurikiana mau: 

37go tea waina ku lawo e ku da lawo nap̃atoko waina ega wo pakilina mau, ma 
napati m̃alu sikai, mase e pei tea ni whiit, kite tea ni tea p̃ota maga sikai; 

38ma Sup̃e e dua e nap̃atoko sikai dapala waina e masauna, go e dua puti sara 
napati sikasikai adeada nap̃atokoda. 

39Sara nap̃okasi eu da pei nap̃okasi sikai maau mau: ma tea sikai ni naatam̃oli 
maga e doko, go nap̃okasi p̃ota sikai ni nalo tua vati maga e doko, go nap̃okasi 
p̃ota sikai ni manu maga e doko, go tea p̃ota sikai ni naika maga e doko. 

40Go nap̃atoko maga ni nakoroatelagi eu doko, go nap̃atoko maga ni maramana 
eu doko: ma natawarawaraana ni tea ni nakoroatelagi maga e pei tea sikai, go 
natawarawaraana ni tea ni maramana maga e pei tea p̃ota sikai. 

41Natawarawaraana sikai ni elo e doko, go natawarawaraana p̃ota sikai ni 
atelagi e doko, go natawarawaraana p̃ota sikai ni m̃asoe maga e doko: nalakena 
m̃asoe sikai e panop̃ota ki m̃asoe p̃ota sikai nalo ni natawarawaraana. 

42Go namoroduleanaana ni tea mate maga e dapala nogoe. E pei tea lawoana 
doko namesoana; e pei tea sikeana duleana doko namesosap̃oana: 

43e pei tea lawoana doko nadododaoana; e pei tea sikeana duleana doko 
nasamasamaana: e pei tea lawoana doko namanainaiana; e pei tea sikeana 
duleana doko nakasuaana: 

44e pei tea lawoana e pei nap̃atoko ni namero; e pei tea sikeana duleana e pei 
nap̃atoko ni naatana. Nap̃atoko ni namero e pe toko, tea ni naatana ma e pe 
toko. 

45Dapala nogoe e pei tea midiriana, Naatam̃oli vea, Adam, e pei tea mariana e 
pei naatana mauri. Adam edaku e pei tea mariana e pei naatana vakamauri. 

46Ma tea waina e pei tea ni naatana e da pea mau, ma tea waina e pei tea ni 
namero e pea; edaku ki nia tea waina e pei tea ni naatana. 

47Naatam̃oli vea e m̃elu maramana, e pei tea ni natano: naatam̃oli kerua e m̃elu 
nakoroatelagi. 

48Dapala waina tea waina e pei tea ni natano e doko, dapala nogoe tea maga 
waina ma eu pei tea ni natano eu doko: go dapala waina tea ni nakoroatelagi e 
doko, dapala nogoe tea maga waina ma eu pei tea ni nakoroatelagi eu doko: 

49go dapala waina tu pilake nunu ni tea ni natano, tuga wo pilake nunu ni tea ni 
nakoroatelagi. 

50Ma a noa tea waia, tai maga, naga nap̃okasi go nada ero mari sa peani 
namarakiana ki Sup̃e, go namesoana e da peani namesosap̃oana mau. 

51Kuga leo, a noa ki mu p̃aia sikai: Tuga wo da mamau puti maturu mau, ma 
tuga wo mamau puti pei tea mariana tuga wo panop̃ota, 

52ragi kiki sa, ragi ni nawilimataana sikai, ragi ni paiga edaku: nalakena paiga 
ega wo dagi, go tea mate maga euga wo pei tea sikeana duleana po pei tea 
mesosap̃o, go nigida tuga wo pei tea mariana tuga wo panop̃ota. 

53Nalakena e one tea mesoatae waia one naga ega suni navei‐tea‐meso‐
sap̃oana, go e one tea mate atae waia one naga ega suni navei‐tea‐matesap̃oana. 

54Ma ragi waina tea meso atae waia ega wo suni navei‐teameso‐sap̃oana, go tea 
mate atae waia ega wo suni navei‐tea‐matesap̃oana, ragi wanogoe navasaana 
waina e pei tea midiriana ega wo lolomana, e naga, Namateana e pei tea 
tinomiana paki namarimatuaana. 

55Namateana, namarimatuaana anigo wai? Namateana, natip̃a anigo wai? 

56Namarinaleosaana e pei natip̃a ni namateana; go nawotaeana e pei 
nakasuaana ni namarinaleosaana: 

57ma tuga vasadodom̃ata ki Sup̃e, waina e dua gida namarimatuaana pae 
Nawota anigida Yesu Kristo. 

58Nalakena tea wanogoe taigu dodomiana maga, kuga vei tea toko kasua, tea ta 
pei tea risuakiana mau, kuga to mari p̃arua ki nawosiana ki Nawota sara ragi, 
ku atae naga nawosi‐mawosa‐ana animu e da pei tea p̃alo mau doko Nawota. 

1 Paki Tea ni Korintho 16 

1Ma nalo ni navilaesaisaikiana magi tea tautau maga, dapala waina a dip̃a ki 
ekalesia maga ni Calatia asa, nimu ma kuga mari ega tapala nogoe. 

2Naaleatia vea ni wiik sara naata kakamu euga sikasikai doropusi daua ki ega 
toko pisari a, tea waina e pe talua e, naga ragi waina aga valoti 
navilaesaisaikiana seara euga ta pei tea mariana ragi wanogoe mau. 

3Go ragi waina aga valoti doko sikoti mu, tea maga waina ku pe wo midoaki 
p̃otae ra naga eu p̃ia, aga wo dip̃aki lua tea maga wanogoe pae tusi maga naga 
euga tape nasaup̃iaana animu paki Yerusalem pano: 

4go e pe vataka ni waina kinau ma aga vano, eu pe wo sikoti au pano. 

5Ma aga wo paloti punusi mu, ragi waina aga wo surata duaduru sua 
Masedonia; nalakena a naga aga surata duaduru Masedonia; 

6ma mase a pe wo doko sikoti mu, kite a pe wo doko sikoti mu ragi ni 
namaladiana, naga nimu kuga vusi au naga aga vaki tokora waina a pe wo paki 
asa pano. Nalakena a da masauna naga aga vunusi mu pae napua ragi waia mau; 

7nalakena a leogoro naga aga toko sikoti mu doko te ragi, Nawota e pe suasua. 

8Ma aga toko Efeso doko pa pa Pentekoste; 

9nalakena namata warua sikai go marimatua e maginau dap̃olaga doko, go tea 
tugoro maga eu laapa. 

10Ma Timotheo e pe valoti, kuga vunusi naga ega ta mataku doko sikoti mu mau; 
nalakena e do p̃osiwosi nawosiana ki Nawota dapala waina kinau ma a mari a: 

11nalakena tea wanogoe te naata ega ta midoaki p̃alo ki nia mau. Ma kuga vusi 
a doko natam̃ateana pano, naga ega umai punusi au: nalakena a do leogoro asa 
ega sikoti taigida maga umai. 

12Ma nalo ni Apollo taigida, a pavarani p̃arua ki nia naga ega sikoti taigida maga 
paloti punusi mu: go e da pei namasauana aneana mau naga ega valoti ragi 
waia: ma ega wo paloti ragi waina ega wo peani ragi waina e p̃ia ki nia. 

13Kuga to leleogoro, kuga to lawodu doko nasaralomauana, kuga vei naanoai 
maga, kuga kasua. 

14Naleo animu maga mamau puti euga vei tea mariana doko nadodomiana. 

15Ma a pavarani mu, tai maga (ku atae nasum̃a ki Stefana, naga eu pei takavea 
ni Akaia, go naga eu dum̃ada lawo ki da naga euga magi tea tautau maga 
suasua), 

16naga nimu ma kuga toko etano paki tea tapala nogoe maga, go paki sara naata 
waina eu do p̃osiwosi sikoti ra po do posiwosimawosa. 

17Go a laelaea nalakena naumaiana ki Stefana go ki Fortunato go ki Akaiko: 
nalakena navuoliana animu nara eu pakavuro e. 

18Nalakena eu pakamaromaro ki naatagu go ki animu: nalakena tea wanogoe 
kuga atae m̃ata ki tea maga waina eu dapala nogoe. 

19Ekalesia maga ni Asia eu pasadodomi mu, Akula go Priska ero pasadodomi 
p̃arua ki mu doko Nawota, nara ma ekalesia ni nasum̃a adeada. 

20Taigida maga mamau puti eu pasadodomi mu. Kuga tum̃amu pasadodomi mu 
ki natum̃iliana tautau sikai. 

21Navasadodomiana aginau, Paulo, ki aginau nam̃elearugu. 

22Te naata e pe ta dodomi Nawota mau, ega vei tea vasasakiana. Nawota ega wo 
umai. 

23Nasaup̃iaana ki Nawota Yesu Kristo ega sikoti mu. 

24Nadodomiana aginau ega sikoti puti mu doko Kristo Yesu. Amen. 

2 Paki Tea ni Korintho 

2 Paki Tea ni Korintho 1 

1Paulo, apostolo sikai ki Kristo Yesu pae namasauana ki Sup̃e, go Timotheo 
taigida, aro midiri paki ekalesia ki Sup̃e waina e doko Korintho, nara go tea 
tautau maga mamau puti waina eu doko Akaia mamau; 

2nasaup̃iaana ega vei animu go natam̃ateana m̃elu Sup̃e Tamagida go Nawota 
Yesu Kristo. 

3Sup̃e ega vei tea vasap̃iakiana go Tama ni Nawota anigida Yesu Kristo, Tama 
ni namaritadodomiana maga go Sup̃e ni sara navakavakaleana; 

4waina e do pakavakale gami doko nariesoki‐gami‐ana mamau, naga kinami 
auga mari atae pasa pakavakale tea maga waina eu doko te nariesokiana, pae 
navakavakaleana waina kinami au pei tea vakavakaleana asa pae Sup̃e. 

5Nalakena dapala waina narogokitesaana maga ki Kristo eu laapa paki gami, 
dapala nogoe navakavakalegami‐ana ma eu laapa pae Kristo. 

6Ma au pe vei tea riesokiana, e magi navakavakale‐mu‐ana go namautipauri‐
mu‐ana; kite au pe vei tea vakavakaleana, e magi navakavakalemu‐ana waina e 
do p̃osiwosi doko nasokiana ni narogokitesaana maga sikai maau waina kinami 
ma au sua ra: 

7go naleogoroana aginami manimu e kasua; au atae naga dapala waina ku pei 
tea saisai peani narogokitesaana maga, dapala nogoe ku moro pei tea saisai 
peani navakavakaleana maga. 

8Nalakena au da masauna mau naga nimu kuga vei sap̃o, tai maga, nalo ni 
nariesoki gami‐ana, waina e pakilina ki gami Asia, naga au pei tea sokiana paki 
tano p̃arua liu ki tea madaga, liu nakasuaana aginami, dapala waina au midoaki 
putuaki p̃arua ki namauriana: 

9ma kinami au peani navasadaraana ni namateana doko nap̃alaugami, naga 
auga ta dum̃agami pavatu gami mau, ma auga vavatu Sup̃e waina e sike tea 
mate maga eu duleana: 

10waina e pua lua gami m̃elu dua ki namateana warua dapala nogoe, go ega wo 
pua lua gami: waina au do leogoro pavatu asa naga ega wo do pua lua gami; 

11nimu ma ku do maginami saisai silae ki navavaraniana animu; naga 
navasadodom̃atakiana ega maginami pei tea vituakiana m̃elu naatam̃oli laapa, 
nalakena navituam̃olikiana paki gami pae tea laapa. 

12Nalakena navakavakaeana aginami e pei tea waia, nanoasokisokiana ni 
natum̃agami‐atae‐ana, naga namariana aginami doko maramana, go p̃arua liu 

paki mu, e doko natautauana go nam̃aruana ki Sup̃e, e da doko 
namanumatuaana ni nap̃okasigami mau, ma e doko nasaup̃iaana ki Sup̃e. 

13Nalakena au da midiri naleo p̃ota maga paki mu mau, ma tea sikai maau waina 
ku peve a kite waina ku atae m̃ata ki nia, go a leogoro naga kuga wo atae m̃ata 
ki nia pa pa paki ragi edaku: 

14dapala waina ku atae m̃ata ki sua gami pae namagovai, naga au pei tea 
vakavakaeana animu, dakiusi waina nimu ma ku pei tea vakavakaeana aginami, 
naaleatia ki Nawota anigida Yesu. 

15Go a peani navavatuana wanogoe po midoaki nia naga aga vea paloti punusi 
mu, naga kuga veani nasaup̃iaana kerua; 

16go naga aga surata duaduru pae mu paki Masedonia pano, go naga aga moro 
pae Masedonia paloti punusi mu, go naga aga vei tea morimoriana pae mu naga 
aga vaki Yudea pano. 

17Nalakena tea wanogoe ragi waina a midoaki tea wanogoe a mari pae 
namagadaraana, kite naleo maga waina a midoaki da, a midoaki da pae 
nap̃okasi, naga io,io, go ee,ee, ragi sikai mau? 

18Ma Sup̃e e pei lomau, naga navasaana aginami paki mu e da pei io go ee mau. 

19Nalakena Sup̃e Natuna, Yesu Kristo, waina e pei tea rogorogokiana m̃aleoputo 
kakamu pae gami, pae au go Silvano go Timotheo, e da pei io go ee mau, ma io 
e doko asa doko. 

20Nalakena nasaiana maga ki Sup̃e, waina eu laapa, eu pei io doko Kristo: 
nalakena tea wanogoe Amen ma e doko pae asa raki nasamasamaana ki Sup̃e 
pae gami. 

21Ma tea waina e do lawo soki gami sikoti mu doko Kristo, go waina e puvurai 
ki gida, e pei Sup̃e; 

22go waina e pulusoki gida, po dua gida nanadisokiana ni Naatana doko 
nap̃op̃ogida. 

23Ma kinau a soso Sup̃e ega vei tea noa sokisoki dip̃a naatagu, naga nalakena a 
do marimalemale mu, a ko da moro paloti paki Korintho mau. 

24E da pei naga au peani naveinawotaana dap̃au nasaralomauana animu mau, 
ma au pei tea wosiwosi sikoti mu silae nalaelaeaana animu: nalakena ku 
lawodu ki nasaralomauana. 

2 Paki Tea ni Korintho 2 

1Ma a maginau midoaki p̃otae tea waia, naga aga ta moro paloti punusi mu 
pilake nasusueana mau. 

2Nalakena kinau a pe mari mu ku susue, go tea waina e mari au a laelaea e pe 
vei sei, ma tea sikai maau waina e pei tea mariana e susue pae au? 

3Go a midiri tea wanogoe, naga, ragi waina aga valoti, aga ta peani nasusueana 
mau pae tea maga waina e one au one naga aga laelaea ara; nalakena a 
saralomau kasua nalo ni puti mu, naga nalaelaeaana aginau e pei nalaelaeaana 
animu mamau puti. 

4Nalakena a midiri paki mu m̃elu nariesokiana warua go narogokitesaana ni 
nap̃op̃ogu, pae naririmata laapa; a da midiri naga kuga vei tea mariana kuga 
susue mau, ma naga kuga atae nadodomiana waina a peani a p̃arua liu paki mu. 

5Ma te naata e pe mari nasusueana, e da mari au a sikigu susue mau, ma e moro 
mari puti mu (naga navasaana aginau ega ta kasua mau) ku susue. 

6Tea tapala nogoe navaratiana wanogoe pae tea laapa e patakana; 

7dapala waina panop̃ota ki nia e one mu one naga kuga maneana midoaki 
korokoro e, po pasa pakavakale a, naga tea tapala nogoe ega ta pei tea 
tinomiana ki nasusueana warua liu mau. 

8Nalakena tea wanogoe a pavarani mu naga kuga lawosoki nadodomiana 
animu paki nia. 

9Nalakena tea waia e moro pei nalakena a midiri, naga aga atae namaridogo‐
mu‐ana, ku pe vei tea rogo paratiki nalo ni sara naleo kite. 

10Ma naata waina ku maneana midoaki korokoro te navatuna, kinau ma a 
maneana midoaki korokoro e: nalakena tea waina kinau ma a midoaki 
korokoro e, a pe midoaki korokoro te navatuna, a pe midoaki korokoro e 
nalakena nimu, doko narae ni Kristo; 

11naga tuga ta pei tea m̃aukaroluaana pae Satan mau: nalakena au da pei sap̃o 
tea midoakiana aneana maga mau. 

12Ma ragi waina a umai paki Troas raki narogorogoana wia ki Kristo, go namata 
sikai e maginau pei tea wolagatiana doko Nawota, 

13a da peani te namaromaroana agi naatagu mau, nalakena a da pap̃ai Tito taigu 
mau: ma a pasa dule ki da po paki Masedonia pano. 

14Ma navasadodom̃atakiana ega vei agi Sup̃e waina e mari gami au marimatua 
doko Kristo sara ragi, po mari nap̃o ni naatae‐a‐ana e doko lina pae gami sara 
tokora. 

15Nalakena au magi Sup̃e pei nap̃o wia sikai ni Kristo, m̃aleoputo ni tea maga 
waina eu do pei tea mautipauriana, go m̃aleoputo ni tea maga waina eu do mate 
puoli; 

16au magi sikai pei nap̃o sikai m̃elu namateana paki namateana; au magi kerua 
pei nap̃o sikai m̃elu namauriana paki namauriana. Go sei e pataka ni tea maga 
wanogoe? 

17Nalakena au da dapala tea laapa mau, waina eu do lip̃aki sarisari navasaana 
ki Sup̃e, ma dapala naatam̃oli maga ni nam̃aruana, ma dapala tea maga waina 
eu m̃elu Sup̃e, au do pasa narae ni Sup̃e doko Kristo. 

2 Paki Tea ni Korintho 3 

1Au atulake naga auga moro dum̃agami pasap̃iakinoa gami? Kite au dapala 
waina auga masau, dapala te naata seara, epistole maga ni navasap̃iakinoaana 
paki mu kite m̃elu mu kite? 

2Nimu ku pei epistole aginami; tea midiriana doko nap̃op̃ogami maga, tea 
ataeana go tea veveana pae naatam̃oli maga mamau puti; 

3tea mariana ku doko lina naga ku pei epistole sikai ki Kristo, tea suasuakiana 
pae gami, tea midiriana ki tea waina e da pei noai loa mau, ma ki Naata ni Sup̃e 
mauri; e da doko tea welewelea maga ni vatu mau, ma e doko tea welewelea 
maga waina eu pei nap̃op̃o maga ni nap̃okasi. 

4Go au peani navavatuana dapala nogoe pae Kristo paki Sup̃e: 

5au da noa naga au dum̃agami pataka ni waina auga midoaki te navatuna dapala 
e pe m̃elu gami mau; ma navatakaana aginami e m̃elu Sup̃e; 

6waina ma e mari gami au pataka ni waina auga vei tea suasua maga ni 
navasasokiana vau; au da pei tea suasua maga ni namidiriana mau, ma au pei 
tea suasua maga ni Naatana; nalakena namidiriana e mari punue, ma Naatana 
e pakamauri. 

7Ma nasuasuaana ni namateana, waina e pei tea midiriana, go e pei tea 
taemidiriana doko vatu maga, e pe vilake nasamasamaana umai, dapala waina 
Israel natuna maga eu mari sa leosoki narae ni Moses nalakena 
natawarawaraana ni naraena; waina e do pei tea maripuolikiana; 

8nasuasuaana ni Naatana ega wo da pilake nasamasamaana waina e p̃arua liu 
sa kite? 

9Nalakena nasuasuaana ni natip̃akotoviana e pe vei nasamasamaana, 
nasuasuaana ni namarinaleoleanaana e pei tea ni nasamasamaana warua liu. 

10Go nalakena tea waina e pei tea mariana e pei tea ni nasamasamaana e da pei 
tea ni nasamasamaana mau nalo ni tea waia, nalakena nasamasamaana waina 
e p̃arua liu sa. 

11Nalakena tea waina e pei tea maripuolikiana e pe vae nasamasamaana, tea 
waina e pei tea toko e doko nasamasamaana warua liu. 

12Nalakena tea wanogoe go waina au peani naleogoroana tapala nogoe, au do 
mari navasapiviariana warua, go au da dapala Moses mau, 

13waina e doropusi tea taugoro‐rae sikai doko naraena, naga Israel natuna 
maga euga ta leosoki paki ragi edaku kaka ni tea waina e do pei tea 
maripuolikiana: 

14ma namidodoana adeada maga eu pei tea mariana eu kasua: nalakena tea 
taugoro‐rae sikai maau wanogoe e doko pa pa paki naaleatia ni masoso ragi ni 
naveveana ni navasasokiana tuai, e da pei tea tapeluaana mau, nalakena e pei 
tea maripuolikiana doko Kristo. 

15Ma ragi waina Moses e pei tea veveana, tea taugoro‐rae e one nap̃op̃oda pa pa 
paki masoso. 

16Ma te ragi waina e pe maradoa paki Nawota, tea taugoro‐rae e pe wo pei tea 
tapeluaana. 

17Ma Nawota e pei Naatana: go tokora waina Naata ni Nawota e doko asa, 
naveresiana e doko asa. 

18Ma nigida maga mamau puti, waina naraegida e pei tea maripakasakiana, tu 
do ditiro ki nasamasamaana ki Nawota, po pei tea maridoaana tu panop̃ota paki 
nunu sikai maau pae nasamasamaana paki nasamasamaana, dapala tu m̃elu 
Nawota waina e pei Naatana. 

2 Paki Tea ni Korintho 4 

1Nalakena tea wanogoe waina au peani nasuasuaana waia, dapala au pei tea 
dodomiana, au da pei tea p̃op̃otoro mau: 

2ma au pasagoro naleo surukiana maga ni namaliereana, au da surata pae 
namarimanumatuaana mau, go au da pasa sorosoro ki navasaana ki Sup̃e mau; 
ma au dum̃agami pasap̃iakinoa gami ki namaridokolinaana ni nalomauana paki 
sara natum̃ada‐ataeana ni naatam̃oli maga namata ni Sup̃e. 

3Ma narogorogoana wia aginami e pe vei tea kovagoroana, e pei tea 
kovagoroana nalo ni tea maga waina eu do mate puoli: 

4waina sup̃e ni maramana waia e mari namidodoana maga ki tea maga waina 
eu da saralomau mau eu kesa, naga namarama ni narogorogoana wia ni 
nasamasamaana ki Kristo, waina e pei nunu ni Sup̃e, ega ta dola ara mau. 

5Nalakena au da dum̃agami dogorogo ki gami mau, ma au dogorogo ki Kristo 
Yesu Nawota, go au dum̃agami dogorogo ki gami tea suasua animu maga 
nalakena Yesu. 

6Nalakena e pei Sup̃e, waina e naga, Namarama ega wo maramalaga m̃elu dua 
ki namaligo, waina e maramalaga nap̃op̃ogida, naga ega vitua ki namarama ni 
naataeana ni nasamasamaana ni Sup̃e doko narae ni Yesu Kristo. 

7Ma au peani naloriki tauakiana wia waia doko lasa maga ni naruku, naga 
nawarualiuana ni nakasuaana ega vei tea ni Sup̃e, go naga ega ta m̃elu gami 
mau; 

8au pei tea riesokiana nalo ni sara naleo, ma au da pei tea riesokipulutiana mau; 
au midoakiputuaki, ma nap̃op̃ogami e da pelepele mau; 

9au pei tea kopaleleana, ma au da pei tea toropusiana au madoko mau; au pei 
tea nadikiana pakitano, ma au da pei tea maripuolikiana mau; 

10sara ragi au do dapetape pasara doko nap̃atokogami namateana ki Yesu, naga 
namauriana ki Yesu ega vei tea mariana ega toko lina nap̃atokogami. 

11Nalakena kinami waina au mauri au pei tea vituakiana paki namateana sara 
ragi nalakena Yesu, naga namauriana ma ki Yesu ega vei tea mariana ega toko 
lina nap̃okasigami waina ega wo mate. 

12Dapala nogoe namateana e p̃osiwosi doko gami, ma namauriana e p̃osiwosi 
doko mu. 

13Ma au peani Naatana sikai maau ni nasaralomauana, pae tea waina e pei tea 
midiriana, A saralomau, nalakena tea wanogoe a pasa; kinami ma au saralomau, 
go nalakena tea wanogoe au pasa; 

14au atae naga tea waina e sike Nawota Yesu e duleana ega wo sike gami ma 
auga wo duleana sikoti Yesu, go ega wo mari gami auga wo lawodu naraena 
sikoti mu. 

15Nalakena naleo maga mamau puti eu doko nalakena nimu, naga nasaup̃iaana, 
waina e laapa pae tea laapa, ega mari navasadodom̃atakiana ega laapa paki 
nasamasamaana ki Sup̃e. 

16Nalakena tea wanogoe au da pei tea p̃op̃otoro mau; ma naatam̃oli ni 
natakugami e pe to madada, ma naatam̃oli ni nap̃alaugami e do pei tea 
maripaukiana naaleatia paki naaleatia. 

17Nalakena nariesoki‐gamiana, waina e masalesale, go waina e pei tea ni ragi 
kiki, e do maginami p̃osiwosi p̃aruwarua liu ki nasamasamaana waina e 
madaga go waina e du mau du; 

18ragi waina au da do leopunusi naleo maga mau waina eu pei tea vunusiana, 
ma au do leopunusi naleo maga waina eu da pei tea vunusiana mau: nalakena 
naleo maga waina eu pei tea vunusiana eu pei tea ni ragi kiki; ma naleo maga 
waina eu da pei tea vunusiana mau eu du mau du. 

2 Paki Tea ni Korintho 5 

1Nalakena au atae naga nasum̃a ni tap̃aup̃au aginami ni maramana e pe vei tea 
rakaiana, au pe veani nasum̃a tavagiana sikai waina e m̃elu Sup̃e, nasum̃a sikai 
waina e da pei tea mariana ki nam̃elearu maga mau, waina e du mau du, doko 
nakoroatelagi. 

2Nalakena lomau au do gi doko tea waia, au do masau p̃arua ki naga auga vei 
tea sugorokovagoroana ki natokoana aginami waina e m̃elu nakoroatelagi: 

3nalakena au pe vei tea sugoroana au pe ta pei tea vap̃aiana au pei tea m̃alam̃ala 
mau. 

4Nalakena lomau kinami waina au doko tap̃aup̃au waia au do gi, nalakena au 
pei tea sokiana pakitano ki tea madaga; au da masauna nalakena tea wanogoe 
naga auga sawo lua e mau, ma au masauna naga auga vei tea 
sugorokovagoroana, naga tea waina e mate atae ega vei tea tinomiana pae 
namauriana. 

5Ma tea waina e mari m̃ataki gami raki tea wanogoe e pei Sup̃e, waina e dua 
gami nanadisokiana ni Naatana. 

6Nalakena tea wanogoe au do marasike sara ragi, go au atae naga, ragi waina 
au doko kiagami ni nap̃atokogami, au puoli ki kiagami 

7sikoti Nawota (nalakena au surata pae nasaralomauana, au da surata pae tea 
vunusiana mau); 

8ma au marasike, go au suasua naga auga va dua ki kiagami ni nap̃atokogami, 
go naga auga va doko kiagami sikoti Nawota. 

9Go nalakena tea wanogoe au do maridutuaki naga, au pe toko kiagami kite au 
pe vuoli ki nia, auga vei tea midoakim̃atakiana aneana. 

10Nalakena e one gida maga mamau puti one naga tuga vei tea mariana tuga 
toko lina narae ni malo tasake ni navasap̃otaeana ki Kristo; naga sara naata 
euga sikasikai dape naleo maga waina eu pei tea mariana pae nap̃atokoda, ega 
vae tea maga waina eu mari ra, e pe vei tea wia kite tea sa. 

11Nalakena tea wanogoe go waina au atae namatau‐ki‐Nawota‐ana, au do pasa 
die naatam̃oli maga, ma au pei tea mariana au doko lina ki Sup̃e; go a pavatu 
naga au pei tea mariana au doko lina natum̃amuatae‐ana. 

12Au da moro dum̃agami pasap̃iakinoa gami paki mu mau, ma au pasa dapala 
au dua mu tea ni navakavakacana nalo kakagami, naga kuga veani a dip̃a tea 
maga waina eu pakavakae tea ni naraeda, go eu da pakavakae tea ni nap̃op̃oda 
mau. 

13Nalakena au pe daratara, e magi Sup̃e; kite au pe midodoa p̃ia, e manimu. 

14Nalakena nadodomiana ki Kristo e do die disua ki gami; nalakena au midoaki 
p̃otae dapala waia, naga sikai e mate oli tea maga mamau puti, nalakena tea 
wanogoe tea maga mamau puti eu mate; 

15go e mate oli tea maga mamau puti, naga tea maga waina eu mauri euga ta 
moro dum̃ada madeada mauri mau, ma euga magi tea waina e mate oli ra po 
moro duleana mauri. 

16Nalakena tea wanogoe au da atae pae ragi waia pa pa te naata pae nap̃okasi 
mau: go au pe atae sua Kristo pae nap̃okasi, ma ragi waia au da moro atae a 
dapala nogoe mau. 

17Nalakena tea wanogoe te naata e pe toko Kristo e pei tea tawonakiana vau: 
naleo tuai maga eu pano puoli, kuga leo, eu po pei tea vau. 

18Ma naleo maga mamau puti eu m̃elu Sup̃e, waina e mari gida tu pei p̃op̃o wia 
paki nia pae Kristo, po dua gami nasuasuaana ni namarip̃op̃owiaana; 

19nalakena Sup̃e doko Kristo e do mari maramana eu pei p̃op̃o wia paki nia, e 
da midoaki dip̃a ra natapiriana adeada maga mau, go e doropusi doko gami 
navasaana ni namarip̃op̃owiaana. 

20Nalakena tea wanogoe au pei tea tautauana maga oli Kristo, dapala Sup̃e e do 
pasa parati ki mu pae gami, au pavarani mu oli Kristo, kuga vei p̃op̃o wia paki 
Sup̃e. 

21E mari tea waina e da atae te namarinaleosaana mau, e pei namarinaleosaana 
oli gida, naga nigida tuga vei namarinaleoleanaana ki Sup̃e doko asa. 

2 Paki Tea ni Korintho 6 

1Ma au do p̃osiwosi sikoti a go au pasa paratiki mu naga kuga ta dape p̃alo ki 
nasaup̃iaana ki Sup̃e 

2mau (nalakena e naga, Ragi ni nasaup̃iaana a dogo ko asa, Go naaleatia ni 
namautipauriana a silae ko asa: Kuga leo, ragi waia e pei ragi ni nasaup̃iaana; 
kuga leo, ragi waia e pei naaleatia ni namautipauriana). 

3Doko da pitua ki te nalakena sikai ni natapilagonaana nalo ni te navatuna mau, 
naga nasuasuaana aginami ega ta pei tea vasadip̃aana mau; ma nalo ni sara 
naleo, 

4dapala tea suasua maga ki Sup̃e, au do dum̃agami mari gami au doko lina; ki 
nasokiana warua, doko nariesokiana maga doko namarisogiana maga, doko 
nariesoki‐pulutiana maga, 

5doko navaratiana maga, doko nasum̃a ni navavaigoroana maga, doko 
navariana maga, doko nawosi‐mawosaana maga, doko naleleogoroana maga, 
doko navaliana maga, 

6ki natautauana, ki naataeana, ki naveimaritasoki‐parau‐ana, ki navakaleana, ki 
Naatana Tapu, ki nadodomiana waina e da pei nakalep̃oana mau, ki navasaana 
ni nalomauana, ki nakasuana ki Sup̃e; 

7pae nalikau maga ni namarinaleoleanaana waina eu doko nap̃irikiagami ni 
matua go nap̃irikiagami ni mawiri, 

8pae nasamasamaana go nadododaoana, pae navasasakiana go 
navasap̃iakiana; dapala tea vilasurue maga, go au pei tea noa lomau maga; 

9dapala tea salup̃eana maga, go au pei tea ataem̃atakiana maga; dapala tea to 
mate maga, go kuga leo, au mauri doko; dapala tea varatiana maga, go au da pei 
tea maripunueana mau; 

10dapala tea susue maga, ma au do laelaea sara ragi: dapala tea tika maga, ma 
au do mari tea laapa eu pei sogolapa; dapala tea ta peani te navatuna mau, go 
au pei talakea ni naleo maga mamau puti. 

11Nawokagami e dap̃olaga doko paki mu, tea ni Korintho maga, nap̃op̃ogami e 
pei tea mariana e p̃elewelea. 

12Ku da pei tea riesokipulutiana gami mau, ma ku pei tea riesoki‐puluti‐ana 
namaritadodomiana animu maga. 

13Ma namoridip̃aana ni tea sikai maau wanogoe (a pasa dapala a pasa ki natugu 
maga), nimu ma kuga vei tea mariana kuga welewelea. 

14Kuga ta pei tea vilasaikiana nimu ma tea ta saralomau maga mau; nalakena 
namarinaleoleanaana go namarinaleotageleana ero peani p̃otae nasava? Kite 
namarama go namaligo ero saisai peani nasava? 

15Go Kristo go Belial ero saisai ki nadaleoda noa nasava? Kite tea saralomau e 
peani seve matele sikoti tea waina e da sara lomau mau? 

16Go nasum̃a tapu ki Sup̃e e peani seve nasuasuakiana sikoti nasup̃e maga? 
Nalakena nimu ku pei nasum̃a tapu ki Sup̃e mauri; dakiusi waina Sup̃e e naga, 
Aga wo doko ara, go aga wo surata ara, go aga wo pei Sup̃e adeada, go nara euga 
wo pei narei aginau. 

17Nalakena tea wanogoe, Kuga m̃elu dua ki m̃aleoputo kakada umai, go kuga 
vei tea marimasalekiana, Yehovah e noa e, Go kuga ta kisidogo tea waina e da 
dautau mau; Go kinau aga wo piragi soki mu, 

18Go aga wo manimu pei tamamu sikai, Go nimu kuga wo maginau pei natugu 
naanoai maga go natugu nagoroi maga, Yehovah Tea Kasua mau e noa e. 

2 Paki Tea ni Korintho 7 

1Nalakena tea wanogoe waina tu peani nasaiana maga wanogoe, tea 
dodomiana maga, tuga tum̃agida mari gida tuga tautau m̃elu dua ki sara 
naloaana ni nap̃okasigida go ni naatagida, doko do mari sua natautauana doko 
namatau‐ki‐Sup̃eana. 

2Kuga maginami p̃olagati nap̃op̃omu maga: au da mari dagelegele paki te naata 
mau, au da mari sa ki te naata mau, au da m̃aukarolua te naata mau. 

3A da noa e raki natip̃akotovi‐mu‐ana mau: nalakena au pea noa sua, naga ku 
doko nap̃op̃ogami naga auga mate sikoti mu go naga auga mauri sikoti mu. 

4Naviviariana aginau paki mu e p̃arua, navakavakaeana aginau nalo kakamu e 
p̃arua: a pei tea vakavuroana ki navakavakaleana, a pura sarasaraape ki 
nalaelaeaana doko nariesokiana mamau aginami. 

5Go nalakena ragi waina au rumai paki Masedonia, nap̃okasigami e da peani te 
namaromaroana mau, ma au pei tea riesokiana pisarasara; namarimariana 
maga etaku ki gami, namatakuana maga nap̃alaugami. 

6Ma tea waina e do pakavakale tea vakitano maga, Sup̃e, e pakavakale gami pae 
naumaiana ki Tito; 

7go e da pae naumaiana aneana sikina mau, ma e pae navakavakaleana waina 
nae e pei tea vakavakaleana asa nalo kakamu, ragi waina e dogorogo paki gami 
ki namasau‐p̃arua‐ana animu, nalalagaarovaana animu, nasuisuiana animu 
maginau; dapala waina a laelaea p̃arua asa. 

8Nalakena a pe mari mu ku susue ki epistole aginau, go a pe vea midoakidoa, 
ma ta da moro midoakidoa mau; nalakena a punusi naga epistole wanogoe e 
mari mu ku susue, e pe vei ragi kiki. 

9Ragi waia a laelaea, a da laelaea nalakena ku pei tea mariana ku susue mau, ma 
nalakena ku pei tea mariana ku susue paki namidoakidoaana: nalakena ku pei 
tea mariana ku susue pae namasauana ki Sup̃e, naga kuga ta pei tea 
tapepuolikiana nalo ni te navatuna nalakena kinami mau. 

10Nalakena nasusueana waina e pae namasauana ki Sup̃e e do p̃osiwosi ki 
namidoakidoaana paki namautipauriana, waina ega ta pei tea ni 
namidoakidoaana mau: ma nasusueana ni maramana e do p̃osiwosi ki 
namateana. 

11Nalakena kuga leo, tea sikai maau wanogoe, waina ku pei tea mariana ku 
susue pae namasauana ki Sup̃e, e manimu p̃osiwosi ki nam̃arekarekaana warua 
pa, io, go navasakorokoroana warua pa, io, go namaetoana warua pa, io, go 
namatakuana warua pa, io, go namasauana warua pa, io, go nasuisuiana warua 
pa, io, go nasikosikoana warua pa! Nalo ni sara naleo ku dum̃amu mari mu ku 
doko lina naga ku dautau nalo ni naleo wanogoe. 

12Nalakena tea wanogoe go a pe midiri paki mu, a da midiri nalakena naata 
waina e mari dagele mau, go a da midiri nalakena naata waina e pei tea 
maridagelekiana mau, ma a midiri nalakena tea waia, naga nam̃arekarekaana 
aginami manimu ega vei tea mariana ega toko lina paki mu namata ni Sup̃e. 

13Nalakena tea waonogoe au pei tea vakavakaleana: ma ragi ni navakavakale‐
gami‐ana au laelaea p̃arua liu nalakena nalaelaeaana ki Tito, nalakena naatana 
e pei tea vakamaromarokiana pae mu mamau puti. 

14Nalakena a pe vakavakae te navatuna paki nia nalo kakamu, a pe ta pei tea 
mariana a pe maliere mau; ma dapala waina au pasa tea maga mamau puti paki 
mu pae nalomauana, dapala nogoe navakavakaeana aginami ma narae ni Tito e 
pei nalomauana. 

15Go namaritadodomiana aneana paki mu e p̃arua liu, ragi waina e midoa ki 
narogoparatikiana animu maga mamau puti, dapala waina ku piragi soki a 
pilake namatakuana go naruruuruana. 

16A laelaea nalakena a marasike nalo ni sara naleo nalo kakamu. 

2 Paki Tea ni Korintho 8 

1Ma au mari mu kuga atae, tai maga, nasaup̃iaana ki Sup̃e waina e pei tea 
vituakiana paki ekalesia maga ni Masedonia; 

2naga ragi waina eu doko namaridogoana warua ni nariesokiana, nawarua‐
liuana ni nalaelaeaana adeada go natikaana sa adeada ero p̃arua liu paki 
nasogolapaana ni navituap̃aruaana adeada. 

3Nalakena pae nakasuaana adeada, a noa sokisoki a, go p̃arua liu nakasuaana 
adeada, eu dum̃ada pitua, 

4doko do pavarani gami ki navasaparatikiana warua nasaup̃iaana wanogoe go 
nasaisaipeaniana ni nasuasuakiana paki tea tautau maga: 

5go e da dapala waina au leogoro asa mau, ma eu dum̃ada pitua ki da paki 
Nawota pea, go paki gami pae namasauana ki Sup̃e. 

6Dapala waina au pasa paratiki Tito, naga dakiusi waina e pea atulake asa, ega 
mari sua ega tapala nogoe nasaup̃iaana wanogoe m̃aleoputo kakamu. 

7Ma dapala waina ku pei tea veani p̃arua nalo ni sara naleo, nasaralomauana, 
go navasaana, go naataeana, go sara nam̃arekarekaana, go nadodomiana animu 
paki gami, kuga vunusi naga kuga vei tea veani p̃arua nalo ni nasaup̃iaana 
wanogoe. 

8A da noa e pae natip̃akiana mau, ma a maridogo pae nam̃arekarekaana ki tea 
p̃ota maga naveilomauana ni nadodomiana animu. 

9Nalakena ku atae nasaup̃iaana ki Nawota anigida Yesu Kristo, naga, ragi waina 
e pei sogolapa e dum̃ana mari a e pei tea tika nalakena nimu, naga nimu kuga 
vei sogolapa ki natikaana aneana. 

10Go a pitua ki namidoakip̃otaeana aginau nalo ni tea wanogoe: nalakena tea 
wanogoe e p̃ia ki mu, waina ku pei tea waina ku pea atulake, namariana e da 
masikina mau, ma ku atulake namasauana pae natau waina e pano. 

11Ma ragi waia kuga mari sua namariana; naga dakiusi waina nap̃op̃osuasuaana 
ni namasauana e doko, namarisuaana ma ega tapala nogoe doko pae tea waina 
ku peani a. 

12Nalakena nap̃op̃osuasuaana e pe toko, e pe vei tea tapem̃atakiana ega vae tea 
waina te naata e peani a, go ega ta pae tea waina e da peani a mau. 

13Nalakena a da noa naga tea p̃ota maga euga veani namaromaroana, go nimu 
nariesokiana mau: ma ega vae navatakasikaiana; 

14ragi waia nasogolapaana animu ega vaki natikaana adeada, naga 
nasogolapaana adeada ma ega vaki natikaana animu; naga navatakasikaiana 
ega toko: 

15ega tapala waina e pei tea midiriana, Tea waina e piladaua ki tea warua e dika 
ki tea tu pele; go tea waina e piladaua ki tea kiki e da dika mau. 

16Ma navasadodom̃atakiana ega vei agi Sup̃e, waina e pitua ki 
nam̃arekarekaana sikai maau wanogoe e manimu doko nap̃op̃o ni Tito. 

17Nalakena e dape soki lomau ki navasaparatikiana aginami; ma e m̃arekareka 
p̃arua po dum̃ana m̃elu pano paloti punusi mu. 

18Go au dip̃aki lua sikoti a taigida waina nasamasamani‐a‐ana nalo ni 
narogorogoana wia e doko usuraki ekalesia maga mamau puti; 

19go tea wanogoe e da sikina mau, ma e pei tea matadoaana pae ekalesia maga 
naga ega surata sikoti gami nalo ni nasaup̃iaana wanogoe, waina e pei tea 
suasuakiana pae gami paki nasamasamaana ki Nawota go nap̃op̃osuasuaana 
aginami: 

20doko do daleledao ki tea waia, naga te naata sikai ega ta pasa dip̃a gami mau 
nalo ni navitua‐p̃arua‐ana wanogoe waina e pei tea suasuakiana pae gami: 

21nalakena au pea midoaki naleo dodomadaganiana maga e da doko namata ni 
Nawota sikina mau, ma e doko namata ni naatam̃oli maga. 

22Go au dip̃aki lua sikoti ra taigida, waina au paka laapa maridogo e naga e 
m̃arekareka nalo ni naleo laapa, ma ragi waia e m̃arekareka p̃arua liu, nalakena 
navavatuana warua waina e peani a paki mu. 

23Eu pe vusuusu nalo ni Tito, e pei tea waina aro saisaipeani go tea wosiwosi 
sikoti au paki mu; kite nalo ni taigida maga ero pei tea tautauana maga ki 
ekalesia maga, ero pei nasamasamaana ki Kristo. 

24Nalakena tea wanogoe kuga viseiki da narae ni ekalesia maga naviseikiana ni 
nadodomiana animu, go ni navakavakaeana aginami nalo kakamu. 

2 Paki Tea ni Korintho 9 

1Nalakena nalo ni nasuasuaana paki tea tautau maga, naga aga midiri paki mu 
asa e pei tea warua liu tea waina e patakana: 

2nalakena a atae nap̃op̃osuasuaana animu, waina a do pakavakae asa nalo 
kakamu paki tea ni Masedonia maga, naga Akaia e pei tea marim̃ata‐ki‐sua‐ana 
pae natau waina e pano; go nasuisuiana animu e pulevule tea laapa kakada. 

3Ma a dip̃aki lua taigida maga paloti, naga navakavakaeana aginami nalo 
kakamu ega ta pei tea mariana ega vei tea p̃alo mau nalo ni naleo wanogoe; 
naga, ega tapala waina a noa sua e, kuga vei tea mari‐m̃atakisua‐ana: 

4mase te seara ni Masedonia eu pe sikoti au paloti, po pap̃ai mu ku pe ta pei tea 
mari‐m̃ataki‐sua‐ana mau, kinami, (naga auga ta noa mu mau), au pe vei tea 
mariana au pe maliere nalo ni navavatuana wanogoe. 

5Nalakena tea wanogoe a midoa ki nia naga e one au one naga aga vavarani 
taigida maga, naga euga vea paloti punusi mu, po pea mari navasap̃iakiana 
animu ega soko waina e pei tea saiana sala vea, naga tea sikai maau wanogoe 
ega vei tea marim̃ataki‐sua‐ana, ega tapala navasap̃iakiana sikai, go ega ta 
dapala namatam̃aguraana mau. 

6Ma a noa tea waia, Tea waina e sapuraki pae namatagoroana ega wo 
dagaukotovi pae namatagoroana; go tea waina e sapuraki pae navasap̃iakiana 
maga ega wo dagaukotovi pae navasap̃iakiana maga. 

7Sara naatam̃oli euga sikasikai mari ega tapala waina eu midoaki nia nap̃op̃oda, 
ega ta pae nasusueana, kite pae navasadieana mau: nalakena Sup̃e e dodomi tea 
vitua laelaea. 

8Go Sup̃e e mari atae mari sara nasaup̃iaana euga laapa liu paki mu; naga, ragi 
waina kuga veani sara nasokoana sara ragi nalo ni sara naleo, kuga veani tea 
warua liu paki sara nawosiana wia: 

9dapala waina e pei tea midiriana, E daperavera, e dua tea tika maga; 
Namarinaleoleanaana aneana e du mau du. 

10Go tea waina e do pitua ki napati ni nawa ni nakau paki tea sapuraki go ki 
navinaga kaniana, ega wo pitua ki napati ni nawa ni nakau sapurakiana animu 

po mari a ega laapa, go ega wo mari nawa maga ni namarinaleoleanaana animu 
ega risu po laapa: 

11kuga wo pei tea mariana kuga vei sogolapa nalo ni sara naleo paki sara 
navitua‐p̃arua‐ana, waina e do p̃osiwosi pae gami ki navasadodom̃atakiana 
paki Sup̃e. 

12Nalakena nasuasuaana ni nawosiana wanogoe e do pakavuro natikaana maga 
ki tea tautau maga e da sikina mau, ma e pura sarasaraape pae 
navasadodom̃atakiana laapa paki Sup̃e; 

13eu do samasamani Sup̃e pae namaridogoana ni nasuasuaana wanogoe 
nalakena natokoetanoana ni nanoasaiana animu paki narogorogoana wia ki 
Kristo, go nalakena naveilomauna ni naturipituaana animu paki da go paki tea 
maga mamau puti; 

14go nara, ki namanimu‐pavaraana adeada, eu do dodomi p̃arua ki mu nalakena 
nasaup̃iaana ki Sup̃e waina e p̃arua liu paki mu. 

15Navasadodom̃atakiana ega vei agi Sup̃e nalakena navituam̃olikiana aneana 
waina e mari sa pei tea rogorogokiana. 

2 Paki Tea ni Korintho 10 

1Ma kinau Paulo a dum̃agu pasa paratiki mu pae namatemateana go 
namarimatemateana ki Kristo, kinau waina a pakitano m̃aleoputo kakamu ragi 
waina a doko sikoti mu, ma ragi waina a puoli a piviari paki mu: 

2ma a pavarani mu, naga aga ta piviari ragi waina aga sikoti mu ki navavatuana 
waina a midoa ki nia naga aga wo piviari dip̃a te seara, waina eu midoaki gami 
dapala au do surata pae nap̃okasi. 

3Nalakena ragi waina au do surata doko nap̃okasi au da mari navakalo pae 
nap̃okasi 

4mau (nalakena nalikau maga ni namarinavakaloana aginami eu da pei tea ni 
nap̃okasi mau, ma eu marimatua narae ni Sup̃e paki narakaipakitano‐ana ni 
p̃aaka maga); 

5au do dakai pakitano namidodoana maga, go sara naleo vakilagi waina eu pei 
tea tapeana sake dip̃a naatae‐Sup̃eana, go au do piragi lua pavakoto sara 
namidodoana paki narogoparatiki Kristo‐ana; 

6go au do marim̃ata sua naga auga sikosiko sara narogopiriana, ragi waina 
narogoparatikiana animu ega wo pei tea vakavuroana. 

7Nimu ku leopunusi naleo maga waina eu doko naraemu? Te naata sikai e pe 
tum̃ana pavatu asa naga e pei tea ki Kristo, ega moro dum̃ana midoaki tea waia, 

naga, dakiusi waina nae e pei tea ki Kristo, dapala nogoe kinami ma au pei tea 
ki Kristo. 

8Nalakena a pe vakavakae p̃arua liu tea wanogoe nalo ni naveinawotaana 
aginami (waina Nawota e pitua ki nia paki natavagi‐mu‐ana, go e da paki 
narakai‐mu‐pakitano‐ana mau), a pe ta pei tea mariana a pe maliere mau: 

9naga aga ta dapala a pe vakamatakua ki mu ki epistole maga mau. 

10Nalakena, eu naga, Epistole aneana maga eu madaga go eu kasua; ma natoko‐
sikoti‐gida‐ana ni nap̃atokona e manainai, go navasaana aneana e pei tea 
midoakip̃alokiana. 

11Tea tapala nogoe ega midoaki tea waia, naga, dapala waina au doko ki 
navasaana pae epistole maga ragi waina au puoli, au dapala nogoe doko ki 
namariana ragi waina au doko sikoti. 

12Nalakena au da piviari naga auga tum̃agami midoaki p̃otae gami naga au pei 
tea seara kite naga au dakiusi te seara ni tea maga waina eu dum̃ada 
pasap̃iakinoa ara: ma nara, waina eu do dum̃ada dowogi ra pae ara, po do 
dum̃ada midoaki p̃otae ra naga eu dum̃ada dakiusi ra, eu da midoaki atae mau. 

13Ma kinami auga wo da pakavakae p̃arua liu totowo aginami mau, ma dapala 
totowo ni laine totowo waina Sup̃e e maginami p̃otawotae a ega vei totowo, 
naga ega valoti pa paratiki mu. 

14Nalakena au da dum̃agami sai ki gami p̃arua sa mau, dapala au pe ta paloti pa 
paratiki mu mau: nalakena au paloti pa paratiki sua mu doko narogorogoana 
wia ki Kristo: 

15doko da do pakavakae p̃arua liu totowo aginami mau nalo ni nawosi‐mawosa‐
ana maga ki naatam̃oli p̃ota maga; ma au do peani naleogoroana naga, ragi 
waina nasaralomauana animu ega wo disu po p̃arua, auga wo pei tea mariana 
auga wo p̃arua m̃aleoputo kakamu pae laine totowo aginami paki 
nawarualiuana, 

16naga auga rogorogo ki narogorogoana wia pa pa paki tokora maga waina eu 
one taleva kerua kakamu, go naga auga ta pakavakae nalo ni laine totowo ki 
naatam̃oli p̃ota sikai mau nalo ni naleo maga waina eu pei tea 
marim̃atakisuaana. 

17Ma tea waina e do pakavakae ega vakavakae Nawota. 

18Nalakena tea waina e dum̃ana pasap̃iakinoa e, nae e da pei tea 
maridogopiragiana mau, ma tea waina Nawota e pasap̃iakinoa e. 

2 Paki Tea ni Korintho 11 

1A masauna naga kuga soki au nalo ni namanumatavusaana tea kiki: ma ku do 
soki au. 

2Nalakena a dotowo kasua ki mu ki natotowokasua‐ana sikai ki Sup̃e: nalakena 
a magi naanoai sikai maau pasa soki mu, naga aga mari mu kuga lawodu narae 
ni Kristo kuga tapala nagoroi atara tautau sikai. 

3Ma a mataku, mase, dapala waina m̃aata e pilasurue Eva ki 
namarimanumatuaana aneana, namidodoana animu maga eu pe vei tea 
marisakiana m̃elu dua ki naveilomauana go natautauana waina e doko Kristo. 

4Nalakena tea waina e umai e pe rogorogo ki Yesu p̃ota sikai, waina au da pea 
dogorogo ki nia mau, kite ku pe tape naatana vanop̃ota sikai, waina ku da pea 
dape a mau, kite narogorogoana wia sikai waina ku da pea dape a mau, ku pe 
soki a ku mari p̃ia. 

5Nalakena a midoaki nia naga a da edaku ki tea warua liu ni apostolo maga mau. 

6Ma a pe vei naatam̃oli m̃oli ki navasaana, ma a da pei naatam̃oli m̃oli ki 
naataeana mau; ma nalo ni sara naleo au mari a e doko lina m̃aleoputo ni tea 
maga mamau puti paki mu. 

7Kite a mari namarinaleosaana sikai nalo ni waina a dum̃agu mari au a pakitano 
naga nimu kuga vei tea mariana kuga vakilagi, nalakena a dogorogo ki 
narogorogoana wia ki Sup̃e paki mu navakokotoana e dika? 

8A dapepavakoto tea ki ekalesia p̃ota maga, a do dape namoriana kiada naga 
aga manimu suasua; 

9go ragi waina a doko sikoti mu po dika, a da pei tea madaga one te naata mau; 
nalakena natikaana aginau taigida maga eu sokaripakavuro e, ragi waina eu pae 
Masedonia umai; go nalo ni sara naleo a dum̃agu leoparatiki nau naga aga ta pei 
tea madaga paki mu mau, go aga wo do dum̃agu leoparatiki nau. 

10Waina nalomauana ki Kristo e doko au te naata sikai ega wo da mari au aga 
vunuta ki navakavakaeana wanogoe tokora maga ni Akaia mau. 

11Ekasana? Nalakena a da dodomi mu mau kite? Sup̃e e atae a. 

12Ma tea waina a mari a aga wo do mari a, naga aga taelua tea vuatiana ki tea 
maga waina eu masau tea vuatiana sikai; naga, nalo ni tea waina eu pakavakae 
asa, euga vei tea vap̃aiana naga eu dakiusi gami asa. 

13Nalakena tea tapala nogoe maga eu pei apostolo sorosoro maga, tea wosiwosi 
surue maga, eu do dum̃ada mari ra eu oli apostolo maga ki Kristo. 

14Go e da pei tea ni namagaana mau; nalakena Satan ma e dum̃ana mari a e oli 
agelo sikai ni namarama. 

15Nalakena tea wanogoe e da pei tea warua mau tea suasua aneana maga ma 
eu pe tum̃ada mari ra eu pe tapala tea suasua maga ni namarinaleoleanaana; 
waina ragi edaku adeada ega wo dapala nawosiana adeada maga. 

16A moro naga, Te naata ega ta midoaki nau naga a pei tea manumatavusa mau; 
ma ku pe midoaki nia, kuga viragi au dapala a pei tea manumatavusa, naga 
kinau ma aga tum̃agu pakavakae kiki ki nau. 

17Tea waina a pasa asa a da pasa pae Nawota mau, ma dapala e pae 
namanumatavusaana, nalakena navavatuana waia ni navakavakaeana. 

18Nalakena tea laapa eu pakavakae pae nap̃okasi, kinau ma aga wo pakavakae. 

19Nalakena ku laelaea soki tea manumatavusa, nalakenu nimu ku pei tea 
manumatua maga. 

20Nalakena ku soki te naata, e pe mari mu ku pei naviti maga, te naata e pe 
kanidiro mu, te naata e pe vuapavakoto mu, te naata e pe tum̃ana dape a sake, 
te naata e pe tip̃a naraemu. 

21A noa e pae nadododaoana, dapala waina kinami au pe manainai. Ma nalo ni 
te waina te naata e piviari asa (a noa e pae namanumatavusaana). Kinau ma a 
piviari asa. 

22Eu pei Heberu maga kite? Go kinau. Eu pei tea ni Israel maga kite? Go kinau. 
Eu pei naworawora ni Abraham kite? 

23Go kinau. Eu pei tea suasua maga ki Kristo kite? (A pasa dapala tea daratara 
sikai) kinau a p̃arua liu ra; ki nawosimawosa‐ana maga p̃arua liu, ki nasum̃a ni 
navavaiana maga p̃arua liu, ki navaratiana maga do liu totowo, ki namateana 
maga paka laapa. 

24A paka lima dape ki tea ni Yudea maga navaratiana rualima pati sikai e puoli 
ki nia. 

25A paka tolu pei tea varatiana ki nakau varati, a paka sikai pei tea nadiana ki 
vatu maga, paka tolu rarua waina a porau asa e mawora, a doko epua nap̃ogiana 
sikai go naaleatia sikai: 

26ki nasurataana maga paka laapa, ki namatakuana maga ni noai sara maga, ki 
namatakuana maga ni tea tapepavakoto maga, ki namatakuana maga m̃elu tea 
ni nalauna aginau, ki namatakuana maga m̃elu tea ni nalauna p̃ota maga, ki 
namatakuana maga natokoana, ki namatakuana maga masop̃alo, ki 
namatakuana maga natasi, ki namatakuana maga m̃aleoputo ni taigida 
sorosoro maga; 

27ki nawosiana kasua go ki namawosaana, ki naleleogoroana maga paka laapa, 
ki navitoloana go namadouana, ki navaliana maga paka laapa, ki namaladiana 
go nam̃alam̃alaana. 

28Naga aga ta noa tea p̃ota maga mau, tea waina e diesoki au sara naaleatia e 
doko, namidoakiparatikiana ni ekalesia maga mamau puti. 

29Sei e manainai go a da manainai mau? Sei e pei tea mariana e dapilagona go 
kinau a da soro mau? 

30E pe one au one naga aga vakavakae, aga wo pakavakae naleo maga ni 
namanainaiana aginau. 

31Sup̃e go Tama ni Nawota Yesu, nae waina e pei tea vasap̃iakiana pa pa ega tu 
mau du, e atae naga a da sorosoro mau. 

32Ragi waina a doko Damaseko doko tea maramara ki Areta nawota e pavaigoro 
natokoana ki tea ni Damaseko maga, naga ega vua soki au: 

33go a pei tea toroana pakitano duaduru namata leoduru sikai doko nala sikai 
pae nakoro, po sava m̃elu dua ki nam̃elearuna maga. 

2 Paki Tea ni Korintho 12 

1E one au one naga aga vakavakae, ma a da marim̃ataki mau; ma aga wo umai 
paki navunusiana maga go nanoapakasakiana maga ki Nawota. 

2A atae naatam̃oli sikai waina e doko Kristo pea ki natau rualima sikai tamate 
pati waina eu pano (e pe toko nap̃atokona, a da atae a mau; kite e pe toko etaku 
ni nap̃atokona, a da atae a mau; Sup̃e e atae a), tea tapala nogoe sikai e pei tea 
vualuaana pa pa paki nakoroatelagi ketolu. 

3Go a atae naatam̃oli tapala nogoe sikai (e pe doko nap̃atokona, kite e pe toko 
masale ki nap̃atokona, a da atae a mau; 

4Sup̃e e atae a), naga waina e pei tea vualuaana paki Paradeiso pano, po dogo 
navasaana maga waina eu mari sa pei tea noaana, waina e da pei tea 
suasuakiana mau paki te naatam̃oli sikai naga ega vasa ara. 

5Aga wo pakavakae nalo ni tea tapala nogoe: ma aga wo da pakavakae nalo 
kakagu mau, ma nalo ni namanainaiana aginau maga aga wo pakavakae. 

6Nalakena a pe masauna naga aga vakavakae, a pe wo da pei tea manumatavusa 
mau; nalakena a pe wo noa nalomauana: ma a dum̃agu dugoro au asa, naga te 
naata sikai ega ta midoaki nau pakilagi liu tea waina e punusi au, kite waina e 
dogo e kiagu mau. 

7Go naga nap̃op̃ogu ega ta pakilagi p̃arua mau ki nawarualiuana ni 
nanoapakasakiana maga, natip̃a sikai doko nap̃okasigu e pei tea vituakiana paki 
nau, agelo sikai ki Satan naga ega tip̃a au, naga nap̃op̃ogu ega ta pakilagi p̃arua 
mau. 

8Nalo ni tea wanogoe a pavarani Nawota paka tolu, naga ega m̃elu dua ki nau 
pano. 

9Go e noa ki nau, Nasaup̃iaana aginau e patakam̃a: nalakena nakasuaana aginau 
e pei tea mariana e matua doko namanainaiana. Nalakena tea wanogoe a 
laelaea p̃arua liu naga aga vakavakae nalo ni namanainaiana aginau maga, naga 
nakasuaana ki Kristo ega kovagoro au. 

10Nalakena tea wanogoe a midoaki m̃ata ki namanainaiana maga, ki 
namarisakiana maga, ki namaridieana maga, ki nakopaleleana maga, ki 
nariesokipulutiana maga, nalakena Kristo: nalakena ragi waina a manainai, ragi 
wanogoe a kasua. 

11A po pei tea manumatavusa: nimu ku maridie au; nalakena e one au one naga 
aga vei tea vasap̃iakinoaana pae mu: nalakena a da edaku te navatuna ki tea 
warua liu ni apostolo maga, waina a da pei te navatuna mau. 

12Navaivaiana maga ki apostolo eu pei tea mariana lomau m̃aleoputo kakamu 
doko sara nasokiana, ki navaivaiana maga go ki tea ni namagaana maga go ki 
namariana kasua maga. 

13Nalakena nasava e doko waina ku pei tea mariana ku sa liu ekalesia p̃ota maga 
asa, e pe ta pei naga kinau a da pei tea madaga one mu mau? Kuga maginau 
midoakikorokoro namarinaleotageleana wanogoe. 

14Kuga leo, a marim̃ata sua naga aga valoti punusi mu sala ketolu waia; go aga 
wo da pei tea madaga one mu mau: nalakena a da laaga te navatuna animu sikai 
mau, ma a laaga mu: nalakena e da one natu maga one mau naga euga magi tea 
matua adeada maga doropusi dauaki, ma e one tea matua maga naga euga magi 
natuda maga mari a. 

15Go kinau aga wo laelaea p̃arua naga aga magi naatamu sori po pei tea soriana 
nopu. A pe dodomi p̃aruwarua ki mu, a pe vei tea dodomiana kiki asa kite? 

16Ma ega tapala nogoe, kinau a da pei tea madaga one mu mau; ma, ku pe noa 
naga, a pei tea marimanumatua po puati mu ki nasorosoroana. 

17A m̃aukarolua mau pae te naata sikai ni tea maga waina a dip̃aki lua ra paloti 
punusi mu kite? 

18A pavarani Tito, go a dip̃aki lua taigida e sikoti a paloti. Tito e m̃aukarolua mu 
te navatuna kite? Aro da surata pae Naatana sikai maau kite? Aro da surata pae 
naatum̃eleana maga sikai maau kite? 

19Ku midoaki nia pae tuai naga au do dum̃agami maginami pasa korokoro gami 
paki mu. Au do pasa narae ni Sup̃e doko Kristo. Ma naleo maga mamau puti, tea 
dodomiana maga, eu magi natavagi‐mu‐ana doko. 

20Nalakena a mataku, mase ragi waina aga valoti a pe vap̃ai mu ku da dapala 
waina a masauna mau, go kinau a pe vei tea vap̃aiana pae mu dapala waina ku 
da masauna mau; mase navileana, naroitoiana, namaritausuana maga, 
namariputuakiana maga, navasapinoakiana maga, navasadalakolakoana maga, 
naveip̃op̃ovukaana maga, navariana maga eu pe toko; 

21mase ragi waina aga moro paloti, Sup̃e aginau e pe mari au a pe vakitano 
naraemu, go a pe susue tea laapa ni tea maga waina eu pea mari naleo sa, po da 
midoaki doa mau nalo ni naloaana go namaripeleana go namasausauana waina 
eu mari a. 

2 Paki Tea ni Korintho 13 

1Sala ketolu waia a naga aga valoti punusi mu. Sara navasaana euga wo pei tea 
lawosokiana pae nawoka ni tea noa sokisoki dua kite dolu. 

2A pea noa sala vea, go a pea noa ragi waia, dapala ragi waina a doko sikoti mu 
sala kerua, go ragi waia waina a puoli ki mu, a pea noa ki tea maga waina eu pea 
mari naleo sa, go ki tea p̃ota maga mamau puti, naga, a pe moro paloti, a pe wo 
da mari malemale mau; 

3nalakena ku laaga navaivaiana sikai ki Kristo waina e doko au pasa; waina e 
da manainai paki mu mau, ma e kasua m̃aleoputo kakamu: 

4nalakena e pei tea turiana nakau valadagoto m̃elu namanainaiana, ma e mauri 
m̃elu nakasuaana ki Sup̃e. Nalakena kinami ma au manainai doko asa, ma auga 
wo mauri sikoti a m̃elu nakasuaana ki Sup̃e paki mu. 

5Kuga tum̃amu maridogo mu, ku doko nasaralomauana kite; kuga tum̃amu 
maridogoatae mu. Kite ku da dum̃amu atae mu mau, naga Yesu Kristo e doko 
mu? Ku pe ta pei tea maridogo‐dip̃adoa‐ana lomau mau e pe toko mu. 

6Ma a leogoro naga kuga wo atae naga kinami au da pei tea maridogodip̃adoa‐
ana mau. 

7Ma au dapasavasa paki Sup̃e naga nimu kuga ta mari te naleo sa mau; e da pei 
naga kinami auga toko lina naga au pei tea maridogo‐piragi‐ana mau, ma naga 
nimu kuga mari tea waina e pei tea dodomadaganiana, go naga kinami auga 
tapala tea maridogodip̃adoa‐ana maga. 

8Nalakena au da mari atae mari te navatuna dip̃a nalomauana mau, ma au do 
magi nalomauana mari a. 

9Nalakena au laelaea, ragi waina kinami au manainai, go nimu ku kasua: go au 
do masau p̃arua ki tea waia, namarip̃ialua‐ki‐mu‐ana. 

10Nalakena tea wanogoe a midiri tea maga waia ragi waina a puoli, naga ragi 
waina aga toko sikoti mu aga ta mari makalikali mau, pae naveinawotaana 

waina Nawota e dua au asa raki natavagiana, go e da raki narakaipakitano‐ana 
mau. 

11Tea p̃ota sikai, tai maga kuga laelaea. Kuga vei tea mariana kuga wia lua; kuga 
vei tea vakavakaleana; kuga midoaki tea sikai maau; kuga tam̃ate doko: go Sup̃e 
ni nadodomiana go ni natam̃ateana ega wo doko sikoti mu. 

12Kuga tum̃amu pasadodomi mu ki natum̃iliana tautau sikai. 

13Tea tautau maga mamau puti eu pasadodomi mu. 

14Nasaup̃iaana ki Nawota Yesu Kristo, go nadodomiana ki Sup̃e, go 
nasaisaipeaniana ni Naatana Tapu, euga sikoti puti mu. 

Paki Tea ne Calatia 

Paki Tea ne Calatia 1 

1Paulo, apostolo sikai (e da m̃elu naatam̃oli maga mau, go e da pae naatam̃oli 
sikai mau, ma e pae Yesu Kristo, go Sup̃e Tamana, waina e sike a e duleana m̃elu 
dua ki tea mate maga), 

2go taigida maga mamau puti waina eu sikoti au doko, au midiri paki ekalesia 
maga ni Calatia: 

3Nasaup̃iaana ega vei animu go natam̃ateana m̃elu Sup̃e Tamana, go Nawota 
anigida Yesu Kristo, 

4waina e dum̃ana pitua ki nia nalakena namarinaleosaana anigida maga, naga 
ega vua lua gida m̃elu dua ki maramana waina e doko ragi waia waina e sa, pae 
namasauana ki Sup̃e go Tamagida: 

5waina nasamasamaana ega vei aneana pa pa ega tu mau du. Amen. 

6A maga nalakena ku m̃araverave dapalana do m̃elu dua ki tea waina e soso mu 
doko nasaup̃iaana ki Kristo paki narogorogoana wia vanop̃ota sikai; 

7waina e da pei narogorogoana wia p̃ota mau; ma te seara eu doko waina eu do 
durua ki mu, go waina eu masauna naga euga roa sa ki narogorogoana wia ki 
Kristo. 

8Ma kinami, kite agelo sikai m̃elu nakoroatelagi, e pe rogorogo paki mu ki te 
narogorogoana wia sikai waina e panop̃ota ki tea waina eu dogorogo ki sua e 
paki mu, ega vei tea vasasakiana. 

9Dapala waina au pea noa sua e, go ragi waia a moro noa e, Te naata sikai e pe 
rogorogo paki mu ki te narogorogoana wia sikai waina e panop̃ota ki tea waina 
ku dape sua e, ega vei tea vasasakiana. 

10Nalakena ragi waia a do pasadie naatam̃oli maga, kite Sup̃e? Kite a do laaga 
naga aga vei tea midoakim̃atakiana ki naatam̃oli maga? A pe to pei tea 
midoakim̃atakiana ki naatam̃oli maga, a pe ta pei tea suasua ki Kristo mau. 

11Nalakena a mari mu kuga atae, tai maga, nalo ni narogorogoana wia waina e 
pei tea rogorogokiana pae au, naga e da pae naatam̃oli maga mau. 

12Nalakena kinau a da dape a ki naatam̃oli mau, go a da pei tea vasapiseikiana 
asa mau, ma e umai paki nau pae nanoapakasakiana ki Yesu Kristo. 

13Nalakena ku dogo natomariana aginau sala vea doko nalotuana ki tea ni 
Yudea maga, naga a kopalele p̃arua liu ki ekalesia ki Sup̃e, po mari sa sa ki nia: 

14go a disu pano doko nalotuana ki tea ni Yudea maga liu tea laapa ni natau 
aginau maga m̃aleoputo ni tea ni nalauna aginau maga, a magi navasaana 
vituakiana maga ki tea matua vea aginau maga suisui p̃aruwarua liu ra. 

15Ma ragi waina Sup̃e, waina e marimasale ki nau, pae nap̃ele ni p̃ilagu pa pa, 
po soso au pae nasaup̃iaana aneana, e midoaki m̃ata ki nia, 

16naga ega maripakasa ki Natuna nap̃alaugu, naga aga rogorogo ki nia 
m̃aleoputo ni tea ni nalauna p̃ota maga, a mari m̃araverave a da pusum̃aki paki 
nap̃okasi go nada mau: 

17go a da sake paki Yerusalem pano mau punusi tea maga waina eu pea kinau 
pei apostolo maga: ma a paki Arabia pano; go a moro liliu paki Damaseko. 

18Go edaku ki natau dolu a sake paki Yerusalem pano naga aga vunusi po atae 
Kefa, go a doko sikoti a doko naaleatia rualima sikai tamate lima. 

19Ma a da punusi tea p̃ota sikai ni apostolo maga mau, ma a punusi Yakobo 
sikina Nawota taina. 

20Ma nalo ni tea maga waina a midiri ra paki mu, kuga leo, narae ni Sup̃e, a da 
sorosoro mau. 

21Edaku ki nia a umai paki tokora maga ni Siria go ni Kilikia. 

22Go a ko da pei tea ataeana ki naraegu mau paki ekalesia maga ni Yudea waina 
eu doko Kristo: 

23ma tea sikai maau eu do dogo e, naga Tea waina e do kopalele gida sala vea, 
ragi waia e do dogorogo ki nasaralomauana waina e mari sa sa ki nia sala vea; 

24go eu samasamani Sup̃e nalo kakagu. 

Paki Tea ne Calatia 2 

1Go edaku ki natau rualima sikai tamate pati a moro sake paki Yerusalem pano, 
kinami ma Barnaba, go a piragi Tito e sikoti au pano. 

2Go a sake pae nanoapakasakiana pano; go a noa ki sai ra narogorogoana wia 
waina a dogorogo ki nia m̃aleoputo ni tea ni nalauna p̃ota maga, ma a noa 
panako e paki tea maga waina eu pei tea midoakip̃aruakiana, mase a pe to sava 
m̃oli, kite a pe sava m̃oli sua. 

3Ma Tito waina e sikoti au, waina e pei tea ni Hellas, e da pei tea maridieana 
mau naga ega vei tea tovadaviviana: 

4ma e dapala nogoe nalakena taigida sorosoro maga, tea viragi‐panako‐ana 
umai sili, waina eu sili panako umai naga euga leo pavaraka naveresigida‐ana 
waina tu peani a doko Kristo Yesu, naga euga mari gida tuga vei naviti maga: 

5waina au da pa dua ki da ki natoko‐etano‐ana, aura sikai mau; naga 
nalomauana ni narogorogoana wia ega toko sikoti mu doko. 

6Ma ki tea maga waina eu pei tea midoakip̃aruakiana naga eu pei te navatuna 
(dapala waina eu doko, e da mari a e panop̃ota paki nau mau: Sup̃e e da piragi 
narae ni te naatam̃oli mau), tea maga waina eu pei tea midoakip̃aruakiana eu 
da pasa piseiki nau te navatuna mau: 

7ma e panop̃ota ki nia, ragi waina eu punusi naga a pei tea vavatuana ki 
narogorogoana wia paki tea maga waina eu da pei tea tovadaviviana mau, 
dapala waina Petero e pei tea vavatuana ki narogorogoana wia paki tea 
tovadaviviana 

8maga (nalakena tea waina e magi Petero p̃osiwosi paki navei‐apostoloana paki 
tea tovadaviviana maga e maginau ma p̃osiwosi paki tea ni nalauna p̃ota maga); 

9go ragi waina eu atae nasaup̃iaana waina e pei tea vituakiana paki nau, Yakobo 
go Kefa go Yoane, waina eu pei tea midoakip̃aruakiana naga eu pei tip̃a maga, 
eu dua gami ma Barnaba nam̃elearuda ni matua ni nasaisaipeaniana, naga 
kinami auga va punusi tea ni nalauna p̃ota maga, ma nara euga va punusi tea 
tovadaviviana maga; 

10tea sikai maau eu masauna naga aroga midoa ki tea tika maga; waina a 
dum̃agu m̃arekareka naga aga mari tea wanogoe. 

11Ma ragi waina Kefa e umai paki Antiokia, a lawo dugoro e paki naraena, 
nalakena e pei tea tip̃akotoviana. 

12Nalakena pea ki te naata seara eu m̃elu Yakobo umai, e ganikani sikoti tea ni 
nalauna p̃ota maga: ma ragi waina eu rumai, e dum̃ana sukasuka ki nia po 
dum̃ana marimasale ki nia, e matauki tea ni natovadaviviana maga. 

13Go tea ni Yudea p̃ota maga ma eu mari pae nakalep̃oana sikoti a; dapala waina 
Barnaba ma e pei tea viragiluaana ki nakalep̃oana adeada. 

14Ma ragi waina a punusi naga eu da surata leana pae nalomauana ni 
narogorogoana wia mau, a noa ki Kefa narae ni tea maga mamau puti, Nigo, 
waina ku pei tea ni Yudea, ku pe mauri pae nalauna p̃ota maga, go ku pe ta 
mauri pae Yudea mau, ekasana ku maridie tea ni nalauna p̃ota maga naga euga 
mauri pae Yudea? 

15Nigida waina tu pei tea ni Yudea maga pae navakilinaana, go tu da pei tea mari 
naleo sa maga ni nalauna p̃ota maga mau, 

16ma tu atae naga te naatam̃oli sikai e da pei tea marileanakiana ki nawosiana 
maga ni nawotaeana mau, ma e pae nasaralomauana doko Yesu Kristo nigida 
ma tu saralomau Kristo Yesu, naga tuga vei tea marileanakiana ki 
nasaralomauana doko Kristo, go tu da pei tea marileanakiana ki nawosiana 

maga ni nawotaeana mau; nalakena te nap̃okasi sikai ega wo da pei tea 
marileanakiana ki nawosiana maga ni nawotaeana mau. 

17Ma ragi waina tu do laaga naga tuga vei tea marileanakiana doko Kristo, tu pe 
vei tea vap̃aiana naga nigida ma tu pei tea mari naleo sa maga, Kristo e pe vei 
tea suasua sikai ni namarinaleosaana kite? Ega ta dapala nogoe mau. 

18Nalakena a pe moro davagi naleo maga waina a dakai ra, a pe tum̃agu mari au 
a pe toko lina naga a pei tea tapiri sikai. 

19Nalakena kinau a pae nawotaeana mate paki nawotaeana, naga aga mauri 
paki Sup̃e. 

20A pei tea turiana nakau valadagoto sikoti Kristo; ma a mauri; e da moro pei 
kinau mau, ma Kristo e mauri doko au: go namauriana waina a mauri asa doko 
nap̃okasi ragi waia, a mauri asa doko nasaralomauana, waina e paki Sup̃e 
Natuna, waina e dodomi au, po maginau dum̃ana pitua ki nia oli au. 

21A da mari nasaup̃iaana ki Sup̃e e pei tea p̃alo mau: nalakena 
namarinaleoleanaana e pe vae nawotaeana umai, nalakena tea wanogoe Kristo 
e pe mate m̃oli. 

Paki Tea ne Calatia 3 

1Tea ni Calatia manumatavusa maga, sei e mari doa mu, waina Yesu Kristo e pei 
tea vea midiriana narae ni namatamu maga tea turiana nakau valadagoto? 

2Tea sikai maau waia a masauna naga aga ataedogo e kiamu, Ku dape Naatana 
pae nawosiana maga ni nawotaeana, kite pae narogoana ni nasaralomauana? 

3Ku pei tea manumatavusa dapala waia kite? Waina ku atulake sua pae 
Naatana, ku do pei tea marisuaana pae nap̃okasi ragi waia kite? 

4Ku sua m̃oli ki narogokitesaana laapa dapalana kite? Ku pe sua m̃oli ki da 
lomau. 

5Nalakena tea wanogoe nae waina e do pitua ki Naatana paki mu, po do 
p̃osiwosi ki nawosiana kasua maga m̃aleoputo kakamu, e do mari a pae 
nawosiana maga ni nawotaeana, kite pae narogoana ni nasaralomauana? 

6Dapala waina Abraham e saralomau navasaana ki Sup̃e, go e maneana pei tea 
midoakiana naga ega vei namarinaleoleanaana. 

7Nalakena tea wanogoe kuga atae naga tea maga waina eu pei tea ni 
nasaralomauana, nara eu pei Abraham natuna maga. 

8Ma navasaana midiriana, waina e pea punusi naga Sup̃e e do mari leana ki tea 
ni nalauna p̃ota maga ki nasaralomauana, e pea dogorogo ki narogorogoana wia 

paki Abraham, e naga, Nalauna maga mamau puti euga wo pei tea vasap̃iakiana 
ako. 

9Nalakena tea wanogoe tea maga waina eu pei tea ni nasaralomauana eu pei 
tea vasap̃iakiana sikoti Abraham waina e saralomau. 

10Nalakena tea maga waina eu pei tea ni nawosiana maga ni nawotaeana eu 
doko etano ki navasasakiana sikai: nalakena e pei tea midiriana, Sara naata 
waina eu da doko naleo maga mamau puti mau waina eu pei tea midiriana tusi 
ni nawotaeana, naga euga mari ra, eu pei tea vasasakiana. 

11Ma naga te naata sikai e da pei tea marileanakiana ki nawotaeana namata ni 
Sup̃e mau, e doko lina: nalakena, Tea leana ega wo mauri ki nasaralomauana; 

12ma nawotaeana e da pei tea ni nasaralomauana mau; ma, Tea waina e mari ra 
ega wo mauri ara. 

13Kristo e daulua gida m̃elu dua ki navasasakiana ni nawotaeana, e pei tea 
mariana e pei navasasakiana oli gida: nalakena e pei tea midiriana, Sara naata 
waina eu dau nakau dau eu pei tea vasasakiana: 

14naga navasap̃iakiana ki Abraham ega umai paki tea ni nalauna p̃ota maga 
doko Kristo Yesu; naga tuga tape nasaiana ni Naatana pae nasaralomauana. 

15Tai maga, a pasa pae naatam̃oli: Navasasokiana ki naatam̃oli sikai, ragi waina 
e pei tea lawosokiana, te naata e da mari a e pei tea p̃alo mau, kite e sokari a 
mau. 

16Ma nasaiana maga eu pei tea noaana paki Abraham, go paki naworana. E da 
naga, Go paki naworaworana mau, dapala e pe noa tea laapa, ma dapala e pe 
noa sikai maau, Go paki naworam̃a, waina e pei Kristo. 

17Ma a noa tea waia; Navasasokiana waina e pea pei tea lawosokiana pae Sup̃e, 
nawotaeana, waina e umai natau p̃onotia pati rualima takuna dolu edaku ki nia, 
e da mari puoli ki nia mau, naga ega mari nasaiana ega vei tea m̃oli. 

18Nalakena tea veaniana e pe vei tea ni nawotaeana, e pe ta moro pei tea ni 
nasaiana mau: ma Sup̃e e dua m̃oli ki Abraham asa pae nasaiana. 

19Nalakena tea wanogoe nawotaeana e pei nasava? E pei tea lawokiana sokari 
tea vea nalakena natapiriana maga, pa pa naworana ega umai waina nasaiana 
e pei tea saiana paki nia; go e pei tea tawonakiana pae agelo maga doko 
nam̃elearu ni tea vae namawota sikai. 

20Ma tea vae namawota e da pei tea vae namawota ni tea sikai maau mau; ma 
Sup̃e e pei tea sikai maau. 

21Nalakena tea wanogoe nawotaeana e pei tea tip̃a nasaiana maga ki Sup̃e kite? 
Ega ta dapala nogoe mau: nalakena nawotaeana sikai e pe vei tea vituakiana 

waina e mari atae pakamauri, namarinaleoleanaana e pe vei tea ni nawotaeana 
lomau. 

22Ma navasaana midiriana e kokoro tea maga mamau puti etano ki 
namarinaleosaana, naga nasaiana ki nasaralomau‐Yesu‐Kristo‐ana ega vei tea 
vituakiana paki tea maga waina eu saralomau. 

23Ma ragi waina nasaralomauana wanogoe e ko da umai mau, tu pei tea 
vavaigoroana etano ki nawotaeana, tea kokoroana raki nasaralomauana waina 
ega edaku pei tea noapakasakiana. 

24Nalakena tea wanogoe nawotaeana e pei tea viragi pasa piseiki anigida paki 
Kristo, naga tuga vei tea marileanakiana ki nasaralomauana. 

25Ma ragi waina nasaralomauana wanogoe e umai sua, tu da moro doko etano 
ki tea viragi pasa piseiki sikai mau. 

26Nalakena ku mamau puti pei Sup̃e natuna maga pae nasaralomauana doko 
Kristo Yesu. 

27Nalakena tea maga waina ku pei tea bapetisoana paki Kristo ku suni Kristo. 

28Tea ni Yudea sikai e da doko m̃aleoputo kakada mau go tea ni Hellas mau, 
naviti sikai e da doko mau go tea dum̃ana doko mau, naanoai sikai go nagoroi 
sikai ero da doko mau: nalakena nimu ku mamau puti pei tea sikai maau doko 
Kristo Yesu; 

29Ma nimu ku pe vei tea ki Kristo, ku pei naworawora ni Abraham nalakena tea 
wanogoe, go tea veanipioli maga pae nasaiana. 

Paki Tea ne Calatia 4 

1Ma a noa naga ragi varau waina tea veani pioli e pei piakiki, e da panop̃ota te 
navatuna ki naviti sikai mau, go e pei talakea ni tea maga mamau puti; 

2ma e doko etano ki tea leo paratiki maga go tasiga leo paratiki maga pa pa paki 
naaleatia tatutakiana ki tamana. 

3Dapala nogoe nigida ma, ragi waina tu pei piakiki maga, tu pei naviti maga 
etano ki tea vea maga ni maramana: 

4ma ragi waina navakavuroana ni ragi e umai, Sup̃e e dip̃aki lua Natuna umai, e 
pakilina m̃elu nagoroi sikai, e pakilina etano ki nawotaeana, 

5naga ega taulua tea maga waina eu doko etano ki nawotaeana, naga tuga tape 
navakasereana ni navei‐natuna‐ana. 

6Go nalakena ku pei natuna maga, Sup̃e e dip̃aki lua Naata ni Natuna umai paki 
nap̃op̃ogida, e do pioso, Abba, Mama. 

7Nalakena tea wanogoe ku da moro pei naviti sikai mau, ma ku pei natuna sikai; 
ma ku pe vei natuna sikai, ku moro pei tea veani pioli sikai pae Sup̃e. 

8Ma ragi wanogoe, waina ku da atae Sup̃e asa mau, ku pei naviti maga ki tea 
maga waina eu da pei sup̃e maga pae navakilinaana mau: 

9ma ragi waia waina ku atae Sup̃e asa, go parua ki nia, waina ku pei tea ataeana 
asa pae Sup̃e, ekasana ku moro liliu paki tea vea maga waina eu pei tea 
manainai go tea tika, waina ku masauna naga kuga moro pei naviti kakada? 

10Ku do midoa ki paratiki naaleatia maga, go atelagi maga, go ragi maga, go 
natau maga. 

11A mataku nalo kakamu, mase a pe wosiwosi‐mawosa m̃oli paki mu. 

12A pavarani mu, tai maga, kuga vei tea tapala au, nalakena kinau ma a pei tea 
tapala mu. 

13Ku da mari dagele paki nau te navatuna mau: ma ku atae naga nalakena 
namanainaiana sikai ni nap̃okasi a dogorogo ki narogorogoana wia paki mu 
ragi vea; 

14go namaridogo‐muana doko nap̃okasigu ku da midoaki p̃alo ki nia mau, go ku 
da mamarago ki nia mau; ma ku piragi au dapala a pe vei agelo sikai ki Sup̃e, 
dapala a pe vei Kristo Yesu. 

15Go namaropaana animu waina ku noa e wai? Nalakena a manimu 
noasokisoki, naga, e pe vei tea mariataeana, ku pe tape lua namatamu maga po 
dua au ara. 

16Nalakena tea wanogoe a po pei tea kokona ki mu, nalakena a do noa ki mu 
nalomauana kite? 

17Eu da mari suisui p̃ia paki mu mau; ma eu masauna naga euga kokoro mu 
pano naga kuga mari suisui paki da. 

18Ma e p̃ia naga kuga vei tea marisuisuipakiana nalo ni tea wia sara ragi, go ega 
ta pei ragi waina a doko sikoti mu sikina mau. 

19Piakirikiri aginau maga, waina a moro pitinu ki mu pa pa Kristo ega vei tea 
maridawonakiana doko mu, 

20ma a mari atae masauna naga aga toko sikoti mu ragi waia, po noa nadaleogu 
ega vanop̃ota; nalakena a midoaki putuaki nalo kakamu. 

21Kuga noa ki nau, nimu waina ku masauna naga kuga toko etano ki 
nawotaeana, ku da dogo nawotaeana kite? 

22Nalakena e pei tea midiriana, naga Abraham e peani natuna dua, sikai e m̃elu 
nagoroi suasua, go sikai e m̃elu nagoroi waina e dum̃ana doko. 

23Ma tea waina e m̃elu nagoroi suasua e pakilina pae nap̃okasi; ma tea waina e 
m̃elu nagoroi waina e dum̃ana doko e pakilina pae nasaiana. 

24Naleo maga wanogoe tea p̃ota sikai e pei tea noaana ara: nalakena nagoroi 
dua wanogoe ero pei navasasokiana dua; sikai e m̃elu tava Sinai, e do pisola ki 
natuna maga paki naveinavitiana, nae e pei Hacar. 

25Ma Hacar wanogoe e pei tava Sinai ni Arabia, go e lawodu pitata ma 
Yerusalem waina e doko ragi waia: nalakena e pei naviti nara ma natuna maga. 

26Ma Yerusalem ni elagi e dum̃ana doko, go nae e pei p̃ilagida. 

27Nalakena e pei tea midiriana, e naga, P̃a laelaea, tea dim̃o waina ku da pisola 
mau; P̃a mapua po pioso, waina ku da dogo navitinuana ni navisolaana mau: 
Nalakena natuna maga ni tea masikina doko eu laapa liu tea ni tea veani 
anawota. 

28Ma nigida, tai maga, dapala Isaak, tu pei natuna maga ni nasaiana. 

29Ma dapala waina e doko ragi wanogoe tea waina e pakilina pae nap̃okasi e 
kopalele tea waina e pakilina pae Naatana, e moro dapala nogoe ragi waia. 

30Ma navasaana midiriana e noa nasava? P̃a tip̃aki lua nagoroi suasua go 
natuna: nalakena natu ni nagoroi suasua ega ta peani pioli sikoti natu ni nagoroi 
waina e dum̃ana doko mau. 

31Nalakena tea wanogoe, tai maga, tu da pei natu ni nagoroi suasua mau, ma tu 
pei natu ni nagoroi waina e dum̃ana doko. 

Paki Tea ne Calatia 5 

1Kristo e peresi gida ki naveresiana: nalakena tea wanogoe kuga lawodu asa, 
po da pei tea soliana mau ki nakau ni nanoa ni navei‐naviti‐ana. 

2Kuga leo, kinau Paulo a noa ki mu, naga, ku pe tape natovadaviviana, Kristo e 
pe wo da silae mu te navatuna mau. 

3Go a moro noa sokisoki kasua paki sara naatam̃oli waina eu dape 
natovadaviviana, naga e one ara one naga euga mari nawotaeana mamau. 

4Ku pei tea maripuolikiana m̃elu dua ki Kristo, nimu waina ku do pei tea 
marileanakiana doko nawotaeana; ku dowo m̃elu dua ki nasaup̃iaana. 

5Nalakena kinami au do leogoro ki Naatana naleogoroana ni 
namarinaleoleanaana m̃elu nasaralomauana. 

6Nalakena natoko‐Kristo‐Yesu‐ana natovadaviviana e da mari te navatuna asa 
mau, go natikaana ni natovadaviviana mau; ma nasaralomauana waina e do 
p̃osiwosi pae nadodomiana. 

7Ku pea do sava p̃ia; sei e dugoro mu naga kuga ta dogo paratiki nalomauana 
mau? 

8Navasadieana wanogoe e da m̃elu tea waina e soso mu mau. 

9Leven kiki e levena ki taua mamau. 

10Kinau a saralomau kasua nalo kakamu doko Nawota, naga kuga wo da 
midoaki te navatuna p̃ota mau: ma te naata waina e do durua ki mu ega wo 
dapetape navasap̃otaeana. 

11Ma kinau, tai maga, a pe ko dogorogo ki natovadaviviana, ekasana a ko pei tea 
kopaleleana? Go tea tapilagonaana ni nakau valadagoto e pe vei tea 
maripuolikiana. 

12A masauna naga tea maga waina eu durua ki mu euga vei tea taeluaana. 

13Nalakena nimu, tai maga, ku pei tea sosoana raki naveresiana; ma kuga ta 
mari naveresi‐mu‐ana ega magi nap̃okasi pei tea vuatiana sikai mau, ma kuga 
tum̃amu manimu pei tea suasua maga pae nadodomiana. 

14Nalakena nawotaeana mamau e pei tea vakavuroana doko navasaana sikai 
maau, doko tea waia; P̃a dodomi tea ni m̃aladigi ki‐go ega tapala waina ku 
dum̃am̃a dodomi ko. 

15Ma ku pe tum̃amu kati mu po dum̃amu dinomi mu, kuga vunusi naga kuga ta 
pei tea mariana kuga maanopu dum̃amu pae mu mau. 

16Ma a naga, Kuga surata pae Naatana, go kuga wo da pakavuro namasauna ni 
nap̃okasi mau. 

17Nalakena nap̃okasi e masau dip̃a Naatana, go Naatana e masau dip̃a nap̃okasi; 
nalakena nara ero dum̃ada kokona ki da; naga kuga ta mari tea maga waina ku 
masauna naga kuga mari ra mau. 

18Ma ku pe vei tea marakiana ki Naatana, ku pe ta doko etano ki nawotaeana 
mau. 

19Ma nawosiana maga ni nap̃okasi eu doko lina, waina eu pei namaripeleana, 
naloaana, 

20nam̃asausauana, nalotu‐ki‐nasup̃e‐ana, nawosidoaana, nakokonaana maga, 
navileana, natotowokasuaana maga, namaritausuana maga, namariputuakiana 
maga, natap̃otaeana maga, 

21tagona p̃ota maga, naroitoiana maga, namaripunueana maga, 
namatamalokuana, namaridarataraana maga, go tea tapala nogoe maga: waina 
a pea noa ki mu asa, dapala waina a pea noa ki mu asa sala vea, naga tea maga 
waina eu mari tea tapala nogoe maga euga wo da peani namarakiana ki Sup̃e 
mau. 

22Ma nawa ni Naatana e pei nadodomiana, nalaelaeaana, natam̃ateana, 
naveimaritasokiparauana, navakaleana, nawiaana, nasaralomauana, 

23namatemateana, natum̃anasokiana: nawotaeana waina e dip̃agoro tea tapala 
nogoe maga e da doko mau. 

24Go tea maga waina eu pei tea ki Kristo Yesu eu duri nap̃okasi nakau 
valadagoto go narogoana kakana maga go namasauana kakana maga. 

25Tu pe mauri ki Naatana, tuga moro surata pae Naatana. 

26Tuga ta pei tea samasama p̃alo mau, doko dum̃agida mari gida tuga maeto, 
doko dum̃agida doitoi gida. 

Paki Tea ne Calatia 6 

1Tai maga, naatam̃oli sikai e pe vei tea vuasokiana te natapiriana, nimu waina 
ku pei tea ni Naatana, kuga moro piragi tea tapala nogoe ega liliu doko Naatana 
ni namatemateana; doko do dum̃am̃a leoparati ki‐go, naga nigo ma p̃a ta pei tea 
maridogoana mau. 

2Kuga tum̃amu manimu dapetape natapetapeana animu maga, go kuga 
vakavuro ega tapala nogoe nawotaeana ki Kristo. 

3Nalakena te naata sikai e pe tum̃ana midoaki nia naga e pei te navatuna, ragi 
waina e pei tea m̃oli, e pe tum̃ana soro e. 

4Ma sara naatam̃oli euga sikasikai maridogo nawosiana adeada, go ragi 
wanogoe euga wo dum̃ada peani tea vakavakaeana nalo kakada sikida, go euga 
ta peani a nalo ni tea p̃ota mau. 

5Nalakena sara naatam̃oli euga wo sikasikai dapetape natapetapeana adeada. 

6Ma tea waina e pei tea vasapiseikiana navasaana ega tua tea waina e 
pasapiseiki nia namagovai ni naleo wia aneana maga mamau puti. 

7Kuga ta midoaki pele mau; Sup̃e e da pei tea marisaudoakiana mau: nalakena 
tea waina naatam̃oli sikai e pe sapuraki nia, tea wanogoe ega wo dagaukotovi 
a. 

8Nalakena tea waina e do sapuraki paki nap̃okasina ega wo dagaukotovi m̃elu 
nap̃okasi namesoana; ma tea waina e do sapuraki paki Naatana ega wo 
dagaukotovi m̃elu Naatana namauriana waina e du mau du. 

9Ma tuga ta pei tea p̃op̃otoro mari tea wia mau: nalakena tu pe ta dodosua mau, 
tu pe wo dagaukotovi ragi kakana. 

10Nalakena tea wanogoe, dapala waina tu peani ragi tuga to mari tea waina e 
p̃ia paki tea maga mamau puti, go ega warua liu paki tea maga waina eu pei tea 
ni nasaralomauana. 

11Kuga vunusi leter warua maga waina a midiri paki mu ara ki nam̃elearugu. 

12Tea maga waina eu masauna naga euga mari naviseikiana wia nalo ni 
nap̃okasi, eu do maridie mu naga kuga vei tea tovadaviviana; nalakena tea sikai 
maau naga euga ta pei tea kopaleleana mau nalakena nakau valadagoto ki 
Kristo. 

13Nalakena tea maga waina eu do pei tea tovadaviviana nara eu da pavaigoro 
nawotaeana mau; ma eu masauna naga nimu kuga vei tea tovadaviviana, naga 
euga vakavakae nalo ni nap̃okasimu. 

14Ma ega ta pakilina ki nau mau naga aga vakavakae, ma aga vakavakae nalo ni 
nakau valadagoto ki Nawota anigida Yesu Kristo ega sikina, waina maramana e 
pei tea turiana nakau valadagoto pae asa paki nau, go kinau paki maramana. 

15Nalakena natovadaviviana e da pei te navatuna mau, go natikaana ni 
natovadaviviana mau, ma tea tawonakiana vau. 

16Go tea maga waina euga wo surata pae totowo wanogoe, natam̃ateana ega 
toko ara, go nadodomiana, go eroga toko Israel ki Sup̃e. 

17Te naata ega ta mari navitinuana paki nau mau pae ragi waia pa pa: nalakena 
kinau a do pilake wotu maga ki Yesu doko nap̃atokogu. 

18Nasaup̃iaana ki Nawota anigida Yesu Kristo ega sikoti naatamu, tai maga. 
Amen. 

Paki Tea ne Efeso 

Paki Tea ne Efeso 1 

1Paulo, Apostolo sikai ki Kristo Yesu pae namasauana ki Sup̃e, a midiri paki tea 
tautau maga waina eu doko Efeso, go paki tea saralomau maga waina eu doko 
Kristo Yesu: 

2Nasaup̃iaana ega vei animu go natam̃ateana m̃elu Sup̃e Tamagida go Nawota 
Yesu Kristo. 

3Sup̃e go Tama ni Nawota anigida Yesu Kristo ega vei tea vasap̃iakiana, waina 
e pasap̃ia ki gida ki sara navasap̃iakiana ki Naatana doko tokora maga ni 
nakoroatelagi doko Kristo: 

4dapala waina e matadoa gida doko asa pea ki nanadiki‐laketano‐ana ni 
maramana, naga tuga vei tea tautau go tea mamaau naraena doko 
nadodomiana: 

5e pea dawona ki gida paki navakasereana ni navei‐natunaana pae Yesu Kristo 
dum̃ana paki nia, pae namidoakim̃atakiana ni namasauana aneana, 

6paki nasamasamaniana ni nasamasamaana ni nasaup̃iaana aneana, waina e 
saup̃ia ki gida asa doko Tea Dodomiana: 

7waina tu peani natauluaana asa pae nadana, namidoakikorokoroana ni 
natapiriana anigida maga, pae nasogolapaana ni nasaup̃iaana aneana, 

8waina e mari a e p̃arua liu paki gida doko sara namanumatuaana go sara 
namidoakiataeana, 

9e mari gida tu atae p̃aia ni namasauana aneana, pae namidoakim̃atakiana 
aneana waina e 

10midoakisoki a doko asa paki naleoparatikiana sikai ni navakavuroana ni ragi 
maga, naga ega saisai ki naleo maga mamau puti doko Kristo, naleo maga waina 
eu doko nakoroatelagi, go naleo maga waina eu doko maramana; 

11doko asa, go waina tu pei tea mariana tu pei tea veaniana sikai doko asa, tu 
pei tea vea dawonakiana pae namidoakisokiana ki tea waina e do p̃osiwosi ki 
naleo maga mamau puti pae namidoakip̃otaeana ni namasauana aneana. 

12Naga kinami auga vei agi nasamasamaniana ni nasamasamaana aneana, 
kinami waina au pea leogoro‐pavatu Kristo. 

13Waina nimu ma ku pavatu asa, ragi waina ku dogo navasaana ni nalomauana, 
narogorogoana wia ni namautipaurimu‐ana‐waina, ragi waina ku saralomau ku 
pei tea vulusokiana doko asa ki Naatana ni nasaiana. 

14Tea Tapu, waina e pei nanadisokiana ni tea veaniana anigida, raki 
natauluaana ni tea veaniana taluaana aneana, paki nasamasamaniana ni 
nasamasamaana aneana. 

15Nalakena tea wanogoe kinau ma, ragi waina a dogo nasaralomauana waina e 
doko m̃aleoputo kakamu doko Nawota Yesu, go nadodomiana paki tea tautau 
maga mamau puti, 

16a da makoto ki navasadodom̃atakiana nalakena nimu mau, a do mari 
namidoakinoa‐mu‐ana doko natapasavasaana aginau maga; 

17naga Sup̃e ki Nawota anigida Yesu Kristo, Tama ni nasamasamaana, ega tua 
mu Naatana ni namanumatuaana go ni nanoapakasakiana doko naataem̃ataki‐
nia‐ana; 

18namata maga ni nap̃op̃omu euga vei tea maramalagatiana, naga kuga atae 
naleogoroana ni nasosoana aneana e pei nasava, go nasogolapaana ni 
nasamasamaana ni tea veaniana aneana nalo ni tea tautau maga e pei nasava, 

19go nawaruaana warua liu ni nakasuaana aneana paki gida waina tu 
saralomau e pei nasava, pae nawosiwosiana ni namaridagaragaraana ni 
nakasuaana aneana, 

20waina e p̃osiwosi ki nia doko Kristo ragi waina e sike a e duleana m̃elu dua ki 
tea mate maga, po mari a e dasake pisari nam̃elearuna ni matua tokora maga ni 
nakoroatelagi, 

21pakilagi dap̃au sara namarakiana go sara naveinawotaana go sara 
nakasuaana go sara naveinavarapuleana, go sara nagisa waina e pei tea noaana, 
waina eu doko maramana waia e da masikina mau, ma waina eu doko 
maramana waina ega wo umai: 

22go e mari naleo maga mamau puti eu doko etano ki nam̃elena maga, po pitua 
ki nia e pei nap̃au dap̃au naleo maga mamau puti paki ekalesia, 

23waina e pei nap̃atokona, tea vakavuroana ki tea waina e do pakavuro naleo 
maga mamau puti ki naleo maga mamau puti. 

Paki Tea ne Efeso 2 

1Go e pakamauri ki mu, ragi waina ku pei tea mate ki natapiriana animu maga 
go ki namarinaleosaaan animu maga, 

2waina ku surata doko ara sala vea pae natomariana ni maramana waia, pae tea 
maraki ni nakasuaana ni namalopa, ni naatana waina e do p̃osiwosi ragi waia 
doko narogopiriana natuna maga; 

3go nigida maga tu mamau puti mauri doko m̃aleoputo kakada sala vea doko 
namasauana sa maga ni nap̃okasigida, tu do mari namasauana maga ni 

nap̃okasi go ni namidodoana maga, go tu pei namaetoana natuna maga pae 
navakilinaana, dakiusi tea p̃ota maga: 

4―ma Sup̃e, waina e pei sogolapa nalo ni nadodomiana, nalakena nadodomiana 
warua aneana waina e dodomi gida asa, 

5go ragi waina nigida tu pei tea mate ki natapiriana anigida maga, e pakamauri 
ki gida sikoti Kristo (ku pei tea mautipauriana ki nasaup̃iaana), 

6po sike gida tu duleana sikoti a, po mari gida tu dasake sikoti a doko tokora 
maga ni nakoroatelagi, doko Kristo Yesu: 

7naga ega visei ki nasogolapaana warua liu ni nasaup̃iaana aneana ragi varau 
maga waina euga wo umai doko navakaleana paki gida doko Kristo Yesu: 

8nalakena ku pei tea mautipauriana ki nasaup̃iaana pae nasaralomauana; go tea 
wanogoe e da m̃elu mu mau: e pei navituam̃olikiana ki Sup̃e: 

9e da m̃elu nawosiana maga mau, naga te naata sikai ega ta pakavakae mau. 

10Nalakena tu pei tea mariana aneana, tea tawonakiana doko Kristo Yesu raki 
nawosiana wia maga, waina Sup̃e e pea mari m̃ata ki da naga tuga surata pae 
ara. 

11Nalakena tea wanogoe kuga midoa ki nia, naga sala vea nimu, tea ni nalauna 
p̃ota maga nalo ni nap̃okasi, waina eu pei tea sosoana ki Tea tika 
natovadaviviana pae tea maga waina eu pei tea sosoana ki Tea tovadaviviana, 
nalo ni nap̃okasi, tea mariana ki nam̃elearu maga; 

12naga ragi wanogoe ku doko masale ki Kristo, ku pei tea vanop̃ota maga paki 
nalauna ni Israel, go nam̃enaki maga paki navasasokiana maga ni nasaiana, ku 
da peani te naleogoroana mau go ku pei tea tika ki Sup̃e doko maramana. 

13Ma ragi waia doko Kristo Yesu nimu waina ku madu uvea sala vea ku pei tea 
mariana ku pei m̃aladigi doko nada ni Kristo. 

14Nalakena nae e pei natam̃ateana anigida, waina e mari sokata ki gida toro pei 
tea sikai maau, go e p̃orae lua napukoro ni namawota, 

15e mari puoli doko nap̃okasina ki nakokonaana, nawotaeana ni natip̃akiana 
maga doko natawonakiana maga; naga ega mari dawonaki tea rua doko asa 
eroga vei naatam̃oli vau sikai maau, po mari natam̃ateana; 

16go naga ega mari sokata ki da doko nap̃atoko sikai maau eroga moro pei p̃op̃o 
wia paki Sup̃e pae nkau valadagoto, e mari punue nakokonaana asa: 

17go e umai po dogorogo ki natam̃ateana paki mu waina ku madu uvea, go ki 
natam̃ateana paki tea maga waina eu du m̃aladigi: 

18nalakena toro dua peani naviragiana pae asa doko Naatana sikai maau paki 
Tamana. 

19Nalakena tea wanogoe ku da moro pei nam̃enaki maga go nam̃enaki‐atatoko 
maga mau, ma ku pei tea ni natokoana sikoti tea tautau maga, go tea ni nasum̃a 
ki Sup̃e, 

20tea tavagiana doko laketano ni apostolo maga go profeta maga, Kristo Yesu 
nae e pei vatu laketano warua ni naweluki; 

21waina natavagiana mamau, tea tasokatakim̃atakiana doko asa, e do disu paki 
naveinasum̃atapu‐ana doko Nawota; 

22waina nimu ma ku pei tea saisaidavagiana doko asa, naga kuga vei 
nasum̃atokoana sikai ki Sup̃e doko Naatana. 

Paki Tea ne Efeso 3 

1Nalakena tea wanogoe kinau Paulo, waina a manimu tea ni nalauna p̃ota maga 
pei tea soliana ki Yesu Kristo, 

2―ku pe rogo lomau ki naleoparatikiana ni nasaup̃iaana ki Sup̃e waina e pei tea 
vituakiana paki nau raki mu; 

3naga p̃aia e pei tea mariana e pei tea ataeana paki nau pae nanoapakasakiana, 
dapala waina a pea midiri a ki navasaana vuru, 

4waina ragi waina kuga veve a kuga wo mari atae pae asa midoakipunusi 
namidoakiataeana aginau doko p̃aia ni Kristo; 

5waina e da pei tea mariana e pei tea ataeana paki naatam̃oli natuda maga 
tagona p̃ota maga mau, dapala waina e pei tea noapakasakiana ragi waia paki 
apostolo tautau aneana maga go profeta maga pae Naatana; 

6naga tea ni nalauna p̃ota maga eu pei tea mamau peani, go tea mamau pei tea 
ni nap̃atokona, go tea mamau pei tea veanip̃otae nasaiana doko Kristo Yesu pae 
narogorogoana wia, 

7waina a pei tea mariana a pei tea suasua sikai kakana, pae navituam̃olikiana ni 
nasaup̃iaana ki Sup̃e waina e pei tea vituakiana paki nau pae nawosiwosiana ni 
nakasuaana aneana. 

8Nasaup̃iaana wanogoe e pei tea vituakiana paki nau, waina a kiki liu tea kiki sa 
ni tea tautau maga mamau puti, naga aga rogorogo paki tea ni nalauna p̃ota 
maga nasogolapaana usisap̃oana ki Kristo; 

9go naga aga mari tea maga mamau puti euga vunusi naleoparatikiana ni p̃aia 
e pei nasava waina e pei tea tasurukiana pae tuai maga pa pa doko Sup̃e waina 
e dawona ki naleo maga mamau puti; 

10naga namanumatuaana visarasara ki Sup̃e ega vei tea mariana ega vei tea 
ataeana ragi waia pae ekalesia paki tea maraki maga go tea kasua maga tokora 
maga ni nakoroatelagi, 

11pae namidoakisokiana waina e du mau du waina e mari a doko Kristo Yesu 
Nawota anigida: 

12waina tu peani naviviariana asa go navaki‐m̃aladigiana doko navavatuana 
pae nasaralomau‐asa‐ana. 

13Nalakena tea wanogoe a pavarani mu naga kuga ta pei tea p̃op̃otoro mau nalo 
ni nariesoki‐au‐ana maga manimu, waina eu pei nasamasamaana animu. 

14Nalakena tea wanogoe a ditip̃atua paki Tamagida, 

15waina sara naworawora waina eu doko nakoroatelagi go waina eu doko 
maramana eu pei tea salagisana m̃elu asa, 

16naga ega tua mu, ega vae nasogolapaana ni nasamasamaana aneana, naga 
kuga vei tea mariana kuga tagaragara ki nakasuaana pae Naatana aneana paki 
naatam̃oli ni nap̃alaumu; 

17naga Kristo ega toko nap̃op̃omu doko pae nasaralomauana; naga, ragi waina 
kuga vei tea koakoa go tea laketanokiana doko nadodomiana, 

18kuga kasua naga kuga midoaki atae sikoti tea tautau maga mamau puti 
naweleweleana e pei nasava go navarauana go navakilagiana go navakipuaana, 

19go naga kuga atae nadodomiana ki Kristo waina e p̃arua liu naataeana, naga 
kuga vei tea vakavuroana pa pa paki navakavuroana mamau ki Sup̃e. 

20Ma agi tea waina e mari atae mari p̃arua liu naleo maga mamau puti p̃arua liu 
tea maga waina tu datago ara kite waina tu midoa ki da, pae nakasuana waina 
e do p̃osiwosi nap̃alaugida, 

21nasamasamaana ega vei aneana doko ekalesia go doko Kristo Yesu pa pa paki 
tagona maga mamau puti pa pa ega tu du po du mau du. Amen. 

Paki Tea ne Efeso 4 

1Nalakena tea wanogoe kinau, tea soliana doko Nawota, a pasa parati ki mu 
naga kuga surata ega tapala waina e pataka ni nasosoana waina ku pei tea 
sosoana asa, 

2ega vilake sara naveip̃op̃ovakitanoana go namatemateana, pilake 
naveimaritasokiparauana, doko do dum̃amu soki mu doko nadodomiana; 

3doko do m̃arekareka naga kuga vavaigoro naveitea‐sikai‐maau‐ana ni Naatana 
doko natali ni natam̃ateana. 

4Nap̃atoko sikai maau e doko, go Naatana sikai maau, dapala waina ku pei tea 
sosoana doko naleogoroana sikai maau ni nasoso‐mu‐ana; 

5Nawota sikai maau, nasaralomauana sikai maau, nabapetisoana sikai maau, 

6Sup̃e sikai maau go Tama ni tea maga mamau puti, waina e dap̃au tea maga 
mamau puti, po pakapule tea maga mamau puti, po doko tea maga mamau puti. 

7Ma nasaup̃iana e pei tea vituakiana paki sara naata kakagida sikasikai pae 
totowo ni navituam̃olikiana ki Kristo. 

8Nalakena tea wanogoe e naga, Ragi waina e sake paki tokora ni elagi, e 
piragiluapavakoto tea vuapavakotoana maga, Po dua naatam̃oli maga 
navituaana maga. 

9(Ma tea wanogoe, E sake, e pei nasava ma naga e pea siwo paki tokora maga ni 
etano ni maramana? 

10Tea waina e siwo nae e pei tea waina e sake pakilagi liu nakoroatelagi maga 
mamau puti, naga ega vakavuro naleo maga mamau puti). 

11Go nae e pitua ki te seara eu pei apostolo maga, go te seara eu pei profeta 
maga, go te seara eu pei tea rogorogo maga ni narogorogoana wia, go te seara 
eu pei tea leo paratiki maga go tea vasapiseiki maga; 

12raki namarip̃ialuaana ni tea tautau maga, paki nawosiana ni nasuasuaana, 
paki natavagiana ni nap̃atoko ni Kristo: 

13pa pa tuga mamau puti pa paratiki navei‐tea‐sikai‐maau‐ana ni 
nasaralomauana, go ni naataem̃atakiana ni Sup̃e Natuna, paki naveinaatam̃oli‐
matua‐ana, paki totowo ni navarauana ni navakavuroana ki Kristo: 

14naga tuga ta moro pei pipia maga mau, tea duletuleakiana dapala napeao 
maga go tea tapetapeana pasara ki sara nalagi ni navasapiseikiana, doko 
namarisoreana ki naatam̃oli maga, doko namarimanumatuaana, pae 
namidoakip̃aiana ni namidoakipeleana; 

15ma tuga vei tea mari lomau doko nadodomiana, po do disu atum̃aki lavulavu 
paki nia nalo ni naleo maga mamau puti, waina e pei nap̃augida, Kristo; 

16waina m̃elu asa nap̃atokona mamau tea tasokatakim̃atakiana go tea 
marisaisaikiana pae tea waina sara kolopu eu pitua ki nia, pae nawosiwosiana 
doko totowo ni sara tokora sikasikai kakana, e do mari narisu‐atum̃aki‐
lavulavu‐ana ni nap̃atokona paki natum̃ana‐tavagi‐a‐ana doko nadodomiana. 

17Nalakena tea wanogoe a noa tea waia, po noa sokisoki kasua ki nia doko 
Nawota, naga nimu kuga ta moro surata dapala waina tea ni nalauna p̃ota maga 
eu do surata, nap̃aloana ni namidodoana adeada, 

18eu maligo nalo ni namidoakiataeana adeada, tea vanop̃ota maga paki 
namauriana ki Sup̃e nalakena nasalup̃eana waina e doko ara, nalakena 
nakasuaana ni nap̃op̃oda; 

19waina eu pei mataku dika po dum̃ada pitua ki da paki namasausauana, naga 
euga wosiwosi ki sara naloaana pilake namatam̃aguraana. 

20Ma nimu ku da ataedogo Kristo dapala nogoe mau; 

21ku pe rogo e lomau, po pei tea vasapiseikiana doko asa, dapala tea waina e pei 
nalomauana doko Yesu: 

22naga nimu nalo ni natomariana vea animu, kuga toropusi naatam̃oli tuai, 
waina e do meso pae namasauana sa maga ni nasurueana; 

23go naga kuga vei tea maripaukiana ki Naatana ni namidodoana animu, 

24po suni naatam̃oli vau, waina e pei tea tawonakiana pae Sup̃e doko 
namarinaleoleanaana go natautauana ni nalomauana. 

25Nalakena tea wanogoe, kuga toropusi nasorosoroana, go kuga vasa 
nalomauana, sara naata sikasikai paki tea ni m̃aladigi ki da: nalakena tu 
dum̃agida pei naleo kakagida maga. 

26Kuga maeto, po da mari naleo sa mau: elo ega ta musu goro namaritausuana 
animu mau: 

27go kuga ta pitua ki tokora paki diabolo mau. 

28Tea waina e panako ega ta moro panako mau: ma e p̃ia naga ega wosiwosi‐
mawosa, doko do p̃osiwosi ki nam̃elearuna maga tea waina e p̃ia, naga ega 
veani naga ega vitua dua tea waina e dika. 

29Te navasaana sa sikai ega ta m̃elu nawokamu mau, ma tea waina e p̃ia raki 
natavagiana ni tea waina e dika, naga ega vitua ki nasaup̃iaana paki tea maga 
waina eu dogo. 

30Go kuga ta mari Naatana Tapu ni Sup̃e ega susue mau, waina ku pei tea 
vulusokiana asa raki naaleatia ni natauluaana. 

31Sara nakokonaana, go sara namaritausuana, go sara namaetoana, go sara 
navasap̃araiana, go sara navasasakiana, euga vei tea toropusiana m̃elu dua ki 
mu pano, go sara navilosiana: 

32ma kuga vei tea vakale dum̃amu paki mu, tea vei maritadodomi, doko do 
dum̃amu manimu midoakikorokoro, ega takiusi waina Sup̃e doko Kristo e 
manimu midoakikorokoro. 

Paki Tea ne Efeso 5 

1Nalakena tea wanogoe kuga vei tea mari oli Sup̃e, ega tapala natuna 
dodomiana maga; 

2go kuga surata nadodomiana, ega takiusi waina Kristo ma e dodomi mu, po 
manigida dum̃ana pitua ki nia oli gida, navituaana sikai go naviriana sikai paki 
Sup̃e naga ega vei nap̃o lolo sikai. 

3Ma namaripeleana, go sara naloaana, kite namatam̃aguraana, ega ta pei tea 
noaana m̃aleoputo kakamu mau, ega takiusi waina e pataka ni tea tautau maga; 

4go tea ni namaliereana, go navasaolilalaana, kite navasakalakalaana, waina e 
da patakamu mau: ma ega vei navasadodom̃atakiana. 

5Nalakena ku atae m̃ata ki tea waia, naga te naata sikai waina e maripele, kite 
waina e da dautau mau, kite waina e matam̃agura, waina e pei tea lotu ki nasup̃e 
maga, e da peani te naveaniana sikai namarakiana ki Kristo go ki Sup̃e mau. 

6Te naata sikai ega ta pilasurue mu ki navasaana p̃alo maga mau: nalakena tea 
maga wanogoe eu pei nalakena namaetoana ki Sup̃e e umai paki narogopiriana 
natuna maga. 

7Nalakena tea wanogoe kuga ta pei tea veanip̃otae sikoti ra mau; 

8nalakena sala vea ku pei namaligo, ma ragi waia ku pei namarama doko 
Nawota: kuga to surata dapala 

9namarama natuna maga (nalakena nawa ni namarama e doko sara nawiaana 
go sara namarinaleoleanaana go sara nalomauana), 

10doko do maridogo tea waina e pei tea midoakim̃atakiana ki Nawota; 

11go kuga ta mamau saisaipeani nawosiana oro maga ni namaligo mau, ma kuga 
vasa kasua ki da: 

12nalakena naleo maga waina eu pei tea mariana pae ara dokoloku nanoa‐ra‐
ana e pei tea malierekiana. 

13Ma naleo maga mamau puti ragi waina eu pei tea vasakasuakiana eu pei tea 
mariana eu doko lina pae namarama: nalakena sara naleo waina eu pei tea 
mariana eu doko lina eu pei namarama. 

14Nalakena tea wanogoe e naga, P̃a tarapa, tea maturu, go p̃a tuleana m̃elu dua 
ki tea mate maga, go Kristo ega wo maramalagati ko. 

15Nalakena tea wanogoe kuga vunusi m̃ata ki nia dapala waina ku do surata, 
ega ta dapala tea manumatavusa maga mau, ma ega tapala tea manumatua 
maga; 

16doko do daulua ragi, nalakena naaleatia maga eu sa. 

17Nalakena tea wanogoe kuga ta pei tea midoaki sap̃o mau, ma kuga midoaki 
atae namasauana ki Nawota e pei nasava. 

18Go kuga ta matamaloku ki waine mau, waina namaridarataraana e doko asa, 
ma kuga vei tea vakavuroana ki Naatana. 

19Doko do dum̃amu pasa ki mu ki salamo maga go humno maga go nalegaana 
maga ki Naatana, doko do lega po do mari nalegaana nap̃op̃om̃u paki Nawota. 

20Doko do pasadodom̃ata ki Sup̃e, Tama, sara ragi nalakena naleo maga mamau 
puti doko nagisa ni Nawota anigida Yesu Kristo. 

21Po do doko etano dum̃amu paki mu doko namatau ki‐Kristo‐ana. 

22Nagoroi maga, kuga toko etano paki naanoai animu maga, ega tapala waina e 
pe vaki Nawota. 

23Nalakena naanoai e pei nap̃au ni nagoroi, dapala waina Kristo e pei nap̃au ni 
ekalesia, go nae e pei tea mautipauri nap̃atokona. 

24Ma dapala waina ekalesia e doko etano paki Kristo, dapala nogoe nagoroi 
maga euga toko etano paki naanoai adeada maga nalo ni sara naleo. 

25Naanoai maga, kuga dodomi nagoroi animu maga, ega tapala waina Kristo e 
dodomi ekalesia, po maneana dum̃ana pitua ki nia; 

26naga ega tapugoro e, po mari a ega tautau ki nasarueana ni noai pae 
navasaana, 

27naga ega tum̃ana maneana mari ekalesia ega lawodu naraena ega vei tea 
samasamaniana, ega ta pilake te naloaana kite te nasakurukuruana kite te 
navatuna dapala nogoe mau; ma naga ega vei tea tautau go tea mamaau. 

28Dapala nogoe e one naanoai maga one naga euga dodomi nagoroi adeada 
maga ega tapala waina eu dum̃ada dodomi nap̃atokoda. Tea waina e dodomi 
anagoroi e dum̃ana dodomi a: 

29nalakena te naata e da pilosi nap̃okasina te ragi mau; ma e do pakale a po 
kulugoro e, dakiusi waina Kristo e do pakale ekalesia. 

30Nalakena tu pei naleo maga ni nap̃atokona. 

31Nalakena tea wanogoe naatam̃oli sikai ega toropusi tamana go p̃ilana, go ega 
vuluti anagoroi; go nara dua eroga wo pei nap̃okasi sikai maau. 

32P̃aia wanogoe e p̃arua: ma kinau a noa e nalo ni Kristo go nalo ni ekalesia. 

33Ma nimu sara naata kakamu euga sikasikai dodomi nagoroi adeada ega tapala 
waina eu dum̃ada dodomi ra; go nagoroi naga ega matauki anawota. 

Paki Tea ne Efeso 6 

1Piakirikiri maga, kuga rogo parati ki nadaleo ni tea matua animu maga doko 
Nawota: nalakena tea wanogoe e leana. 

2P̃a dodomadagani tamam̃a go p̃ilam̃a (tea wanogoe e pei natip̃akiana vea 
waina e pilake nasaiana), 

3naga p̃a wia doko, go naga p̃a mauri doko parau doko maramana. 

4Go tamada maga kuga ta mari natumu maga euga maeto mau: ma kuga 
vakalepisei ki da doko navasapiseikiana go natapavanauana ki Nawota. 

5Tea suasua maga, kuga rogo parati ki nadaleo ni tea maga waina eu pei nawota 
animu nalo ni nap̃atokomu, ega vilake namatakuana go narururuana, doko 
nasikaimaauana ni nap̃op̃omu, ega tapala ku pe magi Kristo mari a; 

6ega ta pae nasuasuaana ni namata mau, dapala tea mari namasauana ki 
naatam̃oli maga, ma kuga tapala tea suasua maga ki Kristo, doko do mari 
namasauana ki Sup̃e m̃elu naatamu; 

7doko do rakaraka suasua, ega tapala ku pe magi Nawota suasua, po da magi 
naatam̃oli maga suasua mau: 

8ku atae naga tea wia waina sara naata sikasikai eu pe mari a, tea wanogoe eu 
pe wo dape a ki Nawota, eu pe vei naviti maga kite eu pe vei tea tum̃ada doko. 

9Go nawota maga kuga mari tea sikai maau maga wanogoe paki da, go kuga 
toropusi navasadip̃akotoviana: ku atae naga Nawota adeada ma animu e doko 
nakoroatelagi, go naviraginaraeana e da doko sikoti a mau. 

10Tea edaku, kuga vei tea mariana kuga kasua doko Nawota, go doko 
namaridagaragaraana ni nakasuaana aneana. 

11Kuga suni pulum̃a ki nalikau maga ki Sup̃e, naga kuga mariatae lawodu dip̃a 
namidoakip̃aiana maga ki diabolo. 

12Nalakena napauana anigida e da dip̃a nap̃okasi go nada mau, ma e dipa 
namarakiana maga, dip̃a naveinawotaana maga, dip̃a tea maraki maga ni 
namaligo ni maramana waia, dip̃a taua maga ni naatana sa maga tokora maga 
ni nakoroatelagi. 

13Nalakena tea wanogoe kuga tape dakati pulum̃a ki nalikau maga ki Sup̃e, naga 
kuga mari atae lawodugoro naaleatia sa, go naga kuga mari sua tea maga 
mamau puti, po lawodu. 

14Nalakena tea wanogoe kuga lawodu, doko dasoki sua namalomu ki 
nalomauana, po suni sua kororum̃a ni namarinaleoleanaana, 

15po pasi sua nam̃elevasiana ni namarim̃atakiana ni narogorogoana wia ni 
natam̃ateana; 

16doko dape dakati sua sokari tea maga mamau puti nakokoro ni 
nasaralomauana, waina kuga wo mari atae mari punue puti natip̃a waina eu 
soro ki tea sigisigileo asa. 

17Go kuga tape kalup̃au ni vatu ni namautipauriana, go lova ki Naatana, waina 
e pei navasaana ki Sup̃e: 

18doko do dapasavasa sara ragi pae sara natapasavasaana go sara 
navavaraniana doko Naatana, po do leleogoro paki asa doko sara 
nanoadalikiana go sara navavaraniana nalo ni tea tautau maga mamau puti, 

19go maginau, naga navasaana ega vei tea vituakiana paki nau ragi waina aga 
vasa, naga aga viviari dogorogo ki p̃aia ni narogorogoana wia, 

20waina a maneana pei tea tautauana sikai doko namori ni vatu; naga aga viviari 
pasa asa, ega tapala waina e one au one naga aga vasa. 

21Ma naga nimu kuga atae naleo aginau maga, dapala waina a doko, Tukiko, 
taigida dodomiana go tea suasua lomau doko Nawota, ega wo noakisai mu tea 
maga mamau puti: 

22waina a dip̃aki lua e paloti punusi mu nalakena tea waia, naga kuga atae naleo 
maga nalo kaka gami, go naga ega vasapakavakale nap̃op̃omu. 

23Natam̃ateana ega vei agi taigida maga, go nadodomiana pilake 
nasaralomauana, m̃elu Sup̃e Tamana go Nawota Yesu Kristo. 

24Nasaup̃iaana ega sikoti tea maga mamau puti waina eu dodomi Nawota 
anigida Yesu Kristo doko nalomauana. 

Paki Tea ne Filippi 

Paki Tea ne Filippi 1 

1Paulo go Timotheo, tea suasua maga ki Kristo Yesu, aro midiri paki tea tautau 
maga mamau puti doko Kristo Yesu waina eu doko Filippi, nara ma tea leo 
paratiki maga go diakona maga: 

2nasaup̃iaana ega vei animu go natam̃ateana m̃elu Sup̃e Tamagida go Nawota 
Yesu Kristo. 

3A pasadodom̃ata ki Sup̃e aginau doko namidoaki‐mu‐ana mamau aginau, 

4sara ragi doko sara navavaraniana aginau manimu mamau puti a do mari 
navavaraniana aginau pilake nalaelaeaana, 

5nalakena nasaisaipeaniana animu paki narogorogoana wia pae naaleatia vea 
pa pa paki ragi waia; 

6a saralomau kasua ki tea waia, naga tea waina e atulake mari nawosiana wia 
doko mu ega wo mari sua e pa pa paki naaleatia ki Yesu Kristo: 

7dakiusi waina e leana ki nau naga aga manimu mamau puti midoaki tea 
wanogoe, nalakena a pilake mu doko nap̃op̃ogu, go ku mamau puti pei tea 
saisaipeani sikoti au nasaup̃iaana, doko natali solisoli aginau maga, go doko 
navasakorokoroana go nalawosokiana ni narogorogoana wia. 

8Nalakena Sup̃e e pei tea noa sokisoki aginau, dapala waina a do dodomi p̃arua 
ki mu maga mamau puti doko namaritadodomiana ki Kristo Yesu. 

9Go a do dapasavasa tea waia, naga nadodomiana animu ega to disu po do p̃arua 
doko naataem̃atakiana go sara namidoakiataeana; 

10naga kuga maridogo naleo maga waina eu p̃ia lua; naga kuga vei lomau go tea 
ta dapilagona mau pa pa paki naaleatia ki Kristo; 

11doko pei tea vakavuroana ki nawa ni namarinaleoleanaana, waina e pae Yesu 
Kristo paki nasamasamaana ki Sup̃e go nasamasamani‐a‐ana. 

12Ma a masauna naga nimu kuga atae, tai maga, naga naleo maga waina eu 
pakilina ki nau eu rumai raki narisuaki‐p̃arua‐kiana ni narogorogoana wia; 

13dapala waina natali solisoli aginau maga eu pei tea mariana eu doko lina doko 
Kristo usuraki pretorio mamau, go ki tea p̃ota maga mamau puti. 

14Go waina taigida maga tea laapa kakada doko Nawota eu pavatu pae natali 
solisoli aginau maga, po do piviari p̃arua naga euga vasa navasaana ki Sup̃e po 
da mataku au. 

15Te naata seara eu dogorogo ki Kristo nalakena naroitoiana go navileana 
lomau; go te naata seara nalakena namidoakim̃atakiana; 

16Te seara eu mari a m̃elu nadodomiana, doko atae naga a pei tea lawokiana 
raki navasakorokoroana ni narogorogoana wia; 

17ma te seara eu dogorogo ki Kristo m̃elu namariputuakiana, eu da pei lomau 
asa mau, eu midoa ki nia naga euga sike nariesokiana ega sokari natali solisoli 
aginau maga. 

18Nalakena tea wanogoe nasava? Tea waia naga pae sara vatuna, e pe vae 
nakokorokiana kite e pe vae nalomauana, Kristo e pei tea rogorogokiana; go a 
laelaea tea wanogoe, ioro, go aga wo laelaea. 

19Nalakena a atae naga tea wanogoe ega wo maginau pei namautipauriana, pae 
navavaraniana animu go navituakiana ni Naata ni Yesu Kristo, 

20pae naleogoroana go navavatuana aginau, naga aga ta pei tea mariana aga 
maliere nalo ni te navatuna mau, ma naga doko sara naviviariana, dapala sara 
ragi, go ragi waia Kristo ega wo pei tea samasamaniana nalo ni nap̃atokogu, e 
pe vae namauriana kite e pe vae namateana. 

21Nalakena nalo kakagu naga aga mauri e pei Kristo, go naga aga mate e pei 
nataluaana. 

22Ma naga aga mauri doko nap̃okasi, tea wanogoe e pe maginau pei nawa ni 
nawosiana aginau, go tea waina aga matadoa e a pe ta atae a mau. 

23Ma a doko nap̃alaasa ni tea rua, doko do peani namasauana ni nam̃eluana pa 
sikoti Kristo. 

24Nalakena tea wanogoe e p̃ia p̃arua liu: ma naga aga toko nap̃okasi doko e pei 
tea waina e one au one p̃arua nalakena nimu. 

25Go nalakena a saralomau kasua ki tea wanogoe, a atae naga aga wo doko, go 
naga aga wo doko sikoti puti mu doko, raki narisuaki‐mu‐ana, go nalaelaeaana 
ni nasaralomauana; 

26naga tea vakavakaeana animu ega warua liu doko Kristo Yesu doko au pae na‐
moro‐doko‐sikoti‐mu‐ana aginau. 

27Tea sikai maau waia kuga to mari ega tapala waina e pataka ni narogorogoana 
wia ki Kristo: naga, a pe valoti punusi mu kite a pe vuoli, aga rogo naleo maga 
nalo kakamu, naga ku do lawodu doko Naatana sikai maau, doko do magi 
nasaralomauana ni narogorogoana wia maripilele ki naatamu sikai maau; 

28po da pei tea mariana ku mataku nalo ni te navatuna mau pae tea kokona 
maga: waina e madeada pei naviseikiana sikai ni namate‐puoli‐ana, ma ni 
namautipauri‐mu‐ana, go tea wanogoe e m̃elu Sup̃e: 

29nalakena e magi Kristo pei tea vituakiana paki mu, naga kuga ta saralomau 
asa sikina mau, ma naga kuga maneana sua narogokitesaana: 

30ku peani namaripileleana sikai maau waina ku punusi a e doko au, go waina 
ku dogo e ragi waia naga e doko au. 

Paki Tea ne Filippi 2 

1Nalakena tea wanogoe te navasaparatikiana e pe toko Kristo, te 
navasapakavakaleana ni nadodomiana, te nasaisaipeaniana ni Naatana, te 
namaritadodomiana go nap̃op̃ododomiana, 

2kuga vakavuro nalaelaeaana aginau, naga kuga midoa ki tea sikai maau, doko 
do peani nadodomiana sikai maau, po pei tea p̃op̃o sikai maau, doko do midoaki 
tea sikai maau; 

3doko da midoaki te navatuna pae namariputuakiana kite pae nasamasamaana 
p̃alo mau, ma ki nap̃op̃ovakitanoana kuga tum̃amu midoaki mu naga ku 
dum̃amu p̃ia liu mu; 

4doko da mamau puti sikasikai leopunusi naleo animu maga mau, ma kuga 
mamau puti sikasikai leopunusi naleo maga ki tea p̃ota maga. 

5Kuga midoaki tea waia ega toko mu, waina e doko Kristo Yesu: 

6waina e doko namaridawonakiana ni Sup̃e, po da midoaki nia mau naga 
navataka‐ni‐Sup̃e‐ana e pei tea waina ega vei tea vuatiana, ma e dum̃ana mari a 
e p̃alo, 

7po dape namaridawonakiana ni tea suasua sikai, po pei tea mariana e doko 
natakiusiana ni naatam̃oli maga; 

8go e pei tea vap̃aiana e dapala naatam̃oli sikai ki naleodawonakiana, po 
dum̃ana doro e pakitano, po pei tea rogo paratiki pa pa paki namateana, 
namateana ni nakau valadagoto. 

9Go nalakena tea wanogoe Sup̃e e mari a e pakilagi p̃arua liu, po dua e nagisa 
waina e dap̃au sara nagisa; 

10naga sara nap̃atua euga titip̃atua doko nagisa ni Yesu, ni tea maga ni 
nakoroatelagi go ni tea maga ni maramana go ni tea maga ni etano ni 
maramana, 

11go naga sara namena euga noasai naga Yesu Kristo e pei Nawota paki 
nasamasamaana ki Sup̃e Tamana. 

12Nalakena tea wanogoe, tea dodomiana maga, dakiusi waina ku dogo paratiki 
sara ragi, ega ta dapala ragi waina a sikoti mu asa sikina mau, ma ega warua liu 

sa ragi waia waina a puoli ki mu asa, kuga to p̃osiwosi ki namautipauri‐mu‐ana 
pilake namatakuana go narururuana; 

13nalakena e pei Sup̃e waina e do p̃osiwosi doko mu naga kuga masauna go 
naga kuga wosiwosi, nalakena namidoakim̃atakiana aneana. 

14Kuga mari naleo maga mamau puti masale ki natauruuruana go navululuana; 

15naga kuga ta pei tea vasadip̃aana mau, go naga kuga ta pei tea mari sa ki mau, 
ma naga kuga vei Sup̃e natuna maga waina tea sa e dika ara m̃aleoputo ni 
tagona tagele sikai waina eu do mari lolop̃ota, waina ku pei tea vunusiana 
m̃aleoputo kakada dapala nasulu maga doko maramana, 

16doko do dogorogo ki navasaana ni namauriana; naga aga veani tea waina aga 
vakavakae asa raki naaleatia ki Kristo, naga a da sava p̃alo mau go naga a da 
p̃osiwosi‐mawosa p̃alo mau. 

17Io, go a pe vei tea takiana sokari naviriana go nasuasuaana ni nasaralomauana 
animu, a pe laelaea, po laelaea sikoti puti mu: 

18go nalakena tea sikai maau wanogoe nimu ma kuga laelaea, po laelaea sikoti 
au. 

19Ma a leogoro doko Nawota Yesu naga aga tip̃aki lua Timotheo ega valoti 
punusi mu m̃araverave, naga kinau ma aga marasike, ragi waina aga atae naleo 
maga nalo kakamu. 

20Nalakena a da peani te naata p̃ota sikai mau waina nap̃op̃ona e pataka ni 
nap̃op̃ogu, waina ega wo midoaki paratiki lomau ki naleo maga nalo kakamu. 

21Nalakena eu mamau puti laaga naleo adeada maga, eu da laaga naleo maga ki 
Yesu Kristo mau. 

22Ma ku atae namaridogo‐e‐ana, naga, dapala waina naatam̃oli natuna sikai e 
magi tamana suasua, dapala nogoe nae e suasua sikoti au raki narogorogoana 
wia. 

23Dapala nogoe nae wanogoe a leogoro naga aga tip̃aki lua e paloti ragi waia, 
ragi waina aga vunusi sua naleo maga nalo kakagu: 

24ma a pavatu doko Nawota naga kinau ma aga valoti m̃araverave. 

25Ma a midoa ki nia naga e one au one naga aga tip̃aki lua Epafrodito paloti 
punusi mu, taigu go tea wosiwosi sikoti au, go tea mari navakalo sikoti au, ma 
tea tautauana animu go tea suasua paki natikaana aginau; 

26nalakena e do dodomi p̃arua ki mu maga mamau puti, po dogo kite sa 
nalakena ku dogo naga e sasana: 

27nalakena, e sasana lomau m̃aladigi ki namateana: ma Sup̃e e dodomi a; go e 
da dodomi a sikina mau, ma e dodomi au, naga aga ta peani nasusueana sokari 
nasusueana mau. 

28Nalakena tea wanogoe a m̃arekareka p̃arua dip̃aki lua e paloti, naga, ragi 
waina kuga moro punusi a, kuga laelaea, go naga kinau aga ta susue p̃arua mau. 

29Nalakena tea wanogoe kuga viragi soki a doko Nawota pilake sara 
nalaelaeaana; go kuga midoaki tea tapala nogoe maga naga euga vei tea 
dodomadaganiana: 

30nalakena e umai paki m̃aladigi ki namateana nalakena nawosiana ki Kristo, e 
da dodoparatiki namauriana aneana mau, naga ega vakavuro tea waina e puoli 
ki nasuasuaana animu paki nau. 

Paki Tea ne Filippi 3 

1Tea edaku, taigu maga, kuga laelaea doko Nawota. Naga aga midiri naleo sikai 
maau maga paki mu e da pei navitinuana paki nau mau, ma e pei nasilaeana 
paki mu. 

2Kuga vunusi koria maga, kuga vunusi tea wosiwosi sa maga, kuga vunusi tea 
tovakotoviana maga: 

3nalakena nigida tu pei tea tovadaviviana maga waina tu do suasua pae Naata 
ni Sup̃e, po do pakavakae Kristo Yesu, po da do pavatu nap̃okasi mau: 

4go kinau a do peani tea ni nap̃okasi waina eu pavatu asa: te naata p̃ota sikai e 
pe midoaki nia naga e peani tea ni nap̃okasi waina ega vavatu asa, kinau a peani 
a p̃arua liu: 

5a pei tea tovadaviviana naaleatia kelatolu, tea ni naworawora ni Israel, tea ni 
nawora ni Benyamin, a pei Heberu sikai ni Heberu maga; nalo ni nawotaeana a 
pei Farisi sikai; 

6nalo ni nasuisuiana, a pei tea kopalele ekalesia; nalo ni namarinaleoleanaana 
waina e doko nawotaeana, a da pei tea vasadip̃aana mau. 

7Ma naleo maga waina eu maginau pei tea taluaana naleo maga wanogoe a 
midoaki da naga eu pei natapepuolikiana, nalakena Kristo. 

8Ioro lomau, go nalakena tea wanogoe a do midoa ki naleo maga mamau puti 
naga eu pei tea tapepuolikiana nalakena navakilagiliuana ni naataeana ni Kristo 
Yesu Nawota aginau: waina a sua natapepuolikiana ni naleo maga mamau puti 
nalakena nae, go a midoa ki da naga eu pei nasam̃a, naga aga talua Kristo, 

9po pei tea vap̃aiana doko asa, doko da peani namarinaleoleanaana aginau mau, 
waina e pei tea ni nawotaeana, ma naga aga veani tea waina e pae nasaralomau‐
Kristo‐ana, namarinaleoleanaana waina e pei tea ni Sup̃e pae nasaralomauana. 

10Naga aga atae a, go nakasuaana ni namoroduleanaana aneana, go 
nasaisaipeaniana ni narogokitesaana aneana maga, doko do pei tea 
maridawonakiana aga tapala namateana aneana: 

11mase a pe va paratiki namoroduleanaana m̃elu dua ki tea mate maga. 

12A da noa naga a dape sua e mau, kite naga a pei tea mariana a p̃ialua sua mau: 
ma a do sava dausi, a pe vua soki tea waina e pei nalakena a pei tea vuasokiana 
pae Kristo Yesu. 

13Tai maga, kinau a da dum̃agu midoaki nau naga a pua soki sua mau: ma a do 
mari tea sikai, a do malioki naleo maga ni kiedaku, po do dum̃agu sai ki nau paki 
naleo maga ni kivea, 

14a do sava kasua paki laketoko raki praise ni nasosoana ni elagi ki Sup̃e doko 
Kristo Yesu. 

15Nalakena tea wanogoe, tea maga waina tu p̃ia lua tuga midoaki tea wanogoe: 
go ku pe midoaki panop̃ota ki te navatuna, tea wanogoe ma Sup̃e e pe wo mari 
pakasa ki nia paki mu: 

16ma tea waina tu pa paratiki sua, e, kuga surata pae tea sikai maau wanogoe. 

17Kuga vei tea saisai mari oli au, tai maga, go kuga leopunusi tea maga waina eu 
do surata dapala nogoe dakiusi waina ku peani gami au pei naatulakeana sikai. 

18Nalakena tea laapa eu surata, waina a paka laapa noa ki sua mu ara, go ragi 
waia a dagi noa ki mu ara, naga eu pei tea kokona ki nakau valadagoto ki Kristo: 

19waina ragi edaku adeada e pei namatepuoliana, waina nap̃eleda e pei sup̃e 
adeada, waina nasamasamaana adeada e doko namaliereana adeada, waina eu 
do midoaki naleo maga ni maramana. 

20Nalakena nalauna anigida e doko nakoroatelagi; waina tu do leogoro Tea 
Maumaupauri, Nawota Yesu Kristo ega wo pae asa umai: 

21waina ega wo mari nap̃atoko ni navakitanoana anigida ega wo panop̃ota, naga 
ega vei tea maridawonakiana ega tapala nap̃atoko ni nasamasamaana aneana, 
pae nawosiwosiana ni namariataeana aneana naga ega mari naleo maga 
mamau puti euga toko etano paki nia. 

Paki Tea ne Filippi 4 

1Nalakena tea wanogoe, taigu dodomiana maga go tea p̃op̃omasauana maga, 
nalaelaeaana aginau go vauvau aginau, kuga lawodu doko Nawota ega tapala 
nogoe, tea dodomiana maga. 

2A pasa paratiki Euodia, go a pasa paratiki Suntuke, naga eroga midoaki tea 
sikai maau doko Nawota. 

3Ioro, go a pavarani ko, tea vei lomau waina toro saisai ova nakau ni nanoa, p̃a 
silae nagoroi dua wanogoe, nalakena ero p̃osiwosi sikoti au doko 
narogorogoana wia, nara ma Klemens, go tea wosiwosi sikoti au p̃ota maga, 
waina nagisada eu doko tusi ni namauriana. 

4Kuga laelaea doko Nawota sara ragi: aga moro noa e, Kuga laelaea. 

5Namarimatemateana animu ega vei tea ataeana paki naatam̃oli maga mamau 
puti. Nawota e pei m̃aladigi. 

6Kuga ta pei p̃op̃o madaga nalo ni te navatuna, ma nalo ni sara naleo kuga noa 
sai paki Sup̃e natatagoana animu maga pae natapasavasaana go navavaraniana 
pilake navasadodom̃atakiana. 

7Go natam̃ateana ki Sup̃e, waina e pakilagi liu sara namidoakiataeana, ega wo 
pavaigoro nap̃op̃omu maga go namidodoana animu maga doko Kristo Yesu. 

8Tea edaku, tai maga, naleo maga waina eu pei lomau, naleo maga waina eu pei 
tea dodomadaganiana, naleo maga waina eu leana, naleo maga waina eu 
dautau, naleo maga waina eu pei tea masauniana, naleo maga waina eu pei tea 
vasap̃iakiana; te namariana wia e pe toko, go te nasamasamaniana e pe toko, 
kuga midoaki naleo maga wanogoe. 

9Naleo maga waina ku ataedogo ra po dape ra po dogo ra po punusi ra doko au, 
naleo maga wanogoe kuga to mari ra: go Sup̃e ni natam̃ateana ega wo doko 
sikoti mu. 

10Ma a laelaea p̃arua doko Nawota, nalakena ragi waia edaku ki ragi varau ku 
moro siria naga kuga maginau midodoa; go ku midodoa sala vea nalo ni tea 
wanogoe, ma ku dika ki ragi kakana. 

11A da noa e nalakena natikaana mau: nalakena kinau a ataedogo sua, naga 
naleo maga waina a doko ara aga maro ara. 

12A atae naga aga vei tea mariana aga vakitano, go a atae naga aga vei sogolapa: 
nalo ni sara naleo go nalo ni naleo maga mamau puti a pei tea 
vasapiseikim̃atakiana naga aga vuka go naga aga vitolo, naga aga vei sogolapa 
go naga aga vei tea tika. 

13A mari atae mari naleo maga mamau puti doko Kristo waina e mari au a 
kasua. 

14Ma ku mari p̃ia naga ku mamau saisaipeani nariesokiana aginau. 

15Ma nimu ma ku atae, tea ni Filippi maga, naga ragi vea ni narogorogoana wia, 
ragi waina a m̃elu dua ki Masedonia pano, te ekalesia sikai e da saisaipeani 
sikoti au nalo ni napuku ni navituaana go ni natapeana mau, ma nimu ku 
sikimu; 

16nalakena ragi waina a ko doko Thessalonika ku paka sikai go ku paka kerua 
dip̃aki lua umai paki natikaana aginau. 

17A da laaga navituam̃olikiana mau: ma a laaga nawa waina e do disu po laapa 
paki napuku animu. 

18Ma a peani naleo maga mamau puti, go a pei sogolapa: a pei tea vakavuroana, 
a dape ki Epafrodito naleo maga waina eu m̃elu mu umai, nap̃o ni naloloana 
sikai, naviriana tapeana sikai, tea midoakim̃atakiana ki Sup̃e. 

19Go Sup̃e aginau ega wo pakavuro sara natikaana animu, ega vae 
nasogolapaana aneana doko nasamasamaana doko Kristo Yesu. 

20Ma nasamasamaana ega vei agi Sup̃e anigida go Tamagida ega tu du po du 
mau du. Amen. 

21Kuga vasa dodomi sara tea tautau doko Kristo Yesu. Taigida maga waina eu 
sikoti au eu pasa dodomi mu. 

22Tea tautau maga mamau puti eu pasa dodomi mu, ma p̃arua liu ki nia tea 
maga waina eu pei tea ni nasum̃a ki Kaisar. 

23Nasaup̃iaana ki Nawota Yesu Kristo ega sikoti naatamu. Amen. 

Paki Tea ni Kolosse 

Paki Tea ni Kolosse 1 

1Paulo, apostolo sikai ki Kristo Yesu pae namasauana ki Sup̃e, go Timotheo 
taigida, 

2aro midiri paki tea tautau maga go taigida saralomau maga doko Kristo waina 
eu doko Kolosse: nasaup̃iaana ega vei animu go natam̃ateana m̃elu Sup̃e 
Tamagida. 

3Aro pasadodom̃ataki Sup̃e Tama ni Nawota anigida Yesu Kristo, doko do 
manimu dapasavasa sara ragi, 

4aro dogo nasaralomauana animu doko Kristo Yesu, go nadodomiana waina ku 
peani a paki tea tautau maga mamau puti, 

5nalakena naleogoroana waina e manimu pei tea toropusiana doko 
nakoroatelagi maga, waina ku pea dogo e doko navasaana ni nalomauana ni 
narogorogoana wia, 

6waina e umai paki mu; dakiusi waina e doko maramana mamau e do dau ki 
nawana po do disu po p̃arua, dakiusi waina e mari a doko mu, pae naaleatia 
waina ku dogo e po atae nasaup̃iaana ki Sup̃e doko nalomauana pa pa; 

7dakiusi waina ku ataedogo e m̃elu Epafra tea dodomiana aginami waina au 
mamau pei tea suasua, waina e manimu pei minister lomau sikai ki Kristo, 

8go waina e noa ki sai gami nadodomiana animu doko Naatana. 

9Nalakena tea wanogoe kinami ma, pae naaleatia waina aro dogo e pa pa, aro 
do manimu dapasavasa po pavara, aro da makoto ki nia mau, naga kuga vei tea 
vakavuroana ki naataem̃atakiana ni namasauana aneana doko sara 
namanumatuaana go sara namidoakiataeana ni Naatana, 

10naga kuga surata ega tapala waina e pataka ni Nawota paki sara 
namidoakim̃atakiana, doko do dau ki nawamu doko sara nawosiana wia, po do 
disu po p̃arua ki naataem̃ataki‐Sup̃e‐ana; 

11doko do pei tea mariana kuga kasua ki sara nakasuaana, pae 
namaridagaragaraana ni nasamasamaana aneana, paki sara nasokiana go sara 
naveimarita‐sokiparauana pilake nalaelaeaana; 

12doko do pasadodom̃ata ki Tamana, waina e mari gida tu pataka ni waina tuga 
veani matele ni tea veaniana ki tea tautau maga doko namarama; 

13waina e pua lua gida m̃elu dua ki nakasuaana ni namaligo, po piragi gida 
duagoto paki namarakiana ki Natuna ni nadodomiana aneana. 

14Waina tu peani natauluaana doko asa, namidoakikorokoroana ni 
namarinaleosaana anigida maga: 

15waina e pei nunu ni Sup̃e waina e da pei tea vunusiana mau, takalapa ni sara 
tea tawonakiana; 

16nalakena naleo maga mamau puti eu pei tea tawonakiana doko asa, naleo 
maga waina eu doko nakoroatelagi maga go naleo maga waina eu doko 
maramana, naleo maga waina eu pei tea vunusiana go naleo maga waina eu da 
pei tea vunusiana mau, eu pe vei malo tasake maga kite naveinawotaana maga, 
kite namarakiana maga, kite nakasuaana maga: naleo maga mamau puti eu pei 
tea tawonakiana pae asa, go maneana; 

17go nae e pea ki naleo maga mamau puti, go naleo maga mamau puti eu saisai 
du asa. 

18Go nae e pei nap̃au ni nap̃atokona, nap̃au ni ekalesia: go e pei naatulakeana 
takalapa m̃elu dua ki tea mate maga; naga nalo ni naleo maga mamau puti nae 
ega vei tea vea. 

19Nalakena Tamana e midoaki m̃ata ki nia naga navakavuroana mamau ega 
toko asa doko; 

20go naga ega mari naleo maga mamau puti euga moro pei p̃op̃o wia paki nia 
pae asa e mari natam̃ateana pae nada ni nakau valadagoto aneana; pae asa, eu 
pe vei naleo maga waina eu doko maramana, kite naleo maga waina eu doko 
nakoroatelagi maga. 

21Go nimu, waina sala vea ku pei tea vanop̃ota go tea kokona maga nap̃op̃omu 
doko nawosiana sa animu maga, 

22ma ragi waia e mari mu ku pei p̃op̃o wia doko nap̃atoko ni nap̃okasina pae 
namateana, naga ega mari mu kuga lawodu naraena kuga vei tea tautau go tea 
mamaau go tea ta pei tea vasaip̃aana mau: 

23ku pe toko nasaralomauana doko lomau, tea laketanokiana go tea toko kasua, 
doko da pei tea risuakiana mau m̃elu dua ki naleogoroana ni narogorogoana 
wia waina ku dogo e, waina e pei tea rogorogokiana doko tea tawonakiana 
mamau etano ki nakoroatelagi; waina kinau Paulo a pei tea mariana a pei tea 
suasua sikai kakana. 

24Ragi waia a laelaea doko narogokitesaana aginau maga waina eu manimu, go 
a do pakavuro tea maga waina eu ko puoli ki nariesokiana maga ki Kristo doko 
nap̃okasigu magi nap̃atokona, waina e pei ekalesia; 

25waina kinau a pei tea mariana a pei tea suasua sikai kakana, pae 
naveitasigaleoparatikiana ki Sup̃e waina e manimu pei tea vituakiana paki nau, 
naga aga vakavuro navasaana ki Sup̃e, 

26p̃aia waina e pei tea tasurukiana pae tuai maga go pae tagona maga pa pa: ma 
ragi waia e pei tea mariana e doko lina paki tea tautau aneana maga, 

27waina Sup̃e e masauna naga ega mari ra euga atae nawaruaana ni 
nasogolapaana ni nasamasamaana ni p̃aia wanogoe m̃aleoputo ni tea ni 
nalauna maga, waina e pei Kristo m̃aleoputo kakamu, naleogoroana ni 
nasamasamaana: 

28waina kinami au do dogorogo ki nia, doko do dapavanau sara naatam̃oli po 
do pasa piseiki sara naatam̃oli doko sara namanumatuaana, naga auga mari 
sara naatam̃oli euga lawodu naraena euga wia lua doko Kristo; 

29waina a do p̃osiwosi mawosa paki asa, doko do maripilele pae nawosiwosiana 
aneana, waina e do p̃osiwosi doko au ki nakasuaana. 

Paki Tea ni Kolosse 2 

1Nalakena a masauna naga nimu kuga atae nawaruaana ni namaripileleana 
waina a manimu peani a, go magi tea ni Laodikeia maga, go magi tea maga 
waina eu da punusi naraegu doko nap̃okasi mau; 

2naga nap̃op̃oda euga vei tea vakavakaleana, nara euga vei tea marisaisaikiana 
doko nadodomiana, go paki nasogolapaana mamau ni nasaralomau 
pakavuroana ni namidoakiataeana, naga euga atae m̃ata ki p̃aia ki Sup̃e, 

3Kristo, waina tea tauakiana maga mamau puti ni namanumatuaana go ni 
naataeana eu pei tea tasurukiana doko asa. 

4A noa tea wanogoe naga te naata sikai ega ta soro mu mau ki navasaana ni 
navuadoaana. 

5Nalakena a pe vuoli ki mu nalo ni nap̃okasigu, ma a doko sikoti mu nalo ni 
naatagu, doko do laelaea po do punusi namarimatanakiana animu, go 
naveilaketokoana ni nasaralomauana animu doko Kristo. 

6Nalakena tea wanogoe dapala waina ku piragi Kristo Yesu Nawota, 

7kuga surata doko asa, tea koakoa maga go tea to davagiana maga doko asa, go 
tea lawosokiana maga nalo ni nasaralomauana animu, dakiusi waina ku pei tea 
vasapiseikiana, doko do mari p̃arua ki navasadodom̃atakiana. 

8Kuga vunusi naga te naata sikai ega ta doko mau waina e do piragi lua 
pavakoto mu pae namanumatuaana aneana go nasurueana p̃alo, pae navasaana 
vituakiana ki naatam̃oli maga, pae tea vea maga ni maramana, go e da pae 
Kristo mau: 

9nalakena navakavuroana mamau ni navei‐Sup̃e‐ana e doko asa doko pilake 
nap̃atoko, 

10go ku pei tea vakavuroana doko asa, waina e pei nap̃au ni sara namarakiana 
go ni sara naveinawotaana. 

11Waina ku pei tea tovadaviviana doko asa ki natovadaviviana sikai waina e da 
pei tea mariana ki nam̃elearu maga mau, doko nasawoluaana ni nap̃atoko ni 
nap̃okasi, doko natovadaviviana ki Kristo; 

12ku pei tea ovakiana sikoti a doko nabapetisoana, waina ku pei tea sikeana 
duleana sikoti a asa pae nasaralomauana ni nawosiwosiana ki Sup̃e, waina e 
sike a e duleana m̃elu dua ki tea mate maga. 

13Go nimu, ragi waina ku pei tea mate doko natapiriana animu maga go 
natikaana ni natovadaviviana ni nap̃okasimu, e pakamauri ki mu sikoti a, e 
manigida midoakikorokoro natapiriana anigida maga mamau puti; 

14e kasi lua namidiriana ni nam̃elearu waina e dip̃a gida ki natawonakiana 
kakana maga, waina e kokona ki gida: go e dape lua e m̃elu dua ki m̃aleoputo, 

15e duri a paki nakau valadagoto aneana; e sawo lua namarakiana maga go 
naveinawotaana maga m̃elu dua ki nia pano, po mari ra eu pei tea viseikiana ki 
naviviariana, e mari matua ki da doko asa. 

16Nalakena tea wanogoe te naata ega ta pasa p̃otae mu mau nalo ni nakaniana 
kite namunuana, kite nalo ni naaleatia ni nasaisaiana sikai, kite nalo ni atelagi 
vau sikai, kite nalo ni naaleatia ni sabbath sikai: 

17waina eu pei melu sikai ni naleo maga waina euga wo umai, ma nap̃atokoda e 
pei tea ki Kristo. 

18Te naata sikai waina e masauna ega ta dape lua kiamu praise animu mau ki 
nap̃op̃ovakitanoana go ki nalotuki‐agelo‐maga‐ana, po do sili paki naleo maga 
waina e da punusi ra mau, po pei tea p̃op̃o vuka p̃alo pae namidodoana ni 
nap̃okasina, 

19go e da do pua soki Nap̃auna mau, waina nap̃atokona mamau e do dape kiana 
po pei tea marisaisaikiana pae kolopu maga go natali maga, e do disu po p̃arua 
ki narisuana ni nawaruaana ki Sup̃e. 

20Ku pe mate sikoti Kristo m̃elu dua ki tea vea maga ni maramana, ekasana, 
dapala ku pe mauri doko maramana, ku doko etano paki natawonakiana maga. 

21P̃a ta dape dogo mau, go p̃a ta katidogo mau, 

22go p̃a ta kisidogo mau (naleo maga wanogoe eu mamau puti doko raki 
namesoana ki namarimaariana), pae natip̃akiana maga go navasapiseikiana 
maga ki naatam̃oli maga. 

23Naleo maga wanogoe eu peani lomau ki narogorogoana sikai ni 
namanumatuaana doko nalotuana dapala namasauana adeada, go 

nap̃op̃ovakitanoana, go namarikasua‐ki‐nap̃atokoda‐ana; eu da doko te 
nadodomadaganiana dip̃a navukaana ni nap̃okasi mau. 

Paki Tea ni Kolosse 3 

1Nalakena tea wanogoe ku pe vei tea sikeana duleana sikoti Kristo, kuga laaga 
naleo maga ni elagi, tokora waina Kristo e doko asa, waina e dasake pisari 
nam̃elearu ni matua ni Sup̃e. 

2Kuga midoaki naleo maga ni elagi, kuga ta midoaki naleo maga waina eu doko 
maramana mau. 

3Nalakena ku mate, go namauriana animu e pei tea tasurukiana sikoti Kristo 
doko Sup̃e. 

4Ragi waina Kristo, waina e pei namauriana anigida, ega wo pakilina, ragi 
wanogoe nimu ma kuga wo pakilina sikoti a doko nasamasamaana. 

5Nalakena tea wanogoe kuga mari punue naleo kakamu maga waina eu doko 
maramana; namaripeleana, naloaana, namasausauana, namasauana sa, go 
namatam̃aguraana, waina e pei nalotu‐ki‐nasup̃e‐ana; 

6nalakena tea maga wanogoe namaetoana ki Sup̃e e umai paki narogopiriana 
natuna maga; 

7waina nimu ma ku surata doko ara sala vea, ragi waina ku mauri doko tea 
maga wanogoe. 

8Ma ragi waia nimu ma kuga toropusi tea maga mamau puti waia, namaetoana, 
namaritausuana, navilosiana, navasasakiana, navasaana ni namaliereana euga 
ta m̃elu nawokamu mau: 

9kuga ta sorosoro dum̃amu paki mu mau; nalakena ku sawo lua sua naatam̃oli 
tuai go namariana aneana maga, 

10po suni sua naatam̃oli vau, waina e do pei tea maripaukiana paki 
naataem̃atakiana pae nunu ni tea waina e dawona ki nia: 

11waina tea ni Hellas go tea ni Yudea ero da doko asa mau, tea tovadaviviana go 
tea tika natovadaviviana mau, tea vasa pae navasaana p̃ota, Skuthe, naviti, tea 
tum̃ana doko mau; ma Kristo e pei tea maga mamau puti, go e doko tea maga 
mamau puti. 

12Nalakena tea wanogoe kuga suni dapala tea matadoaana maga ki Sup̃e, tea 
tautau maga go tea dodomiana maga, kuga suni namarita ni nadodomiana, 
navakaleana, nap̃op̃ovakitanoana, namatemateana, naveimaritasoki‐parau‐
ana; doko do dum̃amu soki mu, 

13po do dum̃amu manimu midoakikorokoro, te naata e pe veani te nalakena ni 
navasadip̃aana dip̃a te naata; dakiusi waina Nawota e manimu 
midoakikorokoro, nimu ma kuga mari ega tapala nogoe: 

14go kuga suni nadodomiana ega tap̃augoro tea maga mamau puti wanogoe, 
waina e pei natali ni nawialuaana. 

15Go natam̃ateana ki Kristo ega to maraki p̃otae doko nap̃op̃omu, waina ku pei 
tea sosoana paki asa doko nap̃atoko sikai maau; go kuga vei tea dodom̃ataki. 

16Navasaana ki Kristo ega toko mu doko ega vae nasogolapaana ega vilake sara 
namanumatuaana; doko do dum̃amu pasa piseiki mu po do dum̃amu 
dapavanau mu ki salamo maga ki humno maga ki nalegaana maga ki Naatana, 
doko do lega ki nasaup̃iaana doko nap̃op̃omu paki Sup̃e. 

17Go sara naleo waina ku pe mari ra, nalo ni navasaana kite nalo ni nawosiana, 
kuga to mari naleo maga mamau puti doko nagisa ni Nawota Yesu, doko do 
pasadodom̃ataki Sup̃e Tamana pae asa. 

18Nagoroi maga, kuga toko etano paki naanoai animu maga, ega tapala waina e 
patakamu doko Nawota. 

19Naanoai maga, kuga dodomi nagoroi animu maga, go kuga ta pei tea kokona 
dip̃a ra mau. 

20Piakirikiri kuga rogo paratiki nadaleo ni tea matua animu maga nalo ni naleo 
maga mamau puti, nalakena tea wanogoe e pei tea midoakim̃atakiana doko 
Nawota. 

21Tamada maga kuga ta mari natumu maga euga maeto mau, naga nap̃op̃oda 
euga ta dodosua mau. 

22Tea suasua maga, kuga rogo paratiki nalo ni naleo maga mamau puti nadaleo 
ni tea maga waina eu pei nawota animu nalo ni nap̃atokomu; ega ta pae 
nasuasuaana ni namata mau, dapala tea mari namasauana ki naatam̃oli maga, 
ma ega vae nasikaimaauana ni nap̃op̃omu, doko do matauki Nawota: 

23tea waina ku pe mari a, kuga wosiwosi pae naatamu, ega tapala ku pe magi 
Nawota mari a, po da magi naatam̃oli maga mari a mau; 

24ku atae naga kuga wo dape ki Nawota navituadip̃aana ni tea veaniana: ku do 
magi Nawota Kristo suasua. 

25Nalakena tea waina e mari dagele ega wo dape liliua ki tea tagele waina e mari 
a: go naviraginaraeana e da doko mau. Nawota maga, kuga tua tea suasua 
animu maga tea waina e leana go e pataka; ku atae naga nimu ma ku peani 
Nawota sikai nakoroatelagi. 

Paki Tea ni Kolosse 4 

1Kuga to dapasavasa pitip̃atip̃a, po do leleogoro doko asa ega vilake 
navasadodom̃atakiana. 

2Go kuga to maginami ma dapasavasa, 

3naga Sup̃e ega maginami p̃olagati namata sikai ni navasaana, naga aroga vasa 
p̃aia ni Kristo, waina e pei nalakena a pei tea soliana; 

4naga aga mari a ega toko lina ega tapala waina e one au one naga aga vasa. 

5Kuga surata pae namanumatuaana paki tea maga ni etaku, doko do daulua 
ragi. 

6Navasaana animu ega vilake nasaup̃iaana sara ragi, ega vei tea mariana ega 
gagadi ki natasimena, naga kuga atae dapala waina e one mu one naga kuga 
vasadara sara naata sikasikai. 

7Naleo aginau maga mamau puti Tukiko ega wo noa ki sai mu ara, waina e pei 
taigida dodomiana go minister lomau go tea suasua sikoti gami doko Nawota: 

8waina a dip̃aki lua e paloti punusi mu nalakena tea waia, naga kuga atae naleo 
maga nalo kakagami, go naga ega vasapakavakale nap̃op̃omu; sikoti Onesimo, 

9taigida lomau go dodomiana, waina e pei sikai kakamu. Eroga wo noa ki sai 
mu naleo maga mamau puti waina eu pei tea mariana tokora waia. 

10Aristarko tea viragiluapavakotoana sikoti au e pasadodomi mu, go Marko, 
p̃elemata ni Barnaba (waina ku dape sua natip̃akiana maga nalo kakana; e pe 
valoti punusi mu, kuga viragi a), 

11go Yesu waina e pei tea sosoana ki Yusto, waina eu pei tea ni tea 
tovadaviviana maga: nara eu sikida pei tea wosiwosi sikoti au paki 
namarakiana ki Sup̃e, naatam̃oli maga waina eu pei navakavakaleana sikai paki 
nau. 

12Epafra, waina e pei sikai kakamu, tea suasua sikai ki Kristo Yesu, e 
pasadodomi mu, doko do manimu pilele natapasavasaana aneana maga sara 
ragi, naga kuga lawodu tea wia lua go tea saralomau pakavuro doko sara 
namasauana ki Sup̃e. 

13Nalakena a maneana noa sokisoki naga e manimu pei naawa p̃arua, go magi 
tea maga waina eu doko Laodikeia, go magi tea maga waina eu doko Hierapoli. 

14Luka, tea maripauri dodomiana, go Dema ero pasa dodomi mu. 

15Kuga vasa dodomi taigida maga waina eu doko Laodikeia, go Numfa, go 
ekalesia waina eu doko nasum̃a adeada. 

16Go ragi waina epistole waia ega vei tea veveana sua m̃aleoputo kakamu, kuga 
mari naga ega moro pei tea veveana paki ekalesia ni tea ni Laodikeia maga go 
naga nimu ma kuga veve epistole waina e m̃elu Laodikeia. 

17Go kuga noa ki Arkippo, kuga naga, P̃a leo paratiki nasuasuaana waina ku 
dape a doko Nawota, naga p̃a vakavuro e. 

18Navasadodomiana aginau Paulo ki nam̃elearugu. Kuga midoa ki natali solisoli 
aginau maga. Nasaup̃iaana ega sikoti mu. 

1 paki Tea ni Thessalonika 

1 paki Tea ni Thessalonika 1 

1Paulo, go Silvano, go Timotheo, au midiri, paki ekalesia ni tea ni Thessalonika 
maga waina eu doko Sup̃e Tama go Nawota Yesu Kristo Nasaup̃iaana ega vei 
animu go natam̃ateana. 

2Au do pasadodom̃ata ki Sup̃e sara ragi nalo kakamu mamau puti, doko do mari 
namidoakinoa‐muana doko natapasavasaana aginami maga; 

3au do midoaki pitip̃atip̃a ki nawosiana animu ni nasaralomauana go 
nawosimawosaana animu ni nadodomiana go nasokiana animu ni 
naleogoroana doko Nawota anigida Yesu Kristo, narae ni Sup̃e go Tamagida; 

4au atae, tai maga, tea dodomiana maga ki Sup̃e, namatadoa‐mu‐ana, 

5nalakena narogorogoana wia aginami e da umai paki mu doko navasaana 
sikina mau, ma e umai doko nakasuaana, go doko Naatana Tapu, go 
nasaralomau pakavuroana warua; dakiusi waina ku atae naga au pei naatam̃oli 
dapale m̃aleoputo kakamu nalakena nimu. 

6Go nimu ku pei tea mari oli gami go Nawota, ku dape sua navasaana doko 
nariesokiana warua, pilake nalaelaeaana ki Naatana Tapu; 

7dapala waina nimu ku pei naatulakeana sikai paki tea saralomau maga mamau 
puti waina eu doko Masedonia go waina eu doko Akaia. 

8Nalakena navasaana ki Nawota e m̃elu mu saruru pano, e da doko Masedonia 
go Akaia sikida mau, ma narogorogoana ni nasaralomauana animu paki Sup̃e e 
paki sara tokora pano; dapala waina kinami au da peani te nalakena naga auga 
vasa te navatuna mau. 

9Nalakena nara eu dum̃ada dogorogo nalo kakagami ki nasiliana waina au 
peani a paloti punusi mu naga e dapale sava; go dapala waina ku maradoa m̃elu 
dua ki nasup̃e maga paki Sup̃e, naga kuga magi Sup̃e mauri go lomau suasua, 

10go naga kuga leogoro Natuna pae nakoroatelagi umai, waina e sike a e 
duleana m̃elu dua ki tea mate maga, Yesu, waina e do pua lua gida m̃elu dua ki 
namaetoana waina ega wo umai. 

1 paki Tea ni Thessalonika 2 

1Nalakena ku dum̃amu atae, tai maga, nasiliana aginami paloti punusi mu, naga 
e da pei tea p̃alo mau: 

2ma ragi waina au pea sua narogokitesaana, po pei tea marisakiana Filippi, 
dakiusi waina ku atae a, au piviari doko Sup̃e anigida naga auga vasa paki mu 
narogorogoana wia ki Sup̃e doko namaripileleana warua. 

3Nalakena navasaparatikiana aginami e da pei tea ni namidoakipeleana mau, 
go e da pei tea ni naloaana mau, go e da doko nasorosoroana mau: 

4ma dakiusi waina au pei tea midoakip̃otaeana pae Sup̃e naga au p̃ia naga auga 
vei tea vavatuana ki narogorogoana wia, au do pasa dapala nogoe; e da dapala 
au do mari tea midoakim̃atakiana ki naatam̃oli maga mau, ma au do mari tea 
midoakim̃atakiana ki Sup̃e waina e maridogo nap̃op̃ogami. 

5Nalakena au da noa navasaana ni nasorosorokiana te ragi mau, dakiusi waina 
ku atae a, go au da noa nakokorokiana ni namatam̃aguraana mau, Sup̃e e pei 
tea noa sokisoki; 

6go au da laaga nasamasamaana waina e m̃elu naatam̃oli maga mau, au da laaga 
tea waina e pae mu mau, go au da laaga tea waina e pae tea p̃ota maga mau ragi 
waina au mari atae pei tea madaga dapala apostolo maga ki Kristo. 

7Ma au pei tea matemate doko m̃aleoputo kakamu, dapala waina nagoroi vakale 
sikai e pakale natuna maga: 

8dapala nogoe, nalakena au masau p̃arua ki mu, au midoaki m̃ata ki nia naga 
auga tua mu narogorogoana wia ki Sup̃e ega ta sikina mau, ma naatagami ma 
euga vilake a, nalakena ku pei tea dodomiana warua aginami. 

9Nalakena tai maga, ku midoaki nawosimawosaana aginami go 
nawosipitinuana aginami: au do p̃osiwosi p̃ogi go aleati, naga auga ta pei tea 
madaga one te naata kakamu mau, po dogorogo paki mu ki narogorogoana wia 
ki Sup̃e. 

10Nimu ku pei tea noa sokisoki, go Sup̃e, naga namariana aginami paki mu 
waina ku saralomau e dautau go e leana go e da pei tea vasadip̃aana mau: 

11dakiusi waina ku atae dapala waina au mari paki sara naata kakamu sikasikai, 
dapala waina tamana sikai e mari paki natuna maga, au do pasa paratiki mu, po 
do pasapakavakale mu, po do pasasokisoki paratiki, 

12naga kuga surata ega tapala waina e pataka ni Sup̃e, waina e do soso mu paki 
namarakiana aneana go nasamasamaana aneana. 

13Go nalakena tea wanogoe kinami ma au do pasadodom̃ata ki Sup̃e, au da 
makoto ki nia mau, nalakena, ragi waina ku dape navasaana ni narogoana m̃elu 
gami, navasaana ki Sup̃e, ku dape soki a waina e da pei navasaana ki naatam̃oli 
maga mau, ma, dakiusi waina e doko lomau, navasaana ki Sup̃e, go waina e do 
p̃osiwosi doko mu waina ku saralomau. 

14Nalakena nimu, tai maga, ku pei tea mari oli ekalesia maga ki Sup̃e waina eu 
doko Yudea doko Kristo Yesu; nalakena nimu ma ku sua tea sikai maau maga 
pae tea ni navanua animu maga, dakiusi waina nara ma eu sua ra pae tea ni 
Yudea maga; 

15waina eu mari punue Nawota Yesu go profeta maga, po kopalele gami au m̃elu 
pano, go eu da pei tea midoakim̃atakiana ki Sup̃e mau, go eu mari dip̃a 
naatam̃oli maga mamau puti; 

16eu do dugoro gami naga auga ta pasa ki tea ni nalauna p̃ota maga mau naga 
euga vei tea mautipauriana; naga euga to pakavuro namarinaleosaana adeada 
maga sara ragi; ma namaetoana e po umai paki da pa pa paki namatap̃agona 
edaku. 

17Ma kinami, tai maga, waina au pei tea mariana au puoli ki mu ragi kiki, nalo 
ni naraegami, e da pei nap̃op̃ogami mau, au mari m̃arekareka p̃arua liu pilake 
namasauana warua naga auga vunusi naraemu: 

18nalakena tea wanogoe au masauna naga auga valoti punusi mu, kinau Paulo 
paka sikai go paka kerua; go Satan e dugoro gami. 

19Nalakena naleogoroana aginami, kite nalaelaeaana aginami, kite vauvau ni 
navakavakaeana aginami e pei nasava? E da pei nimu ma kite, narae ni Nawota 
anigida Yesu ragi ni naumaiana aneana? 

20Nalakena nimu ku pei nasamasamaana aginami go nalealaeaana aginami. 

1 paki Tea ni Thessalonika 3 

1Nalakena tea wanogoe ragi waina au mari sa moro soki a, au midoa ki nia naga 
e p̃ia naga auga vei tea toropusiana auga toko Athenai auga sikigami; 

2go au dip̃aki lua Timotheo paloti, taigami go tea suasua ki Sup̃e doko 
narogorogoana wia ki Kristo, naga ega lawo soki mu, go naga ega magi 
nasaralomauana animu pasa paratiki mu; 

3naga te naata ega ta pei tea varivariakiana mau doko nariesokiana maga 
wanogoe; nalakena ku dum̃amu atae naga tu pei tea lawokiana paki tea 
wanogoe. 

4Nalakena lomau, ragi waina au doko sikoti mu, au pea noa ki mu naga tuga wo 
sua nariesokiana; dakiusi waina e pakilina, go ku atae a. 

5Nalakena tea wanogoe kinau ma, ragi waina a mari sa moro soki a, a dip̃aki lua 
paloti naga aga atae nasaralomauana animu, mase tea maridogo e pe maridogo 
mu, go nawosimawosaana aginami e pe vei tea p̃alo. 

6Ma ragi waina Timotheo e m̃elu mu umai punusi gami ragi waia, po dogorogo 
paki gami ki narogorogoana wia ni nasaralomauana animu go ni nadodomiana 
animu, go naga ku peani namidoaki‐gami‐ana wia sara ragi, doko do masau 
p̃arua ki naga kuga vunusi gami, dakiusi waina kinami ma au do masau p̃arua 
ki naga auga vunusi mu; 

7nalakena tea wanogoe, tai maga, au pei tea vakavakaleana nalo kakamu nalo 
ni namaridie‐gami‐ana mamau go ni nariesoki‐gami‐ana mamau, pae 
nasaralomauana animu: 

8nalakena ragi waia nimu ku pe lawodu doko Nawota au pe mauri. 

9Nalakena seve navasadodom̃atakiana auga mari atae pituadip̃a ki nia paki 
Sup̃e nalo kakamu, nalakena nalaelaeaana mamau waina au laelaea asa 
nalakena nimu narae ni Sup̃e anigida; 

10p̃ogi go aleati au do pavara p̃arua liu naga auga vunusi naraemu, go naga auga 
vakavuro tea maga ni nasaralomauana animu waina eu puoli? 

11Ma Sup̃e go Tamagida nae go Nawota anigida Yesu, eroga mari napua aginami 
ega leana paki mu: 

12go nimu Nawota ega mari mu kuga risu po p̃arua po sarasaraape ki 
nadodomiana dum̃amu paki mu, go paki tea maga mamau puti, dakiusi waina 
kinami ma au do mari a paki mu; 

13naga ega lawosoki nap̃op̃omu euga ta pei tea vasadip̃aana mau doko 
natautauana narae ni Sup̃e go Tamagida, ragi ni naumaiana ki Nawota anigida 
Yesu nara ma tea tautau aneana maga mamau puti. 

1 paki Tea ni Thessalonika 4 

1Nalakena tea wanogoe tea edaku waia tai maga, au pavarani mu po pasa 
paratiki mu doko Nawota Yesu, naga, dakiusi waina ku dape kiagami tea tapala 
waina e one mu one naga kuga surata po pei tea midoakim̃atakiana ki Sup̃e, 
dakiusi waina ku do surata, naga kuga to mari p̃arua ki liu sa. 

2Nalakena ku atae natip̃akiana maga waina au dua mu ara pae Nawota Yesu. 

3Nalakena tea waia e pei namasauana ki Sup̃e, namaridautau‐ki‐mu‐ana, waina 
nimu kuga tum̃amu mauti mu ki namaripeleana; 

4naga sara naata kakamu sikasikai ega atae naga ega talua lasa aneana doko 
namaridautaukiana go nadodomadaganiana, 

5ega ta doko narogoana ni namasausauana mau, dakiusi tea ni nalauna maga 
waina eu da atae Sup̃e mau; 

6naga te naata sikai ega ta pakalau, po m̃aukarolua taina naleo wanogoe mau: 
nalakena Yehovah e pei tea sikosiko nalo ni naleo maga mamau puti wanogoe, 
dakiusi waina au pea noa ki mu asa po noa sokisoki kasua ki nia. 

7Nalakena Sup̃e e da soso gida raki naloaana mau, ma e soso gida doko 
namaridautaukiana. 

8Nalakena tea wanogoe tea waina e dip̃adoa, e da dip̃adoa naatam̃oli mau, ma 
e dip̃adoa Sup̃e, waina e pitua ki Naatana Tapu aneana paki mu. 

9Ma nalo ni nadodomi‐taigidaana, ku da dapala waina e p̃ia naga te naata ega 
midiri paki mu asa mau: nalakena nimu ku pei tea vasapiseikiana pae Sup̃e naga 
kuga tum̃amu dodomi mu; 

10go nalakena ku do mari a paki taigida maga mamau puti waina eu doko 
Masedonia mamau. Ma au pasa parati ki mu, tai maga, naga kuga to mari p̃arua 
ki liu sa; 

11go naga kuga masau nadodomadaganiana ni waina kuga tatam̃ate doko, po 
do mari nawosiana animu, po do p̃osiwosi ki nam̃elearumu maga, ega takiusi 
waina au dip̃a ki mu asa; 

12naga kuga surata pae nkiana paki tea ni etaku maga, go naga kuga ta dika ki 
te navatuna mau. 

13Ma au da masauna mau naga kuga vei sap̃o, tai maga, nalo ni tea maga waina 
eu maturu; naga kuga ta susue mau, dakiusi tea p̃ota maga, waina eu da peani 
naleogoroana mau. 

14Nalakena tu pe saralomau naga Yesu e mate po moro duleana, dapala nogoe 
tea maga waina eu maturu pae Yesu Sup̃e ega wo piragi ra euga sikoti a umai. 

15Nalakena au noa ki mu tea waia doko navasaana ki Nawota, naga nigida waina 
tu mauri, waina tu doko pa pa paki naumaiana ki Nawota, tuga wo da pea ki tea 
maga waina eu maturu mau. 

16Nalakena Nawota ega wo dum̃ana siwo pae nakoroatelagi umai, pilake 
naviosoana sikai, pilake nadaleo ni agelo warua liu, go pilake paiga ki Sup̃e: go 
tea mate maga doko Kristo euga wo pea duleana: 

17edaku ki nia nigida waina tu mauri, waina tu doko, tuga wo mamau pei tea 
tapeana sake sikoti ra doko napopouru maga, naga tuga sua Nawota namalopa: 
go dapala nogoe tuga wo doko sikoti Nawota sara ragi. 

18Nalakena tea wanogoe kuga tum̃amu pasa pakavakale mu ki navasaana maga 
wanogoe. 

1 paki Tea ni Thessalonika 5 

1Ma nalo ni ragi maga go sala maga, tai maga, ku da pei sap̃o mau naga te 
navatuna ega vei tea midiriana paki mu. 

2Nalakena ku dum̃amu atae m̃ata ki nia naga naaleatia ki Nawota ega wo umai 
dapala waina tea vanako sikai e umai p̃ogi. 

3Ragi waina euga wo do naga, Natam̃ateana go natokop̃iaana, ragi wanogoe 
namarisakiana m̃araverave ega wo pakilina ki da, dakiusi waina navitinuana ni 
navisolaana e pakilina ki nagoroi waina e diena; go euga wo da sava pano mau. 

4Ma nimu, tai maga, ku da doko namaligo mau, naga naaleatia wanogoe ega va 
paratiki mu dapala tea vanako sikai. 

5Nalakena nimu mamau puti ku pei namarama natuna maga, go aleati natuna 
maga: tu da pei tea ni p̃ogi mau, go tu da pei tea ni namaligo mau; 

6nalakena tea wanogoe tuga ta maturu mau, dapala tea p̃ota maga, ma tuga to 
leleogoro po midodoa p̃ia. 

7Nalakena tea maga waina eu maturu eu maturu p̃ogi; go tea maga waina eu 
matamaloku eu matamaloku p̃ogi. 

8Ma nigida, waina tu pei tea ni aleati, tuga to midodoa p̃ia, doko suni sua 
kororum̃a ni nasaralomauana go ni nadodomiana; go kalup̃au ni vatu, 
naleogoroana ni namautipauriana. 

9Nalakena Sup̃e e da dawona ki gida paki namaetoana mau, ma e dawona ki 
gida paki nataluaana ni namautipauriana pae Nawota anigida Yesu Kristo, 

10waina e mate oli gida, naga, tu pe leleogoro kite tu pe maturu, tu pe mamau 
mauri sikoti a. 

11Nalakena tea wanogoe kuga tum̃amu pasapakavakale mu, go kuga tum̃amu 
davagi mu sikai ega tavagi sikai, ega takiusi waina ku do mari a. 

12Ma au pavarani mu, tai maga, naga kuga atae tea maga waina eu do p̃osiwosi‐
mawosa m̃aleoputo kakamu, po do lawodu naraemu doko Nawota, po do 
dapavanau mu; 

13go naga kuga midoa ki da naga eu p̃ia p̃arua ki nadodomiana nalakena 
nawosiana adeada. Kuga tam̃ate dum̃amu paki mu. 

14Ma au pasa paratiki mu, tai maga, kuga tapavanau tea noginogi maga, kuga 
vasapakavakale tea p̃op̃otoro maga, kuga silae tea manainai maga, kuga vei 
maritasoki‐parau paki tea maga mamau puti. 

15Kuga vunusi naga te naata ega ta lagati dua te naata tea sa dip̃a tea sa mau; 
ma sara ragi kuga sava dausi tea waina e p̃ia, dum̃amu paki mu, go paki tea 
maga mamau puti. 

16Kuga laelaea sara ragi; 

17kuga tapasavasa ega ta makoto mau; 

18kuga vasadodom̃ata ki nalo ni sara naleo: nalakena tea wanogoe e pei 
namasauana ki Sup̃e doko Kristo Yesu paki mu. 

19Kuga ta pue punue Naatana mau; 

20kuga ta midoa ki p̃alo ki naveanoasaiana maga mau; 

21kuga mari dogo naleo maga mamau puti; kuga tape soki tea waina e p̃ia; 

22kuga tum̃amu mauti mu ki sara namarinaleosaana visarasara. 

23Go Sup̃e ni natam̃ateana nae ega maridautau ki mu usuraki; go naatamu go 
namauriana animu go nap̃atokomu euga vei tea vavaigoroana euga vei tea 
mamau, euga ta pei tea vasadip̃aana mau ragi ni naumaiana ki Nawota anigida 
Yesu Kristo. 

24Tea waina e soso mu e pei lomau, go nae ega wo mari a. 

25Tai maga, kuga maginami dapasavasa. 

26Kuga vasadodomi taigida maga mamau puti ki natum̃iliana tautau sikai. 

27A maripivisa ki mu pae Nawota naga epistole waia ega vei tea veveana paki 
taigida maga mamau puti. 

28Nasaup̃iaana ki Nawota anigida Yesu Kristo ega sikoti mu. 

2 paki Tea ni Thessalonika 

2 paki Tea ni Thessalonika 1 

1Paulo, go Silvano, go Timotheo au midiri paki ekalesia ni tea ni Thessalonika 
maga waina eu doko Sup̃e Tamagida go Nawota Yesu Kristo. 

2Nasaup̃iaana ega vei animu go natam̃ateana m̃elu Sup̃e Tamagida go Nawota 
Yesu Kristo. 

3E one gami one naga auga vasadodom̃ata ki Sup̃e sara ragi nalo kakamu, tai 
maga, dakiusi waina e p̃ia, nalakena nasaralomauana animu e do disu p̃arua liu, 
go nadodomiana ki sara naata kakamu mamau puti dum̃amu paki mu e p̃arua; 

4dapala waina kinami au do pakavakae mu doko ekalesia maga ki Sup̃e 
nalakena nasokiana animu go nasaralomauana animu doko nakopalele‐mu‐ana 
maga mamau puti go nariesokiana maga waina ku soki ra. 

5Waina e pei navaivaiana lina sikai ni navasap̃otaeana leana ki Sup̃e; naga kuga 
vei tea midoakiana naga ku p̃ia ki namarakiana ki Sup̃e, waina ku sua tea sa asa: 

6e pe vei tea leana lomau sikoti Sup̃e naga ega vitua dip̃a ki nariesokiana paki 
tea maga waina eu diesoki mu, 

7go paki mu waina ku pei tea riesokiana ki namaromaroana sikoti gami, ragi ni 
navakilinaana ki Nawota Yesu pae nakoroatelagi umai nara ma agelo maga ni 
nakasuana aneana pilake soro ni nakapu, 

8doko do pitua ki nasikosikoana paki tea maga waina eu da atae Sup̃e mau, go 
paki tea maga waina eu da dogo parati ki narogorogoana wia ki Nawota anigida 
Yesu mau: 

9naatam̃oli maga waina euga wo sua nasikoana, namarisakiana waina ega wo 
du mau du pa dua ki narae ni Nawota go pa dua ki nasamasamaana ni 
nakasuaana aneana, 

10ragi waina ega wo umai naga ega vei tea samasamaniana doko tea tautau 
aneana maga, go naga ega vei tea ni namagaana doko tea maga mamau puti 
waina eu saralomau (nalakena nanoasokisokiana aginami paki mu e pei tea 
saralomauana) naaleatia wanogoe. 

11Go naga ega tapala nogoe au do manimu dapasavasa sara ragi, naga Sup̃e 
anigida ega midoa ki mu naga ku p̃ia ki nasoso‐mu‐ana, go naga ega vakavuro 
sara namidoakim̃atakiana ni nawiaana go sara nawosiana ni nasaralomauana, 
ki nakasuaana; 

12naga nagisa ni Nawota anigida Yesu ega vei tea samasamaniana doko mu, go 
naga nimu kuga vei tea samasamaniana doko asa, ega vae nasaup̃iaana ki Sup̃e 
anigida go ki Nawota Yesu Kristo. 

 2 paki Tea ni Thessalonika 2 

1Ma au pavarani mu, tai maga, nalo ni naumaiana ki Nawota anigida Yesu 
Kristo, go ni nasaisaiana anigida paki nia, 

2naga kuga ta pei tea varivariakiana m̃araverave m̃elu dua ki namidodoana 
animu mau, go naga kuga ta mataku mau, pae naatana, kite pae navasaana, kite 
pae epistole dapala e pae gami, dapala naga naaleatia ki Nawota e doko ragi 
waia; 

3te naata ega ta pilasurue mu dapala vatuna mau: nalakena ega wo da umai mau 
pa pa nam̃elupanoana ega vea umai, go naatam̃oli ni namarinaleosaana ega vei 
tea maripakasakiana, natu ni namatepuoliana, 

4tea waina e dugoro po dum̃ana dape a pakilagi dap̃au tea maga mamau puti 
waina eu pei tea sosoana ki Sup̃e kite waina eu pei tea lotukiana: dapala waina 
nae e dasake ekopu ni nasum̃a tapu ki Sup̃e, e dum̃ana pisei ki nia naga e pei 
Sup̃e. 

5Ku da midoa ki nia, naga, ragi waina a ko doko sikoti mu, a noa ki mu tea maga 
wanogoe kite? 

6Go ragi waia ku atae tea waina e do puagoro, naga nae ega vei tea 
maripakasakiana ragi aneana. 

7Nalakena p̃aia ni nasigisigileoana e do p̃osiwosi sua: ma sikai e doko waina e 
do puagoro ragi waia pa pa ega wo pei tea tapeluaana m̃elu dua ki m̃aleoputo. 

8Go ragi wanogoe tea sigisigileo ega wo pei tea maripakasakiana, waina Nawota 
Yesu ega wo mari punue a ki namero ni nawokana, po maripuoli ki nia ki 
navakilinaana ni naumaiana aneana; 

9nae waina naumaiana aneana e pae nawosiwosiana ki Satan doko sara 
nakasuaana go sara navaivaiana go sara tea ni namagaana ni nasorosoroana, 

10go doko sara nasurueana ni namarinaleotageleana magi tea maga waina eu 
do mate puoli; nalakena eu da dape nadodomiana ni nalomauana mau, naga 
euga vei tea mautipauriana. 

11Go nalakena tea wanogoe Sup̃e e do dip̃aki lua paki da nawosiwosiana sikai 
ni namidoakipeleana, naga euga saralomau nasorosoroana: 

12naga euga mamau puti pei tea vasap̃otaeana waina eu da saralomau 
nalomauana mau, ma eu midoakim̃ata ki namarinaleotageleana. 

13Ma e one gami one naga auga vasadodom̃ata ki Sup̃e sara ragi nalo kakamu, 
tai maga tea dodomiana pae Nawota, nalakena Sup̃e e matadoa mu pae ragi vea 
pa pa paki namautipauriana doko namaridautaukiana ki Naatana go 
nasaralomauana ni nalomauana; 

14waina e soso mu paki asa pae narogorogoana wia aginami, paki nataluaana ni 
nasamasamaana ki Nawota anigida Yesu Kristo. 

15Nalakena tea wanogoe, tai maga, kuga lawodu, go kuga tape soki navasaana 
vituakiana maga waina ku pei tea vasapiseikiana ara, e pe vae navasaana, kite 
e pe vae epistole aginami. 

16Ma Nawota anigida Yesu Kristo nae, go Sup̃e Tamagida waina e dodomi gida 
po dua gida navakavakaleana waina e du mau du go naleogoroana wia doko 
nasaup̃iaana, 

17eroga vasapakavakale nap̃op̃omu po lawosoki mu doko sara nawosiana wia 
go sara navasaana wia. 

2 paki Tea ni Thessalonika 3 

1Tea edaku, tai maga, kuga to maginami dapasavasa, naga navasaana ki Nawota 
ega sava po pei tea samasamaniana, ega takiusi waina e doko sikoti mu; 

2go naga auga vei tea vualuaana m̃elu dua ki naatam̃oli maga waina eu midoaki 
sap̃o go waina eu sigisigileo nalakena tea maga mamau puti eu da peani 
nasaralomauana mau. 

3Ma Nawota e pei lomau, waina ega wo lawo soki mu, po pavaigoro mu m̃elu 
dua ki tea sigisigileo. 

4Go au pavatu doko Nawota nalo kakamu, naga ku do mari go naga kuga wo do 
mari tea maga waina au dip̃a ki mu ara. 

5Go Nawota ega viragi nap̃op̃omu euga vaki nadodomi‐Sup̃eana, go paki 
nasokiana ki Kristo. 

6Ma au dip̃aki mu, tai maga, doko nagisa ni Nawota anigida Yesu Kristo, naga 
kuga tum̃amu suka ki mu m̃elu dua ki sara taigida waina eu surata noginogi, go 
e da pae navasaana vituakiana mau waina eu dape a kiagami. 

7Nalakena ku dum̃amu atae dapala waina e one mu one naga kuga mari oli 
gami: nalakena au da mari noginogi m̃aleoputo kakamu mau; 

8go au da gani m̃oli ki navinaga ki te naata mau, ma doko nawosimawosaana go 
nawosipitinuana, au do p̃osiwosi p̃ogi go aleati, naga auga ta pei tea madaga 
one te naata kakamu mau: 

9e da pei nalakena au da peani naveinawotaana kakana mau, ma naga auga 
tum̃agami mari gami auga manimu pei naatulakeana sikai, naga kuga mari oli 
gami. 

10Go nalakena ragi waina au doko sikoti mu au dip̃a ki mu tea waia, naga Te 
naata e pe karai p̃osiwosi, ega ta ganikani mau. 

11Nalakena au dogo naga te naata seara eu surata noginogi m̃aleoputo kakamu, 
waina eu da p̃osiwosi te navatuna mau, ma eu do pasa pinoa ki nawosiana ki 
tea p̃ota maga. 

12Ma tea maga waina eu dapala nogoe au dip̃a ki da po pasa parati ki da doko 
Nawota Yesu Kristo, naga euga to p̃osiwosi pilake natatam̃ateana, go naga euga 
to gani navinaga adeada. 

13Ma nimu, tai maga, kuga ta pei tea p̃op̃otoro mari tea wia mau. 

14Go te naata sikai e pe ta dogo parati ki navasaana aginami pae epistole waia, 
naga Te naata e pe karai wanogoe naga kuga ta sikoti‐sari a mau, naga ega 
maliere. 

15Go kuga ta midoa ki nia dapala e pei tea kokona sikai mau, ma kuga tapavanau 
sa dapala e pei taigida sikai. 

16Ma Nawota ni natam̃ateana ega tum̃ana dua mu natam̃ateana sara ragi pae 
sara napua. Nawota ega sikoti mu. 

17Navasadodomiana aginau Paulo ki nam̃elearugu, waina e pei navaivaiana 
doko sara epistole: a do midiri dapala nogoe. 

18Nasaup̃iaana ki Nawota anigida Yesu Kristo ega sikoti puti mu. 

1 Timotheo 

1 Timotheo 1 

1Paulo, Apostolo sikai ki Kristo Yesu pae natip̃akiana ki Sup̃e Tea Maumau pauri 
anigida, go ki Kristo Yesu naleogoroana anigida. 

2Paki Timotheo, natugu lomau doko nasaralomauana: Nasaup̃iaana, 
nadodomiana, natam̃ateana, m̃elu Sup̃e Tamagida go Kristo Yesu Nawota 
anigida. 

3Dapala waina a pavarani ko naga p̃a toko Efeso doko, ragi waina a surata paki 
Masedonia pano, naga p̃a tip̃agoro te naata seara naga euga ta pasa piseiki 
panop̃ota mau, 

4go naga euga ta dogo paratiki navasaana sorosoro maga mau go nanoaana ni 
navakilinaana maga waina nanopuana kakada e dika, waina eu pitua ki 
navusuusuana maga, ma eu da pitua ki naleoparatikiana sikai ki Sup̃e mau 
waina e doko nasaralomauana. 

5Ma namarisuaana ni natip̃akiana e pei nadodomiana m̃elu p̃op̃o tautau go 
natum̃ada‐atae‐ana wia go nasaralomauana waina e da pei nakalep̃oana mau: 

6waina te seara eu papele ara po dawasi paki navasap̃aloana: 

7eu masauna naga euga vei tea vasapiseiki maga ni nawoteana, go eu da 
midoaki atae tea maga waina eu do noa ra mau, go tea maga waina eu do noa 
sokisoki nalo kakada mau. 

8Ma tu atae naga nawotaeana e p̃ia, te naata e pe marimaari a pae nawotaeana, 
doko atae tea waia, 

9naga nawotaeana e da magi naatam̃oli leana pei tea tawonakiana mau, ma e 
magi tea tapiri maga go tea vei p̃auluulu maga e magi tea maga waina eu da 
matauki Sup̃e mau go tea maga waina eu mari naleo sa, e magi tea maga waina 
eu da dautau mau go tea mari saudoa maga, e magi tea wokati tamada maga go 
tea wokati p̃ilada maga, e magi tea maripunue naatam̃oli maga, 

10e magi tea maripele maga; e magi tea maga waina eu maripele paki tea marioli 
nagoroi, e magi tea vanako naatam̃oli maga, e magi tea sorosoro maga, e magi 
tea vivisa sorosoro maga, go te navatuna p̃ota e pe toko waina e mari panop̃ota 
ki navasapiseikiana ni namauriana; 

11pae narogorogoana wia ni nasamasamaana ki Sup̃e maropa, waina kinau a 
pei tea vavatuana asa. 

12A pasadodom̃ata ki tea waina e mari au a kasua, Kristo Yesu Nawota anigida, 
nalakena e midoa ki nau naga a pei lomau, doko dawona ki nau raki 
nasuasuaana aneana; 

13waina sala vea a pei tea vasa sa ki, go tea kopalele, go tea mari sa ki: ma a pei 
tea dodomiana, nalakena a pei sap̃o ragi waina a mari a, a ko da saralomau mau; 

14go nasaup̃iaana ki Nawota anigida e p̃arua liu pilake nasaralomauana go 
nadodomiana waina e doko Kristo Yesu. 

15Navasaana waia e pei lomau, go e p̃ia ki sara natapesokiana, naga Kristo Yesu 
e umai paki maramana naga ega mautipauri tea mari naleo sa maga; waina 
kinau a pei tea warua liu kakada: 

16ma a pei tea dodomiana nalakena tea waia, naga Yesu Kristo ega viseiki 
naveimaritasoki‐parau‐ana mamau aneana doko au vea, naga ega vei 
naatulakeana sikai agi tea maga waina euga edaku saralomau pavatu asa paki 
namauriana waina e du mau du. 

17Ma agi Nawota du mau du, waina e mari sa mate, waina e da pei tea vunusiana 
mau, Sup̃e sikai maau, nadodomadaganiana go nasamasamaana eroga vei 
aneana pa pa ega tu du po du mau du. Amen. 

18Natip̃akiana waia a pitua ki nia paki‐go, natugu Timotheo, pae 
naveanoasaiana maga waina eu pea pano nalo kakam̃a, naga p̃a mari navakalo 
ara namarinavakaloana wia; 

19doko do peani nasaralomauana go natum̃am̃aatae‐ana wia; waina te seara eu 
dip̃adoa ra po mari rarua mawora nalo ni nasaralomauana: 

20waina Humenaio go Alexander ero pei seara kakada; waina a pitua ki da paki 
Satan, naga eroga vei tea vasapiseikiana naga eroga ta pasa sa ki mau. 

1 Timotheo 2 

1Nalakena tea wanogoe a pasa paratiki, pea ki tea maga mamau puti, naga kuga 
magi naatam̃oli maga mamau puti mari natarotaroana maga, natapasavasaana 
maga, navavaraniana maga; 

2navasadodom̃atakiana maga, kuga magi nawota maga go tea maga mamau 
puti waina eu pakilagi; naga tuga viragi duaduru namauriana matemate go 
tatam̃ate sikai doko waina tu matau ki Sup̃e go sara navunutaana wia. 

3Tea wanogoe e p̃ia go e pei tea viragiana namata ni Sup̃e Tea Maumau pauri 
anigida; 

4waina e masauna naga naatam̃oli maga mamau puti euga vei tea 
mautipauriana, po umai paki naataem̃atakiana ni nalomauana. 

5Nalakena Sup̃e sikai maau e doko, go tea vae namawota sikai maau e doko 
namawota ni Sup̃e go ni naatam̃oli maga, nae me pei naatam̃oli sikai, Kristo 
Yesu, 

6waina e dum̃ana pitua ki nia, e magi tea maga mamau puti pei naulu ni 
natauluaana; nanoasokisokiana kakana ega wo pei tea mariana ragi kakana 
maga; 

7waina kinau a pei tea tawonakiana raki nia tea rogorogo sikai go Apostolo sikai 
(a noa nalomauana, a da sorosoro mau), tea vasa piseiki sikai ki tea ni nalauna 
p̃ota maga doko nasaralomauana go nalomauana. 

8Nalakena tea wanogoe a masauna naga naanoai maga euga to dapasavasa sara 
tokoro, doko do darasike nam̃elearu tautau maga, masale ki namaetoana go 
navululuana. 

9Dapala nogoe, naga nagoroi maga euga tum̃ada dekei ki da ki tea suniana 
mariusiana, pilake namaliereana go namidodoap̃iaana; ega ta doko viria maga 
ni naloluda, go kold kite napati ni vilavila maga kite sugoro maga waina 
navakokotoana kakada e p̃arua mau; 

10ma (tea waina e pataka ni nagoroi maga waina eu lagasai po matau ki Sup̃e) 
ega vae nawosiana wia maga. 

11Nagoroi ega ataedogo doko natatam̃ateana doko sara natoko‐etano‐ana. 

12Ma a da suasua ki nagoroi sikai naga ega vasa piseiki mau, kite naga ega 
maramara dap̃au naanoai mau, ma naga ega toko natatam̃ateana. 

13Nalakena Adam e pei tea maridawonakiana pea, Eva e edaku; 

14go Adam e da pei tea vilasurueana mau, ma nagoroi e pei tea vilasurueana po 
dowo paki natapiriana: 

15ma ega wo pei tea mautipauriana pae naviragi‐pipia‐ana, eu pe toko 
nasaralomauana doko go nadodomiana go namaridautaukiana pilake 
namidodoap̃iaana. 

1 Timotheo 3 

1Navasaana waia e pei lomau, Te naata e pe laaga naveitealeoparatikiana e 
masau nawosiana wia sikai. 

2Nalakena tea wanogoe e one tea leo paratiki one naga ega tapala ega ta pei tea 
vasadip̃aana mau, ega vei anawota ki nagoroi sikai maau, ega ta pei tea 
matamaloku mau, ega vei tea midodoa p̃ia, tea tum̃ana mari usi a, tea dodomi 
nam̃enaki maga, tea mari atae pasa piseiki; ega ta pei tea vasa puka mau, 

3ega ta pei tea vivitip̃a mau; ma ega vei tea mari matemate, ega ta pei tea vululu 
mau, ega ta pei tea dodomi m̃ane mau; 

4ega vei tea maraki m̃ata ki nasum̃a aneana, doko peani natuna maga euga toko 
etano paki nia pilake sara naveinavunutawiaana; 

5(ma te naata e pe ta atae naga ega maraki nasum̃a aneana mau, ega wo leo 
paratiki ekalesia ki Sup̃e dapale sava?) 

6Ega ta pei tea saralomau vau mau, naga nap̃op̃ona ega ta pakilagi mau, go naga 
ega ta dowo paki natip̃akotoviana ni diabolo mau. 

7Go e one asa one naga ega veani nanoasokisokiana wia m̃elu tea ni etaku maga; 
naga ega ta dowo paki navasapinoakiana go vaivai ki diabolo mau. 

8Dapala nogoe e one diakona maga one naga euga vei navunuta wia, euga ta pei 
tea daleo dua mau, euga ta pei tea munu p̃arua ki waine mau, euga ta pei tea 
masau nataluaana sa mau; 

9euga to dape soki p̃aia ni nasaralomauana doko natum̃ada atae‐ana tautau. 

10Go nara ma euga vei tea maridogoana pea; edaku ki nia eu pe ta pei tea 
vasadip̃aana mau, euga mari nawosiana ki diakona. 

11Dapala nogoe e one nagoroi maga one naga euga vei navunuta wia, euga ta 
pei tea vasa dip̃a mau, euga ta pei tea matamaloku mau, euga vei lomau nalo ni 
naleo maga mamau puti. 

12Diakona maga euga vei adawota ki nagoroi sikasikai sarasara ra, tea maraki 
m̃ata ki natuda maga go nasum̃a adeada maga. 

13Nalakena tea maga waina eu mari m̃ata ki nawosiana ki diakona eu dum̃ada 
madeada dalua malo vaduana wia, go naviviariana warua doko 
nasaralomauana waina e doko Kristo Yesu. 

14A midiri tea maga wanogoe paki‐go, doko do leogoro naga aga valoti punusi 
ko m̃araverave; 

15ma a pe mari daliali, naga p̃a atae dapala waina e one ako one naga p̃a to mari 
a doko nasum̃a ki Sup̃e, waina e pei ekalesia ki Sup̃e mauri, tip̃a go laketano ni 
nalomauana. 

16Go pae nanoasaiana p̃aia ni namatau‐ki‐Sup̃e‐ana e p̃arua; nae waina e 
pakilina doko nap̃okasi, waina e pei tea marileanakiana doko naatana, waina e 
pei tea vunusiana ki agelo maga, waina e pei tea rogorogokiana m̃aleoputo ni 
nalauna maga, waina e pei tea saralomauana doko maramana; waina e pei tea 
viragiana sake paki nasamasamaana. 

1 Timotheo 4 

1Ma Naatana e noa sai lomau naga ragi edaku maga te naata seara euga wo m̃elu 
dua ki nasaralomauana pano, doko do dogo parati ki naatana vila surue maga, 
go navasapiseikiana maga ki dimon maga, 

2pae naveinakalep̃oana ki tea maga waina eu do pasa sorosoro, doko aso 
natum̃adaataeana ki airon vivitinu sikai; 

3doko do dip̃agoro naga euga ta pitawiri mau, po do dip̃aki naga euga vali ki 
navinaga maga, waina Sup̃e e dawona ki da naga euga vei tea tapeana pilake 
navasadodom̃atakiana pae tea maga waina eu saralomau po atae m̃ata ki 
nalomauana. 

4Nalakena sara nalo tawonakiana ki Sup̃e eu p̃ia, go te navatuna sikai ega ta pei 
tea tip̃adoaana mau, e pe vei tea tapeana pilake navasadodom̃atakiana: 

5nalakena e pei tea maridautaukiana pae navasaana ki Sup̃e go 
natapasavasaana. 

6Ku pe mari taigida maga euga midoaki tea maga wanogoe, p̃a wo pei tea suasua 
wia sikai ki Kristo Yesu, tea tum̃am̃a pisei ki‐go ki navasaana maga ni 
nasaralomauana, go ni navasapiseikiana wia waina ku dausi sikoti a: 

7ma navasaana sorosoro m̃oli maga ki nagoroi matua maga pa tip̃adoa ra. Go p̃a 
to dum̃am̃a p̃osiwosi ako naga pa matau ki Sup̃e. 

8Nalakena nawosiwosiana ni nap̃atoko e silae raki tea kiki, ma namatauki‐
Sup̃e‐ana e silae raki naleo maga mamau puti, e peani nasaiana ni namauriana 
waina e doko ragi waia, go ni tea waina ega wo umai. 

9Navasaana wanogoe e pei lomau, go e p̃ia ki sara natapesokiana. 

10Nalakena tu do p̃osiwosi‐mawosa raki tea wanogoe po pei tea 
vasapinoakiana, nalakena tu do leogoro‐pavatu Sup̃e mauri, waina e pei Tea 
Maumau pauri ki naatam̃oli maga mamau puti, p̃arua liu ki nia ki tea maga 
waina eu saralomau. 

11P̃a to dip̃aki da naleo maga wanogoe po do pasapisei ki da ara. 

12Te naata sikai ega ta midoaki p̃alo ki navei‐natureai‐ana anigo mau; ma p̃a vei 
naatulakeana sikai ni tea saralomau maga, nalo ni navasaana, nalo ni 
natomariana, nalo ni nadodomiana, nalo ni nasaralomauana, nalo ni 
natautauana. 

13P̃a to mari, pa pa aga valoti, naveveana, navasaparatikiana, navasapiseikiana. 

14P̃a ta midoaki kalau navituam̃olikiana waina e doko ako, waina e pei tea 
vituakiana paki‐go pae naveanoasaiana, pilake navusakeana ni nam̃elearu 
maga ni nasaisaiana ni tea matua maga. 

15P̃a midoaki paratiki tea maga wanogoe, p̃a toko tea maga wanogoe, naga 
narisuana anigo ega toko lina ki tea maga mamau puti. 

16P̃a tum̃am̃a leo parati ki‐go go ki navasapiseikiana anigo. P̃a toko mau doko 
tea maga wanogoe; nalakena p̃a to mari tea wanogoe, go p̃a wo dum̃am̃a 
mautipauri ko asa go tea maga waina eu do dogo ko. 

1 Timotheo 5 

1P̃a ta pasa p̃okati tea matua sikai mau, ma p̃a vasa paratiki nia ega tapala mama 
sikai; natureai maga euga tapala tai maga: 

2nagoroi matua maga euga tapala tete maga; nagoroi atara maga euga tapala 
gore maga doko sara natautauana. 

3P̃a dodomadagani nagoroi malepu maga waina eu pei malepu lomau. 

4Ma te nagoroi malepu sikai e pe veani natuna seara kite natu ni natuna seara, 
euga vea ataedogo naga euga mari pae namatau‐ki‐Sup̃e‐ana paki tea ni nasum̃a 
adeada, go naga euga lagati dua tea matua adeada maga: nalakena tea wanogoe 
e pei tea viragiana namata ni Sup̃e. 

5Ma tea waina e pei nagoroi malepu lomau, po masikina doko, e do leogoro‐
pavatu Sup̃e, po doko mau doko navavaraniana maga go natapasavasaana 
maga p̃ogi go aleati. 

6Ma tea waina e do ganikani po do munu po do sori p̃aragoto e mate ragi waina 
e mauri doko. 

7Tea maga wanogoe ma p̃a to pitip̃aki ara, naga euga tapala euga ta pei tea 
vasadip̃aana mau. 

8Ma te naata sikai e pe ta pea midoaki tea aneana maga mau, go p̃arua liu ki nia 
ki tea maga ni nasum̃a aneana mau; e pasagoro nasaralomauana, go e sa liu tea 
waina e da saralomau mau. 

9Te naata sikai ega ta pei tea midiriana naga e pei malepu waina e ko da pei tea 
ni natau rualima latesa mau, nagoroi ki naanoai sikai maau, 

10tea noasokisokiana nalo ni nawosiana wia maga; e pe vakale sua piakiki seara, 
e pe viragi sua nam̃enaki maga, e pe sarue sua nam̃ele ni tea tautau maga, e pe 
silae sua tea riesokiana maga, e pe rausi sua sara nawosiana wia. 

11Ma nagoroi malepu kasua maga p̃a tip̃adoa ra: nalakena ragi waina euga 
marilagilagi dip̃a Kristo, euga wo masauna naga euga laki; 

12eu peani navasap̃otaeana nalakena eu marimalauweluki paki 
nasaralomauana vea adeada. 

13Go eu ataedogo ragi sikai maau wanogoe naga euga toko m̃oli, doko do surata 
pa sara nasum̃a maga; go eu da doko m̃oli sikina mau, ma eu pei tea vasa 

sarasaraape maga go tea vasa pinoa maga, po do pasa tea maga waina e da p̃ia 
mau naga euga vasa ara. 

14Nalakena tea wanogoe a masauna naga tea malepu kasua maga euga laki, 
euga viragi pipia maga, euga maraki nasum̃a, euga ta dua tea kokona te 
nalakena ni nasuoriana mau: 

15nalakena ragi waia te seara eu dawasi sua dausi Satan. 

16Te naanoai kite te nagoroi saralomau sikai e pe veani tea malepu seara, euga 
silae ra, go ekalesia ega ta pei tea mariana ega madaga ki da mau; naga ega silae 
tea maga waina eu pei malepu lomau. 

17Tea matua maga waina eu maraki p̃ia euga vei tea midoakiana naga eu p̃ia ki 
nadodomadaganiana warua, p̃arua liu ki nia tea maga waina eu do p̃osiwosi 
mawosa navasaana go navasapiseikiana. 

18Nalakena navasaana midiriana e naga, P̃a ta p̃auasi oks mau ragi waina e do 
pasilesue korn. Go, Tea wosiwosi e p̃ia ki namoriana aneana. 

19Navasadip̃aana sikai dip̃a tea matua sikai, e pe ta pei tea noasokisokiana pae 
tea noasokisoki dua kite dolu mau, p̃a ta dape a mau. 

20Tea maga waina eu mari naleo sa p̃a vasa kasua ki da namata ni tea maga 
mamau puti, naga tea p̃ota maga ma euga mataku. 

21A noa sokisoki kasua paki‐go namata ni Sup̃e go ni Kristo Yesu, go ni agelo 
matadoaana maga, naga p̃a vavaigoro tea maga wanogoe masale ki 
naveapasap̃otaeana, doko da mari te navatuna pae nakereana mau. 

22P̃a ta pusake nam̃elearu maga m̃araverave te naata sikai mau, go p̃a ta 
saisaipeani namarinaleosaana maga ki naatam̃oli p̃ota maga mau; p̃a tum̃am̃a 
mauti ko p̃a tautau doko. 

23P̃a ta moro pei tea munu noai mau, ma p̃a munu waine ega kiki nalakena 
nap̃alolapam̃a go nasasanaana paka laapa anigo. 

24Namarinaleosaana maga ki naatam̃oli seara eu doko lina, eu do pea ki da paki 
navasap̃otaeana pano; ma tea ki naatam̃oli seara eu dausi ra pano. 

25Dapala nogoe nawosiana maga waina eu p̃ia eu doko lina; go tea maga waina 
eu panop̃ota eu mari sa pei tea tasurukiana. 

1 Timotheo 6 

1Tea maga waina eu pei naviti etano ki nakau ni nanoa euga midoaki nawota 
adeada maga naga eu p̃ia ki sara nadodomadaganiana, naga nagisa ni Sup̃e go 
navasapiseikiana eroga ta pei tea vasasakiana mau. 

2Go tea maga waina eu peani nawota saralomau maga, euga ta midoaki p̃alo 
kida mau, nalakena eu pei taida maga; ma euga madeada suasua ega warua rua, 
nalakena tea maga waina eu mamau dape namarim̃atakiana eu pei tea 
saralomau go tea dodomiana. Tea maga wanogoe p̃a to pasa piseiki da ara go 
p̃a to pasa parati ki da ara. 

3Te naata sikai e pe vasa piseiki panop̃ota, po da umai paki navasaana maga ni 
namauriana mau, navasaana maga ki Nawota anigida Yesu Kristo, go 
navasapiseikiana waina e pae namatau‐ki‐Sup̃e‐ana; 

4e pe vei tea p̃op̃o vakilagi, doko da atae te navatuna mau, ma e sasana nalo ni 
navusuusuana maga go navululuana maga ni navasaana maga, waina tea maga 
waia eu m̃elu ara pakilina, naroitoiana, navileana, navasasakiana maga, 

5namidodoana sa maga, navululuana kasua varau maga ki naatam̃oli maga 
waina namidodoana adeada e madada, go waina nalomauana e pei tea 
vutiluaana kiada, waina eu do midoaki nia naga namatauki‐Sup̃eana e pei 
napua sikai ni nataluaana. 

6Ma namatauki‐Sup̃e‐ana pilake namaroana e pei nataluaana warua: 

7nalakena tu da dape te navatuna umai paki maramana mau, go nalakena tu da 
mari atae dape te navatuna m̃elu dua ki nia pano mau; 

8ma tu pe veani navinaga go nakovagoroana maga tuga wo peani tea laapa tea 
maga wanogoe. 

9Ma tea maga waina eu masauna naga euga vei sogolapa eu dowo paki 
namaridogoana go vaivai sikai go namasauana sa laapa tea manumatavusa 
maga go tea marisaki maga, tea tapala waina eu diroa ki naatam̃oli maga paki 
namarisakiana go namatepuoliana. 

10Nalakena nadodomi‐m̃ane‐ana e pei nakoa ni sara nasaana maga mamau puti: 
waina te seara eu dum̃ada sai ki da paki asa po sasap̃o pano m̃elu dua ki 
nasaralomauana, po dum̃ada lawo sasama ara ki narogokitesaana laapa. 

11Ma nigo, naatam̃oli ki Sup̃e O, p̃a sava dua ki tea maga wanogoe; go p̃a sava 
dausi namarinaleoleanaana, namatauki‐Sup̃eana, nasaralomauana, 
nadodomiana, nasokiana, namatemateana. 

12P̃a mari pilele navileleana wia ni nasaralomauana, p̃a vua soki namauriana 
waina e du mau du, waina ku pei tea sosoana paki asa, go ku noa sai 
nanoasaiana wia namata ni tea noa sokisoki laapa. 

13A pasa parati ki‐go namata ni Sup̃e, waina e do paka mauri ki naleo maga 
mamau puti, go ni Kristo Yesu, waina e noa sokisoki narae ni Pontio Pilato 
nanoasaiana wia; 

14naga p̃a vavaigoro natip̃akiana, ega ta loa mau, ega ta pei tea vasadip̃aana 
mau, pa pa paki navakilinaana ki Nawota anigida Yesu Kristo: 

15waina ega wo pisei ki da asa ragi aneana maga, waina e pei tea maropa go 
waina e sikina pei Nawota Kasua mau, Tea Maramara ki tea maramara maga, 
go Nawota ki nawota maga; 

16waina e sikina peani namatesap̃oana, po doko namarama waina te naata e da 
mari atae paki asa mau; waina te naatam̃oli sikai e ko da punusi a mau, go e da 
mari atae punusi a mau: waina nadodomadaganiana ega vei aneana go 
namarakiana waina e du mau du. Amen. 

17P̃a tip̃aki tea maga waina eu pei sogolapa doko maramana waia, naga euga ta 
pei tea p̃op̃ovakilagi mau, go naga euga ta leogoro‐pavatu natikaana ni 
nalomauana ni nasogolapaana mau, ma naga euga leogoro pavatu Sup̃e, waina 
e do dua gida pae nasogolapaana naleo maga mamau puti naga tuga maro ara; 

18naga euga to mari m̃ataki, naga euga vei sogolapa nalo ni nawosiana wia 
maga, naga euga vei tea vituam̃oliki p̃ia, tea suasua mari p̃olosi; 

19doko do dum̃ada madeada doropusi dauaki laketano wia sikai raki ragi waina 
ega wo umai, naga euga vua soki namauriana waina e pei namauriana lomau. 

20Timotheo O, p̃a vavaigoro tea waina e pei tea vituakiana paki‐go, go p̃a to 
maradoa m̃elu dua ki nadaleo p̃alo m̃oli maga, go ki natugoroana maga ni tea 
waina e pei tea sosoana sorosoro ki naataeana; 

21waina te seara eu lagasai a po papele nalo ni nasaralomauana. Nasaup̃iaana 
ega sikoti ko. 

2 Timotheo 

2 Timotheo 1 

1Paulo, apostolo sikai ki Kristo Yesu pae namasauana ki Sup̃e, dapala nasaiana 
ni namauriana waina e doko Kristo Yesu, 

2paki Timotheo, natugu dodomiana: Nasaup̃iaana, nadodomiana, natam̃ateana, 
m̃elu Sup̃e Tama go Kristo Yesu Nawota anigida. 

3A pasadodom̃ata ki Sup̃e, waina a maneana suasua pae tea matua vea aginau 
maga pa pa doko natum̃aguataeana dautau, dapala waina a peani 
namidoakiana nalo kakam̃a pitip̃atip̃a doko navavaraniana aginau maga, 

4p̃ogi go aleati a do masau p̃arua ki naga aga vunusi ko, a do midoaki 
naririmatam̃a maga, naga aga vei tea vakavuroana ki nalaelaeana; 

5a dape namidoakiana ni nasaralomauana waina e da pei nakalep̃oana mau 
waina e doko ako, waina e pea doko atenam̃a Lois, go p̃ilam̃a Eunike; go a 
saralomau kasua naga e doko ako. 

6Tea wanogoe e pei nalakena a mari ko p̃a midoaki naga p̃a suipugoni 
navituam̃olikiana ki Sup̃e, waina e doko ako pae navusakeana ni nam̃elearugu 
maga. 

7Nalakena Sup̃e e da dua gida naatana ni nap̃ilakeana mau; ma e dua gida 
naatana ni nakasuaana go ni nadodomiana go ni namarimidodoap̃iaana. 

8Nalakena tea wanogoe p̃a ta maliere ki nanoasokisokiana ni Nawota anigida 
mau, go p̃a ta maliere ki nau tea soliana aneana mau: ma p̃a magi 
narogorogoana wia soki tea sa sikoti au ega vae nakasuaana ki Sup̃e; 

9waina e mautipauri gida, po soso gida ki nasosoana tautau sikai, e da pae 
nawosiana anigida maga mau, ma e pae namidoakisokiana aneana go 
nasaup̃iaana, waina e pei tea vituakiana paki‐gida doko Kristo Yesu pea ki ragi 
maga ni tuai mau, 

10ma ragi waia e pei tea mariana e doko lina pae navakilinaana ki Tea Maumau 
pauri anigida Kristo Yesu, waina e mari puoli ki namateana, po maramalagati 
namauriana go namesosap̃oana pae narogorogoana wia. 

11Waina kinau a pei tea tawonakiana raki nia tea rogorogo sikai, go apostolo 
sikai, go tea vasa piseiki sikai. 

12Go tea wanogoe e pei nalakena a sua tea sa maga waia: ma a da maliere mau; 
nalakena a atae tea waina a pavatu asa, go a saralomau kasua naga e mari atae 
pavaigoro tea waina a pitua ki nia paki asa raki naaleatia wanogoe. 



2279 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

13P̃a tape soki naatulakeana ni navasaana maga ni namauriana waina ku dogo 
e kiagu, doko nasaralomauana go nadodomiana waina e doko Kristo Yesu. 

14Tea wia wanogoe waina e pei tea vituakiana paki‐go p̃a vavaigoro e pae 
Naatana Tapu waina e doko gida doko. 

15Ku atae tea waia, naga tea maga mamau puti waina eu doko Asia eu maradoa 
m̃elu dua ki nau pano; Fucelo go Hermocene ero pei edua kakada. 

16Nawota ega vitua ki nadodomiana paki nasum̃a ni Onesiforo: nalakena e paka 
laapa paka maromaro ki nau, go e da maliere ki namori ni vatu aginau mau; 

17ma ragi waina e doko Roma, e m̃arekareka laaga au, 

18po pap̃ai au (Nawota ega tua e naga ega vap̃ai nadodomiana m̃elu Nawota 
naaleatia wanogoe); go naleo laapa waina e maginau suasua ara Efeso, nigo ku 
atae m̃ata ki nia. 

2 Timotheo 2 

1Nalakena tea wanogoe, natugu, p̃a kasua doko nasaup̃iana waina e doko Kristo 
Yesu. 

2Go tea maga waina ku dogo ra kiagu narae ni tea noa sokisoki laapa, p̃a vitua 
ki tea maga wanogoe paki naatam̃oli lomau maga, waina euga wo mari atae 
pasa piseiki tea p̃ota maga ara. 

3P̃a soki tea sa sikoti au, ega tapala naatam̃oli ni navakalo wia sikai ki Kristo 
Yesu. 

4Te naata waina e pei tea mari navakalo e da dum̃ana soli a ki nawosiana maga 
ni namauriana waia mau; naga ega vei tea wia namata ni tea waina e soso e 
naga ega vei tea ni navakalo. 

5Go te naata e pe vilele, e pe ta pilele pae nawotaeana mau, e pe ta pei tea 
vauvaukiana mau. 

6Tea wosiwosi natano waina e do p̃osiwosi‐mawosa e pei tea waina ega vea 
dapep̃otae nawa maga. 

7P̃a midoaki atae tea waina a noa e; nalakena Nawota ega wo dua ko 
namidoakiataeana nalo ni naleo maga mamau puti. 

8P̃a midoaki Yesu Kristo, waina e duleana m̃elu dua ki tea mate maga, waina e 
pei tea ni nawora ni David, pae narogorogoana wia aginau: 

9waina a sua tea sa asa pa pa paki natali solisoli maga, dapala tea mari naleo sa 
sikai; ma navasaana ki Sup̃e e da pei tea soliana mau. 

10Nalakena tea wanogoe a soki naleo maga mamau puti nalakena tea 
matadoaana maga, naga nara ma euga tape namautipauriana waina e doko 
Kristo Yesu pilake nasamasamaana waina e du mau du. 

11Navasaana waia e pei lomau: Nalakena tu pe mate sikoti a, tuga wo mauri 
sikoti a: 

12tu pe soki tea sa, tuga wo maramara sikoti a: tu pe vasagoro e, nae ega wo 
pasagoro gida: 

13tu pe ta saralomau mau, ma nae e pei lomau doko; nalakena e mari sa dum̃ana 
pasagoro e. 

14P̃a mari ra euga midoaki tea maga wanogoe, doko do noa sokisoki kasua paki 
da namata ni Nawota, naga euga ta pululu nalo ni navasaana maga mau, waina 
e da p̃ia ki te navatuna mau, ma e dap̃olosiwo ki tea maga waina eu dogo. 

15P̃a mari m̃arekareka naga p̃a tum̃am̃a lawo ki‐go narae ni Sup̃e, tea 
maridogopiragiana sikai, tea wosiwosi sikai waina ega ta maliere mau, waina e 
do p̃otae leana ki navasaana ni nalomauana. 

16Ma p̃a lawodu uvea ki nadaleo p̃alo m̃oli maga: nalakena euga wo disu p̃arua 
ki nasigisigileoana pano, 

17go navasaana adeada ega wo ganikani dapala namanuka meso sikai: nara 
Humenaio go Fileto ero pei edua kakada; 

18naatam̃oli waina ero papele nalo ni nalomauana, doko do noa naga 
namoroduleanaana e pei tea marisuaana, po do dap̃olosiwo ki nasaralomauana 
ki te naata seara. 

19Ma laketano kasua ki Sup̃e e lawodu, doko peani navulusokiana waia, Nawota 
e atae tea maga waina eu pei tea aneana: go, Sara naata waina eu do noa nagisa 
ni Nawota euga m̃elu dua ki namarinaleotageleana pano. 

20Ma nasum̃a warua sikai naleo maga ni kold go ni silver eu da sikida doko asa 
mau, ma tea ni nakau go ni naruku ma eu doko asa; go te seara eu pei tea ni 
nadodomadaganiana, go te seara eu pei tea ni nadododaoana. 

21Go te naata e pe tum̃ana mari a ega tautau m̃elu dua ki tea maga wanogoe, ega 
wo pei naleo ni nadodomadaganiana, tea tapugoroana, tea wia ki Nawota, tea 
marim̃atakiana raki sara nawosiana wia. 

22Ma p̃a sava dua ki namasauana sa maga ni naveinatureaiana, go p̃a sava dausi 
namarinaleoleanaana, nasaralomauana, nadodomiana, natam̃ateana, sikoti tea 
maga waina eu pioso paki Nawota m̃elu p̃op̃o tautau. 

23Ma navusuusuana maga ni naveilalaana go ni naveinalop̃aloana p̃a tip̃adoa ra, 
ku atae naga eu pei nalakena ni navululuana maga. 



2281 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

24Go e one tea suasua ki Nawota one naga ega ta pululu mau, ma naga ega vei 
tea manainai paki tea maga mamau puti, tea mariatae pasa piseiki, tea soki tea 
sa, 

25doko do parati piseiki pae namatemateana tea maga waina eu lawodugoro: 
mase Sup̃e e pe wo dua ra namidoakidoaana paki naataem̃atakiana ni 
nalomauana te ragi, 

26go naga euga atusake m̃elu dua ki vaivai ki diabolo, waina eu pei tea 
vuapavakotoana pae asa, naga euga mari namasauana Aneana. 

2 Timotheo 3 

1Ma p̃a atae tea waia, naga ragi kasua maga euga wo umai naaleatia edaku 
maga. 

2Nalakena naatam̃oli maga euga wo pei tea tum̃ada dodomi ra, tea dodomi 
m̃ane, tea vasapakavakae, tea leomadaga, tea vasa sa ki, tea rogo piri nadaleo 
ni tea matua adeada maga, tea ta dodom̃ataki mau, tea ta dautau mau, 

3tea tika ki nadodomiana paki tea adeada maga, tea ta doropusi namaetoana 
mau, tea vasa dip̃a, tea mari sa dum̃ada soki ra, tea mila, tea ta dodomi tea wia 
mau, 

4tea vituaki, tea mari p̃aragoto, tea p̃op̃o vakilagi, tea dodomi p̃arua ki 
namaropaana po dodomi kiki ki Sup̃e, 

5waina eu peani naleodawonakiana ni namatauki‐Sup̃e‐ana, ma eu pasagoro 
nakasuaana kakana: go tea maga wanogoe p̃a maradoa m̃elu dua ki da pano. 

6Nalakena nara seara kakada eu pei tea maga waina eu do sili panako paki 
ekopu ni nasum̃a maga, po do piragi lua pavakoto nagoroi manumatavusa 
maga, tea duatuakiana ki namarinaleosaana maga, tea viragiluaana ki 
namasauana sa visarasara maga, 

7tea ataedogo sara ragi po da mari atae umai paki naataem̃atakiana ni 
nalomauana te ragi mau. 

8Ma dakiusi waina Yanne go Yambre ero lawodugoro Moses, dapala nogoe nara 
ma eu do lawodugoro nalomauana; naatam̃oli maga waina namidodoana 
adeada e madada, tea tip̃adoaana maga nalo ni nasaralomauana. 

9Ma euga wo da moro disu p̃arua mau: nalakena naveilalasigisigileoana adeada 
ega wo doko lina ki tea maga mamau puti dapala waina tea ki naatam̃oli dua 
wanogoe e pei tea mariana e doko lina. 

10Ma nigo ku atae m̃ataki sua aginau navasapiseikiana, natomariana, 
namidoakisokiana, nasaralomauana, naveimaritasokiparauana, nadodomiana, 
nasokiana, 



2282 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

11nakopaleleana maga, narogokitesaana maga, tea maga waina eu pakilina ki 
nau Antiokia, Ikonio, Listra; nakopaleleana warua maga waina a sua ra: go 
Nawota e pua lua au m̃elu dua ki puti ra. 

12Ioro, go tea maga mamau puti waina eu masauna naga euga mauri pae 
namatauki‐Sup̃e‐ana doko Kristo Yesu euga wo pei tea kopaleleana. 

13Ma naatam̃oli sa maga go tea surue maga euga wo disurisu po sa p̃arua, doko 
do piragi sasap̃o po do pei tea viragisasap̃okiana. 

14Ma nigo p̃a toko naleo maga waina ku ataedogo sua ra po atae m̃ata ki da, ku 
atae tea maga waina ku ataedogo ra kiada; 

15go naga pae ragi waina ku pei pipia, ku atae navasaana midiriana tapu maga 
waina eu mari atae mari ko p̃a manumatua paki namautipauriana pae 
nasaralomauana waina e doko Kristo Yesu. 

16Sara navasaana midiriana eu pei tea maropituakiana pae Sup̃e, go eu p̃ia ki 
navasapiseikiana, ki natapavanauana, ki namarim̃atakiana, ki 
navaratipiseikiana waina e doko namarinaleoleanaana: 

17naga naatam̃oli ki Sup̃e ega vei tea wia lua, tea marim̃atakiana raki sara 
nawosiana wia. 

2 Timotheo 4 

1A noa sokisoki kasua paki‐go namata ni Sup̃e go ni Kristo Yesu, waina ega wo 
pasa p̃otae tea mauri go tea mate maga, go pae navakilinaana aneana go 
namarakiana aneana; p̃a to dogorogo ki navasaana; p̃a lawodu asa ragi wia, 

2ragi sa, p̃a tapavanau, p̃a vasa kasua, p̃a vasa paratiki, doko sara 
naveimaritasokiparauana go sara navasapiseikiana. 

3Nalakena ragi ega wo umai waina euga wo da soki navasapiseikiana ni 
namauriana asa mau, ma pae namasauana sa adeada euga wo dum̃ada 
madeada daua ki tea vasapiseiki maga, eu makalakala nadaligada; 

4go euga wo doa nadaligada m̃elu dua ki nalomauana, go euga wo maradoa paki 
navasaana sorosoro maga. 

5Ma nigo p̃a vei tea midodoa p̃ia nalo ni naleo maga mamau puti, p̃a soki tea sa, 
p̃a mari nawosiana ki tea rogorogo ki narogorogoana wia, p̃a vakavuro 
nasuasuaana anigo. 

6Nalakena kinau a do pei tea takiana ragi waia, go ragi ni nam̃eluana aginau e 
pei m̃aladigi. 

7A marimari sua namarimariana wia, a marisua nasavaana, a pavaigoro 
nasaralomauana; 

8vauvau ni namarinaleoleanaana e maginau pei tea toropusiana pae ragi waia 
pa pa, waina Nawota, tea vasap̃otae leana, ega wo dua au asa naaleatia 
wanogoe: go ega wo da dua au sikigu asa mau, ma ega wo dua tea maga mamau 
puti asa waina eu dodomi navakilinaana aneana. 

9P̃a mari m̃arekareka naga p̃a umai punusi au m̃araverave: 

10nalakena Dema e doropusi au, e dodomi maramana waia, go e paki 
Thessalonika pano; Kreske e paki Calatia, Tito e paki Dalmatia. 

11Luka e sikina sikoti au doko. P̃a vuati Marko, po piragi a sikoti ko umai: 
nalakena e p̃ia ki nau raki nasuasuaana. 

12Ma a dip̃aki lua Tukiko paki Efeso pano. 

13Sugoro kovagoro waina a doropusi a Troas nasum̃a ki Karpo, p̃a tape a umai 
ragi waina p̃a umai, go tusi maga, p̃arua liu ki nia nawili maga. 

14Alexander tea vei mataisau ni kopper e mari tea sa laapa paki nau: Nawota 
ega wo lagati dua e ega vataka nawosiana aneana maga: 

15go nigo ma p̃a tum̃am̃a pavaigoro ko pa dua ki nia: nalakena a lawodugoro 
p̃arua ki navasaana aginami maga. 

16Ragi ni navasakorokoroana vea aginau te naata e da umai silae au asa mau, 
ma tea maga mamau puti eu doropusi au: ega ta pei tea midoakiana dip̃a ra 
mau. 

17Ma Nawota e lawodu sikoti au, po mari au a kasua; naga navitaua ega vei tea 
rogorogokipakavuroana pae au, go naga tea ni nalauna p̃ota maga euga mamau 
puti dogo: go a pei tea vualuaana m̃elu dua ki nawoka ni laion. 

18Nawota ega wo pua lua au m̃elu dua ki sara nawosiana sa, po mauti pauri au 
paki namarakiana aneana ni nakoroatelagi: waina nasamasamana ega vei 
aneana pa pa ega tu du po du mau du. Amen. 

19P̃a vasadodomi Priska go Akula, go nasum̃a ni Onesifero. 

20Erasto e doko Korintho: ma a doropusi Trofimo doko Mileto e sasana. 

21P̃a mari m̃arekareka naga p̃a umai pea ki ragi ni namaladiana. Eubulo e 
pasadodomi ko, go Pudens, go Lino, go Klaudia, go taigida maga mamau puti. 

22Nawota ega sikoti naatam̃a. Nasaup̃iaana ega sikoti mu. 

Paki Tito 

Paki Tito 1 

1Paulo, tea suasua sikai ki Sup̃e, go apostolo sikai ki Yesu Kristo. Pae 
nasaralomauana ki tea matadoaana maga ki Sup̃e, go naataem̃atakiana ni 
nalomauana waina e pae namatau‐ki‐Sup̃e‐ana, 

2doko naleogoroana ni namauriana waina e du mau du, waina Sup̃e, waina e 
mari sa sorosoro, e sai a pea ki ragi maga ni tuai mau; 

3ma e mari navasaana aneana e doko lina ragi kakana maga doko navitaua, 
waina kinau a pei tea vavatuana asa pae natip̃akiana ki Sup̃e Tea Maumau‐pauri 
anigida; 

4paki Tito, natugu lomau pae nasaralomauana p̃olosiana: Nasaup̃iaana go 
natam̃ateana m̃elu Sup̃e Tama go Kristo Yesu Tea Maumau‐pauri anigida. 

5Tea waia e pei nalakena a doropusi ko ku doko Krete, naga p̃a lawo ki leana ki 
tea maga waina eu ko puoli, po lawo ki tea matua maga sara natokoana, ega 
tapala waina kinau a dip̃a ki sua ko asa; 

6te naata e pe ta pei tea vasadip̃aana mau, naanoai ki nagoroi sikai maau, doko 
peani natuna maga waina eu saralomau, waina eu da doko navasadip̃aana ni 
namaridarataraana mau kite waina eu da pei p̃auluulu mau. 

7Nalakena e one tea leo paratiki one naga ega ta pei tea vasadip̃aana mau, ega 
tapala tasiga leo paratiki ki Sup̃e; ega ta pei tea to mari namasauana aneana 
mau, ega ta pei tea maeto m̃araverave mau, ega ta pei tea vasa puka mau, ega 
ta pei tea vivitip̃a mau, ega ta pei tea masau nataluaana sa mau; 

8ma ega vei tea dodomi nam̃enaki maga, tea dodomi tea wia, tea midodoa p̃ia, 
tea leana, tea tautau, tea tum̃ana soki a: 

9doko do dape soki navasaana lomau waina e pae navasapiseikiana, naga ega 
mari atae pasa paratiki doko navasapiseikiana ni namauriana, po pasa kasua ki 
tea vasa dugoro maga. 

10Nalakena tea vei p̃auluulu laapa eu doko, tea vasa p̃alo maga, go tea p̃op̃o 
surue maga, p̃arua liu ki nia tea ni natovadaviviana maga, waina e one ara one 
naga nawokada euga vei tea wogoroana; 

11naatam̃oli maga waina eu do dap̃olosiwo ki nasum̃a mamau maga, doko do 
pasa piseiki da tea maga waina e one ara one naga euga ta pasa piseiki da ara 
mau, nalakena nataluaana sa. 

12Nara sikai kakada, tea vea noa sai adeada sikai, e naga, Naka ni Krete eu pei 
tea sorosoro sara ragi, nalo mila sa maga, tea tuatua liu mamale maga. 

13Nanoasokisokiana wanogoe e pei lomau. Nalakena tea wanogoe p̃a vasa 
kasua makali ki da naga euga vei tea mauri nalo ni nasaralomauana, 

14doko da dogo paratiki navasaana sorosoro maga ki naka ni Yudea mau, go ki 
natip̃akiana maga ki naatam̃oli maga mau, waina eu maradoa m̃elu dua ki 
nalomauana. 

15Sara naleo eu dautau paki tea tautau: ma paki tea waina eu da dautau go 
waina eu da saralomau te navatuna e da dautau mau; ma namidodoana go 
natum̃adaataeana adeada ero loa. 

16Eu da noa sai naga eu atae Sup̃e; ma eu do pasa goro e ki nawosiana adeada 
maga, eu pei tea mamaragokiana, go tea rogopiri, go paki sara nawosiana wia 
tea tip̃adoaana. 

Paki Tito 2 

1Ma nigo p̃a to pasa tea maga waina eu pataka ni navasapiseikiana mauri: 

2naga maariki maga euga ta pei tea matamaloku mau, euga vei navunuta wia, 
tea midodoa p̃ia, tea mauri nalo ni nasaralomauana, nadodomiana, nasokiana: 

3naga vitariki maga ma euga vei tea vataka ni tea tapu maga nalo ni namariana, 
euga ta pei tea vasa dip̃a mau, euga ta pei naviti ni waine warua mau, euga vei 
tea vasa piseiki maga ni tea wia; 

4naga euga mari piseiki nagoroi atara maga naga euga vei tea dodomi adawota 
maga, tea dodomi natuda maga, tea midodoa p̃ia, tea tautau, 

5tea wosiwosi doko nasum̃a adeada maga, tea vakale, tea rogo paratiki adawota 
maga, naga navasaana ki Sup̃e ega ta pei tea vasasakiana mau. 

6Dapala nogoe p̃a vasa parati ki natureai maga naga euga vei tea midodoa p̃ia: 

7nalo ni naleo maga mamau puti p̃a tum̃am̃a pisei ki‐go paki da naatulakeana 
sikai ni nawosiana wia maga; navasapiseikiana anigo p̃a visei ki da natautauana 
asa, 

8naveinavunutawiaana, navasaana ni namauriana, waina e mari sa pei tea 
tip̃akotoviana, naga tea waina e pei tea mari dip̃a ega maliere, ragi waina e da 
peani te navatuna sa mau waina ega noa e nalo kakagida. 

9P̃a vasa paratiki tea suasua maga naga euga toko etano paki nawota adeada 
maga, go naga euga vei tea midoakim̃atakiana nalo ni naleo maga mamau puti; 
naga euga ta pasa dugoro mau; 

10euga ta lawogoro mau, ma euga to pisei ki da sara naveilomauana wia; naga 
euga rekei ki navasapiseikiana ki Sup̃e Tea Maumau pauri anigida nalo ni naleo 
maga mamau puti. 

11Nalakena nasaup̃iana ki Sup̃e e pakilina, e magi naatam̃oli maga mamau puti 
piragi namautipauriana, 

12doko do pasa piseiki gida, naga tuga to pasagoro nasigisigileoana go 
namasauana sa maga ni maramana, go naga tuga mauri pae namidodoap̃iaana 
go namarinaleoleanaana go namataukiana ki Sup̃e doko maramana waia; 

13doko do leogoro naleogoroana maropa go navakilinaana ni nasamasamaana 
ki Sup̃e warua go ki Tea Maumau pauri anigida Yesu Kristo; 

14waina e manigida, dum̃ana pitua ki nia naga ega taulua gida m̃elu dua ki sara 
namarinaleotageleana, po dum̃ana maneana mari narei sikai euga tautau euga 
vei tea aneana, tea suisui paki nawosiana wia maga. 

15P̃a to pasa tea maga wanogoe, go p̃a to pasa paratiki go p̃a to pasa kasua ega 
vilake sara natip̃akiana. Te naata sikai ega ta midoaki p̃alo ki‐go mau. 

Paki Tito 3 

1P̃a mari ra euga midoaki nia naga euga toko etano paki tea maraki maga, paki 
naveinawotaana maga, naga euga rogo parati ki da, naga euga vei tea marim̃ata 
sua paki sara nawosiana wia, 

2naga euga ta pasa sa ki te naata mau, naga euga ta pei tea vululu mau, naga 
euga mari matemate, doko do piseiki sara namatemateana paki sara naatam̃oli. 

3Nalakena nigida ma tu pei tea manumatavusa sala vea, tea rogopiri, tea sasap̃o, 
naviti ni namasauana sa maga go ni namaroana maga pisarasara, doko mauri 
doko navilosiana go naroitoiana, tea mamaragokiana, doko do dum̃agida pilosi 
gida. 

4Ma ragi waina navakaleana go nadodomi‐naatam̃oli‐ana ki Tea Maumau pauri 
anigida Sup̃e ero pakilina, 

5nawosiana maga ni namarinaleoleanaana waina nigida tu mari a e da pei 
nalakena mau, ma nadodomiana aneana e pei nalakena e mautipauri gida, pae 
nasarueana ni namoropakilinaana go namaripaukiana ki Naatana Tapu, 

6waina e daki p̃arua ki nia paki gida, pae Yesu Kristo Tea Maumau pauri anigida; 

7naga, waina tu pei tea marileanakiana ki nasaup̃iaana aneana, tuga vei tea 
mariana tuga vei tea veanipioli maga pae naleogoroana ni namauriana waina e 
du mau du. 

8Navasaana wanogoe e pei lomau, go nalo ni tea maga wanogoe a masauna naga 
p̃a to noasokisoki kasua, naga tea maga waina eu saralomau navasaana ki Sup̃e 
euga midodoa naga euga to mari nawosiana wia maga. Tea maga wanogoe eu 
p̃ia go eu pei tea silae naatam̃oli maga: 

9ma p̃a lawodu uvea ki navusuusuana maga ni namanumatavusaana, go 
nanoaana ni navakilinaana maga, go navileana maga, go navululuana maga nalo 
ni nawotaeana; nalakena eu da silae mau go eu pei tea p̃alo. 

10Naatam̃oli waina e mari tagona p̃ota edaku ki natapavanauana sikai go kerua 
p̃a tip̃adoa e; 

11ku atae naga tea tapala nogoe e pei tea lim̃adoaana, po do mari naleo sa, doko 
dum̃ana pei tea tip̃akotoviana. 

12Ragi waina aga wo dip̃aki lua Artema paloti punusi ko, kite Tukiko, p̃a mari 
m̃arekareka naga p̃a umai paki Nikopoli punusi au: nalakena a midoaki p̃otae 
naga aga toko tokora wanogoe ragi ni namaladiana. 

13P̃a vusivusi pae nam̃arekarekaana Sena naatam̃oli ni nawotaeana go Apollo 
pano, naga te navatuna ega ta puoli ki da mau. 

14Go tea anigida maga ma euga atae dogo naga euga to mari nawosiana wia 
maga nalo ni natikaana maga waina eu one ara one, naga euga ta pei tea oro 
mau. 

15Tea maga mamau puti waina eu sikoti au doko eu pasa dodomi ko. P̃a vasa 
dodomi tea maga waina eu dodomi gida doko nasaralomauana. Nasaup̃iaana 
ega sikoti puti mu. 

Paki Filemon 

Paki Filemon 1 

1Paulo, tea soliana sikai ki Kristo Yesu, go Timotheo taigida, paki Filemon tea 
dodomiana aginami go tea wosiwosi sikoti gami, 

2go paki Apfia goregami, go paki Arkippo tea ni navakalo sikoti gami, go paki 
ekalesia ni nasum̃a anigo: 

3nasaup̃iaana ega vei animu go natam̃ateana m̃elu Sup̃e Tamagida go Nawota 
Yesu Kristo. 

4A pasadodom̃ata ki Sup̃e aginau sara ragi, doko do noa ko natapasavasaana 
aginau maga, 

5a do dogo nadodomiana anigo, go nasaralomauana waina ku peani a paki 
Nawota Yesu, go paki tea tautau maga mamau puti; 

6naga nasaisaipeaniana ni nasaralomauana anigo ega vei tea marimatua doko 
naataem̃atakiana ni sara naleo wia waina eu doko mu paki Kristo Yesu. 

7Nalakena a peani nalaelaeaana warua go navakavakaleana nalakena 
nadodomiana anigo, nalakena namarita ni tea tautau maga eu pei tea 
vakamaromarokiana pae ako, taigu. 

8Nalakena tea wanogoe, waina a peani naviviariana warua doko Kristo naga 
aga tip̃a ki‐go tea waina e patakam̃a, 

9ma nalakena nadodomiana a pavara, waina a pei tea tapala Paulo tea matua, 
go ragi waia tea soliana sikai ki Kristo Yesu: 

10a pavarani ko nalakena natugu, waina a pesi a doko natali solisoli maga, 

11Onesimo, waina sala vea e da p̃ia ki‐go mau, ma ragi waia e p̃ia ki‐go go e p̃ia 
ki nau. 

12Waina a dip̃aki lua e liliu paloti punusi ko, nae, tea wanogoe e pei namaritagu; 

13Waina kinau a masauna naga aga mauti a ega sikoti au, naga ega maginau 
suasua oli ko doko natali solisoli maga ni narogorogoana wia: 

14ma masale ki namidodoana anigo a da masauna naga aga mari te navatuna 
mau, naga nawiaana anigo ega ta dapala e pe vae navasadieana mau, ma ega 
vae narakarakaana. 

15Nalakena mase e m̃elu dua ki‐go pano ragi kiki nalakena tea waia, naga p̃a 
veani a ega tu mau du; 

16e da moro dapala tea suasua mau, ma e pakilagi liu tea suasua, e pei taigida 
dodomiana e p̃arua paki nau ma e p̃arua liu ki nia dapale paki‐go, doko nap̃okasi 
go doko Nawota. 

17Nalakena tea wanogoe ku pe midoaki nia naga kinau a pei tea saisaipeani, p̃a 
viragi soki a ega tapala e pei kinau. 

18Ma e pe mari dagele pakigo te navatuna, kite te navatuna anigo e pe one asa 
one, p̃a midoa ki tea wanogoe dip̃a au; 

19kinau Paulo a midiri a ki nam̃elearugu, kinau aga wo lagati pitua ki nia: naga 
aga ta noa ki‐go naga ku dum̃am̃a pei naleo aginau waina e one ako one. 

20Ioro, taigu, aga veani nalaelaeaana ako doko Nawota: p̃a vakamaromaro ki 
namaritagu doko Kristo. 

21Nalakena a pavatu narogoparatikiana anigo a midiri paki‐go doko atae naga 
p̃a wo mari tea waina e p̃arua liu tea maga waina a noa e. 

22Ma ragi sikai maau wanogoe p̃a maginau mari m̃ata ki tokora sikai ni 
nam̃enakiana; nalakena a do leogoro naga aga vei tea vituakiana paki mu pae 
natapasavasaana animu maga. 

23Epafra, tea viragiluapavakotoana sikoti au doko Kristo Yesu e pasa dodomi 
ko; 

24go Marko, go Aristarko, go Dema, go Luka, tea wosiwosi maga sikoti au. 

25Nasaup̃iaana ki Nawota anigida Yesu Kristo ega sikoti naatamu. Amen. 

Paki Heberu Maga 

Paki Heberu Maga 1 

1Sup̃e, waina e pasa ki tamagida maga tuai doko profeta maga matele ni 
navasaana laapa go dapala vatuna laapa, 

2ragi edaku ni naaleatia maga waia e pasa ki gida doko Natuna, waina e dawona 
ki nia naga ega vei tea veani naleo maga mamau puti, go waina e mari 
maramana maga pae asa. 

3Waina e pei namaramalagaana ni nasamasamaana aneana, go 
namaridawonakiana ni naveinateaana kakana, go waina e do silae naleo maga 
mamau puti ki navasaana ni nakasuaana aneana, ragi waina e mari sua 
namaridautauana ni namarinaleosaana maga, e dasake pisari nam̃elearu ni 
matua ni Natatap̃auana elagi; 

4e pei tea mariana e pia liu agelo maga, dapala waina e peani nagisa sikai waina 
e p̃ia liu adeada. 

5Nalakena e noa ki seve tea ni agelo maga te ragi, Nigo ku pei Natugu, Kinau a 
pesi ko masoso? Go e moro naga, Kinau aga wo maneana pei Tamana, Go nae 
ega wo maginau pei Natugu? 

6Go ragi waina e moro piragi takalapa umai paki maramana e naga, Go agelo 
maga mamau puti ki Sup̃e euga lotu ki nia. 

7Go nalo ni agelo maga e naga, Waina e do mari agelo aneana maga eu pei nalagi 
maga, Go tea suasua aneana maga eu pei soro ni nakapu: 

8Ma nalo ni Natuna e naga. Malo tasake anigo, Sup̃e O, e du du po du mau du; 
Go tiko ni naleanaana e pei tiko ni namarakiana anigo. 

9Ku dodomi namarinaleoleanaana, po pilosi nasigisigileoana. Nalakena tea 
wanogoe Sup̃e, Sup̃e anigo, e puvurai ki‐go ki naroro ni nalaelaeaana p̃arua liu 
tam̃a ri maga. 

10Go, Nigo, Nawota, ragi ni naatulakeana ku lawo ki laketano ni maramana, Go 
nakoroatelagi maga eu pei nawosiana ni nam̃elearum̃a maga: 

11Nara euga wo puoli; ma nigo ku doko mau doko: Go euga wo mamau puti disu 
duai dapala sugoro sikai: 

12Go dapala sugoro kovagoro sikai p̃a wo lulu ki da, Dapala sugoro sikai, go euga 
wo panop̃ota: Ma nigo ku pei tea sikai maau doko, Go natau anigo maga euga 
wo da nopu mau. 



2291 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

13Ma nalo ni agelo maga sei kakada te ragi e naga. P̃a toko pisari nam̃elearugu 
ni matua, Pa pa aga wo mari tea kokona ki‐go maga euga vei malo vasiana ni 
nam̃elem̃a maga? 

14Eu da mamau puti pei naatana suasua maga, tea tip̃akiluaana raki 
nasuasuaana nalakena tea maga waina euga wo peani namautipauriana kite? 

Paki Heberu Maga 2 

1Nalakena tea wanogoe e one gida one naga tuga rogo paratiki p̃arua liu ki tea 
maga waina eu pei tea rogoana, naga tuga ta sale m̃elu dua ki da pano mau. 

2Nalakena navasaana waina e pei tea vasaana pae agelo maga e pe vei tea 
mariana e kasua, go sara natapiriana go sara narogopiriana eu pe tape 
namoriana ni navituadip̃aana leana sikai; 

3nigida tu pe wo sava m̃elu pano dapale sava, tu pe sarateap̃alo 
namautipauriana warua tapala nogoe? Waina e pea pei tea vasaana pae 
Nawota, po pei tea lawosokiana paki gida pae tea maga waina eu dogo; 

4Sup̃e ma e do noa sokisoki a sikoti ra, ki navaivaiana maga go ki tea ni 
namagaana maga go ki namariana kasua visarasara maga go ki 
navituap̃otawotaeana maga ni Naatana Tapu, pae namasauna aneana. 

5Nalakena e da mari maramana waina ega wo umai, waina au do pasa nalo 
kakana, e doko etano paki agelo maga mau. 

6Ma naata sikai e noa sokisoki tokora sikai, e naga, Naatam̃oli e pei navasa, naga 
p̃a midoaki nia? Kite naatam̃oli natuna, naga p̃a umai punusi a? 

7Ku mari a e pakitano kiki ki agelo maga; Ku pauvau ki nia ki nasamasamaana 
go ki nadodomadaganiana, Go ku lawo ki nia dap̃au nawosiana maga ni 
nam̃elearum̃a maga; 

8Ku doropusi naleo maga mamau puti eu doko etano ki nam̃elena maga. 
Nalakena nalo ni waina e doropusi naleo maga mamau puti eu doko etano paki 
nia, e da doro te navatuna mau waina e do doko etano paki nia mau. Ma ragi 
waia tu ko da punusi naleo maga mamau puti eu pei tea mariana eu doko etano 
paki nia mau. 

9Ma tu leopunusi tea waina e pei tea mariana e pakitano kiki ki agelo maga, 
Yesu nalakena nasua‐navitinumate‐ana e pei tea vauvaukiana ki 
nasamasamaana go ki nadodomadaganiana, naga pae nasaup̃iaana ki Sup̃e, ega 
magi sara naatam̃oli katidogo namateana. 

10Nalakena e pataka ni nae, waina naleo maga mamau puti eu doko nalakena 
nae, go waina naleo maga mamau puti eu pae asa doko, waina e piragi natuna 

laapa paki nasamasamaana, naga ega mari Nawota ni namautipauri‐ra‐ana ega 
wia lua pae narogokitesaana maga. 

11Nalakena tea waina e do maridautau go tea maga waina eu do pei tea 
maridautaukiana eu mamau puti pei tea ni tea sikai maau: nalakena tea 
wanogoe e da maliere mau naga ega soso ra ki taina maga, 

12e naga, Aga wo dogorogo ki nagisam̃a paki taigu maga, Aga wo lega 
samasamani ko m̃aleoputo ni nasaisaiana. 

13Go e moro naga, Kinau aga wo pavatu asa. Go e moro naga, Kuga leo, kinau go 
piakiki maga waina Sup̃e e dua au ara. 

14Nalakena tea wanogoe nalakena piakiki maga eu saisai peani nap̃okasi go 
nada, dapala nogoe nae ma e peani p̃otae tea sikai maau maga wanogoe; naga 
ega maripuoli ki pae namateana tea waina e peani namarakiana ni namateana, 
tea wanogoe e pei diabolo; 

15go naga ega vua lua tea maga waina eu pei tea ni naveinavitiana ki namatauki‐
namateanaana pae ragi ni namauriana mamau adeada. 

16Nalakena lomau e da puati agelo maga mau, ma e puati nawora ni Abraham. 

17Nalakena tea wanogoe e one asa one naga ega takiusi taina maga nalo ni naleo 
maga mamau puti, naga ega vei tea viri warua liu dodomi go lomau sikai nalo 
ni naleo maga waina eu pei tea ki Sup̃e, naga ega mari naviriana nalakena 
namarinaleosaana maga ki narei. 

18Nalakena nalo ni tea waina nae e sua navitinuana asa ragi waina e pei tea 
maridogoana, e mari atae silae tea maga waina eu do pei tea maridogoana. 

Paki Heberu Maga 3 

1Nalakena tea wanogoe, tai tautau maga, tea veani p̃otae nasosoana ni elagi, 
kuga midoaki usiusi Apostolo go Tea Viri Warua liu ni nanoasaiana anigida, 
Yesu; 

2waina e pei lomau paki tea waina e mari a, dapala waina Moses ma e pei lomau 
doko nasum̃a aneana mamau. 

3Nalakena nae e pei tea midoakiana naga e p̃ia ki nasamasamaana warua liu agi 
Moses, dapala waina tea waina e davagi nasum̃a e peani nadodomadaganiana 
warua liu agi nasum̃a. 

4Nalakena sara nasum̃a e pei tea tavagiana pae te naata seara, ma tea waina e 
davagi naleo maga mamau puti e pei Sup̃e. 

5Go lomau Moses e pei lomau doko nasum̃a aneana mamau dapala tea suasua 
sikai, naga ega vei nanoasokisokiana sikai ni tea maga waina euga wo edaku pei 
tea noaana; 

6ma Kristo dapala natuna sikai, dap̃au nasum̃a aneana; go nigida tu pei nasum̃a 
aneana, tu pe tape soki naviviariana anigida go tea vakavakaeana ni 
naleogoroana anigida ega kasua pa pa paki namatap̃ago edaku. 

7Nalakena tea wanogoe, dapala waina Naatana Tapu e noa e, e naga. Masoso ku 
pe rogo nadaleona, 

8Kuga ta mari nap̃op̃omu ega kasua mau, dapala waina eu mari a ragi waina eu 
marip̃auluulu. Dapala waina eu mari a naaleatia ni namaridogoana masop̃alo, 

9Tokora waina tamamu maga eu maridogo au asa, eu maridogoataep̃otae au, 
Po punusi nawosiana aginau maga natau rualima pati. 

10Nalakena tea wanogoe a mamarago ki tagona wanogoe, Po naga, Eu do sasap̃o 
ki nap̃op̃oda sara ragi: Ma eu da atae napua aginau maga mau; 

11Dapala waina a pivisa namaetoana aginau, Naga euga wo da umai sili paki 
namaromaroana aginau mau. 

12Kuga vunusi, tai maga, naga p̃op̃o sa waina e da saralomau mau, go waina e 
do m̃elu dua ki Sup̃e mauri pano, ega ta doko te naata sikai kakamu mau: 

13ma kuga tum̃amu pasa paratiki mu sara naaleatia, ragi waina e do pei tea 
sosoana ki Masoso; naga te naata sikai kakamu ega ta pei tea mariana ega kasua 
ki nasurueana ni namarinaleosaana mau: 

14nalakena tu pei tea veani p̃otae Kristo, tu pe tape soki naatulakeana ni 
navavatuana anigida ega kasua pa pa paki namatap̃ago edaku. 

15Ragi waina e pei tea noaana, Masoso ku pe rogo nadaleona, Kuga ta mari 
nap̃op̃omu ega kasua mau, dapala waina eu mari a ragi waina eu mari p̃auluulu. 

16Nalakena sei, ragi waina eu dogo, eu mari p̃auluulu? Ma tea maga mamau puti 
waina eu m̃elu dua ki Ityipt umai pae Moses eu da mari a kite? 

17Go e mamarago ki sei maga natau rualima pati? E da pei ki tea maga waina eu 
mari naleo sa, waina nap̃atokoda eu dowo masop̃alo kite? 

18Go e pivisa paki sei maga naga euga wo da umai sili paki namaromaroana 
aneana mau, e pe ta pei e paki tea maga waina eu dogopiri? 

19Go tu punusi naga eu mari sa umai sili paki asa nalakena eu da saralomau 
mau. 

Paki Heberu Maga 4 

1Nalakena tea wanogoe tuga mataku, mase ragi waina nasaiana sikai e pei tea 
toropusiana naga tuga sili paki namaromaroana aneana, te naata sikai kakamu 
e pe wo da pa paratiki nia mau. 

2Nalakena narogorogoana wia e pei tea rogorogokiana paki gida, dapala waina 
e pei tea rogorogokiana paki da: ma navasaana ni narogoana e da mari m̃ata ki 
da mau, nalakena e da pei tea marisarisariana mau ki nasaralomauana sikoti 
tea maga waina eu dogo. 

3Nalakena nigida waina tu saralomau sua tu sili paki namaromaroana wanogoe, 
dakiusi waina e naga, Dapala waina a pivisa namaetoana aginau, Naga euga wo 
da umai sili paki namaromaroana aginau mau: Go nawosiana maga eu pei tea 
marisuaana pae nanadiki‐laketanoana ni maramana. 

4Nalakena e noa sua doko tokora sikai nalo ni naaleatia kelarua dapala waia. Go 
Sup̃e e maromaro naaleatia kelarua m̃elu dua ki nawosiana aneana maga 
mamau puti; 

5go tokora waia e moro naga, Naga euga ta umai sili paki namaromaroana 
aginau mau. 

6Nalakena tea wanogoe nalakena e doko naga te naata seara euga sili paki asa, 
go tea maga waina narogorogoana wia e pea pei tea rogorogokiana paki da eu 
da sili paki asa mau nalakena narogopiriana, 

7e moro dawona ki naaleatia sikai, Masoso, e noa doko David, edaku ki ragi 
varau dapala nogoe, dapala waina e pea pei tea noaana, e naga, Masoso ku pe 
rogo nadaleona, Kuga ta mari nap̃op̃omu ega kasua mau. 

8Nalakena Yoshua e pe tua sua ra namaromaroana, e pe ta edaku ki tea 
wanogoe pasa nalo ni naaleatia p̃ota sikai mau. 

9Nalakena tea wanogoe namaromaroana sikai ni sabbath e magi narei ki Sup̃e 
doko. 

10Nalakena tea waina e sili paki namaromaroana aneana nae ma e maromaro 
m̃elu dua ki nawosiana aneana maga, dakiusi waina Sup̃e e maromaro m̃elu dua 
ki aneana. 

11Nalakena tea wanogoe tuga mari m̃arekareka naga tuga sili paki 
namaromaroana wanogoe, naga te naata sikai ega ta dowo mau paki 
naviseikiana sikai maau wanogoe ni narogopiriana. 

12Nalakena navasaana ki Sup̃e e mauri, go e pei toro kasua, go e makali liu sara 
lova waina nawokana e dua, go e do puri pa pa paki natap̃otaeana ni 
namauriana anigida go ni naatagida, ni kolopuda maga go ni namaraeda, go e 
do midoaki p̃otae mamidodoarogoana maga go namidodoaleoana maga ni 
nap̃op̃ogida. 

13Go tea tawonakiana sikai e da doko mau waina e da doko lina naraena mau: 
ma naleo maga mamau puti eu m̃alam̃ala go eu doko lina ki namata ni tea waina 
tu peani naatusigida‐ana paki nia. 

14Nalakena tea wanogoe waina tu peani tea viri warua liu warua sikai waina e 
pa duaduru nakoroatelagi maga, Yesu Natu ni Sup̃e, tuga tape soki nanoasaiana 
anigida. 

15Nalakena tu da peani tea viri warua liu sikai waina e mari sa dogo sikoti gida 
namanainaiana anigida maga mau, ma tu peani sikai waina e pei tea 
maridogoana sua nalo ni naleo maga mamau puti pae natakiusi‐gida‐ana 
masale ki namarinaleosaana. 

16Nalakena tea wanogoe tuga viviari umai paki m̃aladigi ki malotokoana ni 
nasaup̃iaana, naga tuga tape nadodomiana, po pap̃ai nasaup̃iaana raki 
nasilaeana ragi kakana. 

Paki Heberu Maga 5 

1Nalakena sara tea viri warua liu, waina e pei tea viragiana m̃elu dua ki 
naatam̃oli maga, e magi naatam̃oli maga pei tea lawokiana nalo ni naleo maga 
waina eu pei tea ki Sup̃e, naga ega vitua ki navituaana maga go naviriana maga 
nalakena namarinaleosaana maga: 

2waina e mari atae mari malemale tea maga waina eu pei sap̃o go tea maga 
waina eu sasap̃o, nalakena nae ma e pei tea taligoroana ki namanainaiana; 

3go nalakena tea wanogoe e one asa one naga, dakiusi waina e magi narei, 
dapala nogoe ega tum̃ana maneana pitua ki naviriana maga nalakena 
namarinaleosaana maga. 

4Go te naata sikai e da dum̃ana maneana dape nadodomadaganiana wanogoe 
mau, ma ragi waina e pei tea sosoana pae Sup̃e, dakiusi waina Aaron e pei tea 
sosoana. 

5Dapala nogoe Kristo ma e da dum̃ana samasamani a mau naga ega vei tea 
mariana ega vei tea viri warua liu sikai, ma tea waina e pasa paki nia, e naga, 
Nigo ku pei Natugu, Kinau a pesi ko masoso: 

6Dapala waina e noa e tokora p̃ota sikai, e naga, Nigo ku pei tea viri sikai pa pa 
ega tu mau du Pae natakiusiana ni Melkisedek. 

7Waina naaleatia maga ni nap̃okasina, ragi waina e pitua ki sua 
natapasavasaana maga go navavaraniana maga pilake naviosoana kasua maga 
go naririmata maga paki tea waina e mari atae mautipauri a m̃elu dua ki 
namateana, go ragi waina e pei tea rogosuaana nalakena natapep̃iaana aneana, 

8go nae e pei Natuna sikai, ma e ataedogo narogoparatikiana pae tea sa maga 
waina e sua ra; 

9go ragi waina e pei tea mariana e p̃ia lua sua, e magi tea maga mamau puti 
waina eu dogo paratiki nia pei nalakena ni namautipauriana waina e du mau 
du; e 

10pei tea sosoana pae Sup̃e ki tea viri warua liu sikai pae natakiusiana ni 
Melkisedek. 

11Waina nalo kakana au peani naleo laapa waina auga noa ra, go waina 
nanoap̃otaeana kakada e kasua, nalakena ku daliali dorogo. 

12Nalakena ragi waina e one mu one naga kuga vei tea vasa piseiki maga 
nalakena ragi, ku moro pei sap̃o dapala te naata sikai ega vasa piseiki mu tea 
vea maga ni naatulakeana ni navasaana maga ki Sup̃e, go ku po pei tea waina 
milk e p̃ia ki mu, go navinaga kasua e da p̃ia ki mu mau. 

13Nalakena sara naata waina e munu milk e pei navinaga aneana, e da atae 
p̃arua ki navasaana ni namarinaleoleanaana mau; nalakena e pei pipia. 

14Ma navinaga kasua e pei agi tea matua maga, agi tea maga waina nalakena 
natomariana eu peani namidoakiataeana adeada maga eu pei tea marimauana 
naga euga midoakip̃otae tea wia go tea sa. 

Paki Heberu Maga 6 

1Nalakena tea wanogoe tuga toropusi navasaana ni naatulakeana ki Kristo ega 
toko go tuga risu paki nawialuaana; tuga ta moro nadi ki laketano ni 
namidoakidoaana m̃elu dua ki nawosiana mate maga, go ni nasaralomauana 
paki Sup̃e, 

2ni navasapiseikiana ni nabapetisoana maga, go ni navusakeana ni nam̃elearu 
maga, go ni namoroduleanaana ki tea mate maga, go ni navasap̃otaeana waina 
e du mau du. 

3Go Sup̃e e pe suasua, tuga wo mari tea wanogoe. 

4Nalakena nalo ni tea maga waina eu paka sikai pei tea maramalagatiana po 
katidogo navituam̃olikiana ni nakoroatelagi, po pei tea mariana eu peanip̃otae 
Naatana Tapu, 

5po katidogo navasaana wia ki Sup̃e, go namariana kasua maga ni ragi varau 
waina ega wo umai, 

6go waina eu dowo pano, e marisap̃o pei tea mariana naga te naata seara euga 
moro maripau ki da paki namidoakidoaana; waina eu moro dum̃ada madeada 
duri Natu ni Sup̃e nakau valadagoto, po mari a e pei tea malierekiana lina. 

7Nalakena natano waina e munu usa waina e paka laapa p̃owo asa, go waina e 
do pitua ki nataputea waina e p̃ia ki tea maga waina e pei tea kiliana nalakena 
nara, e dape navasam̃atakiana m̃elu Sup̃e: 

8ma tea waina e do pitua ki tea makalikali maga go tea vivitip̃a maga, e pei tea 
tip̃adoaana po pei m̃aladigi ki navasasakiana, waina ragi edaku kakana e pei 
naga ega vei tea tap̃arakiana. 

9Au pasa dapala nogoe, ma au saralomau kasua nalo kakamu, tea dodomiana 
maga, naga naleo maga waina eu p̃ia liu tea maga wanogoe, go naleo maga 
waina eu pilake namautipauriana eu pei animu: 

10nalakena Sup̃e e da pei tea tagele mau naga ega malio ki nawosiana animu go 
nadodomiana waina ku piseiki nia paki nagisana, ku magi tea tautau maga 
suasua pitua sua go ku do madeada suasua pitua. 

11Ma au masau p̃arua ki nia naga sara naata kakamu euga viseiki 
nam̃arekarekaana sikai maau wanogoe nalo ni nasaralomau pakavuroana ni 
naleogoroana pa pa paki ragi edaku mau: 

12naga kuga ta pei tea mamale mau, ma naga kuga vei tea mari oli tea maga 
waina eu peani nasaiana maga pae nasaralomauana go naveimaritasoki‐
parauana. 

13Nalakena ragi waina Sup̃e e mari nasaiana paki Abraham, nalakena e da peani 
naga ega vivisa pae tea waina e p̃arua liu sa, e pivisa dum̃ana pae asa, 

14e naga, Lomau aga wo pasap̃ia po pasap̃ia ki‐go, go aga wo mari ko p̃a wo 
laapa po laapa. 

15Go dapala nogoe, ragi waina e pei maritasoki ragi varau, e pap̃ai nasaiana. 

16Nalakena naatam̃oli maga eu pivisa pae tea waina e p̃arua liu ra: go 
navivisaana e madeada pei nanopuana ni sara navululuana raki nalawosokiana. 

17Nalakena tea wanogoe Sup̃e, waina e midoaki nia naga ega viseiki p̃arua liu ki 
tea maga waina eu pei tea veani nasaiana navanop̃otasap̃oana ni 
namidoakip̃otaeana aneana, e pae namawota ki navivisaana sikai: 

18naga pae naleo rua waina ero pe ta panop̃ota mau, waina e mari sa pei tea 
mariana naga Sup̃e ega sorosoro ara, tuga veani navakavakaleana kasua, waina 
tu sava sili sua naga tuga vua soki naleogoroana waina e pei tea toropusiana e 
one kivea ki gida; 

19waina tu peani a e dapala agke sikai ni naatagida, e pei laketoko go e kasua, 
go e sili paki tea waina e doko ekopu ni tea taugorop̃otae: 

20waina Yesu dapala tea sava pea sikai e manigida sili paki asa, waina e pei tea 
mariana e pei tea viri warua liu sikai pae natakiusiana ni Melkisedek. 

Paki Heberu Maga 7 

1Nalakena Melkisedek wanogoe, nawota ni Salem, tea viri ki Sup̃e Vakilagi mau, 
waina e sua Abraham ragi waina e do liliu pae naatugiana ni nawota maga, po 
pasa p̃ia ki nia, 

2go waina Abraham e maneana p̃otawotae kekerualima sikai ni naleo maga 
mamau puti (e pea pei Nawota ni namarinaleoleanaana pae navasadoaana, go 
edaku ki tea wanogoe e pei Nawota ni Salem, waina e pei Nawota ni 
natam̃ateana; 

3tamana e dika, p̃ilana e dika, p̃auna maga eu dika, e da peani naatulakeana ni 
naaleatia maga mau, go e da peani nanopuana ni namauriana mau, ma e pei tea 
mariana e dakiusi Sup̃e Natuna), e pei tea viri doko pa pa e du mau du. 

4Ma kuga midoaki punusi naatamoli wanogoe e p̃arua pa, waina Abraham, 
patriarke, e dua e kekerualima sikai m̃elu naleo tapepavakotoana wia liu maga. 

5Go tea maga ni Levi natuna maga waina eu dape naveiteaviriana eu peani 
natip̃akiana naga euga kekerualima ki narei pae nawotaeana, tea wanogoe e pei 
ki taida maga, go nara eu dave m̃elu naware ni Abraham: 

6ma tea waina p̃auna maga eu da pei tea veveana m̃elu ara mau e kekerualima 
ki Abraham, go e pasap̃ia ki tea waina e peani nasaiana maga. 

7Ma masale ki te navululuana, tea kiki e pei tea vasap̃iakiana pae tea wia liu sa. 

8Go tokora waia naatam̃oli waina eu do mate eu dape kekerualima maga; ma 
tokora wanogoe sikai e dape a waina e pei tea noasokisokiana nalo kakana naga 
e mauri. 

9Go dapala waina aga noa e, Levi ma, waina e do dape kekerualima maga, e pei 
tea kekerualimakiana pae Abraham; 

10nalakena e ko doko naware ni tamana, ragi waina Melkisedek e sua e. 

11Ma nawialuaana e pe toko pae naveiteaviriana ni naworawora ni Levi 
(nalakena narei eu dape nawotaeana doko asa), natikaana ni nasava e ko doko 
naga tea viri p̃ota sikai ega vakilina pae natakiusiana ni Melkisedek, go naga ega 
ta pei tea noaana pae natakiusiana ni Aaron mau? 

12Nalakena ragi waina naveiteaviriana e pei tea mariana e panop̃ota, 
navanop̃otaana sikai ni nawotaeana ma e one asa one naga ega vei tea mariana. 

13Nalakena tea waina tea maga wanogoe eu pei tea noaana nalo kakana e pei 
tea ni naworawora p̃ota sikai, waina te naata kakada e da doko raki wede ni 
naviriana mau. 

14Nalakena e doko lina naga Nawota anigida e m̃elu Yudah pakilina; nalo ni 
naworawora wanogoe Moses e da noa te navatuna nalo ni tea viri maga mau. 

15Go tea waina au noae edoko lina p̃arua liu, nalakena tea viri p̃ota sikai pae 
natakiusiana ni Melkisedek e pakilina, 

16waina e pei tea mariana, e da pae nawotaeana ni natip̃akiana sikai ni nap̃okasi 
mau, ma e pae nakasuana ni namauriana sikai waina ega wo da makoto mau: 

17nalakena e pei tea noasokisokiana nalo kakana, Nigo ku pei tea viri sikai pa 
pa ega tu mau du Pae natakiusiana ni Melkisedek. 

18Nalakena namaripuolikiana ni natip̃akiana sikai waina e pea e doko nalakena 
namanainaiana kakana go natikaana ni nasilaeana 

19(nalakena nawotaeana e da mari te navatuna e p̃ia lua mau), go naviragiana 
umai paki asa ni naleogoroana wia liu sa sikai, waina tu pae asa paki m̃aladigi 
ki Sup̃e. 

20Go dapala waina e da doko masale ki navivisaana mau 

21(nalakena nara eu pei tea mariana eu pei tea viri maga masale ki navivisaana, 
ma nae e pilake navivisaana pae tea waina e noa ki nia, e naga, Yehovah e pivisa 
go ega wo da midoakidoa mau, Nigo ku pei tea viri sikai pa pa ega tu mau du); 

22Dapala nogoe ma Yesu e pei tea mariana e pei tea tu oli ni navasasokiana wia 
liu sikai. 

23Go nara eu pei tea mariana eu pei tea viri laapa, nalakena eu pei tea tugoroana 
ki namateana naga euga ta doko mau doko mau: 

24ma nae, nalakena e du mau du, e peani naveiteaviriana waina e pe ta panop̃ota 
mau. 

25Nalakena tea wanogoe e mari atae mautipauri pa pa paki ragi edaku mau tea 
maga waina eu pae asa paki m̃aladigi ki Sup̃e, nalakena e mauri doko sara ragi 
naga ega madeada pavara. 

26Nalakena tea viri warua liu dapala nogoe e pataka gida, tea tautau, tea ta mari 
sa ki mau, tea ta loa mau, tea marimasalekiana m̃elu dua ki tea mari naleo sa 
maga, go tea mariana e pakilagi liu nakoroatelagi maga; 

27waina e da one asa one sara naaleatia mau, dakiusi waina e one tea viri warua 
liu wanogoe maga, naga ega vitua ki naviriana maga, pea nalakena 
namarinaleosaana aneana maga, go edaku ki tea wanogoe nalakena 
namarinaleosaana maga ki narei: nalakena e paka sikai maau mari tea wanogoe 
ragi waina e dum̃ana pitua ki nia. 

28Nalakena nawotaeana e lawo ki naatam̃oli maga waina eu pilake 
namanainaiana, naga euga vei tea viri warua liu maga; ma navasaana ni 



2300 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

navivisaana, waina e edakugoro nawotaeana, e lawo ki Natuna waina e pei tea 
mariana e p̃ia lua pa pa e du mau du. 

Paki Heberu Maga 8 

1Ma tea warua liu kaka ni tea maga waina au noae epei tea waia: Tu peani tea 
viri warua liu dapala waia, waina e dasake pisari taleva ni matua ni malo tasake 
ni Natatap̃auana doko nakoroatelagi maga, 

2tea suasua sikai ni tokora tapu, go ni tap̃aup̃au lomau waina Yehovah e sike a, 
waina naatam̃oli e da sike a mau. 

3Nalakena sara tea viri warua liu eu pei tea lawokiana naga euga vitua ki 
navituaana maga go naviriana maga: nalakena tea wanogoe e one tea viri warua 
liu waia one naga nae ma ega veani tea waina ega vitua ki nia. 

4Ma e pe toko maramana, e pe ta pei tea viri mau, nalakena tea maga waina eu 
pitua ki navituaana maga pae nawotaeana eu doko; 

5naatam̃oli maga waina eu da magi tea waina e pei naviseikiana sikai go melu 
sikai ni naleo maga ni nakoroatelagi suasua, dapala waina Moses e pei tea 
tip̃akiana pae Sup̃e ragi waina e naga ega mari tap̃aup̃au: nalakena, P̃a vunusi, 
e noa e, naga p̃a mari naleo maga mamau puti euga vae naatulakeana waina e 
pei tea viseikiana paki‐go tava. 

6Ma ragi waia e dape nasuasuaana sikai waina e p̃ia liu tea wanogoe, dapala 
waina ma e pei tea vae namawota ni navasasokiana wia liu sikai, waina e pei 
tea tawonakiana doko nasaiana wia liu maga. 

7Nalakena navasasokiana vea wanogoe e pe ta pei tea vasadip̃aana mau, tokora 
sikai raki kerua e pe ta pei tea laagaana mau. 

8Nalakena e pasadip̃a ra, po naga. Kuga leo, naaleatia maga euga wo umai, 
Yehovah e noa e, Go aga wo mari navasasokiana vau sikai paki nasum̃a ni Israel 
go paki nasum̃a ni Yudah; 

9Ega wo da pae navasasokiana waina a magi tamada maga mari a mau Naaleatia 
waina a puati nam̃elearuda asa naga aga viragilua ra m̃elu dua ki navanua ni 
Ityipt; Nalakena nara eu da doko mau doko navasasokiana aginau mau, Go 
kinau a dip̃adoa ra, Yehovah e noa e. 

10Nalakena tea waia e pei navasasokiana waina aga wo magi nasum̃a ni Israel 
mari a Edaku ki naaleatia maga wanogoe, Yehovah e noa e; Aga wo pitua ki 
nawotaeana aginau maga paki namidodoana adeada. Go aga wo midiri ra doko 
nap̃op̃oda: Go aga wo madeada pei Sup̃e, Go nara euga wo maginau pei narei: 

11Go euga wo da pasa piseiki mau sara naata sikasikai tea ni m̃aladigi ki da, Go 
sara naata sikasikai ki taida, po naga, Kuga atae Yehovah: Nalakena euga wo 
mamau puti atae au, Pae tea kiki kakada pa pa paki tea warua kakada. 

12Nalakena aga wo pei saup̃ia paki namarinaleotageleana adeada maga, Go aga 
wo da moro midoa ki namarinaleosaana adeada maga mau. 

13Nalo ni e naga, Navasasokiana vau sikai, e mari tea vea e duai. Ma tea waina e 
do duai po do matua e pei m̃aladigi ki navuoliana. 

Paki Heberu Maga 9 

1Ma navasasokiana vea ma e peani natawonakiana maga ni nalotuana go tokora 
tapu kakana, tokora tapu ni maramana waia. 

2Nalakena tap̃aup̃au sikai e pei tea mariana, tea vea, waina nakau ni nasulu e 
doko asa, go wede, go bred tokorae; tap̃aup̃au wanogoe e pei tea sosoana ki 
tokora Tapu. 

3Go ekopu ni tea taugoro kerua, tap̃aup̃au waina e pei tea sosoana ki tokora 
Tapu liu; 

4waina e peani lasa ni tea ni nap̃o wia ni kold sikai, go areka ni navasasokiana, 
tea vulutigoroana sara tokora kakana ki kold, waina lasa ni kold sikai waina e 
pai manna e doko asa; go tiko ki Aaron waina e do siria, go tea welewelea dua 
ni navasasokiana; 

5go elagi ki nia kerub dua ni nasamasamaana waina ero do melugoro tea 
tap̃augoro; nalo ni naleo maga wanogoe au da mari atae noa sikasikai ki da ragi 
waia. 

6Ma ragi waina naleo maga wanogoe eu pei tea marim̃atakisuaana dapala 
nogoe, tea viri maga eu do paki ekopu ni tap̃aup̃au vea sara ragi, eu do mari 
nasuasuaana maga; 

7ma tea viri warua liu e sikina paki ekopu ni kerua, paka sikai natau sikai, e da 
masale ki nada mau, waina e do pitua ki nia nalakena nae, go nalakena 
nasasap̃oana maga ki narei. 

8Naatana Tapu e do paivai ki tea waia, naga napua paki tokora tapu e ko da pei 
tea mariana e doko lina mau, ragi waina tap̃aup̃au vea e ko lawodu; 

9waina e pei naluluakia sikai raki ragi waina e doko ragi waia; waina pae asa 
navituaana maga go naviriana maga eu do pei tea vituakiana, waina eu mari sa 
mari tea lotu e p̃ialua nalo ni natum̃ana‐ataeana, 

10eu pei natawonakiana maga ni nap̃okasi sikai maau, doko navinaga maga go 
noai munuana maga go nasarueana visarasara maga, waina eu pei tea 
toropusiana doko ara pa pa paki ragi ni namarileanakiana. 

11Ma Kristo waina e umai tea viri warua liu sikai ni naleo wia maga waina euga 
wo umai, e pae tap̃aup̃au waina e p̃arua liu go waina e p̃ia liu tea vea, waina e 
da pei tea mariana ki nam̃elearu maga mau, tea wanogoe e pei, e da pei tea ni 
natawonakiana waia mau, 

12go e da pae nada ni pili maga go ni pulu maga mau, ma e pae nadana, paka 
sikai maau sili paki ekopu ni tokora tapu, po pap̃ai natauluaana waina e du mau 
du. 

13Nalakena nada ni pili maga go ni pulu maga, go natanoapu ni kau natuna 
nagoroi sikai waina e pei tea meseurakiana paki tea maga waina eu pei tea 
mariana eu loa, e pe maridautau paki natautauana ni nap̃okasi: 

14p̃arua liu ki nia pa nada ni Kristo, waina e pae Naatana waina e du mau du 
dum̃ana pitua ki nia e pei tea mamaau paki Sup̃e, ega wo mari natum̃amuatae‐
mu‐ana ega tautau m̃elu dua ki nawosiana mate maga naga kuga magi Sup̃e 
mauri suasua! 

15Go nalakena tea wanogoe e pei tea vae namawota ni navasasokiana vau sikai, 
naga, pae namateana sikai raki natauluaana ni natapiriana maga waina eu doko 
ragi ni navasasokiana tuai, tea maga waina eu pei tea sosoana euga tape 
nasaiana ni tea veaniana waina e du mau du. 

16Nalakena tokora waina naporoakiana sikai e doko asa e one asa one naga 
namateana ki tea waina e poroa ki ega vei tea viragiana umai. 

17Nalakena naporoakiana sikai e kasua nalo ni tea mate: nalakena e da kasua te 
ragi mau ragi waina tea poroa ki e ko mauri doko. 

18Go nalakena tea wanogoe navasasokiana vea e da pei tea veakotokotomauana 
masale ki nada mau. 

19Nalakena ragi waina sara natip̃akiana eu pei tea vasasuaana pae Moses paki 
narei mamau pae nawotaeana, e dape nada ni pulu vusavusa maga wanogoe go 
ni pili maga wanogoe, pilake noai go nam̃au ni shiip miala kalakala go hussop, 
po meseura ki nia paki tusi go paki narei mamau, 

20po naga, Tea waia e pei nada ni navasasokiana waina Sup̃e e pitip̃aki asa paki 
mu. 

21Go tap̃aup̃au go naloriki maga mamau puti ni nasuasuaana e meseura ki nada 
paki da dapala nogoe. 

22Go m̃aladigi naleo maga mamau puti eu pei tea maridautaukiana ki nada pae 
nawotaeana, go masale ki nataki‐nada‐ana namidoakikorokoroana e da doko 
mau. 

23Nalakena tea wanogoe e one asa one naga tea viseikiana maga ni naleo maga 
waina eu doko nakoroatelagi maga euga vei tea maridautaukiana ki tea maga 

wanogoe, ma naleo maga ni nakoroatelagi nara euga vei tea maridautaukiana 
ki naviriana maga waina eu p̃ia liu tea maga wanogoe. 

24Nalakena Kristo e da sili paki tokora tapu sikai waina e pei tea mariana ki 
nam̃elearu maga mau, waina e dakiusi naatulakeana ni tea lomau; ma e sili paki 
nakoroatelagi, naga ega manigida pakilina narae ni Sup̃e ragi waia: 

25go e da sili paki asa naga ega vaka laapa dum̃ana pitua ki nia mau; dakiusi 
waina tea viri warua liu e sili paki ekopu ni tokora tapu sara natau pilake nada 
ni tea p̃ota maga; 

26nalakena e pe tapala nogoe e pe one asa one naga ega vaka laapa sua 
navitinumateana pae nanadi‐kilaketano‐ana ni maramana pa pa: ma ragi waia 
e paka sikai maau pakilina ragi edaku ni ragi varau maga naga ega mari puoli 
ki namarinaleosaana pae natum̃anapituaki‐niaana naga ega vei naviriana. 

27Go dakiusi waina e magi naatam̃oli maga pei tea tawonakiana naga euga vaka 
sikai mate, go edaku ki tea wanogoe navasap̃otaeana; 

28dapala nogoe Kristo ma, waina e paka sikai pei tea vituakiana sua naga ega 
tapetape namarinaleosaana maga ki tea laapa, ega wo pakilina sala kerua, 
masale ki namarinaleosaana, ki tea maga waina eu do leogoro asa, paki 
mamautipauriana. 

Paki Heberu Maga 10 

1Nalakena nawotaeana waina e peani melu ni naleo wia maga waina euga wo 
umai, go e da peani nunu lomau ni naleo maga wanogoe mau, e da mari atae te 
ragi ki naviriana sikai maau maga wanogoe, waina eu do pitua ki da pitip̃atip̃a 
sara natau, mari tea maga waina eu rumai paki m̃aladigi euga p̃ia lua mau. 

2Nalakena e pe tapala nogoe e pe ta makoto ki naga euga vei tea vituakiana kite? 
Nalakena tea lotu maga, ragi waina eu paka sikai pei tea maridautaukiana, eu 
pe ta moro peani te natum̃adaatae‐ra‐ana ni namarinaleosaana maga mau. 

3Ma naviriana maga wanogoe namidoakiana ni namarinaleosaana maga e pei 
tea mariana ara sara natau. 

4Nalakena e mari sa pei tea mariana naga nada ni pulu maga go ni pili maga ega 
tape lua namarinaleosaana maga. 

5Nalakena tea wanogoe ragi waina e umai paki maramana, e naga, Naviriana go 
navituaana ku da masau ra mau, Ma ku maginau maridawona ki nap̃atoko sikai; 

6Naviriana tap̃arakiana mamau maga go naviriana maga nalakena 
namarinaleosaana ku da midoaki m̃ata ki da mau: 

7Ragi wanogoe a naga, P̃a leo, a umai 



2304 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

(E pei tea midiriana nalo kakagu doko naluluakiana ni tusi) Naga aga mari 
namasauana anigo, Sup̃e O. 

8Elagi e naga, Naviriana maga go navituaana maga go naviriana tap̃arakiana 
mamau maga go naviriana maga nalakena namarinaleosaana ku da masau ra 
mau, go ku da midoaki m̃ata ki da mau (tea maga waina eu pei tea vituakiana 
pae nawotaeana), 

9ragi wanogoe e naga, P̃a leo, a umai naga aga mari namasauana anigo. E dape 
lua tea vea naga ega lawo ki kerua. 

10Namasauana wanogoe tu pei tea maridautaukiana asa pae navituaana ni 
nap̃atoko ni Yesu paka sikai maau. 

11Go sara tea viri eu do lawodu sara naaleatia eu do suasua po do paka laapa 
pitua ki naviriana maga sikai maau, naviriana maga waina eu da mariatae dape 
lua namarinaleosaana maga te ragi mau: 

12ma nae, ragi waina e pitua ki sua naviriana sikai nalakena namarinaleosaana 
maga pa pa e du mau du, e dasake pisari nam̃elearu ni matua ni Sup̃e; 

13e do leogoro pae ragi wanogoe pa pa tea kokona ki nia maga euga vei tea 
mariana euga vei malo vasiana ni nam̃elena. 

14Nalakena ki navituaana sikai e mari tea maga waina eu pei tea 
maridautaukiana eu p̃ia lua pa pa e du mau du. 

15Go Naatana Tapu ma e do manigida noasokisoki: nalakena edaku ki e naga, 

16Tea waia e pei navasasokiana waina aga wo mari a paki da Edaku ki naaleatia 
maga wanogoe, Yehovah e noa e; Aga wo pitua ki nawotaeana aginau maga 
doko nap̃op̃oda, Go aga wo midiri ra doko namidodoana adeada; E moro naga, 

17Go namarinaleosaana adeada maga go namarinaleotageleana adeada maga 
aga wo da moro midoa ki da mau. 

18Ma tokora waina namidoakikorokoroana ni tea maga wanogoe e doko asa, 
naviriana nalakena namarinaleosaana e da moro doko mau. 

19Nalakena tea wanogoe, tai maga, waina tu peani naviviariana naga tuga vaki 
ekopu ni tokora tapu doko nada ni Yesu, 

20pae napua waina e manigida peakotokotomau asa, napua vau sikai go mauri, 
pae tea taugorop̃otae, tea wanogoe e pei nap̃okasina; 

21go waina tu peani tea viri warua sikai dap̃augoro nasum̃a ki Sup̃e; 

22tuga vaki m̃aladigi pilake p̃op̃o vei lomau doko navakavuroana ni 
nasaralomauana po dautau ki nameseurakiana ni nada paki nap̃op̃ogida m̃elu 

dua ki natum̃agida‐ataegida‐ana sa, go tea sarueana nalo ni nap̃atokogida ki 
noai tautau; 

23tuga vua soki nanoasaiana ni naleogoroana anigida naga ega ta parivari mau; 
nalakena tea waina e sai e pei lomau: 

24go tuga tum̃agida midoaki gida naga tuga tum̃agida pasadie gida paki 
nadodomiana go nawosiana wia maga; 

25doko da doropusi nasaisaiki‐gidaana mau, dapala waina te seara eu do mari 
a, ma tuga to dum̃agida pasa paratiki gida, go tuga mari p̃arua ki nia ega tapala 
waina ku punusi naaleatia wanogoe e do umai paki m̃aladigi. 

26Nalakena tu pe rakaraka mari naleo sa edaku ki tu dape naataeana ni 
nalomauana, naviriana nalakena namarinaleosaana maga e pe ta moro doko 
mau, 

27ma naleogoroana mataukiana lomau ni navasap̃otaeana, go navivitinuana ni 
nakapu waina ega wo gani tea kokona maga. 

28Te naata waina e midoaki p̃alo ki nawotaeana ki Moses e mate masale ki 
namaritadodomiana narae ni tea noasokisoki dua kite eu dolu: 

29ku midoa ki nia naga tea waina e pasi Sup̃e Natuna pakitano, po midoaki nia 
naga nada ni navasasokiana, waina e pei tea maridautaukiana asa, e pei tea 
m̃oli, po mari sa ki Naatana ni nasaup̃iaana, ega wo pei tea midoakiana naga e 
p̃ia ki navaratiana warua liu sa dapale? 

30Nalakena tu atae tea waina e naga, Nasikoana e pei aginau, kinau aga wo 
pituadip̃a. Go e moro naga, Yehovah ega wo pasa p̃otae narei aneana. 

31E pei tea mataukiana naga euga rowo paki nam̃elearu ni Sup̃e mauri. 

32Ma kuga midoaki naaleatia vea maga, waina, ragi waina ku pei tea 
maramalagatiana sua, ku soki navileleana warua sikai ni narogokitesaana maga 
ara; 

33tea waia, ku pei tea mariana ku pei tea leopunusiana sikai ki 
navasapinoakiana maga go ki nariesokiana maga; go tea waia, ku dum̃amu mari 
mu ku pei tea saisaipeani sikoti tea maga waina eu do pei tea mariana dapala 
nogoe. 

34Nalakena ku dogo sikoti tea maga waina eu pei tea soliana, go ku dape pilake 
nalaelaeaana natapepavakotoana ni tea veaniana animu maga, doko atae naga 
nimu ku peani tea veaniana sikai waina e p̃ia liu ra go waina e doko mau doko. 

35Nalakena tea wanogoe kuga ta nadi ki naviviariana animu pano mau, waina e 
peani namoriana ni navituadip̃aana warua. 

36Nalakena e p̃ia naga kuga veani nasokiana, naga, ragi waina kuga mari sua 
namasauana ki Sup̃e, kuga wo dape nasaiana, 

37Nalakena ragi e ko kiki sa, Tea waina e do umai ega wo umai, go ega wo da 
maridaliali mau. 

38Ma tea leana aginau ega wo mauri pae nasaralomauana: Go e pe tum̃ana 
sukasuka ki nia, naatagu e pe ta midoaki m̃ata ki nia mau. 

39Ma nigida tu da pei tea ni nasukasukakiana paki namatepuoliana mau; ma tu 
pei tea ni nasaralomauana paki namautipauriana ni naatagida. 

Paki Heberu Maga 11 

1Go nasaralomauana e pei navavatuana ni tea leogoroana maga, go 
namidoakip̃aiana ni naleo maga waina eu ko da pei tea vunusiana mau. 

2Nalakena doko tea wanogoe tea matua maga eu pei tea noasokisokiana asa. 

3Ki nasaralomauana tu midoaki atae naga maramana maga eu pei tea 
maridawonakiana ki navasaana ki Sup̃e, dapala tea waina e pei tea vunusiana e 
da pei tea mariana m̃elu naleo maga waina eu doko lina mau. 

4Ki nasaralomauana Abel e pitua ki paki Sup̃e naviriana sikai waina e p̃ia liu agi 
Kain, waina e pei tea noa‐sokisokiana pae asa naga e leana, Sup̃e e do noa 
sokisoki nalo ni navituaana aneana maga: go pae asa tea waina e mate e ko do 
pasa. 

5Ki nasaralomauana Enok e pei tea lawokidoaana naga ega ta punusi 
namateana mau; go e da pei tea vap̃aiana mau, nalakena Sup̃e e lawokidoa e: 
nalakena pea ki nalawokidoa‐e‐ana e pei tea noasokisokiana naga e pei tea 
midoakim̃atakiana ki Sup̃e: 

6go masale ki nasaralomauana e da pei tea mariataeana mau naga tuga vei tea 
midoakim̃atakiana aneana: nalakena e one tea waina e umai punusi Sup̃e one 
naga ega saralomau naga e doko, go naga e pei tea moripituadip̃a tea maga 
waina eu laaga parati ki nia. 

7Ki nasaralomauana Noah ragi waina e pei tea noakisaiana pae Sup̃e nalo ni 
naleo maga waina eu ko da pei tea vunusiana mau, e mataku, po mari areka 
sikai raki namautipauriana ni nasum̃a aneana; pae tea wanogoe e dip̃akotovi 
maramana, po pei tea mariana e pei tea veani namarinaleoleanaana waina e 
pae nasaralomauana. 

8Ki nasaralomauana Abraham, ragi waina e pei tea sosoana, e dogo paratiki 
naga ega m̃elu pano paki tokora sikai waina ega edaku dape a naga ega vei tea 
veaniana sikai; go e m̃elu pano, po da atae tokora waina ega vaki asa pano mau. 

9Ki nasaralomauana e paki navanua ni nasaiana po atatoko asa, dapala e da pei 
aneana mau, e do doko tap̃aup̃au maga, sikoti Isaak go Yakob, waina ero peani 
sikoti a nasaiana wanogoe sikai maau: 

10nalakena e leogoro natokoana waina e peani laketano maga, waina Sup̃e e pei 
mataisau kakana go tea tavagi a. 

11Ki nasaralomauana Sarah nae ma e peani nakasuaana naga ega tumau ki pipia 
ragi waina e matua liu ragi kakana, nalakena e midoaki nia naga tea waina e sai 
a e pei lomau: 

12go nalakena tea wanogoe tea laapa eu pakilina m̃elu tea sikai maau, go nae e 
dapala e mate sua tea laapa dapala m̃asoe maga ni nakoroatelagi, go dapala 
naworaone, waina e pisari nagole ni natasi, waina e mari sa pei tea veveana. 

13Tea maga mamau puti wanogoe eu mate pae nasaralomauana, ragi waina eu 
ko da dape nasaiana maga mau, ma eu punusi sua ra po pasa dodomi sua ra pae 
uvea, po noa sai sua naga eu pei nam̃enaki maga go atatoko maga doko 
maramana. 

14Nalakena tea maga waina eu noa tea tapala nogoe maga eu mari a e doko lina 
naga eu do laaga navanua sikai waina ega vei adeada. 

15Go eu pe midoaki navanua waina eu m̃elu dua ki nia pano, eu peani ragi naga 
euga liliu. 

16Ma ragi waia eu masau navanua wia liu sa sikai, tea wanogoe e pei, tea ni 
nakoroatelagi: nalakena tea wanogoe Sup̃e e da maliere ki da mau, naga ega vei 
tea sosoana ki Sup̃e adeada: nalakena e madeada mari m̃ata ki natokoana sikai. 

17Ki nasaralomauana Abraham, ragi waina e pei tea maridogoana, e pitua ki 
Isaak e pei naviriana: go tea waina e dape soki nasaiana maga e pitua ki natuna 
sikedau e pei naviriana; 

18waina e pei tea noaana paki nia, e naga, Naworaworam̃a euga vei tea sosoana 
pae Isaak: 

19e midoa ki nia naga Sup̃e e mari atae sike a ega tuleana, m̃elu dua ki tea mate 
maga; waina ma e piragi a m̃elu ara liliu doko naluluakia sikai. 

20Ki nasaralomauana Isaak e pasa p̃ia ki Yakob go Esau, nalo ni naleo maga 
waina euga wo umai. 

21Ki nasaralomauana Yakob, ragi waina e naga ega mate, e pasa p̃ia ki sikasikai 
ki Yosef natuna dua; po lotu, e kolovagoro nap̃au ni tiko aneana. 

22Ki nasaralomauana Yosef, ragi waina e pei m̃aladigi naga ega mate, e 
midoakinoa nalo ni nam̃eluana ki Israel natuna maga; go e pitip̃aki nalo ni 
navatuna maga. 

23Ki nasaralomauana Moses, ragi waina e pakilina, e pei tea tasurukiana atelagi 
dolu pae tea matua aneana maga, nalakena ero punusi naga e pei piakiki wia; 
go ero da matauki natip̃akiana ki nawota mau. 

24Ki nasaralomauana Moses, ragi waina e p̃arua sua, e karai naga ega vei tea 
sosoana ki natu ni Faraoh natuna nagoroi; 

25doko matadoa naga ega vei tea marisakiana sikoti narei ki Sup̃e, liu naga ega 
veani namaroana ni namarinaleosaana pae te ragi; 

26doko do midoaki nia naga navasapinoaki‐Kristo‐ana e pei nasogolapaana 
warua liu naloriki tauakiana maga ni Ityipt: nalakena e leo paki 
namoripituadip̃aana. 

27Ki nasaralomauana e doropusi Ityipt e madoko doko da matauki 
namaritausuana ki nawota mau: nalakena e mari kasua doko, dapala e do 
punusi tea waina e da pei tea vunusiana mau. 

28Ki nasaralomauana e mari navakalauana go nameseuraki‐nada‐ana, naga tea 
mari sa ki takalapa maga ega ta kisidogo ra mau. 

29Ki nasaralomauana eu surata duagoto Natasi Miala dapala eu pae navanua 
garagara; waina tea ni Ityipt maga ragi waina eu maridogo naga euga mari a eu 
pei tea tinomiana. 

30Ki nasaralomauana nakoro maga ni Yeriko eu dowo pakitano, ragi waina eu 
pei tea talivirikiana sua naaleatia larua. 

31Ki nasaralomauana Rahab, nagoroi masausara, e da mate mau sikoti tea maga 
waina eu dogopiri, e piragi tea leo pavaraka maga pilake natam̃ateana. 

32Go aga moro noa nasava? Nalakena ragi ega wo puru ki nau a pe to dogorogo 
nalo ni Cideon, Barak, Samson, Yefthah; nalo ni David go Samuel go tea vea noa 
sai maga: 

33waina pae nasaralomauana eu mari matua ki namarakiana maga, eu p̃osiwosi 
ki namarinaleoleanaana, eu pap̃ai nasaiana maga, eu p̃ogoro nawoka ni laion 
maga, 

34eu mari punue nakasuaana ni nakapu, eu sava dua ki nawoka ni lova, eu pei 
tea mariana eu kasua m̃elu dua ki namanainaiana, eu pei tea mariana eu kasua 
doko navakalo, eu mari taua maga ni walu p̃ota maga eu sava pano. 

35Nagoroi maga eu piragi tea mate adeada eu moro mauri: ma tea p̃ota maga eu 
pei tea wokap̃oriworiana, doko da dape natauluaana mau: naga euga sua 
namoroduleanaana wia liu: 

36go tea p̃ota maga eu dape namaridogoana ni namarisaudoakiana maga go ni 
navaratiana maga; io, go ni natali solisoli maga go ni nasum̃a ni navavaiana: eu 
pei tea nadiana ki vatu maga, 

37eu pei tea sorokotoviana, eu pei tea maridogoana, eu pei tea maripuneana ki 
lova: eu surata pasara suni nawili ni shiip, go ni naninani maga; eu pei tea tika, 
eu pei tea riesokiana, eu pei tea marisakiana 

38(waina maramana e da p̃ia ki da mau), eu do surata sasap̃o doko masop̃alo 
maga go tava maga go valea maga, go m̃oru maga ni natano. 

39Go tea maga mamau puti wanogoe, waina eu pei tea noasokisokiana pae 
nasaralomauana adeada, eu da dape nasaiana mau, 

40Sup̃e e pea punusi nalo kakagida te naleo wia liu sa, naga nara euga ta pei tea 
mariana euga wia lua masale ki gida mau. 

Paki Heberu Maga 12 

1Nalakena tea wanogoe nigida ma, waina tu pei tea talivirigoroana ki 
napopouru warua dapala nogoe ni tea noasokisoki maga, tuga toropusi sara 
naleo madaga, go namarinaleosaana waina e du dalivirigoro gida, go tuga sava 
pae nasokiana nasavapileleana waina e pei tea toropusiana kivea ki gida, doko 
do leopunusi Yesu, 

2tea maraki ni nasaralomauana anigida go tea mari sua e, waina nalakena 
nalaelaeaana waina e pei tea toropusiana kivea ki nia e soki nakau valadagoto, 
doko midoakip̃alo ki namaliereana kakana, go e po dasake pisari taleva ni 
matua ni malo tasake ki Sup̃e. 

3Nalakena kuga midoakiusiusi tea waina e soki navasadugoroana dapala nogoe 
pae tea mari naleo sa maga dip̃a ra, naga kuga ta mawosa mau, doko da do 
dodosua ki naatamu mau. 

4Ku ko da lawodugoro pa pa paki nada mau, doko do maripilele dip̃a 
namarinaleosaana: 

5go ku malioki navasaparatikiana waina e pasa ki mu dapala ku pei natuna 
maga, e naga, Natugu, p̃a ta midoaki p̃alo ki navaratipiseikiana ki Yehovah mau, 
Go p̃a ta dodosua mau ragi waina ku pei tea vasakasuakiana pae asa; 

6Nalakena tea waina Yehovah e dodomi a e parati piseiki nia, Po parati sara 
natuna waina e piragisoki ra, 

7Ku soki raki navaratipiseikiana; Sup̃e e mari paki mu dapala ku pei natuna 
maga; nalakena seve natuna e doko waina tamana e da parati piseiki nia mau? 

8Ma ku pe toko masale ki navaratipiseikiana, waina tea maga mamau puti eu 
pei tea mariana eu peanip̃otae a, ku pe vei natu ni navanakoana, po da pei 
natuna maga mau. 

9Go tea p̃ota sikai, tu peani sua tamagida maga ni nap̃okasigida tea varati piseiki 
maga, go tu dodomadagani ra: tuga ta doko etano ega warua liu ki nia paki Tama 
ni naatana maga, po mauri doko kite? 

10Nalakena nara eu parati piseiki gida naaleatia visa maau dapala waina eu 
midoa ki m̃ata ki nia; ma nae raki namarim̃ataki‐gida‐ana, naga tuga veanip̃otae 
natautauana aneana. 

11Sara navaratipiseikiana ragi waina eu doko eu da pei tea ni nalaelaeaana mau, 
ma eu pei tea ni nasusueana: ma ragi edaku eu magi tea maga waina eu pei tea 
mari‐mau‐ana pae ara pitua ki nawa tam̃ate ni namarinaleoleanaana. 

12Nalakena tea wanogoe kuga sike nam̃elearumu waina ku doro ra eu dau, go 
nap̃atuamu waina eu sarumate; 

13go kuga magi nam̃elemu mari napua leana maga, naga tea waina e pei pito 
ega ta pei tea roaana m̃elu dua ki napua mau, ma naga ega vei tea maripauriana. 

14Kuga sava dausi natam̃ateana sikoti tea maga mamau puti, go 
namaridautaukiana waina masale ki nia te naata sikai ega wo da punusi 
Yehovah mau: 

15doko do leo paratiki naga te naata sikai ega ta papele ki nasaup̃iaana ki Sup̃e 
mau; naga te nakoa sikai ni nakokonaana ega ta pisou paki lagi po mari sa ki 
mu mau, go naga tea laapa euga ta pei tea mariana euga loa pae asa mau; 

16naga te tea maripele sikai ega ta doko mau, kite te naatam̃oli saudoa sikai 
dapala Esau mau, waina e sori raki nakaniana sikai tea ni naveitakalapaana 
aneana maga. 

17Nalakena ku atae naga ragi waina e edaku masauna naga ega veani 
navasap̃iakiana, e pei tea tip̃adoaana (nalakena e da pap̃ai te tokora sikai ni 
namidoakidoaana mau), go e laaga parati ki nia pilake naririmata maga. 

18Nalakena ku da umai paki m̃aladigi ki tava sikai waina e pe vei tea 
tovidogoana go waina e soro ki nakapu mau, go ki naloaana, go ki namaligo, 

19go ki nalagi atu, go ki nadaleo ni paiga, go ki nadaleo ni navasaana maga mau; 
nadaleo waina tea maga waina eu dogo e eu pavara naga te navasaana sikai ega 
ta moro pei tea noaana paki da mau: 

20nalakena eu mari sa dapetape tea waina e pei tea vitip̃akiana. Nalo tuavati 
sikai e pe kisidogo tava e pe wo pei tea nadiana ki vatu; 



2311 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

21go tea waina e pei tea vunusiana e pei tea mataukiana dapala waina Moses e 
naga. 

22A mataku p̃arua po duruuru: ma ku umai paki m̃aladigi ki tava Sion, go ki 
natokoana ki Sup̃e mauri, Yerusalem ni nakoroatelagi, go ki tivilia maga ni agelo 
maga, 

23ki nasaisaiana ni tea laapa go ekalesia ni takalapa maga waina eu pei tea 
midiriana nakoroatelagi, go ki Sup̃e, Tea Vasap̃otae tea maga mamau puti, go ki 
naata ni naatam̃oli leana maga waina eu pei tea mariana eu p̃ia lua, 

24go ki Yesu tea vae namawota ni navasasokiana vau, go ki nada ni 
nameseurakiana, waina e pasa p̃ia liu agi Abel. 

25Kuga vunusi naga kuga ta dip̃adoa tea waina e do pasa. Nalakena nara eu pe 
ta sava dua mau ragi waina eu dip̃adoa tea waina e pasa doko maramana, nigida 
tuga wo sava dua dapale sava tu pe maradoa pa dua ki tea waina e do pasa pae 
nakoroatelagi? 

26Waina nadaleona e parivaria ki maramana ragi wanogoe: ma ragi waia e sai, 
po naga, Kinau aga wo moro paka sikai durua ki maramana ega ta sikina mau, 
ma aga wo durua ki nakoroatelagi. 

27Go navasaana wanogoe, Moro pakasikai, e paivai ki nalawokidoaana ni naleo 
maga waina eu pei tea varivariakiana, dapala ni naleo maga waina eu pei tea 
mariana, naga naleo maga waina eu da pei tea varivariakiana mau euga toko 
mau doko. 

28Nalakena tea wanogoe, waina tu do dape namarakiana sikai waina e mari sa 
pei tea varivariakiana, tuga veani nasaup̃iaana waina tuga magi Sup̃e suasua 
pae asa ega tapala waina ega midoa ki m̃ata ki nia ega vilake natape‐p̃ia‐ana go 
namatakuana: 

29nalakena Sup̃e anigida e pei nakapu ganikani sikai. 

Paki Heberu Maga 13 

1Nadodomi‐taigida‐ana ega toko mau doko. 

2Kuga ta malioki nadodomi‐nam̃enaki‐ana mau: nalakena pae tea wanogoe te 
seara eu piragi agelo maga eu pei nam̃enaki go eu pei sap̃o asa. 

3Kuga midoaki tea soliana maga, dapala ku pei tea soliana sikoti ra; ki tea 
riesokiana maga, dapala nimu ma ku doko nap̃atokomu. 

4Navitawiriana ega vei tea dodomadaganiana m̃aleoputo ni tea maga mamau 
puti, go nawewele ega ta pei tea mariana ega loa mau: nalakena tea maripele 
maga waina eu pei naputu go tea maripele maga waina eu pitawiri go waina eu 
laki Sup̃e ega wo pasap̃otae ra. 

5Kuga ta pei tea dodomi m̃ane mau; kuga maro naleo maga waina ku peani ra; 
nalakena nae e naga, Aga wo da doropusi ko mau, go aga wo da puoli ki‐go mau. 

6Dapala nogoe tuga marasike noa, Yehovah e pei tea silae au; aga wo da mataku 
mau; Naatam̃oli ega wo mari au navasa? 

7Kuga midoaki tea maraki animu maga, waina eu noa ki mu navasaana ki Sup̃e; 
go kuga mari oli nasaralomauana adeada, doko do midoakiusiusi nam̃eluana ni 
namauriana adeada. 

8Yesu Kristo e pei tea sikai maau nanova go masoso, go pa pa pa po du mau du. 

9Kuga ta pei tea tapetapeluaana ki navasapiseikiana visarasara go vanop̃ota 
maga mau: nalakena e p̃ia naga nap̃op̃omu ega vei tea lawosokiana ki 
nasaup̃iaana; ega ta pei tea lawosokiana ki navinaga maga mau, waina tea maga 
waina eu surata pae ara eu da pei tea silaeana ara mau. 

10Tu peani wede ni naviriana sikai waina tea maga waina eu magi tap̃aup̃au 
suasua eu da peani naveinawotaana naga euga kanikani m̃elu asa mau. 

11Nalakena nap̃atoko ni nalo mauri maga waina nadada e pei tea tapeana paki 
ekopu ni tokora tapu pae tea viri warua liu nalakena namarinaleosaana, eu pei 
tea tap̃arakiana etaku ki tokora ni nam̃enakiana. 

12Nalakena tea wanogoe Yesu ma, naga ega maridautau ki narei pae nadana, e 
sua navitinumateana etaku ni namata‐pua. 

13Nalakena tea wanogoe tuga vaki etaku punusi a etaku ni tokora ni 
namenakiana, doko do dapetape navasapinoaki‐nia‐ana. 

14Nalakena tu da peani te natokoana waina e doko mau doko tokora waia mau, 
ma tu do laaga natokoana waina ega wo umai. 

15Nalakena tea wanogoe tuga vitua pae asa ki naviriana sikai ni 
nasamasamaniana sara ragi paki Sup̃e, tea wanogoe e pei, nawa ni nagole maga 
waina eu do pasa samasamani nagisana. 

16Ma namarim̃atakiana go nawotaepituakiana kuga ta malio ki da mau: 
nalakena naviriana dapala nogoe maga Sup̃e e midoaki m̃ata kidda. 

17Kuga rogo paratiki tea maraki animu maga, po doko etano paki da; nalakena 
nara eu do magi naatamu leleogoro dapala tea maga waina euga wo atusi a; 
naga euga vilake nalaelaeaana mari tea wanogoe, go naga euga ta susue mau: 
nalakena tea wanogoe e da p̃ia ki mu mau. 

18Kuga to maginami dapasavasa: nalakena au pavatu naga au peani 
natum̃agami‐atae‐gami‐ana wia, doko do masauna naga auga to mari p̃ia nalo 
ni naleo maga mamau puti. 

19Go a pasa paratiki p̃arua liu naga kuga mari tea wanogoe, naga aga vei tea 
viragiana liliu paloti punusi mu m̃araverave. 

20Ma Sup̃e ni natam̃ateana, waina e piragi sake m̃elu dua ki tea mate tea leo 
paratiki warua ki shiip pae nada ni navasasokiana waina e du mau du, Nawota 
anigida Yesu, 

21ega mari mu kuga wia lua nalo ni sara naleo wia naga kuga mari namasauana 
aneana, go ega to mari doko mu tea waina e pei tea midoakim̃atakiana 
namatana, pae Yesu Kristo; waina nasamasamaana ega vei aneana pa pa ega tu 
du po du mau du. Amen. 

22Ma a pasa paratiki mu, tai maga, kuga soki navasaana ni navasaparatikiana: 
nalakena a midiri paki mu pae navasaana visa maau. 

23Kuga atae naga taigida Timotheo e pei tea veresiluaana; waina e pe umai 
m̃araverave, aga wo sikoti a paloti punusi mu. 

24Kuga vasadodomi tea maraki maga mamau puti animu, go tea tautau maga 
mamau puti. Tea ni Italia maga eu pasadodomi mu. 

25Nasaup̃iaana ega sikoti puti mu. Amen. 

Ki Yakobo 

Ki Yakobo 1 

1Yakobo, tea suasua sikai ki Sup̃e go ki Nawota Yesu Kristo, paki naworawora 
rualima sikai tamate dua waina eu pei tea ni Tea taperaverakiana maga, kuga 
laelaea. 

2Kuga midoaki nia naga e pei sara nalaelaeaana, taigu maga, ragi waina ku dowo 
paki namaridogoana visarasara maga; 

3ku atae naga namaridogoana ni nasaralomauana animu e do p̃osiwosi ki 
nasokiana. 

4Ma nasokiana ega veani nawosiana wia lua aneana, naga kuga wia lua po pei 
tea mamau, doko da pei tea tika nalo ni te navatuna mau. 

5Ma te naata kakamu e pe tika ki namanumatuaana, ega tatagovi Sup̃e, waina e 
do dua tea maga mamau puti pae naveilomauana po da pasapinoa mau; go ega 
wo pei tea vituakiana paki nia. 

6Ma ega tatago doko nasaralomauana, po da midoakisara mau: nalakena tea 
waina e midoakisara e dakiusi napeao ni natasi waina e pei tea sui 
duletuleakiana ki nalagi. 

7Nalakena naatam̃oli wanogoe ega ta midoaki nia mau naga ega tape te 
navatuna m̃elu Yehovah; 

8naatam̃oli p̃op̃o rua, e da pei laketoko te napua aneana mau. 

9Ma taigida waina e pakitano ega vakavakae nalo ni navakilagiana aneana: 

10go tea vei sogolapa ega vakavakae nalo ni navakitanoana aneana; nalakena 
ega wo pano puoli dapala napum̃a ni nam̃enau. 

11Nalakena elo e sake pilake nalagi tap̃araki, po mari nam̃enau e kokolo; go 
napum̃ana e pevera, go naleom̃atakiana kakana e puoli: dapala nogoe 
naatam̃oli sogolapa ma ega wo kokolo doko nasurataana aneana maga. 

12Ae namaropaana ki naatam̃oli waina e soki namaridogoana! Nalakena ragi 
waina e pei tea maridogoana sua, ega wo dape vauvau ni namauriana, waina 
Yehovah e sai a paki tea maga waina eu dodomi a. 

13Te naata ega ta noa ragi waina e pei tea maridogoana, A pei tea maridogoana 
m̃elu Sup̃e; nalakena Sup̃e e da pei tea maridogoana ki tea sa maga mau, go nae 
e da maridogo te naata mau: 

14ma sara naatam̃oli eu sikasikai pei tea maridogoana, ragi waina eu pei tea 
vuatiluaana pae namasauana sa adeada, po pei tea surueana. 

15Go namasauana sa, ragi waina e diena sua, e piragi namarinaleosaana: go 
namarinaleosaana, ragi waina e matua sua, e piragi namateana. 

16Kuga ta midoaki pele, taigu dodomiana maga. 

17Sara navituaana wia go sara navituaana wia lua eu pae elagi umai, eu do m̃elu 
Tama ni nasulu maga siwo umai, waina navanop̃otaana, kite melu ni 
namaradoaana e da doko sikoti a mau. 

18E piragi gida tu pakilina nalakena e masauna ki navasaana ni nalomauana, 
naga tuga vei tea takavea seara ni tea tawonakiana aneana maga. 

19Ku atae tea wanogoe, taigu dodomiana aginau maga. Ma sara naatam̃oli euga 
vei tea mari m̃araverave naga euga rogo, tea maridaliali naga euga vasa, tea 
maridaliali naga euga maeto: 

20nalakena namaetoana ki naatam̃oli e da mari namarinaleoleanaana ki Sup̃e 
mau. 

21Nalakena tea wanogoe kuga toropusi sara naloaana go nasarasaraapeana ni 
nasigisigileoana, go kuga tape ega vilake namatemateana navasaana lawoana, 
waina e mari atae mautipauri naatamu. 

22Ma kuga vei tea mari navasaana, go kuga ta pei tea rogo e sikai maau mau, 
doko dum̃amu soro mu. 

23Nalakena te naata sikai e pe vei tea rogo navasaana, go e pe ta pei tea mari a 
mau, nae e dakiusi naatam̃oli sikai waina e do leo usiusi naraena ni nap̃atokona 
doko titiro sikai: 

24nalakena e dum̃ana leo usiusi a, po pano, po m̃araverave malio ki nia naga e 
dapale sava. 

25Ma tea waina e leo paki nawotaeana wialua, nawotaeana ni naveresiana, po 
doko mau doko dapala nogoe, po da pei tea rogo waina e malioki mau, ma e pei 
tea mari nawosiana, naatam̃oli wanogoe ega wo maropa doko namariana 
aneana. 

26Te naata sikai e pe tum̃ana midoaki nia naga e pei tea lotu, ragi waina e da do 
likomaraki namenana mau, ma e do surue nap̃op̃ona, nalotuana ki naata 
wanogoe e pei tea p̃alo. 

27Nalotuana tautau go waina e da pei tea mariana e loa mau narae ni Sup̃e 
anigida go Tamagida e pei tea waia, naga ega va punusi namalepu maga go 
nagoroi malepu maga doko nariesoki‐ra‐ana, go naga ega tum̃ana mauti a ega 
ta loa mau m̃elu dua ki maramana. 

Ki Yakobo 2 

1Taigu maga, kuga ta peani nasaralomauana ki Nawota anigida Yesu Kristo, 
Nawota ni nasamasamaana, pilake naviragi‐narae‐ana mau. 

2Nalakena naatam̃oli sikai waina e sara ki rig ni kold, po suni sugoro 
maramalaga e pe umai paki ekopu ni nasum̃a ni nasaisaiana animu, go 
naatam̃oli tika sikai waina e suni sugoro sa nae ma e pe sili paki asa; 

3go ku pe leopunusi tea waina e suni sugoro maramalaga, po naga, P̃a tasake 
doko tokora wia waia, po noa ki tea tika, Nigo p̃a lawodu tokora wanana, kite 
p̃a to natano etano ki malo vasiana ni nam̃elegu; 

4ku da midoakip̃otawotae doko nap̃alaumu, po pei tea vasa p̃otae maga ni 
namidodoana sa maga kite? 

5Kuga rogo, taigu dodomiana maga; Sup̃e e da matadoa tea tika maga nalo ni 
maramana naga euga vei tea sogolapa doko nasaralomauana, go tea veani 
namarakiana waina e sai a paki tea maga waina eu dodomi a kite? 

6Ma nimu ku dododao tea tika. Tea vei sogolapa maga eu da mari sa ki mu, po 
dosagi mu paki malo tasake ni navasap̃otaeana kite? 

7Nara eu da pasa sa ki nagisa dodomadaganiana waina ku pei tea sosoana asa 
kite? 

8Ma ku pei vakavuro nawotaeana ki Nawota, pae navasaana midiriana, P̃a 
dodomi tea ni m̃aladigi ki‐go ega tapala waina ku dum̃am̃a dodomi ko, ku mari 
p̃ia: 

9ma ku pe viragi narae, ku p̃osiwosi ki namarinaleosaana, doko pei tea 
vasap̃iaana pae nawotaeana dapala tea tapiri maga. 

10Nalakena naata waina e dogo paratiki nawotaeana mamau, ma e pe 
tapilagona nalo ni naleo sikai maau, sogi ni tea mamau puti ega wo liko asa. 

11Nalakena tea waina e naga P̃a ta mari pele mau, e moro naga, P̃a ta mari punue 
mau. Go ku pe ta mari pele mau, ma ku pe mari punue, ku pei tea tapiri 
nawotaeana. 

12Kuga to pasa, go kuga to mari ega tapala naatam̃oli maga waina kuga wo pei 
tea vasap̃otaeana pae nawotaeana ni naveresiana. 

13Nalakena navasap̃otaeana e dika nadodomiana paki tea waina e da mari 
nadodomiana mau: nadodomiana e pakavakae dip̃a navasap̃otaeana. 

14E silae nasava, taigu maga, te naata e pe noa naga e peani nasaralomauana, go 
e da peani nawosiana maga mau? Nasaralomauana wanogoe e mari atae 
mautipauri a kite? 

15Taigida sikai kite goregida sikai e pe m̃alam̃ala, po dika navinaga ni naaleatia, 

16go te naata sikai kakamu e pe noa ki da, Koroga vae natam̃ateana pano, koroga 
vivitinu go koroga kanikani po puka; ma ku pe ta dua ra naleo maga waina eu 
p̃ia ki nap̃atokoda mau, e pe silae navasa? 

17Dapala nogoe nasaralomauana, e pe ta pilake nawosiana maga mau, e 
dum̃ana pei tea mate doko. 

18Ma te naata sikai e pe naga, Nigo ku peani nasaralomauana, go kinau a peani 
nawosiana maga: p̃a visei ki nau nasaralomauana anigo masale ki nawosiana 
maga, go kinau aga wo pisei ki‐go nasaralomauana ki nawosiana aginau maga. 

19Nigo ku saralomau naga Sup̃e e pei tea sikai maau; ku mari p̃ia. Dimon maga 
ma eu saralomau, po duruuru. 

20Ma ku masauna naga p̃a atae, naatam̃oli p̃alo O, naga nasaralomauana masale 
ki nawosiana maga e pei tea oro kite? 

21Abraham tamagida e da pei tea marileanakiana ki nawosiana maga, ragi 
waina e pitua ki natuna doko wede ni naviriana kite? 

22Ku punusi naga nasaralomauana e do p̃osiwosi sikoti nawosiana aneana 
maga, go nasaralomauana e pei tea mariana e p̃ia lua ki nawosiana maga; 

23go navasaana midiriana e pei tea vakavuroana waina e naga, Ma Abraham e 
saralomau navasaana ki Sup̃e, go e maneana pei tea midoakiana naga e pei 
namarinaleoleanaana; go e pei tea sosoana ki Sup̃e tana ri. 

24Ku punusi naga naatam̃oli sikai e pei tea marileanakiana ki nawosiana maga, 
go e da pei ki nasaralomauana sikina mau. 

25Go dapala nogoe Rahab nagoroi masausara e da pei tea marileanakiana ki 
nawosiana maga, ragi waina e piragi soki tea tautauana maga po dip̃aki lua ra 
pae napua p̃ota sikai kite? 

26Nalakena dakiusi waina nap̃atoko masale ki naatana e pei tea mate, dapala 
nogoe nasaralomauana masale ki nawosiana maga e pei tea mate. 

Ki Yakobo 3 

1Kuga ta pei tea vasa piseiki laapa mau, taigu maga, ku atae naga tuga wo dape 
navasap̃otaeana warua liu. 

2Nalakena tu mamau puti dapilagona paka laapa. Te naata e pe ta dapilagona 
nalo ni navasaana mau, nae e pei naatam̃oli wia lua, po mari atae liko maraki 
nap̃atokona mamau. 

3Go tu pe toropusi tea katiana nawoka ni horse maga, naga euga rogo parati ki 
gida, tu puadoa nap̃atokoda mamau. 

4Kuga leo, shipe maga, waina eu p̃arua pa, po pei tea saikiana ki nalagi kasua 
maga, eu pei tea roaana ki nawose p̃owolau kiki sa, paki tokoro waina 
namidoakimasauana ki tea wowolau e masauna. 

5Dapala nogoe namena e pei naleo kiki, go e pakavakae tea warua maga. Kuga 
leo, tea warua liu waina nakapu kiki sa e dokoni a! 

6Go namena e pei nakapu vavaga sikai, e pei maramana ni 
namarinaleotageleana: namena waina e doko m̃aleoputo ni naleo kakagida 
maga, e pei tea waina e do mari nap̃atokogida mamau e loa, po do dokoni tea 
taliepu ni navakilinaana e soro, po pei tea tokoniana e soro pae p̃okasi. 

7Nalakena nalo tuavati visarasara maga go manu visarasara maga, go tea ni 
natasi visarasara maga, eu do pei tea mariana eu matemate, po pei tea mariana 
eu matemate sua pae naatam̃oli: 

8ma namena te naatam̃oli e da mari atae mari a ega matemate mau; e pei tea sa 
waina e da matadorogo mau, e pura ki poseni. 

9Tu pasa p̃ia ki Sup̃e Tamagida asa; go tu pasa sa ki naatam̃oli asa, waina eu pei 
tea mariana eu dapala natakiusiana ni Sup̃e; 

10navasap̃iakiana go navasasakiana ero m̃elu nawoka sikai maau umai. Taigu 
maga, e da p̃ia mau naga ega tapala nogoe. 

11Namata noai e putaputa ki tea mami go tea kokona m̃elu namata sikai maau 
kite? 

12Napuliva sikai e mari atae, taigu maga, dau ki nawa ni oliva, kite vaine sikai ki 
nawa ni napuliva kite? Go namata noai e da mari atae pitua ki natasi go noai 
mami mau. 

13Sei e manumatua po midoaki atae m̃aleoputo kakamu? Ega viseiki m̃elu 
natomariana wia aneana nawosiana aneana maga doko namatemateana ni 
namanumatuaana. 

14Ma ku pe veani naroitoiana kokona go namariputuakiana doko nap̃op̃omu, 
kuga ta pakavakae po sorosoro dip̃a nalomauana mau. 

15Namanumatuaana wanogoe e da pei tea waina e pae elagi siwo umai mau, ma 
e pei tea ni maramana, tea ni nap̃atoko, tea ni diabolo. 

16Nalakena tokora waina naroitoiana go namariputuakiana ero doko asa, 
tokora wanogoe napariana go sara namariana loa eu doko asa. 

17Ma namanumatuaana waina e pae elagi umai e pea dautau, edaku ki tea 
wanogoe e doko dam̃ate, tea marimatemate, tea vasadieana wia, e pura ki 
nadodomiana go ki nawa wia maga, tea ta marip̃otawotae mau, tea ta pei 
nakalep̃o mau. 

18Ma nawa ni namarinaleoleanaana e magi tea maga waina eu mari 
natam̃ateana pei tea sapurakiana doko natam̃ateana. 

Ki Yakobo 4 

1Navakalo maga eu pae esava umai go namarimariana maga eu pae esava umai 
waina eu doko m̃aleoputo kakamu? Eu da m̃elu umai pae namasauana sa animu 
maga waina eu do mari navakalo doko naleo kakamu maga kite? 

2Ku do masau p̃arua, go ku da peani mau: ku do mari punue, po do matam̃agura, 
go ku mari sa pap̃ai: ku do marimari po do mari navakalo; ku da peani mau, 
nalakena ku da datago mau. 

3Ku do datago, go ku da dape mau, nalakena ku do datago sa, naga kuga sori a 
dua namasauana sa animu maga. 

4Tea maripele nagoroi maga, ku da atae naga nadodomi‐maramana‐ana e pei 
navilosi‐Sup̃e‐ana kite? Nalakena tea wanogoe naata waina e pe masauna naga 
ega vei tea dodomi maramana e dum̃ana mari a e pei tea vilosi Sup̃e. 

5Kite ku midoa ki nia naga navasaana midiriana e noa m̃oli, e naga, Naatana 
waina e mari a e doko gida doko e do masau p̃arua paki naroitoiana kite? 

6Ma e do pitua ki nasaup̃iaana warua liu. Nalakena tea wanogoe e naga, Sup̃e e 
do dugoro tea leomadaga maga, ma e do dua tea vakitano maga nasaup̃iaana. 

7Nalakena tea wanogoe kuga toko etano paki Sup̃e; ma kuga lawodugoro 
diabolo, go ega wo sava dua ki mu pano. 

8Kuga umai paki m̃aladigi ki Sup̃e, go ega wo umai paki m̃aladigi ki mu. Kuga 
vavano, tea mari naleo sa maga; go kuga mari nap̃op̃omu euga tautau, tea p̃op̃o 
rua maga. 

9Kuga rogo kite sa, po susue, po dagi: namuruana animu ega vei tea roaana paki 
nasusueana, go nalaelaeaana animu paki naleopakitanoana. 

10Kuga tum̃amu doro mu pakitano namata ni Yehovah, go nae ega wo sike mu 
pakilagi. 

11Kuga ta dum̃amu pasapinoa ki mu, tai maga. Tea waina e pasapinoa ki tai 
sikai, kite waina e pasa p̃otae taina e pasapinoa ki nawotaeana, po pasa p̃otae 
nawotaeana: ma ku pe vasa p̃otae nawotaeana, ku da pei tea mari nawotaeana 
mau, ma ku pei tea vasa p̃otae sikai. 

12Tea vitua ki nawotaeana go tea vasa p̃otae sikai maau e doko, nae waina e 
mari atae mautipauri go waina e mari atae mari puoli: ma nigo ku pei sei waina 
ku pasa p̃otae tea ni m̃aladigi ki‐go? 

13Kuga umai ragi waia, waina ku naga, Masoso kite matamai auga wo paki 
natokoana sikai, po doko asa natau sikai, po pakokoto po sorisori, po dalua: 

14ma ku da atae tea ni matamai mau. Namauriana animu e pei nasava? Nalakena 
ku pei namavu sikai, waina e pakilina ragi kiki, go edaku ki tea wanogoe e puoli. 

15Ma e p̃ia naga kuga noa, Yehovah e pe suasua, auga wo mauri, go auga wo 
mari tea waia go tea wanana. 

16Ma ragi waia ku pakavakae navasapakavakaeana animu maga: sara 
navakavakaeana dapala nogoe e sa. 

17Nalakena tea wanogoe naata waina e atae naga ega mari p̃ia, go waina e da 
mari a mau, e pei tea mari naleo sa asa. 

Ki Yakobo 5 

1Kuga umai ragi waia, tea vei sogolapa maga, kuga tagi doko do lalagaarova 
nalakena narogokitesaana animu maga waina eu do umai. 

2Nasogolapaana animu maga eu madada, go sugoro animu maga eu pei tea 
kaniana ki tuluki maga. 

3Kold go silver animu ero dum̃ada madani ra; go namadaniana kakada ega wo 
pei nanoasokisokiana sikai dip̃a mu, go ega wo gani nap̃okasimu dapala nakapu 
vavaga. Ku daua ki naloriki animu maga dip̃a naaleatia edaku maga. 

4Kuga leo, namoriana ki tea wosiwosi maga waina eu dagaukotovi vanua animu 
maga, waina e pei tea lawogoroana, e do pioso; go nakuapiosoana ki tea maga 
waina eu dagaukotovi eu sili paki nadaliga ni Yehovah ni taua maga. 

5Ku doko namaroana maramana, po ganikani po munu po sori p̃aragoto; ku 
pagani nap̃op̃omu naaleatia ni namaripunueana. 

6Ku dip̃akotovi, ku mari punue tea leana; e da dugoro mu mau. 

7Nalakena tea wanogoe kuga vei maritasoki‐parau, tai maga, pa pa paki 
naumaiana ki Nawota. Kuga leo, tea wosiwosi natano e do leogoro nawa wia ni 
natano, e pei maritasoki‐parau nalo kakana, pa pa ega tape sua usa vea go tea 
edaku. 

8Nimu ma kuga vei maritasoki‐parau; kuga lawosoki nap̃op̃omu; nalakena 
naumaiana ki Nawota e pei m̃aladigi. 

9Kuga ta dauruuru, tai maga, dum̃amu dip̃a mu mau, naga kuga ta pei tea 
vasap̃otaeana mau: kuga leo, tea vasa p̃otae e lawodu narae ni namata maga. 

10Tai maga, kuga tape profeta maga waina eu pasa doko nagisa ni Yehovah, 
euga vei naviseikiana sikai ni narogokitesaana go naveimaritasokiparauana. 

11Kuga leo, tu soso tea maga waina eu soki ki tea maropa: ku dogo nasokiana ki 
Yob, go ku punusi tea waina Yehovah e edaku mari a, nalakena Yehovah e pei 
maritadodomi p̃arua, go e pei p̃op̃ododomi. 

12Ma pea ki sara naleo, taigu maga, kuga ta pivisa mau, pae nakoroatelagi mau, 
kite pae maramana mau kite pae te navivisaana p̃ota mau: ma ioro animu ega 
vei ioro go ee ega vei ee; naga kuga ta dowo paki etano ki navasasap̃otaeana 
mau. 

13Te naata sikai e dogokitesa m̃aleoputo kakamu kite? Ega tapasavasa. Te naata 
sikai e marasike kite? Ega lega samasamani. 

14Te naata sikai e sasana m̃aleoputo kakamu kite? Ega soso tea matua maga ni 
ekalesia euga umai punusi a; go euga tapasavasa goro e, ragi waina euga 
vuvurai ki sua e ki naroro doko nagisa ni Nawota: 

15go natapasavasaana ni nasaralomauana ega wo mautipauri tea waina e 
sasana, go Nawota ega wo sike a ega tuleana; go e pe mari namarinaleosaana 
maga, euga wo maneana pei tea midoakikorokoroana. 

16Nalakena tea wanogoe kuga noa sai dum̃amu paki mu natapiriana animu 
maga, go kuga tum̃amu manimu dapasavasa, naga kuga vei tea maripauriana. 
Navavaraniana wosiwosi ki tea leana sikai e marimatua p̃arua. 

17Eliyah e pei naatam̃oli sikai waina e sua narogoana maga dakiusi gida, go e 
dapasavasa ki natapasavasaana naga usa ega ta p̃owo mau; go usa e da p̃owo 
navanua mau natau dolu go atelagi latesa. 

18Go e moro dapasavasa; go nakoroatelagi e pitua ki usa, go navanua e dau ki 
nawana. 

19Taigu maga, te naata sikai m̃aleoputo kakamu e pe vei tea viragisasap̃okiana 
m̃elu dua ki nalomauana, go te naata sikai e pe vuadoa e; 

20ega atae naga tea waina e puadoa tea mari naleo sa sikai m̃elu dua ki 
nasasap̃oana ni napua aneana, ega wo mautipauri naatana sikai pa dua ki 
namateana, go ega wo kovagoro taua ni namarinaleosaana maga. 

1 Ki Petero 

1 Ki Petero 1 

1Petero, apostolo sikai ki Yesu Kristo, a midiri paki tea matadoaana maga waina 
eu pei nam̃enaki‐atatoko maga ni Tea taperaverakiana maga ni Ponto, ni 
Calatia, ni Kappadokia, ni Asia, go ni Bithinia, 

2pae naveaataeana ki Sup̃e Tamagida, doko namaridautaukiana ki Naatana, 
paki narogoparatikiana go nameseurakiana ni nada ni Yesu Kristo: 
nasaup̃iaana go natam̃ateana eroga manimu pei tea mariana eroga laapa. 

3Sup̃e go Tama ni Nawota anigida Yesu Kristo ega vei tea vasap̃iakiana, waina 
dapala nadodomiana warua aneana e moro pesi gida paki naleogoroana mauri 
sikai pae namoroduleanaana ki Yesu Kristo m̃elu dua ki tea mate maga, 

4paki tea veaniana sikai waina ega wo da madada mau, go waina e da pei tea 
mariana e loa mau, go waina ega wo da kokolo mau, waina e pei tea mautiana 
nakoroatelagi doko raki mu, 

5waina ku pei tea vavaigoroana ki nakasuaana ki Sup̃e pae nasaralomauana 
paki namautipauriana waina e pei tea marim̃atakiana sua naga ega vei tea 
maripakasakiana ragi edaku mau. 

6Waina ku laelaea p̃arua asa, ma ragi kiki waia, e pe one asa one, ku pe vei tea 
mariana ku do susue doko namaridogoana visarasara maga, 

7naga namaridogoana ni nasaralomauana animu, waina e p̃ia p̃arua liu kold 
waina e do puoli go waina e pei tea maridogoana pae nakapu vavaga, ega vei 
tea vap̃aiana paki nasamaniana go nasamasamaana go nadodomadaganiana 
ragi ni naumaipakilinaana ki Yesu Kristo: 

8waina ku dodomi a waina ku ko da punusi a mau; waina ku do saralomau asa 
waina ku da do punusi a ragi waia mau, ma ku laelaea p̃arua ki nalaelaeaana 
waina e mari sa pei tea vasaana go waina e pei tea samasamaniana: 

9ku do dape tea leogoroana ni nasaralomauana animu, namautipauriana ni 
naatamu. 

10Nalo ni namautipauriana wanogoe profeta maga eu laaga paratiki po leo 
usiusi paratiki, waina eu pea noa sai nalo ni nasaup̃iaana waina ega umai paki 
mu: 

11eu do leo usiusi nalo ni seve ragi kite ragi dapale sava Naata ni Kristo waina 
e doko ara e paivai ki nia, ragi waina e pea noa sokisoki narogokitesaana maga 
ki Kristo, go nasamasamaana maga waina euga rausi ra. 

12Waina e pei tea noapakasakiana paki da, naga eu da dum̃ada madeada mau, 
ma eu manimu suasua tea maga wanogoe, waina eu pei tea noasaiana paki mu 

ragi waia pae tea maga waina eu dogorogo ki narogorogoana wia paki mu ki 
Naatana Tapu waina e pei tea tip̃akiluaana pae nakoroatelagi umai. Tea maga 
wanogoe agelo maga eu masauna naga euga leo paki da. 

13Nalakena tea wanogoe kuga tasoki namalo ni namidodoana animu, kuga to 
midodoa p̃ia po do leogoro p̃ia lua raki nasaup̃iaana waina ega wo manimu pei 
tea tapeana umai ragi ni naumaipakilinaana ki Yesu Kristo; 

14dapala natu ni narogoparatikiana maga, doko da dum̃amu mari mu kuga 
tapala namasauana sa animu maga ni sala vea mau ragi ni nasalup̃eana animu; 

15ma dapala waina tea waina e soso mu e dautau, nimu ma kuga tautau, doko 
sara namariana animu; 

16nalakena e pei tea midiriana, e naga, Kuga tautau; nalakena kinau a dautau. 

17Go ku pe soso e ki Tamamu, waina e do pasa p̃otae pae nawosiana ki sara 
naatam̃oli sikasikai po da piragi narae mau, kuga to mauri ragi ni nam̃enaki‐
atatokoana animu doko namatakuana: 

18ku atae naga ku da pei tea tauluaana ki naleo maga waina eu madada mau, ki 
silver kite kold, m̃elu dua ki natomariana p̃alo animu waina e pei tea vituakiana 
m̃elu tamamu maga umai; 

19ma ku pei tea tauluaana ki nada wia, dapala tea ni shiip natuna sikai waina e 
mamaau go waina te naloaana e dika asa, nada ni Kristo: 

20waina e pei tea vea ataeana lomau, pea ki nanadiki‐laketano‐ana ni 
maramana, ma e pakilina ragi edaku ni ragi maga nalakena nimu, 

21waina ku pae asa pei tea saralomau Sup̃e, waina e sike a e duleana m̃elu dua 
ki tea mate maga, po dua e nasamasamaana; dapala waina nasaralomauana 
animu go naleogoroana animu ero doko Sup̃e. 

22Waina ku mari naatamu maga eu dautau doko narogoparatikiana ni 
nalomauana paki nadodomi‐taigida‐ana waina e da pei nakalep̃oana mau, kuga 
tum̃amu dodomi kasua ki mu m̃elu nap̃op̃omu: 

23ku pei tea moro pesiana, ku da m̃elu napati waina e madada mau, ma ku m̃elu 
tea waina e da madada mau, pae navasaana ki Sup̃e, waina e mauri po doko 
mau doko. 

24Nalakena, Sara nap̃okasi eu dapala nam̃enau, Go sara nasamasamaana 
kakana eu dapala napum̃a ni nam̃enau. Nam̃enau e kokolo, go napum̃ana e 
pevera: 

25Ma navasaana ki Yehovah e doko mau doko pa pa po du mau du. Go navasaana 
e pei tea waia, narogorogoana wia waina e pei tea rogorogokiana paki mu. 



2324 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

1 Ki Petero 2 

1Nalakena tea wanogoe waina ku doropusi sua sara navilosiana, go sara 
nasorosoroana, go naveinakalep̃oana maga, go naroitoiana maga, go 
navasapinoakiana maga mamau puti, 

2dapala pipia maga waina eu po pakilina, kuga masau p̃arua ki milk ni 
namidodoana waina nasorosoroana e dika asa, naga kuga to disu po p̃arua asa 
paki namautipauriana; 

3ku pe munudogo naga Nawota e pei tea vakale: 

4waina ku do umai paki nia waina e pei vatu mauri sikai, tea tip̃adoaana lomau 
pae naatam̃oli maga, ma narae ni Sup̃e tea matadoaana, tea dodomadaganiana, 

5nimu ma, dapala vatu mauri maga, ku do pei tea tavagiana nasum̃a sikai ni 
naatana, naga kuga vei naveiteaviriana tautau sikai, naga kuga to pitua ki 
naviriana maga ni naatana, tea viragim̃atakiana ki Sup̃e pae Yesu Kristo. 

6Nalakena e doko navasaana midiriana, e naga, Kuga leo, a doropusi doko Sion 
vatu laketano warua sikai ni naweluki, tea matadoana, tea dodomadaganiana: 
Go tea waina e saralomau asa ega wo da pei tea mariana ega maliere mau. 

7Nalakena tea wanogoe e manimu waina ku saralomau pei 
nadodomadaganiana: ma magi tea maga waina eu da saralomau mau, Vatu 
waina tea tavagi maga eu leodoa e, Nae e pei tea mariana e pei nap̃au ni 
naweluki: 

8Go Vatu sikai ni natapilagonaana, go vatu laketoko sikai ni natapilagona‐
dowoana; Waina eu do dapilagona navasaana, doko do dogopiri a: waina eu pei 
tea tawonakiana paki asa. 

9Ma nimu ku pei naworawora matadoaana sikai, naveiteaviriana ki nawota 
sikai, nalauna tautau sikai, narei sikai waina kuga vei tea veaniana taluaana 
aneana, naga kuga rogorogo ki nawialuaana maga ki tea waina e soso mu m̃elu 
dua ki namaligo paki namarama magaana aneana: 

10waina sala vea ku da pei narei sikai mau, ma ragi waia ku pei narei ki Sup̃e: 
waina ku da pei tea dodomiana mau, ma ragi waia ku pei tea dodomiana. 

11Tea dodomiana maga, a pasa parati ki mu, waina ku dapala nam̃enaki maga 
go atatoko maga, naga kuga tum̃amu mauti mu ki namasauana sa maga ni 
nap̃okasimu, waina eu do mari navakalo dip̃a naatamu; 

12kuga veani natomariana animu ega wia m̃aleoputo ni tea ni nalauna p̃ota 
maga; naga, nalo ni tea waina eu pasa pinoa ki mu asa, dapala ku pei tea mari 
naleo sa maga, euga, nalakena nawosiana wia animu maga, waina eu do 
leopunusi ra, samasamani Sup̃e naaleatia ni naumaileopunusiana. 

13Kuga toko etano paki sara natawonakiana ki naatam̃oli nalakena Nawota: e 
pe vei paki nawota, waina e pakilagi liu; 

14kite e pe vei paki tea maramara maga, waina eu pei tea tautauana aneana 
maga, naga euga mari nasikoana paki tea mari naleo sa maga, go 
nasamasamaniana paki tea mari naleo p̃ia maga. 

15Nalakena namasauana ki Sup̃e e dapala waia, naga kuga to mari naleo p̃ia po 
mari naveisap̃oana ki naatam̃oli midoakisap̃o wanogoe maga ega vunuta: 

16kuga tapala ku pei tea veresiana dum̃amu doko, ma kuga ta dapala ku peani 
naveresi‐mu‐ana e pei tea kovagoro sikai ni nasigisigileoana mau, ma kuga 
tapala naviti maga ki Sup̃e. 

17Kuga dodomadagani tea maga mamau puti. Kuga dodomi navei‐taigidaana. 
Kuga matau ki Sup̃e. Kuga dodomadagani nawota. 

18Tea suasua maga, kuga to doko etano paki nawota animu maga pilake sara 
namatakuana; ega ta paki tea wia maga go tea mari matemate maga sikida mau, 
ma ega vaki tea tagele maga. 

19Nalakena tea waia e pei tea dodom̃atakiana, te naata sikai e pe soki 
narogokitesaana nalakena natum̃anaataeaana paki Sup̃e ragi waina e pei tea 
mariana e pitinu dagele. 

20Nalakena e pe vei nasamasamaana dapale sava, ku pe soki a ragi waina ku 
mari naleo sa po pei tea tukiana asa? Ma ku pe soki a ragi waina ku mari naleo 
p̃ia po pei tea mariana ku pitinu asa, tea wanogoe e pei tea dodom̃atakiana 
narae ni Sup̃e. 

21Nalakena ku pei tea sosoana paki tea wanogoe: nalakena Kristo ma e manimu 
pei tea mariana e pitinu, doko manimu doropusi naatulakeana sikai, naga kuga 
rausi naatum̃eleana aneana maga: 

22waina e da mari te namarinaleosaana mau, go te nasorosoroana e da pei tea 
vap̃aiana doko nawokana mau: 

23waina, ragi waina e pei tea suoriana, e da suori liliu mau; ragi waina e pei tea 
mariana e pitinu e da pasadip̃akotovi mau; ma e pituaki paki tea waina e do 
pasa p̃otae leana: 

24waina e dum̃ana dapetape namarinaleosaana anigida maga eu doko 
nap̃atokona sake paki nakau ragi waina e dau asa dau, naga tuga mate paki 
namarinaleosaana maga, po mauri paki namarinaleoleanaana; ku pei tea 
maripauriana ki wotu maga ni navarati‐a‐ana. 

25Nalakena ku do sasap̃o dapala shiip maga; ma ku liliu umai ragi waia punusi 
Tea Leo paratiki ni shiip go Tea Leo paratiki dap̃au ni naatamu maga. 

1 Ki Petero 3 

1Dapala nogoe, nagoroi maga, kuga toko etano paki naanoai animu maga; naga, 
nara seara eu pe rogopiri navasaana, euga vei tea taluaana pae natomariana ki 
nagoroi adeada maga navasaana e dika; 

2ragi waina eu do leopunusi natomariana tautau animu waina e pilake 
namatakuana. 

3Waina narekeiana animu ega ta pei narekeiana ni etaku mau, tea ni 
navirinalolu‐ana, go ni natalikiana ni naleo maga ni kold, 

4kite ni nasuni‐sugoroana; ma ega vei naatam̃oli sili ni nap̃op̃omu, waina e suni 
sugoro waina e da madada mau, ni naatana matemate go tatam̃ate, waina e pei 
tea waina navakokotoana kakana e p̃arua namata ni Sup̃e. 

5Nalakena dapala nogoe tuai nagoroi tautau maga, waina eu leogoro pavatu 
Sup̃e, eu dum̃ada dekei ki da, eu doko etano paki naanoai adeada maga: 

6dapala waina Sarah e dogo paratiki nadaleo ni Abraham, po soso e ki nawota: 
waina ku pei natuna maga ragi waina ku do marinaleop̃ia, po da mataku ki tea 
mataukiana sikai mau. 

7Naanoai maga, dapala nogoe, kuga to doko sikoti nagoroi animu maga, ega vae 
naataeana, dapala e pei lasa manainai, doko do dua ra nadodomadaganiana 
dapala nara go nimu ku mamau peani nasaup̃iaana ni namauriana; naga 
natapasavasaana animu euga ta pei tea tugoroana mau. 

8Go tea edaku, kuga mamau puti pei tea p̃op̃o sikai maau, tea p̃op̃o rogosikoti, 
tea dodomi taigida maga, tea vei maritadodomi, tea p̃op̃o vakitano: 

9kuga ta lagati pitua ki tea sa dip̃a tea sa mau, kite nasuoriana dip̃a nasuoriana 
mau; ma ega vanop̃ota ki nia kuga to pasa p̃ia ki nalakena ku pei tea sosoana 
paki tea wanogoe, naga kuga veani navasap̃iakiana sikai. 

10Nalakena, Naata waina e masauna naga ega dodomi namauriana, Po punusi 
naaleatia wia maga, Ega mari namenana ega makoto ki tea sa, Go nagolena naga 
eroga ta pasa nasorosoroana mau: 

11Go ega tawasi m̃elu dua ki tea sa, go ega mari tea wia; Ega laaga natam̃ateana, 
po sava dausi a. 

12Nalakena namata ni Yehovah ero paki tea leana maga, Go nadaligana ero paki 
navavaraniana adeada: Ma narae ni Yehovah e dip̃a tea maga waina eu do mari 
naleo sa. 

13Go ku pe vei tea suisui ni tea waina e p̃ia, tea waina ega wo mari sa ki mu e 
pei sei? 

14Ma ku pe vei tea mariana ku pe vitinu nalakena namarinaleoleanaana, ku 
maro pa: go kuga ta mataku ki namatakuana adeada mau, go kuga ta m̃anaunau 
mau. 

15Ma kuga tapugoro Kristo Nawota doko nap̃op̃omu: doko do pei tea mari m̃ata 
sua sara ragi naga kuga vitua ki navasakorokoroana sikai paki sara naatam̃oli 
waina eu datagovi mu ki naatusiana nalo ni naleogoroana waina e doko mu, ma 
ega vilake namatemateana go namatakuana: 

16doko do peani natum̃amu‐atae‐mu‐ana wia, naga, nalo ni tea waina ku pei tea 
vasapinoakiana asa, tea maga waina eu pasadao natomariana wia animu doko 
Kristo euga maliere. 

17Nalakena namasauana ki Sup̃e, e pe masauna, e pe wia naga kuga vei tea 
mariana kuga vitinu ragi waina ku mari naleo p̃ia, liu naga kuga vei tea mariana 
kuga vitinu ragi waina ku mari naleo sa. 

18Nalakena Kristo ma e paka sikai pei tea mariana e pitinu nalakena 
namarinaleosaana, tea leana oli tea tagele maga, naga ega viragi gida umai paki 
m̃aladigi ki Sup̃e, e pei tea maripunueana lomau nalo ni nap̃okasina, ma e pei 
tea vakamaurikiana nalo ni naatana; 

19waina e doko asa pano po dogorogo paki naatana maga waina eu doko tokora 
ni nakokoroana, waina eu dogopiri sala vea, 

20ragi waina namarita‐soki‐parau‐ana ki Sup̃e e do leogoro naaleatia maga ki 
Noah, ragi waina areka e do pei tea marim̃atakiana, waina tea visa maau, tea 
wanogoe e pei naatam̃oli latolu, eu sili asa, po pei tea mautipauriana pae noai: 

21waina natakiusiana kakana e do mautipauri mu ragi waia, nabapetisoana, e 
da pei natoropusiana ni naloaana ni nap̃okasimu mau, ma e pei navusuusuana 
ni natum̃amu‐ataemu‐ana wia paki Sup̃e, pae namoroduleanaana ki Yesu 
Kristo; 

22waina e doko pisari nam̃elearu ni matua ni Sup̃e, e paki nakoroatelagi pano; 
agelo maga go tea vei nawota maga go tea kasua maga eu doko etano paki nia. 

1 Ki Petero 4 

1Nalakena tea wanogoe nalakena Kristo e pei tea mariana e sua 
navitinumateana nalo ni nap̃okasina, nimu ma kuga vuati nalikau ni 
namidodoana sikai maau wanogoe; nalakena tea waina e pei tea mariana e sua 
navitinumateana nalo ni nap̃okasina e makoto ki namarinaleosaana; 

2naga kuga ta moro mauri ragi animu waina e ko doko, doko nap̃okasimu pae 
namasauana sa maga ki naatam̃oli maga mau, ma ega vae namasauana ki Sup̃e. 

3Nalakena ragi waina e pano sua e pei te lapa naga kuga mari sua namasauana 
ki tea ni nalauna p̃ota maga, ragi waina ku surata pae namasausauana maga, 
namasauana sa maga, namunu‐waine‐ana maga, namaridarataraana maga, 
nasaisaiana ni namunuana maga, go na‐lotu‐kinasup̃e‐ana mamaragokiana 
maga; 

4nalo ni tea wanogoe eu maga nalakena ku da sava sikoti ra paki namalip̃akiana 
sikai maau ni namaridarataraana mau, doko do pasa sa ki mu: 

5waina euga wo atusi a paki tea waina e mari m̃ata sua naga ega vasa p̃otae tea 
mauri maga go tea mate maga. 

6Nalakena tea waia e pei nalakena narogorogoana wia e pei tea rogorogokiana 
sua paki tea mate maga, naga euga vei tea vasap̃otaeana lomau pae naatam̃oli 
maga nalo ni nap̃okasida, ma naga euga to mauri pae namasauana ki Sup̃e nalo 
ni naatada. 

7Ma namatap̃ago edaku ni naleo maga mamau puti e pei m̃aladigi: nalakena tea 
wanogoe kuga vei tea midodoa p̃ia, go kuga to leleogoro paki natapasavasaana 
maga: 

8kuga to peani ega vea ki naleo maga mamau puti nadodomiana animu 
dum̃amu paki mu ega kasua; nalakena nadodomiana e do kovagoro taua ni 
namarinaleosaana: 

9kuga vei tea dodomi nam̃enaki maga dum̃amu paki mu, natauruuruana ega 
tika asa: 

10ega tapala waina sara naatam̃oli sikasikai eu dape sua navituam̃olikiana sikai, 
kuga to suasua asa dum̃amu paki mu, dapala tasiga leo paratiki wia maga ni 
nasaup̃iaana visarasara ki Sup̃e. 

11Te naata sikai e pe vasa, ega to pasa ega tapala navasaana maga ki Sup̃e; te 
naata sikai e pe suasua, ega to suasua ega tapala e m̃elu nakasuaana waina Sup̃e 
e pitua ki nia: naga Sup̃e ega vei tea samasamaniana nalo ni naleo maga mamau 
puti pae Yesu Kristo, waina nasamasamaana go namarakiana ero pei aneana pa 
pa ega wo du du po du mau du. Amen. 

12Tea dodomiana maga, kuga ta maga nalo ni narogokitesaana ni nakapu waina 
e doko m̃aleoputo kakamu, waina e pakilina ki mu naga ega maridogo mu, 
dapala tea ni namagaana sikai e pe vakilina ki mu; 

13ma dapala waina nimu ma nae ku saisai peani narogokitesaana maga ki 
Kristo, kuga to laelaea; naga ragi waina nasamasamaana aneana ega vakilina 
kuga wo laelaea ki nalaelaeaana warua liu. 

14Ku pe vei tea vasapinoakiana nalakena nagisa ni Kristo, ku maropa; nalakena 
Naatana ni nasamasamaana go Naatana ni Sup̃e e doko mu doko. 

15Nalakena te naata sikai kakamu ega ta pei tea mariana ega vitinu mau dapala 
tea mari punue, kite tea vanako, kite tea mari naleo sa, kite dapala tea leo usiusi 
naleo maga ki tea p̃ota maga. 

16Ma te naata sikai e pe vei tea mariana e pe vitinu dapala Kristian sikai, ega ta 
maliere mau; ma ega samasamani Sup̃e doko nagisa wanogoe. 

17Nalakena ragi e po umai waina navasap̃otaeana ega atulake pae nasum̃a ki 
Sup̃e pa pa ma e pe vea atulake pae gida pa pa, namatap̃ago edaku ni tea maga 
waina eu dogopiri narogorogoana wia ki Sup̃e ega wo pei navasa? 

18Go tea leana e pe m̃aladigi mari sa pei tea mautipauriana, tea ta matau ki Sup̃e 
mau go tea mari naleo sa eroga wo pakilina esava? 

19Nalakena tea wanogoe tea maga waina eu pei tea mariana eu pitinu pae 
namasauana ki Sup̃e euga vitua ki naatada doko namarinaleop̃iaana paki Tea 
Tawonaki lomau. 

1 Ki Petero 5 

1Nalakena tea wanogoe a pasa paratiki tea matua maga waina eu doko 
m̃aleoputo kakamu, waina a pei tea matua sikai sikoti mu, go tea noa sokisoki 
sikai ni narogokitesaana maga ki Kristo, go waina a pei tea saisai sikai peani 
nasamasamaana waina ega wo pei tea maripakasakiana: 

2Kuga leo paratiki pakale navata ni shiip ki Sup̃e waina eu doko m̃aleoputo 
kakamu, kuga to leo paratiki da, ega ta pae navasadiemu‐ana mau, ma ega vae 
narakarakaana, ega vae namasauana ki Sup̃e; go ega ta pae namasauana ni 
nataluaana sa mau, ma ega vae p̃op̃o suasua; 

3go ega ta dapala ku pei nawota maga dap̃au tea veaniana maga mau, ma kuga 
tum̃amu mari mu kuga vei naatulakeana maga ni navata. 

4Go ragi waina Nap̃au ni tea leo paratiki maga ega wo pakilina, kuga wo dape 
vauvau ni nasamasamaana waina ega wo da kokolo mau. 

5Dapala nogoe, natureai maga, kuga toko etano paki tea matua maga. Go kuga 
mamau puti dum̃amu dasoki mu ki naveip̃op̃ovakitanoana, naga kuga tum̃amu 
manimu suasua: nalakena Sup̃e e dugoro tea leo madaga maga, ma e dua tea 
vakitano maga nasaup̃iaana. 

6Nalakena tea wanogoe kuga tum̃amu doro mu pakitano etano ki nam̃elearu 
kasua ni Sup̃e, naga ega tape mu pakilagi te ragi; 

7go kuga to nadi ki namidoakiparatikiana mamau animu paki nia, nalakena e 
midoaki paratiki nalo kakamu. 

8Kuga to midodoa p̃ia, kuga to leleogoro: tea kokona ki mu, diabolo, dapala laion 
waina e do uru, e do surata pasara, e do laaga tea waina ega tinomi a: 

9waina kuga to lawodugoro e doko kasua nalo ni nasaralomauana animu, ku 
atae naga narogokitesaana maga sikai maau eu do pei tea marisuaana nalo ni 
taimu maga waina eu doko maramana. 

10Ma Sup̃e ni sara nasaup̃iaana, waina e soso mu doko Kristo paki 
nasamasamaana aneana waina e du mau du, ragi waina kuga vei tea mariana 
kuga vitinu sua ragi kiki, ega wo dum̃ana mari mu kuga wia lua, ega wo 
lawosoki mu, ega wo mari mu kuga kasua. 

11Waina namarakiana ega vei aneana pa pa ega tu du po du mau du. Amen. 

12Pae Silvano, taigida lomau, dapala waina a midoaki nia asa, a midiri paki mu 
pae navasaana visa maau, doko do pasa paratiki mu, po do noa sokisoki kasua 
naga tea waia e pei nasaup̃iaana lomau ki Sup̃e: kuga to lawodu asa. 

13Tea waina e doko Babelon, tea matadoaana sikoti mu, e pasadodomi mu, go 
Marko natugu. 

14Kuga tum̃amu pasadodomi mu ki natum̃iliana sikai ni nadodomiana. 
Natam̃ateana ega vei animu maga mamau puti waina ku doko Kristo. 

2 Ki Petero 

2 Ki Petero 1 

1Simon Petero, tea suasua sikai go apostolo sikai ki Yesu Kristo, a midiri paki 
tea maga waina eu dape nasaralomauana wia dakiusi aginami doko 
namarinaleoleanaana ki Sup̃e anigida go Tea Maumau pauri anigida Yesu 
Kristo: 

2Nasaup̃iaana go natam̃ateana eroga manimu pei tea mariana eroga laapa doko 
naataem̃atakiana ni Sup̃e go ni Yesu Nawota anigida; 

3Dapala waina nakasuaana ki Sup̃e aneana e dua m̃oli ki gida naleo maga 
mamau puti waina eu pei tea ni namauriana go naga tuga matau ki Sup̃e, pae 
naataem̃atakiana ni tea waina e soso gida ki nasamasamaana go ki 
namarimatuaana aneana; 

4waina e dua m̃oli ki gida pae ara nasaiana wia aneana maga waina eu p̃arua 
liu; naga kuga vae tea wanogoe maga pei tea mariana kuga saisai pilake 
namarianawia ragi waina kuga sava sua m̃elu dua ki namadadaana waina e 
doko maramana nalakena namasauana sa. 

5Go nalakena tea wanogoe kuga to piragi paki ara sara nam̃arekarekaana, po 
do pitua ki namarimatuaana ega toko nasaralomauana animu; go naataeana 
ega toko namarimatuaana animu; 

6go natum̃amusokimuana ega toko naataeana animu; Go nasokiana ega toko 
natum̃amusokimuana; go namataukiana paki Sup̃e ega toko nasokiana animu; 

7Go nadodomiana paki taigida ega toko namataukiana ki Sup̃e animu; Go 
nadodomiana ega toko nadodomiana paki tai mu. 

8Nalakena tea maga wanogoe eu pe vei animu po do laapa, euga wo mari mu 
naga kuga ta doko m̃oli mau go naga kuga ta pei tea oro mau paki 
naataem̃atakiana ni Nawota anigida Yesu Kristo. 

9Nalakena tea waina e dika ki tea maga wanogoe e kesa, e mari sa leo paki uvea, 
e malio ki nasarueana m̃elu dua ki namarinaleosaana tuai aneana maga. 

10Nalakena tea wanogoe, tai maga, kuga mari m̃arekareka p̃arua liu naga kuga 
mari nasoso‐mu‐ana go namatadoa‐mu‐ana eroga kasua: 

11nalakena ku pe mari tea maga wanogoe, ku pe ta dapilagona te ragi mau: 
nalakena napua ni nasiliana ega wo dapala nogoe manimu pei tea vituakiana 
pae nasogolapaana paki namarakiana waina e du mau du ki Nawota anigida go 
Tea Maumau pauri Yesu Kristo. 

12Nalakena tea wanogoe aga wo marim̃ata sua sara ragi naga aga mari mu kuga 
midoaki tea maga wanogoe, waina ku atae sua ra, po pei tea lawosokiana doko 
nalomauana waina e sikoti mu doko. 

13Go a midoaki nia naga e leana, ragi waina a do doko tap̃aup̃au waia, naga aga 
vasapugoni mu po mari mu kuga midoaki; 

14a atae naga natoropusiana ni tap̃aup̃au aginau e do umai m̃araverave, dapala 
waina Nawota anigida Yesu Kristo e paivai ki nia paki nau. 

15Ioro, go aga wo mari m̃arekareka naga sara ragi kuga mari atae midoaki tea 
maga wanogoe edaku ki nam̃eluana aginau. 

16Nalakena au da sarausi navasaana sorosoro tea manumatua midoakiana mau, 
ragi waina au mari mu ku atae nakasuaana go naumaiana ki Nawota anigida 
Yesu Kristo, ma au pei tea leopunusi natatap̃auana aneana. 

17Nalakena e dape ki Sup̃e Tamana nadodomadaganiana go nasamasamaana, 
ragi waina nadaleo sikai dapala waia e pei tea tapeana umai paki nia pae 
nasamasamaana tatap̃au, Tea waia e pei Natugu dodomiana, waina kinau a 
midoaki m̃ata ki nia: 

18go nadaleo wanogoe kinami au dogoe e pei tea tapeana m̃elu nakoroatelagi 
umai, ragi waina au do sikoti a doko tava tapu. 

19Go tu peani navasaana ni naveanoasaiana waina e pei tea mariana e kasua 
p̃arua, waina ku mari p̃ia waina ku do dogo paratiki nia, dapala e pei nasulu 
sikai waina e do maramalaga tokora maligo sikai, pa pa paki ragi ni 
namakotokotoana ni nap̃ogiana, go m̃asoe lapa ni malip̃ogi ega sake doko 
nap̃op̃omu maga: 

20doko do atae tea waia pea, naga te naveanoasaiana sikai ni navasaana 
midiriana e da pei tea ni nanoap̃otaeana aneana mau. 

21Nalakena naveanoasaiana e da pei tea tapeana umai ki namasauana ki 
naatam̃oli te ragi mau: ma naatam̃oli eu pasa m̃elu Sup̃e, eu pei tea tieana pae 
Naatana Tapu. 

2 Ki Petero 2 

1Ma profeta sorosoro maga ma eu pakilina m̃aleoputo ni narei, dapala waina 
tea vasa piseiki sorosoro maga euga wo doko m̃aleoputo kakamu, waina euga 
wo piragi panako umai navasapiseikiana sa, doko do pasagoro Nawota waina e 
pakotovi ra, doko do dum̃ada piragi paki da namatepuoliana m̃araverave.  

2Go tea laapa euga wo sarausi namariana maga ni namasauana sa adeada, go 
napua ni nalomauana ega wo pei tea vasasakiana nalakena nara.  

3Go doko namatam̃aguraana euga wo pakokoto mu ki navasaana sorosoro 
maga: waina natip̃akotoviana e da madeada mari daliali pae tuai mau, go 
namaripuoli‐ki‐da‐ana e da matamaturu mau.  

4Nalakena Sup̃e e pe ta mauti agelo maga mau ragi waina eu mari naleo sa, ma 
e nadi ki da siwo paki magaseasea, po pitua ki da paki m̃orutano maga ni 
namaligo, waina eu pei tea vavaigoroana ara raki navasap̃otaeana;  

5go e pe ta mauti maramana tuai mau, ma e pavaigoro Noah go tea p̃ota eu larua, 
tea rogorogo ki namarinaleoleanaana, ragi waina e piragi natave umai paki 
maramana ni tea maga waina eu da matauki Sup̃e mau;  

6go e pe mari natokoana ni Sodom go Comorrah ero pei natanoapu po 
dip̃akotovi ra ki natap̃olosiwokiana e mari ra eu pei naviseikiana sikai paki tea 
maga waina euga wo edaku da matau ki Sup̃e mau;  

7go e pua lua Lot leana, waina e pei tea mariana e dogo kite sa p̃arua pae 
natomariana ni namasausauana ki tea sigisigileo maga  

8(nalakena naatam̃oli leana wanogoe ragi waina e doko m̃aleoputo kakada, 
waina e do punusi go waina e do dogo, e mari naatana leana e dogo kite sa p̃arua 
sara naaleatia nalakena nawosiana ni nasigisigileoana adeada maga):  

9Yehovah e atae naga ega vua lua tea lotu p̃ia maga m̃elu dua ki namaridogoana, 
go naga ega vavaigoro tea tagele maga raki naaleatia ni navasap̃otaeana naga 
euga vei tea varatiana;  

10ma p̃arua liu ki nia tea maga waina eu do surata dausi nap̃okasi pae 
namasauana sa ni naloaana, po midoaki p̃alo ki naveinawotaana. Tea viviari 
maga, tea to mari namasauana adeada, eu da duruuru mau ragi waina eu pasa 
sa ki nasamasamaana maga:  

11waina agelo maga waina eu p̃arua liu ra nalo ni nakasuaana go ni 
namarakiana eu da piragi navasap̃otaeana vasa sa ki sikai dip̃a ra narae ni 
Yehovah mau.  

12Ma nara, dapala nalo mauri maga waina eu dika ki namidodoana, tea vakilina 
dapala nalo tuavati m̃oli naga euga vei tea vuatiana po pei tea marisakiana, eu 
do pasa sa ki nalo ni naleo maga waina eu pei sap̃o ara, euga wo pei tea 
marisakiana doko namarisakiana adeada,  

13doko do dape namoriana ni namarinaleotageleana; eu midoaki nia naga 
nakaniana wia liu aleati e pei namasauana maroana, naloa maga, go wotu maga, 
eu do gani navinaga wia liu nasaisaiana ni nadodomiana adeada maga ragi 
waina eu ganikani sikoti mu;  

14eu pilake namatada ero pura ki nagoroi masausara, go eu mari sa makoto ki 
namarinaleosaana; eu do surue naata maga waina eu da pei tea lawosokiana 
mau: eu pilake nap̃op̃oda e pei tea marimaariana namatam̃aguraana; 
navasasakiana natuna maga;  

15eu doropusi napua leana, go eu sasap̃o, eu sarausi napua ki Balaam, natu ni 
Beor, waina e dodomi namoriana ni namarinaleotageleana;  

16ma e pei tea vasakasuakiana nalakena natapiriana aneana: ass pusa sikai e 
pasa ki nadaleo ni naatam̃oli, po dugoro nadarataraana ki profeta.  

17Tea maga wanogoe eu pei namata noai maga waina noai e dika ara, go namavu 
waina e pei tea suiana ki nalagi atu; waina naloaana ni namaligo e madeada pei 
tea vavaigoroana.  

18Nalakena ragi waina eu pasa p̃arua navasaana p̃alo maga, eu do surue pae 
namasauana sa maga ni nap̃okasi, pae namasausauana warua, tea maga waina 
eu m̃aladigi sava m̃elu dua ki tea maga waina eu doko nasasap̃oana;  

19eu do madeada sai naveresiana dum̃ada doko, ragi waina nara eu dum̃ada pei 
naviti ni nasigisigileoana: nalakena tea waina te naata sikai e pei tea 
marimatuakiana asa, e pei naviti ki tea sikai maau wanogoe.  

20Nalakena ragi waina eu sava m̃elu dua ki sua naloaana maga ni maramana pae 
naataem̃atakiana ni Nawota go Tea Maumau pauri Yesu Kristo, ma eu pe moro 
pei tea soliana ara po pei tea marimatuakiana, ragi edaku adeada ega wo sa liu 
ragi vea.  

21Nalakena e p̃ia ki da naga euga ta atae napua ni namarinaleoleanaana mau, 
liu naga, ragi waina eu atae sua e, euga liliu m̃elu dua ki natip̃akiana tautau 
waina e pei tea vituakiana paki da.  

22Tea ni naluluakia lomau e pakilina ki da, Koria e liliu paki tea luakiana aneana, 
go wago waina e pei tea sarueana sua paki tokora ni nasuraana ni nalepa. 

2 Ki Petero 3 

1Epistole waia, tea dodomiana maga, e pei kerua waina a midiri a dua mu ragi 
waia; waina a pasapugoni doko ara namidodoana dautau animu po mari mu 
kuga midodoa; 

2naga kuga midoaki navasaana maga waina eu pea pei tea vasaana pae profeta 
dautau maga, go natip̃akiana ki Nawota go tea Maumau pauri pae apostolo 
animu maga: 

3doko atae tea waia ega vea, naga tea mari saudoa maga euga wo umai pilake 
namarisaudoaana ragi ni naaleatia edaku maga, doko do surata pae 
namasauana sa adeada maga, 

4po do naga, Nasaiana ni naumaiana aneana wia? Nalakena pae naaleatia waina 
tamagida maga eu maturu asa pa pa, naleo maga mamau puti eu doko mau doko 
dapala waina eu doko pae ragi ni naatulakeana ni natawonakiana pa pa. 

5Nalakena eu masau malioki tea waia, naga nakoroatelagi maga eu doko pae 
tuai pa pa, go maramana e saisailawodu m̃elu noai go pae noai ki navasaana ki 
Sup̃e, 

6pae tea rua wanogoe maramana waina e doko ragi wanogoe e pei tea 
muagoroana ki noai po puoli: 

7ma nakoroatelagi maga waina eu doko ragi waia, go maramana, eu pei tea 
tauakiana ki navasaana sikai maau wanogoe raki nakapu, doko pei tea 
vavaigoroana raki naaleatia ni navasap̃otaeana go ni namatepuoliana ni 
naatam̃oli maga waina eu da matau ki Sup̃e mau. 

8Ma kuga ta malioki tea sikai maau waia, tea dodomiana maga, naga naaleatia 
sikai narae ni Yehovah e dapala natau manu sikai, go natau manu sikai e dapala 
naaleatia sikai. 

9Yehovah e da mari daliali nalo ni nasaiana aneana mau, dapala te naata seara 
eu midoaki namaridalialiana, ma e pei maritasoki parau paki mu, e da masauna 
mau naga te naata seara euga mate puoli, ma e masauna naga tea maga mamau 
puti euga umai paki namidoakidoaana. 

10Ma naaleatia ki Yehovah ega wo umai dapala tea vanako sikai; waina 
nakoroatelagi maga euga wo pano puoli asa pilake nasaruruana warua, go tea 
vea maga euga wo pavaga po sara, go maramana go nawosiana maga waina eu 
doko asa euga wo pei tea tap̃arakiana puti. 

11Waina tea maga wanogoe euga wo mamau puti pei tea veresiana dapala 
nogoe, e one mu one naga kuga vei tea tapale sava doko sara natomariana 
tautau go sara namatau‐ki‐Sup̃e‐ana, 

12doko do leogoro po do suatoro ki naumaiana ni naaleatia ki Sup̃e, waina 
nalakena nae nakoroatelagi maga euga wo soro po pei tea veresiana, go tea vea 
maga euga wo pavaga po sara? 

13Ma tu do leogoro nakoroatelagi vau go maramana vau, pae nasaiana aneana, 
waina namarinaleoleanaana ega wo doko ara doko. 

14Nalakena tea wanogoe, tea dodomiana maga, waina ku do leogoro tea maga 
wanogoe, kuga mari m̃arekareka naga kuga vei tea vap̃aiana doko 
natam̃ateana, tea tika ki naloaana go tea ta pei tea vasadip̃aana namatana mau. 

15Go kuga midoaki nia naga naveimaritasokiparauana ki Nawota anigida e pei 
namautipauriana; dapala waina taigida dodomiana Paulo ma, pae 
namanumatuaana waina e pei tea vituakiana paki nia, e midiri paki mu asa; 

16go dapala waina e midiri doko epistole aneana maga mamau puti, e do pasa 
doko ara nalo ni tea maga wanogoe; waina te naleo seara eu doko ara waina eu 
kasua ki namidoakiataeana, waina tea maga waina eu da pei tea vasapiseikiana 
mau, go waina eu da pei tea lawosokiana mau, eu p̃elukidoa ra, dapala waina 

eu p̃elukidoa navasaana midiriana p̃ota maga, paki natum̃adamari‐sa‐ki‐da‐
ana. 

17Nalakena tea wanogoe nimu, tea dodomiana maga, waina ku atae tea maga 
wanogoe pea, kuga tum̃amu pavaigoro mu naga kuga ta pei tea viragiluaana ki 
nasasap̃oana ki tea sigisigileo maga mau, go naga kuga ta dowo m̃elu dua ki 
nalawosokimu‐ana mau. 

18Ma kuga to disu po p̃arua doko nasaup̃iaana go naataeana ni Nawota anigida 
go tea Maumau pauri Yesu Kristo. Nasamasamaana ega vei aneana ragi waia go 
pa pa ega tu mau du. Amen. 

1 Ki Yoane 

1 Ki Yoane 1 

1Tea waina e doko pae ragi ni naatulakeana pa pa pa, tea waina au po dogo e, 
tea waina au po punusi a ki namatagami, tea waina au leosoki a, go waina 
nam̃elearugami eu dovidogo e, nalo ni Navasaana ni namauriana. 

2(Go namauriana wanogoe e pakilina, go au po punusi a, po do noa sokisoki a, 
po do dogorogo paki mu ki namauriana wanogoe, waina e du mau du, waina 
nara ma Tamana ero dua doko, go waina e pakilina ki gami); 

3tea waina au po punusi a po dogo e au dogorogo ki nia paki mu naga nimu ma 
kuga veani nasaisaipeaniana sikoti gami: io, go nasaisaipeaniana aginami e 
sikoti Tamana, go e sikoti Natuna Yesu Kristo: 

4go kinami au midiri tea maga waia, naga nalaelaeaana anigida ega vuru. 

5Go tea waia e pei navitaua waina au po dogo e kiana, po noa ki sai mu asa, naga 
Sup̃e e pei namarama, go namaligo e dika asa e dika sa. 

6Tu pe noa naga tu peani nasaisaipeaniana sikoti a, go tu pe surata namaligo, tu 
sorosoro, po da mari nalomauana mau: 

7ma tu pe surata namarama, dapala waina nae e doko namarama doko, tu peani 
nasaisaipeaniana dum̃agida sikoti gida, go nada ni Yesu Natuna aneana e mari 
gida tu dautau m̃elu dua ki sara namarinaleosaana. 

8Tu pe noa naga tu dika namarinaleosaana tu dum̃agida piragi sasap̃o ki gida, 
go nalomauana e da doko gida mau. 

9Tu pe noa sai namarinaleosaana anigida maga, nae e pei lomau go e leana naga 
ega manigida midoaki korokoro namarinaleosaana anigida maga, po mari gida 
tuga tautau m̃elu dua ki sara namarinaleotageleana. 

10Tu pe noa naga tu da mari te naleo sa mau, tu mari a e pei tea sorosoro, go 
navasaana aneana e da doko gida mau. 

1 Ki Yoane 2 

1Piakirikiri aginau maga, a midiri paki mu tea maga waia, naga kuga ta mari 
naleo sa mau. Go te naata e pe mari naleo sa, tu peani Tea Vasakorokoro sikai 
sikoti Tamana, Yesu Kristo waina e leana: 

2go nae e pei natap̃augoroana nalakena namarinaleosaana anigida maga; go tea 
anigida eu da sikida mau, ma nalakena maramana mamau. 

3Go tea waia tu atae pae asa naga tu atae a, tu pe rogo paratiki natip̃akiana 
aneana maga tu pe atae a. 

4Tea waina e naga, A atae a, go waina e da dogo paratiki natip̃akiana aneana 
maga mau, e pei tea sorosoro, go nalomauana e da doko naata wanogoe mau: 

5ma naata waina e pe rogo paratiki navasaana aneana, nadodomi‐Sup̃e‐ana e 
matua asa lomau. Tea waia tu atae pae asa naga tu doko asa: 

6tea waina e noa naga e doko asa doko, e one naata wanogoe one naga ega 
surata ega takiusi waina nae e surata. 

7Tea dodomiana maga, a da midiri te natip̃akiana vau dua mu mau, ma a midiri 
natip̃akiana tuai sikai waina ku peani a pae ragi ni naatulakeana pa pa pa: 
natip̃akiana tuai e pei navasaana waina ku dogo e. 

8A moro midiri natip̃akiana vau sikai dua mu, tea wanogoe e pei lomau nalo 
kakana go nalo kakamu; nalakena namaligo e do pano, go namarama lomau e 
po maramalaga. 

9Tea waina e noa naga e doko namarama, go waina e pilosi taina, e doko 
namaligo doko pa pa paki ragi waia. 

10Tea waina e dodomi taina e doko namarama doko, go tea tapilagonaana e da 
doko asa mau. 

11Ma tea waina e pilosi taina e doko namaligo, po surata namaligo, po da atae 
tokora waina e paki asa pano mau, nalakena namaligo e mari p̃onoti namatana. 

12A midiri dua mu, piakirikiri maga, nalakena namarinaleosaana animu maga 
eu manimu pei tea midoakikorokoroana nalakena nagisana. 

13A midiri dua mu, tamada maga, nalakena ku atae tea waina e doko pae ragi ni 
naatulakeana pa pa pa. A midiri dua mu, natureai maga, nalakena ku po mari 
matua ki tea sigisigileo. 

14A po midiri dua mu, piakirikiri maga, nalakena ku atae Tamana. A po midiri 
dua mu, tea matua maga, nalakena ku atae tea waina e doko pae ragi ni 
naatulakeana pa pa pa. A po midiri dua mu, natureai maga, nalakena ku kasua, 
go navasaana ki Sup̃e e doko mu doko, go ku po mari matua ki tea sigisigileo. 

15Kuga ta dodomi maramana mau, go kuga ta dodomi naleo maga waina eu 
doko maramana. Te naata e pe dodomi maramana, nadodomi‐Tamana‐ana e da 
doko asa mau. 

16Nalakena sara naleo waina eu doko maramana, namasauana sa ni 
nap̃okasigida, go namasauana sa ni namatagida, go naleomadagaana ni 
nasogolapaana, eu da pei tea ni Tamana mau, ma eu pei tea ni maramana. 

17Go maramana e do pano puoli, go namasauana sa kakana: ma tea waina e do 
mari namasauana ki Sup̃e e doko po doko mau doko. 

18Piakirikiri, e pei ragi edaku: go dakiusi waina ku dogo naga tea kokona ki 
Kristo ega wo umai, tea kokona ki Kristo laapa eu po pakilina ragi waia; tea 
wanogoe tu atae pae asa naga e pei ragi edaku. 

19Eu m̃elu dua ki gida pano, ma eu da pei seara kakagida mau; nalakena eu pe 
vei seara kakagida, teu pe toko sikoti gida doko: ma eu m̃elu pano, naga euga 
toko lina naga eu da mamau puti pei seara kakagida mau. 

20Go nimu ku peani navuvuraiana sikai waina Tea Tapu e dua mu asa, go ku 
atae naleo maga mamau puti. 

21A da midiri dua mu nalakena ku da atae nalomauana mau, ma a midiri 
nalakena ku atae a, go nalakena te nasorosoroana e da pei tea ni nalomauana 
mau. 

22Sei e pei tea sorosoro, ma nae waina e pasagoro naga Yesu e pei Kristo? Nae 
wanogoe e pei tea kokona ki Kristo, nae waina e pasagoro Tamana go Natuna. 

23Sara naata waina eu pasagoro Natuna eu da peani Tamana mau; tea waina e 
noa sai Natuna e peani ra ma Tamana. 

24Nimu, tea waina ku dogo e pae ragi ni naatulakeana pa pa pa ega toko mu 
doko. Tea waina ku dogo e pae ragi ni naatulakeana pa pa pa e pe toko mu doko, 
nimu ma kuga wo doko Natuna go Tamana doko. 

25Go tea waia e pei nasaiana waina e sai a paki gida, namauriana waina e du 
mau du. 

26A po midiri dua mu tea maga wanogoe, nalo ni tea maga waina eu piragi 
sasap̃o ki mu. 

27Go nimu, navuvuraiana waina ku dape a waina nae e dua mu asa e doko mu 
doko, go ku da pei sap̃o mau naga te naata ega vasa piseiki mu; ma dapala waina 
navuvuraiana aneana e do pasa piseiki mu nalo ni naleo maga mamau puti, po 
pei lomau, po da pei nasorosoroana mau, go dakiusi waina nae e pasa piseiki 
mu, kuga toko asa doko. 

28Go ragi waia, piakirikiri, kuga toko asa doko; naga, e pe vakilina, tuga veani 
naviviariana, po da maliere pa dua ki nia mau ragi ni naumaiana aneana. 

29Ku pe atae naga nae e leana, ku pe moro atae naga sara naata waina eu do 
mari namarinaleoleanaana eu pei tea vesiana m̃elu asa. 

1 Ki Yoane 3 

1Kuga leo nadodomiana waina Tamana e po dua gida asa e dapale sava, naga 
tuga vei tea sosoana ki Sup̃e natuna maga: go tu pei tea wanogoe. Nalakena tea 
wanogoe maramana e da atae gida mau, nalakena e da atae a mau. 

2Tea dodomiana maga, ragi waia tu pei Sup̃e natuna maga, go tuga wo pei 
nasava? E ko da doko lina mau. Tu atae naga e pe vakilina, tuga wo dakiusi a; 
nalakena tuga wo punusi a dapala waina e doko. 

3Go sara naata waina eu peani naleogoroana wanogoe paki nia eu dum̃ada mari 
ra eu dautau, dakiusi waina nae e dautau. 

4Sara naata waina e mari namarinaleosaana e moro mari natapiriana ni 
nawotaeana: go namarinaleosaana e pei natapiriana ni nawotaeana. 

5Go ku atae naga nae e pakilina naga ega tape lua namarinaleosaana maga; go 
namarinaleosaana e da doko asa mau. 

6Sara naata waina e doko asa doko e da mari naleo sa mau: sara naata waina e 
mari naleo sa e ko da punusi a mau, go e da atae a mau. 

7Piakirikiri, te naata ega ta piragi sasap̃o ki mu mau: tea waina e mari 
namarinaleoleanaana e leana, dakiusi waina nae e leana: 

8tea waina e mari namarinaleosaana e pei tea ni diabolo; nalakena diabolo e 
mari naleo sa pae ragi ni naatulakeana pa pa pa. Sup̃e Natuna e pakilina raki tea 
waia, naga ega rakai nawosiana maga ki diabolo. 

9Sara naata waina e pei tea vesiana m̃elu Sup̃e e da mari namarinaleosaana 
mau, nalakena tea lawoana aneana e doko asa doko: go e mari sa mari naleo sa, 
nalakena e pei tea vesiana m̃elu Sup̃e. 

10Tea waia Sup̃e natuna maga eu doko lina pae asa, go diabolo natuna maga: 
sara naata waina e da mari namarinaleoleanaana mau e da pei tea ni Sup̃e mau, 
go tea waina e da dodomi taina mau. 

11Nalakena tea waia e pei navitaua waina ku dogo e pae ragi ni naatulakeana 
pa pa pa, naga tuga tum̃agida dodomi gida. 

12Ega ta dakiusi waina Kain e pei tea ni tea sigisigileo, po mari punue taina. Go 
e mari punue a nalakena navasa? Nalakena nawosiana aneana maga eu sa, go 
nawosiana ki taina eu leana. 

13Tai maga, maramana e pe vilosi mu, kuga ta maga asa mau. 

14Nigida tu atae naga tu po m̃elu dua ki namateana pano po paki namauriana, 
nalakena tu dodomi taigida maga. Tea waina e da dodomi mau e doko 
namateana doko. 

15Sara naata waina e pilosi taina e pei tea mari punue naatam̃oli: go ku atae 
naga tea mari punue naatam̃oli e da peani namauriana waina e du mau du doko 
asa doko mau. 

16Tea waia tu atae nadodomiana pae asa, nalakena nae e manigida doropusi 
namauriana aneana: go e one gida one naga tuga magi taigida maga doropusi 
namauriana anigida. 

17Ma naata waina e pe veani naloriki maga ni maramana, po leo punusi taina e 
pei tea tika, po p̃ogoro namaritana kiana, nadodomi‐Sup̃e‐ana e doko asa 
dapala sava? 

18Piakirikiri, tuga ta dodomi ki navasaana kite ki namena mau; ma tuga dodomi 
ki namariana go nalomauana. 

19Tea wanogoe tuga wo atae pae asa naga tu pei tea ni nalomauana, go tuga wo 
mari nap̃op̃ogida ega midoakilomau asa naraena. 

20Nalakena nap̃op̃ogida e pe tip̃akotovi gida, e dapala nogoe nalakena Sup̃e e 
p̃arua liu nap̃op̃ogida, po atae naleo maga mamau puti. 

21Tea dodomiana maga, nap̃op̃ogida e pe ta dip̃akotovi gida mau, tu peani 
naviviariana paki Sup̃e, 

22go tea waina tu datago asa, tu dape a kiana, nalakena tu dogo paratiki 
natip̃akiana aneana maga, po mari tea maga waina eu pei tea 
midoakim̃atakiana namatana. 

23Go tea waia e pei natip̃akiana aneana, naga tuga saralomau nagisa ni Natuna, 
Yesu Kristo, po dum̃agida dodomi gida, ega tapala waina e dua gida natip̃akiana. 

24Go tea waina e dogo paratiki natip̃akiana aneana maga e doko asa doko, go 
nae e doko naata wanogoe doko. Go tea waia tu atae pae asa naga e doko gida 
doko, pae Naatana waina e dua gida asa. 

1 Ki Yoane 4 

1Tea dodomiana maga, kuga ta saralomau sara naatana mau, ma kuga mari 
dogo naatana maga, eu pe vei tea ni Sup̃e: nalakena profeta sorosoro laapa eu 
m̃elu paki maramana pano. 

2Tea waia kuga atae Naata ni Sup̃e pae asa: sara naatana waina e noa sai naga 
Yesu Kristo e umai doko nap̃okasi e pei tea ni Sup̃e: 

3go sara naatana waina e da noa sai Yesu mau e da pei tea ni Sup̃e mau: go tea 
wanogoe e pei naatana ni tea kokona ki Kristo, waina ku dogo e naga ega wo 
umai; go ragi waia e doko sua maramana. 

4Nimu ku pei tea ni Sup̃e, piakirikiri, go ku po mari matua ki da: nalakena tea 
waina e doko mu e p̃arua liu tea waina e doko maramana. 

5Nara eu pei tea ni maramana: nalakena tea wanogoe eu pasa tea ni maramana, 
go maramana e dogo ra. 

6Kinami au pei tea ni Sup̃e: tea waina e atae Sup̃e e dogo gami: naata waina e 
da pei tea ni Sup̃e mau e da dogo gami mau. Tea wanogoe tu atae pae asa 
naatana ni nalomauana go naatana ni nasorosoroana. 

7Tea dodomiana maga, tuga tum̃agida dodomi gida: nalakena nadodomiana e 
pei tea ni Sup̃e, go sara naata waina e dodomi e pei tea vesiana m̃elu Sup̃e, go e 
atae Sup̃e. 

8Tea waina e da dodomi mau e da atae Sup̃e mau; nalakena Sup̃e e pei 
nadodomiana. 

9Tea waia nadodomiana ki Sup̃e e pakilina pae asa nalo kakagida, naga Sup̃e e 
dip̃aki lua Natuna Sikedau umai paki maramana, naga tuga mauri pae asa. 

10Tea waia nadodomiana e doko asa, e da pei naga nigida tu dodomi Sup̃e mau, 
ma e pei naga nae e dodomi gida, po dip̃aki lua Natuna umai e pei 
natap̃augoroana nalakena namarinaleosaana anigida maga. 

11Tea dodomiana maga, Sup̃e e pe dodomi gida dapala nogoe, e one gida one 
naga nigida ma tuga tum̃agida dodomi gida. 

12Te naata e ko da punusi Sup̃e te ragi mau: tu pe tum̃agida dodomi gida, Sup̃e 
e doko gida doko, go nadodomi‐a‐ana e matua gida. 

13Tea waia tu atae pae asa naga tu doko asa doko, go naga nae e doko gida doko, 
nalakena e dua gida Naatana aneana seara kakana. 

14Go kinami au leo punusi po do noa sokisoki naga Tamana e dip̃aki lua Natuna 
umai e pei Tea Maumau pauri ni maramana. 

15Naata waina e noa sai naga Yesu e pei Sup̃e Natuna, Sup̃e e doko asa doko go 
nae e doko Sup̃e doko. 

16Go nigida tu atae doko saralomau nadodomiana waina Sup̃e e peani a nalo 
kakagida. Sup̃e e pei nadodomiana; go tea waina e doko nadodomiana doko e 
doko Sup̃e doko, go Sup̃e e doko naata wanogoe doko. 

17Tea waia nadodomiana e matua asa sikoti gida, naga tuga veani naviviariana 
naaleatia ni navasap̃otaeana; nalakena dapala waina nae e doko, nigida ma tu 
dakiusi a doko maramana waia. 

18Namatakuana e da doko nadodomiana mau: ma nadodomiana matua e mari 
namatakuana e m̃elu pano, nalakena namatakuana e peani navaratiana; go tea 
waina e mataku e ko da matua nadodomiana mau. 

19Nigida tu dodomi, nalakena nae e pea dodomi gida. 

20Te naata e pe naga, A dodomi Sup̃e, go e pe vilosi taina, e pei tea sorosoro; 
nalakena tea waina e da dodomi taina mau waina e punusi a, e mari sa dodomi 
Sup̃e waina e ko da punusi a mau. 

21Go natip̃akiana waia tu peani a, nae e dua gida asa, naga tea waina e dodomi 
Sup̃e ega moro dodomi taina. 

1 Ki Yoane 5 

1Sara naata waina e saralomau naga Yesu e pei Kristo e pei tea vesiana m̃elu 
Sup̃e; go sara naata waina e dodomi tea waina e pesi e moro dodomi tea waina 
e pei tea vesiana m̃elu asa. 

2Tea waia tu atae pae asa naga tu dodomi Sup̃e natuna maga, ragi waina tu 
dodomi Sup̃e, po mari natip̃akiana aneana maga. 

3Nalakena tea waia e pei nadodomi‐Sup̃e‐ana, naga tuga rogo paratiki 
natip̃akiana aneana maga: go natip̃akiana aneana maga eu da madaga mau. 

4Nalakena sara tea waina e pei tea vesiana m̃elu Sup̃e e mari matua ki 
maramana: go namarimatuaana waina e po mari matua ki maramana e pei tea 
waia, nasaralomauana anigida. 

5Go tea waina e mari matua ki maramana e pei sei, e pe ta pei tea waina e 
saralomau naga Yesu e pei Sup̃e Natuna? 

6Nae wanogoe, Yesu Kristo, e pei tea waina e umai pae noai go nada; e da umai 
pilake noai sikina mau, ma e pilake noai go nada. 

7Go Naatana e pei tea waina e do noa sokisoki, nalakena Naatana e pei 
nalomauana. 

8Nalakena tea waina eu do noa sokisoki eu dolu, Naatana, go noai, go nada: go 
tea tolu wanogoe eu noa sokisoki tea sikai maau. 

9Tu pe tape nanoasokisokiana ki naatam̃oli, nanoasokisokiana ki Sup̃e e p̃arua 
liu sa; nalakena nanoasokisokiana ki Sup̃e e pei tea waia, naga e noasokisoki 
nalo ni Natuna. 

10Tea waina e saralomau Sup̃e Natuna e peani nanoasokisokiana nap̃alauna: 
tea waina e da saralomau navasaana ki Sup̃e mau e mari a e pei tea sorosoro; 
nalakena e da saralomau nanoasokisokiana waina Sup̃e e noa sokisoki a nalo ni 
Natuna. 

11Go nanoasokisokiana e pei tea waia, naga Sup̃e e dua gida namauriana waina 
e du mau du, go namauriana wanogoe e doko Natuna. 

12Tea waina e peani Natuna e peani namauriana wanogoe; tea waina e da peani 
Sup̃e Natuna mau e da peani namauriana wanogoe mau. 

13A midiri dua mu tea maga wanogoe, naga kuga atae naga ku peani 
namauriana waina e du mau du, nimu waina ku saralomau nagisa ni Sup̃e 
Natuna. 

14Go tea waia e pei naviviariana waina tu peani a paki nia, naga tu pe tatago te 
navatuna pae namasauana aneana, e dogo gida: 

15go tu pe atae naga e dogo gida tea waina tu datago asa, tu atae naga tu peani 
tea tatagoana maga waina tu po datagovi a ara. 

16Te naata e pe vunusi taina e mari te namarinaleosaana waina e da paki 
namateana mau, ega tatago, go Sup̃e ega wo dua e namauriana ki tea maga 
waina eu da mari naleo sa paki namateana mau. Namarinaleosaana sikai e doko 
waina e paki namateana: a da noa naga ega vavara nalo kakana mau. 

17Sara namarinaleotageleana e pei namarinaleosaana: go namarinaleosaana 
sikai e doko waina e da paki namateana mau. 

18Tu atae naga sara naata waina e pei tea vesiana m̃elu Sup̃e e da mari naleo sa 
mau; ma tea waina e pei tea vesiana m̃elu Sup̃e e dum̃ana pavaigoro e, go tea 
sigisigileo e da kisidogo e mau. 

19Tu atae naga tu pei tea ni Sup̃e, go maramana mamau e one tea sigisigileo one. 

20Go tu atae naga Sup̃e Natuna e po umai, po dua gida namidoakiataeana naga 
tu atae tea vei lomau, go tu doko tea vei lomau doko, tu doko Natuna Yesu 
Kristo. Nae wanogoe e pei Sup̃e lomau, go namauriana waina e du mau du. 

21Piakirikiri, kuga tum̃amu pavaigoro mu pa dua ki nasup̃e maga. 

2 Ki Yoane 

2 Ki Yoane 1 

1Tea matua e midiri dua nawota nagoroi matadoaana go natuna maga, waina a 
dodomi mu doko nalomauana; go kinau a da sikigu asa mau, ma tea maga 
mamau puti waina eu atae nalomauana eu dodomi mu; 

2nalakena nalomauana waina e doko gida doko, go ega wo sikoti gida doko pa 
pa ega tu mau du. 

3Nasaup̃iaana, nadodomiana, natam̃ateana m̃elu Sup̃e Tamana, go m̃elu Yesu 
Kristo, Natu ni Tamana, euga wo sikoti gida doko, doko nalomauana go 
nadodomiana. 

4A laelaea p̃arua nalakena a pap̃ai natum̃a maga seara eu do surata 
nalomauana, dapala waina tu dape natip̃akiana m̃elu Tamana. 

5Go ragi waia a pavarani ko, nawota nagoroi, e da dapala a midiri dua ko 
natip̃akiana vau mau, ma e pei tea waina ku dogo e pae ragi ni naatulakeana, 
naga tuga tum̃agida dodomi gida. 

6Go nadodomiana e pei tea waia, naga tuga surata pae natip̃akiana aneana 
maga. Natip̃akiana e pei tea waia, dakiusi waina ku dogo e pae ragi ni 
naatulakeana, naga kuga surata asa. 

7Nalakena tea viragisasap̃o laapa eu m̃elu paki maramana pano tea maga waina 
eu da noa sai naga Yesu Kristo e umai doko nap̃okasi mau. Tea wanogoe e pei 
tea viragi sasap̃o go tea kokona ki Kristo. 

8Kuga tum̃amu leo paratiki mu naga kuga ta dape puoli ki naleo maga waina au 
p̃osiwosi ki sua ara, ma naga kuga tape namoriana mamau. 

9Sara naata waina eu pea po da doko mau doko navasapiseikiana ki Kristo, eu 
da peani Sup̃e mau: tea waina e doko mau doko navasapiseikiana, nae e peani 
Tamana go Natuna. 

10Te naata e pe umai punusi mu, go e pe ta dape navasapiseikiana wanogoe 
mau, kuga ta piragi a paki ekopu ni nasum̃a animu mau, go kuga ta noa ki nia 
naga ega laelaea mau: 

11nalakena tea waina e noa ki nia naga ega laelaea e saisaipeani nawosiana sa 
aneana maga. 

12Nalakena a peani naleo laapa waina aga midiri dua mu ara, a da masauna naga 
aga midiri ra pae tusi go noai loa mau: ma a leogoro naga aga valoti punusi mu, 
po pasa nawoka paki nawoka, naga nalaelaeaana animu ega vei tea 
vakavuroana. 

13Taim̃a matadoaana natuna maga eu pasadodomi ko. 

3 Ki Yoane 

3 Ki Yoane 1 

1Tea matua e midiri dua Caio tea dodomiana, waina a dodomi ko doko 
nalomauana.  

2Tea dodomiana, a dapasavasa naga nalo ni naleo maga mamau puti p̃a to disu 
p̃ia, go naga p̃a to p̃ia doko, dapala waina naatam̃a e do disu p̃ia.  

3Nalakena a laelaea p̃arua ragi waina taigida seara eu rumai po noa sokisoki 
nalomauana anigo, dapala waina ku do surata nalomauana.  

4Nalaelaeaana warua liu tea wanogoe a da peani a mau, naga aga rogo naga 
natugu maga eu do surata nalomauana.  

5Tea dodomiana, ku do mari nawosiana lomau, tea waina ku mari a paki tea 
maga waina eu pei taigida go nam̃enaki maga;  

6waina eu noa sokisoki nadodomiana anigo narae ni ekalesia: waina ku pe 
vusivusi ra naga euga vano ega tapala waina e pataka ni Sup̃e p̃a wo mari p̃ia:  

7nalakena eu pano nalakena Nagisana, eu da dape te navatuna ki tea ni nalauna 
p̃ota maga mau.  

8Nalakena tea wanogoe e one gida one naga tuga silae tea tapala nogoe maga, 
naga tuga magi nalomauana pei tea wosiwosi sikoti ra.  

9A midiri te navatuna dua ekalesia: ma Diotrefe, waina e masauna naga ega vei 
tea vea kakada, e da piragi soki gami mau.  

10Nalakena tea wanogoe, a pe valoti a pe wo mari nawosiana aneana maga 
waina e mari ra euga vei tea midoakiana, e do pasa pinoa ki gami ki navasaana 
sa maga: go e da maro tea wanogoe mau, go e da dum̃ana piragi soki taigida 
maga mau, go tea maga waina eu masauna naga euga viragi soki ra e dip̃agoro 
ra asa, go e nadi ki da paki etaku ni ekalesia.  

11Tea dodomiana, p̃a ta mari oli tea waina e sa mau, ma p̃a mari oli tea waina e 
p̃ia: naata waina e do mari tea wia e m̃elu Sup̃e: naata waina e do mari tea sa e 
ko da punusi Sup̃e mau.  

12E magi Demetrio pei tea noasokisokiana pae tea maga mamau puti, go pae 
nalomauana: go kinami ma au do maneana noa sokisoki; go ku atae naga 
nanoasokisokiana aginami e pei lomau.  

13A peani naleo laapa waina aga midiri dua ko ara, ma a da masauna naga aga 
midiri dua ko pae noai loa go pen mau.  

14Ma a leogoro naga aga vunusi ko, go toroga wo pasa nawoka paki nawoka.  

15Natam̃ateana ega vei anigo. Tagida maga ri eu pasa dodomi ko. P̃a vasa 
dodomi tagida maga ri pae nagisada sikasikai. 

Ki Yuda 

Ki Yuda 1 

1Yuda, tea suasua sikai ki Yesu Kristo, go tai ni Yakobo, a midiri dua tea maga 
waina ku pei tea sosoana, tea dodomiana maga doko Sup̃e Tamana, po magi 
Yesu Kristo pei tea vavaigoroana: 

2nasaup̃iaana go natam̃ateana go nadodomiana euga manimu pei tea mariana 
euga laapa. 

3Tea dodomiana maga, ragi waina a do mari sara nam̃arekarekaana naga aga 
midiri dua mu nalo ni namautipauriana waina e p̃olosi gida, a peani nasokiana 
naga aga midiri dua mu po pasa paratiki mu naga kuga to magi nasaralomauana 
waina e paka sikai pei tea vituakiana paki tea tautau maga mari pilele kasua. 

4Nalakena te naatam̃oli seara eu sili panako umai, waina eu pei tea vea 
midiriana pae tuai raki natip̃akotoviana waia, naatam̃oli maga waina eu da 
matau ki Sup̃e mau, waina eu do mari nasaup̃iaana ki Sup̃e anigida e panop̃ota 
po pei namasausauana, po do pasagoro Talakeagida sikai maau go Nawota 
anigida Yesu Kristo. 

5Ma a masauna naga aga mari mu kuga midoaki, waina ku paka sikai atae naleo 
maga mamau puti, naga Nawota, waina e mautipauri sua narei sikai m̃elu dua 
ki navanua ni Ityipt, sala kerua e mari puoli ki tea maga waina eu da saralomau 
mau. 

6Go agelo maga, tea maga waina eu da pavaigoro naveiteaveaana adeada mau, 
ma eu doropusi natokoana adeada, e pavaigoro ra doko natali solisoli maga 
waina eu du mau du etano ki namaligo raki navasap̃otaeana ni naaleatia warua. 

7Dapala Sodom go Comorrah, go natokoana maga dalivirigoro ra, waina eu do 
maripele dakiusi waina nara eu maripele, po dausi nap̃okasi p̃ota pano, eu pei 
tea toropusiana eu one kivea, eu pei naviseikiana sikai, eu do sua nasikoana ni 
nakapu waina e du mau du. 

8Dapala nogoe nara ma waina eu do p̃erea eu mari nap̃okasida e loa, po midoaki 
p̃alo ki naveinawotaana, po pasa sa ki nasamasamaana maga. 

9Ma Mikael agelo warua liu, ragi waina e pululu ki diabolo po pasapululu nalo 
ni nap̃atoko ni Moses, e da piviari naga ega viragi dip̃a e navasap̃otaeana sikai 
ni navasasakiana mau, ma e naga, Yehovah ega vasa kasua ki‐go. 

10Ma nara eu pasa sa ki naleo maga waina eu da atae ra mau: go naleo maga 
waina eu midoaki atae ra pae navakilinaana, dapala nalo mauri maga waina eu 
dika namidodoana, eu pei tea marisakiana doko naleo maga wanogoe. 

11Ai ki da! Nalakena eu pae napua ki Kain pano, po sava pae nasasap̃oana ki 
Balaam raki namoriana, po matepuoli doko navasadugoroana ki Korah. 

12Nara eu pei m̃alo maga waina eu doko nasaisaiana ni nadodomiana animu 
maga ragi waina eu ganikani sikoti mu, tea leoparati ki shiip waina eu dum̃ada 
pagani ra po da mataku mau; napopouru maga waina noai e dika ara, waina eu 
pei tea tapetapeana pano pae nalagi maga; nakau maga ni ragi ni p̃aunarago 
waina te nawada e da doko ara mau waina eu paka rua kokolo, waina eu pei tea 
vakudakatiana; 

13napeao mila maga ni natasi, waina eu do lotalota ki namaliereana adeada 
maga, m̃asoe vasara maga, waina naloaana ni namaligo e madeada pei tea 
vavaigoroana pa pa ega tu mau du. 

14Go Enok, tea kelarua pae Adam, e pea noa sai nalo ni tea maga wanogoe, e 
naga, Kuga leo, Nawota ega wo umai m̃aleoputo ni tivilia maga ni tea tautau 
aneana maga, 

15naga ega mari navasap̃otaeana nalo ni tea maga mamau puti, go naga ega vasa 
kasua ki tea maga mamau puti waina eu da matauki Sup̃e mau nalo ni 
nawosiana adeada maga mamau puti ni nasigisigileoana waina eu sigisigileo 
mari ra, go nalo ni naleo kasua maga mamau puti waina tea mari naleo sa 
sigisigileo maga eu pasa dip̃a e ara. 

16Nara eu pei tea tauruuru maga, tea dodosaki maga, tea surata pae 
namasauana sa adeada maga (go nawokada e do pasa tea vuka warua maga), 
eu do midoaki m̃ata ki narae ni naatam̃oli maga nalakena nasilaeana. 

17Ma nimu, tea dodomiana maga, kuga midoaki navasaana maga waina eu pea 
pei tea noaana pae apostolo maga ki Nawota anigida Yesu Kristo; 

18naga eu noa ki mu, naga, Ragi edaku tea mari saudoa maga euga wo doko, 
waina euga wo surata pae namasauana sa adeada maga ni nasigisigileoana 
maga. 

19Nara eu pei tea maga waina eu mari natap̃otaeana maga, eu pei tea ni namero, 
eu da peani Naatana mau. 

20Ma nimu, tea dodomiana maga, waina ku do dum̃amu davagi mu doko 
nasaralomauana tautau p̃arua liu animu, doko do dapasavasa doko Naatana 
Tapu, 

21kuga tam̃amu pavaigoro mu kuga toko nadodomiana ki Sup̃e, doko do leogoro 
nadodomiana ki Nawota anigida Yesu Kristo paki namauriana waina e du mau 
du. 

22Go kuga dodomi te seara waina eu midoakisara; 

23go kuga mautipauri te seara, doko do pua lua ra m̃elu dua ki nakapu; go kuga 
dodomi te seara pilake namatakuana; doko do pilosi sugoro waina e pei tea 
mariana e loa m̃elu nap̃okasi. 

24Ma agi tea waina e mari atae pavaigoro mu naga kuga ta dapilagona mau, po 
mari mu kuga lawodu narae ni nasamasamaana aneana kuga vei tea mamaau 
doko nalaelaeaana warua liu, 

25agi Sup̃e sikai maau Tea Maumaupauri anigida, pae Yesu Kristo Nawota 
anigida, ega vei nasamasamaana, natatap̃auana, namarakiana, go nakasuaana 
ega vea ki ragi varau mamau, go ragi waia, go pa pa paki ragi varau maga 
mamau puti. Amen. 

Apokalupesi 

Apokalupesi 1 

1Apokalupesi ki Yesu Kristo waina Sup̃e e dua e asa, naga ega viseiki tea suasua 
aneana maga, tea maga waina e one ara one naga euga vakilina m̃araverave: go 
e dip̃aki lua po paivai ki da pae agelo aneana paki tea suasua aneana Yoane; 

2waina e noa sokisoki navasaana ki Sup̃e, go nanoasokisokiana ni Yesu Kristo, 
tea maga waina e punusi ra. 

3Naata waina e do peve, go tea maga waina eu do dogo navasaana maga ni 
naveanoasaiana waia, po do pavaigoro tea maga waina eu pei tea midiriana asa 
eu maropa: nalakena ragi e pei m̃aladigi. 

4Yoane e midiri dua ekalesia larua waina eu doko Asia: Nasaup̃iaana ega vei 
animu, m̃elu tea waina e doko ragi waia, go waina e doko tuai, go waina ega wo 
umai; go m̃elu Naatana larua waina eu doko narae ni malo tasake aneana; 

5go m̃elu Yesu Kristo, waina e pei tea noa sokisoki lomau, takalapa ni tea mate 
maga, go tea maraki nawota maga ni maramana. Agi tea waina e dodomi gida, 
po peresi lua gida m̃elu dua ki namarinaleosaana anigida maga doko nadana; 

6go e mari gida tu pei namarakiana sikai, tea viri maga ki Sup̃e aneana go 
Tamana; nasamasamaana go namarakiana eroga vei aneana pa pa ega tu du po 
du mau du. Amen. 

7Kuga leo, e do umai pilake napopouru maga; go sara namata euga wo punusi 
a, go tea maga waina eu puri a; go naworawora maga mamau puti ni maramana 
euga wo lalagaarova asa. Ioro, Amen. 

8Kinau a pei Alfa go Omeca, Yehovah Sup̃e e noa e, tea waina e doko ragi waia 
go waina e doko tuai go waina ega wo umai, Tea Kasua mau. 

9Kinau Yoane, taimu go tea saisaipeani sikoti mu doko nariesokiana go 
namarakiana go nasokiana waina eu doko Yesu, a doko naure waina e pei tea 
sosoana ki Patmos nalakena navasaana ki Sup̃e go nanoasokisokiana ni Yesu. 

10A doko Naatana naaleatia ki Nawota, go a dogo nadaleo warua sikai natakugu, 
dapala tea ni paiga sikai e naga, 

11Tea waina ku punusi a, p̃a midiri a tusi sikai, po dip̃aki lua e paki ekalesia 
larua; paki Efeso, go paki Semurna, go paki Percamo, go paki Tuateira, go paki 
Sardeis, go paki Filadelfia, go paki Laodikeia. 

12Go a dum̃agu doa au naga aga vunusi nadaleo waina e pasa ki nau. Go ragi 
waina a dum̃agu doa sua au a punusi nakau ni nasulu ni kold larua; 



2352 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

13go m̃aleoputo ni nakau ni nasulu maga tea takiusi naatam̃oli Natuna, e pei tea 
sugoroana ki sugoro sikai waina e pakitano dip̃a nam̃elena, go e pei tea 
tasokiana namalona ki tasoki sikai ni kold. 

14Go nap̃auna go naloluna ero dare dapala nam̃au ni shiip tare, dapala sno; go 
namatana ero dapala soro ni nakapu; 

15go nam̃elena ero dakiusi brass waina e lidalida, dapala e pe vei tea veniana 
upu ni nakapu; 

16go nadaleona e dapala nadaleo ni noai laapa. Go e dape doko nam̃elearuna ni 
matua m̃asoe larua: go lova makali sikai ni navakalina dua e do m̃elu nawokana 
pano: go naraena e dapala elo e dara kasua. 

17Go ragi waina a punusi a, a dowo pisari nam̃elena dapala tea mate sikai. Go e 
doropusi nam̃elearuna ni matua doko au, po naga, P̃a ta mataku mau; 

18kinau a pei tea vea go tea edaku, go tea Mauri; go a mate, go p̃a leo, a mauri 
doko pa pa ega tu po du mau du, go a peani tea viloki maga ni namateana go ni 
Hades. 

19Nalakena tea wanogoe p̃a midiri tea maga waina ku punusi sua ra, go tea 
maga waina eu doko ragi waia, go tea maga waina euga wo pakilina edaku ki 
tea maga wanogoe; 

20p̃aia ni m̃asoe larua waina ku punusi ra doko nam̃elearugu ni matua, go nakau 
ni nasulu ni kold larua. M̃asoe larua eu pei agelo maga ki ekalesia larua: go 
nakau nasulu larua eu pei ekalesia larua.  

Apokalupesi 2 

1P̃a midiri dua agelo ki ekalesia ni Efeso. Tea waina e dape soki m̃asoe larua eu 
doko nam̃elearuna ni matua, tea waina e surata m̃aleoputo ni nakau ni nasulu 
ni kold larua, e noa tea maga waia: 

2A atae nawosiana anigo maga, go nawosimawosaana go nasokiana anigo, go 
naga ku dogo sa ki naatam̃oli sa maga, go ku maridogo tea maga waina eu 
dum̃ada soso ra ki apostolo maga, go eu da pei apostolo maga mau, go ku pap̃ai 
ra eu pei tea sorosoro; 

3go ku peani nasokiana po soki nalakena nagisagu, po da mawosa asa mau. 

4Ma a peani tea waia dip̃a ko, naga ku doropusi nadodomiana vea anigo. 

5Nalakena tea wanogoe p̃a midoaki tokora waina ku dowo pae asa, go p̃a 
midoaki doa, po mari nawosiana vea maga; kite a pe valoti punusi ko, po disua 
ki nakau ni nasulu anigo m̃elu dua ki naliana, waina ku pe ta midoaki doa mau. 

6Ma ku peani tea waia, naga ku karaikita nawosiana maga ki tea sarausi Nikolao 
maga, waina kinau ma a karaikita ra. 

7Tea waina e pilake nadaliga ega rogo tea waina Naatana e noa ki ekalesia maga 
asa. Tea waina e mari matua, aga wo dua e naga ega kani tea ni nakau ni 
namauriana, waina e doko Paradeiso ki Sup̃e. 

8Go p̃a midiri dua agelo ki ekalesia ni Semurna. Tea vea go tea edaku, waina e 
mate, po moro mauri, e noa tea maga waia. 

9A atae nariesoki‐ko‐ana go naveiteatikaana anigo (ma ku pei sogolapa), go 
navasasakiana ki tea maga waina eu noa naga eu pei tea ni Yudea, go eu da pei 
tea ni Yudea mau, ma eu pei nasaisaiana sikai ki Satan. 

10P̃a ta matauki tea maga waina p̃a wo sua ra mau: p̃a leo, diabolo ega wo nadi 
ki te seara kakamu paki ekopu ni nasum̃a ni navavaigoroana, naga kuga vei tea 
maridogoana; go kuga wo peani nariesokiana naaleatia rualima sikai. P̃a vei 
lomau pa pa paki namateana, go aga wo dua ko vauvau ni namauriana. 

11Tea waina e pilake nadaliga, ega rogo tea waina Naatana e noa ki ekalesia 
maga asa. Tea waina e mari matua ega wo da pei tea marisakiana ki namateana 
kerua mau. 

12Go p̃a midiri dua agelo ki ekalesia ni Percamo. Tea waina e peani lova makali 
ni navakalina dua e noa tea maga waia: 

13A atae tokora waina ku doko asa doko, tokora waina malo tasake ki Satan e 
doko asa; go ku dape soki nagisagu, go ku da pasa goro nasaralomau‐au‐ana 
mau, naaleatia maga ki Antipas, tea noa sokisoki aginau, tea vei lomau, waina e 
pei tea maripunueana m̃aleoputo kakamu, tokora waina Satan e doko asa doko. 

14Ma a peani tea visa dip̃a ko, nalakena ku peani naatam̃oli seara waina eu dape 
soki navasapiseikiana ki Balaam, waina e pasa piseiki Balak naga ega nadi ki 
tea tapilagonaana sikai narae ni Israel natuna maga, naga euga kani naleo maga 
waina eu pei naviriana paki nasup̃e maga, go naga euga maripele. 

15Go dapala nogoe ku peani naatam̃oli seara waina eu dape soki 
navasapiseikiana ki tea sarausi Nikolao maga. 

16Nalakena tea wanogoe p̃a midoaki doa: ma ku pe ta midoaki doa mau, aga wo 
paloti punusi ko m̃araverave, go aga wo mari navakalo paki da ki lova ni 
nawokagu. 

17Tea waina e pilake nadaliga, ega rogo tea waina Naatana e noa ki ekalesia 
maga asa. Tea waina e mari matua, aga wo dua e manna surukiana seara, go aga 
wo dua e vatu tare sikai, go nagisa vau sikai tea midiriana doko vatu wanogoe, 
waina te naata sikai e da atae a mau, ma tea waina e dape e ega wo sikina atae 
a. 

18Go p̃a midiri dua agelo ki ekalesia ni Tuateira. Sup̃e Natuna, waina e pilake 
namatana ero dapala soro ni nakapu, go nam̃elena ero dakiusi brass waina e 
lidalida, e noa tea maga waia: 

19A atae nawosiana anigo maga, go nadodomiana go nasaralomauana go 
nasuasuaana go nasokiana anigo, go naga nawosiana edaku anigo maga eu 
laapa liu tea vea maga. 

20Ma a peani tea waia dip̃a ko naga suasua ki nagoroi Yesabel, waina e dum̃ana 
soso e ki profeta nagoroi sikai; go e do pasa piseiki po do surue tea suasua 
aginau maga naga euga maripele, go naga euga kani naleo maga waina eu pei 
naviriana paki nasup̃e maga. 

21Go a dua e ragi naga ega midoaki doa; go e da masauna naga ega midoaki doa 
m̃elu dua ki namaripeleana aneana mau. 

22P̃a leo, aga wo nadi ki nia paki nawewele sikai, go tea maga waina eu mamau 
maripele sikoti a, eu pe ta midoaki doa m̃elu dua ki nawosiana aneana maga 
mau, a pe wo nadi ki da paki nariesokiana warua. 

23Go aga wo mari punue natuna maga ki namateana; go ekalesia maga mamau 
puti euga wo atae naga kinau a pei tea waina a do leo usiusi nap̃elekevatu maga 
go nap̃op̃o maga: go aga wo dua mu sara naata sikasikai pataka nawosiana 
animu maga. 

24Ma a noa ki mu tea p̃ota maga waina ku doko Tuateira, tea maga waina eu da 
dape navasapiseikiana wanogoe mau, waina eu da atae tea vakipua maga ki 
Satan, dapala waina eu noa e; aga wo da doro tea madaga p̃ota mu mau. 

25Ma tea waina ku peani a, kuga tape soki a pa pa paki ragi waina aga valoti asa. 

26Go tea waina e mari matua, go tea waina e pavaigoro nawosiana aginau maga 
pa pa paki ragi edaku, aga wo dua e naveinawotaana dap̃au nalauna maga: 

27go ega wo maraki ra ki tiko ni airon sikai, dapala waina lasa maga ni tea mari 
lasa ni naruku eu pei tea marip̃oraworaeana; dapala waina kinau ma a dape a 
ki Tamagu: 

28go aga wo dua e m̃asoe lapa ni malip̃ogi. 

29Tea waina e pilake nadaliga ega rogo tea waina Naatana e noa ki ekalesia 
maga asa. 

Apokalupesi 3 

1Go p̃a midiri dua agelo ki ekalesia ni Sardis. Tea waina e dape Naatana larua ni 
Sup̃e, go m̃asoe larua, e noa tea maga waia: A atae nawosiana anigo maga, naga 
ku peani nagisa sikai naga ku mauri, go ku pei tea mate. 

2P̃a to leleogoro, go p̃a lawosoki tea maga waina eu ko doko, waina eu pei 
m̃aladigi naga euga mate: nalakena a da pap̃ai te nawosiana anigo seara waina 
eu pei tea vakavuroana narae ni Sup̃e aginau mau. 

3Nalakena tea wanogoe p̃a midoaki dapala waina ku dape go dapala waina ku 
dogo; go p̃a vavaigoro e, go p̃a midoaki doa. Nalakena tea wanogoe ku pe ta 
leleogoro mau, a pe wo paloti dapala tea vanako sikai, go p̃a wo da atae seve 
aura waina aga wo paloti pa parati ki‐go asa mau. 

4Ma ku peani nagisa visa maau doko Sardis waina eu da mari sugoro adeada eu 
loa mau: go euga wo surata sikoti au po suni tea tare maga; nalakena eu p̃ia ki 
nia. 

5Tea waina e mari matua ega wo pei tea sugoroana dapala nogoe ki sugoro tare; 
go aga wo da kasi lua nagisana m̃elu dua ki tusi ni namauriana mau, go aga wo 
noa sai nagisana narae ni Tamagu, go narae ni agelo aneana maga. 

6Tea waina e pilake nadaliga ega rogo tea waina Naatana e noa ki ekalesia maga 
asa. 

7Go p̃a midiri dua agelo ki ekalesia ni Filadelfia. Tea waina e dapu, tea waina e 
pei lomau, tea waina e peani tea viloki ki David, tea waina e p̃olagati go te naata 
e da kokoro mau, go waina e kokoro go te naata e da p̃olagati mau, e noa tea 
maga waia: 

8A atae nawosiana anigo maga (p̃a leo, a lawo ki namata wolagatiana sikai e 
doko naraem̃a, waina te naata e da mari atae kokoro e mau), naga ku peani 
nakasuaana kiki, go ku dogo paratiki navasaana aginau, po da pasagoro 
nagisagu mau. 

9P̃a leo, a pitua ki da eu pei tea ni nasaisaiana ki Satan, tea maga waina eu 
dum̃ada noa naga eu pei tea ni Yudea, go eu da pei tea ni Yudea mau, ma eu 
sorosoro, p̃a leo, aga wo mari ra naga euga wo umai po suai natano narae ni 
nam̃elem̃a, go naga euga atae naga kinau a dodomi ko. 

10Nalakena ku pavaigoro navasaana ni nasokiana aginau, kinau ma aga wo 
pavaigoro ko m̃elu dua ki aura ni namaridogoana, aura waina ega wo umai pa 
paratiki maramana mamau, naga ega maridogo tea maga waina eu doko 
maramana doko. 

11Aga valoti m̃araverave: p̃a tape soki tea waina ku peani a, naga te naata sikai 
ega ta dape vauvau anigo mau. 

12Tea waina e mari matua, aga wo mari a ega vei tip̃a sikai ekopu ni nasum̃a 
tapu ki Sup̃e aginau, go ega wo da moro dave m̃elu dua ki nia mau; go aga wo 
midiri nagisa ni Sup̃e aginau asa, go nagisa ni natokoana ki Sup̃e aginau, 
Yerusalem vau, waina e do pae nakoroatelagi m̃elu Sup̃e aginau siwo umai, go 
nagisagu vau. 

13Tea waina e pilake nadaliga ega rogo tea waina Naatana e noa ki ekalesia 
maga asa. 

14Go p̃a midiri paki agelo ki ekalesia ni Laodikeia. Amen, tea noa sokisoki lomau 
go waina e pei lomau, naatulakeana ni natawonakiana ki Sup̃e, e noa tea maga 
waia. 

15A atae nawosiana anigo maga, naga ku da maladi mau go ku da pivitinu mau: 
a masauna naga p̃a maladi kite p̃a vivitinu. 

16Dapala nogoe nalakena ku pivivitinu, go ku da pivitinu mau go ku da maladi 
mau, aga wo lua ki‐go m̃elu dua ki nawokagu, 

17Nalakena ku naga, A pei sogolapa, po dalua sua nasogolapaana, po da pei tea 
tika ki te navatuna mau; go ku da atae naga ku pei tea rogo kite sa go tea 
tagisiana go tea tika go tea kesa go tea m̃alam̃ala; 

18a pusum̃aki paki‐go naga p̃a vakotovi kiagu kold waina e pei tea 
venim̃atakiana ki nakapu, naga p̃a vei sogolapa; go sugoro tare maga naga p̃a 
susu, go naga namaliereana ni nam̃alam̃alaana anigo ega ta doko lina mau; go 
naroro ni mata sa naga p̃a sala namatam̃a asa, naga p̃a leo sai. 

19Tea maga waina kinau a dodomi ra, a pasa kasua ki da po parati pisei ki da: 
nalakena tea wanogoe p̃a vei p̃op̃o suisui, po midoaki doa. 

20P̃a leo, a lawodu pisari namata po do p̃okawoka: te naata e pe rogo nadaleogu 
po p̃olagati namata, aga wo paki ekopu punusi a, go aga wo ganikani sikoti a, go 
nae ega wo ganikani sikoti au. 

21Tea waina e mari matua, aga wo dua e naga ega tasake sikoti au malo tasake 
aginau, dapala waina kinau ma a mari matua po dasake sikoti Tamagu malo 
tasake aneana. 

22Tea waina e pilake nadaliga, ega rogo tea waina Naatana e noa ki ekalesia 
maga asa. 

Apokalupesi 4 

1Edaku ki tea maga wanogoe a punusi, go kuga leo, namata sikai e pei tea 
wolagatiana nakoroatelagi, go nadaleo vea waina a dogo e, dapala nadaleo ni 
paiga e do pasa ki nau, e naga, P̃a sake umai, go aga wo pisei ki‐go tea maga 
waina e one ara one naga euga vakilina edaku ki tea maga waia. E pakilina ki 
nau m̃araverave naga a doko Naatana:  

2go kuga leo, malo tasake sikai e doko nakoroatelagi, go tea sikai e dasake malo 
tasake wanogoe.  

3Go tea waina e dasake e pei tea vunusiana e dakiusi vatu yasper sikai go 
sardius sikai: go asoara sikai e doko dalivirigoro malo tasake, e pei tea 
vunusiana e dakiusi emerald sikai.  

4Go malo tasake rualima dua tamate pati eu doko dalivirigoro malo tasake 
wanogoe: go a punusi tea matua rualima dua tamate pati eu dasake malo tasake 
maga wanogoe, eu pei tea sugoroana ki sugoro tare maga; go vauvau maga ni 
kold eu doko nap̃auda.  

5Go navila maga go tovae maga eu do m̃elu malo tasake pano. Go nasulu larua 
ni nakapu eu doko waina eu do soro narae ni malo tasake, waina eu pei Naatana 
larua ni Sup̃e.  

6Go narae ni malo tasake, tea waina e dapala natasi ni class sikai dakiusi 
krustalo; go m̃aleoputo ni malo tasake, go dalivirigoro malo tasake, nalo mauri 
pati waina eu peani namatada maga naraeda go natakuda.  

7Go nalo mauri vea e dakiusi laion sikai, go nalo mauri kerua e dakiusi kau 
natuna anoai sikai, go nalo mauri ketolu naraena e dapala narae ni naatam̃oli 
sikai, go nalo mauri kevati e dakiusi ikila sikai waina e do diri.  

8Go nalo mauri pati wanogoe, waina eu pilake nalivaru latelatesa sarasara ra, 
eu peani namatada maga dalivirigoro go etano ni nalivaruda: go eu da 
maromaro aleati go p̃ogi mau, eu do naga, E dapu, dapu, dapu, Yehovah Sup̃e, 
Tea Kasua mau, waina e doko tuai go waina e doko ragi waia go waina ega wo 
umai.  

9Go ragi waina nalo mauri maga wanogoe euga wo pitua ki nasamasamaana go 
nadodomadaganiana go navasadodom̃atakiana dua tea waina e dasake malo 
tasake, waina e mauri doko pa pa pa e du du po du mau da,  

10tea matua rualima dua tamate pati wanogoe euga wo dowo pakitano narae ni 
tea waina e dasake malo tasake, go euga wo lotu ki tea waina e mauri doko pa 
pa pa e du du po du mau du, go euga wo nadi ki vauvau adeada maga narae ni 
malo tasake,  

11po naga, Ku p̃ia, Nawota aginami go Sup̃e aginami, naga p̃a tape 
nasamasamaana go nadodomadaganiana go namarakiana: nalakena nigo ku 
dawonaki naleo maga mamau puti, go nalakena namasauana anigo eu doko 
tuai, po pei tea tawonakiana. 

Apokalupesi 5 

1Go a punusi tusi sikai e doko nam̃elearu ni matua ni tea waina e dasake malo 
tasake, e pei tea midiriana nap̃elena go natakuna, e pei tea vulusokiana p̃ono ki 
navulusokiana larua.  

2Go a punusi agelo kasua sikai e do dogorogo ki nadaleo warua, e naga, Sei e p̃ia 
naga ega vukepiri tusi, po kisipiri navulusokiana kakana maga?  

3Go te naata sikai ni nakoroatelagi, kite ni maramana, kite ni etano ki 
maramana, e da mari atae pukepiri tusi wanogoe mau, kite leopunusi a. 4Go 
kinau a dagi p̃arua, nalakena te naata sikai e da pei tea vap̃aiana mau waina e 
p̃ia naga ega vukepiri tusi wanogoe, kite leo punusi a:  

5go tea matua maga sikai kakada e noa ki nau, e naga, P̃a ta dagi mau: p̃a leo, 
Laion waina e pei tea naworawora ni Yudah, Nawasi ni David, e marimatua 
naga ega vukepiri tusi po kisipiri navulusokiana larua kakana.  

6Go a punusi Arnio sikai e lawodu m̃aleoputo ni malo tasake go ni nalo mauri 
pati, go m̃aleoputo ni tea matua maga, dapala e pei tea maripunueana, e pilake 
napati larua ni nap̃auna, go namata larua, waina eu pei Naatana larua ni Sup̃e 
waina eu pei tea tip̃akiluaana paki maramana mamau.  

7Go e umai, go e dape a m̃elu dua ki nam̃elearu ni matua ni tea waina e dasake 
malo tasake.  

8Go ragi waina e dape sua tusi, nalo mauri pati go tea matua rualima dua tamate 
pati eu dowo pakitano narae ni Arnio, eu dape harp sikasikai sarasara ra, go 
lasa maga ni kold waina eu pura ki tea ni nap̃o wia, waina e pei natapasavasaana 
maga ki tea tautau maga.  

9Go eu do lega nalegaana vau sikai, eu naga, Ku p̃ia naga p̃a tape tusi, go naga 
p̃a kisipiri navulusokiana kakana maga: nalakena ku pei tea maripunueana, po 
magi Sup̃e pakotovi ki nadam̃a naatam̃oli maga ni sara naworawora, go ni sara 
navasaana, go ni sara narei, go ni sara nalauna,  

10po mari ra eu magi Sup̃e aginami pei namarakiana sikai go tea viri maga; go 
euga wo maramara doko maramana.  

11Go a punusi, go a dogo nadaleo ni agelo laapa dalivirigoro malo tasake go nalo 
mauri maga go tea matua maga; go naveveana kakada e pei tivilia maga paka 
tivilia maga, go manu maga paka manu maga;  

12eu do noa ki nadaleo warua sikai, eu naga, Arnio waina e pei tea 
maripunueana e p̃ia naga ega tape namarakiana, go nasogolapaana, go 
namanumatuaana, go nakasuaana, go nadodomadaganiana, go 
nasamasamaana, go navasap̃iakiana.  

13Go a dogo sara naleo tawonakiana waina eu doko nakoroatelagi, go 
maramana, go etano ki maramana, go natasi, go naleo maga mamau puti waina 
eu doko ara, a dogo ra eu naga, Agi tea waina e dasake malo tasake, go agi Arnio, 
ega vei navasap̃iakiana, go nadodomadaganiana, go nasamasamaana, go 
namarakiana, pa pa ega tu du po du mau du.  

14Go nalo mauri pati eu naga, Amen. Go tea matua maga eu dowo pakitano po 
lotu. 

Apokalupesi 6 

1Go a punusi ragi waina Arnio e kisipiri navulusokiana larua sikai kakada, go a 
dogo nalo mauri pati sikai kakada e noa dapala ki nadaleo ni tovae, e naga, P̃a 
umai. 

2Go a punusi, go kuga leo, horse tare sikai go tea waina e sakesaake asa e dape 
naasu sikai; go vauvau sikai e pei tea vituakiana paki nia; go e dave umai e do 
mari matua, go naga ega mari matua. 

3Go ragi waina e kisipiri sua navulusokiana kerua, a dogo nalo mauri kerua e 
naga, P̃a umai. 

4Go horse p̃ota sikai e dave umai, horse miala sikai: go e pei tea vituakiana paki 
tea waina e sakesaake asa naga ega tape lua natam̃ateana m̃elu dua ki 
maramana, go naga euga tum̃ada mari punue ra: go lova warua sikai e pei tea 
vituakiana paki nia. 

5Go ragi waina e kisipiri sua navulusokiana ketolu, a dogo nalo mauri ketolu e 
naga, P̃a umai. Go a punusi, go kuga leo, horse loa sikai; go tea waina e 
sakesaake asa e dape tea rowogi sikai e doko nam̃elearuna. 

6Go a dogo tea waina e dapala nadaleo sikai e doko m̃aleoputo ni nalo mauri 
pati e naga, Totowo sikai ni whiit raki denario sikai, go totowo dolu ni barle raki 
denario sikai; go naroro go waine p̃a ta mari sa ki da mau. 

7Go ragi waina e kisipiri sua navulusokiana kevati, a dogo nadaleo ni nalo mauri 
kevati e naga, P̃a umai. 

8Go a punusi, go kuga leo, horse kolop̃o sikai: go tea waina e sakesaake asa, 
nagisana Namateana; go Hades e do dausi sikoti a. Go naveinawotaana e pei tea 
vituakiana paki da dap̃au namagovai kevati ni maramana, naga eroga mari 
punue ki lova, go ki navitoloana, go ki namateana, go pae nalo mila maga ni 
maramana. 

9Go ragi waina e kisipiri sua navulusokiana kelima, a punusi etano ki wede ni 
naviriana naata ni tea maga waina eu pei tea maripunueana nalakena 
navasaana ki Sup̃e go nalakena nanoasokisokiana waina eu peani a: 

10go eu pioso ki nadaleo warua sikai, eu naga, Pa pa paki seve ragi, Talakeagami 
O, tea tapu go tea vei lomau, p̃a wo da pasa p̃otae po siko nadagami mau paki 
tea maga waina eu doko maramana? 

11Go sugoro tare sikai e pei tea vituakiana paki da sarasara ra; go e pei tea 
noaana paki da, naga euga ko maromaro ragi kiki, pa pa tea maga waina eu 
mamau pei tea suasua go taida maga, waina euga wo pei tea maripunueana 
dapala nara, euga ko pei tea vakavuroana. 

12Go a punusi ragi waina e kisipiri sua navulusokiana kelatesa, go naruru warua 
sikai e pakilina; go elo e pei tea mariana e loa dapala nakulukulu ni sak ni 
nam̃au, go atelagi mamau e pei tea mariana e dapala nada; 

13go m̃asoe maga ni nakoroatelagi eu dowo paki maramana, dapala napuliva 
sikai e nadi ki nawana vusa maga, ragi waina e pei tea varivariakiana ki nalagi 
atu sikai. 

14Go nakoroatelagi e pamawota pano dapala tusi sikai ragi waina e pei tea 
lulukiana; go sara tava go sara naure eu pei tea risuakiana m̃elu dua ki naliada 
maga. 

15Go nawota maga ni maramana, go naatam̃oli warua maga, go kaptin ni manu 
maga, go tea vei sogolapa maga, go tea kasua maga, go sara naviti go sara 
naatam̃oli waina eu dum̃ada doko, eu dum̃ada dasuru ki da sili valea maga go 
vatu laketoko maga ni tava maga; 

16go eu do noa ki tava maga go ki vatu laketoko maga, eu naga, Kuga rowo paki 
gami, po dasuru ki gami pa dua ki narae ni tea waina e dasake doko malo tasake, 
go pa dua ki namaetoana ki Arnio: 

17nalakena naaleatia warua ni namaetoana adeada e po umai, go sei e mari atae 
lawodu? 

Apokalupesi 7 

1Edaku ki tea wanogoe a punusi agelo pati eu lawodu naweluki pati ni 
maramana, eu dape soki nalagi pati ni maramana, naga te nalagi sikai ega ta sau 
doko maramana, kite doko natasi, kite paki te nakau sikai mau. 

2Go a punusi agelo p̃ota sikai e sake pae elo sake, e dape tea vulusoki ki Sup̃e 
mauri: go e pioso ki nadaleo warua sikai paki agelo pati, waina e pei tea 
vituakiana paki da naga euga mari sa ki maramana go natasi, 

3e naga, Kuga ta mari sa ki maramana, kite natasi, kite nakau maga mau, pa pa 
auga vea pulusoki tea suasua maga ki Sup̃e anigida doko naraeda. 

4Go a dogo naveveana ni tea maga waina eu pei tea vulusokiana, nasogosogo 
sikai tivilia pati go manu pati, tea vulusokiana maga ni sara naworawora ni 
Israel natuna maga. 

5Tea ni naworawora ni Yudah tivilia sikai go manu dua eu pei tea vulusokiana: 
Tea ni naworawora ni Reuben tivilia sikai go manu dua: Tea ni naworawora ni 
Cad tivilia sikai go manu dua: 

6Tea ni naworawora ni Asher tivilia sikai go manu dua: Tea ni naworawora ni 
Naftali tivilia sikai go manu dua: Tea ni naworawora ni Manasseh tivilia sikai 
go manu dua: 

7Tea ni naworawora ni Simeon tivilia sikai go manu dua: Tea ni naworawora ni 
Levi tivilia sikai go manu dua: Tea ni naworawora ni Issakar tivilia sikai go 
manu dua: 

8Tea ni naworawora ni Sebulon tivilia sikai go manu dua: Tea ni naworawora 
ni Yosef tivilia sikai go manu dua: Tea ni naworawora ni Benyamin tivilia sikai 
go manu dua eu pei tea vulusokiana. 

9Edaku ki tea maga wanogoe a punusi go kuga leo, taua warua sikai, waina te 
naata e da mari atae peve ra mau, tea ni sara nalauna, go ni naworawora maga 
go ni narei maga go ni namena maga mamau puti, eu lawodu narae ni malo 
tasake go narae ni Arnio, eu suni sugoro tare maga, go naulu ni paama maga eu 
doko nam̃elearuda; 

10go eu do pioso ki nadaleo warua sikai, eu naga, Namautipauriana ega vei agi 
Sup̃e anigida waina e dasake doko malo tasake, go agi Arnio. 

11Go agelo maga mamau puti eu lawodu dalivirigoro malo tasake, go 
dalivirigoro tea matua maga go nalo mauri pati; go eu dowo dap̃olosiwo narae 
ni malo tasake po lotu ki Sup̃e, 

12eu naga, Amen: navasap̃iakiana, go nasamasamaana, go namanumatuaana, go 
navasadodom̃atakiana, go nadodomadaganiana, go namarakiana, go 
nakasuaana, euga vei agi Sup̃e anigida pa pa ega tu du po du mau du. Amen. 

13Go tea matua maga sikai kakada e pasadara, po noa ki nau, Tea maga wanae 
waina eu suni sugoro tare maga, eu pei sei, go eu pae esava umai? 

14Go a noa ki nia, Nawota aginau, nigo ku atae a. Go e noa ki nau, Tea maga 
wanae eu pei tea maga waina eu m̃elu nariesokiana warua umai, go eu sarue 
sugoro adeada maga, po mari ra eu dare nada ni Arnio. 

15Nalakena tea wanogoe eu doko narae ni malo tasake ki Sup̃e; go eu maneana 
suasua aleati go p̃ogi nasum̃a tapu aneana: go tea waina e dasake doko malo 
tasake ega wo mari tap̃aup̃au aneana ega wo kovagoro ra. 

16Euga wo da moro pitolo mau, go euga wo da moro madou mau; go elo ega wo 
da sili ara mau, go te navivitinuana mau: 

17nalakena Arnio waina e doko m̃aleoputo ni malo tasake ega wo leo paratiki 
pakale ra, po maraki ra paki namata noai maga ni namauriana: go Sup̃e ega wo 
kasilua sara naririmata m̃elu dua ki namatada maga. 

Apokalupesi 8 

1Go ragi waina e kisipiri sua navulusokiana kelarua natatam̃ateana e doko 
nakoroatelagi e alagoro pei aura namagovai sikai. 

2Go a punusi agelo larua waina eu do lawodu narae ni Sup̃e; go paiga larua eu 
pei tea vituakiana paki da. 

3Go agelo p̃ota sikai e umai po lawodu pisari wede ni naviriana, e dape lasa ni 
kold sikai ni tea ni nap̃o wia; go tea ni nap̃o wia laapa eu pei tea vituakiana paki 
nia naga ega vitua ki nia pilake natapasavasaana maga ki tea tautau maga 
mamau puti wede ni naviriana ni kold waina e doko narae ni malo tasake. 

4Go naasua ni tea ni nap̃o wia, pilake natapasavasaana maga ki tea tautau maga, 
e sake m̃elu dua ki nam̃elearu ni agelo narae ni Sup̃e. 

5Go agelo e dape lasa ni tea ni nap̃o wia; go e pakavuro e ki nakapu ni wede ni 
naviriana, po nadi ki nia paki maramana; go tovae maga eu edakugoro e, go 
nadaleo maga, go navila maga, go naruru sikai. 

6Go agelo larua waina eu dape paiga larua eu dum̃ada mari m̃ata ki da naga 
euga sui ra. 

7Go tea vea e sui paiga, go usa ni vatu go nakapu ero pakilina, ero sarisari pilake 
nada, go e pei tea nadikiana paki maramana: go namagovai ketolu ni maramana 
e pei tea tap̃arakiana, go namagovai ketolu ni nakau maga e pei tea tap̃arakiana, 
go sara nam̃enau malakesa e pei tea tap̃arakiana. 

8Go agelo kerua e sui paiga, go tea waina e dapala tava warua sikai waina e do 
soro ki nakapu e pei tea nadikiana paki natasi: go namagovai ketolu ni natasi e 
pei tea mariana e pei nada; 

9go namagovai ketolu ni tea tawonakiana maga waina eu doko natasi, tea maga 
waina eu peani namauriana, eu mate; go namagovai ketolu ni shipe maga eu pei 
tea marisakiana. 

10Go agelo ketolu e sui paiga, go m̃asoe warua sikai e dowo m̃elu dua ki 
nakoroatelagi, e do soro dapala nasulu sikai, go e dowo paki namagovai ketolu 
ni noai sara maga, go paki namata noai ni noai maga; 

11go nagisa ni m̃asoe wanogoe e pei tea sosoana ki Nakokonae: go namagovai 
ketolu ni noai maga eu pei tea mariana eu pei nakokonae; go naatam̃oli maga 
tea laapa kakada eu mate ki noai maga, nalakena eu pei tea mariana eu kokona. 

12Go agelo kevati e sui paiga, go namagovai ketolu ni elo e pei tea wokatiana, go 
namagovai ketolu ni atelagi, go namagovai ketolu ni m̃asoe maga; naga 
namagovai ketolu kakada euga vei tea mariana euga maligo, go naga naaleatia 
ega ta maramalaga mau ragi ni namagovai ketolu kakana, go naga nap̃ogiana 
ega tapala nogoe. 

13Go a punusi, go a dogo ikila sikai, e do diri m̃aleoputo ni nakoroatelagi, e do 
noa ki nadaleo warua sikai, e naga, Ai, ai, ai, ki tea maga waina eu doko 



2363 

 

 
Ngunese Bible 

Nguna [Efate, North] 
©  Bible Society of the South Pacific. 

 

 
 

 

maramana doko, nalakena nadaleo p̃ota maga ni paiga ki agelo dolu, waina eu 
ko da sui ra. 

Apokalupesi 9 

1Go agelo kelima e sui paiga, go a punusi m̃asoe sikai ni nakoroatelagi e dowo 
paki maramana: go tea viloki ni namadau ni epua e pei tea vituakiana paki nia. 

2Go e p̃olagati namadau ni epua; go naasua sikai e sake m̃elu dua ki namadau, 
dapala naasua ni upu warua sikai; go elo go namalopa ero pei tea mariana ero 
maligo nalakena naasua ni namadau. 

3Go midiri maga eu dave m̃elu dua ki naasua paki maramana; go nakasuaana e 
pei tea vituakiana paki da, dapala waina mataloa maga ni maramana eu peani 
nakasuaana. 

4Go e pei tea noaana paki da naga euga ta mari sa ki nam̃enau ni navanua mau, 
kite te navatuna malakesa mau, kite te nakau sikai mau, ma naga euga mari sa 
ki naatam̃oli maga waina eu da peani navulusokiana ni Sup̃e doko naraeda mau 
euga sikida. 

5Go e pei tea vituakiana paki da naga euga ta mari punue ra mau, ma naga euga 
vei tea mariana euga vitinu atelagi lima: go navitinuana adeada e dapala 
navitinuana waina mataloa sikai e mari a, ragi waina e dip̃a naatam̃oli sikai. 

6Go naaleatia maga wanogoe naatam̃oli maga euga wo laaga namateana, go 
euga wo da pap̃ai a mau; go euga wo masauna naga euga mate, go namateana e 
do sava dua ki da pano. 

7Go natakiusiana ni midiri maga e dakiusi horse maga waina eu pei tea 
marim̃atakiana raki navakalo; go tea waina e dapala vauvau maga dakiusi kold 
e doko nap̃auda, go naraeda eu dapala narae ni naatam̃oli maga. 

8Go eu pilake naloluda dapala nalolu ni nagoroi maga, go napatida eu dapala 
napati ni laion maga. 

9Go eu suni kokororum̃a maga, dapala kokororum̃a maga ni airon; go 
nasaruruana ni nalivaruda e dapala nasaruruana ni kariot maga, ni horse laapa 
waina eu do sava paki navakalo. 

10Go eu pilake napueda eu dakiusi mataloa maga, go natip̃ada maga; go 
nakasuaana adeada naga euga mari sa ki naatam̃oli maga atelagi lima e doko 
napueda. 

11Eu peani agelo ni epua e pei nawota dap̃au ra: nagisana pae Heberu e pei 
Abaddon, go pae navasaana ni Hellas e peani nagisa Apolluon. 

12Ai vea e pano sua: kuga leo, Ai dua ero ko do umai edaku ki tea maga wanogoe. 

13Go agelo kelatesa e sui paiga, go a dogo nadaleo sikai e m̃elu napati maga ni 
wede ni naviriana ni kold waina e doko narae ni Sup̃e, 

14e noa ki agelo kelatesa, waina e dape paiga, e naga, P̃a veresi agelo pati waina 
eu pei tea soliana pisari noai sara warua Eufrates. 

15Go agelo pati wanogoe eu pei tea veresiana, waina eu pei tea marim̃atakiana 
sua raki aura go naaleatia go atelagi go natau, naga euga mari punue namagovai 
ketolu ni naatam̃oli maga. 

16Go naveveana ni taua maga ni tea maga waina eu sakesaake horse e pei tivilia 
sikai paka tivilia sikai paka rua: a dogo naveveana kakada. 

17Go a punusi horse maga doko navunusiana dapala waia, go tea maga waina 
eu sakesaake ara, eu suni kokororum̃a maga dapala nakapu miala go huakintho 
go sulfur: go nap̃au ni horse maga eu dapala nap̃au ni laion maga; go nakapu e 
do dave m̃elu dua ki nawokada pano go naasua go sulfur. 

18Namagovai ketolu ni naatam̃oli maga eu pei tea maripunueana pae 
nawokatiana dolu wanogoe, ki nakapu go ki naasua go ki sulfur, waina eu do 
dave m̃elu dua ki nawokada. 

19Nalakena nakasuaana ki horse maga e doko nawokada, go e doko napueda: 
nalakena napueda eu dakiusi m̃aata maga, go eu pilake p̃auda maga; go ki tea 
maga wanogoe eu do marisaki. 

20Go tea p̃ota maga ni naatam̃oli maga waina eu da pei tea maripunueana ki 
nawokatiana maga wanogoe mau, eu da midoaki doa m̃elu dua ki nawosiana 
maga ni nam̃elearuda mau, naga euga ta lotu ki dimon maga mau, go ki nasup̃e 
maga ni kold, go ni silver, go ni brass, go ni vatu, go ni nakau; waina eu da mari 
atae leo sai kite dogo, kite surata mau: 

21go eu da midoaki doa m̃elu dua ki namaripunueana adeada maga, go ki 
nawosidoaana adeada maga, go ki namaripeleana adeada, go ki navanakoana 
adeada maga mau. 

Apokalupesi 10 

1Go a punusi agelo kasua p̃ota sikai e do siwo pae nakoroatelagi umai, e pei tea 
sugoroana ki napopouru sikai; go asoara e doko nap̃auna, go naraena e dapala 
elo, go nam̃elena ero dapala tea lawodu maga ni nakapu;  

2go e dape tusi kiki vukepiriana sikai e doko nam̃elearuna: go e lawo ki 
nam̃elena ni matua e doko natasi, go tea ni mawiri e doko navanua;  

3go e pioso ki nadaleo warua sikai dapala waina laion sikai e uru: go ragi waina 
e pioso, tovae larua eu pitua ki nadaleoda.  

4Go ragi waina tovae larua eu pasa, a naga aga midiri: go a dogo nadaleo sikai e 
m̃elu nakoroatelagi, e naga, P̃a vulusoki tea maga waina tovae larua eu noa ra, 
go p̃a ta midiri ra mau.  

5Go agelo waina a punusi a waina e lawodu natasi go navanua, e sike 
nam̃elearuna ni matua paki nakoroatelagi,  

6po pivisa pae tea waina e mauri doko pa pa e du du po du mau du, waina e 
dawonaki nakoroatelagi go naleo maga waina eu doko asa, go navanua go naleo 
maga waina eu doko asa, go natasi go naleo maga waina eu doko asa, naga ragi 
ega ta moro doko mau:  

7ma naaleatia maga ni nadaleo ni agelo kelarua, ragi waina ega naga ega sui 
paiga, ragi wanogoe p̃aia ki Sup̃e e pei tea marisuaana, dapala waina e dogorogo 
ki narogorogoana wia paki tea suasua aneana maga profeta maga.  

8Go nadaleo waina a dogoe em̃elu nakoroatelagi, a dogo emoro pasa ki nau, po 
naga, P̃a vano, po dape tusi waina e pei tea vukepiriana waina e doko nam̃elearu 
ni agelo waina e lawodu natasi go navanua.  

9Go a pano punusi agelo wanogoe, po noa ki nia naga ega tua au tusi kiki 
wanogoe. Go e noa ki nau, e naga, P̃a tape a, po ganidinomi a; go ega wo mari 
nap̃elem̃a ega kokona, ma ega wo gagadi dapala honi doko nawokam̃a.  

10Go a dape tusi kiki wanogoe m̃elu dua ki nam̃elearu ni agelo wanogoe, po 
ganidinomi a; go e doko nawokagu e dapala honi e gagadi: go ragi waina a gani 
sua e, nap̃elegu e pei tea mariana e kokona.  

11Go eu noa ki nau, eu naga, E one ako one naga p̃a moro pea noa sai nalo ni 
narei maga, go nalauna maga, go namena maga, go nawota maga euga laapa. 

Apokalupesi 11 

1Go nau sikai e pei tea vituakiana paki nau e dakiusi tiko sikai: go naata sikai e 
naga, P̃a tuleana, go p̃a rowogi nasum̃a tapu ki Sup̃e, go wede ni naviriana, go 
tea maga waina eu do lotu asa. 

2Go roara waina e doko etaku ni nasum̃a tapu, p̃a toropusi a ega toko etaku, go 
p̃a ta dowogi a mau; nalakena e pei tea vituakiana paki nalauna p̃ota maga: go 
euga wo pasi pakitano natokoana tapu atelagi rualima pati tamate dua. 

3Go aga wo dua tea noa sokisoki dua aginau, go eroga wo pea noa sai naaleatia 
manu sikai p̃onotia dua rualima takuna latesa, doko do suni nakulukulu ni sak. 

4Nara ero pei oliva dua go nakau ni nasulu dua, waina ero lawodu narae ni 
Nawota ni maramana. 

5Go te naata e pe masauna naga ega mari sa ki da, nakapu e dave m̃elu dua ki 
nawokada, po ganidinomi tea kokona ki da maga: go te naata e pe masauna 

naga ega mari sa ki da, e one asa one naga ega vei tea maripunueana ega tapala 
nogoe. 

6Nara ero peani nakasuaana naga eroga kokoro nakoroatelagi, naga ega ta 
p̃owo mau naaleatia maga ni naveanoasaiana adeada: go ero peani nakasuaana 
dap̃au noai maga naga eroga roa ra euga vei nada, go naga eroga wokati 
maramana ki sara naatugiana, ragi maga waina ero pe masauna. 

7Go ragi waina eroga mari sua nanoasokisokiana adeada, nalo mila waina e 
sake m̃elu dua ki epua umai ega wo mari navakalo paki da, po mari matua ki da, 
po mari punue ra. 

8Go nap̃atokoda ero one napua welewelea ni natokoana warua, waina pae 
naatana e pei tea salagisaana ki Sodom go Ityipt, tokora waina Nawota adeada 
e pei tea turiana asa nakau valadagoto. 

9Go tea ni narei maga, go ni naworawora maga, go ni namena maga, go ni 
nalauna maga seara kakada eu do leopunusi nap̃atokoda naaleatia dolu go 
namagovai, go eu da suasua ki nap̃atokoda naga eroga vei tea toropusiana paki 
matigo mau. 

10Go tea maga waina eu doko maramana eu laelaea nalo kakada, po mari 
katakata; go euga wo dip̃aki lua dum̃ada dua ra navituaana maga, nalakena 
profeta dua wanogoe ero mari tea maga waina eu doko maramana eu pitinu. 

11Go ragi waina naaleatia dolu go namagovai wanogoe eu nopu namero ni 
namauriana m̃elu Sup̃e e sili ara, go ero lawodu nam̃eleda; go namatakuana 
warua e dowo tea maga waina eu leopunusi ra. 

12Go ero dogo nadaleo warua sikai m̃elu nakoroatelagi e noa ki da, e naga, 
Koroga sake umai paki nea. Go ero sake paki nakoroatelagi pano doko 
napopouru; go tea maga waina eu kokona ki da eu leopunusi ra. 

13Go aura wanogoe naruru warua sikai e pakilina, go namagovai kerualima ni 
natokoana e dowo; go naatam̃oli manu larua eu pei tea maripunueana ki naruru 
wanogoe; go tea p̃ota maga eu pei tea mariana eu mataku, go eu pitua ki 
nasamasamaana paki Sup̃e ni nakoroatelagi. 

14Ai kerua e pano sua: kuga leo, Ai ketolu e do umai m̃araverave. 

15Go agelo kelarua e sui paiga; go nadaleo warua maga eu doko nakoroatelagi, 
eu naga, Namarakiana ni maramana e po pei agi Nawota anigida, go agi Kristo 
aneana: go ega wo maramara pa pa ega tu du po du mau du. 

16Go tea matua rualima dua tamate pati, waina eu dasake narae ni Sup̃e doko 
malo tasake adeada maga, eu dowo dap̃olosiwo, po lotu ki Sup̃e, 

17eu naga, Au pasadodom̃ata ki‐go, Nawota Sup̃e O, Tea Kasua mau, waina ku 
doko ragi waia go waina ku doko tuai; nalakena ku dape nakasuaana warua 
anigo, go ku maramara. 

18Go nalauna maga eu maeto, go namaetoana anigo e umai, go ragi ni tea mate 
maga naga euga vei tea vasap̃otaeana, go naga p̃a vitua ki namoriana paki tea 
suasua anigo maga profeta maga, go paki tea tautau maga, go paki tea maga 
waina eu matauki nagisam̃a, tea kiki maga go tea warua maga; go naga p̃a mari 
sa ki tea maga waina eu do mari sa ki maramana. 

19Go nasum̃a tapu ki Sup̃e waina e doko nakoroatelagi e pei tea wolagatiana; go 
areka ni navasasokiana aneana e pei tea vunusiana doko nasum̃a tapu aneana, 
go navila maga eu pakilina, go nadaleo maga, go tovae maga, go naruru sikai, go 
usa ni vatu warua. 

Apokalupesi 12 

1Go navaivaiana warua sikai e pei tea vunusiana nakoroatelagi; nagoroi sikai 
waina e pei tea sugoroana ki elo, go atelagi e doko etano ni nam̃elena, go vauvau 
sikai ni m̃asoe rualima sikai tamate dua e doko nap̃auna; go e diena: 

2go e kua ki navitinuana, po pitivitinu naga ega visola. 

3Go navaivaiana p̃ota sikai e pei tea vunusiana nakoroatelagi; go kuga leo, 
drakon miala warua sikai, waina e pilake nap̃auna larua go napati ni nap̃auna 
rualima sikai, go vauvau larua eu doko nap̃auna maga. 

4Go napuena e dosagi namagovai ketolu ni m̃asoe maga ni nakoroatelagi, po 
nadi ki da paki maramana: go drakon e lawodu narae ni nagoroi waina e naga 
ega visola, naga ragi waina ega visola sua ega ganidinomi natuna. 

5Go e pisola po dape natuna sikai, natuna naanoai sikai, waina ega wo maraki 
nalauna maga mamau puti ki naap̃e sikai ni airon: go natuna e pei tea vuatiana 
sake punusi Sup̃e, go paki malo tasake aneana. 

6Go nagoroi e sava paki masop̃alo pano, waina e peani tokora sikai asa waina e 
pei tea marim̃atakiana m̃elu Sup̃e, naga euga vakale a asa naaleatia manu sikai 
p̃onotia dua rualima takuna latesa. 

7Go navakalo e doko nakoroatelagi: Mikael go agelo aneana maga eu pano naga 
euga mari navakalo paki drakon; 

8go drakon e mari navakalo nara ma agelo aneana maga; go eu da mari matua 
mau, go tokora adeada e da moro pei tea vap̃aiana nakoroatelagi mau. 

9Go drakon warua e pei tea nadikiana siwo, m̃aata tuai, tea waina e pei tea 
sosoana ki Diabolo go Satan, tea viragisasap̃o ki maramana mamau; e pei tea 

nadikiana siwo paki maramana, go agelo aneana maga eu pei tea nadikiana 
siwo sikoti a. 

10Go a dogo nadaleo warua sikai nakoroatelagi, e naga, Ragi waia 
namautipauriana e umai, go nakasuaana, go namarakiana ki Sup̃e anigida, go 
naveinawotaana ki Kristo aneana: nalakena tea vasadip̃a taigida maga e pei tea 
nadikiana siwo, waina e do pasa dip̃a ra narae ni Sup̃e anigida aleati go p̃ogi. 

11Go eu mari matua ki nia nalakena nada ni Arnio, go nalakena navasaana ni 
nanoasokisokiana adeada; go eu da dodomi namauriana adeada pa pa paki 
namateana mau. 

12Nalakena tea wanogoe kuga laelaea, nakoroatelagi maga, go tea maga waina 
ku doko ara. Ai ki maramana go ki natasi: nalakena diabolo e po siwo paloti 
punusi mu, e maritausu p̃arua, e atae naga e peani ragi kiki. 

13Go ragi waina drakon e punusi naga e pei tea nadikiana siwo paki maramana, 
e kopalele nagoroi waina e pisola po dape piakiki naanoai. 

14Go nalivaru dua ni ikila warua ero pei tea vituakiana paki nagoroi, naga ega 
tiri paki masop̃alo pano paki tokora aneana, waina e pei tea vakaleana asa ragi 
sikai, go ragi dua, go ragi namagovai, pa dua ki narae ni m̃aata. 

15Go m̃aata e lua ki noai m̃elu dua ki nawokana dausi nagoroi dapala noai sara 
sikai, naga ega mari a ega vei tea tapeluaana ki natave ni noai sara. 

16Go natano e silae nagoroi, go natano e maga, po dinomi noai sara waina 
drakon e lua ki nia m̃elu dua ki nawokana. 

17Go drakon e maeto ki nagoroi, po pano naga ega mari navakalo paki 
naworaworana p̃ota maga waina eu do dogo paratiki natip̃akiana maga ki Sup̃e, 
go waina eu peani nanoasokisokiana ni Yesu. 

18Go e lawodu naworaone ni natasi. 

Apokalupesi 13 

1Go a punusi nalo mila sikai e m̃elu dua ki natasi do sake umai, waina e pilake 
napati ni nap̃auna rualima sikai go nap̃auna larua, go vauvau rualima sikai eu 
doko napati maga ni nap̃auna, go nagisa maga ni navasasakiana eu doko 
nap̃auna maga. 

2Go nalo mila waina a punusi a e dakiusi leopard sikai, go nam̃elena maga eu 
dapala tea ni bear sikai, go nawokana e dapala nawoka ni laion sikai; go drakon 
e dua e nakasuaana aneana, go malo tasake aneana, go naveinawotaana warua. 

3Go a punusi nap̃auna maga sikai kakada e dapala e pei tea atugiana paki 
namateana; go nawokatiana ni namateana aneana e pei tea maripauriana: go 
maramana mamau eu maga dausi nalo mila; 

4go eu lotu ki drakon, nalakena e dua nalo mila naveinawotaana aneana; go eu 
lotu ki nalo mila, po naga, Sei e dakiusi nalo mila? Go sei e mari atae mari 
navakalo paki nia? 

5Go nawoka sikai e pei tea vituakiana paki nia, waina e do pasa tea warua maga, 
go navasasakiana maga; go naveinawotaana e pei tea vituakiana paki nia naga 
ega toko atelagi rualima pati tamate dua. 

6Go e maga ki nawokana raki navasasakiana maga dip̃a Sup̃e, naga ega vasa sa 
ki nagisana, go ki tap̃aup̃au aneana, go ki tea maga waina eu doko 
nakoroatelagi. 

7Go e pei tea vituakiana paki nia naga ega mari navakalo paki tea tautau maga, 
go naga ega marimatua ki da: go naveinawotaana e pei tea vituakiana paki nia 
dap̃au sara naworawora go sara narei go sara navasaana go sara nalauna. 

8Go tea maga mamau puti waina eu doko maramana euga wo lotu ki nia, tea 
maga waina nagisada eu da pei tea midiriana tusi ni namauriana ki Arnio waina 
e pei tea maripunueana pae nanadikilaketanoana ni maramana pa pa. 

9Te naata e pe vilake nadaliga, ega rogo. 

10Te naata e pe viragiluapavakoto, ega wo pei tea viragiluapavakotoana: te 
naata e pe mari punue ki lova, e one asa one naga ega vei tea maripunueana ki 
lova. Nasokiana go nasaralomauana ki tea tautau maga ero doko nea. 

11Go a punusi nalo mila p̃ota sikai e m̃elu dua ki navanua sake umai; go e pilake 
napati dua ni nap̃auna dakiusi arnio sikai, go e pasa dapala drakon sikai. 

12Go e mari naveinawotaana mamau ki nalo mila vea namatana. Go e mari 
maramana go tea maga waina eu doko asa eu lotu ki nalo mila vea, waina 
nawokatiana ni namateana aneana e pei tea maripauriana. 

13Go e mari navaivaiana warua maga, naga ega mari nakapu ega m̃elu dua ki 
nakoroatelagi siwo umai paki maramana namata ni naatam̃oli maga. 

14Go e piragisasap̃o ki tea maga waina eu doko maramana nalakena 
navaivaiana maga waina e pei tea vituakiana paki nia naga ega mari ra namata 
ni nalo mila; e noa ki tea maga waina eu doko maramana, naga euga magi nalo 
mila, waina e pilake nawokatiana ni lova po mauri, mari nasup̃e sikai. 

15Go e pei tea vituakiana paki nia naga ega vitua ki namero paki nia, paki nasup̃e 
ni nalo mila, naga nasup̃e ni nalo mila ega vasa, po mari naga tea maga waina 
eu pe ta lotu ki nasup̃e ni nalo mila mau euga vei tea maripunueana. 

16Go e mari tea maga mamau puti, tea kiki maga go tea warua maga, go tea vei 
sogolapa maga go tea tika maga, go tea veresiana maga eu dum̃ada doko go tea 
vei naviti maga, naga euga tua ra wotu sikai ega toko nam̃elearuda ni matua, 
kite ega toko naraeda; 

17go naga te naata sikai ega ta mari atae pakokoto kite sorisori mau, ma tea 
waina e pilake wotu nagisa ni nalo mila kite naveveana ni nagisana, ega sikina. 

18Namanumatuaana e doko tea waia. Tea waina e peani namidoakiataeana ega 
veve naveveana ni nalo mila; nalakena e pei naveveana ni naatam̃oli sikai: go 
naveveana kakana e pei P̃onotia latesa go rualima takuna latesa go tamate 
latesa. 

Apokalupesi 14 

1Go a punusi, go kuga leo, Arnio e lawodu tava Sion, go manu p̃onotia sikai go 
manu rualima pati go manu pati eu lawodu sikoti a, eu pilake nagisana, go 
nagisa ni Tamana, ero pei tea midiriana doko naraeda. 

2Go a dogo nadaleo sikai waina e m̃elu nakoroatelagi umai, e dapala nadaleo ni 
noai laapa, go e dapala tovae warua sikai: go nadaleo waina a dogoe edapala 
nadaleo ni aurea maga ni harp waina eu do p̃okati nalegaana ni harp ki harp 
adeada maga: 

3go eu do lega tea waina e dapala nalegaana vau sikai narae ni malo tasake, go 
narae ni nalo mauri pati go ni tea matua maga: go te naata sikai e da mari atae 
ataedogo nalegaana wanogoe mau, ma manu p̃onotia sikai go manu rualima 
pati go manu pati eu sikida mari atae, tea maga waina eu pei tea vakotoviana 
m̃elu dua ki maramana. 

4Nara eu pei tea maga waina eu da pei tea mariana, eu loa sikoti nagoroi maga 
mau, nalakena eu pei naputu maga. Nara eu pei tea maga waina eu do dausi 
Arnio sara tokora waina e paki asa. Nara eu pei tea vakotoviana m̃elu dua ki 
naatam̃oli maga, naga euga magi Sup̃e go magi Arnio pei takavea sikai. 

5Go nasorosoroana e da pei tea vap̃aiana doko nawokada mau: eu pei tea 
mamaau. 

6Go a punusi agelo p̃ota sikai, e diri m̃aleoputo ni nakoroatelagi, e peani 
narogorogoana wia waina e du mau du naga ega rogorogo ki nia paki tea maga 
waina eu doko maramana, go paki sara nalauna go sara naworawora go sara 
namena go sara narei; 

7go e noa ki nadaleo warua sikai, e naga, Kuga matauki Sup̃e, po dua e 
nasamasamaana; nalakena aura ni navasap̃otaeana aneana e po umai: go kuga 
lotu ki tea waina e mari nakoroatelagi go maramana go natasi go namata ni noai 
maga. 

8Go tea p̃ota sika, agelo kerua sikai, e dausi a, e naga, E dowo, e dowo, Babelon 
warua, waina e mari nalauna maga mamau puti eu munu waine seara ni 
namaritausuana ni namaripeleana aneana. 

9Go agelo p̃ota sikai, ketolu sikai, e dausi ra, e noa ki nadaleo warua sikai, e naga, 
Te naata sikai e pe lotu ki nalo mila go nasup̃e kakana, po dape wotu sikai doko 
naraena kite doko nam̃elearuna, 

10nae ma ega wo munu waine seara ni namaritausuana ki Sup̃e, waina e pei tea 
marim̃atakiana po da pei tea marisarisariana mau doko lasa munu ni 
namaetoana aneana; go ega wo pei tea mariana ega wo pitinu ki nakapu go 
sulfur namata ni agelo tautau maga, go namata ni Arnio: 

11go naasua ni navitinuana adeada e do sake pa pa e du du po du mau du; go eu 
dika namaromaroana aleati go p̃ogi, tea maga waina eu lotu ki nalo mila go 
nasup̃e kakana, go te naata waina e dape wotu ni nagisana. 

12Nasokiana ni tea tautau maga e doko nea, tea maga waina eu do pavaigoro 
natip̃akiana maga ki Sup̃e, go nasaralomauana ni Yesu. 

13Go a dogo nadaleo sikai waina e m̃elu nakoroatelagi umai, e naga, P̃a midiri, 
Tea mate maga waina eu mate doko Nawota eu maropa pae ragi waia pa pa: 
ioro, Naatana e noa e, naga euga maromaro m̃elu dua ki nawosimawosaana 
adeada maga; nalakena nawosiana adeada maga eu do dausi ra. 

14Go a punusi, go kuga leo, napopouru tare sikai; go tea waina e sakesaake 
napopouru e dakiusi naatam̃oli Natuna, waina e peani vauvau ni kold sikia e 
doko nap̃auna, go tea tagaukotovi makali sikai e doko nam̃elearuna. 

15Go agelo p̃ota sikai e dave m̃elu nasum̃a tapu umai, doko pioso ki nadaleo 
warua sikai paki tea waina e sakesaake napopouru, e naga, P̃a sai ki tea 
tagaukotovi anigo, po dagaukotovi: nalakena aura waina p̃a tagaukotovi asa e 
po umai; nalakena tea lolovaeana ni maramana e kokolo. 

16Go tea waina e sakesaake napopouru e naki ki tea tagaukotovi aneana paki 
maramana; go maramana e pei tea tagaukotoviana. 

17Go agelo p̃ota sikai e dave umai m̃elu nasum̃a tapu waina e doko 
nakoroatelagi, nae ma e pua tea tagaukotovi makali sikai. 

18Go agelo p̃ota sikai e dave m̃elu wede ni naviriana umai, waina e peani 
nakasuaana dap̃au nakapu; go e pioso ki nadaleo warua sikai paki tea waina e 
pua tea tagaukotovi makali, e naga, P̃a sai ki tea tagaukotovi makali anigo, po 
lei m̃okai maga ni vaine ni maramana; nalakena nawana maga eu mami. 

19Go agelo e nadi ki tea tagaukotovi aneana paki maramana, po lei vaine ni 
maramana, po nadi ki nia paki m̃oru ni navasokiana ni nawa ni vaine, m̃oru ni 
navasokiana warua, ni namaritausuana ki Sup̃e. 

20Go m̃oru ni navasokiana ni nawa ni vaine e pei tea vasiana etaku ni 
natokoana, go nada e dave m̃elu dua ki m̃oru ni navasokiana ni nawa ni vaine, 
pa pa paki tea katiana maga ni horse maga, pae maile p̃onotia dua. 

Apokalupesi 15 

1Go a punusi navaivaiana p̃ota sikai nakoroatelagi, tea warua go tea ni 
namagaana, agelo larua waina eu dape nawokatiana larua, waina eu pei tea 
edaku, nalakena namaritausuana ki Sup̃e e pei tea marisuaana ara. 

2Go a punusi tea waina e dapala natasi ni class sikai waina e pei tea 
marisarisariana ki nakapu; go tea maga waina eu mari matua pa dua ki nalo 
mila, go ki nasup̃e kakana, go ki naveveana ni nagisana, eu lawodu pisari natasi 
ni class, eu dape harp maga ki Sup̃e. 

3Go eu do lega nalegaana ki Moses tea suasua ki Sup̃e, go nalegaana ki Arnio, eu 
naga, Nawosiana anigo maga eu p̃arua go eu pei tea ni namagaana, Yehovah 
Sup̃e, Tea Kasua mau; napua anigo maga eu leana go eu pei lomau, Nawota ni 
ragi varau maga. 

4Sei ega wo da mataku Yehovah O, po samasamani nagisam̃a? Nalakena ku 
masikim̃a dapu; nalakena nalauna maga mamau puti euga wo umai po lotu 
naraem̃a: nalakena namariana leana anigo maga eu pei tea mariana eu doko 
lina. 

5Go edaku ki tea maga wanogoe a punusi, go nasum̃a tapu ni tap̃aup̃au ni 
nanoasokisokiana waina e doko nakoroatelagi e pei tea wolagatiana: 

6go agelo larua eu dave m̃elu nasum̃a tapu umai, eu pei tea sugoroana ki linen 
tautau maramalaga, go eu pei tea tasokiana dalivirigoro namaloda ki tasoki 
maga ni kold. 

7Go sikai ni nalo mauri pati e dua agelo larua lasa larua ni kold waina eu pura 
ki namaritausuana ki Sup̃e, waina e mauri pa pa e du du po du mau du. 

8Go nasum̃a tapu e pei tea vakavuroana ki naasua waina e m̃elu 
nasamasamaana ni Sup̃e, go waina e m̃elu nakasuaana aneana; go te naata sikai 
e da mari atae paki ekopu ni nasum̃a tapu mau, pa pa nawokatiana larua ki 
agelo larua euga vei tea marisuaana. 

Apokalupesi 16 

1Go a dogo nadaleo warua sikai waina e dave m̃elu nasum̃a tapu, e noa ki agelo 
larua, e naga, Kuga vano, po daki lasa larua ni namaritausuana ki Sup̃e paki 
maramana. 

2Go tea vea e pano, po daki lasa aneana paki navanua; go e pei namanuka pitinu 
sa paki naatam̃oli maga waina eu pilake wotu ni nalo mila, go waina eu do lotu 
ki nasup̃e kakana. 

3Go kerua e daki lasa aneana paki natasi; go e pei nada dapala nada ni naatam̃oli 
mate sikai; go sara nalo mauri eu mate, go tea maga waina eu doko natasi. 

4Go ketolu e daki lasa aneana paki noai sara maga go namata noai ni noai maga, 
go e pei nada. 

5Go a dogo agelo ni noai maga e naga, Ku leana, waina ku doko ragi waia go 
waina ku doko tuai, Tea Tapu, nalakena ku pasa p̃otae dapala nogoe: 

6nalakena eu daki nada ni tea tautau maga go ni profeta maga, go ku dua ra 
nada naga euga munugi a: eu p̃ia ki nia. 

7Go a dogo wede ni naviriana e naga, Ioro, Yehovah Sup̃e O, Tea Kasua mau, 
navasap̃otaeana anigo maga eu pei lomau go eu leana. 

8Go kevati e daki lasa aneana paki elo; go e pei tea vituakiana paki nia naga ega 
tap̃araki naatam̃oli maga ki nakapu. 

9Go naatam̃oli maga eu pei tea tap̃arakiana ki navivitinuana warua: go eu pasa 
sa ki nagisa ni Sup̃e waina e peani nakasuaana dap̃au nawokatiana maga 
wanogoe; go eu da midoaki doa mau naga euga tua e nasamasamaana. 

10Go kelima e daki lasa aneana paki malo tasake ki nalo mila; go namarakiana 
aneana e pei tea mariana e maligo; go eu kati namenada nalakena navitinuana, 

11go eu pasa sa ki Sup̃e ni nakoroatelagi nalakena navitinuana adeada maga go 
nalakena namanuka adeada maga; go eu da midoaki doa m̃elu dua ki nawosiana 
adeada maga mau. 

12Go kelatesa e daki lasa aneana paki noai sara warua, Eufrates; go noai kakana 
e dap̃a, naga napua ki nawota maga waina eu pae elo sake umai ega vei tea 
marim̃atakiana. 

13Go a punusi naatana dolu waina eu da dautau mau, eu dave m̃elu nawoka ni 
drakon, go m̃elu nawoka ni nalo mila, go m̃elu nawoka ni profeta sorosoro, eu 
dapala frok maga: 

14nalakena eu pei naatana maga ni dimon maga, eu do mari navaivaiana maga; 
waina eu do dave pano punusi nawota maga ni maramana mamau, naga euga 
saisai ki da paki navakalo ni naaleatia warua ki Sup̃e, Tea Kasua mau. 

15(Kuga leo, aga valoti dapala tea vanako sikai. Tea waina e do leleogoro, po do 
pavaigoro sugoro aneana maga e maropa, naga ega ta m̃alam̃ala surata mau, go 
naga euga ta punusi tea ni namaliereana aneana mau.) 

16Go eu saisai ki da paki tokora waina e pei tea sosoana pae Heberu ki 
Harmacedon. 

17Go kelarua e daki lasa aneana paki namalopa; go nadaleo warua sikai e dave 
m̃elu nasum̃a tapu pae malo tasake umai, e naga, E pei tea marisuaana: 

18go navila maga, go nadaleo maga, go tovae maga eu pakilina; go naruru warua 
sikai e pakilina, dapala waina tea takiusi a e da pakilina mau pae ragi waina 
naatam̃oli maga eu doko maramana pa pa, naruru sikai waina e p̃arua go waina 
e kasua dapala nogoe. 

19Go natokoana warua e pei tea mariana e pei matele dolu, go natokoana maga 
ni nalauna maga eu dowo: go Babelon warua e pei tea midoakiana namata ni 
Sup̃e, naga ega tua e lasa munu ni waine ni namaritausuana ni namaetoana 
aneana. 

20Go sara naure eu sava pano, go tava maga eu da pei tea vap̃aiana mau. 

21Go usa ni vatu warua, dapala talenta sikai, e siwo pae nakoroatelagi umai paki 
naatam̃oli maga: go naatam̃oli maga eu pasa sa ki Sup̃e nalakena nawokatiana 
ni usa ni vatu; nalakena nawokatiana kakana e p̃arua pa p̃arua liu. 

Apokalupesi 17 

1Go sikai ni agelo larua waina eu dape lasa larua e umai, po pasa ki nau, e naga, 
P̃a umai, aga wo pisei ki‐go navasap̃otaeana ni nagoroi masausara warua waina 
e sakesaake doko noai laapa;  

2waina nawota maga ni maramana eu maripele asa, go tea maga waina eu doko 
maramana doko eu pei tea mariana eu matamaloku ki waine ni namaripeleana 
aneana.  

3Go e dape lua au doko Naatana paki masop̃alo: go a punusi nagoroi sikai e 
sakesaake nalo mila miala kalakala sikai, waina e pura ki nagisa maga ni 
navasasakiana po pilake nap̃auna larua go napati ni nap̃auna rualima sikai.  

4Go nagoroi wanogoe e pei tea sugoroana ki tea miala kesakesa go ki tea miala 
kalakala, po pei tea rekeikiana ki kold go ki vatu wia go ki napati maga ni 
vilavila, e dape doko nam̃elearuna lasa munu sikai ni kold, waina e pura ki tea 
mamaragokiana maga, go ki naleo maga waina eu da dautau mau ni 
namaripeleana aneana,  

5go nagisa sikai e pei tea midiriana doko naraena, P̃AIA, BABELON WARUA, 
P̃ILA NI NAGOROI MASAUSARA MAGA GO NI TEA MAMARAGOKIANA MAGA NI 
MARAMANA.  

6Go a punusi nagoroi wanogoe e matamaloku ki nada ni tea tautau maga, go ki 
nada ni tea noa sokisoki maga ki Yesu. Go ragi waina a punusi a, a maga ki 
namagaana warua.  

7Go agelo e noa ki nau, e naga, Ekasana ku maga? Kinau aga wo noa ki‐go p̃aia 
ni nagoroi, go ni nalo mila waina e do ova e, waina e pilake nap̃auna larua go 
napati ni nap̃auna rualima sikai.  

8Nalo mila waina ku punusi a e doko tuai, go e da doko ragi waia mau; go ega 
wo sake m̃elu dua ki epua, go ega wo paki namatepuoliana pano. Go tea maga 
waina eu doko maramana euga wo maga, tea maga waina nagisada e da pei tea 
midiriana doko tusi ni namauriana mau pae nanadikilaketanoana ni maramana 
pa pa, ragi waina euga vunusi nalo mila, naga e doko tuai, go naga e da doko 
ragi waia mau, go naga ega wo umai.  

9Namidodoana waina e pilake namanumatuaana e doko nea. Nap̃auna larua eu 
pei tava larua, waina nagoroi e sakesaake ara:  

10go eu pei nawota larua; e lima eu dowo sua, sikai e doko ragi waia, tea p̃ota e 
ko da umai mau; go ragi waina ega wo umai, e one asa one naga ega toko ragi 
kiki.  

11Go nalo mila waina e doko tuai, go e da doko ragi waia mau, nae e pei kelatolu, 
go e pei tea ni tea larua; go ega wo paki namatepuoliana pano.  

12Go napati rualima ni nap̃auna waina ku punusi ra eu pei nawota rualima sikai, 
waina eu ko da dape namarakiana mau: ma euga wo dape naveinawotaana 
dapala nawota maga, aura sikai, sikoti nalo mila.  

13Nara eu peani namidoakip̃otaeana sikai maau, go eu do pitua ki nakasuana go 
naveinawotaana adeada paki nalo mila.  

14Nara euga wo mari navakalo paki Arnio, go Arnio ega wo mari matua ki da, 
nalakena e pei Nawota ki nawota maga, go Tea Maramara ki tea maramara 
maga; go tea maga waina eu sikoti a, tea sosoana maga go tea matadoaana maga 
go tea saralomau maga, nara ma euga wo mari matua.  

15Go e noa ki nau, e naga, Noai maga waina ku punusi ra, waina nagoroi 
masausara e do sakesaake ara, eu pei narei maga, go taua maga, go nalauna 
maga, go namena maga.  

16Go napati rualima sikai ni nap̃auna waina ku punusi ra, go nalo mila, nara 
euga wo pilosi nagoroi masausara, go euga wo mari a ega vei maso maladi, go 
m̃alam̃ala, go euga wo gani nap̃okasina, go euga wo dap̃araki puti a ki nakapu.  

17Nalakena Sup̃e e pitua ki nia paki nap̃op̃oda naga euga mari namidoakip̃otaeana 
aneana, go naga euga mari namidoakip̃otaeana sikai maau, go naga euga vitua 
ki namarakiana adeada paki nalo mila, pa pa navasaana maga ki Sup̃e euga vei 
tea marisuaana.  

18Go nagoroi waina ku punusi a e pei natokoana warua, waina e peani 
namarakiana dap̃au nawota maga ni maramana. 

Apokalupesi 18 

1Edaku ki tea maga wanogoe a punusi agelo p̃ota sikai e siwo pae nakoroatelagi 
umai, e peani naveinawotaana warua; go maramana e pei tea maramalagatiana 
ki nasamasamaana aneana. 

2Go e pioso ki nadaleo kasua sikai, e naga, E dowo, e dowo Babelon warua, go e 
po pei natokoana sikai ki dimon maga, go tokora ni navavaigoroana sikai ni sara 
naatana waina eu da dautau mau, go tokora ni navavaigoroana sikai ni sara 
manu waina eu da dautau mau go waina eu pei tea vilosiana. 

3Nalakena nalauna maga mamau puti eu dowo nalakena waine ni 
namaritausuana ni namaripeleana aneana; go nawota maga ni maramana eu 
maripele asa, go tea sorisori maga ni maramana eu pei sogolapa m̃elu 
nawaruaana ni namarilagilagiana aneana. 

4Go a dogo nadaleo p̃ota sikai waina e m̃elu nakoroatelagi umai, e naga, Kuga 
tave, narei aginau, m̃elu dua ki nia umai, naga kuga ta mamau saisaipeani 
namarinaleosaana aneana maga mau, go naga kuga ta dape nawokati‐a‐ana 
maga seara kakada mau: 

5nalakena namarinaleosaana aneana maga eu pei tea tauakiana pa pa paki 
nakoroatelagi, go Sup̃e e midoaki namarinaleotageleana aneana maga. 

6Kuga lagati dua e ega tapala waina nae e pitua, go kuga maneana mari a ega 
warua paka rua ega vae nawosiana aneana maga: lasa munu waina e mari a e 
sarisari, kuga maneana mari a ega sarisari paka rua. 

7Dapala waina e dum̃ana samasamani a, po mari lagilagi, kuga tua e navitinuana 
go nasusueana ega warua ega tapala nogoe: nalakena e noa nap̃op̃ona, e naga, 
A dasake pei nawota nagoroi, go a da pei malepu mau, go aga wo da punusi 
nasusueana mau. 

8Nalakena tea wanogoe nawokati‐a‐ana maga euga wo umai naaleatia sikai 
maau, namateana, go nasusueana, go navitoloana; go ega wo pei tea 
tap̃arakiana ki nakapu; nalakena Yehovah Sup̃e waina e pasa p̃otae a e kasua. 

9Go nawota maga ni maramana, waina eu maripele asa po do mari lagilagi sikoti 
a, euga wo dagisi a po lalagaarova asa, ragi waina euga vunusi naasua ni 
natap̃araki‐nia‐ana, 

10euga wo lawodu uvea nalakena namatakuana ni navitinuana aneana, po naga, 
Ai, ai, natokoana warua, Babelon, natokoana kasua! Nalakena aura sikai maau 
navasapotae‐ko‐ana e umai asa. 

11Go tea sorisori maga ni maramana eu do dagisi a po do susue asa, nalakena te 
naata sikai e da moro pakotovi naleo musagiana adeada mau; 

12naleo musagiana ni kold, go ni silver, go ni vatu wia, go ni napati maga ni 
vilavila, go ni linen wia, go ni tea miala kesakesa, go ni silk, go ni tea miala 

kalakala; go sara nakau ni nap̃o wia, go sara lasa ni napati ni elefant, go sara 
lasa ni nakau wia p̃arua liu, go ni brass, go ni airon, go ni vatu tau; 

13go sinamon go amomon, go tea ni nap̃o wia, go naroro lolo, go libano, go 
waine, go naroro, go flaur wia, go whiit, go katel, go shiip; go ni horse maga go 
ni kariot maga, go ni naviti maga; go naata ni naatam̃oli maga. 

14Go nawa nakau maga waina naatam̃a e masau p̃arua ki da eu m̃elu dua ki‐go 
pano, go naleo maga mamau puti waina eu lidalida go waina eu maramalaga eu 
puoli ki‐go, go euga wo da moro pap̃ai ra mau. 

15Tea sorisori maga ni naleo wanogoe maga, waina eu pei sogolapa nalakena 
nae, euga wo lawodu uvea nalakena namatakuana ni navitinuana aneana, doko 
do dagi po do susue; 

16doko do naga, Ai, ai, natokoana warua, waina e pei tea sugoroana ki linen wia 
go ki tea miala kesakesa go ki tea miala kalakala, po pei tea rekeikiana ki kold 
go ki vatu wia go ki napati ni vilavila! 

17Nalakena aura sikai maau nasogolapaana warua dapala nogoe e pei tea 
mariana e pei maso maladi asa. Go sara nawota ni shipe, go sara naata waina 
eu porau paki te tokora, go naatam̃oli maga ni shipe, go tea maga waina eu 
p̃osiwosi natasi, 

18eu lawodu uvea, po pioso ragi waina eu punusi naasua ni natap̃araki‐nia‐ana, 
eu naga, Seve natokoana e dakiusi natokoana warua waia? 

19Go eu nadi ki natano paki nap̃auda, po pioso, eu dagi po susue, eu naga, Ai, ai, 
natokoana warua, waina tea maga mamau puti waina eu peani shipe maga doko 
natasi eu pei sogolapa asa nalakena naleo maga kakana ni navakokotoana 
warua! Nalakena aura sikai maau e pei tea mariana e pei maso maladi asa. 

20Kuga laelaea nalo kakana, nakoroatelagi, go tea tautau maga, go apostolo 
maga, go profeta maga; nalakena Sup̃e e pasa p̃otae navasap̃otaeana animu paki 
nia. 

21Go agelo kasua sikai e dape dakati vatu sikai e dapala vatumaa warua sikai, 
po nadi ki nia paki natasi, po naga, Dapalana ki narowoana kasua, Babelon, 
natokoana warua, ega wo pei tea nadikiana pakitano, go ega wo da moro pei 
tea vap̃aiana mau. 

22Go nadaleo ni aurea maga ni harp go ni tea maga waina eu lega go ni tea maga 
waina eu sui lokore go ni tea maga waina eu sui paiga ega wo da moro pei tea 
rogoana ako mau; go te tea vei mataisau ni te namataisauana sikai ega wo da 
moro pei tea vap̃aiana ako mau; go nadaleo ni vatumaa sikai ega wo da moro 
pei tea rogoana ako mau. 

23Go namarama ni nasulu sikai ega wo da moro maramalaga ako mau; go 
nadaleo ni tea vitawiri go ni tea laki ega wo da moro pei tea rogoana ako mau: 

nalakena tea sorisori anigo maga eu pei naatam̃oli warua maga ni maramana; 
nalakena nalauna maga mamau puti eu pei tea viragisasap̃okiana ki 
nawosidoaana anigo. 

24Go nada ni profeta maga go ni tea tautau maga, go ni tea maga mamau puti 
waina eu pei tea maripunueana maramana, e pei tea vap̃aiana asa. 

Apokalupesi 19 

1Edaku ki tea maga wanogoe a dogo tea waina e dapala nadaleo warua sikai ni 
taua warua sikai ni naatam̃oli maga doko nakoroatelagi, eu naga, Halleluyah; 
Namautipauriana, go nasamasamaana, go nakasuaana, eu pei agi Sup̃e anigida: 

2nalakena navasap̃otaeana aneana maga eu pei lomau go eu leana; nalakena e 
pasa p̃otae nagoroi masausara warua, waina e do mari sa ki maramana ki 
namaripeleana aneana, go e siko nada ni tea suasua aneana maga paki 
nam̃elearuna. Go sala kerua eu naga, Halleluyah. 

3Go naasua kakana e do sake pa pa e du du po du mau du. 

4Go tea matua rualima dua tamate pati go nalo mauri pati eu dowo pakitano po 
lotu ki Sup̃e waina e dasake malo tasake, eu naga, Amen: Halleluyah. 

5Go nadaleo sikai e dave pae malo tasake e naga, Kuga samasamani Sup̃e 
anigida, tea suasua aneana maga mamau puti, tea maga waina ku matau ki nia, 
tea kiki maga go tea warua maga. 

6Go a dogo tea waina e dapala nadaleo ni taua warua sikai ni naatam̃oli maga, 
go tea waina e dapala nadaleo ni noai laapa, go tea waina e dapala nadaleo ni 
tovae kasua maga, eu naga, Halleluyah: nalakena Yehovah Sup̃e anigida, Tea 
Kasua mau, e maramara. 

7Tuga lealaea po sokamidi, go tuga tua e nasamasamaana: nalakena 
navitawiriana ki Arnio e po umai, go nagoroi aneana e dum̃ana mari m̃ata ki 
nia. 

8Go e pei tea vituakiana paki nia naga ega suni linen wia, tea maramalaga go tea 
tautau: nalakena linen wia wanogoe e pei namariana leana maga ki tea tautau 
maga. 

9Go e noa ki nau, P̃a midiri, Tea maga waina eu pei tea vitautauana paki 
nakaniana ni navitawiriana ki Arnio eu maropa. Go e noa ki nau, e naga, 
Navasaana maga wanogoe eu pei navasaana lomau ki Sup̃e. 

10Go a dowo pakitano pisari nam̃elena naga aga lotu ki nia. Go e noa ki nau, e 
naga, P̃a vunusi naga p̃a ta mari a mau: a pei tea suasua sikai sikoti ko go sikoti 
taim̃a maga waina eu dape nanoasokisokiana ni Yesu: p̃a lotu ki Sup̃e: nalakena 
nanoasokisokiana ni Yesu e pei naatana ni naveanoasaiana. 

11Go a punusi nakoroatelagi e dap̃olaga; go kuga leo, horse tare sikai, go tea 
waina e sakesaake asa e pei tea sosoana ki Daleo atatu go Lomau; go e do pasa 
p̃otae po do mari navakalo pae namarinaleoleanaana. 

12Go namatana ero dapala mena ni nakapu, go vauvau laapa eu doko nap̃auna; 
go e pilake nagisa sikai waina e pei tea midiriana, waina te naata e da atae a 
mau, ma nae e sikina atae a. 

13Go e pei tea sugoroana ki sugoro sikai waina nada e pei tea meseurakiana paki 
asa: go nagisana e pei tea sosoana ki Navasaana ki Sup̃e. 

14Go taua maga waina eu doko nakoroatelagi eu dausi a eu sakesaake horse tare 
maga, eu pei tea sugoroana ki linen wia e dare go e dautau. 

15Go lova makali sikai e dave m̃elu nawokana pano, naga ega atugi nalauna 
maga asa: go nae ega wo maraki ra ki naap̃e sikai ni airon: go nae e do pasi m̃oru 
ni navasokiana ni nawa ni vaine ni waine ni namaritausuana ni namaetoana ki 
Sup̃e Kasua mau. 

16Go e pilake nagisa sikai waina e pei tea midiriana sugoro aneana go namaona, 
e pei TEA MARAMARA KI TEA MARAMARA MAGA, GO NAWOTA KI NAWOTA 
MAGA. 

17Go a punusi agelo sikai e lawodu elo; go e pioso ki nadaleo warua, e noa ki 
manu maga mamau puti waina eu do diri m̃aleoputo ni namalopa, e naga, Kuga 
umai, kuga vei tea saisaikiana paki nakaniana warua ki Sup̃e; 

18naga kuga kani nap̃okasi ni nawota maga, go nap̃okasi ni kaptin ni manu 
maga, go nap̃okasi ni tea kasua maga, go nap̃okasi ni horse maga, go ni tea maga 
waina eu sakesaake ara, go nap̃okasi ni tea maga mamau puti, ni tea maga 
waina eu dum̃ada doko go ni tea maga waina eu pei naviti, go ni tea kiki maga 
go ni tea warua maga. 

19Go a punusi nalo mila, go nawota maga ni maramana, go taua adeada maga, 
eu pei tea saisaikiana naga euga mari navakalo paki tea waina e sakesaake 
horse, go paki taua aneana. 

20Go nalo mila e pei tea vuasokiana, nara ma profeta sorosoro waina e mari 
navaivaiana maga namatana, waina pae ara e piragisasap̃o ki tea maga waina 
eu dape wotu ni nalo mila, go tea maga waina eu do lotu ki nasup̃e kakana: ero 
dua pei tea nadikiana mauri paki namarourou ni nakapu waina e do soro ki 
sulfur: 

21go tea p̃ota maga eu pei tea maripunueana ki lova ki tea waina e sakesaake 
horse, ki lova waina e dave m̃elu nawokana: go manu maga mamau puti eu puka 
ki nap̃okasida. 

Apokalupesi 20 

1Go a punusi agelo sikai e siwo pae nakoroatelagi umai, e dape tea viloki ni 
epua, go namori ni vatu warua sikai e doko nam̃elearuna. 

2Go e pua soki drakon, m̃aata tuai, waina e pei diabolo go Satan, po soli a natau 
manu sikai, 

3po nadi ki nia paki epua, po p̃ogoro e, po pulusoki a elagi ki nia, naga ega ta 
moro piragi sasap̃o ki nalauna maga mau, pa pa natau wanogoe euga nopu: 
edaku ki tea wanogoe e one asa one naga ega vei tea veresiana ragi kiki. 

4Go a punusi malo tasake maga, go eu dasake ara, go navasap̃otaeana e pei tea 
vituakiana paki da: go a punusi naatana ni tea maga waina nap̃auda eu pei tea 
taekotoviana nalakena nanoasokisokiana ni Yesu, go nalakena navasaana ki 
Sup̃e go ni tea maga waina eu da lotu ki nalo mila mau, go ki nasup̃e kakana 
mau, go waina eu da dape wotu aneana paki naraeda go paki nam̃elearuda mau; 
go eu mauri, po maramara sikoti Kristo natau manu sikai. 

5Tea p̃ota maga ni tea mate maga eu da mauri mau pa pa natau manu sikai 
wanogoe euga nopu. Tea wanogoe e pei namoroduleanaana vea. 

6Tea waina e peani matele sikai doko namoroduleanaana vea e maropa go e 
dautau: nara namateana kerua e da peani nakasuaana dap̃au ra mau; ma euga 
wo pei tea viri maga ki Sup̃e go ki Kristo, go euga wo maramara sikoti a natau 
manu sikai. 

7Go ragi waina natau manu sikai wanogoe euga nopu, Satan ega wo pei tea 
veresiana m̃elu dua ki tokora ni nakokoroana aneana, 

8go ega wo dave naga ega viragi sasap̃o ki nalauna maga waina eu doko 
naweluki pati ni maramana, Coc go Macoc, naga ega viragi saisai ki da paki 
navakalo: waina naveveana kakada e dapala naworaone ni natasi. 

9Go eu sake usuraki naweleweleana ni navanua, po dalivirigoro tokora ni 
nam̃enakiana ki tea tautau maga, go natokoana dodomiana: go nakapu e siwo 
pae nakoroatelagi po gani dinomi ra. 

10Go diabolo waina e piragi sasap̃o ki da e pei tea nadikiana paki namarourou 
ni nakapu go ni sulfur, tokora waina nalo mila go profeta sorosoro ero doko 
asa; go euga wo pei tea mariana euga vitinu aleati go p̃ogi pa pa ega tu du po du 
mau du. 

11Go a punusi malo tasake warua tare sikai, go tea waina e dasake asa, waina 
maramana go nakoroatelagi ero sava dua ki naraena pano; go te tokora e da 
madeada pei tea vap̃aiana mau. 

12Go a punusi tea mate maga, tea warua maga go tea kiki maga, eu lawodu narae 
ni malo tasake; go tusi maga eu pei tea vukepiriana: go tusi p̃ota sikai e pei tea 
vukepiriana, waina e pei tusi ni namauriana: go tea mate maga eu pei tea 

vasap̃otaeana m̃elu tea maga waina eu pei tea midiriana tusi maga, pae 
nawosiana adeada maga. 

13Go natasi e pitua ki tea mate maga waina eu doko asa; go namateana go Hades 
ero pitua ki tea mate maga waina eu doko ara: go eu pei tea vasap̃otaeana sara 
natam̃oli sikasikai pae nawosiana adeada maga. 

14Go namateana go Hades ero pei tea nadikiana paki namarourou ni nakapu. 
Tea wanogoe e pei namateana kerua, namarourou ni nakapu. 

15Go te naata e pe ta pei tea vap̃aiana e pei tea midiriana tusi ni namauriana 
mau, e pei tea nadikiana paki namarourou ni nakapu. 

Apokalupesi 21 

1Go a punusi nakoroatelagi vau sikai go maramana vau sikai: nalakena 
nakoroatelagi vea go maramana vea ero pano sua; go natasi e da moro doko 
mau. 

2Go a punusi natokoana tapu, Yerusalem vau, e do siwo pae nakoroatelagi m̃elu 
Sup̃e umai, e pei tea marim̃atakiana dapala nagoroi laki sikai waina e magi 
anawota pei tea rekeikiana. 

3Go a dogo nadaleo warua sikai e m̃elu malo tasake, e naga, Kuga leo, tap̃aup̃au 
ki Sup̃e e sikoti naatam̃oli maga, go ega wo doko sikoti ra, go nara euga wo pei 
narei aneana, go nae ega wo pei Sup̃e sikoti ra, Sup̃e adeada. 

4Go ega wo kasi lua sara naririmata m̃elu dua ki namatada maga; go namateana 
ega wo da moro doko mau; go nasusueana, go natagiana, go navitinuana, euga 
wo da moro doko mau: tea vea maga teu pano sua. 

5Go tea waina e dasake malo tasake e naga, Kuga leo, a mari naleo maga mamau 
puti eu pau. Go e naga, P̃a midiri: nalakena navasaana maga wanogoe eu pei 
daleo atatu go lomau. 

6Go e noa ki nau, e naga, Eu pei tea marisuaana, Kinau a pei Alfa go Omeca, 
naatulakeana go nanopuana. Kinau aga wo dua m̃oli ki tea waina e madou noai 
ni namata noai ni namauriana. 

7Tea waina e mari matua ega wo peani tea maga wanogoe; go aga wo pei Sup̃e 
aneana, go nae ega wo pei natugu. 

8Ma agi tea mataku maga, go tea maga waina eu da saralomau mau, go tea 
mamaragokiana maga, go tea mari punue maga, go tea maripele maga, go tea 
wosidoa maga, go tea lotu ki nasup̃e maga, go tea sorosoro maga mamau puti, 
matele adeada ega wo doko namarourou waina e do soro ki nakapu go ki sulfur; 
waina e pei namateana kerua. 

9Go sikai ni agelo larua waina eu dape lasa larua, waina eu pura ki nawokatiana 
larua edaku mau e umai; go e pasa ki nau, po naga, P̃a umai, aga wo pisei ki‐go 
nagoroi laki, nagoroi ki Arnio. 

10Go e dape lua au doko Naatana paki tava warua pakilagi sikai, go e pisei ki nau 
natokoana tapu Yerusalem, e do siwo pae nakoroatelagi m̃elu Sup̃e umai, 

11e pilake nasamasamaana ki Sup̃e: namarama kakana e dakiusi vatu sikai 
waina e p̃ia p̃arua liu, dapala vatu yasper sikai, e m̃aru dapala krustalo: 

12e peani nakoro warua pakilagi sikai; e peani namata‐pua rualima sikai tamate 
dua, go agelo rualima sikai tamate dua waina eu doko pisari namata‐pua maga; 
go nagisa maga waina eu pei tea midiriana ara, waina eu pei nagisa maga ni 
naworawora maga ni Israel natuna maga: 

13namata‐pua dolu eu doko taleva ni elo sake; go namata‐pua dolu eu doko 
taleva ni north; go namata‐pua dolu eu doko taleva ni sauth; go namata‐pua 
dolu eu doko taleva ni elo musu. 

14Go nakoro ni natokoana e peani laketano rualima sikai tamate dua, go e peani 
doko ara nagisa rualima sikai tamate dua ni apostolo rualima sikai tamate dua 
ki Arnio. 

15Go tea waina e pasa ki nau e dape tea totowo napati nau ni kold sikai. Naga 
ega rowogi natokoana, go namata‐pua kakana maga, go nakoro kakana. 

16Go natokoana e pei p̃alap̃ala one, go navarauana kakana e pataka ni 
naweleweleana kakana: go e dowogi natokoana ki napati nau e pei maile manu 
sikai go p̃onotia lima: navarauana go naweleweleana go navakilagiana kakana 
eu pataka sikai. 

17Go e dowogi nakoro kakana, kubit p̃onotia sikai rualima takuna pati tamate 
pati, totowo ki naatam̃oli sikai, waina e pei, tea ki agelo sikai. 

18Go natavagiana ni nakoro kakana e pei yasper: go natokoana e pei kold tautau 
dakiusi class tautau. 

19Laketano maga ni nakoro ni natokoana eu pei tea rekeikiana ki sara vatu wia. 
Laketano vea e pei yasper; kerua, safir; ketolu, kalkedon; kevati, emerald; 

20kelima, sardonux; kelatesa, sardius; kelarua, krusolitho; kelatolu, berul; 
keloveti, topas; kerualima, krusopraso; kerualima sikai tamate sikai, 
huakintho; kerualima sikai tamate kerua, amethust. 

21Go namata‐pua rualima sikai tamate dua eu pei napati ni vilavila rualima sikai 
tamate dua; sara namata‐pua eu pei tea ni napati ni vilavila sikasikai puti: go 
napua lapa ni natokoana e pei kold tautau, dapala class lagaduruana. 

22Go a da punusi te nasum̃a tapu sikai asa mau: nalakena Yehovah Sup̃e, Tea 
Kasua mau, go Arnio, ero pei nasum̃a tapu kakana. 

23Go natokoana e da dapala waina e p̃ia naga elo kite atelagi eroga maramalaga 
asa mau: nalakena nasamasamaana ni Sup̃e e maramalagati a, go Arnio e pei 
nasulu kakana. 

24Go nalauna maga euga wo surata pae namarama kakana: go nawota maga ni 
maramana eu do dape nasamasamaana adeada paki asa. 

25Go namata‐pua kakana maga euga wo da pei tea kokoroana aleati mau, 
(nalakena p̃ogi ega wo da doko tokora wanogoe mau): 

26go euga wo dape nasamasamaana go nadodomadaganiana ni nalauna maga 
umai paki asa: 

27go te navatuna sikai waina e da dautau mau ega wo da sili paki asa mau, kite 
tea waina e do mari namamaragokiana go nasorosoroana: ma tea maga waina 
eu pei tea midiriana tusi ni namauriana ki Arnio euga wo sikida sili paki asa. 

Apokalupesi 22 

1Go e piseiki nau noai sara sikai ni noai ni namauriana, e m̃aru dapala krustalo, 
e do dave m̃elu malo tasake ki Sup̃e go ki Arnio, m̃aleoputo ni napua lapa 
kakana. 

2Go nakau ni namauriana e doko taleva waia ni noai sara go taleva kerua, e do 
dau ki nawana rualima sikai tamate dua, e do dau ki nawana sara atelagi: go 
naulu ni nakau eu pei agi namaripauriana ni nalauna maga. 

3Go te navasasakiana ega wo da moro doko mau; go malo tasake ki Sup̃e go ki 
Arnio ega wo doko asa: go tea suasua aneana maga euga wo maneana suasua; 
go euga wo punusi naraena; 

4go nagisana ega wo doko naraeda. 

5Go p̃ogi ega wo da moro doko mau; go e da dapala waina euga masau 
namarama ni nasulu go namarama ni elo mau; nalakena Yehovah Sup̃e ega wo 
maramalaga paki da; go euga wo maramara pa pa ega tu du po du mau du. 

6Go e noa ki nau, e naga, Navasaana maga wanogoe eu pei daleo atatu go lomau; 
go Yehovah, Sup̃e ki naatana ni profeta maga e dip̃aki lua agelo aneana paloti 
naga ega viseiki tea suasua aneana maga tea maga waina e one ara one naga 
euga vakilina m̃araverave. 

7Go kuga leo, aga valoti m̃araverave. Tea waina e dogo paratiki navasaana maga 
ni naveanoasaiana ni tusi waia e maro pa. 

8Go Kinau Yoane a pei tea waina a dogo po punusi tea maga wanogoe. Go ragi 
waina a dogo po punusi, a dowo pakitano naga aga lotu narae ni nam̃ele ni agelo 
waina e piseiki nau tea maga wanogoe. 

9Go e noa ki nau, e naga, P̃a vunusi naga p̃a ta mari a mau: a pei tea suasua sikai 
sikoti ko go sikoti taim̃a maga profeta maga, go sikoti tea maga waina eu do 
dogo paratiki navasaana maga ni tusi waia: p̃a lotu ki Sup̃e. 

10Go e noa ki nau, e naga, P̃a ta pulusoki navasaana maga ni naveanoasaiana ni 
tusi waia mau; nalakena ragi kakada e pei m̃aladigi, 

11Tea waina e dagele, ega to mari naleo tagele: go tea waina e loa, ega to pei tea 
mariana ega loa: go tea waina e leana, ega to mari namarinaleoleanaana: go tea 
waina e dautau ega to pei tea mariana ega tautau. 

12Kuga leo, aga valoti m̃araverave; go namoriana aginau ega sikoti au, naga aga 
lagatidua sara naatam̃oli euga sikasikai ega tapala waina nawosiana adeada eu 
doko. 

13Kinau a pei Alfa go Omeca, tea vea go tea edaku, naatulakeana go nanopuana. 

14Tea maga waina eu do sarue sugoro adeada maga eu maro pa, naga euga veani 
nasuasuakiana paki nakau ni namauriana, go naga euga sili pae namata‐pua 
maga paki natokoana. 

15Etaku koria maga eu doko, go tea wosidoa maga, go tea maripele maga, go tea 
mari punue maga, go tea lotu ki nasup̃e maga, go sara naata waina eu masau 
nasorosoroana po mari a. 

16Kinau Yesu a dip̃aki lua agelo aginau paloti naga ega noa sokisoki tea maga 
wanogoe paki mu nalo ni ekalesia maga. Kinau a pei nawasi go nawora ni David, 
m̃asoe lapa marama ni malip̃ogi. 

17Go Naatana go nagoroi laki ero naga, P̃a umai. Go tea waina e dogo ega naga, 
P̃a umai. Go tea waina e madou, ega umai: tea waina e masauna, ega tape m̃oli 
ki noai ni namauriana. 

18Kinau a noa sokisoki paki sara naatam̃oli waina eu dogo navasaana maga ni 
naveanoasaiana ni tusi waia, a naga, Te naata e pe sokari ra, Sup̃e ega wo sokari 
paki naata wanogoe nawokatiana maga waina eu pei tea midiriana tusi waia: 

19go te naata e pe tape lua te navasaana maga seara ni tusi ni naveanoasaiana 
waia, Sup̃e ega wo dape lua matele aneana m̃elu dua ki nakau ni namauriana, 
go m̃elu dua ki natokoana tapu, waina ero pei tea midiriana tusi waia. 

20Tea waina e noa sokisoki tea maga wanogoe e naga, Ioro: aga valoti 
m̃araverave. Amen: p̃a umai, Nawota Yesu. 

21Nasaup̃iaana ki Nawota Yesu ega sikoti tea tautau maga. Amen. E NOPU. 

Esclarecimento 
 
 

Trata-se de iniciativa particular, com os seguintes objetivos: (i) colaborar para divulgação 

dos diversos textos bíblicos disponíveis, e, (ii) facilitar o acesso a esses textos, inclusive por meio 

de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de organizações 

que produzem ou divulgam bíblias, sem acréscimos de notas ou comentários. Assim, 

reconhecendo e respeitando os direitos que possuem sobre seus trabalhos, incumbe a todos os 

que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

 
Marcel da Glória Pereira 

2021, Vitória/ES - Brasil 

 
 

 

 

 

 

 

 

Capa: Pôr do sol sobre o mar. Trata-se de imagem disponibilizada na internet, 
dentre as que não informam haver restrição ao uso. 

 


